
Yaꞌ̱a̱ tseꞌe je̱ mumej̱tsk naḵ juuꞌ veꞌe je̱ Pablo tyuknu̱jaꞌyi je̱ Timoteo  420

1 Mateo 1:20

Yaꞌ̱a̱ tseꞌe je̱ O̱y Kaṯs je̱ O̱y
Ayook juuꞌ veꞌe je̱ Mateo jyaay

Je̱ Jesucristo je̱ jyu̱jpit jayu
(Lc. 3.23-38)

1 Je̱ Jesucristo je̱ jyu̱jpit jayu, jeꞌ̱e̱
tseꞌe je̱ Abraham, jeꞌ̱e̱ tseꞌe je̱ David.

Jidu̱ꞌu̱m tseꞌe ñaskeꞌ̱xidi: 2 je̱ Abraham
tseꞌe je̱ myajntk je̱ Isaac; je̱ Isaac tseꞌe je̱
myajntk je̱ Jacob; je̱ Jacob tseꞌe je̱ mya-
jntk je̱ Judá jeṯs je̱ yꞌuts je̱ yꞌajch; 3 je̱
Judá jeṯs je̱ taꞌ̱ax̱taj̱k Tamar, jeꞌ̱e̱ tseꞌe je̱
myajntkta je̱ Fares jeṯs je̱ Zara; je̱ Fares
tseꞌe je̱ myajntk je̱ Esrom; je̱ Esrom tseꞌe
je̱ myajntk je̱ Aram; 4 je̱ Aram tseꞌe je̱
myajntk je̱ Aminadab; je̱ Aminadab tseꞌe
je̱ myajntk je̱ Naasón; je̱ Naasón tseꞌe je̱
myajntk je̱ Salmón; 5 je̱ Salmón jeṯs je̱
taꞌ̱ax̱taj̱k Rahab, jeꞌ̱e̱ tseꞌe je̱ myajntk je̱
Booz; je̱ Booz tseꞌe je̱ myajntk je̱ Obed;
je̱ Obed tseꞌe je̱ myajntk je̱ Isaí; 6 je̱ Isaí
tseꞌe je̱ myajntk je̱ yakkutojkpa David; je̱
yakkutojkpa David jeṯs je̱ taꞌ̱ax̱taj̱k juuꞌ
veꞌe ijt je̱ jamyaꞌaju Urías je̱ ñu̱daꞌ̱ax̱, jeꞌ̱e̱
tseꞌe je̱ myajntk je̱ Salomón.

7 Je̱ Salomón tseꞌe je̱ myajntk je̱
Roboam; je̱ Roboam tseꞌe je̱ myajntk je̱
Abías; je̱ Abías tseꞌe je̱ myajntk je̱ Asa;
8 je̱ Asa tseꞌe je̱ myajntk je̱ Josafat; je̱
Josafat tseꞌe je̱ myajntk je̱ Joram; je̱ Jo-
ram tseꞌe je̱ myajntk je̱ Uzías; 9 je̱ Uzías
tseꞌe je̱ myajntk je̱ Jotam; je̱ Jotam tseꞌe
je̱ myajntk je̱ Acaz; je̱ Acaz tseꞌe je̱ mya-
jntk je̱ Ezequías; 10 je̱ Ezequías tseꞌe je̱
myajntk je̱ Manasés; je̱ Manasés tseꞌe je̱
myajntk je̱ Amón; je̱ Amón tseꞌe je̱ mya-
jntk je̱ Josías; 11 je̱ Josías tseꞌe je̱ myajntk
je̱ Jeconías jeṯs je̱ yꞌutsaṯaj̱k, vanꞌit ku
veꞌe je̱ israeejlit jayu akee̱ꞌ̱y yakvo̱o̱vdi
jem̱ babilóniait yꞌit jo̱o̱tm.

12Táv̱ani tseꞌe je̱ israeejlit jayu
akee̱ꞌ̱y yakvo̱vda vyeꞌna, jeṯseꞌe
jyaaꞌknañaskeꞌ̱xijidi: je̱ Jeconías tseꞌe je̱
myajntk je̱ Salatiel; je̱ Salatiel tseꞌe je̱

myajntk je̱ Zorobabel; 13 je̱ Zorobabel
tseꞌe je̱ myajntk je̱ Abiud; je̱ Abiud tseꞌe
je̱ myajntk je̱ Eliaquim; je̱ Eliaquim
tseꞌe je̱ myajntk je̱ Azor; 14 je̱ Azor tseꞌe
je̱ myajntk je̱ Sadoc; je̱ Sadoc tseꞌe je̱
myajntk je̱ Aquim; je̱ Aquim tseꞌe je̱
myajntk je̱ Eliud; 15 je̱ Eliud tseꞌe je̱
myajntk je̱ Eleazar; je̱ Eleazar tseꞌe je̱
myajntk je̱ Matán; je̱ Matán tseꞌe je̱
myajntk je̱ Jacob; 16 je̱ Jacob tseꞌe je̱
myajntk je̱ José, je̱ María je̱ ñu̱yaaꞌy. Je̱
María tseꞌe je̱ Jesús je̱ tyaak. Je̱ Jesús
tseꞌe je̱ Cristo, juuꞌ veꞌe je̱ Nteꞌyam
vyinko̱o̱n jeṯseꞌe yakkutojknit.

17Ax makmajkts naskeꞌ̱ex̱ats jeꞌ̱e̱ veꞌe
vyeꞌna ku veꞌe je̱ Abraham ku̱jx yak-
macho̱vaṯsaa̱ꞌ̱n jeṯs je̱ David ku̱jx paat;
makmajkts naskeꞌ̱ex̱avats jeꞌ̱e̱ veꞌe ku
veꞌe je̱ David ku̱jx yakmacho̱vaṯsaa̱ꞌ̱n jeṯs
vanꞌit ku̱jx paat ku veꞌe je̱ israeejlit jayu
akee̱ꞌ̱y yakvo̱o̱vdi jem̱ Babilonia; mak-
majkts naskeꞌ̱ex̱avats jeꞌ̱e̱ veꞌe ku veꞌe
vanꞌit ku̱jx yakmacho̱vaṯsaa̱ꞌ̱n jeṯs vanꞌit
ku̱jx paat ku veꞌe je̱ Cristo kyeꞌx.

Ku je̱ Jesucristo kyeꞌx
(Lc. 2.1-7)

18 Jidu̱ꞌu̱m tseꞌe je̱ Jesucristo kyeꞌx.
Toꞌk xa veꞌe je̱ jayu yꞌijt juuꞌ veꞌe José
du̱xaa̱j̱. Pú̱kani tseꞌe du̱jayep vyeꞌna toꞌk
je̱ kiixaṯaꞌ̱ax̱ juuꞌ veꞌe María du̱xaa̱j̱, jeꞌ̱e̱
juuꞌ veꞌe u̱xꞌo̱o̱k je̱ Jesucristo tyaaki.
Kaḵꞌapu̱kna veꞌe chaa̱ṉada vyeꞌna, vanꞌit
tseꞌe je̱ Espíritu Santo je̱ Nteꞌyam je̱
myaḵkin kaj̱x du̱yaktaajñ je̱ María ónu̱k
maa̱ṯ. 19Ax je̱ José, tu̱vts jeꞌ̱e̱ veꞌe je̱
jyáyuvin je̱ jyoojntykin yꞌijt. Ku veꞌe
du̱ꞌix jeṯs ónu̱k maa̱ṯani veꞌe je̱ María,
ax kaꞌa tseꞌe du̱ꞌuktso̱jkni jeṯseꞌe du̱-
maa̱ṯtsaa̱ṉat, ni kaꞌa tseꞌe du̱tso̱jkpa jeṯ-
seꞌe ku̱du̱yaktso̱ꞌo̱tyuujn, jeꞌ̱e̱ kaj̱x tseꞌe
du̱ꞌukvinmaajy jeṯs ayuꞌutsji veꞌe ku̱du̱-
maso̱o̱kni. 20Namvaateꞌe je̱ José veꞌem
du̱vinmay, vanꞌit tseꞌe toꞌk je̱ Maj̱a̱
Vintsáṉ je̱ yꞌaangeles yakꞌixji je̱ kumaꞌaj
kaj̱x juuꞌ veꞌe jidu̱ꞌu̱m naꞌ̱mu̱xju:

―José, je̱ David je̱ chaan je̱ kyo̱o̱j,
kadi mtsaꞌ̱ag̱a jeṯseꞌe je̱María xmaa̱ṯtsaa̱-̱
nat, ku̱x je̱ Nteꞌyam je̱ kyutojku̱n kaj̱x-
eꞌe je̱ Espíritu Santo yaktaajnji ónu̱k
maa̱ṯ. 21Yakkeꞌ̱ex̱upeꞌe toꞌk je̱ piꞌk mix
ónu̱k, Jesuusts jeꞌ̱e̱ veꞌe mtukxaa̱j̱ap ku̱x
jeꞌ̱e̱ veꞌe du̱tuknu̱vaatsnup je̱ jyayu je̱
tyó̱kinda.

22 Jeꞌ̱e̱ kaj̱x tseꞌe veꞌem jyajty jeṯseꞌe
tyoojnji je̱ Maj̱a̱ Vintsáṉ je̱ yꞌayook,
veꞌem ax joꞌn vyaajñ toꞌk juuꞌ veꞌe ijt je̱
Nteꞌyam je̱ yꞌayook ko̱jtsnajxpa. Jidu̱ꞌu̱m
tseꞌe vyaajñ:
23Onu̱k maa̱ṯ tseꞌe tyánu̱t toꞌk je̱

kiixaṯaꞌ̱ax̱,
jeꞌ̱e̱ tseꞌe toꞌk je̱ piꞌk mix ónu̱k

du̱yakkeꞌ̱ex̱up.
Emanuel tseꞌe yaktukxaa̱j̱ap.
(Jidu̱ꞌu̱mts jeꞌ̱e̱ veꞌe je̱ Emanuel kyaṯ-
sap̱ítsum, u̱u̱ꞌm maa̱ṯta veꞌe je̱ Nteꞌyam.)

24Ku veꞌe je̱ José jyo̱tvij, veꞌem
tseꞌe du̱tuujn ax joꞌn je̱ Maj̱a̱ Vintsáṉ
je̱ yꞌaangeles ñaꞌ̱mu̱xji, myaa̱ṯtsu̱u̱niꞌuk-
vaan tseꞌe je̱ María; 25 ax kaꞌa tseꞌe ti kaṯs
du̱tukmaa̱ṯjayejp vanꞌit paat ku veꞌe je̱
piꞌk mix ónu̱k du̱yakkeꞌx, Jesuusts jeꞌ̱e̱
veꞌe tyukxaa̱j̱idu.

Je̱ yaaꞌtyaj̱kta juuꞌ veꞌe je̱
maatsa du̱nu̱ꞌixpaj̱kidup

2 Jem̱eꞌe Belén je̱ Jesús kyeꞌx, toꞌk
je̱ kajpu̱n juuꞌ veꞌe jem̱ judéait

yꞌit jo̱o̱tm, vanꞌit ku veꞌe je̱ Herodes
yakkutojkp vyeꞌna. Vanꞌit tseꞌe jyeꞌ̱ydi
jem̱ jerusaleenit kyajpu̱n kaj̱xm
je̱ yaaꞌtyaj̱kta juuꞌ veꞌe je̱ maatsa
du̱nu̱ꞌixpaj̱kidup, 2 jem̱ jeꞌ̱e̱ veꞌe
cho̱o̱ꞌnda joma veꞌe je̱ xaa̱j̱ pyítsum,
jeṯseꞌe du̱ꞌamo̱tutú̱vidi:
―¿Jómaseꞌe yꞌit je̱ israeejlit jayu

yakkutojkpa juuꞌ veꞌe keꞌ̱x? Joma veꞌe
je̱ xaa̱j̱ pyítsum, jem̱ts aa̱ṯseꞌe nꞌix je̱
maatsa juuꞌ veꞌe du̱yaknu̱keꞌ̱xnataj̱kip
jeṯs ta̱ veꞌe kyeꞌex, jeꞌ̱e̱ kaj̱xts aa̱ṯseꞌe
yaja tu̱nmín jeṯs aa̱ṯs jeꞌ̱e̱ veꞌe nvinjávat
nvintsaꞌ̱ag̱at.

3Ku veꞌe je̱ yakkutojkpa Herodes du̱-
mo̱tu, vanꞌit tseꞌe ñavyinmaꞌyu̱nmo̱o̱jyji,
nay veꞌempa tseꞌe nu̱jom je̱ jerusaleenit
jayu. 4Vanꞌit tseꞌe je̱ yakkutojkpa du̱-
vatsaa̱j̱v nu̱jom je̱ teeꞌtaj̱k je̱ vyintsaṉda
jeṯs je̱ tsaptu̱jkpit yakꞌixpaj̱kpataj̱kta,
jeṯseꞌe du̱ꞌamo̱tutú̱vidi paṉ joma veꞌe
kyeꞌ̱ex̱u̱t je̱ Cristo, juuꞌ veꞌe je̱ Nteꞌyam
vyinko̱o̱n jeṯseꞌe yakkutóku̱t. 5Vanꞌit
tseꞌe yꞌatso̱o̱jvjidi:
―Jem̱ Belén, yaja judéait yꞌit jaa̱ṯ,

ku̱x jidu̱ꞌu̱meꞌe du̱jatyaajñ jep̱ Kunuuꞌkx
Jatyán ku̱jxp toꞌk juuꞌ veꞌe ijt je̱ Nteꞌyam
je̱ yꞌayook ko̱jtsnajxpa:
6 Jeṯs miitsta, beleenit jáyuda juuꞌ veꞌe

tsu̱u̱nidup yaja judéait yꞌit jaa̱ṯ,
mnu̱máj̱idup xa miitseꞌe nu̱yojk jeṯs

kaꞌa veꞌe je̱ viijnk jáyuda juuꞌ veꞌe
tsu̱u̱nidup yaja Judea,

ku̱x jem̱eꞌe mkajpu̱n kaj̱xmda jyéj̱at toꞌk
je̱ yakkutojkpa juuꞌ veꞌe du̱ꞌixꞌijtnup
aṯs je̱ njáyuda, je̱ israeejlitta.

Jidu̱ꞌu̱m tseꞌe du̱jatyaajñ.
7Vanꞌit tseꞌe je̱ Herodes ayuꞌuts du̱-

vatsaa̱j̱v jeꞌ̱eḏa juuꞌ veꞌe je̱ maatsa
du̱nu̱ꞌixpaj̱kidup jeṯseꞌe du̱ꞌamo̱tutu̱vi
paṉ vinꞌiteꞌe du̱ꞌixꞌukvaandi je̱ maatsa.
8Vanꞌit tseꞌe du̱pakej̱xti jem̱ Belén.
Jidu̱ꞌu̱m tseꞌe du̱nu̱u̱jmidi:
―Naj̱kxu̱ xꞌíxtada o̱y je̱ piꞌk mix ónu̱k.

Ku tseꞌe xpaaꞌttat, mꞌavánadap tseꞌe jeṯs
aṯseꞌe naj̱kx nvinjaꞌviva nvintsaꞌ̱kiva.

9Ku veꞌe veꞌem yaknu̱u̱jmidi je̱
yaaꞌtyaj̱kta, vanꞌit tseꞌe cho̱o̱ꞌndini.
Vanꞌit tseꞌe vyintooꞌvaj̱kijidi je̱ maatsa
juuꞌ veꞌe yꞌixtu ku veꞌe vyeꞌ̱nada jem̱
joma veꞌe je̱ xaa̱j̱ pyítsum, jeṯseꞌe
yo̱ꞌyꞌatú̱vi je̱ maatsa joma veꞌe je̱ piꞌk
mix ónu̱k. 10Ku veꞌe je̱ yaaꞌtyaj̱k
du̱ꞌíxtinuva je̱ maatsa, o̱o̱y tseꞌe
tyunxo̱o̱jntkti. 11Ku veꞌe tyaj̱kidi
jep̱ tu̱jkp, yꞌixtu tseꞌe je̱ piꞌk mix
maa̱ṯ je̱ tyaak María, vanꞌit tseꞌe
du̱vinko̱xkténidi je̱ piꞌk mix ónu̱k
jeṯseꞌe du̱vinjaꞌvidi du̱vintsaꞌ̱kidi. Vanꞌit
tseꞌe du̱yakꞌavaatsti je̱ yꞌapaj̱kinda

jeṯseꞌe du̱mo̱o̱ydi je̱ vyintsaꞌ̱kin: je̱
oro, jeṯs je̱ incienso ax joꞌn je̱ po̱o̱m,
jeṯs je̱ paꞌajk xooꞌkpa juuꞌ veꞌe mirra
du̱xaa̱j̱. 12Vanꞌit tseꞌe je̱ Nteꞌyam
tyuknu̱jaꞌvijidi je̱ kumaꞌaj kaj̱x jeṯs
kaꞌa veꞌe yꞌukvimpijttinit joma veꞌe je̱
Herodes. Je̱ viijnk tooꞌ tseꞌe pyaj̱ktinu
jeṯseꞌe ñaj̱kxtini joma veꞌe je̱ yꞌitta je̱
ñaaxta.
Ku je̱ Jesús yaktso̱o̱ꞌnji je̱ tyeeꞌ je̱
tyaak jeṯseꞌe yaknaj̱kxji jep̱ Egipto
13Ku veꞌe ñaj̱kxtini je̱ yaaꞌtyaj̱kta juuꞌ

veꞌe je̱ maatsa du̱nu̱ꞌixpaj̱kidup, vanꞌit
tseꞌe je̱ José je̱ kumaꞌaj kaj̱x yakꞌixji toꞌk
je̱ Maj̱a̱ Vintsáṉ je̱ yꞌaangeles juuꞌ veꞌe
jidu̱ꞌu̱m naꞌ̱mu̱xju:
―Pojtu̱ku̱, yaktso̱o̱ꞌnu̱ ya̱ piꞌk mix

maa̱ṯ ya̱ tyaak jeṯs maa̱ṯkeꞌ̱eḵu̱n. Naj̱kxta
jem̱ Egipto, jem̱ tseꞌe mtándat vanꞌit paat
ku aṯs mitseꞌe nvaajnjat, ku̱x je̱ Herodes
yakjayꞌíxtajapeꞌe ya̱ piꞌk mix ónu̱k jeṯ-
seꞌe du̱yakjayꞌo̱o̱ꞌkju̱t.

14Vanꞌit tseꞌe je̱ José pyojtu̱k jeṯseꞌe
ko̱o̱ꞌts du̱maa̱ṯtsaa̱ꞌ̱n je̱ piꞌk mix ónu̱k
maa̱ṯ je̱ tyaak, jeṯseꞌe jem̱ Egipto ñaj̱kxti.
15 Jem̱ tseꞌe tyaandi vanꞌit paat ku veꞌe
je̱ Herodes yꞌo̱o̱ꞌkni. Ku tseꞌe veꞌem jya-
jty, vanꞌit tseꞌe tyoojnji je̱ Maj̱a̱ Vintsáṉ
je̱ yꞌayook, veꞌem ax joꞌn vyaajñ toꞌk juuꞌ
veꞌe ijt je̱ Nteꞌyam je̱ yꞌayook ko̱jtsna-
jxpa. Jidu̱ꞌu̱m tseꞌe vyaajñ: “Nvatso̱o̱v aṯ-
seꞌe je̱ nꞌOnu̱k jeṯseꞌe jem̱ Egipto pyít-
sumnit.” Jidu̱ꞌu̱m tseꞌe vyaajñ.

Ku je̱ Herodes du̱yakjayꞌo̱o̱ꞌkjidi
je̱ piꞌk mix ónu̱k

16Ku veꞌe je̱ yakkutojkpa Herodes
du̱ꞌix jeṯs vinꞌaa̱ꞌ̱nju̱du veꞌe je̱
yaaꞌtyaj̱kta juuꞌ veꞌe je̱ maatsa du̱nu̱ꞌix-
paj̱kidup, o̱o̱y tseꞌe tyunnaajkjo̱tmaꞌtji,
yakjayꞌo̱o̱ꞌkkaj̱xju veꞌe nu̱jom je̱ piꞌk
mix ónu̱kta juuꞌ veꞌe du̱kataj̱kipna toojk
joojnt jeṯseꞌe jem̱ jyoojntykada vyeꞌna
beleenit kyajpu̱n kaj̱xm jeṯs tam̱aṉaat;
veꞌemeꞌe du̱payo̱ꞌy paṉ vinxu̱p joojntani

veꞌe je̱ piꞌk mix Jesús, veꞌem ax joꞌn
ñaꞌ̱mu̱xjidi je̱ yaaꞌtyaj̱kta juuꞌ veꞌe
je̱ maatsa du̱nu̱ꞌixpaj̱kidup. 17Ax ku
tseꞌe veꞌem jyajty, vanꞌit tseꞌe tyoojnji
je̱ Jeremíasje̱ yꞌayook, toꞌk juuꞌ veꞌe
ijt je̱ Nteꞌyam je̱ yꞌayook ko̱jtsnajxpa.
Jidu̱ꞌu̱m tseꞌe vyaajñ:
18Yakmo̱tu xa veꞌe jem̱ ramaajit kyajpu̱n

kaj̱xm
jeṯseꞌe je̱ jayu je̱ yaaxu̱n je̱ tsaachvin-

maꞌyu̱n du̱yaknajxti,
je̱ Raquel je̱ chaan je̱ kyo̱o̱j,
jeꞌ̱e̱ tseꞌe je̱ yꞌónu̱k du̱nu̱yaaxtu,
kaꞌa tseꞌe du̱ꞌuktso̱jktini jeṯseꞌe paṉ

kyo̱jtsjo̱tꞌamáj̱ajadat,
ku̱x táv̱ani veꞌe je̱ yꞌónu̱kta yꞌo̱o̱ꞌkni

vyeꞌna.
19 A̱aꞌ̱kani tseꞌe je̱ Herodes vyeꞌna,

vanꞌit tseꞌe jem̱ Egipto je̱ José toꞌk je̱ Ma-̱
ja̱ Vintsáṉ je̱ yꞌaangeles yakꞌixji je̱ ku-
maꞌaj kaj̱x, jeṯseꞌe ñaꞌ̱mu̱xji:

20―Pojtu̱ku̱, vo̱vu̱ ya̱ piꞌk mix maa̱ṯ
ya̱ tyaak, naj̱kxtinuva jem̱ israeejlit yꞌit
jo̱o̱tm, ku̱x táv̱ani jeꞌ̱e̱ veꞌe yꞌo̱o̱ꞌktini juuꞌ
veꞌe du̱ꞌukyakꞌo̱o̱ꞌkuvaandu ya̱ piꞌk mix.

21Vanꞌit tseꞌe je̱ José pyojtu̱k jeṯseꞌe
du̱vaa̱j̱v je̱ piꞌk mix maa̱ṯ je̱ tyaak, jeṯ-
seꞌe jem̱ ñaj̱kxtini israeejlit yꞌit jo̱o̱tm.
22Ax ku tseꞌe je̱ José du̱mo̱tu jeṯs je̱ Ar-
quelao veꞌe yakkutojkp jem̱ Judea, jeꞌ̱e̱
juuꞌ veꞌe je̱ tyeeꞌ Herodes du̱vintikts,
tsaꞌ̱ki tseꞌe je̱ José ku veꞌe jem̱ ñaj̱kxu̱t.
Ku veꞌe yakvaajnji je̱ kumaꞌaj kaj̱x, jem̱
tseꞌe galiléait yꞌit jo̱o̱tm ñu̱jkx. 23Ku veꞌe
jem̱ jyeꞌ̱y, jem̱ tseꞌe nazarétit kyajpu̱n
kaj̱xm ñu̱jkx tsu̱u̱niva. Ku tseꞌe veꞌem
jyajty, vanꞌit tseꞌe tyoojnji juuꞌ veꞌe ky-
o̱jtstu je̱ Nteꞌyam je̱ yꞌayook ko̱jtsnajx-
pataj̱kta, jeꞌ̱eṯs jeꞌ̱e̱ veꞌe ku veꞌe vyaandi
jeṯs nazarétit jayu jeꞌ̱e̱ veꞌe je̱ Jesús.
Ku je̱ Yaknap̱ej̱tpa Juan kyaꞌamaajy

joma veꞌe kyapaṉtsu̱u̱na
(Mr. 1.1-8; Lc. 3.1-9, 15-17; Jn. 1.19-28)

3 Ku veꞌe je̱ Jesús chu̱u̱ni jem̱ Nazaret,
vanꞌit tseꞌe je̱ Yaknap̱ej̱tpa Juan

ñu̱jkx joma veꞌe kyapaṉtsu̱u̱na jem̱
judéait yꞌit jo̱o̱tm. 2 Jem̱ tseꞌe du̱-
tukꞌixꞌukvaajñ je̱ jáyuda juuꞌ veꞌe nu̱-
naj̱kxju̱du. Jidu̱ꞌu̱m tseꞌe du̱nu̱u̱jmidi:
―Vinmayu̱mpijttini, maso̱o̱ktini je̱

mko̱ꞌo̱y joojntykinda. Napyaa̱j̱mjidini
jem̱ je̱ Nteꞌyam yꞌam kyaꞌ̱m, ku̱x
myaaxu̱xju̱dupeꞌe jeṯseꞌe jem̱ mꞌijttinit.

3Ya̱ Juaants jeꞌ̱e̱ veꞌe juuꞌ veꞌe yꞌavaꞌni
je̱ Nteꞌyam je̱ yꞌayook ko̱jtsnajxpa Isaías.
Jidu̱ꞌu̱m tseꞌe du̱jatyaajñ:
Yakmó̱tup xa veꞌe ku veꞌe toꞌk je̱

jayu jidu̱ꞌu̱m maḵk kyaṯs joma veꞌe
kyapaṉtsu̱u̱na:

“Yakꞌo̱ꞌyijada, yaktaa̱j̱vjada je̱ tooꞌ joma
veꞌe je̱ Maj̱a̱ Vintsáṉ ñáxu̱t.”

Jidu̱ꞌu̱m tseꞌe je̱ Isaías du̱jatyaajñ.
4 Juuꞌ veꞌe je̱ Juan vyítip, je̱ camello

paj̱k pu̱mts jeꞌ̱e̱ veꞌe; je̱ ak tseꞌe tyi-
intsoojmjup. Je̱ paach tseꞌe jyu̱ꞌkxp jeṯs
je̱ maj̱a̱ paꞌajk. 5 Je̱ jerusaleenit jayu tseꞌe
naj̱kxtu amo̱tunajxpa; naj̱kxtuva tseꞌe
nu̱jom je̱ jáyuda juuꞌ veꞌe tsu̱u̱nidup jem̱
judéait yꞌit jo̱o̱tm, nay veꞌempa tseꞌe paṉ
paṉ jatyeꞌe du̱mutám̱idup je̱ jordaanit
maj̱a̱ naa̱j̱. 6Vintso̱ts jeꞌ̱e̱ veꞌe je̱ tyo̱kin
du̱mavyatsta, veꞌem tseꞌe je̱ Juan yak-
nap̱éṯjada jem̱ Jordán maj̱a̱ naj̱o̱o̱tm.

7Ax ku tseꞌe je̱ Juan du̱ꞌix jeṯs nu̱-
mayeꞌe je̱ fariseotaj̱k jeṯs je̱ saduceo-
taj̱k ñu̱naj̱kxjada jeṯseꞌe du̱yaknap̱éṯtat,
vanꞌit tseꞌe du̱nu̱u̱jmidi:
―Miitsta, je̱ tsaaꞌn je̱ chaanda je̱

kyo̱o̱jta, je̱ kaṯs xa veꞌe tu̱xmó̱tuda
jeṯs tám̱inup jeꞌ̱e̱ veꞌe je̱ tsaachtoꞌnu̱n,
jeꞌ̱e̱ kaj̱x tseꞌe xkukeꞌ̱eḵta. 8 Jeꞌ̱e̱ tseꞌe
mtoondinup juuꞌ veꞌe o̱y jeṯseꞌe ñu̱keꞌ̱x-
natáḵat jeṯs mmaso̱o̱ktinu veꞌe je̱ mko̱ꞌo̱y
joojntykinda. 9Kaꞌa veꞌe xnu̱tú̱vadat jeṯ-
seꞌe mvaꞌandat: “Kaꞌa tseꞌe je̱ Nteꞌyam
xyaktsaachpaatumdat, ku̱x je̱ Abraham
je̱ chaan je̱ kyo̱o̱j xa u̱u̱ꞌmeꞌeda”, ku̱x
nvaajnjidup aṯs miitseꞌe jeṯs o̱ꞌyixjupeꞌe
je̱ Nteꞌyam jeṯseꞌe ya̱ tsaaj du̱yakvim-
pítu̱t je̱ Abraham je̱ chaan je̱ kyo̱o̱j.
10Veꞌem xa miitseꞌeda ax joꞌn je̱ ku̱p juuꞌ

veꞌe je̱ o̱o̱jyit ju̱ꞌkx du̱kayaktaꞌ̱mip. Ax
ta̱ tseꞌe je̱ tiempo jyeꞌya juuꞌ veꞌe veꞌem
ax joꞌn je̱ jayu je̱ pojxu̱n du̱mach jeṯ-
seꞌe je̱ ku̱p du̱pojxu̱ku̱t. Ax nu̱jom tseꞌe
je̱ ku̱p juuꞌ veꞌe je̱ o̱o̱jyit ju̱ꞌkx du̱kayak-
taꞌ̱mip, yakpojxu̱knupts jeꞌ̱e̱ veꞌe jeṯ-
seꞌe yakjaṉvíppinit. 11 Je̱ tsoxk naa̱j̱ aṯs
miitseꞌe ntukyaknap̱ej̱ttup, jeꞌ̱e̱ nu̱jaꞌv-
ints jeꞌ̱e̱ veꞌe jeṯs mmaso̱o̱ktinu veꞌe je̱
mko̱ꞌo̱y joojntykinda; ax jeꞌ̱e̱ paṉ aṯ-
seꞌe xpaꞌu̱xꞌo̱o̱kip, jeꞌ̱e̱ tseꞌe jem̱ mjaꞌvin
kaj̱xmda mtukyaknap̱éṯjadap je̱ Espíritu
Santo jeṯseꞌe je̱ jayu du̱to̱kimpayo̱ꞌo̱yu̱t.
Ñu̱máj̱ipts jeꞌ̱e̱ veꞌe nu̱yojk jeṯs kaꞌa
veꞌe aṯs, ni kaꞌats aṯseꞌe nvinmachju̱
jeṯs aṯseꞌe je̱ kyaꞌ̱aj̱k nyakkee̱ḵjat. 12Ku
veꞌe je̱ jayu du̱to̱kimpayo̱ꞌo̱y, veꞌem tseꞌe
du̱tónu̱t ax joꞌn toꞌk je̱ yaaꞌtyaj̱k juuꞌ
veꞌe jem̱ kyaꞌ̱m je̱ tukjee̱ꞌ̱pu̱n du̱matsꞌijtp
jeṯseꞌe du̱vimpó̱ju̱t je̱ trigo. Pyaḵmókup
tseꞌe je̱ trigo taa̱j̱m; ax je̱ poꞌox juuꞌ veꞌe
pyaj̱kjap, jeꞌ̱e̱ tseꞌe jem̱ jaṉjo̱o̱tm pyaa̱m̱-
nup juuꞌ veꞌe ni vinꞌita kapiꞌtsp.

Ku je̱ Jesús ñap̱ejt
(Mr. 1.9-11; Lc. 3.21-22)

13Ku veꞌe je̱ Juan je̱ jayu du̱yaknap̱ejt,
vanꞌit tseꞌe je̱ Jesús chaa̱ꞌ̱n jem̱ galiléait
yꞌit jo̱o̱tm jeṯseꞌe jyeꞌ̱y joma veꞌe je̱ jor-
daanit maj̱a̱ naa̱j̱, jem̱ joma veꞌe je̱ Juan
vyeꞌna. Jeꞌ̱e̱ tseꞌe ñu̱naj̱kx jeṯseꞌe je̱ Juan
yaknap̱éṯju̱t. 14Kaꞌa tseꞌe je̱ Juan du̱ꞌuk-
tsaj̱k, jidu̱ꞌu̱meꞌe je̱ Jesús du̱nu̱u̱jmi:
―¿Mits aṯseꞌe xnu̱miimp? Ñojkꞌó̱y xa

aṯs mitseꞌe xyaknap̱éṯu̱t.
15Vanꞌit tseꞌe je̱ Jesús yꞌatso̱o̱jvji:
―Kuvu̱k xa veꞌe du̱tsaḵ, ku̱x pyaatyp

yꞌakee̱g̱uip jeꞌ̱e̱ veꞌe jeṯseꞌe ntoꞌnumu̱t
nu̱jom juuꞌ veꞌe je̱ Nteꞌyam chaj̱kp.
Vanꞌit tseꞌe je̱ Juan du̱kuvu̱jk. 16Ku

tseꞌe je̱ Jesús ñap̱ej̱tku̱jx, vanꞌit tseꞌe
pyítsumni jem̱ naj̱o̱o̱tm. Tun toꞌmayji
tseꞌe o̱jts je̱ tsapjo̱o̱tmit it yꞌavaꞌach jeṯ-
seꞌe je̱ Jesús du̱ꞌix jeṯs jem̱eꞌe ñu̱ka-̱
daꞌakyju̱ je̱ Espíritu Santo, juuꞌ veꞌe
ijtp jem̱ je̱ Nteꞌyam jyaꞌvin kaj̱xm, veꞌe-

meꞌe ñu̱kaḏaꞌakyju̱ ax joꞌn toꞌk je̱ pak.
17Vanꞌit tseꞌe toꞌk je̱ ayook yakmo̱tu
juuꞌ veꞌe jem̱ tsapjo̱o̱tm kaḏaak. Jidu̱ꞌu̱m
tseꞌe vyaajñ:
―Yaꞌ̱a̱ xa veꞌe aṯs je̱ nꞌOnu̱k, juuꞌ aṯ-

seꞌe o̱o̱y ntuntsaj̱kp, o̱o̱yts aṯs yaꞌ̱a̱ veꞌe
ntuntukxo̱o̱ndu̱k.

Ku je̱ Jesús je̱ Satanás
yꞌukyakto̱kimpaḵuvaajnji
(Mr. 1.12-13; Lc. 4.1-13)

4 Vanꞌit tseꞌe je̱ Espíritu Santo je̱
Jesús du̱yaknu̱jkx jem̱ vinvaꞌajts

it kaj̱xm jeṯseꞌe jem̱ je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱
ko̱ꞌo̱yjayuvaptaj̱kta, jeṯseꞌe du̱ꞌíxu̱t
vintso̱ veꞌe je̱ Jesús ku̱du̱yakto̱kimpu̱jk.
2Vu̱jxtkupx xaa̱j̱ vu̱jxtkupx tsooj
veꞌe je̱ Jesús kyakay vyeꞌna, vanꞌit
tseꞌe je̱ yooj pyaatji. 3Vanꞌit tseꞌe je̱
ko̱ꞌo̱yjáyuvap vyinkutám̱iji jeṯseꞌe
ñaꞌ̱mu̱xji, ukvinꞌaa̱ꞌ̱nuvaajnju tseꞌe:
―Paṉ tyú̱vam xa veꞌe jeṯs je̱ Nteꞌyam

je̱ yꞌOnu̱k mitseꞌe, mukó̱tsu̱ts nꞌit ya̱ tsaaj
jeṯseꞌe vyimpítu̱t tsapkaaky.

4Vanꞌit tseꞌe je̱ Jesús yꞌatsaa̱j̱v:
―Jidu̱ꞌu̱m xa veꞌe je̱ Kunuuꞌkx Jatyán

vyaꞌañ: “Ka tun jeꞌ̱e̱ kaj̱xjyap xa veꞌe
je̱ jayu jyoojntyka ku veꞌe juuꞌ du̱kay
du̱ju̱ꞌkx, je̱ ayook kaj̱xeꞌe juuꞌ veꞌe je̱
Nteꞌyam kyaj̱tsp.”

5Vanꞌit tseꞌe je̱ ko̱ꞌo̱yjáyuvap yak-
naj̱kxji jem̱ kunuuꞌkx kajpu̱n kaj̱xm, jem̱
Jerusalén. Vanꞌit tseꞌe je̱ Jesús jem̱ maj̱a̱
tsaptaḵko̱jm du̱yakpejt 6 jeṯseꞌe jidu̱ꞌu̱m
du̱nu̱u̱jmi:
―Paṉ tyú̱vam xa veꞌe jeṯs je̱ Nteꞌyam

je̱ yꞌOnu̱k mitseꞌe, naajkku̱stáḵajats nꞌit,
ku̱x jidu̱ꞌu̱meꞌe je̱ Kunuuꞌkx Jatyán
vyaꞌañ:
Je̱ Nteꞌyam xa veꞌe du̱pavaꞌanup je̱

yꞌaangelestaj̱k jeṯseꞌe mꞌíxju̱t
mjayép̱ju̱t,

jeṯseꞌe je̱ kyaꞌ̱aj̱ mtukꞌamátsajat jeṯseꞌe je̱
mtek je̱ tsaaj kyayaktsaachajat.

7Vanꞌit tseꞌe je̱ Jesús yꞌatsaa̱j̱v:

―Vaampap tseꞌe jidu̱ꞌu̱m je̱ Kunuuꞌkx
Jatyán: “Kaꞌa tseꞌe xꞌíxtat joma vaateꞌe
juuꞌ du̱kuvu̱k je̱ Maj̱a̱ Vintsáṉ, u̱u̱ꞌm je̱
nNteꞌyamamda.”

8Vanꞌit tseꞌe je̱ ko̱ꞌo̱yjáyuvap yak-
naj̱kxjuva joma veꞌe toꞌk je̱ ko̱pk juuꞌ
veꞌe kaj̱xm aa̱ꞌ̱k. Jem̱ tseꞌe je̱ Jesús du̱-
tukꞌix nu̱jom je̱ jayu juuꞌ veꞌe yakkutu-
jkja ijttup yaja naxviijn jeṯs vinxu̱peꞌe
je̱ maj̱in je̱ jayu du̱jayep. 9Vanꞌit tseꞌe
du̱nu̱u̱jmi:
―Nu̱jom xa aṯs mits yaꞌ̱a̱ veꞌe

nmo̱kyaj̱xnit paṉ xvinko̱xkténip
aṯs mitseꞌe jeṯs aṯseꞌe xvinjávat
xvintsaꞌ̱ag̱at.

10Vanꞌit tseꞌe je̱ Jesús ñaꞌ̱mu̱xji:
―Naj̱kxni, Satanás, ku̱x jidu̱ꞌu̱meꞌe

je̱ Kunuuꞌkx Jatyán vyaꞌañ: “Vinjávada
vintsaꞌ̱ag̱ada je̱ Maj̱a̱ Vintsáṉ, u̱u̱ꞌm je̱
nNteꞌyamamda, jeꞌ̱ej̱yji veꞌe toꞌk mvinjá-
vadap mvintsaꞌ̱ag̱adap.”

11Vanꞌit tseꞌe je̱ ko̱ꞌo̱yjáyuvap mya-
so̱o̱kji jeṯseꞌe je̱ aangelestaj̱k je̱ Jesús
du̱nu̱naj̱kxti jeṯseꞌe du̱pattoꞌnidi.

Ku je̱ Jesús kyaꞌamayꞌukvaajñ
jep̱ Galilea

(Mr. 1.14-15; Lc. 4.14-15)
12Ku veꞌe je̱ Jesús je̱ kaṯs du̱mo̱tu

jeṯs jep̱eꞌe poxu̱ntu̱jkp je̱ Yaknap̱ej̱tpa
Juan, vanꞌit tseꞌe ñu̱jkx jem̱ Galilea;
13 ax kaꞌa tseꞌe tyaajñ jem̱ nazarétit kya-
jpu̱n kaj̱xm, jem̱eꞌe Capernaum ñu̱jkx
tsu̱u̱niva. Je̱ kajpu̱n, myutám̱ipeꞌe je̱ ma-̱
ja̱ naꞌ̱akay̱a jem̱ zabuloonit jeṯs neftali-
ijit yꞌit jo̱o̱tmda. 14 Jeꞌ̱e̱ kaj̱x tseꞌe veꞌem
jyajty jeṯseꞌe tyoojnji juuꞌ veꞌe je̱ Isaías
jyatyaan, toꞌk juuꞌ veꞌe ijt je̱ Nteꞌyam
je̱ yꞌayook ko̱jtsnajxpa. Jidu̱ꞌu̱m tseꞌe
du̱jatyaajñ:
15 Je̱ it je̱ naax juuꞌ veꞌe Zabulón jeṯs Nef-

talí du̱xaa̱j̱,
je̱ tooꞌ juuꞌ veꞌe jeꞌ̱yp jem̱ maaxy

nap̱aꞌam jeṯseꞌe ñaxy jem̱ jadoꞌk
adoꞌom Jordán maj̱a̱ nap̱aꞌam,

jem̱ galiléait yꞌit jo̱o̱tm joma veꞌe jyoojn-
tykada paṉ paṉ jatyeꞌe ka je̱ israee-
jlit jáyuvap,

16 je̱ jayu paṉ paṉ jatyeꞌe kupiꞌijts
kuko̱o̱ꞌts tsu̱u̱nidu,

yꞌíxtuts jeꞌ̱e̱ veꞌe toꞌk je̱ maj̱a̱ kujajpa je̱
maj̱a̱ kutaꞌ̱kxpa;

paṉ paṉ jatyeꞌe maaydup tajtup ku̱x
chaꞌ̱kidupeꞌe jeṯseꞌe yꞌo̱o̱ꞌktat,

kujajju̱du kutaꞌ̱kxju̱du tseꞌe.
Jidu̱ꞌu̱m tseꞌe je̱ Isaías du̱jatyaajñ.

17Vanꞌit tseꞌe je̱ Jesús kyaꞌamayꞌuk-
vaajñ. Jidu̱ꞌu̱m tseꞌe vyaajñ:
―Vinmayu̱mpijttini, maso̱o̱ktini je̱

mko̱ꞌo̱y joojntykinda. Napyaa̱j̱mjidini
jem̱ je̱ Nteꞌyam yꞌam kyaꞌ̱m ku̱x
myaaxu̱xju̱dupeꞌe jeṯseꞌe jem̱ mꞌijttinit.

Ku je̱ Jesús du̱vaa̱j̱v
nu̱maktaaxk je̱ ajkx maakpada

(Mr. 1.16-20; Lc. 5.1-11)
18 Jej̱a tseꞌe galiléait myaj̱a̱̱ naꞌ̱akay̱a

paꞌayi je̱ Jesús ñaxy vyeꞌna, jeṯseꞌe du̱ꞌix
nu̱mej̱tsk je̱ yaaꞌtyaj̱k, toꞌk uts toꞌk ajch:
toꞌk juuꞌ veꞌe du̱xaa̱j̱ Simón juuꞌ veꞌe yak-
tukxaa̱j̱i Pedro, jeṯs jadoꞌk juuꞌ veꞌe du̱x-
aa̱j̱ Andrés. Ajkx maakpats jeꞌ̱e̱ veꞌe yꞌi-
jtti; jem̱ jeꞌ̱e̱ veꞌe du̱ꞌaváj̱ada vyeꞌna je̱
tyukꞌajkxꞌamaakin xuum maj̱a̱ naꞌ̱akay̱a
jo̱o̱tm. 19Vanꞌit tseꞌe je̱ Jesús ñaꞌ̱mu̱xjidi:
―Pamiindini aṯs. Ajkx maakk xa veꞌe

mtoondup; ax u̱xyamts aṯs miitseꞌe je̱
toonk nmo̱ꞌo̱dat jeṯs aṯseꞌe je̱ jayu
xtuknu̱míndat.

20Tun jatyji tseꞌe du̱maso̱o̱ktini
je̱ tyukꞌajkxꞌamaakin xuum jeṯseꞌe
du̱panaj̱kxtini.

21Vee̱ꞌ̱n tseꞌe yo̱ꞌo̱yda vyeꞌna, vanꞌit
tseꞌe je̱ Jesús du̱ꞌixpa janu̱mej̱tsk je̱
yaaꞌtyaj̱k, je̱ Santiago jeṯs je̱ Juan, nay
toꞌk uts toꞌk ajchpats jeꞌ̱e̱ veꞌeda, je̱ Zebe-
deo je̱ myajntktaj̱k. Jem̱ jeꞌ̱e̱ veꞌe barco
jo̱o̱tm je̱ tyeeꞌ du̱maa̱ḏada vyeꞌna jeṯseꞌe
je̱ tyukꞌajkxꞌamaakin xuum du̱ꞌataagada.

Vanꞌit tseꞌe je̱ Zebedeo je̱ myajntktaj̱k
yakvo̱o̱vduva. 22Tun jatyji tseꞌe du̱ma-
so̱o̱ktini je̱ barco maa̱ṯ je̱ tyeeꞌda, jeṯseꞌe
du̱panaj̱kxtini.

Ku je̱ Jesús je̱ nu̱may
jayu du̱yakꞌixpu̱jk

(Lc. 6.17-19)
23 Jem̱ tseꞌe nu̱jom galiléait yꞌit jo̱o̱tm

je̱ Jesús du̱ꞌayo̱ꞌo̱y du̱ꞌanaxy yꞌijt joma
jaty tsaptaj̱k jeṯseꞌe je̱ jayu du̱tukyakꞌix-
pu̱k je̱ o̱y kaṯs je̱ o̱y ayook, jeꞌ̱e̱
veꞌe ku veꞌe je̱ jayu yakvaajñja jeṯs
chaj̱kpeꞌe je̱ Nteꞌyam jeṯseꞌe je̱ jayu
ñapyaa̱j̱mjidinit jem̱ je̱ Nteꞌyam yꞌam
kyaꞌ̱m. Paṉ nu̱vinxu̱peꞌe toꞌk jadoꞌk je̱
paꞌam du̱jayep, veꞌem tseꞌe du̱yakjo̱tka-̱
daakni. 24Yaknu̱jaꞌvip tseꞌe je̱ Jesús jem̱
nu̱jom maj̱a̱ it jo̱o̱tm juuꞌ veꞌe Siria
du̱xaa̱j̱; tyuknu̱naj̱kxtu tseꞌe je̱ Jesús
nu̱jom paṉ paṉ jatyeꞌe je̱ paj̱kpa je̱
aampa du̱jayej̱ptup, paṉ paṉ jatyeꞌe
jem̱ jyaꞌvin kaj̱xmda je̱ ko̱ꞌo̱yjáyuvap,
paṉ paṉ jatyeꞌe ko̱ꞌo̱pyaꞌampaj̱kju̱dup,
jeṯs paṉ paṉ jatyeꞌe mojktup; yakjo̱tka-̱
dakkaj̱xnuts jeꞌ̱e̱ veꞌe toꞌk kaꞌ̱aj̱yjida.
25Nu̱may tseꞌe je̱ jayu pyanaj̱kxjidi. Jem̱
tseꞌe je̱ galiléait jayu, jem̱ tseꞌe juuꞌ veꞌe
tso̱o̱ꞌndu jem̱ decápolisit yꞌit jo̱o̱tm jeṯs
jem̱ jerusaleenit kyajpu̱n kaj̱xm, jem̱pa
tseꞌe juuꞌ veꞌe viijnk tso̱ tso̱o̱ꞌndu jem̱
judéait yꞌit jo̱o̱tm, nay jem̱pa tseꞌe juuꞌ
veꞌe tso̱o̱ꞌnduva je̱ it je̱ naax juuꞌ veꞌe
jadoꞌk adoꞌom je̱ jordaanit maj̱a̱ naṉaxy
jem̱ joma veꞌe je̱ xaa̱j̱ pyítsum.

Ku je̱ Jesús kyaꞌamaajy
jem̱ tonu̱n viinm

5 Ku veꞌe je̱ Jesús du̱ꞌix je̱ nu̱may jayu,
vanꞌit tseꞌe pyejt joma veꞌe toꞌk je̱

tonu̱n jeṯseꞌe jem̱ yꞌaj̱xtk. Vanꞌit tseꞌe
je̱ yꞌixpaj̱kpataj̱k ñu̱jeꞌ̱yjidi, 2 jeṯseꞌe je̱
Jesús yakꞌixpaj̱kjidi jidu̱ꞌu̱m:

Jeꞌ̱eḏa paṉ paṉ jatyeꞌe xo̱o̱nda
(Lc. 6.20-23)

3―Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ tyo̱kin du̱ꞌixkajptup, íttapts jeꞌ̱e̱ veꞌe
jem̱ je̱ Nteꞌyam yꞌam kyaꞌ̱m.

4 ’Xo̱o̱n xa jeꞌ̱e̱ veꞌeda paṉ paṉ jatyeꞌe
tsaachvinmaaydup, yakjo̱tꞌamáj̱ajadapts
jeꞌ̱e̱ veꞌe je̱ Nteꞌyam.

5 ’Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ nu̱u̱ꞌk aaj je̱ nu̱u̱ꞌk jo̱o̱t du̱jayej̱ptup,
jeꞌ̱e̱ tseꞌe yakmo̱ꞌo̱dap je̱ naxviijnit it.

6 ’Xo̱o̱n xa jeꞌ̱e̱ veꞌeda paṉ paṉ jatyeꞌe
du̱yoojidup du̱taa̱ṯsidup juuꞌ veꞌe je̱
Nteꞌyam chaj̱kp, kuꞌux jo̱tkaḏaꞌaky tseꞌe
yꞌíttat.

7 ’Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ jayu du̱tukmo̱ꞌttup, tukmo̱ꞌtju̱duvapts
jeꞌ̱e̱ veꞌe je̱ Nteꞌyam.

8 ’Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ vaꞌajts aaj je̱ vaꞌajts jo̱o̱t du̱jayej̱ptup,
yꞌíxtapts jeꞌ̱e̱ veꞌe je̱ Nteꞌyam.

9 ’Xo̱o̱n xa jeꞌ̱e̱ veꞌeda paṉ paṉ jatyeꞌe
du̱yaknamyujo̱tꞌo̱ꞌyijidup juuꞌ veꞌe
namyuꞌej̱kju̱dup, vaꞌanupts jeꞌ̱e̱ veꞌe je̱
Nteꞌyam: “A̱tsts yaꞌ̱a̱ veꞌe je̱ nꞌónu̱kta.”

10 ’Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ jayu jomtoojnju̱dup titoojnju̱dup ku̱x-
eꞌe du̱tonda juuꞌ veꞌe je̱ Nteꞌyam chaj̱kp,
íttapts jeꞌ̱e̱ veꞌe jem̱ je̱ Nteꞌyam yꞌam
kyaꞌ̱m.

11 ’Xo̱o̱n xa miitseꞌeda ku veꞌe je̱ jayu
mvinko̱jtspéṯjada, mjomtónjada mtitón-
jada, jeṯseꞌe mnu̱vampéṯjada aṯs kaj̱x.
12Tukxo̱o̱ndu̱kta tseꞌe o̱o̱y ku veꞌe veꞌem
myaktonda, ku̱x myakmo̱o̱ydinupeꞌe je̱
maj̱a̱ o̱ꞌyin jem̱ tsapjo̱o̱tm, ku̱x veꞌemeꞌe
du̱jomtoondi du̱titoondi je̱ Nteꞌyam je̱
yꞌayook ko̱jtsnajxpataj̱kta juuꞌ veꞌe joo-
jntykidu tooꞌvaj̱kp jeṯs kaꞌa veꞌe miitsta.

Je̱ kaan tukmuꞌaꞌixmojkin
(Mr. 9.49-50; Lc. 14.34-35)

13 ’Miitsta xa veꞌe je̱ kaan joꞌn yaja
naxviijn. Ax paṉ tó̱kinup tseꞌe je̱ kaan je̱
tyaꞌmu̱tsin, ¿vintso̱seꞌe jadoꞌk nax tyaꞌ-

mu̱tsinuvat? Kaꞌats jeꞌ̱e̱ veꞌe yꞌuktoonnit,
yakꞌu̱xko̱ꞌo̱nupeꞌe jej̱a tooꞌ aajy jeṯseꞌe je̱
jayu ñu̱tee̱ꞌ̱nju̱t tyuktee̱ꞌ̱nju̱t.

Je̱ taꞌ̱kxpa tukmuꞌaꞌixmojkin
(Mr. 4.21-25; Lc. 8.16-18)

14 ’Miits xa veꞌe je̱ taꞌ̱kxpa joꞌn yaja
naxviijn. Toꞌk je̱ kajpu̱n juuꞌ veꞌe jem̱
ko̱pk kaj̱xm, kaꞌa tseꞌe yꞌo̱ya jeṯseꞌe yaky-
oꞌotsu̱t. 15Kaꞌa xa veꞌe je̱ taꞌ̱kxpa yak-
naꞌ̱aḵ jeṯseꞌe ti yaktuknaxjópu̱t; kaj̱xm
jeꞌ̱e̱ veꞌe yakpu̱m jeṯseꞌe du̱kutaꞌ̱kxu̱t
anañu̱joma je̱ jáyuda juuꞌ veꞌe jep̱ tu̱jkp.
16Nay veꞌempats miitseꞌeda, veꞌem ax
joꞌn je̱ taꞌ̱kxpa je̱ nu̱may jayu du̱ku-
tu̱ꞌkx, yaknu̱keꞌ̱xnatáḵada je̱ yꞌo̱y jeꞌ̱e̱
jej̱a je̱ jayu vyinkujk; ku jeꞌ̱e̱ veꞌe du̱ꞌíx-
tat je̱ yꞌo̱y jeꞌ̱e̱ juuꞌ veꞌe mtoondup, yak-
máj̱adap yakjaanchadapts jeꞌ̱e̱ veꞌe je̱
nTeeꞌamda, juuꞌ veꞌe jem̱ tsapjo̱o̱tm.
O̱y jeꞌ̱e̱ veꞌe je̱ Moisés je̱ pyavaꞌnu̱n

(Lc. 16.16-17)
17 ’Kaꞌa xa miitseꞌe mvinmáydat

jeṯs jeꞌ̱e̱ aṯseꞌe nnu̱miin jeṯs aṯseꞌe
nyakkutó̱kiyu̱t je̱ Moisés je̱ pyavaꞌnu̱n
jeṯs juuꞌ veꞌe jyavyej̱ttu je̱ Nteꞌyam
je̱ yꞌayook ko̱jtsnajxpataj̱kta. Ka jeꞌ̱e̱
kaj̱xapts aṯseꞌe nmiijn jeṯs aṯs jeꞌ̱e̱ veꞌe
nyakkutó̱kiyu̱t; jeꞌ̱e̱ kaj̱xeꞌe jeṯs aṯs jeꞌ̱e̱
veꞌe nkutyónu̱t jeṯs aṯseꞌe nko̱jtsvaꞌatsu̱t
ti veꞌe tyijp. 18Tyú̱vam xa aṯs miitseꞌe
nnaa̱j̱mada, namvaateꞌe yꞌit ya̱ tsajmit
it jeṯs ya̱ naxviijnit it, tonkáx̱jup tseꞌe
nu̱jom je̱ pavaꞌnu̱n; du̱maj̱a du̱mootska
jeꞌ̱e̱ veꞌe je̱ pavaꞌnu̱n, tonkáx̱jupts
jeꞌ̱e̱ veꞌe. 19 Jeꞌ̱e̱ kaj̱x tseꞌe, paṉ paṉ
xa veꞌe du̱kakutyoomp je̱ pavaꞌnu̱n,
du̱kanu̱maj̱a jeꞌ̱e̱ veꞌe je̱ pavaꞌnu̱n,
jeṯseꞌe veꞌem je̱ jayu du̱tukꞌix, jeꞌ̱e̱ tseꞌe
du̱nu̱piꞌkikáx̱up je̱ jayu juuꞌ veꞌe ijttup
jem̱ je̱ Nteꞌyam yꞌam kyaꞌ̱m; ax paṉ paṉ
tseꞌe du̱kutyoomp je̱ pavaꞌnu̱n jeṯseꞌe
veꞌem je̱ jayu du̱tukꞌix, ñu̱máj̱apts jeꞌ̱e̱
veꞌe jem̱ je̱ Nteꞌyam yꞌam kyaꞌ̱m. 20Ku̱x
veꞌem aṯs miitseꞌe nnaa̱j̱mada, veꞌem xa

veꞌe du̱tsaḵ jeṯseꞌe nu̱yojk o̱y xtóndat
juuꞌ veꞌe je̱ Nteꞌyam chaj̱kp jeṯs kaꞌa
veꞌe juuꞌ veꞌe tyoondup je̱ tsaptu̱jkpit
yakꞌixpaj̱kpataj̱k jeṯs je̱ fariseotaj̱k. Paṉ
kaꞌa tseꞌe veꞌem xtonda, kaꞌa tseꞌe
mtáḵadat jem̱ je̱ Nteꞌyam yꞌam kyaꞌ̱m.

Ku je̱ jayu jyo̱tmaꞌaty
(Lc. 12.57-59)

21 ’Ta̱ veꞌe xꞌamo̱tunaxta ku veꞌe
jidu̱ꞌu̱m je̱ ju̱jpit jayu yaknu̱u̱jmidi:
“Kaꞌa tseꞌe myakjayuꞌo̱o̱ꞌktat, ku̱x
jyapaṉa paṉ paṉeꞌe yakjayuꞌo̱o̱ꞌkp,
yakmo̱ꞌo̱pts jeꞌ̱e̱ veꞌe je̱ tsaachpaatu̱n.”
22Ax nmu̱u̱jmidupts aṯs miitseꞌe jeṯs
jyapaṉa paṉ paṉeꞌe je̱ yꞌuts je̱ yꞌajch
ukpu̱ je̱ yꞌuts je̱ chaꞌ̱a̱ du̱muꞌej̱kjup,
yakto̱kimpayo̱ꞌo̱yupts jeꞌ̱e̱ veꞌe.
Paṉ paṉeꞌe je̱ yꞌuts je̱ yꞌajch ukpu̱
je̱ yꞌuts je̱ chaꞌ̱a̱ du̱vinko̱jtspej̱tp,
to̱kimpayo̱ꞌo̱yjadapts jeꞌ̱e̱ veꞌe paṉ paṉ
jatyeꞌe du̱nu̱máj̱idup jep̱ tsaptu̱jkp.
Paṉ paṉ tseꞌe ka víjap du̱tijp je̱ yꞌuts je̱
yꞌajch ukpu̱ je̱ yꞌuts je̱ chaꞌ̱a,̱ kutsaꞌ̱ag̱a
tseꞌe jeṯseꞌe jem̱ jaṉjo̱o̱tm yakpaa̱m̱nit.

23 ’Ax veꞌem tseꞌe, paṉ myaknaj̱kxtup
xa veꞌe je̱ myax̱ta joma veꞌe je̱ Nteꞌyam
xvinjávada xvintsaꞌ̱ag̱ada, jeṯseꞌe jem̱
xjaaꞌmyéṯstat jeṯs mmuꞌej̱kju̱dupeꞌe nu̱-
toꞌk je̱ mꞌutsta je̱ mꞌajchta ukpu̱ nu̱-
toꞌk je̱ mꞌutsta je̱ mtsaꞌ̱aḏa, 24maso̱ꞌo̱k-
tanumts jej̱a je̱ myax̱ta jeṯseꞌe naj̱kx
tooꞌvaj̱kp jeꞌ̱e̱ xmaa̱ṯnamyujo̱tꞌó̱yajada,
vanꞌit tseꞌe mvimpijttinuvat jeṯseꞌe je̱
myax̱ta je̱ Nteꞌyam xtukkaṯáḵadat.

25 ’Paṉ jem̱ xa veꞌe paṉeꞌe
mnu̱xaꞌ̱ai̱jidup jeṯseꞌe xmaa̱ṯnaj̱kxta
jej̱a je̱ yakkutojkpa vyinkujk,
tukmaa̱ṯko̱jtsꞌó̱yada tseꞌe jej̱a tooꞌ aajy,
veꞌem tseꞌe jem̱ je̱ to̱kin payo̱ꞌyva
kyaꞌ̱m mkayakpám̱dat. Ku̱x paṉ
mpaa̱j̱mju̱dup xa veꞌe jem̱ je̱ to̱kin
payo̱ꞌyva kyaꞌ̱m, je̱ to̱kin payo̱ꞌyva
tseꞌe jem̱ je̱ tojpa kyaꞌ̱m mpám̱jadap
jeṯseꞌe mpoxu̱ntaḵpám̱jadat. 26Tyú̱vam
xa aṯseꞌe nvaꞌañ jeṯs kaꞌajameꞌe

mpítsumdat jep̱ poxu̱ntu̱jkp viꞌnameꞌe
xkakuveṯta nu̱jom juuꞌ veꞌe myó̱jidup.

Ku je̱ jayu je̱ navyaj̱ku̱n
du̱yakvintsaꞌ̱kintó̱ki

27 ’Ta̱ veꞌe xꞌamo̱tunaxta ku
veꞌe jidu̱ꞌu̱m yakkaṯs: “Kaꞌa tseꞌe
xyakvintsaꞌ̱kintó̱kidat je̱ navyaj̱ku̱n.”
28Ax aṯsts miitseꞌe nnu̱u̱jmidup jeṯs
o̱pyaṉa paṉ paṉeꞌe du̱nu̱ꞌixp toꞌk je̱
taꞌ̱ax̱taj̱k jeṯseꞌe du̱tsaḵ jeṯseꞌe du̱maa̱ṯ-
nayjayép̱ju̱t, ta̱ tseꞌe jem̱ jyaꞌvin kaj̱xm
je̱ taꞌ̱ax̱taj̱k du̱tukmaa̱ṯyakvintsaꞌ̱kintó̱ki
je̱ navyaj̱ku̱n.

29 ’Paṉ myakto̱kintoojnju̱dup xa veꞌe
je̱ mꞌakaꞌyu̱n viijnda, tunyakpítsumda
tseꞌe jeṯseꞌe xꞌu̱xkojtat, ku̱x nu̱yojk o̱y
jeꞌ̱e̱ veꞌe jeṯseꞌe toꞌk viijn je̱ mniꞌkxta
je̱ mko̱pkta xyakkutó̱kidat jeṯs kaꞌa
veꞌe ku veꞌe nu̱jom je̱ mniꞌkxta je̱
mko̱pkta yakpaa̱m̱nit jem̱ jaṉjo̱o̱tm.
30Paṉ myakto̱kintoojnju̱dup xa veꞌe je̱
mꞌakaꞌyu̱n kaꞌ̱aj̱ta, tunku̱spoxta tseꞌe
jeṯseꞌe xꞌu̱xvívuptat, ku̱x nu̱yojk o̱y jeꞌ̱e̱
veꞌe jeṯseꞌe toꞌk viijn je̱ mniꞌkxta je̱
mko̱pkta xyakkutó̱kidat jeṯs kaꞌa veꞌe
ku veꞌe nu̱jom je̱ mniꞌkxta je̱ mko̱pkta
yakpaa̱m̱nit jem̱ jaṉjo̱o̱tm.

Ku je̱ yaaꞌtyaj̱k je̱
ñu̱daꞌ̱ax̱ du̱maso̱o̱kni

(Mt. 19.9; Mr. 10.11-12; Lc. 16.18)
31 ’Ko̱jtstuva tseꞌe je̱ jayu jidu̱ꞌu̱m:

“ep̱yaṉa xa veꞌe paṉ paṉeꞌe je̱ ñu̱daꞌ̱ax̱
du̱maso̱ꞌo̱kuvaannup, tun vinko̱pkts jeꞌ̱e̱
veꞌe jeṯseꞌe tooꞌvaj̱kp du̱mo̱ꞌo̱t je̱ ñaḵ
joma veꞌe yakꞌíxu̱t jeṯs kaꞌa jeꞌ̱e̱ veꞌe
du̱ꞌuknu̱daꞌ̱ax̱ini.” 32Ax aṯsts miitseꞌe
nnu̱u̱jmidup jeṯs paṉ paṉ yaaꞌtyaj̱keꞌe
du̱maso̱o̱knup je̱ ñu̱daꞌ̱ax̱, paṉ ka jeꞌ̱e̱
kaj̱xap ku veꞌe je̱ ñu̱daꞌ̱ax̱ du̱yakvintsaꞌ̱k-
intó̱ki je̱ navyaj̱ku̱n, je̱ yaaꞌtyaj̱k kaj̱x
tseꞌe je̱ taꞌ̱ax̱taj̱k du̱yakvintsaꞌ̱kintó̱ki je̱
navyaj̱ku̱n ku veꞌe je̱ viijnk yaaꞌtyaj̱k
du̱pu̱k. Ax jeꞌ̱e̱ tseꞌe juuꞌ veꞌe u̱xꞌo̱o̱k du̱-
paj̱kp je̱ taꞌ̱ax̱taj̱k juuꞌ veꞌe je̱ ñu̱yaaꞌy

tu̱myaso̱o̱kjini, nay yakvintsaꞌ̱kintó̱ki-
vapts jeꞌ̱e̱ veꞌe je̱ navyaj̱ku̱n.

Ku je̱ jayu je̱ Nteꞌyam
du̱yaknaxy ukpu̱ ti jaty

33 ’Ta̱ veꞌe xꞌamo̱tunajxtuva ku veꞌe
jidu̱ꞌu̱m je̱ ju̱jpit jayu yaknu̱u̱jmidi: “Ku-
tyonu̱ je̱ vaandu̱k juuꞌ veꞌe tu̱xpu̱m paṉ
je̱ Nteꞌyameꞌe tu̱xyaknaxy.” 34Ax aṯsts
miitseꞌe nnu̱u̱jmidup jeṯs kaꞌa veꞌe je̱
Nteꞌyam xyaknáxtat ku veꞌe je̱ vaan-
du̱k xpam̱da. Ni kaꞌa tseꞌe je̱ tsapjo̱o̱t-
mit it xyaknáxtat. Paṉ veꞌem xa veꞌe
xtonda, veꞌemts jeꞌ̱e̱ veꞌe ax joꞌn je̱
Nteꞌyam ku̱xyaknajxti, ku̱x jem̱eꞌe je̱
Nteꞌyam je̱ kyutojku̱n tsu̱u̱jntku̱n. 35Kaꞌa
tseꞌe ya̱ naxviijnit it xyaknajxtuvat.
Paṉ veꞌem xa veꞌe xtonda, veꞌemts
jeꞌ̱e̱ veꞌe ax joꞌn je̱ Nteꞌyam ku̱xyak-
najxti, ku̱x veꞌem yaꞌ̱a̱ veꞌe ya̱ naxvi-
ijnit it ax joꞌn je̱ vaꞌkpej̱tu̱n joma veꞌe
je̱ Nteꞌyam je̱ tyek ku̱du̱yukkáṉ. Kaꞌa
tseꞌe je̱ Jerusalén xyaknajxtuvat. Paṉ
veꞌem xa veꞌe xtonda, veꞌemts jeꞌ̱e̱ veꞌe
ax joꞌn je̱ Nteꞌyam ku̱xyaknajxtuva, ku̱x
je̱ Maj̱a̱ Yakkutojkpa jeꞌ̱e̱ veꞌe je̱ kya-
jpu̱n. 36Ni je̱ mkuvajka tseꞌe xkayakna-
jxtuvat, ku̱x kaꞌa veꞌe mꞌo̱ꞌyixjada jeṯ-
seꞌe xyakvimpíttat o̱tyoꞌka je̱ mvaajyta
yaḵ uk po̱o̱ꞌp. 37 Jidu̱ꞌu̱meꞌe mvaꞌan-
dat “veꞌem” ukpu̱ “kaꞌa”; ku̱x juuꞌ veꞌe
nu̱yojk jaaꞌkyakko̱jtsp, je̱ ko̱ꞌo̱yjáyuvapts
jeꞌ̱e̱ veꞌe du̱yakjéj̱ip.

Ku je̱ jayu du̱tonu̱mpit
juuꞌ veꞌe ka ó̱yap

(Lc. 6.29-30)
38 ’Ta̱ veꞌe xꞌamo̱tunajxtuva ku veꞌe

jidu̱ꞌu̱m yakkaṯs: “Paṉ paṉeꞌe je̱ jayu je̱
vyiijn du̱yakmaꞌtp, je̱ tyaa̱ṯs du̱yakvajn-
tkp, nay vanxú̱pjyam tseꞌe yaktoonnu-
vat.” 39Ax aṯsts miitseꞌe nnu̱u̱jmidup jeṯs
kaꞌa veꞌe xtonu̱mpijtjadat juuꞌ veꞌe ka
ó̱yap paṉ paṉeꞌe mmuto̱kintoojnju̱dup;
ñojkꞌó̱y xa veꞌe, paṉ paṉeꞌe mꞌaku-
paꞌ̱kxijidup toꞌk adoꞌom aaj, mo̱o̱yduva

tseꞌe jadoꞌk adoꞌom jeṯseꞌe mjaaꞌkꞌaku-
paꞌ̱kxajadat. 40Paṉ paṉ tseꞌe mnu̱x-
aꞌ̱aa̱vaajnju̱dup jeṯseꞌe je̱ mvitu̱paꞌtk
mpaj̱ku̱xjada, maso̱o̱ktuva tseꞌe jeṯseꞌe je̱
mvitu̱niꞌkx mpaj̱ku̱xjadat. 41Paṉ myak-
tukꞌakee̱ꞌ̱yidup xa veꞌe jeṯseꞌe juuꞌ xpat-
sám̱dat kojkm legua, ax mpatsám̱dap
tseꞌe jakojkm legua. 42 ep̱yaṉa paṉ
paṉeꞌe juuꞌ mꞌamó̱tuju̱dup, mmo̱ꞌo̱dap
tseꞌe; paṉ paṉ tseꞌe juuꞌ anuuꞌkx mꞌamó̱-
tuju̱dup, kaꞌa tseꞌe xtsoꞌoxpáḵtat.

Tso̱kta je̱ jayu paṉ paṉeꞌe
mtsoꞌoxpaj̱kju̱dup
(Lc. 6.27-28, 32-36)

43 ’Ta̱ veꞌe xꞌamo̱tunajxtuva ku veꞌe
jidu̱ꞌu̱m yakkaṯs: “Tso̱kta paṉ paṉeꞌe
mtso̱jkju̱dup; kaꞌa tseꞌe xtsó̱ktat paṉ
paṉeꞌe mtsoꞌoxpaj̱kju̱dup.” 44Ax aṯsts
miitseꞌe nnu̱u̱jmidup: Tso̱kta paṉ paṉeꞌe
mtsoꞌoxpaj̱kju̱dup, amó̱tuda je̱ Nteꞌyam
jeṯseꞌe du̱kunooꞌkxu̱t paṉ paṉeꞌe
mko̱ꞌo̱ñu̱ko̱jtsijidup, o̱tyoojnjada paṉ
paṉeꞌe mko̱ꞌo̱tyoojnju̱dup, nu̱tsapko̱tsta
jeṯseꞌe je̱ Nteꞌyam o̱y tyoꞌnu̱xjadat paṉ
paṉeꞌe mvinko̱jtspej̱tju̱dup jeṯs paṉ
paṉeꞌe mjomtoojnju̱dup mtitoojnju̱dup,
45 ax veꞌem tseꞌe mnu̱keꞌ̱xnatáḵadat jeṯs
nTeeꞌimdupeꞌe je̱ Nteꞌyam, juuꞌ veꞌe
jem̱ tsapjo̱o̱tm. Ku̱x ku xa veꞌe je̱ aampa
xaa̱j̱ du̱yakpítsum, tyuknu̱ꞌaampyts
jeꞌ̱e̱ veꞌe juuꞌ veꞌe o̱y jayu jeṯs juuꞌ
veꞌe ko̱ꞌo̱y jayu, yakjéj̱ipts jeꞌ̱e̱ veꞌe
je̱ tooj jeṯseꞌe du̱yaknu̱tuꞌuj paṉ paṉ
jatyeꞌe tu̱v jáyuvidup joojntykidup,
nay veꞌempa tseꞌe paṉ paṉ jatyeꞌe
jomjáyuvidup tijáyuvidup jeṯseꞌe
jyomjoojntykada tyijoojntykada. 46Paṉ
jeꞌ̱ej̱yji xa miitseꞌe mtso̱jktup paṉ paṉeꞌe
mtso̱jkju̱dup, ¿ti o̱ꞌyin tseꞌe mpáḵtap
jeꞌ̱e̱ kaj̱x? Je̱ kupaꞌ̱mu̱n paḵmojkpa paat
xa veꞌe veꞌem jyátu̱kada.

47 ’Paṉ jeꞌ̱ej̱yji veꞌe mko̱jtspo̱o̱ꞌkxtup
juuꞌ veꞌe mmaa̱ṯnayjaꞌvijidup, ¿ti o̱ꞌy-
ints miitseꞌe mtoondup jeṯs kaꞌa veꞌe je̱
viijnk jáyuda?, ku̱x nay vanxú̱pjyameꞌe

du̱toonduva paṉ paṉ jatyeꞌe je̱ Nteꞌyam
du̱kaꞌíxada. 48Vaꞌajts tseꞌe mnaajkꞌijtji-
dinit, veꞌem ax joꞌn ñaajkꞌítju̱ vaꞌajts je̱
nTeeꞌamda, juuꞌ veꞌe jem̱ tsapjo̱o̱tm.

Ku je̱ jayu je̱ yꞌo̱y jeꞌ̱e̱ du̱tún

6 ’Ku xa veꞌe xtonda je̱ yꞌo̱y jeꞌ̱e,̱ ka
jeꞌ̱e̱ kaj̱xap tseꞌe xtóndat jeṯseꞌe je̱

jayu du̱ꞌíxtat juuꞌ veꞌe mtoondup. Paṉ
jeꞌ̱e̱ kaj̱x xa veꞌe veꞌem xtonda jeṯseꞌe je̱
jayu mꞌíxjadat, kaꞌa tseꞌe o̱y mtonu̱mpi-
jtu̱xjadat je̱ nTeeꞌamda, juuꞌ veꞌe jem̱
tsapjo̱o̱tm. 2 Jeꞌ̱e̱ kaj̱x tseꞌe, ku tseꞌe
xputáḵadat jeꞌ̱e̱ paṉ paṉ jatyeꞌe kati-
hꞌijtu̱xju̱dup, kaꞌa tseꞌe anañu̱joma je̱
jayu xtuknu̱jávadat, ku̱x veꞌemeꞌe jyá-
tu̱kada jep̱ tsaptu̱jkp jeṯs jej̱a tooꞌ aajy
paṉ paṉ jatyeꞌe mej̱tsꞌaajta mej̱tsjo̱o̱tta.
Jeꞌ̱e̱ kaj̱xts jeꞌ̱e̱ veꞌe veꞌem du̱tonda jeṯ-
seꞌe je̱ jayu yꞌo̱ñu̱kó̱tsajadat. Tyú̱vam xa
aṯs miitseꞌe nnaa̱j̱mada jeṯs kaꞌa veꞌe o̱y
je̱ Nteꞌyam tyonu̱mpijtu̱xjadat, nvaatani
jeꞌ̱e̱ veꞌe ku veꞌe yakꞌo̱ñu̱ko̱jtsidi. 3Ax
kuts miitseꞌe je̱ jayu xmo̱ꞌo̱dat juuꞌ veꞌe
katihꞌijtu̱xju̱dup, veꞌem tseꞌe xtóndat jeṯ-
seꞌe ni paṉa du̱kanu̱jávat. 4Paṉ veꞌem
tseꞌe xtonda, o̱y tseꞌe mtonu̱mpijtu̱xja-
dat je̱ nTeeꞌamda, juuꞌ veꞌe du̱ꞌixp nu̱jom
juuꞌ veꞌe kanu̱keꞌ̱xnataj̱kip jej̱a je̱ jayu
vyinkujk.

Ku je̱ jayu chapkaṯs
(Lc. 11.2-4)

5 ’Ku miitseꞌe mtsapkó̱tstat, kaꞌa tseꞌe
veꞌem mtsapkó̱tstat ax joꞌn jeꞌ̱eḏa juuꞌ
veꞌe mej̱tsꞌaajta mej̱tsjo̱o̱tta, ténip tseꞌe
chapko̱tsta jep̱ tsaptu̱jkp jeṯs joma veꞌe
je̱ tooꞌ ñavyinnaxyju̱, jeꞌ̱e̱ kaj̱xts jeꞌ̱e̱
veꞌe veꞌem du̱tonda jeṯseꞌe je̱ jayu yꞌíx-
jadat ku veꞌe chapko̱tsta. Tyú̱vam xa
aṯs miitseꞌe nnaa̱j̱mada jeṯs kaꞌa veꞌe o̱y
je̱ Nteꞌyam tyonu̱mpijtu̱xjadat, nvaatani
jeꞌ̱e̱ veꞌe ku veꞌe je̱ jayu veꞌem yꞌíx-
jada. 6Ax kuts miitseꞌe mtsapkó̱tstat,
táḵadats jep̱ mtu̱jkp, akaꞌ̱aḏa je̱ mtaj̱k,
vanꞌit tseꞌe xmukó̱tstat je̱ nTeeꞌamda,

juuꞌ veꞌe jem̱ tsapjo̱o̱tm. Paṉ veꞌem
tseꞌe xtonda, o̱y tseꞌe mtonu̱mpijtu̱xja-
dat je̱ nTeeꞌamda, juuꞌ veꞌe du̱ꞌixp nu̱jom
juuꞌ veꞌe kanu̱keꞌ̱xnataj̱kip jej̱a je̱ jayu
vyinkujk.

7 ’Ku veꞌe mtsapkó̱tstat, kaꞌa tseꞌe
xko̱jtsu̱mpíttat xko̱jtsꞌataj̱tat, veꞌem
ax joꞌn jyátu̱kada paṉ paṉ jatyeꞌe
je̱ Nteꞌyam du̱kaꞌíxada, veꞌemeꞌe
vyinmayda jeṯs amo̱tunáxjadap jeꞌ̱e̱ veꞌe
je̱ Nteꞌyam ku veꞌe o̱o̱y tyunko̱tsta.
8Kaꞌats miitseꞌe veꞌem mjátu̱kadat, ku̱x
namkaꞌana miitseꞌe je̱ Nteꞌyam juuꞌ
xꞌamó̱tuda, ñu̱jaꞌvipts jeꞌ̱e̱ veꞌe juuꞌ
veꞌe mkaꞌijtu̱xju̱dup. 9 Jidu̱ꞌu̱m tseꞌe
mtsapkó̱tstat:
A̱aṯs je̱ nTeeꞌ,
tsapjo̱o̱tm xa mits jem̱eꞌe,
vaꞌajts aaj vaꞌajts jo̱o̱tts mitseꞌe,
jeṯseꞌe myakvinjávat myakvintsaꞌ̱ag̱at.
10Yakmiinni toꞌk aaj je̱ mkutojku̱n.
Veꞌem ax joꞌn jem̱ tsapjo̱o̱tm tyunju̱ juuꞌ

mitseꞌe mtsaj̱kp,
veꞌem tseꞌe tyoojnjuvat yaja naxviijn.
11Mo̱o̱yk aa̱ṯs u̱xyam je̱ kaaky je̱

naa̱j̱ juuꞌ aa̱ṯseꞌe jó̱vum xaa̱j̱
ntukjoojntykip.

12Mee̱ꞌ̱kxjik aa̱ṯs je̱ nto̱kin,
veꞌem ax joꞌn aa̱ṯseꞌe nto̱kin-

mee̱ꞌ̱kxpa paṉ paṉ jaty aa̱ṯseꞌe
xmuto̱kintoomp.

13Kadi aa̱ṯs toꞌk aaj xmasaꞌ̱aḵ jeṯs aa̱ṯ-
seꞌe nkaꞌat jem̱ je̱ ko̱ꞌo̱yjáyuvap yꞌam
kyaꞌ̱m;

mitsts aa̱ṯseꞌe xꞌíxup xjayép̱up,
xꞌaxajtókup,

veꞌemts aa̱ṯseꞌe xkahꞌamaa̱ḏaagat je̱ ky-
o̱ꞌo̱y jeꞌ̱e.̱

Ku̱x xaꞌ̱ma kaj̱x mitseꞌe xkaꞌ̱ma je̱ kuto-
jku̱n, je̱ maḵkin, jeṯs je̱ maj̱in. Amén.

14 ’Paṉ mto̱kinmee̱ꞌ̱kxtup xa miitseꞌe
paṉ paṉeꞌe mmuto̱kintoojnju̱dup, mto̱k-
inmee̱ꞌ̱kxjadap tseꞌe je̱ nTeeꞌamda, juuꞌ
veꞌe jem̱ tsapjo̱o̱tm; 15 ax paṉ kaꞌa tseꞌe
xto̱kinmee̱ꞌ̱kxta je̱ jayu juuꞌ veꞌe mmu-

to̱kintoojnju̱dup, nay kaꞌava tseꞌe je̱
nTeeꞌamda mto̱kinmee̱ꞌ̱kxju̱duvat.

Ku je̱ jayu yꞌayooja
16 ’Ku xa miitseꞌe mꞌayoojadat, kaꞌa

tseꞌe je̱ mviijnda je̱ mꞌaajta xyakmaꞌat-
tat, veꞌem ax joꞌn jyátu̱kada jeꞌ̱eḏa juuꞌ
veꞌe ijttup mej̱tsꞌaajta mej̱tsjo̱o̱tta, ku̱x
veꞌem jeꞌ̱e̱ veꞌe jyátu̱kada jeṯseꞌe je̱ jayu
du̱nu̱jávadat jeṯs ayoojidup jeꞌ̱e̱ veꞌe.
Tyú̱vam xa aṯs miitseꞌe nnaa̱j̱mada jeṯs
kaꞌa veꞌe o̱y je̱ Nteꞌyam tyonu̱mpijtu̱x-
jadat, nvaatani jeꞌ̱e̱ veꞌe ku veꞌe je̱
jayu yꞌíxjada jeṯs ayoojidupeꞌe. 17Ax mi-
its, ku tseꞌe mꞌayoojadat, navyimpoj-
jada nayꞌapojjada jeṯseꞌe o̱y mnavyo̱o̱ꞌk-
jadat, 18 veꞌem tseꞌe je̱ jayu du̱kanu̱já-
vadat jeṯs mꞌayoojidupeꞌe. Paṉ veꞌem
tseꞌe xtonda, o̱y tseꞌe mtonu̱mpijtu̱xja-
dat je̱ nTeeꞌamda, juuꞌ veꞌe du̱ꞌixp nu̱jom
juuꞌ veꞌe kanu̱keꞌ̱xnataj̱kip jej̱a je̱ jayu
vyinkujk.

Je̱ o̱ꞌyin juuꞌ veꞌe jem̱ tsapjo̱o̱tm
(Lc. 12.33-34)

19 ’Kaꞌa tseꞌe xnu̱paj̱kpéṯtat je̱ o̱ꞌyin
juuꞌ veꞌe yaja naxviijn, joma veꞌe je̱ tó̱-
tu̱k juuꞌ jaty du̱tukkaꞌyini, joma veꞌe juuꞌ
jaty vyinto̱ki, jeṯs joma veꞌe je̱ mee̱ꞌ̱tspa
tyáḵada; 20ñojkꞌó̱yeꞌe xnu̱paj̱kpéṯtat je̱
o̱ꞌyin juuꞌ veꞌe jem̱ tsapjo̱o̱tm, joma veꞌe
je̱ tó̱tu̱k juuꞌ jaty du̱katukkaya, joma veꞌe
juuꞌ jaty kyavinto̱ki, jeṯs joma veꞌe je̱
mee̱ꞌ̱tspa kyatáḵada. 21Ku̱x paṉ joma xa
veꞌe yꞌit juuꞌ veꞌe mꞌíxtup mjayej̱ptup,
nay jee̱j̱yam tseꞌe yꞌijtpa je̱ mjo̱o̱tta je̱
mjaꞌvinda.
Veꞌem xa veꞌe je̱ jayu je̱ vyiijn ax joꞌn

je̱ jayu je̱ jyo̱o̱t je̱ jyaꞌvin
(Lc. 11.34-36)

22–23 ’Veꞌem xa veꞌe je̱ jayu je̱ vyiijn
ax joꞌn je̱ jayu je̱ jyo̱o̱t je̱ jyaꞌvin. Paṉ
o̱y xa veꞌe je̱ mviijnda, mꞌíxtup tseꞌe o̱y.
Ax paṉ maꞌat tseꞌe je̱ mviijnda, ko̱o̱ꞌts
tseꞌe je̱ mniꞌkxta je̱ mko̱pkta tyañ. Nay

veꞌempats jeꞌ̱e̱ veꞌe maa̱ṯ je̱ mjo̱o̱tta je̱
mjaꞌvinda. Paṉ vaꞌajts tseꞌe je̱ mjo̱o̱tta je̱
mjaꞌvinda, je̱ yꞌo̱y jeꞌ̱e̱ tseꞌe mtoondup;
ax paṉ mꞌajo̱o̱tidup tseꞌe je̱ kyo̱ꞌo̱y jeꞌ̱e̱
jeṯseꞌe vintok mꞌitta, je̱ kyo̱ꞌo̱y jeꞌ̱e̱ tseꞌe
mtoondup, veꞌemts miitseꞌeda ax joꞌn je̱
jayu juuꞌ veꞌe ijtp jej̱a ako̱o̱ꞌts it jaa̱ṯ jeṯ-
seꞌe nu̱yojk kuko̱o̱ꞌts tyañ jeṯs kaꞌa veꞌe
je̱ viints jayu.

Je̱ Nteꞌyam jeṯs je̱ meen
(Lc. 16.13)

24 ’Ni paṉa xa veꞌe kyaꞌo̱ꞌyixju̱ jeṯ-
seꞌe mej̱tsk je̱ vyintsáṉ du̱jayép̱u̱t, ku̱x
toꞌkeꞌe du̱tsó̱ku̱t, jadoꞌk tseꞌe du̱tsoꞌox-
páḵu̱t, toꞌkeꞌe du̱mutónu̱t du̱mupáḵu̱t,
jadoꞌk tseꞌe du̱viijnkꞌíxu̱t. Nay veꞌempa
tseꞌe je̱ jayu juuꞌ veꞌe jem̱ je̱ meen kyaꞌ̱m
naajkꞌijtjup, kaꞌats jeꞌ̱e̱ veꞌe yꞌo̱ꞌyixju̱ jeṯ-
seꞌe je̱ Nteꞌyam du̱panaj̱kxu̱t.

Yꞌixp jyayejpp tseꞌe je̱ Nteꞌyam
paṉ paṉ jaty je̱ yꞌónu̱k

(Lc. 12.22-31)
25 ’Jeꞌ̱e̱ kaj̱xts aṯs miitseꞌe nnaa̱j̱mada,

kaꞌa tseꞌe xvinmáydat je̱ mkaakyta je̱
mnaa̱j̱ta ti veꞌe mtukjoojntykadap, ni
kaꞌa tseꞌe xvinmaayduvat je̱ mvitta je̱
mxo̱xta juuꞌ veꞌe mjayép̱tap. Ñu̱máj̱ip
jeꞌ̱e̱ veꞌe nu̱yojk ku veꞌe je̱ jayu jyoojn-
tyka jeṯs kaꞌa veꞌe je̱ kaaky je̱ naa̱j̱ juuꞌ
veꞌe jyayejpp; ñu̱máj̱ip jeꞌ̱e̱ veꞌe nu̱yojk
je̱ jayu je̱ ñiꞌkx je̱ kyo̱pk jeṯs kaꞌa veꞌe
je̱ vit je̱ xo̱x juuꞌ veꞌe jyayejpp. 26 Ixta
vintso̱ veꞌe je̱ jey̱yva táṉu̱k kyaniꞌipta,
kaꞌa tseꞌe je̱ taa̱j̱m du̱paḵmokta, kaꞌa
tseꞌe tii joma veꞌe du̱yakꞌíttat je̱ tyukjoo-
jntykinda; ó̱yam tseꞌe vyeꞌema, yakjoo-
jntykijidup tseꞌe je̱ nTeeꞌamda, juuꞌ veꞌe
jem̱ tsapjo̱o̱tm. Kadi xvinmayda, nu̱y-
ojk xa miitseꞌe o̱o̱y xtunjaaꞌknu̱máj̱ada
jeṯs kaꞌa veꞌe je̱ jey̱yva táṉu̱k. 27 Jyatun-
vinmay jeꞌ̱e̱ veꞌe, ¿paṉts miitseꞌeda juuꞌ
veꞌe o̱ꞌyixjup jeṯseꞌe ñaajkyó̱nju̱t jadoꞌk
noox?

28 ’¿Ax tyaj̱x tseꞌe xvinmayda je̱ mvitta
je̱ mxo̱xta? Ixta vintso̱ veꞌe je̱ ojts jaa̱ṯit
pu̱j yee̱ꞌ̱kta, kaꞌa tseꞌe tyonda, kaꞌa
tseꞌe pyiiꞌtta kyo̱jta; 29 ax veꞌemts aṯ-
seꞌe nvaꞌañ jeṯs ó̱yameꞌe je̱ yakkuto-
jkpa Salomón vaꞌajts tsoj tyunnaxyax̱ju̱
yꞌijt, kaꞌa tseꞌe du̱muvaaꞌty ax joꞌn
je̱ pu̱j. 30Paṉ veꞌem tseꞌe je̱ Nteꞌyam
du̱yaktsoju̱pu̱k je̱ aajy je̱ ojts juuꞌ
veꞌe u̱xyam yee̱ꞌ̱kp jeṯseꞌe kep je̱ jaa̱j̱n
pyaatjinit, ¿vintso̱ts jeꞌ̱e̱ veꞌe je̱ Nteꞌyam
mkamo̱ꞌo̱jadat paṉ ti veꞌe mnatyukxó̱x-
jadap? ¡Vee̱ꞌ̱nji xa veꞌe je̱ Nteꞌyam
xjaanchjávada! 31 Jeꞌ̱e̱ kaj̱x tseꞌe, kaꞌa
tseꞌe mnaajkvinmáyjadat jeṯseꞌe mvaꞌan-
dat: “¿Tis vineꞌe nkaꞌyumdap nꞌookum-
dap?”, ukpu̱ “¿Tis vineꞌe nnatyukx-
o̱jxumjadap?” 32Ku̱x nu̱jom jeꞌ̱e̱ veꞌe,
yakvinkó̱pkidupts jeꞌ̱e̱ veꞌe je̱ jayu paṉ
paṉ jatyeꞌe je̱ Nteꞌyam du̱kaꞌíxada; ax je̱
nTeeꞌamda, juuꞌ veꞌe jem̱ tsapjo̱o̱tm, ñu̱-
jaꞌvipts jeꞌ̱e̱ veꞌe paṉ ti u̱u̱ꞌmeꞌe xkaꞌi-
jtjimdup. 33Ax veꞌem tseꞌe, yakvinkó̱p-
kada o̱o̱y jeṯseꞌe mꞌijttinit jem̱ je̱ Nteꞌyam
yꞌam kyaꞌ̱m jeṯseꞌe xtoondinit juuꞌ jeꞌ̱e̱
veꞌe chaj̱kp, veꞌem tseꞌe myakmo̱o̱ydu-
vat juuꞌ veꞌe mkáydap mꞌooꞌktap jeṯs
juuꞌ veꞌe mnatyukxó̱xjadap. 34Kádits xv-
inmayda juuꞌ veꞌe kep mínup, ku̱x jé-̱
japeꞌe kep juuꞌ veꞌe mvinmáydap. Toꞌk
toꞌk je̱ xaa̱j̱, veꞌem tseꞌe je̱ vinmaꞌyu̱n
du̱yakjej̱a.

Kaꞌats u̱u̱ꞌmeꞌe je̱ jayu
nto̱kimpayo̱ꞌyumdat
(Lc. 6.37-38, 41-42)

7 ’Kaꞌats miitseꞌe je̱ jayu xto̱kimpay-
o̱ꞌo̱ydat, veꞌem tseꞌe je̱ Nteꞌyammka-

to̱kimpayo̱ꞌyju̱duvat. 2Ku̱x veꞌem paṉ
vintso̱ veꞌe je̱ jayu xto̱kimpayo̱ꞌo̱yda, nay
vanxú̱pjyam tseꞌe je̱ Nteꞌyam mto̱kim-
payo̱ꞌyju̱duvat; uk paṉ vintso̱ veꞌe je̱
mjáyuvinda, nay je̱ mjáyuvinda tseꞌe
vimpítup. 3 ¿Vintso̱seꞌe yꞌo̱ꞌyixju̱t jeꞌ̱e̱
juuꞌ veꞌe je̱ maj̱a̱ to̱kin du̱maa̱ṯ, jeṯseꞌe
du̱putáḵat je̱ yꞌuts je̱ yꞌajch ukpu̱ je̱ yꞌuts

je̱ chaꞌ̱a̱ juuꞌ veꞌe vee̱ꞌ̱nji je̱ to̱kin du̱-
maa̱ṯ? Veꞌem xa jeꞌ̱e̱ veꞌe ax joꞌn je̱
jayu juuꞌ veꞌe jep̱ vyiimp toꞌk je̱ ku̱p
juuꞌ veꞌe vaꞌajts maj̱ jeṯseꞌe du̱tsaḵ jeṯ-
seꞌe du̱putáḵat je̱ yꞌuts juuꞌ veꞌe je̱ piꞌk
poꞌox tu̱vyintáḵaja. 4Vanꞌit tseꞌe je̱ yꞌuts
du̱nu̱u̱jma: “Vaꞌan aṯs du̱yakpítsumu̱ je̱
piꞌk poꞌox juuꞌ veꞌe jep̱ mviimp.” 5 ¡Mej̱t-
sꞌaaj mej̱tsjo̱o̱t xa jeꞌ̱e̱ veꞌe juuꞌ veꞌe
je̱ maj̱a̱ to̱kin du̱maa̱ṯ! Yaknu̱vaꞌacheꞌe
tooꞌvaj̱kp du̱tsaḵ je̱ maj̱a̱ to̱kin juuꞌ veꞌe
jyayejpp, vanꞌítnum tseꞌe yꞌo̱ꞌyixju̱t jeṯ-
seꞌe du̱putáḵat je̱ yꞌuts je̱ yꞌajch ukpu̱ je̱
yꞌuts je̱ chaꞌ̱a̱ juuꞌ veꞌe vee̱ꞌ̱nji je̱ to̱kin
du̱maa̱ṯ.

6 ’Kaꞌa tseꞌe je̱ ok xmo̱ꞌo̱dat je̱ Nteꞌyam
jyeꞌ̱e,̱ kaꞌa tseꞌe je̱ mpeerlas xvaj̱jadat
je̱ kee̱m̱. Paṉ mmo̱o̱ydup xa veꞌe, tyuk-
tee̱ꞌ̱ndapts jeꞌ̱e̱ veꞌe jeṯseꞌe mnu̱pojtu̱kja-
dat jeṯseꞌe myakvintó̱kijadat.
Amó̱tuda juuꞌ je̱ Nteꞌyam, íxtada, jeṯs

ko̱jtspo̱o̱ꞌkxta jej̱a taḵꞌaagui
(Lc. 11.9-13; 6.31)

7 ’Amó̱tuda juuꞌ je̱ Nteꞌyam, jeṯseꞌe
myakmo̱ꞌo̱dat; íxtada, jeṯseꞌe xpaaꞌttat;
ko̱jtspo̱o̱ꞌkxta jej̱a taḵꞌaagui, jeṯseꞌe je̱
Nteꞌyam myakꞌavaatsu̱xjadat. 8Ku̱x paṉ
paṉ xa veꞌe je̱ Nteꞌyam juuꞌ du̱ꞌamó̱tup,
yakmo̱ꞌo̱p tseꞌe; paṉ paṉ tseꞌe juuꞌ du̱ꞌíx-
tip, pyaatyp tseꞌe; paṉ paṉ tseꞌe ko̱jt-
spo̱o̱ꞌkxp jej̱a taḵꞌaagui, yakꞌavaatsu̱xjup
tseꞌe je̱ Nteꞌyam.

9 ’Onu̱k teeꞌda ónu̱k taakta, ku xa
veꞌe je̱ mꞌónu̱kta mꞌamó̱tujadat je̱ tsap-
kaaky, ¿je̱ tsaaj tseꞌe mmo̱ꞌo̱dap? 10Ku
tseꞌe mꞌamó̱tujadat je̱ ajkx, ¿je̱ tsaaꞌn
tseꞌe mmo̱ꞌo̱dap? 11Mjako̱ꞌo̱yjáyuvada
xa miitseꞌeda, mnu̱jaꞌvidup tseꞌe jeṯseꞌe
xmo̱ꞌo̱dat je̱ yꞌo̱y jeꞌ̱e̱ je̱ mꞌónu̱kta; ax
je̱ nTeeꞌamda, juuꞌ veꞌe jem̱ tsapjo̱o̱tm,
nu̱yojkts jeꞌ̱e̱ veꞌe du̱mo̱ꞌo̱t je̱ yꞌo̱o̱jyit jeꞌ̱e̱
paṉ paṉ jatyeꞌe amó̱tuju̱dup.

12 ’Ax veꞌem tseꞌe, paṉ vintso̱ xa veꞌe
xtso̱kta jeṯseꞌe je̱ jayu mtoꞌnu̱xjadat,
veꞌemts miits jeꞌ̱e̱ veꞌe xtoojnjiduvat, ku̱x

je̱ Moisés je̱ pyavaꞌnu̱n jeṯs juuꞌ veꞌe
jyavyej̱ttu je̱ Nteꞌyam je̱ yꞌayook ko̱jtsna-
jxpataj̱kta, jeꞌ̱e̱ tseꞌe je̱ jayu du̱tukꞌíxtup
jeṯs ti veꞌe yaktónup ku veꞌe je̱ jayu
ñachó̱kjada vimpit atu̱j.

Je̱ akaꞌ̱a̱ juuꞌ veꞌe mootskji
vyiijn tukmuꞌaꞌixmojkin

(Lc. 13.24)
13 ’Táḵada joma veꞌe je̱ akaꞌ̱a̱ juuꞌ

veꞌe mootskji vyiijn. Ku̱xeꞌe je̱ akaꞌ̱a̱
jeṯs je̱ tooꞌ juuꞌ veꞌe je̱ jayu du̱yak-
naj̱kxp joma veꞌe vyintó̱kidinit, maj̱a̱ vi-
ijnts jeꞌ̱e̱ veꞌe, nu̱mayts jeꞌ̱e̱ veꞌe juuꞌ
veꞌe je̱ tso̱ taj̱kidup. 14Ax je̱ akaꞌ̱a̱ jeṯs je̱
tooꞌ juuꞌ veꞌe je̱ jayu du̱yaknaj̱kxp joma
veꞌe xaꞌ̱ma kaj̱x jyoojntykidinit, piꞌkji
jeṯs mootskjits jeꞌ̱e̱ veꞌe vyiijn, nu̱ꞌeejyjits
jeꞌ̱e̱ veꞌe juuꞌ veꞌe je̱ tso̱ taj̱kidup.

Yaknu̱jaꞌvipts jeꞌ̱e̱ veꞌe je̱
ku̱p vintso̱ veꞌe tyaꞌ̱ma

(Lc. 6.43-44)
15 ’Myakkó̱pkadap tseꞌe o̱o̱y jeꞌ̱e̱ kaj̱xta

paṉ paṉ jatyeꞌe natyijju̱dup je̱ Nteꞌyam
je̱ yꞌayook ko̱jtsnajxpada. Veꞌem xa jeꞌ̱e̱
veꞌeda ax joꞌn je̱ muꞌuk lobo juuꞌ veꞌe
napyaa̱j̱mjup je̱ piꞌk carnero joꞌn jeṯ-
seꞌe jej̱a nu̱may carnero akujk tyaḵa.
16Mnu̱jávadap tseꞌe jeṯs paṉ jeꞌ̱e̱ veꞌeda
ku veꞌe xꞌíxtat vintso̱ veꞌe juuꞌ du̱tonda,
ku̱x kaꞌa xa veꞌe je̱ tsaaydum taa̱j̱m
ukpu̱ je̱ higo taa̱j̱m yaktuk jem̱ ápit
kaj̱xm. 17Nu̱jom je̱ o̱y ju̱ꞌkx ku̱p, je̱ o̱o̱jyit
ju̱ꞌkx tseꞌe yaktaꞌ̱mip; jeṯs nu̱jom je̱ ko̱ꞌo̱y
ju̱ꞌkx ku̱p, je̱ ko̱ꞌo̱y ju̱ꞌkx tseꞌe yaktaꞌ̱mip.
18Kaꞌa tseꞌe je̱ o̱y ju̱ꞌkx ku̱p du̱yaktaꞌ̱ma
je̱ ko̱ꞌo̱y ju̱ꞌkx; ni kaꞌa tseꞌe je̱ ko̱ꞌo̱y ju̱ꞌkx
ku̱p du̱yaktaꞌ̱ma je̱ o̱y ju̱ꞌkx. 19Nu̱jom
tseꞌe je̱ ju̱ꞌkx ku̱p juuꞌ veꞌe du̱kayak-
taꞌ̱mip je̱ o̱o̱jyit ju̱ꞌkx, yakpojxu̱kpts jeꞌ̱e̱
veꞌe jeṯseꞌe jem̱ jaṉjo̱o̱tm yakpaa̱m̱nit.
20Veꞌemts miitseꞌe xnu̱jávadat paṉ paṉ
jatyeꞌe o̱y jayu paṉ paṉ jatyeꞌe ko̱ꞌo̱y
jayu ku veꞌe xꞌíxtat paṉ vintso̱ veꞌe juuꞌ
du̱tonda.

Ka anañu̱jómap xa veꞌe tyáḵadat
jem̱ je̱ Nteꞌyam yꞌam kyaꞌ̱m

(Lc. 13.25-27)
21 ’Ka nu̱jómap xa veꞌe tyáḵadat jem̱

je̱ Nteꞌyam yꞌam kyaꞌ̱m paṉ paṉ jaty aṯ-
seꞌe xtijtup “Vintsáṉ, Vintsáṉ”; jeꞌ̱ej̱yjida
veꞌe paṉ paṉ jatyeꞌe du̱toondup juuꞌ
veꞌe chaj̱kp aṯs je̱ nTeeꞌ, juuꞌ veꞌe jem̱
tsapjo̱o̱tm. 22Nu̱may xa aṯseꞌe xnaa̱j̱-
madat je̱ xaa̱j̱: “Vintsáṉ, Vintsáṉ, mits
je̱ mkutojku̱n kaj̱xts aa̱ṯseꞌe je̱ Nteꞌyam
je̱ yꞌayook nko̱jtsnáxy yꞌijt jeṯs mits je̱
mkutojku̱n kaj̱xts aa̱ṯseꞌe je̱ ko̱ꞌo̱yjáyu-
vap nyakpítsum yꞌijt jem̱ je̱ jayu jyaꞌvin
kaj̱xm, mits je̱ mkutojku̱n kaj̱xts aa̱ṯseꞌe
je̱ mú̱jit atu̱va ntun yꞌijt.” 23Ax vanꞌitts
aṯseꞌe nnaa̱j̱madat: “Ni vinꞌita xamiitseꞌe
mkaꞌitta aṯs je̱ njáyuda; vinvaꞌkvaꞌatsta
aṯs miitsta paṉ paṉ jatyeꞌe du̱toondup
juuꞌ veꞌe ka ó̱yap.”

Je̱ taj̱k juuꞌ veꞌe tso̱o̱ꞌntk jej̱a
tsaku̱jx jeṯs je̱ taj̱k juuꞌ veꞌe
tso̱o̱ꞌntk jem̱ poꞌo niꞌkxm

(Lc. 6.47-49; Mr. 1.22)
24 ’Paṉ paṉ xa veꞌe du̱ꞌamo̱tunajxp

juuꞌ aṯseꞌe nkaj̱tsp jeṯseꞌe veꞌem du̱tún,
veꞌemts jeꞌ̱e̱ veꞌe ax joꞌn toꞌk je̱ vij
jayu juuꞌ veꞌe je̱ tyaj̱k du̱paa̱m̱ jej̱a
tsaku̱jx. 25Ku tseꞌe je̱ it tyuuj, jeṯseꞌe
je̱ naa̱j̱ kyo̱mpejt yꞌojtspejt, jeṯseꞌe je̱
maḵk po̱j tyunnajxni jeṯseꞌe du̱patiꞌts je̱
taj̱k, ax kaꞌa tseꞌe kyitu, ku̱x jej̱a veꞌe
tsaku̱jx cho̱o̱ꞌntk. 26Ax jeꞌ̱e̱ tseꞌe juuꞌ veꞌe
du̱ꞌamo̱tunajxp juuꞌ aṯseꞌe nkaj̱tsp jeṯseꞌe
veꞌem du̱katún, veꞌemts jeꞌ̱e̱ veꞌe ax joꞌn
toꞌk je̱ jayu juuꞌ veꞌe ka víjap, juuꞌ veꞌe
je̱ tyaj̱k du̱paa̱m̱ jem̱ poꞌo niꞌkxm. 27Ku
tseꞌe je̱ it tyuuj, jeṯseꞌe je̱ naa̱j̱ kyo̱mpejt
yꞌojtspejt, jeṯseꞌe je̱ maḵk po̱j tyunnajxni
jeṯseꞌe du̱patiꞌts je̱ taj̱k, vanꞌit tseꞌe je̱ taj̱k
kyítuni. ¡O̱o̱yam tseꞌe tyunvinto̱ki!

28Ku veꞌe je̱ Jesús kyo̱jtsku̱jx, atu̱va
ato̱ki tseꞌe je̱ nu̱may jayu je̱ yꞌixpaj̱ku̱n
du̱tuktaandi 29 ku̱x je̱ kutojku̱n maa̱ṯeꞌe

kyaj̱ts, ka veꞌemap ax joꞌn je̱ tsaptu̱jkpit
yakꞌixpaj̱kpataj̱k.
Ku je̱ Jesús du̱yakjo̱tkaḏaaky toꞌk je̱

jayu juuꞌ veꞌe leprapaj̱kjup
(Mr. 1.40-45; Lc. 5.12-16)

8 Ku veꞌe je̱ Jesús vyajntyk jem̱ tonu̱n
viinm, vanꞌit tseꞌe nu̱may je̱ jayu

pyanaj̱kxjidi. 2Vanꞌit tseꞌe vyinkutám̱iji
toꞌk je̱ jayu juuꞌ veꞌe leprapaj̱kjup,
jeṯseꞌe je̱ Jesús du̱vinko̱xkteni, jeṯseꞌe
du̱nu̱u̱jmi:
―Vintsáṉ, paṉ mtsaj̱kp xa mitseꞌe,

mꞌo̱ꞌyixjup tseꞌe jeṯs aṯseꞌe xtuknu̱vaꞌat-
su̱t ya̱ lepra paꞌam.

3Vanꞌit tseꞌe je̱ Jesús je̱ kyaꞌ̱aj̱
tyuknu̱ko̱o̱jnji jeṯseꞌe je̱ paꞌam jayu
du̱nu̱u̱jmi:
―Ntsaj̱kp xa aṯseꞌe. Vaꞌajts tseꞌe

mtaanni.
Ku veꞌe veꞌem vyaajñ, tun jatyji tseꞌe

je̱ lepra paꞌam ñu̱vaatsjini. 4Vanꞌit tseꞌe
je̱ Jesús ñaꞌ̱mu̱xji:
―Ni paṉa xa veꞌe xkavaajnjat paṉeꞌe

tu̱myakjo̱tkaḏaꞌakyju̱. Naj̱kxu̱ joma veꞌe
je̱ teeꞌ jeṯseꞌe du̱ꞌíxu̱t jeṯs ta̱ veꞌe mjo̱tka-̱
daꞌaky, vanꞌit tseꞌe xyó̱xu̱t juuꞌ veꞌe je̱
Moisés pyavaan ku veꞌe je̱ jayu ky-
o̱o̱ꞌkpaj̱kjini je̱ lepra paꞌam, veꞌem tseꞌe
anañu̱joma du̱nu̱jávadat jeṯs táv̱ani veꞌe
je̱ paꞌam mnu̱vaꞌachju̱.
Ku je̱ Jesús du̱yakjo̱tkaḏaaky toꞌk je̱
tojpataj̱k je̱ vyintsáṉ je̱ tyoompa

(Lc. 7.1-10)
5Ku veꞌe je̱ Jesús tyaj̱ki jem̱ ca-

pernaaumit kyajpu̱n jo̱o̱tm, vanꞌit tseꞌe
vyinkutám̱iji toꞌk je̱ tojpa juuꞌ veꞌe
du̱nu̱vintsáṉip nu̱mó̱kupx je̱ tojpataj̱k.
Vanꞌit tseꞌe je̱ Jesús du̱munooꞌkxtk.
6 Jidu̱ꞌu̱m tseꞌe vyaajñ:
―Vintsáṉ, jem̱eꞌe taḵꞌam aṯs je̱

ntoompa pyaꞌammaꞌaj, mojkp jeꞌ̱e̱ veꞌe
jeṯseꞌe o̱o̱y tyuntsaachpaaꞌty.

7Vanꞌit tseꞌe je̱ Jesús yꞌatso̱o̱jvji:

―Naj̱kxu̱ts aṯs jeꞌ̱e̱
du̱yakjo̱tkaḏaꞌakyu̱.

8Vanꞌit tseꞌe je̱ tojpataj̱k je̱ vyintsáṉ
yꞌatsaa̱j̱v:
―Vintsáṉ, kaꞌa xa aṯseꞌe nvinmachju̱

jeṯseꞌe jep̱ aṯs ntu̱jkp mtáḵat; ko̱o̱jyji veꞌe
vaꞌanu̱ jeṯseꞌe jyo̱tkaḏaꞌaku̱t, ax jo̱tka-̱
daꞌakupts jeꞌ̱e̱ veꞌe. 9Ku̱x jem̱ xa veꞌe
paṉ aṯseꞌe xyakkutojkjip, jem̱pa tseꞌe aṯs
je̱ ntojpa juuꞌ aṯseꞌe nyakkutojkjivap.
Ku aṯseꞌe toꞌk nmu̱u̱jma jeṯseꞌe ñaj̱kx-
u̱t, naj̱kxpts jeꞌ̱e̱ veꞌe; ku aṯseꞌe jadoꞌk
nmu̱u̱jma jeṯseꞌe myínu̱t, miimpts jeꞌ̱e̱
veꞌe; ku aṯseꞌe je̱ ntoompa juuꞌ ntuk-
pavaꞌañ, tyuumpts jeꞌ̱e̱ veꞌe.

10Ku veꞌe je̱ Jesús du̱ꞌamo̱tunajxy,
atu̱va ato̱ki tseꞌe tyaajñ jeṯseꞌe jidu̱ꞌu̱m
du̱nu̱u̱jmi je̱ jayu juuꞌ veꞌe panaj̱kxju̱dup:
―Tyú̱vam xa aṯs miitseꞌe nnaa̱j̱mada

jeṯs yaja veꞌe nu̱jom israeejlit yꞌit jaa̱ṯta,
ni toꞌkats aṯseꞌe nkapaaꞌty juuꞌ aṯseꞌe
xjaanchjaꞌvip ax joꞌn ya̱ jayu. 11 A̱tsts mi-
itseꞌe nnu̱u̱jmidup jeṯs jeꞌ̱yadapeꞌe nu̱-
may juuꞌ veꞌe tso̱o̱ꞌndap jem̱ joma veꞌe
je̱ xaa̱j̱ pyítsum jeṯs jem̱ joma veꞌe je̱
xaa̱j̱ tyaḵa, myaa̱ṯꞌaj̱xtu̱ktapts jeꞌ̱e̱ veꞌe
kaayva je̱ Abraham, je̱ Isaac, maa̱ṯ je̱
Jacob jem̱ je̱ Nteꞌyam kyutojku̱n jo̱o̱tm;
12 ax jeꞌ̱eḏa paṉ paṉ jatyeꞌe uktukka-̱
daakju̱dup jeṯseꞌe jem̱ ku̱yꞌitta, yakpám̱-
dapts jeꞌ̱e̱ veꞌe jem̱ ako̱o̱ꞌts ítum. Jem̱
tseꞌe nu̱may yaaxtinit jem̱ tseꞌe nu̱may
ñatyaṯskaaꞌtjidinit.

13Vanꞌit tseꞌe je̱ Jesús du̱nu̱u̱jmi je̱ to-
jpataj̱k je̱ vyintsáṉ:
―Naj̱kxni jem̱ mtaḵꞌam, vaꞌan veꞌem

du̱tunju̱ ax joꞌn tu̱xjaanchjáva.
Tun jeꞌ̱yji tseꞌe je̱ tyoompa

jyo̱tkaḏaakni.
Ku je̱ Jesús du̱yakjo̱tkaḏaaky je̱
Simón Pedro je̱ myaꞌ̱vu̱t taak

(Mr. 1.29-31; Lc. 4.38-39)
14Vanꞌit tseꞌe je̱ Jesús ñu̱jkx jem̱ je̱

Pedro tyaḵꞌam. Jem̱ tseꞌe du̱ꞌix je̱ Pe-
dro je̱ myaꞌ̱vu̱t taak pyaꞌammaꞌaj, jam̱-

paj̱kjup. 15Vanꞌit tseꞌe je̱ paꞌam jayu jem̱
kyaꞌ̱m du̱majch jeṯseꞌe je̱ jaa̱j̱n ñu̱vaat-
sjini. Vanꞌit tseꞌe je̱ taꞌ̱ax̱taj̱k pyojtu̱kni
jeṯseꞌe je̱ Jesús du̱pattoꞌni.

Ku je̱ Jesús du̱yakjo̱tkaḏaaky
nu̱may je̱ paꞌam jayu

(Mr. 1.32-34; Lc. 4.40-41)
16Ku veꞌe je̱ xaa̱j̱ tyaj̱kini, vanꞌit

tseꞌe je̱ Jesús du̱tuknu̱naj̱kxti nu̱may
je̱ jayu juuꞌ veꞌe jem̱ jyaꞌvin kaj̱xmda
je̱ ko̱ꞌo̱yjáyuvap. Toꞌk naxji tseꞌe je̱
Jesús je̱ ko̱ꞌo̱yjáyuvap du̱mukaj̱ts jeṯ-
seꞌe du̱yakpítsumni; jo̱tkaḏaaktinu tseꞌe
je̱ paꞌam jayu nu̱vinxu̱peꞌe yꞌijtti. 17 Jeꞌ̱e̱
kaj̱x tseꞌe veꞌem jyajty jeṯseꞌe tyoojnji
juuꞌ veꞌe kyo̱jts je̱ Nteꞌyam je̱ yꞌay-
ook ko̱jtsnajxpa Isaías. Jidu̱ꞌu̱m tseꞌe
vyaajñ: “Jeꞌ̱e̱ xa veꞌe xtuknu̱vaatsumdu
je̱ mpaj̱kpamda je̱ nꞌaampamda.”

Nu̱mej̱tsk je̱ jayu juuꞌ veꞌe je̱
Jesús du̱panaj̱kxuvaandu

(Lc. 9.57-62)
18Ku veꞌe je̱ Jesús du̱ꞌix jeṯs nu̱mayeꞌe

je̱ jayu tyunnaaꞌténijini, vanꞌit tseꞌe je̱
yꞌixpaj̱kpataj̱k du̱pavaajñ jeṯseꞌe ñáx-
tat jem̱ jadoꞌk adoꞌom maj̱a̱ naꞌ̱akay̱a
paꞌam. 19Vanꞌit tseꞌe toꞌk je̱ tsaptu̱jkpit
yakꞌixpaj̱kpa je̱ Jesús du̱vinkutam̱i jeṯ-
seꞌe du̱nu̱u̱jmi:
―Yakꞌixpaj̱kpa, mpanaj̱kxuvaampy xa

aṯs mitseꞌe paṉ joma veꞌe mnu̱jkx.
20 Jeṯseꞌe je̱ Jesús yꞌatso̱o̱jvji:
―Jep̱ xa veꞌe je̱ vaax je̱ yꞌaajntk joma

veꞌe chu̱u̱na, jep̱pa tseꞌe je̱ jey̱yva táṉu̱k
je̱ pyeꞌ̱eṉ; ax aṯs, je̱ Jayu Juuꞌ veꞌe Nu̱-
paa̱m̱du̱ka Ijtp, ni jeꞌ̱eṯs aṯseꞌe xkaꞌijtja
joma aṯseꞌe ya̱ nkuvajk nko̱ꞌo̱ku̱t.

21Vanꞌit tseꞌe jadoꞌk je̱ yꞌixpaj̱kpa
ñaꞌ̱mu̱xji:
―Vintsáṉ, yakjajtjik aṯs toꞌk aaj jeṯs

aṯseꞌe je̱ nteeꞌ nyaknaxtáḵat, vanꞌitts aṯs
mitseꞌe mpanaj̱kxnit.

22 Jeṯseꞌe je̱ Jesús yꞌatso̱o̱jvji:

―Pamiinni aṯs. Jeꞌ̱eḏa paṉ paṉ jatyeꞌe
du̱kajayej̱ptup je̱ joojntykin juuꞌ veꞌe
xaꞌ̱ma kaj̱x ijtp, vaꞌan tseꞌe du̱yaknax-
táḵada je̱ yꞌo̱o̱ꞌkpada.
Ku je̱ Jesús du̱yakꞌatu̱vi je̱ maḵk po̱j

(Mr. 4.35-41; Lc. 8.22-25)
23Vanꞌit tseꞌe je̱ Jesús tyaj̱ki jem̱ barco

jo̱o̱tm maa̱ṯ je̱ yꞌixpaj̱kpataj̱k. 24Vanꞌit
tseꞌe je̱ maḵk po̱j myiijn joma veꞌe
je̱ naa̱j̱, jeṯseꞌe je̱ barco o̱o̱y du̱tun-
tukkooꞌya, maap tseꞌe je̱ Jesús vyeꞌna.
25Vanꞌit tseꞌe je̱ yꞌixpaj̱kpataj̱k yojxjidi,
jeṯseꞌe je̱ Jesús du̱nu̱u̱jmidi:
―¡Vintsáṉ, yaktso̱o̱kk aa̱ṯs toꞌk

aaj! ¡Kunajxumdinuptam xa veꞌe jep̱
naꞌ̱aa̱ḵp!

26Vanꞌit tseꞌe yꞌatso̱o̱jvjidi:
―¿Tyaj̱x tseꞌe mtsaꞌ̱ag̱ada? ¡Tun

vee̱ꞌ̱nji veꞌe je̱ jaanchjaꞌvin xjayep̱ta!
Vanꞌit tseꞌe pyojtu̱k jeṯseꞌe

du̱tuknu̱u̱jmi je̱ po̱j jeṯs je̱ naa̱j̱. Vanꞌit
tseꞌe je̱ po̱j yꞌatu̱vi jeṯseꞌe je̱ naa̱j̱
tyuꞌujkjajty. 27Atu̱va ato̱ki tseꞌe tyaandi
je̱ yꞌixpaj̱kpataj̱k jeṯseꞌe ñavyaajnjidi:
―¿Vintso̱s yaꞌ̱a̱ vineꞌe ya̱ jayu je̱

maḵkin o̱o̱y du̱tunjayep? ¡Kaṯsu̱paj̱kjup
xa veꞌe je̱ po̱j paat jeṯs je̱ maj̱a̱ naꞌ̱akay̱a
paat!

Ku je̱ Jesús du̱yakpítsum je̱
ko̱ꞌo̱yjáyuvap jem̱ je̱
jayu jyaꞌvin kaj̱xmda
(Mr. 5.1-20; Lc. 8.26-39)

28Ku veꞌe je̱ Jesús jyeꞌ̱y jem̱ jadoꞌk
adoꞌom maj̱a̱ naꞌ̱akay̱a paꞌam, jem̱
gadaarait yꞌit jo̱o̱tm, vanꞌit tseꞌe
nu̱mej̱tsk je̱ yaaꞌtyaj̱k vyinkutám̱ijidi
juuꞌ veꞌe pítsumdu jep̱ o̱o̱ꞌkpa aajntkup.
Vaꞌajts muꞌukts jeꞌ̱e̱ veꞌe yꞌijtti, ni
paṉa veꞌe kyo̱o̱ꞌkꞌo̱ꞌyixjini jeṯseꞌe jem̱
tso̱ ñáxu̱t. Nu̱mej̱tsk je̱ yaaꞌtyaj̱k, jem̱
tseꞌe jyaꞌvin kaj̱xmda je̱ ko̱ꞌo̱yjáyuvap.
29Vanꞌit tseꞌe maḵk vyaandi:
―¿Ti kaṯsts u̱u̱ꞌmeꞌe njayej̱pumdup?,

Jesús, je̱ Nteꞌyam je̱ yꞌOnu̱k. ¿Jeꞌ̱e̱ veꞌe

tu̱xnu̱mín jeṯs aa̱ṯseꞌe xyaktsaachpaaꞌtu̱t
ó̱yameꞌe je̱ xaa̱j̱ du̱kapaaꞌtyna?

30 Jékum jaty tseꞌe nu̱may je̱ kee̱m̱
jyaꞌ̱kxta vyeꞌna, 31 vanꞌit tseꞌe je̱
ko̱ꞌo̱yjáyuvap du̱munooꞌkxtkti je̱ Jesús:
―Paṉ xyakpítsump xa aa̱ṯseꞌe, ma-

so̱o̱kk aa̱ṯs toꞌk aaj jeṯs aa̱ṯseꞌe ntuktáḵat
xi kee̱m̱da.

32Vanꞌit tseꞌe je̱ Jesús ñaꞌ̱mu̱xjidi:
―It. Táḵada.
Vanꞌit tseꞌe je̱ ko̱ꞌo̱yjáyuvap du̱tuk-

vaatstini je̱ yaaꞌtyaj̱kta jeṯseꞌe je̱ kee̱m̱
du̱tuktaj̱kidi. Vanꞌit tseꞌe nu̱jom je̱ kee̱m̱
kyu̱snoomdi jem̱ tonu̱n viinm jeṯseꞌe
yꞌanoꞌmidi jem̱ maj̱a̱ naꞌ̱akay̱a jo̱o̱tm.
Jep̱ tseꞌe ñaxꞌo̱o̱ꞌkkaj̱xtini.

33Vanꞌit tseꞌe kyee̱ḵti je̱ kee̱m̱ íx-
pada. Ku tseꞌe jyeꞌ̱ydi jem̱ kajpu̱n kaj̱xm,
vanꞌit tseꞌe je̱ jayu du̱tukmumaajntykti
juuꞌ veꞌe tu̱tyunju̱ tu̱kyaṯsju̱ joma veꞌe
je̱ kee̱m̱ tu̱jyaꞌ̱kxta jeṯs je̱ yaaꞌtyaj̱kta
juuꞌ veꞌe jem̱ jyaꞌvin kaj̱xmda tu̱yꞌit je̱
ko̱ꞌo̱yjáyuvap. 34Vanꞌit tseꞌe je̱ kukajpu̱n
du̱nu̱naj̱kxti je̱ Jesús. Ku tseꞌe du̱ꞌixti,
vanꞌit tseꞌe du̱munooꞌkxtkti jeṯseꞌe jem̱
jeꞌ̱e̱ yꞌit jo̱o̱tmda pyítsumnit.

Ku je̱ Jesús du̱yakjo̱tkaḏaaky
toꞌk je̱ mojkpa jayu

(Mr. 2.1-12; Lc. 5.17-26)

9 Vanꞌit tseꞌe je̱ Jesús tyaj̱ki jem̱
barco jo̱o̱tm jeṯseꞌe jyeꞌ̱y jem̱ jadoꞌk

adoꞌom maj̱a̱ naꞌ̱akay̱a paꞌam, jem̱ joma
veꞌe o̱jts chu̱u̱na. 2 Jem̱ tseꞌe tyuknu̱-
naj̱kxjidi toꞌk je̱ mojkpa jayu juuꞌ veꞌe
jem̱ myaajntku̱n kaj̱xm. Ku veꞌe je̱ Jesús
du̱ꞌix jeṯs jaanchjaꞌvijidupeꞌe, vanꞌit tseꞌe
je̱ mojkpa jayu du̱nu̱u̱jmi:
―Jo̱tꞌamaj̱a, meeꞌkx tseꞌe je̱ mto̱kin

tyañ.
3 Jem̱ tseꞌe vyeꞌ̱nada je̱ tsaptu̱jkpit

yakꞌixpaj̱kpa juuꞌ veꞌe vinmaaydu:
Vyinko̱jtspejtp xa yaꞌ̱a̱ veꞌe je̱ Nteꞌyam
ku veꞌe veꞌem vyaꞌañ. 4Ax ñu̱jaꞌvip tseꞌe
je̱ Jesús vintso̱ veꞌe vyinmayda, jeꞌ̱e̱
kaj̱x tseꞌe du̱ꞌamo̱tutu̱vi:

―¿Tyaj̱xts miitseꞌe mko̱ꞌo̱yvinmáyda?
5 ¿Tis vineꞌe ka tsoꞌoxap, ku aṯseꞌe je̱
jayu nnu̱u̱jma: “Meeꞌkx tseꞌe je̱ mto̱kin
tyañ”, ukpu̱ ku aṯseꞌe nnaa̱j̱mat: “Po-
jtu̱kni jeṯs jaamni”? 6 Jeṯseꞌe xnu̱jáva-
dat jeṯs njayejpp aṯseꞌe je̱ kutojku̱n yaja
naxviijn jeṯs aṯseꞌe je̱ jayu nto̱kinmee̱ꞌ̱kx-
u̱t, aṯs, je̱ Jayu Juuꞌ veꞌe Nu̱paa̱m̱du̱ka
Ijtp.
Vanꞌit tseꞌe je̱ mojkpa jayu du̱nu̱u̱jmi:
―Pojtu̱kni, paḵmojknits xi mmaajn-

tku̱n jeṯs naj̱kxni jem̱ mtaḵꞌam.
7Vanꞌit tseꞌe pyojtu̱kni, jo̱tka-̱

daꞌakyani tseꞌe vyeꞌna, jeṯseꞌe ñaj̱kxni
jem̱ tyaḵꞌam. 8Ku veꞌe je̱ nu̱may jayu
du̱ꞌix, vanꞌit tseꞌe chaꞌ̱kidi jeṯseꞌe je̱
Nteꞌyam du̱yakmáj̱idi du̱yakjaanchidi
jeꞌ̱e̱ kaj̱x ku veꞌe je̱ jayu du̱mo̱o̱jy ya̱
kutojku̱n.

Ku je̱ Jesús du̱vaa̱j̱v je̱ Mateo
(Mr. 2.13-17; Lc. 5.27-32)

9Ku veꞌe je̱ Jesús ñu̱jkx, vanꞌit tseꞌe
du̱ꞌix toꞌk je̱ yaaꞌtyaj̱k juuꞌ veꞌe Mateo
du̱xaa̱j̱, jej̱a jeꞌ̱e̱ veꞌe chu̱u̱na vyeꞌna joma
veꞌe je̱ kupaꞌ̱mu̱n du̱paḵmuk. Vanꞌit tseꞌe
je̱ Jesús ñaꞌ̱mu̱xji:
―Pamiinni aṯs.
Vanꞌit tseꞌe je̱ Mateo tyeni jeṯseꞌe je̱

Jesús du̱panaj̱kxni.
10 Jem̱ tseꞌe je̱ Mateo tyaḵꞌam je̱ Jesús

kyay yꞌuuꞌk vyeꞌna, vanꞌit tseꞌe jyeꞌ̱ydi
nu̱may je̱ kupaꞌ̱mu̱n paḵmojkpataj̱kta
jeṯs je̱ viijnk jáyuda juuꞌ veꞌe je̱ jayu ti-
jju̱dup tó̱kinax jayu. Jeꞌ̱e̱ tseꞌe je̱ Jesús
maa̱ṯ je̱ yꞌixpaj̱kpataj̱k kaayva du̱maa̱ṯ-
najxtu. 11Ax ku tseꞌe je̱ fariseotaj̱k
du̱ꞌixti, vanꞌit tseꞌe du̱ꞌamo̱tutú̱vidi je̱
Jesús je̱ yꞌixpaj̱kpataj̱k:
―¿Tyaj̱x tseꞌe ya̱ myakꞌixpaj̱kpada du̱-

maa̱ṯkáy du̱maa̱ṯꞌuuꞌk je̱ kupaꞌ̱mu̱n paḵ-
mojkpada jeṯs je̱ viijnk tó̱kinax jáyuda?

12Yꞌamo̱tunajx tseꞌe je̱ Jesús, vanꞌit
tseꞌe vyaajñ:
―Kaꞌa xa jeꞌ̱e̱ veꞌe du̱tso̱kta je̱ tso̱ꞌyiva

paṉ paṉ jatyeꞌe maḵkaṯso̱ts, jeꞌ̱eḏa veꞌe

paṉ paṉ jatyeꞌe paj̱kju̱dup. 13 Jeꞌ̱e̱ xa
veꞌe vinko̱pk jeṯseꞌe xvinmó̱tudat juuꞌ
veꞌe tyijp ya̱ kaṯs ya̱ ayook juuꞌ veꞌe jep̱
Kunuuꞌkx Jatyán ku̱jxp jidu̱ꞌu̱m vaamp:
“Jeꞌ̱e̱ xa aṯseꞌe nu̱yojk ntsaj̱kp jeṯseꞌe je̱
jayu je̱ tukmo̱ꞌtu̱n du̱jayép̱tat, ka jeꞌ̱ep̱eꞌe
jeṯseꞌe je̱ táṉu̱k du̱yó̱xtat.” Jidu̱ꞌu̱m tseꞌe
vyaꞌañ. Ka jeꞌ̱ep̱ xa aṯseꞌe nnu̱miimp
jeṯs aṯseꞌe nyaaxjat je̱ jayu juuꞌ veꞌe
tu̱v jáyuvidup joojntykidup; jeꞌ̱e̱ aṯseꞌe
nnu̱miimp juuꞌ veꞌe tó̱kinax jayu, veꞌem
tseꞌe vyinmayu̱mpijttinit jeṯseꞌe du̱ma-
so̱o̱ktinit je̱ kyo̱ꞌo̱y joojntykinda.

Ku je̱ Jesús du̱ꞌavaꞌni
paṉ tyaj̱x kaj̱xeꞌe je̱

yꞌixpaj̱kpataj̱k kyahꞌayoojidi
(Mr. 2.18-20; Lc. 5.33-35)

14Vanꞌit tseꞌe je̱ Yaknap̱ej̱tpa Juan je̱
yꞌixpaj̱kpada je̱ Jesús du̱vinkutám̱idi jeṯ-
seꞌe du̱ꞌamo̱tutú̱vidi:
―¿Tyaj̱xts aa̱ṯseꞌe ntunꞌayooja jeṯseꞌe

je̱ fariseotaj̱k o̱o̱y tyunꞌayoojiduva?, kaꞌa
tseꞌe mits ya̱ mꞌixpaj̱kpataj̱k yꞌayoojada.

15Vanꞌit tseꞌe je̱ Jesús yꞌatso̱o̱jvjidi:
―Kaꞌa xa veꞌe chaachvinmáyda paṉ

paṉ jatyeꞌe miindup joma veꞌe je̱ jayu
ñavyu̱kju̱ namvaateꞌe je̱ taꞌ̱ax̱paj̱kpa du̱-
maa̱ḏada, jeꞌ̱e̱ kaj̱x tseꞌe kyahꞌayoojada.
Nay kaꞌava tseꞌe chaachvinmáyda aṯs ya̱
nꞌixpaj̱kpataj̱k namvaat aṯseꞌe nꞌit yaꞌ̱a̱
maa̱ṯta. Ax pyaaꞌtupts jeꞌ̱e̱ veꞌe je̱ xaa̱j̱
ku aṯseꞌe nko̱o̱ꞌkꞌijtnit yaꞌ̱a̱ maa̱ṯta, vanꞌit
tseꞌe tu̱u̱v yꞌayoojadat.

Je̱ nam ixpaj̱ku̱n juuꞌ veꞌe je̱
Jesús je̱ jayu tyukꞌix

(Mr. 2.21-22; Lc. 5.36-39)
16Vanꞌit tseꞌe je̱ Jesús du̱jaaꞌktuk-

muꞌaꞌixmojki. Jidu̱ꞌu̱m tseꞌe vyaajñ:
―Ni paṉa xa veꞌe je̱ nam vit

du̱katukꞌakay̱a je̱ pak vit. Paṉ veꞌem xa
jeꞌ̱e̱ veꞌe ku̱du̱tún, vanꞌit tseꞌe je̱ nam
akaꞌ̱yu̱n du̱vaa̱ꞌ̱nmóku̱t je̱ pak vit jeṯseꞌe
du̱tunjaaꞌkkaa̱ꞌ̱tsnit. 17Ni paṉa xa
veꞌe du̱kahꞌateꞌ̱miva je̱ nam tsaaydum

paꞌajk naa̱j̱ jem̱ pak ak apaj̱kin jo̱o̱tm.
Paṉ veꞌem xa jeꞌ̱e̱ veꞌe ku̱du̱tún,
mupáj̱inupts jeꞌ̱e̱ veꞌe je̱ ak, ax ko̱o̱jyji
tseꞌe vyintó̱kiyu̱t je̱ tsaaydum paꞌajk
naa̱j̱ jeṯs je̱ ak apaj̱kin. Jeꞌ̱e̱ kaj̱x tseꞌe je̱
nam tsaaydum paꞌajk naa̱j̱ yakpu̱m jem̱
nam ak apaj̱kin jo̱o̱tm, ax veꞌem tseꞌe ni
juuꞌa kyavintó̱kiyu̱t.
Je̱ Jairo je̱ ñaa̱x̱ jeṯs je̱ taꞌ̱ax̱taj̱k juuꞌ

veꞌe je̱ Jesús je̱ vyit du̱to̱o̱n
(Mr. 5.21-43; Lc. 8.40-56)

18Namvaateꞌe je̱ Jesús veꞌem vyaꞌañ
vyeꞌna, vanꞌit tseꞌe toꞌk je̱ israeejlit
jayu je̱ ñu̱vintsáṉ jyeꞌ̱y jeṯseꞌe je̱ Jesús
du̱vinko̱xkteni, jeṯseꞌe du̱nu̱u̱jmi:
―Tun o̱o̱ꞌkuvaannupeꞌe aṯs je̱

mpiꞌk naa̱x̱. Jaꞌmu̱ toꞌk aaj jeṯseꞌe
je̱ mkaꞌ̱aj̱ xtuknu̱kó̱nu̱t, veꞌem tseꞌe
jyaaꞌkjoojntykat.

19Vanꞌit tseꞌe je̱ Jesús tyeni jeṯseꞌe du̱-
maa̱ḏi, nay veꞌempa je̱ yꞌixpaj̱kpataj̱k.
20Vanꞌit tseꞌe jep̱ je̱ Jesús ñaadup
myutám̱iji toꞌk je̱ taꞌ̱ax̱taj̱k juuꞌ veꞌe mak-
mej̱tsk joojntani du̱jayej̱pp je̱ vinnu̱jkxju̱
paꞌam, jeṯseꞌe je̱ vyit paaꞌv du̱to̱o̱jnji.
21Veꞌem tseꞌe du̱tuujn ku̱xeꞌe ñañaꞌ̱-
mu̱xji: Tun ko̱o̱jyji xa ijk aṯseꞌe ku̱ntáṉ
xi vyit, jo̱tkaḏaꞌakupts aṯseꞌe. 22Ax vanꞌit
tseꞌe je̱ Jesús yꞌixu̱mpijt, jeṯseꞌe du̱ꞌix je̱
taꞌ̱ax̱taj̱k, jeṯseꞌe du̱nu̱u̱jmi:
―Jo̱tꞌamaj̱a, ta̱ xa veꞌe mjo̱tkaḏaakni

jeꞌ̱e̱ kaj̱x ku aṯseꞌe tu̱xjaanchjáva.
Ax jeꞌ̱yji tseꞌe je̱ taꞌ̱ax̱taj̱k

jyo̱tkaḏaakni.
23Ku veꞌe je̱ Jesús jyeꞌ̱y jem̱ je̱ is-

raeejlit jayu je̱ ñu̱vintsáṉ tyaḵꞌam, vanꞌit
tseꞌe je̱ xooxpataj̱k du̱ꞌix jeṯs nu̱mayeꞌe je̱
jayu tyunyaꞌaxta tyuntsaachvinmáyda.
24Vanꞌit tseꞌe je̱ Jesús ñaꞌ̱mu̱xjidi:
―Naj̱kxta, pítsumda; kaꞌa xa yaꞌ̱a̱ veꞌe

ya̱ kiix ónu̱k yꞌaa̱ꞌ̱ka, maapji yaꞌ̱a̱ veꞌe.
Vanꞌit tseꞌe je̱ jayu tyukxiikji. 25Ku

veꞌe je̱ Jesús je̱ jayu du̱yakpitsumku̱jx,
jeṯseꞌe tyaj̱ki joma veꞌe je̱ kiix ónu̱k
myaꞌaj, vanꞌit tseꞌe je̱ piꞌk kiix ónu̱k je̱

kyaꞌ̱aj̱ du̱ko̱o̱jnu̱k, jeṯseꞌe je̱ kiix pyojtu̱k.
26Ax nu̱jom tseꞌe jem̱ je̱ it je̱ naax ya̱ ay-
ook vyaꞌkxtk juuꞌ veꞌe toojnju ko̱jtsju.

Ku je̱ Jesús du̱yakjo̱tkaḏaaky
nu̱mej̱tsk je̱ viints jayu

27Ku veꞌe je̱ Jesús chaa̱ꞌ̱n, vanꞌit tseꞌe
nu̱mej̱tsk je̱ viints jayu pyanaj̱kxjidi,
maḵk tseꞌe kyo̱jtsti, jeṯseꞌe vyaandi:
―¡Tukmo̱ꞌtk aa̱ṯs toꞌk aaj, je̱ David je̱

chaan je̱ kyo̱o̱j juuꞌ veꞌe yakkutojknup!
28Ku veꞌe je̱ Jesús tyaj̱ki jep̱ tu̱jkp,

vanꞌit tseꞌe je̱ viints jayu vyinkutám̱ijidi
jeṯseꞌe je̱ Jesús yꞌamo̱tutú̱vijidi:
―¿Mjaanchjaꞌvidupeꞌe jeṯs xꞌo̱ꞌyixjup

aṯseꞌe jeṯs aṯs yaꞌ̱a̱ veꞌe ntónu̱t?
Vanꞌit tseꞌe yꞌatso̱o̱vdi:
―Veꞌem, Vintsáṉ.
29Vanꞌit tseꞌe je̱ Jesús je̱ viints jáyuda

du̱vinkuto̱ꞌni jeṯseꞌe du̱nu̱u̱jmi:
―Vaꞌan veꞌem du̱tunju̱ ax joꞌn

xjaanchjávada.
30Ax vinꞌixpaj̱ktinu tseꞌe. Vanꞌit tseꞌe

je̱ Jesús je̱ jayu du̱tukpavaandi o̱o̱y jeṯ-
seꞌe jidu̱ꞌu̱m du̱nu̱u̱jmidi:
―Ni paṉa veꞌe xkatuknu̱jávadat.
31Ax kaꞌa tseꞌe veꞌem du̱toondi; tun

ko̱o̱jyji veꞌe pyítsumdi jeṯseꞌe o̱jts jem̱
nu̱jom it jo̱o̱tm je̱ jayu du̱tukmumaay-
du̱kta juuꞌ veꞌe je̱ Jesús tyoon kyo̱jts.

Ku je̱ Jesús du̱yakjo̱tkaḏaaky
toꞌk je̱ oom jayu

32Tso̱o̱ꞌndup tseꞌe vyeꞌ̱nada je̱ Jesús
maa̱ṯ je̱ yꞌixpaj̱kpataj̱k, vanꞌit tseꞌe toꞌk
je̱ jayu yaktuknu̱naj̱kxti juuꞌ veꞌe jem̱
jyaꞌvin kaj̱xm je̱ ko̱ꞌo̱yjáyuvap juuꞌ veꞌe
oom yaktaajnju. 33Ku tseꞌe je̱ Jesús
du̱yakpítsumni je̱ ko̱ꞌo̱yjáyuvap, vanꞌit
tseꞌe je̱ jayu kyo̱jtspaj̱kni. Atu̱va ato̱ki
tseꞌe je̱ nu̱may jayu tyankaj̱xti jeṯseꞌe
ñavyaajnjidi:
―Ni vinꞌita xa veꞌe kyayakꞌixna jeṯseꞌe

veꞌem juuꞌ tyunju̱ yaja israeejlit yꞌit jaa̱ṯ.
34Ax jidu̱ꞌu̱m tseꞌe je̱ fariseotaj̱k

vyaandi:

―Je̱ ko̱ꞌo̱yjáyuvap juuꞌ veꞌe du̱nu̱v-
intsaṉikaj̱xp je̱ ko̱ꞌo̱yjáyuvaptaj̱kta,
jeꞌ̱eṯs yaꞌ̱a̱ veꞌe mo̱o̱jyjup je̱ kutojku̱n
jeṯseꞌe je̱ ko̱ꞌo̱yjáyuvap du̱yakpítsum
jem̱ je̱ jayu jyaꞌvin kaj̱xm.

Tyukmo̱ꞌt tseꞌe je̱ Jesús je̱ jayu
35Yꞌayo̱ꞌyp yꞌanajxyp tseꞌe je̱ Jesús

vyeꞌna nu̱jom je̱ kajpu̱n, je̱ mú̱jit je̱
muutskit, jeṯseꞌe je̱ jayu jep̱ tsaptu̱jkp
du̱tukꞌix je̱ o̱y kaṯs je̱ o̱y ayook, jeꞌ̱e̱
veꞌe je̱ jayu du̱vaajnjip jeṯs chaj̱kpeꞌe
je̱ Nteꞌyam jeṯseꞌe je̱ jayu ñapyaa̱j̱mji-
dinit jem̱ je̱ Nteꞌyam yꞌam kyaꞌ̱m, jeṯseꞌe
du̱tuknu̱vaatsni je̱ jayu o̱yjuuꞌ paꞌama.
36Ku veꞌe je̱ Jesús je̱ nu̱may jayu du̱ꞌix,
tyukmo̱ꞌt tseꞌe ku̱xeꞌe jyomjatta tyijatta
jeṯseꞌe myayda tyajta veꞌem ax joꞌn je̱
carnero juuꞌ veꞌe je̱ vyinténiva kaꞌi-
jttup. 37Vanꞌit tseꞌe je̱ yꞌixpaj̱kpataj̱k
du̱nu̱u̱jmi:
―O̱o̱y xa veꞌe je̱ jayu juuꞌ veꞌe

du̱kahꞌamo̱tunajxtupnum je̱ o̱y kaṯs je̱
o̱y ayook. Veꞌem xa jeꞌ̱e̱ veꞌeda ax joꞌn
je̱ trigo taa̱j̱m juuꞌ veꞌe paḵmojkip jem̱
kam jo̱o̱tm; ax nu̱ꞌeejyji tseꞌe je̱ toompa.
38 Jeꞌ̱e̱ kaj̱x tseꞌe, amó̱tuda je̱ Kam je̱
Ñu̱vintsáṉ jeṯseꞌe je̱ toompa du̱jaaꞌkkéx̱-
u̱t jeṯseꞌe je̱ jayu du̱tuknu̱jávadat je̱ o̱y
kaṯs je̱ o̱y ayook.
Ku je̱ Jesús je̱ kutojku̱n du̱mo̱o̱jy je̱

ñu̱makmej̱tsk kukáṯsivada
(Mr. 3.13-19; Lc. 6.12-16)

10 Vanꞌit tseꞌe je̱ Jesús du̱yaxmujk
je̱ ñu̱makmej̱tsk ixpaj̱kpada

jeṯseꞌe du̱mo̱o̱jy je̱ kutojku̱n jeṯseꞌe
du̱yakpítsumdat je̱ ko̱ꞌo̱yjáyuvap
jem̱ je̱ jayu jyaꞌvin kaj̱xmda jeṯseꞌe
du̱yakjo̱tkaḏaꞌaktat je̱ jayu juuꞌ veꞌe
du̱jayej̱ptup o̱yjuuꞌ paꞌama.

2Yaꞌ̱a̱ tseꞌe je̱ xyaa̱j̱ta je̱ ñu̱makmej̱tsk
kukáṯsivada: Simón juuꞌ veꞌe yaktukx-
aa̱j̱i Pedro, jeṯs je̱ yꞌuts Andrés, Santiago
jeṯs je̱ yꞌuts Juan, juuꞌ veꞌe je̱ Zebedeo
je̱ myajntktaj̱kta, 3 Felipe jeṯs Bartolomé,

Tomás jeṯs Mateo, je̱ kupaꞌ̱mu̱n paḵmo-
jkpa, Santiago juuꞌ veꞌe je̱ Alfeo je̱ mya-
jntk, Lebeo juuꞌ veꞌe yaktukxaa̱j̱i Tadeo,
4 Simón juuꞌ veꞌe je̱ cananista partido du̱-
maa̱ṯ yꞌijt, jeṯs Judas Iscariote, juuꞌ veꞌe
je̱ Jesús du̱paa̱m̱nup jem̱ je̱ jayu kyaꞌ̱m
juuꞌ veꞌe tsoꞌoxpaj̱kju̱dup.

Ku je̱ Jesús du̱ꞌakej̱xvaꞌkxti je̱
yꞌixpaj̱kpataj̱k kaꞌamaayva

(Mr. 6.7-13; Lc. 9.1-6)
5Pyakej̱x tseꞌe je̱ Jesús je̱

ñu̱makmej̱tsk ixpaj̱kpada. Jidu̱ꞌu̱m tseꞌe
du̱pavaajñ:
―Kaꞌa tseꞌe mnaj̱kxtat joma veꞌe

chaa̱ṉada paṉ paṉ jatyeꞌe ka je̱ israeejlit
jáyuvap, kaꞌa tseꞌe mtáḵadat jem̱
samaariait yꞌit jo̱o̱tm; 6ñojkꞌó̱yeꞌe
xnu̱naj̱kxtat je̱ israeejlit jáyuda, juuꞌ
veꞌe je̱ carnero joꞌn to̱kihꞌijttup.
7Naj̱kxu̱ xtukkaꞌamáyda jeṯseꞌe
ñapyaa̱j̱mjidinit jem̱ je̱ Nteꞌyam yꞌam
kyaꞌ̱m, ku̱x yaaxu̱xju̱dupeꞌe je̱ Nteꞌyam
jeṯseꞌe jem̱ yꞌijttinit. 8Yakjo̱tkaḏaꞌakta
je̱ paꞌam jayu, yakjoojntykpáḵta je̱
o̱o̱ꞌkpa, tuknu̱vaꞌatsta je̱ pyaꞌam
paṉ paṉ jatyeꞌe leprapaj̱kju̱dup, jeṯs
yakpítsumda je̱ ko̱ꞌo̱yjáyuvap jem̱ je̱
jayu jyaꞌvin kaj̱xmda. Nu̱nveꞌemji
aṯs miitseꞌe ya̱ kutojku̱n nmo̱ꞌo̱da,
nay nu̱nveꞌemji tseꞌe xtoojnjiduvat je̱
maaꞌyu̱n je̱ jáyuda ya̱ kutojku̱n kaj̱x.

9 ’Kaꞌa tseꞌe ti xmutso̱o̱ꞌndat juuꞌ veꞌe
mꞌajo̱o̱tadap jej̱a tooꞌ aajy, kaꞌa tseꞌe
xmutso̱o̱ꞌndat je̱ oro meen, kaꞌa tseꞌe
je̱ plata meen, ni kaꞌava tseꞌe je̱ cobre
meen 10ukpu̱ je̱ apaj̱kin. Toꞌk niꞌkxji veꞌe
je̱ mvit xmunaj̱kxtat. Kaꞌa tseꞌe xmut-
so̱o̱ꞌnduvat je̱ kaꞌ̱aj̱k ukpu̱ je̱ tajk. Ku
xa veꞌe mnaj̱kxtat kaꞌamaayva, tukka-̱
daakju̱dupts jeꞌ̱e̱ veꞌe je̱ jayu juuꞌ veꞌe
mꞌamo̱tunáxjadap jeṯseꞌe mmo̱ꞌo̱jadat je̱
mtukjoojntykinda, ku̱x je̱ toompa, vyin-
majtsjup jeꞌ̱e̱ veꞌe jeṯseꞌe yakmujóyu̱t.

11 ’Ku̱jyajomakajpu̱nku̱jxa tseꞌe
mtáḵadat, íxtada je̱ jayu juuꞌ veꞌe

mꞌamo̱tunáxjadap jeṯseꞌe mkuváḵjadat,
jem̱ tseꞌe jeꞌ̱e̱ tyaḵꞌam mnamyáyjadat
paṉ vinxu̱p xaa̱j̱ veꞌe mtanavaꞌanda.
12Ku veꞌe jep̱ tu̱jkp mtáḵadat,
ko̱jtspo̱o̱ꞌkxta tseꞌe jidu̱ꞌu̱m: “Mꞌijttinup
tseꞌe je̱ Nteꞌyam je̱ yꞌo̱y jo̱o̱t maa̱ṯ.”
13Paṉ mkuvaj̱kju̱dup xa veꞌe,
mo̱ꞌo̱jadapts jeꞌ̱e̱ veꞌe je̱ Nteꞌyam je̱ yꞌo̱y
jo̱o̱t. Ax paṉ kaꞌa tseꞌe mkuváḵjada,
vaajnjada tseꞌe je̱ jayu jeṯs kaꞌa veꞌe
je̱ Nteꞌyam myo̱ꞌo̱jadat je̱ yꞌo̱y jo̱o̱t.
14Ax paṉ paṉ tseꞌe mkakuvaj̱kju̱dup,
ni du̱kahꞌamo̱tunaxta je̱ mꞌayookta,
mpítsumdinup tseꞌe jep̱ tyu̱jkp ukpu̱
jem̱ kyajpu̱n jo̱o̱tm jeṯseꞌe xvinxíttat
je̱ mtekta jeṯseꞌe vyánu̱ku̱t je̱ naxvay
juuꞌ veꞌe tu̱xpavaꞌakta jem̱, veꞌem
tseꞌe je̱ nu̱jaꞌvin du̱jayép̱tat jeṯs ka
ó̱yap jeꞌ̱e̱ veꞌe juuꞌ veꞌe tyoondup.
15Tyú̱vam xa aṯs miitseꞌe nnaa̱j̱mada,
ku veꞌe du̱paaꞌtu̱t je̱ xaa̱j̱ jeṯseꞌe je̱ jayu
yakto̱kimpayo̱ꞌynit, nu̱yojk tseꞌe je̱
tsaachpaatu̱n yakmo̱o̱ydinit je̱ jayu juuꞌ
veꞌe jem̱ kajpu̱n kaj̱xm tsu̱u̱nidup jeṯs ni
kaꞌa veꞌe je̱ sodómait jeṯs je̱ gomoorrait
jáyuda.

Yakjomtoondup yaktitoondup
tseꞌe paṉ paṉ jatyeꞌe je̱
Jesús du̱panaj̱kxtup

16 ’¡Amo̱tunaxta! Mpakej̱xtup xa aṯs
miitseꞌe jeṯseꞌe veꞌem mꞌíttat ax joꞌn
je̱ carnero juuꞌ veꞌe najxtup jej̱a nu̱-
may lobo akujk. Napyám̱jadats vij,
veꞌem ax joꞌn je̱ tsaaꞌn, jeṯs yuj,
veꞌem ax joꞌn je̱ pak. 17Nayꞌíxjada, ku̱x
myakpám̱dapeꞌe jej̱a je̱ jayu vyinkujk
juuꞌ veꞌe du̱nu̱máj̱idup jep̱ tsaptu̱jkp, jeṯ-
seꞌe jep̱ myakvó̱ptat. 18Myaknaj̱kxjadap
tseꞌe jej̱a je̱ yakkutojkpa vyinkujkta ku̱x-
eꞌe aṯs xjaanchjávada, veꞌem tseꞌe je̱
tu̱vaḵo̱jtsu̱n xpám̱dat jej̱a jeꞌ̱e̱ vyinku-
jkta jeṯs jej̱a jeꞌ̱e̱ vyinkujktava paṉ paṉ
jatyeꞌe ka je̱ israeejlit jáyuvap. 19Ku veꞌe
myakpám̱dat jem̱ jeꞌ̱e̱ kyaꞌ̱m, kaꞌats mi-
itseꞌe xvinmáydat paṉ ti veꞌe mkó̱tstap,

jeꞌ̱eṯs miitseꞌe mkó̱tstap juuꞌ veꞌe myak-
mo̱ꞌo̱dap vanꞌit, 20 ku̱x kaꞌa veꞌe xko̱t-
sta vyeꞌ̱nat je̱ mꞌavintso̱ vinmaꞌyu̱nda,
je̱ Espíritu Santo, juuꞌ veꞌe ijtp jem̱ je̱
Nteꞌyam jyaꞌvin kaj̱xm, jeꞌ̱e̱ veꞌe kó̱tsup
miits kaj̱xta.

21 ’Ñu̱xaꞌ̱ai̱nup tseꞌe je̱ jayu je̱ yꞌuts
jeṯseꞌe yꞌo̱o̱ꞌku̱t ku̱xeꞌe aṯs xjaanchjáva;
je̱ ónu̱k teeꞌ, ñu̱xaꞌ̱ai̱nupts jeꞌ̱e̱ veꞌe
je̱ yꞌónu̱k jeṯseꞌe yꞌo̱o̱ꞌku̱t ku̱xeꞌe aṯs
xjaanchjáva; jeṯs je̱ teeꞌ je̱ taak je̱
yꞌónu̱k, nu̱xaꞌ̱ai̱jidinupts jeꞌ̱e̱ veꞌe je̱
tyeeꞌ je̱ tyaak jeṯseꞌe yꞌo̱o̱ꞌktat ku̱x-
eꞌe aṯs xjaanchjávada. 22Nu̱jom tseꞌe
je̱ jayu mmuꞌej̱kjidinit mmujo̱tꞌaajnji-
dinit ku̱xeꞌe aṯs xjaanchjávada. Ax paṉ
paṉts aṯseꞌe ijtp xjaanchjaꞌvip, pyaat-
nupts jeꞌ̱e̱ veꞌe je̱ joojntykin juuꞌ veꞌe
xaꞌ̱ma kaj̱x ijtp. 23Ku veꞌe myakjomtón-
dat myaktitóndat joma veꞌe toꞌk je̱ ka-
jpu̱n, kukeꞌ̱eḵtats jeṯs naj̱kxta joma veꞌe
viijnk kajpu̱n, ku̱x tyú̱vam xa aṯs mi-
itseꞌe nnaa̱j̱mada jeṯs miinnuvap aṯseꞌe
kaꞌanumeꞌe xꞌayo̱ꞌkyáx̱ta vyeꞌ̱nat je̱ is-
raeejlit jayu je̱ kyajpu̱nda, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.

24 ’Ni toꞌka xa veꞌe je̱ ixpaj̱kpa du̱kanu̱-
maj̱a ax joꞌn je̱ jayu juuꞌ veꞌe yakꞌix-
paj̱kjup; ni toꞌka tseꞌe je̱ toompa du̱kanu̱-
maj̱a ax joꞌn je̱ vyintsáṉ. 25 Je̱ ix-
paj̱kpa, nvaatts jeꞌ̱e̱ veꞌe yꞌítu̱t ax joꞌn
je̱ jayu juuꞌ veꞌe yakꞌixpaj̱kjup; jeṯs
je̱ toompa, nvaatts jeꞌ̱e̱ veꞌe yꞌítu̱t
ax joꞌn je̱ vyintsáṉ. Paṉ aṯs xa veꞌe
yaktijp Beelzebú, je̱ ko̱ꞌo̱yjáyuvap juuꞌ
veꞌe du̱nu̱vintsaṉikaj̱xp je̱ ko̱ꞌo̱yjayuvap-
taj̱kta, ¿vintso̱seꞌe aṯs je̱ njayu kyayak-
tíju̱t ko̱ꞌo̱yjáyuvap?

Jeꞌ̱e̱ juuꞌ veꞌe yaktsaꞌ̱ag̱ap
(Lc. 12.2-9)

26 ’Jeꞌ̱e̱ kaj̱x tseꞌe, kaꞌa tseꞌe je̱ jayu
xtsaꞌ̱ag̱adat; ku̱x kaꞌa xa veꞌe tii ni tía
juuꞌ veꞌe u̱xyam kayaknu̱jaꞌvip jeṯseꞌe
kyanu̱keꞌ̱xnatáḵat, kaꞌa xa veꞌe tii ni
tía juuꞌ veꞌe u̱xyam yuꞌuts ijtp jeṯseꞌe

kyayaknu̱jávat. 27 Juuꞌ xa aṯs miitseꞌe
nvaajnjidup ka je̱ nu̱may jayu maa̱ṯap,
avánada tseꞌe jej̱a anañu̱joma je̱ jayu
vyinkujk; juuꞌ tseꞌe mꞌamo̱tunajxtup
apu̱k, tukkaꞌamáyda tseꞌe jej̱a je̱ nu̱may
jayu vyinkujk. 28Kaꞌa tseꞌe xtsaꞌ̱ag̱adat
paṉ paṉ jatyeꞌe kaꞌo̱ꞌyixju̱dup jeṯseꞌe je̱
jayu je̱ jyo̱o̱t je̱ jyaꞌvin du̱yakvintó̱kidat.
Ku̱x ku xa veꞌe je̱ jayu myakꞌo̱o̱ꞌkjadat,
kaꞌa tseꞌe tii vintso̱ veꞌe mjaaꞌkjatónja-
dat. Ñojkꞌó̱y xa veꞌe xtsaꞌ̱ag̱adat juuꞌ veꞌe
je̱ Nteꞌyam o̱ꞌyixjup jeṯseꞌe du̱tónu̱t, jeꞌ̱e̱
tseꞌe je̱ kutojku̱n du̱jayej̱pp jeṯseꞌe je̱ jayu
je̱ jyo̱o̱t je̱ jyaꞌvin du̱paj̱kjinit jeṯseꞌe je̱
jayu je̱ jyo̱o̱t je̱ jyaꞌvin jeṯs je̱ ñiꞌkx je̱ ky-
o̱pk du̱paa̱m̱nit jem̱ jaṉjo̱o̱tm.

29 ’Yakto̱o̱ꞌkp xa veꞌe nu̱mej̱tsk je̱ piꞌk
jey̱yva táṉu̱k toꞌk je̱ piꞌk meen ónu̱k,
¿veꞌem xaja? Ax ni toꞌka tseꞌe je̱ piꞌk
jey̱yva táṉu̱k kyaku̱skuj paṉ kaꞌa veꞌe
du̱yakjaty je̱ nTeeꞌamda. 30Machav̱eꞌe je̱
Nteꞌyam du̱jayep toꞌk toꞌk je̱ mvaajyta
juuꞌ veꞌe jem̱ mkuvajkmda. 31Kádits mi-
itseꞌe mtsaꞌ̱ag̱ada, mnu̱máj̱idup xa miit-
seꞌe nu̱yojk jeṯs kaꞌa veꞌe nu̱may je̱ piꞌk
jey̱yva táṉu̱kta.

Jeꞌ̱eḏa paṉ paṉ jatyeꞌe
napyaa̱j̱mju̱dup je̱ Jesucristo maa̱ṯ

(Lc. 12.8-9)
32 ’Paṉ paṉ xa veꞌe napyaa̱j̱mjup aṯs

maa̱ṯ jej̱a je̱ jayu vyinkujk, jeꞌ̱e̱ maa̱ṯts
aṯseꞌe nnapyaa̱j̱mjuvat jem̱ aṯs je̱ nTeeꞌ
vyinkojkm, juuꞌ veꞌe jem̱ tsapjo̱o̱tm;
33 ax paṉ paṉ tseꞌe vaamp jej̱a je̱ jayu
vyinkujk jeṯs kaꞌa aṯseꞌe xjaanchjáva,
vaꞌanupts aṯseꞌe jem̱ je̱ nTeeꞌ vyinkojkm,
juuꞌ veꞌe jem̱ tsapjo̱o̱tm, jeṯs ka áṯsap jeꞌ̱e̱
veꞌe je̱ njayu.

Je̱ Jesús kaj̱x tseꞌe je̱
jayu yaktsoꞌoxpú̱k

(Lc. 12.51-53; 14.26-27)
34 ’Kaꞌats miitseꞌe mvinmáydat jeṯs jeꞌ̱e̱

aṯseꞌe nnu̱miin jeṯseꞌe je̱ jayu kijpx je̱
vinmaꞌyu̱n du̱jayép̱tat yaja naxviijn; jeꞌ̱e̱

xa aṯseꞌe nnu̱miin jeṯseꞌe je̱ jayu yakt-
soꞌoxpáḵu̱t. 35 Jeꞌ̱e̱ kaj̱xts aṯseꞌe nmiijn
jeṯseꞌe je̱ yaaꞌtyaj̱k du̱tsoꞌoxpáḵu̱t je̱ ty-
eeꞌ, je̱ ónu̱k taak, choꞌoxpáḵupts jeꞌ̱e̱ veꞌe
je̱ ñaa̱x̱, je̱ xákix taak, choꞌoxpáḵupts jeꞌ̱e̱
veꞌe je̱ xyákix naa̱x̱. 36Ax veꞌem tseꞌe,
je̱ jayu juuꞌ veꞌe tsu̱u̱nidup toꞌk jaa̱j̱n
toꞌk taj̱k, nay jém̱jyam tseꞌe jyém̱ivat
paṉeꞌe maḵk du̱tsoꞌoxpáḵup paṉ aṯseꞌe
xjaanchjaꞌvip.

37 ’Paṉ paṉ tseꞌe nu̱yojk du̱tso̱jkp je̱
tyeeꞌ ukpu̱ je̱ tyaak jeṯs kaꞌa veꞌe aṯs,
kaꞌa tseꞌe du̱vinmachju̱ jeṯseꞌe yꞌítu̱t aṯs
maa̱ṯ. Paṉ paṉts nu̱yojk du̱tso̱jkp je̱ ñaa̱x̱
ukpu̱ je̱ myajntk jeṯs kaꞌa veꞌe aṯs, kaꞌa
tseꞌe du̱vinmachju̱ jeṯseꞌe yꞌítu̱t aṯs maa̱ṯ.
38Paṉ paṉ xa aṯseꞌe xkapamiimp jeṯseꞌe
kyanayjávaja jeṯseꞌe yꞌo̱o̱ꞌku̱t aṯs kaj̱x,
veꞌem ax joꞌn yꞌo̱o̱ꞌku̱t je̱ jayu juuꞌ veꞌe
je̱ cryuuz du̱pakaa̱y̱p jeṯseꞌe je̱ yꞌo̱o̱ꞌku̱n
du̱ꞌanaj̱kxa, kaꞌa tseꞌe du̱vinmachju̱ jeṯ-
seꞌe yꞌítu̱t aṯs maa̱ṯ. 39Paṉ paṉ xa veꞌe
jaaꞌkjoojntykip ku̱x aṯseꞌe xkanatyuk-
paj̱kjup, vintó̱kiyupts jeꞌ̱e̱ veꞌe; ax paṉ
paṉ tseꞌe je̱ ñaxviijnit joojntykin du̱ma-
so̱o̱knup aṯs kaj̱x, pyaatnupts jeꞌ̱e̱ veꞌe je̱
joojntykin juuꞌ veꞌe xaꞌ̱ma kaj̱x ijtp.
Je̱ o̱ꞌyin juuꞌ veꞌe je̱ jayu yakmo̱ꞌo̱p

(Mr. 9.41)
40 ’Paṉ paṉ xa veꞌe o̱y jayu

napyaa̱j̱mjup miits maa̱ṯta, veꞌemts
jeꞌ̱e̱ veꞌe ax joꞌn o̱y jayu ku̱ñapyaa̱j̱mji
aṯs maa̱ṯ. Ax paṉ paṉ tseꞌe o̱y jayu
napyaa̱j̱mjup aṯs maa̱ṯ, veꞌemts jeꞌ̱e̱ veꞌe
ax joꞌn o̱y jayu ku̱ñapyaa̱j̱mji jeꞌ̱e̱ maa̱ṯ
paṉ aṯseꞌe xkej̱xp. 41Paṉ paṉ xa veꞌe
o̱y jayu napyaa̱j̱mjup maa̱ṯ je̱ Nteꞌyam
je̱ yꞌayook ko̱jtsnajxpa, je̱ o̱ꞌyinjyam
tseꞌe yakmo̱o̱yvap juuꞌ veꞌe yakmo̱o̱yp
je̱ Nteꞌyam je̱ yꞌayook ko̱jtsnajxpa. Paṉ
paṉ tseꞌe o̱y jayu napyaa̱j̱mjup maa̱ṯ toꞌk
je̱ jayu juuꞌ veꞌe tu̱v jáyuvip joojntykip,
je̱ o̱ꞌyinjyam tseꞌe yakmo̱o̱yvap juuꞌ veꞌe
yakmo̱o̱yp je̱ jayu juuꞌ veꞌe tu̱v jáyuvip
joojntykip. 42 Jeṯs o̱pyaṉa paṉ paṉeꞌe

o̱tyoꞌk vaasova je̱ tsoxk naa̱j̱ du̱mo̱o̱yp
toꞌk je̱ jayu juuꞌ aṯseꞌe xjaanchjaꞌvip,
yaktonu̱mpijtjinuvapts jeꞌ̱e̱ veꞌe juuꞌ
veꞌe o̱y.

Jeꞌ̱eḏa paṉ paṉ jatyeꞌe je̱
Yaknap̱ej̱tpa Juan kyej̱x

(Lc. 7.18-35)

11 Ku veꞌe je̱ Jesús du̱yakꞌixpaj̱kku̱jx
je̱ ñu̱makmej̱tsk ixpaj̱kpataj̱k,

vanꞌit tseꞌe ñu̱jkx yakꞌixpaj̱kpa jeṯs
kaꞌamaayva jem̱ kajpu̱n kaj̱xmda juuꞌ
veꞌe jem̱ galiléait yꞌit jo̱o̱tm.

2Ku veꞌe je̱ Yaknap̱ej̱tpa Juan jep̱ pox-
u̱ntu̱jkp je̱ kaṯs du̱mo̱tu juuꞌ jatyeꞌe je̱
Jesús tyuump kyaj̱tsp, vanꞌit tseꞌe du̱kejx
je̱ yꞌixpaj̱kpada jeṯseꞌe o̱jts je̱ Jesús
du̱ꞌixta. 3 Jidu̱ꞌu̱m tseꞌe du̱ꞌamo̱tutú̱vidi:
―¿Mits jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit,
ukpu̱ nꞌaꞌíxupnum aa̱ṯs jeꞌ̱e̱ vineꞌe?

4Vanꞌit tseꞌe je̱ Jesús yꞌatso̱o̱jvjidi:
―Naj̱kxu̱ xtukmumaaydu̱kta je̱ Juan

juuꞌ veꞌe mꞌíxtup mmó̱tudup. 5Tukmu-
maaydu̱kta vintso̱ veꞌe je̱ viints jayu vy-
inꞌixpaḵta, vintso̱ veꞌe je̱ u̱xkeṯ jayu o̱y
yo̱ꞌpyáḵta, vintso̱ veꞌe ñu̱vaꞌatsjada je̱
paꞌam paṉ paṉ jatyeꞌe leprapaj̱kju̱dup,
myo̱tupaḵta je̱ nat jayu, jyoojntykpaj̱kt-
inuva paṉ paṉ jatyeꞌe aa̱ꞌ̱kani, jeṯs vintso̱
veꞌe yaktuknu̱java je̱ ayo̱o̱va jáyuda je̱ o̱y
kaṯs je̱ o̱y ayook. 6Xo̱o̱n xa jeꞌ̱e̱ veꞌeda
paṉ paṉ jaty aṯseꞌe ijtp xjaanchjaꞌvidup.

7Ku veꞌe ñaj̱kxtini je̱ Yaknap̱ej̱tpa
Juan je̱ yꞌixpaj̱kpataj̱k, vanꞌit tseꞌe
je̱ Jesús je̱ nu̱may jayu du̱vaajnji je̱
Yaknap̱ej̱tpa Juan kaj̱x. Jidu̱ꞌu̱m tseꞌe
vyaajñ:
―Ku miitseꞌe mnaj̱kxti joma veꞌe kya-

paṉtsu̱u̱na, ¿tits miitseꞌe o̱jts xꞌixta?
¿Toꞌk vineꞌe je̱ jayu juuꞌ veꞌe mej̱tsvin-
maayp, juuꞌ veꞌe ijtp ax joꞌn toꞌk je̱ kapy
juuꞌ veꞌe o̱yvintso̱va po̱j yo̱ꞌyp? 8Paṉ
ka jeꞌ̱e̱ kaj̱xap tseꞌe mnaj̱kxti, ¿tits miit-
seꞌe o̱jts xꞌixta? ¿Toꞌk vineꞌe je̱ jayu juuꞌ
veꞌe vaꞌajts o̱y xax̱? Mnu̱jaꞌvidupts miit-



Mateo 11:9 22 Mateo 11:22

seꞌe jeṯs jem̱eꞌe je̱ yakkutojkpa tyaḵꞌam
jeꞌ̱eḏa juuꞌ veꞌe vaꞌajts o̱y naxyo̱jxju̱dup.
9Paṉ ka jeꞌ̱e̱ kaj̱xap tseꞌe mnaj̱kxti, ¿tits
miitseꞌe o̱jts xꞌixta? ¿Toꞌk vineꞌe je̱ jayu
juuꞌ veꞌe ijtp je̱ Nteꞌyam je̱ yꞌayook ko̱jt-
snajxpa? Ax jeꞌ̱e̱ tseꞌe. Veꞌemts aṯs miit-
seꞌe nnaa̱j̱mada jeṯs jyaaꞌknu̱máj̱ip jeꞌ̱e̱
veꞌe nu̱yojk je̱ Yaknap̱ej̱tpa Juan jeṯs
kaꞌa veꞌe paṉ viijnk je̱ Nteꞌyam je̱ yꞌay-
ook ko̱jtsnajxpa. 10 Je̱ Juan xa jeꞌ̱e̱ veꞌe
juuꞌ veꞌe jidu̱ꞌu̱m je̱ Kunuuꞌkx Jatyán
yꞌavaꞌnip:
Nkejxp xa aṯseꞌe je̱ nyakkaṯsu̱yo̱ꞌyva juuꞌ

mitseꞌe mvintooꞌváḵajap,
jeꞌ̱e̱ tseꞌe myakꞌo̱ꞌyixjup je̱ tooꞌ joma veꞌe

mnáxu̱t.
11Vanꞌit tseꞌe je̱ Jesús jyaaꞌkvaajñ:
―Tyú̱vam xa aṯs miitseꞌe nnaa̱j̱mada

jeṯs nu̱jomeꞌe je̱ jayu juuꞌ veꞌe joo-
jntykidu jeṯs juuꞌ veꞌe u̱xyam paat
joojntykidup, ni paṉa tseꞌe du̱kanu̱-
maj̱a ax joꞌn je̱ Yaknap̱ej̱tpa Juan; ax
jyaaꞌknu̱máj̱ip tseꞌe ni kaꞌa veꞌe je̱ Juan
jeꞌ̱e̱ juuꞌ veꞌe du̱nu̱piꞌkikaj̱xp juuꞌ veꞌe ijt-
tup jem̱ je̱ Nteꞌyam yꞌam kyaꞌ̱m.

12 ’Vanꞌítani ku veꞌe myiijn je̱ Yak-
nap̱ej̱tpa Juan jeṯs u̱xyam paat, jem̱ tseꞌe
je̱ jayu juuꞌ veꞌe o̱o̱y du̱tuntso̱jktup jeṯ-
seꞌe yꞌijttinit jem̱ je̱ Nteꞌyam yꞌam kyaꞌ̱m.
Veꞌemts jeꞌ̱e̱ veꞌeda ax joꞌn je̱ nu̱may jayu
toꞌk naxji tyaḵavaꞌanda nu̱jom joma veꞌe
toꞌk je̱ mootsk taḵꞌakaꞌ̱a.̱ 13Vanꞌit paat
ku veꞌe je̱ Yaknap̱ej̱tpa Juan myiijn, je̱
Moisés je̱ pyavaꞌnu̱n jeṯs jeꞌ̱e̱ juuꞌ veꞌe
jyatyaandu je̱ Nteꞌyam je̱ yꞌayook ko̱jt-
snajxpataj̱kta, jeꞌ̱e̱ tseꞌe du̱ꞌavaꞌnidu jeṯ-
seꞌe je̱ jayu yꞌijttinit jem̱ je̱ Nteꞌyam yꞌam
kyaꞌ̱m. 14Ax paṉ mnu̱javavaandup tseꞌe
paṉeꞌe je̱ Yaknap̱ej̱tpa Juan, jeꞌ̱eṯs jeꞌ̱e̱
veꞌe juuꞌ veꞌe káṯsani jeṯseꞌe yꞌítu̱t ax joꞌn
je̱ Elías. 15Paṉ paṉ jaty xa veꞌe jem̱ je̱
tyaatsk, vaꞌan tseꞌe du̱ꞌamo̱tunaxta.

16 ’Yaꞌ̱aṯs aṯseꞌe ntukmuꞌaꞌixmojkidup
je̱ jáyuda juuꞌ veꞌe u̱xyam joojntykidup.
Veꞌem xa jeꞌ̱e̱ veꞌeda ax joꞌn je̱ piꞌk
ónu̱k juuꞌ veꞌe aj̱xtktup kooꞌyiva jep̱

maaꞌy jaa̱ṯp jeṯseꞌe du̱naa̱j̱mada je̱ myu-
jatyooꞌda: 17 “Njavinxooxtu xa veꞌe taa̱v̱
jeṯseꞌe mꞌéṯstat, kaꞌa tseꞌe tu̱mꞌeṯsta;
njatukvinꞌaa̱v̱du tseꞌe taa̱v̱ je̱ tsaachv-
inmaꞌyu̱n u̱v jeṯseꞌe myaꞌaxtat, kaꞌa
tseꞌe tu̱myaꞌaxta.” Jidu̱ꞌu̱m tseꞌe du̱naa̱j̱-
mada. 18Mej̱ts xa veꞌe je̱ Yaknap̱ej̱tpa
Juan, kaꞌats jeꞌ̱e̱ veꞌe kyay yꞌuuꞌk ax
joꞌn je̱ jayu du̱tsaḵ, ax veꞌemts miit-
seꞌe mvaꞌanda jeṯs je̱ ko̱ꞌo̱yjáyuvapeꞌe
jem̱ jyaꞌvin kaj̱xm. 19Vanꞌitts aṯseꞌe nmi-
impa, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp, kaayp ookpts aṯseꞌe ax joꞌn je̱
jayu du̱tsaḵ, jeṯs miitseꞌe mvaꞌanda jeṯs
munu̱yojk aṯseꞌe nkay nꞌuuꞌk jeṯs nmaa̱ṯ-
nayjaꞌvijup aṯseꞌe je̱ kupaꞌ̱mu̱n paḵmo-
jkpa jeṯs je̱ viijnk tó̱kinax jayu. Ax jeꞌ̱eḏa
paṉ paṉ jatyeꞌe je̱ Nteꞌyam mo̱o̱jyju̱dup
je̱ vijin je̱ kej̱u̱n, ñu̱jaꞌvidupts jeꞌ̱e̱ veꞌe
o̱y jeṯs pyaatyp yꞌakee̱g̱uip jeꞌ̱e̱ veꞌe juuꞌ
veꞌe je̱ Nteꞌyam tyuump kyaj̱tsp.

Jeꞌ̱eḏa paṉ paṉ jatyeꞌe
du̱kakaṯsu̱paj̱ktup je̱ Nteꞌyam

(Lc. 10.13-15)
20Vanꞌit tseꞌe je̱ Jesús du̱tuknu̱u̱jmi

je̱ jáyuda juuꞌ veꞌe tsu̱u̱nidup jem̱ ka-
jpu̱n kaj̱xmda joma veꞌe nu̱yojk je̱ maj̱in
du̱tuujn, ku̱x kaꞌa veꞌe vyinmayu̱mpi-
jtti, jaaꞌkto̱kintoondu veꞌe. Jidu̱ꞌu̱m tseꞌe
du̱nu̱u̱jmidi:

21―¡Ayo̱o̱v xa veꞌe miits je̱ mjo̱o̱tta
paṉ paṉ jatyeꞌe tsu̱u̱nidup jem̱ coraziinit
kyajpu̱n kaj̱xm! ¡Ayo̱o̱v xa veꞌe miits je̱
mjo̱o̱ttava paṉ paṉ jatyeꞌe tsu̱u̱nidup jem̱
betsáidait kyajpu̱n kaj̱xm! Paṉ ku̱yak-
tuujn xa veꞌe jem̱ tiirovit jeṯs sidoonit
kyajpu̱n kaj̱xmda je̱ maj̱in juuꞌ aṯseꞌe
yaja ntuump u̱xyam paat miits maa̱ṯta,
ku̱vyinmayu̱mpijttits jeꞌ̱e̱ veꞌe, ku̱du̱ma-
so̱o̱kti tseꞌe je̱ kyo̱ꞌo̱y joojntykinda, jeṯ-
seꞌe ku̱du̱yaknu̱keꞌ̱xnataj̱kidi jeṯs ñu̱t-
saachvinmaaydupeꞌe je̱ tyó̱kinda ku veꞌe
je̱ koompa yo̱ꞌtspa vit ku̱ñatyukxo̱jxjidi
jeṯseꞌe ku̱ñapyaꞌ̱mu̱xjidi je̱ jaajm jem̱
ñiꞌkxmda kyo̱jmda. 22Ax veꞌemts aṯs

miitseꞌe nnaa̱j̱mada jeṯs ku veꞌe du̱-
paaꞌtu̱t je̱ xaa̱j̱ ku veꞌe je̱ jayu yak-
to̱kimpayo̱ꞌynit, nu̱yojk tseꞌe je̱ tsaach-
paatu̱n myakmo̱o̱ydinit jeṯs ni kaꞌa veꞌe
je̱ jayu juuꞌ veꞌe tsu̱u̱nidu jem̱ tiirovit jeṯs
sidoonit kyajpu̱n kaj̱xmda. 23 Jeṯs miitsta
juuꞌ veꞌe tsu̱u̱nidup jem̱ capernaaumit
kyajpu̱n kaj̱xm, ¿veꞌemeꞌe mvinmayda
jeṯs mtsajpéṯtapeꞌe? Ax kaꞌa tseꞌe, myak-
pakej̱xtinupeꞌe jem̱ joma veꞌe je̱ it juuꞌ
veꞌe du̱nu̱ꞌavaꞌtikaj̱xp. Ku̱x paṉ jem̱ xa
veꞌe sodómait kyajpu̱n kaj̱xm ku̱yaktu-
ujn je̱ maj̱in juuꞌ aṯseꞌe yaja ntuump
u̱xyam paat miits maa̱ṯta, jee̱ṉa tseꞌe
je̱ xyu̱p je̱ kajpu̱n u̱xyam paat. 24Ax
vaampts aṯseꞌe jeṯs ku veꞌe du̱paaꞌtu̱t je̱
xaa̱j̱ ku veꞌe je̱ jayu yakto̱kimpayo̱ꞌynit,
nu̱yojk tseꞌe je̱ mto̱kin myaktukkuvéṯtat
jeṯs ni kaꞌa veꞌe je̱ jayu juuꞌ veꞌe jem̱
sodómait kyajpu̱n kaj̱xm tsu̱u̱nidu.

Ku je̱ Jesús chapkaj̱ts
(Lc. 10.21)

25 Jeṯseꞌe je̱ Jesús vyaajñ vanꞌit:
―Tata, mitseꞌe mkaꞌ̱miku̱jxp je̱

tsapjo̱o̱tmit it jeṯs ya̱ naxviijnit it;
nkuko̱jtsjipts aṯs mitseꞌe ku̱xeꞌe je̱
jayu juuꞌ veꞌe piꞌk ónu̱k joꞌn ijttup,
jeꞌ̱eṯs mitseꞌe tu̱xtuknu̱jávada juuꞌ
veꞌe myoꞌtsji jeꞌ̱eḏa paṉ paṉ jatyeꞌe
natyijju̱dup kuvij jáyuda jeṯs juuꞌ veꞌe
o̱o̱y juuꞌ jaty du̱tunnu̱jaꞌvidup. 26Veꞌem
tseꞌe, Tata, ku̱x veꞌem xa mitseꞌe xtsaḵ.

“Nu̱miindini aṯs”
(Lc. 10.22)

27 ’Nu̱jom xa aṯseꞌe je̱ nTeeꞌ xtukka-̱
taj̱kiku̱jx. Ni paṉa xa aṯseꞌe xkaꞌixa,
aṯs je̱ nTeeꞌji aṯseꞌe xꞌixa. Ax ni paṉa
tseꞌe du̱kaꞌíxaiva aṯs je̱ nTeeꞌ, aṯsji veꞌe
nꞌixa, aṯs, jeꞌ̱e̱ je̱ yꞌOnu̱k, jeṯs jeꞌ̱eḏa
paṉ paṉ jaty aṯseꞌe ntsaj̱kp jeṯs aṯ-
seꞌe je̱ nTeeꞌ ntukꞌíxu̱t. 28Nu̱miindini aṯs
anañu̱joma paṉ paṉ jatyeꞌe du̱toonkidup
jeṯseꞌe du̱kutyóndat juuꞌ jatyeꞌe je̱ jayu
mtukꞌíxju̱dup, aṯs tseꞌe nyakpo̱o̱ꞌkxtap je̱

mjo̱o̱tta je̱ mjaꞌvinda. 29Kuvaḵta juuꞌ aṯs
miitseꞌe ntuknu̱jojktup, mjáttapts miits
jeꞌ̱e̱ veꞌe aṯs kaj̱x, ku̱x je̱ nu̱u̱ꞌk aaj je̱
nu̱u̱ꞌk jo̱o̱t aṯseꞌe njayejpp, veꞌem tseꞌe
xyakpo̱o̱ꞌkxtat je̱ mjo̱o̱tta je̱ mjaꞌvinda.
30 Juuꞌ aṯs miitseꞌe ntuknu̱jojktup, kaꞌats
jeꞌ̱e̱ veꞌe choꞌoxa, veꞌemts jeꞌ̱e̱ veꞌe ax
joꞌn je̱ tsu̱m juuꞌ veꞌe taa̱ꞌ̱tk.
Ku je̱ ixpaj̱kpataj̱k du̱yuktaj̱ti je̱ trigo

(Mr. 2.23-28; Lc. 6.1-5)

12 Ax veꞌem tseꞌe vanꞌit jyajty, jeṯ-
seꞌe je̱ Jesús du̱tuknajxy je̱ trigo

kam. Po̱o̱ꞌkxtku̱n xaa̱j̱ tseꞌe vyeꞌna. Ku
veꞌe je̱ yꞌixpaj̱kpataj̱k je̱ yooj myajt-
sjidi, vanꞌit tseꞌe du̱yuktaj̱ti je̱ trigo jeṯ-
seꞌe du̱jaꞌ̱kxti je̱ trigo pajk. 2Ku veꞌe je̱
fariseotaj̱k du̱ꞌixti, vanꞌit tseꞌe je̱ Jesús
du̱nu̱u̱jmidi:
―¿Tyaj̱x tseꞌe po̱o̱ꞌkxtku̱n xaa̱j̱ ya̱

mꞌixpaj̱kpataj̱k du̱tonda juuꞌ veꞌe je̱
pavaꞌnu̱n kyayakjajtyp?

3Vanꞌit tseꞌe yꞌatso̱o̱jvjidi:
―¿Kaꞌana miitseꞌe xko̱tsta jep̱

Kunuuꞌkx Jatyán ku̱jxp juuꞌ veꞌe
toꞌk nax tyoondu je̱ David maa̱ṯ je̱
myujatyooꞌda ku veꞌe yuꞌo̱o̱ꞌkjup
vyeꞌ̱nada? 4Taj̱ki xa veꞌe je̱ David
jep̱ je̱ Nteꞌyam chaptu̱jkp jeṯseꞌe je̱
myujatyooꞌ du̱mo̱o̱yva je̱ kunuuꞌkx
tsapkaaky, jeṯseꞌe du̱kaaydi. Ax kaꞌa
tseꞌe je̱ pavaꞌnu̱n du̱yakjaty jeṯs jeꞌ̱e̱
veꞌe veꞌem du̱tóndat, je̱ teeꞌtaj̱kji
veꞌe tuknu̱vánada. Ta̱ miits yaꞌ̱a̱ veꞌe
xko̱tsta, ¿veꞌem xaja? 5 ¿Ti kaꞌana
miitseꞌe xko̱tsta jep̱ je̱ Moisés pyavaꞌnu̱n
ku̱jxp jeṯs kaꞌa veꞌe je̱ po̱o̱ꞌkxtku̱n xaa̱j̱
du̱tukpo̱o̱ꞌkxada je̱ teeꞌtaj̱k juuꞌ veꞌe
toondup jep̱ maj̱a̱ tsaptu̱jkp? Jyatonda
xa veꞌe po̱o̱ꞌkxtku̱n xaa̱j̱, kaꞌa tseꞌe
tyó̱kina. 6 A̱ts tseꞌe vaamp jeṯs jej̱a veꞌe
yaja toꞌk juuꞌ veꞌe nu̱yojk du̱nu̱máj̱ip
jeṯs ni kaꞌa veꞌe je̱ maj̱a̱ tsaptaj̱k.
7 Jidu̱ꞌu̱m xa veꞌe je̱ Kunuuꞌkx Jatyán
vyaꞌañ: “Jeꞌ̱e̱ xa aṯseꞌe nu̱yojk ntsaj̱kp
jeṯseꞌe je̱ jayu je̱ tukmo̱ꞌtu̱n du̱jayép̱tat,

ka jeꞌ̱ep̱eꞌe jeṯseꞌe je̱ táṉu̱k du̱yó̱xtat.”
Paṉ ku̱xvinmó̱tuda xa veꞌe juuꞌ yaꞌ̱a̱
veꞌe tyijp, kaꞌa tseꞌe ku̱xto̱kimpam̱da
je̱ jayu juuꞌ veꞌe kato̱kintoondu. 8Ax
njayejppts aṯseꞌe je̱ kutojku̱n paṉ ti
veꞌe po̱o̱ꞌkxtku̱n xaa̱j̱ yaktónup ukpu̱
kayaktónup, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

Je̱ yaaꞌtyaj̱k juuꞌ veꞌe xux je̱
kyaꞌ̱aj̱ toꞌk adoꞌom
(Mr. 3.1-6; Lc. 6.6-11)

9Vanꞌit tseꞌe je̱ Jesús jem̱ chaa̱ꞌ̱n jeṯ-
seꞌe ñu̱jkx jep̱ tsaptu̱jkp. 10 Jep̱ tseꞌe
vyeꞌna toꞌk je̱ yaaꞌtyaj̱k juuꞌ veꞌe xux
je̱ kyaꞌ̱aj̱ toꞌk adoꞌom. Je̱ jayu juuꞌ veꞌe
veꞌnidup jep̱ tsaptu̱jkp, jyaꞌíxtidupts jeꞌ̱e̱
veꞌe paṉ ti veꞌe tyuknu̱xaꞌ̱aa̱dap je̱ Jesús
ku̱xeꞌe du̱kakutyún jeꞌ̱e̱ je̱ pyavaꞌnu̱nda.
Jeꞌ̱e̱ kaj̱x tseꞌe du̱ꞌamo̱tutú̱vidi:
―¿Yakjajtypeꞌe je̱ pavaꞌnu̱n jeṯseꞌe

po̱o̱ꞌkxtku̱n xaa̱j̱ je̱ jayu je̱ paꞌam jayu
du̱yakjo̱tkaḏaꞌaku̱t?

11Vanꞌit tseꞌe je̱ Jesús yꞌatsaa̱j̱v:
―¿Paṉts nꞌiteꞌe miitsta, jeṯseꞌe po̱o̱ꞌkx-

tku̱n xaa̱j̱ je̱ kyarneero kyu̱staḵa jep̱ vo̱k
jótup, kaꞌats nꞌiteꞌe naj̱kx du̱yakpítsum?
12Ax nu̱yojk tseꞌe je̱ jayu du̱nu̱maj̱a jeṯs
kaꞌa veꞌe je̱ carnero. Ax veꞌem tseꞌe,
yakjajtypeꞌe je̱ pavaꞌnu̱n jeṯseꞌe je̱ jayu
du̱tónu̱t juuꞌ veꞌe o̱y ku̱jyapo̱o̱ꞌkxtku̱nx-
aa̱j̱a jeꞌ̱e̱ veꞌe.

13Vanꞌit tseꞌe du̱nu̱u̱jmi je̱ paꞌam jayu:
―Yakyajkxu̱ je̱ mkaꞌ̱aj̱.
Vanꞌit tseꞌe du̱yakyajkxy, jeṯseꞌe je̱

kyaꞌ̱aj̱ jyo̱tkaḏaakni. Vanꞌit tseꞌe tyaanni
akijpxa je̱ kyaꞌ̱aj̱ tum o̱y. 14Vanꞌit
tseꞌe pyítsumdi je̱ fariseotaj̱k jeṯseꞌe
du̱ꞌukko̱jtsmojkti paṉ vintso̱ veꞌe je̱ Jesús
ku̱du̱yakꞌo̱o̱ꞌkti.
Juuꞌ veꞌe je̱ Isaías kyo̱jts je̱ Jesús kaj̱x

15Ku veꞌe je̱ Jesús du̱nu̱jaꞌvi,
tso̱o̱ꞌnnu tseꞌe jem̱; nu̱may tseꞌe je̱ jayu
pyanaj̱kxjidi. Yakjo̱tkaḏaaknu tseꞌe
anañu̱joma paṉ paṉ jatyeꞌe paj̱kju̱dup,

16 jeṯseꞌe du̱tukpavaandi jeṯs ni paṉa
veꞌe du̱kavaajnjadat jeṯs paṉ jeꞌ̱e̱ veꞌe.
17 Jeꞌ̱e̱ kaj̱x tseꞌe veꞌem jyajty jeṯseꞌe
tyoojnji kyo̱jtsji juuꞌ veꞌe je̱ Nteꞌyam
tyukko̱jtsnajx je̱ Isaías jidu̱ꞌu̱m:
18Yaꞌ̱a̱ xa jeꞌ̱e̱ veꞌe juuꞌ aṯseꞌe nvinko̱o̱n,
jeꞌ̱e̱ juuꞌ aṯseꞌe ntsaj̱kp jeṯseꞌe

ntukxo̱o̱ndu̱k.
Nmo̱o̱ynupts aṯs jeꞌ̱e̱ veꞌe je̱ Espíritu

Santo,
jeṯseꞌe je̱ jayu paṉ nu̱vinxu̱peꞌe chaa̱ṉada

toꞌk it toꞌk naxviijn,
jeꞌ̱e̱ tseꞌe du̱tuknu̱jávadap jeṯs vintso̱ aṯ-

seꞌe nto̱kimpayo̱ꞌo̱y.
19Kaꞌa veꞌe paṉ du̱ko̱jtsvintsó̱vu̱t,
kaꞌava veꞌe maḵk kyó̱tsu̱t,
ni paṉa veꞌe je̱ kyaṯs je̱ yꞌayook du̱kamó̱-

tuvu̱t jej̱a tooꞌ aajy.
20Veꞌem xa jeꞌ̱e̱ veꞌe ax joꞌn toꞌk je̱ jayu

juuꞌ veꞌe du̱kataj̱p je̱ kapy juuꞌ veꞌe
taj̱uvaannup,

veꞌem ax joꞌn toꞌk je̱ jayu juuꞌ veꞌe
du̱kayakpiꞌtsp je̱ mecha juuꞌ veꞌe
piꞌitsuvaannup,

vanꞌítnumeꞌe ku veꞌe je̱ yꞌo̱y kutojku̱n
du̱paa̱m̱nit.

21 Je̱ jayu juuꞌ veꞌe tsu̱u̱nidup joma veꞌe
may viijn je̱ it je̱ naax,

jem̱ tseꞌe du̱jaanchjávadat jeṯs jeꞌ̱e̱ veꞌe
yaktso̱ꞌo̱kjadap.

Jidu̱ꞌu̱m tseꞌe je̱ Nteꞌyam je̱ Isaías
du̱tukko̱jtsnajxy.

Ku je̱ Jesús yaktij jeṯs je̱
ko̱ꞌo̱yjáyuvapeꞌe je̱ kutojku̱n mo̱o̱jyju

(Mr. 3.19-26, 30; Lc. 11.14-20)
22Vanꞌit tseꞌe je̱ Jesús yaktuknu̱nu̱jkx

toꞌk je̱ yaaꞌtyaj̱k juuꞌ veꞌe viints, oom,
jeṯs juuꞌ veꞌe jem̱ jyaꞌvin kaj̱xm je̱
ko̱ꞌo̱yjáyuvap. Yakjo̱tkaḏaakjinu tseꞌe je̱
Jesús, veꞌem tseꞌe je̱ yaaꞌtyaj̱k yꞌixni jeṯ-
seꞌe kyo̱jtsni. 23Nu̱jom tseꞌe je̱ jayu atu̱va
ato̱ki tyaandi jeṯseꞌe vyaandi:
―¡Yaꞌ̱a̱ xa vineꞌe je̱ David je̱ chaan je̱

kyo̱o̱j juuꞌ veꞌe yakkutojknup!

24Ax ku tseꞌe je̱ fariseotaj̱k du̱ꞌamo̱tu-
najxti, vanꞌit tseꞌe vyaandi:
―Je̱ Beelzebú, je̱ ko̱ꞌo̱yjáyuvap juuꞌ

veꞌe du̱nu̱vintsaṉikaj̱xp je̱ ko̱ꞌo̱yjáyuvap-
taj̱kta, jeꞌ̱e̱ xa yaꞌ̱a̱ veꞌe mo̱o̱jyjup je̱ ku-
tojku̱n jeṯseꞌe je̱ ko̱ꞌo̱yjáyuvap du̱yakpít-
sumu̱t jem̱ je̱ jayu jyaꞌvin kaj̱xmda.

25Ñu̱jaꞌvi tseꞌe je̱ Jesús paṉ ti jeꞌ̱e̱
veꞌe vyinmaaydup, jeꞌ̱e̱ kaj̱x tseꞌe
du̱nu̱u̱jmidi:
―Nu̱jom tseꞌe je̱ kutojku̱n juuꞌ veꞌe je̱

jyayu nachoꞌoxpaj̱kju̱dup, vintó̱kiyupts
jeꞌ̱e̱ veꞌeda. Nay veꞌempa tseꞌe toꞌk naax
toꞌk kajpu̱n ukpu̱ nu̱jom tseꞌe je̱ jaa̱j̱n
je̱ taj̱k juuꞌ veꞌe je̱ jyayu nachoꞌox-
paj̱kju̱dup, kaꞌats jeꞌ̱e̱ veꞌe jyéḵtat. 26Ax
paṉ je̱ Satanás tseꞌe du̱yakpítsump je̱ ky-
o̱ꞌo̱yjáyuvap jem̱ je̱ jayu jyaꞌvin kaj̱xmda,
nachoꞌoxpaj̱kju̱duvapts jeꞌ̱e̱ veꞌeda paṉ
paṉ jatyeꞌe ijttup jem̱ jeꞌ̱e̱ kyutojku̱n
jo̱o̱tm. Kaꞌa tseꞌe je̱ kyutojku̱n jyej̱kpat.
27Ax paṉ veꞌemts aṯseꞌe ku̱xmaꞌ̱a̱ je̱ ku-
tojku̱n je̱ ko̱ꞌo̱yjáyuvap juuꞌ veꞌe du̱nu̱v-
intsaṉikaj̱xp je̱ ko̱ꞌo̱yjayuvaptaj̱kta jeṯs
aṯseꞌe nyakpítsumdat je̱ ko̱ꞌo̱yjáyuvapta
jem̱ je̱ jayu jyaꞌvin kaj̱xmda, ¿paṉts
vineꞌe du̱mo̱o̱yp je̱ kutojku̱n je̱ mjáyuda
jeṯseꞌe du̱yakpítsumdat je̱ ko̱ꞌo̱yjáyuvap
jem̱ je̱ jayu jyaꞌvin kaj̱xmda? Jeꞌ̱e̱ kaj̱x
tseꞌe je̱ mjayu du̱yaknu̱keꞌ̱xnatáḵada jeṯs
kaꞌa veꞌe o̱y juuꞌ xpayo̱ꞌo̱yda. 28Ax je̱ Es-
píritu Santo, juuꞌ veꞌe ijtp jem̱ je̱ Nteꞌyam
jyaꞌvin kaj̱xm, jeꞌ̱eṯs aṯseꞌe je̱ kuto-
jku̱n xmo̱o̱yp jeṯs aṯseꞌe nyakpítsumda
je̱ ko̱ꞌo̱yjáyuvap jem̱ je̱ jayu jyaꞌvin
kaj̱xmda; jeꞌ̱e̱ tseꞌe vaꞌajts du̱yaknu̱keꞌ̱x-
nataj̱kip yaja miits mvinkujkta jeṯs aṯs
kaj̱xeꞌe je̱ jayu yꞌitta jem̱ je̱ Nteꞌyam yꞌam
kyaꞌ̱m.

Yakvinkaḏaak yaknaxkaḏaak
tseꞌe je̱ Jesús je̱ Satanás

(Mr. 3.27-29; Lc. 11.21-23; 12.10)
29 ’¿Vintso̱ tseꞌe je̱ jayu tyáḵat jep̱ toꞌk

je̱ tso̱ts yaaꞌtyaj̱k tyu̱jkp jeṯseꞌe je̱ pyaa̱m̱-
du̱k du̱paj̱kjat paṉ kaꞌa veꞌe tooꞌvaj̱kp

du̱tsum? Ax ku tseꞌe tooꞌvaj̱kp du̱tsó-
mu̱t, vanꞌítnum tseꞌe yꞌo̱ꞌyixju̱t jeṯseꞌe je̱
pyaa̱m̱du̱k du̱paj̱kjat.

30 ’Paṉ paṉ xa veꞌe aṯs maa̱ṯ kaꞌijtp,
xtsoꞌoxpaj̱kpts aṯs jeꞌ̱e̱ veꞌe; paṉ paṉts
aṯseꞌe nkamaa̱ṯtuump, xmuto̱kintoompts
aṯs jeꞌ̱e̱ veꞌe.

31 ’Jeꞌ̱e̱ kaj̱xts aṯs miitseꞌe nnaa̱j̱mada:
Paṉ paṉ xa veꞌe je̱ Nteꞌyam
du̱vinko̱jtspej̱tp, ukpu̱ je̱ viijnk
to̱kin du̱tún, o̱ꞌyipts jeꞌ̱e̱ veꞌe jeṯseꞌe
yakto̱kinmee̱ꞌ̱kxu̱t. Ax paṉ paṉ tseꞌe
je̱ Espíritu Santo du̱vinko̱jtspej̱tp,
kaꞌats jeꞌ̱e̱ veꞌe yꞌukꞌo̱ꞌyini jeṯseꞌe
yakto̱kinmee̱ꞌ̱kxu̱t. 32 ep̱yaṉa tseꞌe paṉ
paṉ aṯseꞌe xko̱ꞌo̱ñu̱ko̱jtsip, aṯs, je̱ Jayu
Juuꞌ veꞌe Nu̱paa̱m̱du̱ka Ijtp, o̱ꞌyipts jeꞌ̱e̱
veꞌe jeṯseꞌe yakmee̱ꞌ̱kxjat je̱ tyo̱kin.
Ax mko̱ꞌo̱ñu̱ko̱jtsidupts miits jeꞌ̱e̱ veꞌe
je̱ Espíritu Santo, jeꞌ̱e̱ veꞌe ku veꞌe
mvaꞌanda jeṯs je̱ ko̱ꞌo̱yjáyuvap aṯseꞌe
je̱ kutojku̱n xmo̱o̱yp. Ku veꞌe je̱ jayu
veꞌem du̱tún, ni je̱ vinꞌítats jeꞌ̱e̱ veꞌe
kyaꞌó̱yat jeṯseꞌe yakmee̱ꞌ̱kxjat je̱ tyo̱kin,
ni u̱xyama, jeṯs ni vanꞌita ku veꞌe je̱
nam it cho̱o̱ꞌndu̱ku̱t.

Yaknu̱jaꞌvipts jeꞌ̱e̱ veꞌe je̱
ku̱p vintso̱ veꞌe tyaꞌ̱ma

(Lc. 6.43-45)
33 ’Paṉ je̱ o̱y ku̱p xa jeꞌ̱e̱ veꞌe, o̱y tseꞌe

je̱ tyaa̱j̱m; paṉ je̱ ko̱ꞌo̱y ku̱pts jeꞌ̱e̱ veꞌe,
ka ó̱yapts jeꞌ̱e̱ veꞌe je̱ tyaa̱j̱m. Je̱ tyaa̱j̱m
kaj̱xeꞌe yaknu̱java paṉ vintso̱ veꞌe je̱
ku̱p. 34Miitsta, je̱ tsaaꞌn je̱ chaanda je̱
kyo̱o̱jta, ¿vintso̱ veꞌe mꞌo̱ꞌyixjadat jeṯ-
seꞌe je̱ yꞌo̱y jeꞌ̱e̱ xkó̱tstat paṉ ko̱ꞌo̱y jayu
miitseꞌeda? Jeꞌ̱e̱ xa veꞌe je̱ aaj kyaj̱tsp
juuꞌ veꞌe ijtp jem̱ jaꞌvin kaj̱xm. 35 Je̱ o̱y
jayu, o̱yts jeꞌ̱e̱ veꞌe juuꞌ du̱kaṯs ku̱x ijt-
peꞌe jem̱ jyaꞌvin kaj̱xm je̱ yꞌo̱y jeꞌ̱e;̱ ax
je̱ ko̱ꞌo̱y jayu, ka ó̱yapts jeꞌ̱e̱ veꞌe juuꞌ
du̱kaṯs ku̱x ijtpeꞌe jem̱ jyaꞌvin kaj̱xm je̱
kyo̱ꞌo̱y jeꞌ̱e.̱ 36 A̱tsts miitseꞌe nnu̱u̱jmidup
jeṯs ku veꞌe du̱paaꞌtu̱t je̱ xaa̱j̱ ku veꞌe
je̱ jayu yakto̱kimpayo̱ꞌynit, anañu̱joma

tseꞌe je̱ jayu du̱nu̱ꞌatsó̱vadat paṉ ti veꞌe
kavinmaayp tu̱du̱kaṯs. 37Ku̱x veꞌemeꞌe
myakto̱kimpayo̱ꞌynit paṉ vintso̱ veꞌe juuꞌ
xkaṯs, vanꞌit tseꞌe myakto̱kimpám̱u̱t, uk
mkayakto̱kimpám̱u̱t.

Ku je̱ ko̱ꞌo̱y jayu du̱ꞌamó̱tudi
toꞌk je̱ maj̱a̱ nu̱jaꞌvin
(Mr. 8.12; Lc. 11.29-32)

38Vanꞌit tseꞌe je̱ fariseotaj̱k jeṯs je̱ tsap-
tu̱jkpit yakꞌixpaj̱kpataj̱k du̱nu̱u̱jmidi je̱
Jesús:
―Yakꞌixpaj̱kpa, nꞌixuvaampy xa aa̱ṯ-

seꞌe jeṯseꞌe je̱ maj̱a̱ nu̱jaꞌvin xyak-
jayꞌíxju̱t, veꞌemts aa̱ṯseꞌe nnu̱jávat jeṯs je̱
Nteꞌyam mitseꞌe mkej̱xjup.

39 Jeṯseꞌe je̱ Jesús yꞌatso̱o̱jvjidi:
―Yꞌamó̱tudup xa veꞌe je̱ ko̱ꞌo̱y jáyuda

jeṯs paṉ paṉ jatyeꞌe je̱ Nteꞌyam du̱ma-
so̱o̱ktup jeṯseꞌe yaktukꞌíxtat je̱ maj̱a̱ nu̱-
jaꞌvin jeṯseꞌe veꞌem juuꞌ du̱jaanchjáva-
dat. Ax kaꞌa tseꞌe je̱ nu̱jaꞌvin yakmo̱ꞌo̱-
dat, je̱ nu̱jaꞌvinji veꞌe yakmo̱ꞌo̱dap juuꞌ
veꞌe ijtp ax joꞌn je̱ nu̱jaꞌvin juuꞌ veꞌe yak-
taan je̱ Nteꞌyam je̱ yꞌayook ko̱jtsnajxpa
Jonás. 40Ku̱x veꞌem ax joꞌn je̱ Jonás yꞌijt
toojk xaa̱j̱ toojk tsooj jem̱ je̱ maj̱a̱ ajkx
jyo̱o̱tm, nay veꞌempats aṯseꞌe nꞌítu̱t toojk
xaa̱j̱ toojk tsooj jep̱ naxjaa̱ṯp, aṯs, je̱ Jayu
Juuꞌ veꞌe Nu̱paa̱m̱du̱ka Ijtp. 41Ku veꞌe
je̱ jayu yakto̱kimpayo̱ꞌynit, yaknu̱keꞌ̱x-
natáḵadapts jeꞌ̱e̱ veꞌe je̱ jayu juuꞌ veꞌe
tsu̱u̱nidu jem̱ níniveit kyajpu̱n kaj̱xm
jeṯs vyinmajtsju̱dupeꞌe je̱ tsaachpaatu̱n
je̱ jáyuda juuꞌ veꞌe u̱xyam joojntykidup,
ku̱x myaso̱o̱ktu veꞌe je̱ níniveit jayu je̱
kyo̱ꞌo̱y joojntykinda ku veꞌe je̱ Jonás
tyukkaꞌamaajyjidi je̱ Nteꞌyam je̱ kyaṯs
je̱ yꞌayook. Ax jej̱a tseꞌe toꞌk yaja juuꞌ
veꞌe nu̱yojk du̱nu̱máj̱ip jeṯs ni kaꞌa veꞌe
je̱ Jonás. 42Ku veꞌe je̱ jayu yakto̱kim-
payo̱ꞌynit, yaknu̱keꞌ̱xnatáḵapts jeꞌ̱e̱ veꞌe
je̱ yakkutojkpa taꞌ̱ax̱taj̱k juuꞌ veꞌe tso̱o̱ꞌn
jem̱ joma veꞌe je̱ po̱j ñu̱jkx jeṯs vyin-
majtsju̱dupeꞌe je̱ tsaachpaatu̱n je̱ jáyuda
juuꞌ veꞌe u̱xyam joojntykidup, ku̱x vaꞌa-

jts jékum jeꞌ̱e̱ veꞌe chaa̱ꞌ̱n jeṯseꞌe o̱jts
du̱ꞌamo̱tunaxy je̱ Salomón je̱ vyijin je̱
kyej̱u̱n. Ax jej̱a tseꞌe toꞌk yaja juuꞌ veꞌe
nu̱yojk du̱nu̱máj̱ip jeṯs ni kaꞌa veꞌe je̱
Salomón.

Je̱ ko̱ꞌo̱yjáyuvap juuꞌ
veꞌe vimpijtnuvap

(Lc. 11.24-26)
43 ’Ku xa veꞌe toꞌk je̱ ko̱ꞌo̱yjáyuvap

pyítsum jem̱ je̱ jayu jyaꞌvin kaj̱xm, veꞌem
tseꞌe vyimpavídu̱t jem̱ taꞌ̱aj̱ts it jo̱o̱tm,
yꞌíxtip tseꞌe joma veꞌe pyo̱o̱ꞌkxu̱t. Kaꞌa
tseꞌe du̱paaꞌty. Vanꞌit tseꞌe ñañaꞌ̱mu̱xju̱:
44 “Vaꞌan aṯs du̱ꞌavimpijtinuva joma aṯ-
seꞌe nꞌukpítsum.” Ku tseꞌe vyimpijtnuva,
veꞌem tseꞌe je̱ jayu je̱ jyaꞌvin du̱paaꞌty
ax joꞌn toꞌk je̱ taj̱k juuꞌ veꞌe tukvaꞌajts,
peꞌetap̱ú̱k jeṯs avaatsuva. 45Vanꞌit tseꞌe
ñaj̱kxnuva jeṯseꞌe du̱yaktsaa̱ꞌ̱n janu̱vux-
tojtu̱k je̱myuko̱ꞌo̱yjáyuvap juuꞌ veꞌe nu̱y-
ojk ka ó̱yap jeṯs kaꞌa veꞌe jeꞌ̱e.̱ Vanꞌit tseꞌe
tyaj̱kikáx̱ta tsu̱u̱niva jem̱ je̱ jayu jyaꞌvin
kaj̱xm. Nu̱yojk ka ó̱yapts jeꞌ̱e̱ veꞌe je̱ jayu
tyaannuva jeṯs kaꞌa veꞌe ku veꞌe toꞌk du̱-
maa̱ḏa yꞌijt. Nay veꞌem tseꞌe jyajttuva je̱
jayu juuꞌ veꞌe u̱xyam joojntykidup, ko̱ꞌo̱y
jáyuts jeꞌ̱e̱ veꞌeda.

Jeꞌ̱e̱ paṉeꞌe je̱ Jesús tyaakjaꞌvip
(Mr. 3.31-35; Lc. 8.19-21)

46 Jem̱na tseꞌe je̱ Jesús je̱ nu̱may jayu
du̱mukaṯs vyeꞌna ku veꞌe jyeꞌ̱ydi je̱
tyaak jeṯs je̱ yꞌutsaṯaj̱k, jep̱eꞌe taḵꞌaagup
tyaandi, je̱ Jesuusts jeꞌ̱e̱ veꞌe myuko̱tsu-
vaandup. 47Vanꞌit tseꞌe toꞌk je̱ jayu je̱
Jesús du̱nu̱u̱jmi:
―U̱xep̱ xa veꞌe taḵꞌaagup je̱

mtaak jeṯs je̱ mꞌutsaṯaj̱k, mitseꞌe
myakko̱tsuvaajnju̱dup.

48Vanꞌit tseꞌe je̱ Jesús yꞌatso̱o̱jvji:
―¿Paṉts aṯseꞌe ntaakip, jeṯs paṉts aṯ-

seꞌe nꞌútsidup?
49Vanꞌit tseꞌe du̱nu̱kijpxi paṉ paṉ

jatyeꞌe panaj̱kxju̱du jeṯseꞌe jyaaꞌkvaajñ:

―Yaꞌ̱a̱ xa jeꞌ̱e̱ veꞌeda juuꞌ aṯseꞌe ntaak-
jaꞌvip jeṯs juuꞌ aṯseꞌe njaꞌvidup ax joꞌn
ku̱yꞌijtti aṯs je̱ nꞌuts je̱ nꞌajch jeṯs aṯs je̱
nꞌuts je̱ ntsaꞌ̱a.̱ 50Ku̱x jeꞌ̱e̱ juuꞌ veꞌe du̱-
toondup juuꞌ veꞌe chaj̱kp aṯs je̱ nTeeꞌ,
juuꞌ veꞌe jem̱ tsapjo̱o̱tm, jeꞌ̱eṯs aṯseꞌe
njaꞌvidup ax joꞌn aṯs je̱ nꞌuts je̱ nꞌajch
ku̱yꞌijtti jeṯs aṯs je̱ nꞌuts je̱ ntsaꞌ̱a,̱ jeṯs aṯs
je̱ ntaak.
Je̱ taa̱m̱t vaj̱pa tukmuꞌaꞌixmojkin

(Mr. 4.1-9; Lc. 8.4-8)

13 Je̱ xaa̱j̱jyam tseꞌe je̱ Jesús jep̱
tu̱jkp pyítsum jeṯseꞌe o̱jts yꞌaj̱x-

tu̱k jej̱a maj̱a̱ naꞌ̱akay̱a paꞌayi. 2Nu̱may
tseꞌe je̱ jayu ñayꞌamojkijidi joma jeꞌ̱e̱ veꞌe
vyeꞌna, jeꞌ̱e̱ kaj̱x tseꞌe tyaj̱ki jem̱ barco
jo̱o̱tm jeṯseꞌe jem̱ yꞌaj̱xtk, jeṯseꞌe nu̱jom
je̱ nu̱may jayu tyenikaj̱xti jej̱a nap̱aꞌayi.
3Vanꞌit tseꞌe je̱ Jesús may viijn juuꞌ jaty
tyukyakꞌixpaj̱kjidi je̱ tukmuꞌaꞌixmojkin
maa̱ṯ. Jidu̱ꞌu̱m tseꞌe vyaajñ:
―Toꞌk xa veꞌe je̱ jayu taa̱m̱t vaj̱pa

chaa̱ꞌ̱n. 4Ku tseꞌe du̱vu̱j je̱ taa̱m̱t, jem̱
tseꞌe juuꞌ veꞌe naxkaḏaak jej̱a tooꞌ kujk,
vanꞌit tseꞌe je̱ jey̱yva táṉu̱k jyeꞌ̱ydi jeṯseꞌe
du̱piivdini. 5 Jem̱pa tseꞌe juuꞌ veꞌe naxka-̱
daak jej̱a tsaku̱jx joma veꞌe peji je̱ naax.
Jatyji tseꞌe yeeꞌk ku̱x peji veꞌe je̱ naax.
6Ax ku tseꞌe je̱ xaa̱j̱ ñu̱ꞌaajnji, taa̱ṯsnu
tseꞌe; ku̱x kaꞌa veꞌe je̱ yꞌaaꞌts kyaa̱ḵtaj̱ki,
jeꞌ̱e̱ kaj̱x tseꞌe tyaa̱ṯsni. 7 Jem̱pa tseꞌe juuꞌ
veꞌe naxkaḏaak jej̱a ápit akujk. Vanꞌit
tseꞌe je̱ ápit yeeꞌk jeṯseꞌe du̱ko̱o̱ꞌkꞌíta-̱
mo̱o̱yni je̱ o̱y ojts jeṯseꞌe yee̱ꞌ̱ku̱t. 8Nay
jem̱pa tseꞌe juuꞌ veꞌe naxkaḏaak jej̱a o̱y
naxku̱jx, jeꞌ̱e̱ tseꞌe taꞌ̱mi. Jem̱ tseꞌe je̱
taa̱m̱t juuꞌ veꞌe naajkmaꞌyiju mó̱kupx
taa̱j̱m, jem̱pa tseꞌe juuꞌ veꞌe naajkmaꞌyiju
toogupx taa̱j̱m, nay jem̱pa tseꞌe juuꞌ veꞌe
naajkmaꞌyiju iiꞌpx majk taa̱j̱m. 9Paṉ paṉ
jaty xa veꞌe jem̱ je̱ tyaatsk, vaꞌan tseꞌe
du̱ꞌamo̱tunaxta.

Jeꞌ̱e̱ paṉ tyaj̱x kaj̱xeꞌe je̱
tukmuꞌaꞌixmojkin yakpu̱u̱jm

(Mr. 4.10-12; Lc. 8.9-10)
10Vanꞌit tseꞌe je̱ Jesús je̱ yꞌixpaj̱k-

pataj̱k vyinkutám̱ijidi jeṯseꞌe je̱ Jesús
du̱ꞌamo̱tutú̱vidi:
―¿Tyaj̱xseꞌe je̱ jayu xtukmukaṯs je̱

tukmuꞌaꞌixmojkin maa̱ṯ?
11Vanꞌit tseꞌe je̱ Jesús yꞌatso̱o̱jvjidi:
―Je̱ Nteꞌyam xa veꞌe mtuknu̱jaꞌvi-

jidup jeṯs vintso̱ jeꞌ̱e̱ veꞌe ku veꞌe je̱ jayu
yꞌitta jem̱ jeꞌ̱e̱ yꞌam kyaꞌ̱m; ax kaꞌa tseꞌe
je̱ Nteꞌyam tyuknu̱jávajada jeꞌ̱eḏa juuꞌ
veꞌe u̱u̱ꞌm maa̱ṯ kaꞌijttup. 12Ax veꞌem
tseꞌe, je̱ jayu juuꞌ veꞌe du̱vinmó̱tudup je̱
Nteꞌyam je̱ yꞌayook, nu̱yojk o̱y tseꞌe du̱v-
inmó̱tudat; ax jeꞌ̱eḏa juuꞌ veꞌe du̱kavin-
mó̱tudup je̱ Nteꞌyam je̱ yꞌayook, jyaaꞌ-
tyó̱kidinup tseꞌe juuꞌ veꞌe yakvaajnjidup.
13 Jeꞌ̱e̱ kaj̱xts aṯs jeꞌ̱e̱ veꞌe ntukmuko̱tsta
je̱ tukmuꞌaꞌixmojkin maa̱ṯ, ku̱x jyaꞌíxtup
xa jeꞌ̱e̱ veꞌe juuꞌ aṯseꞌe ntuump, kaꞌa
tseꞌe du̱vinjávada; jyahꞌamo̱tunajxtupts
jeꞌ̱e̱ veꞌe juuꞌ aṯseꞌe nkaj̱tsp, kaꞌa tseꞌe
du̱vinmó̱tuda. 14 Jeꞌ̱e̱ kaj̱x tseꞌe tyunju̱
juuꞌ veꞌe je̱ Nteꞌyam je̱ Isaías tyukko̱jt-
snajx jidu̱ꞌu̱m:
Mjahꞌamo̱tunáxtap xa miitseꞌeda,
kaꞌa tseꞌe xvinmó̱tudat;
mjaꞌíxtapts miitseꞌeda,
kaꞌa tseꞌe xvinjávadat.
15 Jeꞌ̱e̱ kaj̱x ku veꞌe maḵk je̱ vyin-

maꞌyu̱nda tu̱vyimpijtni,
kaꞌa tseꞌe du̱mo̱tuvuvaꞌanda jeṯseꞌe je̱

vyiijn du̱yakpiꞌitsta.
Veꞌem tseꞌe du̱tonda jeṯseꞌe du̱kaꞌíxtat,
jeṯseꞌe je̱ tyaatsk du̱katukꞌamo̱tunáxtat

jeṯseꞌe jem̱ jyaꞌvin kaj̱xm
du̱kavinmó̱tudat.

Jeꞌ̱e̱ kaj̱x tseꞌe veꞌem du̱tonda ku̱xeꞌe
aṯs xkahꞌaminavaꞌanda jeṯs aṯseꞌe
nyaktso̱ꞌo̱ktat.

Jidu̱ꞌu̱m tseꞌe je̱ Nteꞌyam je̱ Isaías
du̱tukko̱jtsnajxy.

16 ’Ax miitsta, xo̱o̱nts miitseꞌeda ku̱x-
eꞌe je̱ mviijn xtukꞌixta jeṯseꞌe je̱ mtaatsk
xtukꞌamo̱tunaxta. 17Tyú̱vam xa aṯseꞌe
nvaꞌañ jeṯs nu̱mayeꞌe je̱ Nteꞌyam je̱
yꞌayook ko̱jtsnajxpataj̱kta jeṯs nu̱mayeꞌe
je̱ jayu juuꞌ veꞌe tu̱v jáyuvidu joojn-
tykidu, jeꞌ̱e̱ tseꞌe du̱jaꞌixuvaandu juuꞌ
miitseꞌe u̱xyam mꞌíxtup, ax kaꞌats jeꞌ̱e̱
veꞌe du̱ꞌixti, jeꞌ̱e̱ tseꞌe du̱jahꞌamo̱tunaxu-
vaandu juuꞌ miitseꞌe u̱xyam mꞌamo̱tuna-
jxtup, ax kaꞌats jeꞌ̱e̱ veꞌe du̱ꞌamo̱tunajxti.

Ku je̱ Jesús du̱ko̱jtsvaach je̱
taa̱m̱t vaj̱pa tukmuꞌaꞌixmojkin

(Mr. 4.13-20; Lc. 8.11-15)
18 ’Amo̱tunaxta nꞌit vintso̱ veꞌe

yakko̱jtsvaꞌach je̱ taa̱m̱t vaj̱pa
tukmuꞌaꞌixmojkin. 19 Jej̱a tseꞌe tooꞌ kujk
joma veꞌe je̱ taa̱m̱t yakvu̱j, veꞌemts
jeꞌ̱e̱ veꞌe ax joꞌn je̱ jayu juuꞌ veꞌe
du̱ꞌamo̱tunajxtup je̱ ayook paṉ vintso̱
jeꞌ̱e̱ veꞌe ku veꞌe je̱ jayu yꞌitta jem̱ je̱
Nteꞌyam yꞌam kyaꞌ̱m, ax kaꞌa tseꞌe
du̱vinmó̱tuda. Ku veꞌe je̱ jayu du̱mó̱tuda
je̱ kaṯs je̱ ayook, vanꞌit tseꞌe je̱
ko̱ꞌo̱yjáyuvap jyeꞌya jeṯseꞌe pyaj̱ku̱xjada
je̱ kaṯs je̱ ayook juuꞌ veꞌe yakvaajnjidu.
20 Jej̱a tseꞌe tsahꞌakujk joma veꞌe je̱
taa̱m̱t yakvu̱j, veꞌemts jeꞌ̱e̱ veꞌe ax joꞌn
je̱ jayu juuꞌ veꞌe du̱ꞌamo̱tunajxtup je̱
kaṯs je̱ ayook jeṯseꞌe jatyji du̱kuvaḵta
je̱ xo̱o̱jntku̱n maa̱ṯ. 21Ku̱x veꞌemeꞌe
yꞌitta ax joꞌn jej̱a tsaku̱jx joma veꞌe
peji je̱ naax, kaꞌa tseꞌe jyeḵta. Ku
veꞌe chaachpaaꞌtta ukpu̱ yakjomtonda
yaktitonda je̱ Nteꞌyam je̱ kyaṯs je̱
yꞌayook kaj̱x, tun jatyji tseꞌe je̱ kaṯs je̱
ayook du̱ko̱o̱ꞌkjaanchjaꞌvidini. 22 Jej̱a
tseꞌe ápit akujk joma veꞌe je̱ taa̱m̱t
yakvu̱j, veꞌemts jeꞌ̱e̱ veꞌe ax joꞌn je̱ jayu
juuꞌ veꞌe du̱ꞌamo̱tunajxtup je̱ kaṯs je̱
ayook, jeꞌ̱e̱ tseꞌe o̱o̱y tyunvinmaaydup
je̱ naxviijnit jeꞌ̱e̱ jeṯs vintso̱ veꞌe
ñaajkkumeenajadat. Je̱ kaṯs je̱ ayook
juuꞌ veꞌe yꞌamo̱tunajxtu, veꞌemts jeꞌ̱e̱
veꞌe jyatta ax joꞌn je̱ taa̱m̱t juuꞌ veꞌe

jej̱a ápit jaa̱ṯ yakvaj̱ jeṯseꞌe kyataꞌ̱mi.
23Ax jej̱a tseꞌe o̱y naxku̱jx joma veꞌe
je̱ taa̱m̱t yakvu̱j, veꞌemts jeꞌ̱e̱ veꞌe ax
joꞌn je̱ jayu juuꞌ veꞌe du̱ꞌamo̱tunajxtup
je̱ kaṯs je̱ ayook jeṯseꞌe du̱vinmó̱tuda,
vimpijtnupts jeꞌ̱e̱ veꞌe je̱ jyáyuvinda
je̱ jyoojntykinda ax joꞌn je̱ Nteꞌyam
tyukmutsó̱kjada, jeꞌ̱e̱ kaj̱x tseꞌe yꞌitta ax
joꞌn je̱ o̱y naax joma veꞌe je̱ taa̱m̱t juuꞌ
veꞌe naajkmaꞌyiju mó̱kupx taa̱j̱m, jeṯs
juuꞌ veꞌe naajkmaꞌyiju toogupx taa̱j̱m,
jeṯs juuꞌ veꞌe naajkmaꞌyiju iiꞌpx majk
taa̱j̱m.
Je̱ ko̱ꞌo̱yꞌojtsap tukmuꞌaꞌixmojkin
24Vaꞌnu̱xju̱duva tseꞌe je̱ Jesús jadoꞌk je̱

tukmuꞌaꞌixmojkin. Jidu̱ꞌu̱m tseꞌe vyaajñ:
―Veꞌem xa veꞌe je̱ Nteꞌyam je̱ kyu-

tojku̱n ax joꞌn toꞌk je̱ yaaꞌtyaj̱k je̱ o̱y
taa̱m̱t du̱vu̱j jej̱a kyam jaa̱ṯ. 25Ko̱o̱ꞌts
tseꞌe vyeꞌna, vanꞌit tseꞌe tyaj̱ki toꞌk
je̱ kukam je̱ choꞌoxpaj̱kpa jeṯseꞌe jej̱a
trigo akujk du̱vu̱j je̱ ojts taa̱m̱t juuꞌ
veꞌe trigo joꞌn keꞌ̱xp, jeṯseꞌe ñaj̱kxni.
26Ku tseꞌe je̱ trigo yeeꞌk jeṯseꞌe je̱
kyupiꞌpst pyítsum, vanꞌit tseꞌe yakꞌix
jeṯs jem̱eꞌe du̱maa̱ṯyeeꞌk je̱ ko̱ꞌo̱yꞌojtsap.
27Vanꞌit tseꞌe je̱ toompataj̱k du̱nu̱u̱jmidi
je̱ kukam: “Vintsáṉ, ¿ka je̱ o̱y taa̱m̱-
tapeꞌe mvaj̱ jej̱a mkam jaa̱ṯ? ¿Joma tseꞌe
chaa̱ꞌ̱n je̱ ko̱ꞌo̱yꞌojtsap?” 28Vanꞌit tseꞌe
je̱ kukam yꞌatso̱o̱jvjidi: “Toꞌk xa veꞌe je̱
tsoꞌoxpaj̱kpa juuꞌ veꞌe veꞌem du̱toon.”
Vanꞌit tseꞌe je̱ toompataj̱k yꞌamo̱tutú̱vi-
jidi: “¿Mtsaj̱kpeꞌe jeṯs aa̱ṯseꞌe naj̱kx nvix
je̱ ko̱ꞌo̱yꞌojtsap?” 29Vanꞌit tseꞌe yꞌatsaa̱j̱v:
“Kaꞌa. Ku̱x ku xa veꞌe xvíxtat je̱ ko̱ꞌo̱yꞌo-
jtsap, toꞌmayji tseꞌe xtukmuvíxidinit je̱
trigo; 30ñojkꞌó̱yeꞌe xmaso̱ꞌo̱ktat jeṯseꞌe
akijpxa yee̱ꞌ̱ktat vanꞌit paat ku veꞌe
je̱ trigo yakpaḵmojknit. Vanꞌitts aṯseꞌe
nkéx̱tat je̱ ntoompataj̱k jeṯseꞌe tooꞌvaj̱kp
je̱ ko̱ꞌo̱yꞌojtsap du̱paḵmóktat, du̱ꞌatsóm-
dat, jeṯseꞌe du̱pám̱dat jem̱ jaṉjo̱o̱tm, ax
vanꞌit tseꞌe du̱paḵmóktat je̱ trigo jeṯseꞌe
du̱paj̱ku̱ktat.”

Je̱ mostaza taa̱m̱t tukmuꞌaꞌixmojkin
(Mr. 4.30-32; Lc. 13.18-19)

31Vaꞌnu̱xju̱duva tseꞌe je̱ Jesús ya̱
tukmuꞌaꞌixmojkin:
―Veꞌem xa veꞌe je̱ Nteꞌyam je̱ kyu-

tojku̱n ax joꞌn toꞌk je̱ yaaꞌtyaj̱k du̱vu̱j
je̱ mostaza taa̱m̱t jej̱a kyam jaa̱ṯ. 32 Je̱
taa̱m̱t xa veꞌe du̱nu̱tsayikaj̱xp; ax ku tseꞌe
yeeꞌk, ñu̱maj̱iku̱jxpts jeꞌ̱e̱ veꞌe jeṯs kaꞌa
veꞌe je̱ viijnk aajy ojts, je̱ ku̱p joꞌnam jeꞌ̱e̱
veꞌe yeeꞌk, jeꞌ̱ydup tseꞌe jem̱ je̱ jey̱yva
táṉu̱k jeṯseꞌe je̱ pyeꞌ̱eṉ du̱pam̱da jem̱
yꞌaxén kaj̱xm.

Je̱ levadura tukmuꞌaꞌixmojkin
(Lc. 13.20-21)

33Vaꞌnu̱xju̱duva tseꞌe ya̱
tukmuꞌaꞌixmojkin:
―Veꞌem xa veꞌe je̱ Nteꞌyam je̱ kyuto-

jku̱n ax joꞌn toꞌk je̱ taꞌ̱ax̱taj̱k je̱ levadura
du̱tukmupam̱a toojk arroba je̱ tsap-
kaaky ju̱ts, vanꞌit tseꞌe je̱ levadura du̱-
tuktaḵa nu̱jom je̱ tsapkaaky ju̱ts jeṯ-
seꞌe o̱o̱y tyunꞌo̱o̱ꞌku̱k. Mú̱jit tseꞌe o̱o̱y
tyumpítsum.

Vintso̱ je̱ Jesús du̱yaktuujn
je̱ tukmuꞌaꞌixmojkin

(Mr. 4.33-34)
34Nu̱jom yaꞌ̱a̱ veꞌe je̱ Jesús je̱ nu̱may

jayu du̱tukmukaj̱ts je̱ tukmuꞌaꞌixmojkin
maa̱ṯ, ni tía veꞌe du̱kakaj̱ts juuꞌ veꞌe kaꞌijt
je̱ tukmuꞌaꞌixmojkin maa̱ṯ. 35Ax veꞌem
tseꞌe tyoojnji juuꞌ veꞌe kyo̱jts toꞌk juuꞌ
veꞌe ijt je̱ Nteꞌyam je̱ yꞌayook ko̱jtsna-
jxpa. Jidu̱ꞌu̱m tseꞌe vyaajñ:
Kó̱tsup aṯseꞌe je̱ tukmuꞌaꞌixmojkin maa̱ṯ,
nꞌavánapts aṯseꞌe juuꞌ jatyeꞌe kayaknu̱-

jaꞌvip yꞌijt vanꞌítani ku veꞌe ya̱
naxviijnit it yakpu̱u̱jm.
Ku je̱ Jesús du̱ko̱jtsvaach je̱

ko̱ꞌo̱yꞌojtsap tukmuꞌaꞌixmojkin
36Vanꞌit tseꞌe je̱ Jesús je̱ nu̱may jayu

du̱pakej̱xni jeṯseꞌe jep̱ tu̱jkp tyaj̱ki. Jep̱

tseꞌe je̱ yꞌixpaj̱kpataj̱k vyinkutám̱ijidi
jeṯseꞌe je̱ Jesús du̱nu̱u̱jmidi:
―Tukvinjaꞌvik aa̱ṯs toꞌk aaj je̱

ko̱ꞌo̱yꞌojtsap juuꞌ veꞌe jem̱ kam jo̱o̱tm
tukmuꞌaꞌixmojkin.

37Vanꞌit tseꞌe je̱ Jesús ñaꞌ̱mu̱xjidi:
―Jeꞌ̱e̱ juuꞌ veꞌe du̱vaj̱p je̱ o̱y taa̱m̱t,

veꞌemts jeꞌ̱e̱ veꞌe ax joꞌn aṯs, je̱ Jayu
Juuꞌ veꞌe Nu̱paa̱m̱du̱ka Ijtp. 38 Je̱ kam,
veꞌemts jeꞌ̱e̱ veꞌe ax joꞌn ya̱ naxviijnit it.
Je̱ o̱y taa̱m̱t, veꞌemts jeꞌ̱e̱ veꞌe ax joꞌn
je̱ jayu juuꞌ veꞌe ijttup jem̱ je̱ Nteꞌyam
yꞌam kyaꞌ̱m; ax je̱ ko̱ꞌo̱yꞌojtsap, veꞌemts
jeꞌ̱e̱ veꞌe ax joꞌn je̱ jayu juuꞌ veꞌe ijttup
jem̱ je̱ ko̱ꞌo̱yjáyuvap yꞌam kyaꞌ̱m. 39 Je̱
tsoꞌoxpaj̱kpa juuꞌ veꞌe du̱vaj̱ je̱ ko̱ꞌo̱y
ojts taa̱m̱t, veꞌemts jeꞌ̱e̱ veꞌe ax joꞌn je̱
ko̱ꞌo̱yjáyuvap. Ku veꞌe je̱ ko̱ꞌo̱yꞌojtsap
jeṯs je̱ trigo yakpaḵmuk, veꞌemts jeꞌ̱e̱ veꞌe
ax joꞌn je̱ jayu yakto̱kimpayo̱ꞌynit; je̱
aangelestaj̱ktats jeꞌ̱e̱ veꞌe ax joꞌn jeꞌ̱eḏa
juuꞌ veꞌe du̱paḵmojktup. 40Veꞌem ax
joꞌn je̱ ko̱ꞌo̱yꞌojtsap yakpaḵmuk jeṯseꞌe
yakpu̱m jem̱ jaṉjo̱o̱tm, nay veꞌem tseꞌe
jyajtpat je̱ xaa̱j̱ ku veꞌe je̱ jayu yakto̱kim-
payo̱ꞌynit. 41Nkéx̱upts aṯseꞌe je̱ nꞌaange-
lestaj̱k jeṯseꞌe du̱paj̱kjidinit jem̱ aṯs nꞌam
nkaꞌ̱m nu̱jom paṉ paṉ jatyeꞌe je̱ jayu
du̱yakto̱kintoondup jeṯs paṉ paṉ jatyeꞌe
du̱toondup juuꞌ veꞌe ka ó̱yap, 42 jeṯseꞌe
jem̱ jaṉjo̱o̱tm du̱paa̱m̱dinit. Jem̱ tseꞌe
nu̱may yaaxtinit jem̱ tseꞌe nu̱may ñatyaṯ-
skaaꞌtjidinit. 43Vanꞌit tseꞌe je̱ jayu juuꞌ
veꞌe tu̱v jáyuvidup joojntykidup, jeꞌ̱e̱
tseꞌe ajajtinup ataꞌ̱kxtinup veꞌem ax joꞌn
je̱ aampa xaa̱j̱ jem̱ je̱ Tyeeꞌda kyutojku̱n
jo̱o̱tm.

Je̱ chó̱vax jeꞌ̱e̱ tukmuꞌaꞌixmojkin
44 ’Veꞌem xa veꞌe je̱ jayu juuꞌ veꞌe ijttup

jem̱ je̱ Nteꞌyam yꞌam kyaꞌ̱m ax joꞌn toꞌk
je̱ jayu juuꞌ veꞌe tu̱du̱paaꞌty je̱ chó̱vax
jeꞌ̱e̱ juuꞌ veꞌe yuꞌuts ijtp joma veꞌe toꞌk je̱
kam. Ku veꞌe je̱ jayu du̱paaꞌty je̱ chó̱vax
jeꞌ̱e,̱ jép̱jyam tseꞌe du̱yoꞌtsnuva, vanꞌit
tseꞌe vaꞌajts xo̱o̱jntkp naj̱kx du̱to̱o̱ꞌkmo-

jkkú̱x nu̱jom juuꞌ veꞌe yꞌixp jyayejpp jeṯ-
seꞌe du̱joy je̱ kam.

Je̱ o̱y perlas tukmuꞌaꞌixmojkin
45 ’Veꞌempa xa veꞌe je̱ jayu juuꞌ veꞌe

ijttup jem̱ je̱ Nteꞌyam yꞌam kyaꞌ̱m ax
joꞌn toꞌk je̱ ajooyva je̱ ato̱o̱ꞌkpa juuꞌ veꞌe
du̱ꞌíxtip je̱ o̱o̱jyit perlas. 46Ku veꞌe du̱-
paaꞌty toꞌk juuꞌ veꞌe o̱o̱y tyunꞌo̱ya, vanꞌit
tseꞌe du̱to̱o̱ꞌkmojkkú̱x nu̱jom juuꞌ veꞌe
yꞌixp jyayejpp jeṯseꞌe du̱joy je̱ perlas.

Je̱ tukꞌajkxꞌamaakin
xuum tukmuꞌaꞌixmojkin

47 ’Je̱ Nteꞌyam xa veꞌe du̱vinko̱o̱mp
je̱ jayu juuꞌ veꞌe ijttinup jem̱ yꞌam
kyaꞌ̱m. Veꞌemts jeꞌ̱e̱ veꞌe ax joꞌn je̱ jayu
du̱ꞌaváj̱ada je̱ tyukꞌajkxꞌamaakin xuum
jem̱ maj̱a̱ naꞌ̱akay̱a jo̱o̱tm jeṯseꞌe je̱ ajkx
may viijn du̱yaktáñ. 48Ku tseꞌe je̱ tukꞌa-
jkxꞌamaakin xuum yꞌuts, vanꞌit tseꞌe je̱
ajkx maakpataj̱k du̱vaa̱ꞌ̱mpítsumda jej̱a
nap̱aꞌayi. Jej̱a tseꞌe yꞌaj̱xtu̱kta jeṯseꞌe
du̱vinko̱nda je̱ ajkx, pyaj̱ku̱ktup tseꞌe
jem̱ tójum je̱ ajkx juuꞌ veꞌe o̱o̱jyit jeṯ-
seꞌe du̱hꞌu̱xkojta juuꞌ veꞌe ka o̱o̱jyitap.
49Veꞌem tseꞌe jyátu̱t je̱ xaa̱j̱ ku veꞌe je̱
jayu yakto̱kimpayo̱ꞌynit, jeꞌ̱yadapeꞌe je̱
angelestaj̱k jeṯseꞌe du̱paj̱kvaꞌkxtinit je̱ o̱y
jayu jeṯs je̱ ko̱ꞌo̱y jayu, 50 jem̱ tseꞌe jaṉ-
jo̱o̱tm du̱paa̱m̱dinit je̱ ko̱ꞌo̱y jáyuda. Jem̱
tseꞌe nu̱may yaaxtinit jem̱ tseꞌe nu̱may
ñatyaṯskaaꞌtjidinit.

Je̱ o̱o̱jyit jeꞌ̱e̱ juuꞌ veꞌe ko̱o̱jnu̱k
ijtp tukmuꞌaꞌixmojkin

51Vanꞌit tseꞌe je̱ Jesús yꞌamo̱tutú̱vijidi:
―¿Mvinmo̱tukaj̱xtupeꞌe ti aṯseꞌe

tu̱nkaṯs?
Vanꞌit tseꞌe yꞌatso̱o̱vdi:
―Veꞌem, Vintsáṉ.
52Vanꞌit tseꞌe du̱nu̱u̱jmidi:
―Je̱ jáyuda juuꞌ veꞌe o̱y du̱nu̱jaꞌvidup

paṉ vintso̱ veꞌe je̱ Kunuuꞌkx Jatyán
vyaꞌañ jeṯs vintso̱ jeꞌ̱e̱ veꞌe ku veꞌe je̱
jayu yꞌitta jem̱ je̱ Nteꞌyam yꞌam kyaꞌ̱m,

jeꞌ̱e̱ tseꞌe je̱ jayu du̱tukꞌíxtup juuꞌ veꞌe
je̱ Nteꞌyam ju̱jpani yaknu̱keꞌ̱xnataj̱ki jeṯs
juuꞌ veꞌe námnum yaknu̱keꞌ̱xnataj̱kivap,
veꞌem xa jeꞌ̱e̱ veꞌeda ax joꞌn toꞌk je̱
kutaj̱k juuꞌ veꞌe ko̱o̱jnu̱k je̱ o̱o̱jyit jeꞌ̱e̱
du̱jayej̱pp jeṯseꞌe jem̱ du̱yakpítsum juuꞌ
veꞌe námnum yakjooyp jeṯs juuꞌ veꞌe jé-̱
mani yakjooy.

Ku je̱ Jesús vyeꞌna jep̱ Nazaret
(Mr. 6.1-6; Lc. 4.16-30)

53Ku veꞌe je̱ Jesús du̱ko̱jtsku̱jx ya̱ tuk-
muꞌaꞌixmojkin, vanꞌit tseꞌe jem̱ chaa̱ꞌ̱n
54 jeṯseꞌe jyeꞌ̱y joma veꞌe je̱ yꞌit je̱ ñaax.
Jem̱ tseꞌe yakꞌixpaj̱kꞌukvaajñ jep̱ tsap-
tu̱jkp; atu̱va ato̱ki tseꞌe je̱ jayu tyaandi
jeṯseꞌe ñavyaajnjidi:
―¿Jomas yaꞌ̱a̱ veꞌe ya̱ jayu ya̱ nu̱jaꞌvin

du̱pu̱k jeṯseꞌe veꞌem kyaṯs? ¿Vintso̱ veꞌe
yꞌo̱ꞌyixju̱ jeṯseꞌe je̱ maj̱in du̱tún? 55Yaꞌ̱a̱
xa veꞌe je̱ tsej̱tspa je̱ myajntk jeṯseꞌe je̱
María du̱taaka. Yaꞌ̱a̱ xa veꞌe je̱ yꞌutsta
je̱ Santiago, je̱ José, je̱ Simón, je̱ Judas,
56 jeṯs jem̱pa tseꞌe je̱ kyiix útstava. ¿Ax
jómats yaꞌ̱a̱ vineꞌe du̱pu̱k ya̱ nu̱jaꞌvin?

57 Jeꞌ̱e̱ kaj̱x tseꞌe du̱viijnkꞌíxta je̱ Jesús.
Vanꞌit tseꞌe je̱ Jesús ñaꞌ̱mu̱xjidi:
―O̱tyun joma tso̱va xa veꞌe yakv-

intsaꞌ̱ag̱a je̱ Nteꞌyam je̱ yꞌayook ko̱jtsna-
jxpa, jee̱j̱yji veꞌe kyayakvintsaꞌ̱ag̱a joma
veꞌe je̱ yꞌit je̱ ñaax jeṯs joma veꞌe je̱ jyaa̱j̱n
je̱ tyaj̱k.

58Ax kaꞌa tseꞌe jem̱ may je̱ maj̱in du̱-
tuujn ku̱x kaꞌa veꞌe jyaanchjávajada.
Ku je̱ Yaknap̱ej̱tpa Juan yꞌo̱o̱ꞌkni

(Mr. 6.14-29; Lc. 9.7-9)

14 Ax veꞌemts jeꞌ̱e̱ veꞌe vanꞌit jya-
jty jeṯseꞌe je̱ Herodes je̱ kaṯs du̱-

mo̱tu je̱ Jesús kaj̱x, je̱ Heródeseꞌe yakku-
tojkp vyeꞌna jem̱ galiléait yꞌit jo̱o̱tm. 2Ku
veꞌe je̱ kaṯs du̱mo̱tu, vanꞌit tseꞌe je̱ jyayu
du̱nu̱u̱jmi:
―Je̱ Yaknap̱ej̱tpa Juan xa jeꞌ̱e̱ veꞌe,

jeꞌ̱e̱ tseꞌe joojntykpaj̱knuva, jeꞌ̱e̱ kaj̱x

tseꞌe du̱jayep je̱ kutojku̱n jeṯseꞌe je̱ maj̱in
du̱tún.

3Veꞌem tseꞌe vyaajñ ku̱x jeꞌ̱e̱ veꞌe
du̱yakjamyajtsju je̱ Juan jeṯseꞌe du̱yak-
japyoxu̱ntaḵpaa̱j̱mji; je̱ Herodías kaj̱xeꞌe
veꞌem du̱tuujn, je̱ yꞌuts Felipe je̱ ñu̱daꞌ̱ax̱
jeꞌ̱e̱ veꞌe yꞌijt. 4Yakpoxu̱ntaḵpaa̱m̱ tseꞌe
je̱ Juan ku̱xeꞌe du̱nu̱u̱jmi je̱ Herodes:
―Kaꞌa xa veꞌe je̱ pavaꞌnu̱n du̱yakjaty

jeṯseꞌe xpáḵu̱t je̱ mꞌuts je̱ ñu̱daꞌ̱ax̱.
5 Jyayakjayꞌo̱o̱ꞌkuvaajnju tseꞌe

je̱ Herodes je̱ Juan, ax kaꞌa tseꞌe
jatyji veꞌem du̱tuujn ku̱x je̱ jayu veꞌe
chaꞌ̱kip, veꞌemeꞌe anañu̱joma je̱ jayu
du̱jaanchjávada jeṯs je̱ Nteꞌyam je̱
yꞌayookeꞌe je̱ Juan kyo̱jtsnajxyp. 6Ax
ku tseꞌe je̱ Herodes je̱ kyeꞌ̱xtku̱n xaa̱j̱
du̱paaty, vanꞌit tseꞌe je̱ taꞌ̱ax̱taj̱k je̱ ñaa̱x̱
yꞌejts jej̱a je̱ javyaa̱ꞌ̱kx vyinkujk. O̱o̱y
tseꞌe du̱tuntsojjaꞌvi je̱ Herodes, 7 jeꞌ̱e̱
kaj̱x tseꞌe je̱ Nteꞌyam du̱yaknajxy jeṯseꞌe
je̱ kiixaṯaꞌ̱ax̱ du̱nu̱u̱jmi jeṯs myo̱ꞌo̱peꞌe
o̱tyía paṉ ti veꞌe yꞌamó̱tup. 8Táv̱ani veꞌe
je̱ tyaak yꞌakó̱tsaja vyeꞌna je̱ kiixaṯaꞌ̱ax̱,
vanꞌit tseꞌe je̱ Herodes du̱nu̱u̱jmi:
―Yáku̱ts nꞌit jem̱ plato jo̱o̱tm je̱ Yak-

nap̱ej̱tpa Juan je̱ kyuvajk.
9Vanꞌit tseꞌe je̱ yakkutojkpa

chaachvinmapyu̱jk. Ku̱x táv̱ani veꞌe je̱
Nteꞌyam du̱yaknaxy vyeꞌna jeṯs táv̱ani
veꞌe du̱ꞌamo̱tunaxta je̱ javyaa̱ꞌ̱kx, jeꞌ̱e̱
kaj̱x tseꞌe du̱pavaajñ jeṯseꞌe yakmo̱ꞌo̱t,
10 veꞌem tseꞌe du̱pavaajñ jeṯseꞌe jep̱
poxu̱ntu̱jkp naj̱kx je̱ Juan yakyukpux.
11Ku tseꞌe veꞌem yaktuujn, vanꞌit tseꞌe
je̱ tyoompa du̱yaknu̱jkx jem̱ plato jo̱o̱tm
je̱ Juan je̱ kyuvajk jeṯseꞌe du̱mo̱o̱jy je̱
kiixaṯaꞌ̱ax̱. Vanꞌit tseꞌe o̱jts je̱ tyaak
du̱maꞌ̱a.̱

12Vanꞌit tseꞌe jyeꞌ̱ydi je̱ Juan je̱ yꞌix-
paj̱kpataj̱k jeṯseꞌe o̱jts je̱ ñiꞌkx je̱ kyo̱pk
du̱yaknaxtaj̱kidini; u̱xꞌo̱o̱k tseꞌe o̱jts je̱
Jesús du̱vaajnjada.

Ku je̱ Jesús je̱ jayu du̱yakkaajy
nu̱mugo̱o̱xk miijl naxy

(Mr. 6.30-44; Lc. 9.10-17; Jn. 6.1-14)
13Ku veꞌe je̱ Jesús je̱ kaṯs du̱mo̱tu,

vanꞌit tseꞌe je̱ nu̱may jayu du̱masaa̱ḵ
jeṯseꞌe jem̱ barco jo̱o̱tm ñu̱jkx joma
veꞌe kyapaṉtsu̱u̱na. Ku veꞌe je̱ nu̱may
jayu du̱mó̱tudi joma veꞌe ñu̱jkx, vanꞌit
tseꞌe jem̱ kyajpu̱n jo̱o̱tm cho̱o̱ꞌndi jeṯ-
seꞌe tékum du̱panaj̱kxti. 14Ku veꞌe je̱
Jesús jem̱ barco jo̱o̱tm pyítsum, vanꞌit
tseꞌe du̱ꞌix jeṯs jem̱eꞌe je̱ nu̱may jayu
tu̱jyeꞌ̱yada; tyukmo̱ꞌttuts jeꞌ̱e̱ veꞌe jeṯseꞌe
du̱yakjo̱tkaḏaakni je̱ paꞌam jáyuda juuꞌ
veꞌe yakmej̱tstu. 15Kutaḵa xaa̱j̱ani tseꞌe
vyeꞌna, vanꞌit tseꞌe je̱ Jesús je̱ yꞌixpaj̱k-
pataj̱k vyinkutám̱ijidi jeṯseꞌe je̱ Jesús
du̱nu̱u̱jmidi:
―Tánani xa veꞌe ya̱ it, ni paṉa tseꞌe

yaja kyatsu̱u̱na. Pakej̱xtini toꞌk aaj ya̱
jayu jeṯseꞌe ñaj̱kxtat joma veꞌe je̱ kajpu̱n
jeṯseꞌe je̱ kyaaky je̱ tyo̱jkx du̱jóydat.

16Vanꞌit tseꞌe je̱ Jesús ñaꞌ̱mu̱xjidi:
―Kaꞌa veꞌe vyinko̱pka jeṯseꞌe ñaj̱kxtat,

miitseꞌe myakkáydap.
17Vanꞌit tseꞌe yꞌatso̱o̱vdi:
―Kaꞌa xa aa̱ṯseꞌe u̱xyam ntimaa̱ḏa,

mugo̱o̱xkji veꞌe je̱ tsapkaaky jeṯs mej̱tsk
je̱ ajkx.

18Vanꞌit tseꞌe je̱ Jesús ñaꞌ̱mu̱xjidi:
―Yakminda nꞌit.
19Vanꞌit tseꞌe je̱ Jesús du̱pavaajñ jeṯ-

seꞌe je̱ nu̱may jayu yꞌaj̱xtu̱ktat jem̱ tsoots
kaj̱xm. Jeṯseꞌe je̱ Jesús du̱ko̱o̱jnu̱k mu-
go̱o̱xk je̱ tsapkaaky jeṯs mej̱tsk je̱ ajkx.
Vanꞌit tseꞌe pyatꞌix jem̱ tsajm tso̱v jeṯ-
seꞌe je̱ Nteꞌyam du̱kuko̱jtsji. Vanꞌit tseꞌe
du̱tojkvaꞌkxy je̱ tsapkaaky jeṯseꞌe du̱-
mo̱o̱jy je̱ yꞌixpaj̱kpataj̱k, jeꞌ̱e̱ tseꞌe nu̱jom
je̱ jayu du̱mo̱o̱ydu. Yakvaꞌkxpa tseꞌe je̱
Jesús mej̱tsk je̱ ajkx. 20Nu̱jom tseꞌe je̱
jayu kyaaydi jeṯseꞌe kyooxjidi. Ku tseꞌe
je̱ jayu kyakyaj̱xti, vanꞌit tseꞌe du̱paḵmo-
jktini jamakmej̱tsk kach je̱ tsapkaaky ku-
nax jeṯs je̱ ajkx kunax. 21Paṉ paṉ jaty

tseꞌe kaaydu, nu̱mugo̱o̱xk miijl joꞌn tseꞌe
yꞌijtti je̱ yaaꞌtyaj̱kta, apu̱k je̱ taꞌ̱ax̱taj̱kta
maa̱ṯ je̱ piꞌk ónu̱kta.

Ku je̱ Jesús yo̱ꞌy jem̱ naṉiꞌkxm
(Mr. 6.45-52; Jn. 6.16-21)

22Vanꞌit tseꞌe je̱ Jesús je̱ yꞌixpaj̱kpataj̱k
du̱nu̱u̱jmidi jeṯseꞌe tyáḵadat jem̱ barco
jo̱o̱tm jeṯseꞌe ñaṉáxtat namvaateꞌe je̱
Jesús du̱pakej̱xni je̱ nu̱may jayu. 23Tá-̱
vani veꞌe je̱ nu̱may jayu du̱pakej̱xni
vyeꞌna, vanꞌit tseꞌe je̱ Jesús du̱jaaꞌkvim-
pejt je̱ tonu̱n jeṯseꞌe jem̱ naaydum chap-
kaj̱ts. Ku veꞌe je̱ it kyo̱o̱ꞌtsini, jem̱
tseꞌe je̱ Jesús naaydum vyeꞌna 24nam-
vaateꞌe je̱ barco jem̱ maj̱a̱ naꞌ̱akay̱a
jo̱o̱tm vyeꞌna. o̱o̱y tseꞌe je̱ barco tyun-
nap̱eꞌ̱tsni ku̱x vinkupó̱jipeꞌe. 25 Jadoꞌk
maꞌajum joꞌn tseꞌe vyeꞌna jeṯseꞌe je̱
Jesús vyinkutám̱ijidi, jem̱eꞌe naṉiꞌkxm
yo̱ꞌo̱y. 26Ku veꞌe je̱ yꞌixpaj̱kpataj̱k du̱ꞌixti
jeṯs jem̱eꞌe naṉiꞌkxm yo̱ꞌo̱y, vanꞌit tseꞌe
chaꞌ̱kidi, jeṯseꞌe maḵk vyaandi:
―¡Jadoꞌk ítumit jayu xa yaꞌ̱a̱ veꞌe!
27Ax jatyji tseꞌe je̱ Jesús myuko̱jtsjidi

jeṯseꞌe ñaꞌ̱mu̱xjidi:
―¡Jo̱tꞌamáj̱ada, aṯs xa jej̱a, kadi

mtsaꞌ̱ag̱ada!
28Vanꞌit tseꞌe je̱ Pedro je̱ Jesús du̱-

mukaj̱ts, jeṯseꞌe du̱nu̱u̱jmi:
―Vintsáṉ, paṉ mitsna jeꞌ̱e̱ veꞌe, yaaxja

aṯs toꞌk aaj jeṯs aṯs mitseꞌe nnu̱naj̱kxu̱t
yo̱ꞌyp yam naṉiꞌkxm.

29Vanꞌit tseꞌe je̱ Jesús ñaꞌ̱mu̱xji:
―Minu̱ nꞌit.
Vanꞌit tseꞌe je̱ Pedro jem̱ barco jo̱o̱tm

pyítsum jeṯseꞌe jem̱ naṉiꞌkxm yo̱ꞌyp je̱
Jesús du̱nu̱nu̱jkx. 30Ax ku tseꞌe je̱ maḵk
po̱j du̱jaꞌvi, tsaꞌ̱ki tseꞌe. Ku veꞌe kyuna-
jxꞌukvaajñ, vanꞌit tseꞌe maḵk vyaajñ:
―¡Vintsáṉ, yaktso̱o̱kk aṯs toꞌk aaj!
31 Jatyji tseꞌe jem̱ je̱ Pedro kyaꞌ̱m yak-

majch jeṯseꞌe yaknu̱u̱jmi:
―¡Tun vee̱ꞌ̱nji je̱ jaanchjaꞌvin xjayep!

¿Tyaj̱xseꞌe mmej̱tsvinmáy?

32Ku veꞌe jem̱ barco jo̱o̱tm tyaj̱kidi,
jatyji tseꞌe pyo̱jꞌatú̱vi. 33Vanꞌit tseꞌe je̱
jayu juuꞌ jatyeꞌe veꞌnidup jem̱ barco
jo̱o̱tm, jeꞌ̱e̱ tseꞌe du̱vinko̱xkténidu je̱
Jesús jeṯseꞌe vyaandi:
―Tyú̱vamdam xa jeꞌ̱e̱ veꞌe jeṯs mitseꞌe

je̱ Nteꞌyam je̱ yꞌOnu̱k.
Ku je̱ Jesús je̱ paꞌam jayu

du̱yakjo̱tkaḏaaky jep̱ Genesaret
(Mr. 6.53-56)

34Ku veꞌe ñaṉajxti, vanꞌit tseꞌe jyeꞌ̱ydi
jem̱ Genesaret. 35Ku veꞌe je̱ jém̱it jayu
du̱nu̱jaꞌvidi jeṯs jem̱eꞌe je̱ Jesús, vanꞌit
tseꞌe du̱ko̱jtsvaꞌkxti jem̱ naxkaj̱xm ka-
jpu̱n kaj̱xm juuꞌ veꞌe tam̱aṉaat, jeṯseꞌe
du̱tuknu̱naj̱kxkaj̱xti je̱ pyaꞌam jáyuda,
36 jeṯseꞌe du̱munooꞌkxtkti jeṯseꞌe ku̱jyav-
itu̱paaꞌvjya du̱tó̱ndat. Nu̱jom tseꞌe paṉ
paṉ jatyeꞌe du̱to̱o̱ndu, jo̱tkaḏaaktinu
tseꞌe.

Kyo̱ꞌo̱yjaꞌvipeꞌe je̱ Jesús ku
veꞌe je̱ jayu du̱kakutyún je̱

Nteꞌyam je̱ pyavaꞌnu̱n
(Mr. 7.1-16)

15 Vanꞌit tseꞌe je̱ fariseotaj̱k maa̱ṯ
je̱ tsaptu̱jkpit yakꞌixpaj̱kpataj̱k

juuꞌ veꞌe jem̱ Jerusalén tso̱o̱ꞌndu, jeꞌ̱e̱
tseꞌe du̱vinkutám̱idu je̱ Jesús, jeṯseꞌe
du̱ꞌamo̱tutú̱vidi:

2―¿Tyaj̱x tseꞌe ya̱ mꞌixpaj̱kpataj̱k
du̱kamaj̱a̱ pam̱da je̱ pavaꞌnu̱n juuꞌ veꞌe
xyaktaajnjimdu je̱ nju̱jpit jáyuvamda?
¿Tyaj̱xeꞌe kyakap̱ojta ax joꞌn jeꞌ̱e̱ veꞌe
du̱pavaandi?

3Vanꞌit tseꞌe je̱ Jesús yꞌamo̱tutú̱vijidi:
―¿Tyaj̱xts miitseꞌe xkamaj̱a̱ paa̱m̱-

duva je̱ Nteꞌyam je̱ pyavaꞌnu̱n jeṯseꞌe
veꞌem xkutyóndat je̱ pavaꞌnu̱n juuꞌ veꞌe
je̱ ju̱jpit jayu myaktaꞌnu̱xju̱du? 4Ku̱x
jidu̱ꞌu̱meꞌe je̱ Nteꞌyam je̱ pyavaꞌnu̱n
vyaꞌañ: “Vintsaꞌ̱ag̱a je̱ mteeꞌ je̱ mtaak.”
Vaampap tseꞌe jidu̱ꞌu̱m: “Paṉ paṉ tseꞌe
je̱ tyeeꞌ ukpu̱ je̱ tyaak du̱vinko̱jtspej̱tp,
kutúkanits jeꞌ̱e̱ veꞌe je̱ yꞌo̱o̱ꞌku̱n.” 5Ax

miits tseꞌe mvaandup jeṯs o̱ꞌyip jeꞌ̱e̱
veꞌe ku veꞌe je̱ jayu je̱ tyeeꞌ ukpu̱ je̱
tyaak jidu̱ꞌu̱m du̱naa̱j̱mat: “Kaꞌa xa aṯseꞌe
xꞌukꞌo̱ꞌyixjini jeṯs aṯs mitseꞌe mputáḵat,
ku̱x nu̱jomeꞌe juuꞌ aṯseꞌe nꞌixp njayejpp,
je̱ Nteꞌyamts aṯs jeꞌ̱e̱ veꞌe tu̱ntukmuyax̱.”
6Veꞌem tseꞌe mvaꞌanda jeṯs o̱pyaṉa paṉ
paṉeꞌe veꞌem vaamp, kaꞌats jeꞌ̱e̱ veꞌe
yꞌukvinkó̱pkini jeṯseꞌe je̱ tyeeꞌ ukpu̱ je̱
tyaak du̱putáḵat. Ku xa miitseꞌe veꞌem
mjátu̱kada, veꞌem tseꞌe xyaktaandini je̱
Nteꞌyam je̱ pyavaꞌnu̱n ax joꞌn ku̱ky-
atuujn, jeꞌ̱e̱ kaj̱x jeṯseꞌe xpanaj̱kxtat je̱
pavaꞌnu̱n juuꞌ veꞌe je̱ ju̱jpit jayu myak-
taꞌnu̱xju̱du. 7 ¡Mej̱tsꞌaajta mej̱tsjo̱o̱tta!
Vaꞌajts tseꞌe miits kaj̱xta du̱ꞌavaꞌni je̱
Nteꞌyam je̱ yꞌayook ko̱jtsnajxpa Isaías.
Jidu̱ꞌu̱m tseꞌe du̱jatyaajñ juuꞌ veꞌe je̱
Nteꞌyam kyo̱jts:
8Yꞌamji xa veꞌe ya̱ jayu aṯs xvinjávada

xvintsaꞌ̱ag̱ada,
ax xtukmujékumidupts aṯseꞌe je̱ jyo̱o̱tta

je̱ jyaꞌvinda.
9Tónaji xa jeꞌ̱e̱ veꞌe ñatyijjada jeṯs xvin-

jaꞌvidup xvintsaꞌ̱kidup aṯs jeꞌ̱e̱ veꞌe,
tyukꞌíxtupts jeꞌ̱e̱ veꞌe je̱ jayu je̱

pyavaꞌnu̱nda ax joꞌn aṯs je̱
mpavaꞌnu̱n ku̱yꞌijt joꞌn.

Jidu̱ꞌu̱m tseꞌe je̱ Isaías du̱jatyaajñ.
Ka je̱ kaꞌyu̱n je̱ jaꞌ̱kxu̱n kaj̱xapeꞌe

je̱ jayu yꞌit jep̱ to̱kin jaa̱ṯp
(Mr. 7.17-23)

10Vanꞌit tseꞌe je̱ Jesús je̱ nu̱may jayu
du̱yaxmujk jeṯseꞌe jidu̱ꞌu̱m du̱nu̱u̱jmidi:
―Amo̱tunaxta anañu̱joma jeṯseꞌe xv-

inmó̱tudat. 11 Juuꞌ jatyeꞌe jep̱ je̱ jayu
yꞌávuptaj̱kip, ka jeꞌ̱e̱ kaj̱xap xa veꞌe je̱
jayu yꞌit jep̱ to̱kin jaa̱ṯp; juuꞌ veꞌe jep̱ je̱
jayu yꞌávup pítsump, jeꞌ̱e̱ kaj̱x tseꞌe je̱
jayu yꞌit jep̱ to̱kin jaa̱ṯp.

12Vanꞌit tseꞌe je̱ yꞌixpaj̱kpataj̱k
vyinkutám̱ijidi jeṯseꞌe je̱ Jesús
du̱nu̱u̱jmidi:

―¿Mꞌixeꞌe taa̱v̱ vintso̱ veꞌe je̱
fariseotaj̱k tu̱du̱ko̱ꞌo̱yjávada juuꞌ mitseꞌe
tu̱xkaṯs?

13Vanꞌit tseꞌe je̱ Jesús yꞌatso̱o̱jvjidi:
―Jyapaṉa tseꞌe paṉ paṉeꞌe kaꞌijtp

je̱ jyayu, aṯs je̱ nTeeꞌ, juuꞌ veꞌe jem̱
tsapjo̱o̱tm, yakpaj̱kjapts jeꞌ̱e̱ veꞌe aṯs je̱
nTeeꞌ. 14Kadi xmaj̱a̱ pam̱da je̱ fariseo-
taj̱kta, vanxu̱p xa jeꞌ̱e̱ veꞌeda ax joꞌn toꞌk
je̱ viints jayu juuꞌ veꞌe je̱ myuviints jayu
du̱pavijtsp. Ax paṉ toꞌk tseꞌe je̱ viints
jayu je̱ myuviints jayu du̱pavits, vaꞌan
nu̱mej̱tsk tseꞌe naj̱kx tyunꞌavívupada jep̱
jótup.

15Vanꞌit tseꞌe je̱ Pedro je̱ Jesús
du̱nu̱u̱jmi:
―Tukvinjaꞌvik aa̱ṯs toꞌk aaj je̱ tuk-

muꞌaꞌixmojkin juuꞌ veꞌe tu̱xkaṯs.
16 Jeṯseꞌe je̱ Jesús vyaajñ:
―¿Tis, kaꞌa miitseꞌe xvinmó̱tuduva?

17 ¿Kaꞌa veꞌe xvinmó̱tuda jeṯs nu̱jomeꞌe
juuꞌ jatyeꞌe jep̱ ávup taj̱kip, jem̱ tseꞌe
jo̱o̱tm ñu̱jkx jeṯseꞌe u̱xꞌo̱o̱k je̱ niꞌkx je̱
ko̱pk du̱tukvaatsni? Ka jeꞌ̱e̱ kaj̱xapts
jeꞌ̱e̱ veꞌe je̱ jayu yꞌit jep̱ to̱kin jaa̱ṯp.
18Ax je̱ ayook juuꞌ veꞌe jep̱ ávup pít-
sump, jem̱ts jeꞌ̱e̱ veꞌe jaꞌvin kaj̱xm
chaa̱ꞌ̱n, jeꞌ̱e̱ kaj̱x tseꞌe je̱ jayu yꞌit jep̱
to̱kin jaa̱ṯp. 19Ku̱xeꞌe jem̱ jyaꞌvin kaj̱xm
chaa̱ꞌ̱n je̱ ko̱ꞌo̱y vinmaꞌyu̱n, vanꞌit tseꞌe
je̱ jayu yakjayuꞌo̱o̱ꞌkta, je̱ navyaj̱ku̱n
du̱yakvintsaꞌ̱kintó̱kida, je̱ kaṯs du̱tuk-
maa̱ṯjayép̱ta je̱ yaaꞌy je̱ taꞌ̱ax̱ juuꞌ veꞌe
ka pú̱kap jyayej̱ptup, myee̱ꞌ̱tsta, ñu̱vam-
peṯta, jyayupako̱tsta. 20 Jeꞌ̱e̱ kaj̱xts jeꞌ̱e̱
veꞌe je̱ jayu yꞌit jep̱ to̱kin jaa̱ṯp, ka jeꞌ̱e̱
kaj̱xapeꞌe ku veꞌe kyakap̱uj joma vaateꞌe
je̱ kyaṯaj̱kts veꞌem ax joꞌn je̱ ju̱jpit jayu
du̱pavaandi.

Toꞌk je̱ taꞌ̱ax̱taj̱k juuꞌ veꞌe
ka je̱ israeejlitap, jeꞌ̱e̱ tseꞌe

du̱jaanchjaꞌvi je̱ Jesús
(Mr. 7.24-30)

21Vanꞌit tseꞌe je̱ Jesús jem̱ chaa̱ꞌ̱n jeṯ-
seꞌe ñu̱jkx jem̱ tiirovit jeṯs sidoonit yꞌit

jo̱o̱tmda. 22Vanꞌit tseꞌe toꞌk je̱ canaanit
taꞌ̱ax̱taj̱k juuꞌ veꞌe jem̱ tso̱ tsu̱u̱nip, jeꞌ̱e̱
tseꞌe je̱ Jesús du̱vinkutam̱i jeṯseꞌe maḵk
du̱mukaj̱ts. Jidu̱ꞌu̱m tseꞌe du̱nu̱u̱jmi:
―¡Vintsáṉ, je̱ David je̱ chaan je̱ ky-

o̱o̱j juuꞌ veꞌe yakkutojknup, tukmo̱ꞌo̱tu̱
aṯs toꞌk aaj! Je̱ ko̱ꞌo̱yjáyuvap xa veꞌe
tukkooꞌyijup aṯs je̱ nnaa̱x̱. O̱o̱y tseꞌe
tyuntsaachpaaꞌty.

23Ax kaꞌa tseꞌe je̱ Jesús yꞌatso̱o̱jvji.
Vanꞌit tseꞌe je̱ Jesús je̱ yꞌixpaj̱kpataj̱k
vyinkutám̱ijidi jeṯseꞌe je̱ Jesús
du̱munooꞌkxtkti:
―Pakej̱xni mits yaꞌ̱a̱ toꞌk aaj ku̱x

yapeꞌe xpamej̱tsumda, jeṯseꞌe o̱o̱y
tyunneꞌem.

24Vanꞌit tseꞌe je̱ Jesús vyaajñ:
―Je̱ Nteꞌyam xa aṯseꞌe xtuknu̱kej̱xp je̱

israeejlit jayu juuꞌ veꞌe to̱kihꞌijttup.
25Ax vinkutám̱iju tseꞌe je̱ taꞌ̱ax̱taj̱k,

jeṯseꞌe je̱ Jesús du̱vinko̱xkteni, jeṯseꞌe
du̱nu̱u̱jmi:
―¡Vintsáṉ, putaḵa aṯs toꞌk aaj!
26Vanꞌit tseꞌe je̱ Jesús yꞌatsaa̱j̱v:
―Paṉ mputaj̱kip aṯs mitseꞌe jeṯs kaꞌa

veꞌe je̱ israeejlit jáyuda, veꞌemts jeꞌ̱e̱ veꞌe
ax joꞌn je̱ piꞌk ónu̱k je̱ kyaaky yakpu̱jkja
jeṯseꞌe je̱ ok yakmaꞌ̱a.̱

27Vanꞌit tseꞌe je̱ taꞌ̱ax̱taj̱k vyaajñ:
―Veꞌem tseꞌe. O̱yam tseꞌe vyeꞌema,

kyamyojktup tseꞌe je̱ ok jep̱ mesa
paꞌtkup juuꞌ veꞌe je̱ piꞌk ónu̱k
yꞌu̱xkaaydup.

28Vanꞌit tseꞌe je̱ Jesús yꞌatsaa̱j̱v:
―¡O̱o̱yeꞌe je̱ jaanchjaꞌvin xtunjayep!

Vaꞌan veꞌem du̱tunju̱ ax joꞌn xtsaḵ.
Jeꞌ̱yji tseꞌe je̱ ñaa̱x̱ jyo̱tkaḏaakni.
Ku je̱ Jesús du̱yakjo̱tkaḏaaky

nu̱may je̱ paꞌam jayu
29Vanꞌit tseꞌe je̱ Jesús jem̱ chaa̱ꞌ̱n jeṯ-

seꞌe jyeꞌ̱y jej̱a galiléait myaj̱a̱̱ naꞌ̱akay̱a
paꞌayi. Vanꞌit tseꞌe ñu̱jkx jem̱ tonu̱n vi-
inm jeṯseꞌe jem̱ yꞌaj̱xtk. 30Nu̱may tseꞌe
o̱o̱y je̱ jayu tyunnu̱jeꞌ̱yjini. Jem̱ tseꞌe
du̱tuknu̱naj̱kxti je̱ u̱xkeṯ jayu, je̱ viints

jayu, je̱ oom jayu, jeṯs jeꞌ̱e̱ juuꞌ veꞌe
ka ó̱yap je̱ kyaꞌ̱aj̱; je̱ jayu veꞌe juuꞌ
veꞌe may viijn je̱ paꞌam du̱maa̱ṯ, jeꞌ̱e̱
tseꞌe yakpaa̱m̱du jej̱a je̱ Jesús vyinkujk.
Vanꞌit tseꞌe je̱ Jesús yakjo̱tkaḏakkaj̱xji-
dini. 31Atu̱va ato̱ki tseꞌe du̱tuktaandi je̱
jáyuda ku veꞌe du̱ꞌixti jeṯs ko̱jtspaj̱ktinu-
peꞌe je̱ oom jáyuda, jeṯs o̱ꞌyixjidinupeꞌe
je̱ kyaꞌ̱aj̱ta je̱ tyekta juuꞌ veꞌe kam̱aꞌat
pakmaꞌat ijttu, jeṯs o̱yeꞌe yo̱ꞌydini juuꞌ
veꞌe u̱xkeṯ ijttu, jeṯs vinꞌixpaj̱ktinupeꞌe
juuꞌ veꞌe viints ijttu. Vanꞌit tseꞌe je̱ jayu
du̱yakmáj̱idi du̱yakjaanchidi je̱ israeejlit
jayu je̱ Ntyeꞌyamda.

Ku je̱ Jesús je̱ jayu du̱yakkaajy
nu̱maktaaxk miijl naxy

(Mr. 8.1-10)
32Vanꞌit tseꞌe je̱ Jesús du̱yaxmujk je̱

yꞌixpaj̱kpataj̱k jeṯseꞌe du̱nu̱u̱jmidi:
―Ntukmaꞌ̱tp xa aṯseꞌe ya̱ nu̱may

jáyuda ku̱x toojk xaa̱j̱ani xa yaꞌ̱a̱
veꞌe yaja yꞌitta aṯs maa̱ṯ, kaꞌa tseꞌe
tii ti veꞌe kyáydap jyaꞌ̱kxtap. Kaꞌats
aṯseꞌe mpakex̱uvaandini veꞌemji
jem̱ tyaḵꞌamda ku̱x ku veꞌe je̱ yooj
yaknooꞌkxjidinit jej̱a tooꞌ aajy.

33Vanꞌit tseꞌe je̱ yꞌixpaj̱kpataj̱k
ñaꞌ̱mu̱xjidi:
―¿Jómaseꞌe je̱ tsapkaaky cho̱o̱ꞌnu̱t

jeṯseꞌe ya̱ nu̱may jayu nyakkaꞌyumdat?,
ku̱x kaꞌa veꞌe yaja pyaṉtsu̱u̱na.

34Vanꞌit tseꞌe je̱ Jesús yꞌamo̱tutú̱vijidi:
―¿Vinxu̱p tseꞌe jep̱ je̱ mtsapkaakyta?
Jeṯseꞌe yꞌatso̱o̱vdi:
―Vuxtojtu̱k je̱ tsapkaaky jeṯs yu̱u̱ꞌn

vee̱ꞌ̱n je̱ piꞌk ajkx.
35Vanꞌit tseꞌe je̱ Jesús du̱pavaajñ jeṯ-

seꞌe je̱ nu̱may jayu yꞌaj̱xtu̱ktat jej̱a
naxku̱jx. 36Ku veꞌe yꞌaj̱xtkti, vanꞌit tseꞌe
du̱kaa̱j̱y vuxtojtu̱k je̱ tsapkaaky jeṯs
yu̱u̱ꞌn vee̱ꞌ̱n je̱ piꞌk ajkx, jeṯseꞌe je̱
Nteꞌyam du̱kuko̱jtsji. Vanꞌit tseꞌe du̱-
tojkvaꞌkxy jeṯseꞌe du̱mo̱o̱jy je̱ yꞌixpaj̱k-
pataj̱k, jeꞌ̱eḏa tseꞌe je̱ jayu du̱mo̱o̱ydup.
37Anañu̱joma tseꞌe kyaaydi jeṯseꞌe ky-

ooxjidi; javuxtojtu̱k kach tseꞌe du̱paḵ-
mojktini je̱ tsapkaaky kunax jeṯs je̱
ajkx kunax. 38Nu̱maktaaxk miijl tseꞌe
je̱ yaaꞌtyaj̱k kyaaydi, apu̱k je̱ taꞌ̱ax̱taj̱kta
maa̱ṯ je̱ piꞌk ónu̱kta. 39Vanꞌit tseꞌe je̱
Jesús je̱ nu̱may jayu du̱pakej̱xtini jeṯ-
seꞌe je̱ yꞌixpaj̱kpataj̱k jem̱ barco jo̱o̱tm
du̱maa̱ṯtaj̱kidi jeṯseꞌe jem̱ magdálait yꞌit
jo̱o̱tm ñaj̱kxti.
Ku je̱ fariseotaj̱k maa̱ṯ je̱ saduceotaj̱k
du̱ꞌamó̱tudi je̱ tsajmit maj̱a̱ nu̱jaꞌvin

(Mr. 8.11-13; Lc. 12.54-56)

16 Toꞌk nax tseꞌe je̱ fariseotaj̱k jeṯs
je̱ saduceotaj̱k du̱vinkutám̱idi

je̱ Jesús, jeꞌ̱e̱ veꞌe cho̱jktup jeṯseꞌe
du̱yakko̱jtstó̱kidat. Jeꞌ̱e̱ kaj̱x tseꞌe
du̱ꞌamó̱tudi jeṯseꞌe tyoꞌnu̱xjadat je̱
tsajmit maj̱a̱ nu̱jaꞌvin, veꞌem tseꞌe
du̱yaknu̱keꞌ̱xnatáḵat jeṯs je̱ Nteꞌyam
maa̱ṯ jeꞌ̱e̱ veꞌe je̱ Jesús. 2Ax jidu̱ꞌu̱m
tseꞌe je̱ Jesús yꞌatso̱o̱jvjidi:
―Ku xa veꞌe ya̱ it tyánayini, jidu̱ꞌu̱mts

miitseꞌe mvaꞌanda: “Vaꞌajtstameꞌe ya̱ it
yꞌítu̱t ku̱x tsapts xa veꞌe xim tsajvi-
inm.” 3Ku veꞌe jap̱yji, jidu̱ꞌu̱m tseꞌe
mvaꞌanda: “Kaꞌadameꞌe ya̱ it vyaꞌatsu̱t
ku̱x tsapts xa veꞌe xim tsajviinm jeṯs vin-
tojknup tseꞌe ya̱ it.” ¡Mej̱tsꞌaajta mej̱t-
sjo̱o̱tta! Mnu̱jaꞌvidup xa miitseꞌeda juuꞌ
veꞌe ya̱ tsajmit it ñu̱kaj̱tsp, ax kaꞌa tseꞌe
xnu̱jávada jeꞌ̱e̱ juuꞌ veꞌe ñu̱kaj̱tsp paṉ ti
veꞌe yam toojnjup ko̱jtsjup. 4Ya̱ ko̱ꞌo̱y
jayu juuꞌ veꞌe je̱ Nteꞌyam du̱maso̱o̱ktup,
yꞌamó̱tudupts jeꞌ̱e̱ veꞌe jeṯseꞌe je̱maj̱a̱ nu̱-
jaꞌvin yaktoojnjadat; ax kaꞌa tseꞌe yak-
toojnjadat je̱ maj̱a̱ nu̱jaꞌvin, je̱ nu̱jaꞌvinji
veꞌe juuꞌ veꞌe pyaatyp yꞌakee̱g̱uip maa̱ṯ
je̱ Jonás jyeꞌ̱e.̱
Vanꞌit tseꞌe je̱ Jesús myaso̱o̱kjidi jeṯ-

seꞌe chaa̱ꞌ̱n.

Je̱ fariseo je̱ yꞌixpaj̱ku̱n tseꞌe
je̱ jayu du̱yakvinmamyaꞌtp

(Mr. 8.14-21)
5Ku veꞌe je̱ yꞌixpaj̱kpataj̱k ñaṉajxti

jem̱ jadoꞌk adoꞌommaj̱a̱ naꞌ̱akay̱a paꞌam,
jyaaꞌtyó̱kidu tseꞌe jeṯseꞌe ku̱du̱paa̱m̱di je̱
tsapkaaky jem̱ barco jo̱o̱tm. 6Vanꞌit tseꞌe
je̱ Jesús ñaꞌ̱mu̱xjidi:
―Mnayꞌíxjadap tseꞌe jeṯs kaꞌa veꞌe

mnatyukpaaꞌtjadat je̱ levadura juuꞌ veꞌe
je̱ fariseotaj̱k jyeꞌ̱eḏa jeṯs je̱ saduceotaj̱k
jyeꞌ̱eḏa.

7Vanꞌit tseꞌe je̱ yꞌixpaj̱kpataj̱k
ñavyaajnjidi:
―Jeꞌ̱e̱ kaj̱x xa veꞌe veꞌem vyaꞌañ ku̱x-

eꞌe je̱ tsapkaaky tu̱nkayakmej̱tsumda.
8Ax ku tseꞌe je̱ Jesús du̱nu̱jaꞌvi, vanꞌit

tseꞌe je̱ yꞌixpaj̱kpataj̱k du̱nu̱u̱jmidi:
―¿Tyaj̱xseꞌe mvaꞌanda jeṯs kaꞌa veꞌe

ti mtsapkaakyta? ¡Tun vee̱ꞌ̱nji veꞌe je̱
jaanchjaꞌvin xjayep̱ta! 9 ¿Kaꞌana veꞌe xv-
inmó̱tuda? ¿Kaꞌa veꞌe xjaaꞌmyéṯsta ku aṯ-
seꞌe mugo̱o̱xk je̱ tsapkaaky je̱ jayu nyak-
vaꞌkxjidi nu̱mugo̱o̱xk miijl naxy, jeṯs
vinxu̱p kacheꞌe xpaḵmojktini? 10 ¿Kaꞌa
veꞌe xjaaꞌmyej̱tstuva ku aṯseꞌe vuxtojtu̱k
je̱ tsapkaaky je̱ jayu nyakvaꞌkxjidi nu̱-
maktaaxk miijl naxy, jeṯs vinxu̱p kacheꞌe
xpaḵmojktini? 11 ¿Vintso̱seꞌe tu̱xkavin-
mó̱tuda jeṯs ka je̱ tsapkaaky levaduu-
rap aṯseꞌe ntijp ku aṯseꞌe tu̱nvaꞌañ jeṯseꞌe
mnayꞌíxjadat jeṯseꞌe veꞌem mkapaaꞌtja-
dat je̱ fariseotaj̱k je̱ lyevaduura jeṯs je̱ sa-
duceotaj̱k je̱ lyevaduura?

12Vanꞌit tseꞌe du̱vinmó̱tudi jeṯs ka je̱
levaduurapeꞌe je̱ Jesús tyijp juuꞌ veꞌe
je̱ tsapkaaky ju̱ts du̱tuktaj̱kikaj̱xp, je̱ ix-
paj̱ku̱neꞌe tyijp juuꞌ veꞌe je̱ fariseotaj̱k
jyeꞌ̱eḏa jeṯs je̱ saduceotaj̱k jyeꞌ̱eḏa.

Ku je̱ Pedro du̱ꞌavaꞌni jeṯs
je̱ Jesús jeꞌ̱e̱ veꞌe je̱ Cristo
(Mr. 8.27-30; Lc. 9.18-21)

13Ku veꞌe je̱ Jesús jyeꞌ̱y jem̱ joma veꞌe
je̱ it du̱xaa̱j̱a Cesarea de Filipo, vanꞌit
tseꞌe du̱ꞌamo̱tutu̱vi je̱ yꞌixpaj̱kpataj̱k:
―¿Vintso̱seꞌe je̱ jayu vyaꞌanda, páṉu̱k

aṯseꞌe?, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp.

14Vanꞌit tseꞌe yꞌatso̱o̱vdi:
―Jem̱ xa veꞌe paṉeꞌe vaandup jeṯs je̱

Yaknap̱ej̱tpa Juan mitseꞌe, jem̱pa tseꞌe
paṉeꞌe vaanduvap jeṯs je̱ Elías mit-
seꞌe, nay jem̱pa tseꞌe paṉeꞌe vaandup
jeṯs je̱ Jeremías mitseꞌe, ukpu̱ nu̱toꞌk
je̱ Nteꞌyam je̱ yꞌayook ko̱jtsnajxpa juuꞌ
veꞌe ju̱jpani o̱o̱ꞌktinu, ax jeꞌ̱eḵ tseꞌe
joojntykpaj̱knuva.

15Vanꞌit tseꞌe je̱ yꞌixpaj̱kpataj̱k
du̱nu̱u̱jmidi:
―Jeṯs miitsta, ¿vintso̱ts miitseꞌe

mvaꞌanda jeṯs paṉ aṯseꞌe?
16Vanꞌit tseꞌe je̱ Simón Pedro

yꞌatso̱o̱jvji:
―Mits xa jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit,
je̱ joojntyk Nteꞌyam je̱ yꞌOnu̱k.

17Vanꞌit tseꞌe je̱ Jesús yꞌatso̱o̱jvjinuva:
―Xo̱o̱n xa mitseꞌe, Simón, je̱ Jonás

je̱ myajntk, ku̱x ka je̱ jáyuvap xa mits
yaꞌ̱a̱ veꞌe tu̱mtuknu̱jávaja, aṯs je̱ nTeeꞌ
veꞌe, juuꞌ veꞌe jem̱ tsapjo̱o̱tm. 18 A̱t-
sts mitseꞌe nnu̱u̱jmip jeṯs je̱ Pedro mit-
seꞌe. Pyaatyp yꞌakee̱g̱uipts jeꞌ̱e̱ veꞌe jeṯ-
seꞌe veꞌem myaktukxaa̱j̱a ku̱x veꞌemeꞌe
yakko̱jtsvaꞌach je̱ mxaa̱j̱, tsaaj, je̱ maḵk
aaj je̱ maḵk jo̱o̱teꞌe mjayejpp. Ax yaꞌ̱a̱
juuꞌ veꞌe tu̱xkaṯs, veꞌemts jeꞌ̱e̱ veꞌe ax
joꞌn je̱ taḵneꞌev cho̱o̱ꞌndu̱k jep̱ naaxyp,
nu̱may tseꞌe je̱ jayu du̱jaanchjávadat; ax
kaꞌa tseꞌe je̱ ko̱ꞌo̱yjáyuvap du̱ꞌamaa̱ḏaaga
je̱ jayu juuꞌ aṯseꞌe xjaanchjaꞌvidup.
19Nmo̱o̱ynupts aṯs mitseꞌe je̱ kutojku̱n
jeṯseꞌe mvaꞌanu̱t juuꞌ veꞌe toomp jeṯs
juuꞌ veꞌe katoomp. Juuꞌts mitseꞌe je̱ jayu

myakjajtjip jeṯseꞌe du̱tóndat yaja naxvi-
ijn, veꞌem tseꞌe yꞌijtpat jem̱ tsapjo̱o̱tm;
juuꞌts mitseꞌe je̱ jayu mkayakjajtjip jeṯ-
seꞌe du̱tóndat yaja naxviijn, nay veꞌem
tseꞌe yꞌijtpat jem̱ tsapjo̱o̱tm.

20Vanꞌit tseꞌe je̱ Jesús je̱ yꞌixpaj̱k-
pataj̱k du̱tukpavaandi jeṯs ni paṉa veꞌe
du̱kavaajnjadat jeṯs jeꞌ̱e̱ jeꞌ̱e̱ veꞌe je̱
Cristo.
Ku je̱ Jesús du̱ꞌavaꞌni je̱ yꞌo̱o̱ꞌku̱n

(Mr. 8.31-9.1; Lc. 9.22-27)
21Vanꞌit tseꞌe je̱ Jesús je̱ yꞌixpaj̱kpataj̱k

du̱vaajnjiꞌukvaandi jeṯs tun vinko̱pk jeꞌ̱e̱
veꞌe jeṯseꞌe jem̱ Jerusalén ñaj̱kxu̱t jeṯ-
seꞌe jem̱ o̱o̱y tyunyaktsaachpaaꞌtjadat
je̱ israeejlit je̱ myú̱jit jáyuda, je̱ teeꞌ-
taj̱k je̱ vyintsaṉda, maa̱ṯ je̱ tsaptu̱jkpit
yakꞌixpaj̱kpataj̱kta. Jem̱ tseꞌe je̱ jayu
yakꞌo̱o̱ꞌkju̱t; ax joojntykpaj̱knuvapts jeꞌ̱e̱
veꞌe kutoojk xaa̱j̱. 22Vanꞌit tseꞌe je̱ Pedro
je̱ Jesús apu̱k du̱jav̱aa̱j̱v jeṯseꞌe jidu̱ꞌu̱m
du̱tuknu̱u̱jmi:
―¡Maj̱a̱ Vintsáṉ, je̱ Nteꞌyameꞌe

mjayép̱jup mꞌaxajtókjup jeṯs ni je̱ vinꞌita
yaꞌ̱a̱ veꞌe mkajátju̱t mkanáxju̱t!

23Vanꞌit tseꞌe je̱ Jesús vyaꞌku̱mpijt jeṯ-
seꞌe je̱ Pedro du̱nu̱u̱jmi:
―¡Vinvaꞌkvaꞌatsu̱ aṯs, mmaa̱ṯ-

navyaa̱ꞌ̱njup xa mitseꞌe je̱ Satanás
ku veꞌe veꞌem xkaṯs! Xyaktooꞌatoku-
vaampts aṯs mitseꞌe. Kaꞌats mitseꞌe
veꞌem xpayo̱ꞌo̱y ax joꞌn je̱ Nteꞌyam;
veꞌem xa mitseꞌe xpayo̱ꞌo̱y ax joꞌn je̱
jayu.

24Vanꞌit tseꞌe je̱ Jesús du̱nu̱u̱jmidi je̱
yꞌixpaj̱kpataj̱k:
―Paṉ paṉ xa veꞌe du̱tso̱jkp jeṯseꞌe

yꞌijtnit aṯs maa̱ṯ, vaꞌan tseꞌe du̱ma-
so̱kkaj̱xni je̱ yꞌavintso̱ vinmaꞌyu̱n, je̱ jy-
o̱o̱t je̱ jyaꞌvin du̱maḵkpaa̱m̱nit jeṯseꞌe
chaachpaaꞌtu̱t ax joꞌn je̱ jayu juuꞌ veꞌe je̱
yꞌo̱o̱ꞌku̱n du̱ꞌanaj̱kxip ku veꞌe je̱ cryuuz
du̱paku̱ꞌu̱, jeṯs aṯseꞌe xpamiinnit. 25Paṉ
paṉ xa aṯseꞌe xkajaanchjaꞌvip ku̱xeꞌe du̱t-
saꞌ̱ag̱a jeṯseꞌe yꞌo̱o̱ꞌku̱t, kaꞌa tseꞌe du̱-

jayép̱u̱t je̱ joojntykin juuꞌ veꞌe xaꞌ̱ma kaj̱x
ijtp. Ax jeꞌ̱e̱ paṉ paṉ aṯseꞌe ijtp xjaanch-
jaꞌvip, ó̱yam tseꞌe yꞌo̱o̱ꞌku̱t aṯs kaj̱x, jeꞌ̱e̱
tseꞌe du̱jayej̱pnup je̱ joojntykin juuꞌ veꞌe
xaꞌ̱ma kaj̱x ijtp. 26Ni vinxu̱pa xa jeꞌ̱e̱ veꞌe
je̱ jayu kyatoꞌnu̱xju̱t ku veꞌe du̱jeꞌ̱ei̱káx̱-
u̱t nu̱jom ya̱ naxviijnit it jeṯseꞌe vyin-
tó̱kinit je̱ jayu je̱ jyo̱o̱t je̱ jyaꞌvin. Ax
ku tseꞌe je̱ jayu je̱ jyo̱o̱t je̱ jyaꞌvin vyin-
tó̱kinit, kaꞌa xa veꞌe tii ni tía ti veꞌe je̱
jayu ku̱du̱yaky jeṯseꞌe jyoojntykat xaꞌ̱ma
kaj̱x. 27Miinnup aṯseꞌe je̱ nTeeꞌ je̱ myaj̱in
maa̱ṯ maa̱ṯ aṯs je̱ nꞌaangelestaj̱k, aṯs, je̱
Jayu Juuꞌ veꞌe Nu̱paa̱m̱du̱ka Ijtp, vanꞌitts
aṯseꞌe toꞌk jadoꞌk nmo̱o̱ynit juuꞌ veꞌe
tukkaḏaakju̱dup, veꞌem ax joꞌn du̱paaꞌty
du̱ꞌakee̱g̱a juuꞌ veꞌe tu̱du̱tonda tu̱du̱ko̱t-
sta. 28Tyú̱vam xa aṯseꞌe nvaꞌañ jeṯs jej̱a
veꞌe je̱ jayu juuꞌ veꞌe yaja ijttup jeṯseꞌe
kyaꞌo̱o̱ꞌktat paṉ kaꞌana aṯseꞌe xꞌixta ku
aṯseꞌe nmiinnit yakkutojkpa, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.

Ku je̱ Jesús tyikts
jeṯseꞌe yꞌajaj yꞌatu̱ꞌkx
(Mr. 9.2-10; Lc. 9.28-36)

17 Kutojtu̱k xaa̱j̱ tseꞌe je̱ Jesús
du̱vo̱vu̱tso̱o̱ꞌndi je̱ Pedro, je̱

Santiago, maa̱ṯ je̱ Juan, je̱ Santiago je̱
yꞌuts, jeṯseꞌe apu̱k du̱vo̱o̱vdi, jeṯseꞌe
pyej̱tti joma veꞌe toꞌk je̱ ko̱pk juuꞌ veꞌe
kaj̱xm. 2 Jem̱ tseꞌe je̱ Jesús tyikts jej̱a
jeꞌ̱e̱ vyinkujkta. Veꞌemeꞌe je̱ vyiijn je̱
yꞌaaj yꞌajaj yꞌatu̱ꞌkx ax joꞌn je̱ aampa
xaa̱j̱; veꞌemeꞌe je̱ vyit vyimpijt vaꞌajts
po̱o̱ꞌp, veꞌem ax joꞌn je̱ kujajpa je̱
kutaꞌ̱kxpa. 3Vanꞌit tseꞌe vyaꞌkkeꞌ̱xti jej̱a
jeꞌ̱e̱ vyinkujkta je̱ Moisés maa̱ṯ je̱ Elías,
jeṯseꞌe je̱ Jesús du̱maa̱ṯnakyo̱jtsjidi.
4Vanꞌit tseꞌe je̱ Pedro du̱nu̱u̱jmi je̱
Jesús:
―Maj̱a̱ Vintsáṉ, ¡o̱y xa jeꞌ̱e̱ veꞌe ku aa̱ṯ-

seꞌe yaja nꞌit! Paṉ mtsaj̱kp, vaꞌants aa̱ṯs
du̱pu̱mu̱ toojk je̱ piꞌk ojts atyaj̱k: toꞌk
mits mjeꞌ̱e,̱ jeṯs toꞌk je̱ Moisés jyeꞌ̱e,̱ jeṯs
jadoꞌk je̱ Elías jyeꞌ̱e.̱

5Ko̱jtspna tseꞌe je̱ Pedro vyeꞌna ku veꞌe
yoꞌtsjidi toꞌk paḵ je̱ vínu̱ts juuꞌ veꞌe ajajp
ataꞌ̱kxp. Jep̱ tseꞌe vínu̱ts akujkp yakmo̱tu
toꞌk je̱ ayook juuꞌ veꞌe vaamp:
―Yaꞌ̱a̱ xa veꞌe aṯs je̱ nꞌOnu̱k, juuꞌ aṯ-

seꞌe o̱o̱y ntuntsaj̱kp, o̱o̱yts aṯs yaꞌ̱a̱ veꞌe
ntuntukxo̱o̱ndu̱k. Amo̱tunaxta juuꞌ veꞌe
kyaj̱tsp.

6Ku veꞌe je̱ ixpaj̱kpataj̱k du̱ꞌamo̱tuna-
jxti, vanꞌit tseꞌe je̱ vyiijnda je̱ yꞌaajta du̱-
tukpaatti je̱ naax ku̱x tsaꞌ̱kidu veꞌe o̱o̱y.
7Vanꞌit tseꞌe je̱ Jesús vyinkutám̱ijidi, jeṯ-
seꞌe je̱ kyaꞌ̱aj̱ tyuknu̱ko̱o̱jnjidi, jeṯseꞌe je̱
yꞌixpaj̱kpataj̱k du̱nu̱u̱jmidi:
―Pojtu̱kta. Kadi mtsaꞌ̱ag̱ada.
8Ku veꞌe kyo̱o̱jvu̱kti, kaꞌa tseꞌe du̱ꞌuk-

paṉꞌíxtini, je̱ Jesuusji veꞌe.
9Vajntktinup tseꞌe jem̱ ko̱pk viinm

vyeꞌ̱nada, jeṯseꞌe je̱ Jesús jidu̱ꞌu̱m
pyavaajnjidi:
―Ni paṉa veꞌe xkatukmumaaydu̱ktat

juuꞌ veꞌe tu̱xꞌixta, vanꞌítnumeꞌe ku aṯseꞌe
nꞌo̱o̱ꞌku̱t jeṯs aṯseꞌe njoojntykpaj̱knuvat,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.

Je̱ Yaknap̱ej̱tpa Juan je̱ jayu
du̱yakvimpijt je̱ Nteꞌyam maa̱ṯ

(Mr. 9.11-13)
10Vanꞌit tseꞌe je̱ Jesús je̱ yꞌixpaj̱kpataj̱k

yꞌamo̱tutú̱vijidi:
―¿Tyaj̱xseꞌe je̱ tsaptu̱jkpit yakꞌixpaj̱k-

pataj̱k vyaꞌanda jeṯs tun vinko̱pk jeꞌ̱e̱
veꞌe jeṯseꞌe tooꞌvaj̱kp je̱ Elías myiinnuvat
jeṯs kaꞌa veꞌe je̱ Cristo?

11Vanꞌit tseꞌe je̱ Jesús yꞌatso̱o̱jvjidi:
―Tyú̱vam xa jeꞌ̱e̱ veꞌe jeṯs miim-

peꞌe tooꞌvaj̱kp je̱ Elías, jeꞌ̱e̱ tseꞌe nu̱jom
du̱yakꞌo̱ꞌyinuvap. 12Ax aṯsts miitseꞌe
nnu̱u̱jmidup jeṯs o̱jts jeꞌ̱e̱ veꞌe, kaꞌats jeꞌ̱e̱
veꞌe je̱ jayu du̱nu̱jaꞌvidi jeṯs paṉ jeꞌ̱e̱ veꞌe,
tyoonduts jeꞌ̱e̱ veꞌe veꞌem ax joꞌn du̱t-
so̱jkti. Nay veꞌempats aṯseꞌe ntsaachpaaꞌ-
tu̱t jem̱ jeꞌ̱e̱ kyaꞌ̱mda, aṯs, je̱ Jayu Juuꞌ
veꞌe Nu̱paa̱m̱du̱ka Ijtp.

13Vanꞌit tseꞌe je̱ ixpaj̱kpataj̱k du̱vin-
mó̱tudi jeṯs je̱ Yaknap̱ej̱tpa Juaaneꞌe je̱

Jesús tyijp je̱ jayu juuꞌ veꞌe veꞌem ax joꞌn
je̱ Elías.

Ku je̱ Jesús du̱yakjo̱tkaḏaaky
toꞌk je̱ jayu juuꞌ veꞌe jem̱

jyaꞌvin kaj̱xm je̱ ko̱ꞌo̱yjáyuvap
(Mr. 9.14-29; Lc. 9.37-43)

14Ku veꞌe jyeꞌ̱ydi joma veꞌe je̱ nu̱-
may jayu vyeꞌ̱nada, vanꞌit tseꞌe toꞌk je̱
yaaꞌtyaj̱k du̱vinkutam̱i je̱ Jesús, jeṯseꞌe
du̱vinko̱xkteni, jeṯseꞌe vyaajñ:

15―Vintsáṉ, tukmo̱ꞌo̱tu̱ toꞌk aaj aṯs
je̱ nmajntk ku̱x je̱ ko̱ꞌo̱pyaꞌamap jeꞌ̱e̱
veꞌe paj̱kjup jeṯseꞌe o̱o̱y tyuntsaach-
paaꞌty, may náxani tseꞌe ñaxvívup, toꞌma
jaty tseꞌe jyaṉvívupa jeṯs toꞌma jaty
tseꞌe ñav̱ívupa. 16Ta̱ xa aṯseꞌe ya̱ mꞌix-
paj̱kpataj̱k njatuknu̱minda, ax kaꞌa tseꞌe
yꞌo̱ꞌyixjada jeṯseꞌe du̱yakjo̱tkaḏaꞌaktat.

17Vanꞌit tseꞌe je̱ Jesús yꞌatsaa̱j̱v:
―¡Miits xa jeꞌ̱e̱ veꞌeda juuꞌ veꞌe je̱

Nteꞌyam du̱kajaanchjaꞌvidup jeṯs ka vin-
tú̱vap jeꞌ̱e̱ veꞌe juuꞌ veꞌe mtoondup!
¿Joma vaat aṯseꞌe njaaꞌkjaꞌítu̱t miits
maa̱ṯta jeṯseꞌe njaaꞌkjamutéṉadat? Yak-
minda je̱ paꞌam jayu.

18Ku veꞌe du̱yaknaj̱kxti, vanꞌit tseꞌe je̱
Jesús du̱tuknu̱u̱jmi je̱ ko̱ꞌo̱yjáyuvap juuꞌ
veꞌe je̱ paꞌam jayu jem̱ jyaꞌvin kaj̱xm, jeṯ-
seꞌe je̱ ko̱ꞌo̱yjáyuvap tyukvaatsjini. Tun
jeꞌ̱yji tseꞌe jyo̱tkaḏaakni.

19 U̱xꞌo̱o̱k tseꞌe je̱ Jesús je̱
yꞌixpaj̱kpataj̱k apu̱k myuko̱jtsjidi,
jeṯseꞌe yꞌamo̱tutú̱vijidi:
―¿Tyaj̱xs aa̱ṯseꞌe xkaꞌo̱ꞌyixji jeṯs aa̱ṯ-

seꞌe je̱ ko̱ꞌo̱yjáyuvap nyakpítsumu̱t?
20 Jeṯseꞌe je̱ Jesús yꞌatso̱o̱jvji:
―Jeꞌ̱e̱ kaj̱x ku veꞌe je̱ Nteꞌyam vee̱ꞌ̱nji

xjaanchjávada. Tyú̱vam xa aṯseꞌe nvaꞌañ,
paṉ mjayej̱ptupts miitseꞌe je̱ jaanch-
jaꞌvin jem̱ mjaꞌvin kaj̱xmda, o̱yvinx-
u̱pa ax joꞌn toꞌk je̱ mostaza taa̱m̱t,
ku̱mꞌo̱ꞌyixjada tseꞌe jeṯseꞌe xnaa̱j̱madat
ya̱ ko̱pk: “Keꞌ̱eḵu̱ yaja jeṯs naj̱kxu̱ vi-
ijnk tso̱v”, keꞌ̱eḵupts jeꞌ̱e̱ veꞌe je̱ ko̱pk.
Kaꞌa xa miitseꞌe ti mkaꞌo̱ꞌyixjadat paṉ

mjaanchjaꞌvidupeꞌe je̱ Nteꞌyam. 21Ax je̱
ko̱ꞌo̱yjáyuvap juuꞌ veꞌe veꞌem, jeꞌ̱ej̱yji
tseꞌe o̱ꞌyixjup jeṯseꞌe du̱yakpítsumu̱t ku
veꞌe je̱ jayu chapkaṯs jeṯs ku veꞌe je̱ jayu
yꞌayooja.
Ku je̱ Jesús je̱ yꞌo̱o̱ꞌku̱n du̱ꞌavaꞌninuva

(Mr. 9.30-32; Lc. 9.43-45)
22Namvaateꞌe je̱ Jesús je̱ yꞌixpaj̱k-

pataj̱k du̱maa̱ṯvídu̱tta jem̱ galiléait yꞌit
jo̱o̱tm, vanꞌit tseꞌe je̱ Jesús ñaꞌ̱mu̱xjidi:
―Yakpám̱upts aṯseꞌe jem̱ je̱ jayu

kyaꞌ̱m, 23 xyakꞌo̱o̱ꞌktapts aṯseꞌe; ax ku-
toojk xaa̱j̱ts aṯseꞌe njoojntykpaj̱knuvat,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.
O̱o̱y tseꞌe je̱ ixpaj̱kpataj̱k

du̱tunnu̱tsaachvinmaaydi.
Je̱ tsaptu̱jkpit kupaꞌ̱mu̱n

24Ku veꞌe jyeꞌ̱ydi jem̱ capernaaumit
kyajpu̱n kaj̱xm, vanꞌit tseꞌe je̱ tsaptu̱jkpit
kupaꞌ̱mu̱n paḵmojkpa du̱vinkutám̱idi je̱
Simón Pedro, jeṯseꞌe du̱nu̱u̱jmidi:
―¿Kaꞌa veꞌe du̱pu̱m je̱ myakꞌixpaj̱k-

pada je̱ tsaptu̱jkpit kupaꞌ̱mu̱n?
25Vanꞌit tseꞌe je̱ Pedro yꞌatsaa̱j̱v:
―Veꞌem, kyuvejtp xa jeꞌ̱e̱ veꞌe.
Ku veꞌe je̱ Pedro tyaj̱ki jep̱ tu̱jkp, vanꞌit

tseꞌe je̱ Jesús ñaꞌ̱mu̱xji:
―¿Vintso̱s mitseꞌe mvaampa, Simón?

¿Paṉ tseꞌe yꞌamó̱tudup je̱ kupaꞌ̱mu̱n jeṯs
je̱ putaj̱kin je̱ yakkutojkpada juuꞌ veꞌe
yaja naxviijn: je̱ jyáyuda, ukpu̱ je̱ viijnk
jayu veꞌe?

26Vanꞌit tseꞌe je̱ Pedro yꞌatsaa̱j̱v:
―Je̱ viijnk jayu veꞌe.
Jeṯseꞌe je̱ Jesús ñaꞌ̱mu̱xji:
―Paṉ veꞌem xa veꞌe, kaꞌa tseꞌe je̱

jyayu kyuveṯta. Nay kaꞌavats u̱u̱ꞌmeꞌe
xtukkaḏaakumduva jeṯseꞌe mpaꞌ̱mum-
dat je̱ tsaptu̱jkpit kupaꞌ̱mu̱n. 27Ax jeꞌ̱e̱
kaj̱x tseꞌe jeṯseꞌe du̱kako̱ꞌo̱yjávadat juuꞌ
veꞌe ntoꞌnumdup, naj̱kxu̱ tseꞌe jej̱a ma-̱
ja̱ naꞌ̱akay̱a paꞌayi jeṯseꞌe xꞌakójat toꞌk je̱
tukꞌajkxmajtsu̱n jo̱ꞌku̱n. Je̱ mutoꞌk ajkx
juuꞌ veꞌe myakpítsumup, jep̱ tseꞌe yꞌávup

xpaaꞌtu̱t toꞌk je̱ meen juuꞌ veꞌe nu̱paadap
nu̱mej̱tsk je̱ jayu je̱ tsaptu̱jkpit kupaꞌ̱-
mu̱n; jeꞌ̱e̱ tseꞌe mmo̱ꞌo̱p je̱ jáyuda aṯs kaj̱x
jeṯs mits kaj̱x.

Jeꞌ̱e̱ paṉeꞌe du̱nu̱máj̱ip
(Mr. 9.33-37; Lc. 9.46-48)

18 Veꞌem tseꞌe jyajty vanꞌit, jeṯ-
seꞌe je̱ Jesús je̱ yꞌixpaj̱kpataj̱k

vyinkutám̱ijidi. Vanꞌit tseꞌe je̱ Jesús
du̱ꞌamo̱tutú̱vidi:
―¿Paṉ tseꞌe du̱nu̱maj̱ikaj̱xp juuꞌ veꞌe

ijttup jem̱ je̱ Nteꞌyam yꞌam kyaꞌ̱m?
2Vanꞌit tseꞌe je̱ Jesús du̱yaaxji toꞌk

je̱ piꞌk ónu̱k jeṯseꞌe jej̱a jeꞌ̱e̱ yꞌitu̱kujkta
du̱pu̱u̱jm, 3 jeṯseꞌe vyaajñ:
―Tyú̱vam xa aṯseꞌe nvaꞌañ jeṯs paṉ

kaꞌa miitseꞌe mvimpitta jeṯseꞌe mꞌíttat ax
joꞌn je̱ piꞌk ónu̱k, kaꞌa tseꞌe mtáḵadat
jem̱ je̱ Nteꞌyam yꞌam kyaꞌ̱m. 4Ax veꞌem
tseꞌe, paṉ paṉ tseꞌe napyaa̱j̱mjup nu̱u̱ꞌk
aaj nu̱u̱ꞌk jo̱o̱t ax joꞌn ya̱ piꞌk ónu̱k, jeꞌ̱e̱
tseꞌe du̱nu̱maj̱ikaj̱xp juuꞌ veꞌe ijttup jem̱
je̱ Nteꞌyam yꞌam kyaꞌ̱m.

Kutsaꞌ̱ag̱a xa veꞌe o̱o̱y ku veꞌe
je̱ jayu ntukmaso̱o̱kumdat

je̱ Nteꞌyam je̱ tyooꞌ
(Mr. 9.37, 42-48; Lc. 9.48; 17.1-2)
5 ’Je̱ jayu paṉ paṉeꞌe aṯs kaj̱x o̱y jayu

napyaa̱j̱mjup maa̱ṯ toꞌk je̱ piꞌk ónu̱k ax
joꞌn yaꞌ̱a,̱ veꞌemts jeꞌ̱e̱ veꞌe ax joꞌn o̱y
jayu ku̱ñapyaa̱j̱mji aṯs maa̱ṯ. 6Ax o̱pyaṉa
paṉ paṉeꞌe du̱tukmaso̱o̱kp je̱ Nteꞌyam
je̱ tyooꞌ toꞌk je̱ piꞌk ónu̱k juuꞌ aṯseꞌe
xjaanchjaꞌvip, nu̱yojk o̱y tseꞌe ku̱yꞌij-
tu̱xju̱ je̱ jayu jeṯseꞌe toꞌk je̱ paan taak
yaktukyuktsum jeṯseꞌe yakmaaxynav̱íp-
pini joma veꞌe kaa̱ḵ.

7 ’¡Ayo̱o̱v xa jeꞌ̱e̱ veꞌe je̱ jyo̱o̱tta je̱
jayu juuꞌ veꞌe tsu̱u̱nidup yaja naxviijn,
ku̱x may viijn jeꞌ̱e̱ veꞌe juuꞌ veꞌe je̱
jayu du̱yakto̱kintoomp! Kaꞌa xa veꞌe yaja
ñu̱nkaꞌítu̱t je̱ yakto̱kintoompa. ¡Ax ay-
o̱o̱ts jeꞌ̱e̱ veꞌe je̱ jyo̱o̱t je̱ jayu juuꞌ veꞌe

je̱ myujayu du̱tukmaso̱o̱kp je̱ Nteꞌyam je̱
tyooꞌ!

8 ’Jeꞌ̱e̱ kaj̱x tseꞌe, paṉ toꞌk xa veꞌe
je̱ mkaꞌ̱aj̱ ukpu̱ je̱ mtek myakto̱kin-
tónjada, tunku̱spóxtats jeṯs u̱xvívupta,
ku̱x nu̱yojk o̱yeꞌe kaṉo̱o̱n uk pakno̱o̱n
mꞌíttat jeṯseꞌe xjayej̱ptinit je̱ joojn-
tykin juuꞌ veꞌe xaꞌ̱ma kaj̱x ijtp jeṯs
kaꞌa veꞌe ku veꞌe mej̱tsk kaꞌ̱aj̱ax uk
mej̱tsk tékax myakjaṉvíppidinit joma
veꞌe xaꞌ̱ma kaj̱x je̱ jaa̱j̱n tyo̱y. 9Ax paṉ
toꞌk tseꞌe je̱ mviijn myakto̱kintónjada,
tunyakpítsumdats jeṯs u̱xkojta, ku̱x nu̱y-
ojk o̱yeꞌe toꞌk adoꞌom viijnax mꞌíttat jeṯ-
seꞌe xjayej̱ptinit je̱ joojntykin juuꞌ veꞌe
xaꞌ̱ma kaj̱x ijtp jeṯs kaꞌa veꞌe ku veꞌe
mej̱tsk adoꞌom viijnax myakjaṉvíppi-
dinit joma veꞌe xaꞌ̱ma kaj̱x je̱ jaa̱j̱n tyo̱y.

Je̱ carnero juuꞌ veꞌe
to̱kihꞌijtp tukmuꞌaꞌixmojkin

(Lc. 15.3-7)
10 ’Yakkó̱pkada o̱o̱y jeṯs ni paṉa veꞌe

xkaviijnkꞌíxtat ya̱ piꞌk ónu̱kta, ku̱x
vaamp aṯseꞌe jeṯs jem̱eꞌe tsapjo̱o̱tm
je̱ yꞌaangeles du̱vinꞌixta xaꞌ̱ma kaj̱x
aṯs je̱ nTeeꞌ, juuꞌ veꞌe jem̱ tsapjo̱o̱tm.
11Ku̱x jeꞌ̱e̱ xa aṯseꞌe nnu̱miimp jeṯs
aṯseꞌe nyaktso̱ꞌo̱ku̱t paṉ paṉ jatyeꞌe
to̱kihꞌijttup, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

12 ’¿Vintso̱seꞌe xnasjávada? Paṉ jem̱
xa veꞌe je̱ jayu juuꞌ veꞌe nu̱mó̱kupx
je̱ carnero du̱jayej̱pp jeṯseꞌe toꞌk yo̱ꞌ-
tyó̱ki, myasaa̱ḵpts jeꞌ̱e̱ veꞌe je̱ nu̱majk-
tupxu̱k maktaaxtojt carnero jeṯseꞌe naj̱kx
jem̱ tonu̱n viinm tonu̱n kaj̱xm du̱ꞌixta
juuꞌ veꞌe tu̱yo̱ꞌtyó̱ki, ¿veꞌem xaja? 13Paṉ
pyaatyp tseꞌe, nu̱yojk tseꞌe du̱tukxo̱o̱n-
du̱ku̱t je̱ carnero juuꞌ veꞌe tu̱ꞌukyo̱ꞌ-
tyó̱kini jeṯs kaꞌa veꞌe je̱ nu̱majktupx-
u̱k maktaaxtojt juuꞌ veꞌe kayo̱ꞌtyó̱kidup.
14Nay veꞌempa tseꞌe je̱ nTeeꞌamda, juuꞌ
veꞌe jem̱ tsapjo̱o̱tm, chaj̱kpts jeꞌ̱e̱ veꞌe jeṯ-
seꞌe ni toꞌka ya̱ piꞌk ónu̱k ku̱kyavinto̱ki.

Vintso̱ veꞌe du̱tsaḵ jeṯseꞌe je̱ uts je̱ ajch
jeṯs je̱ uts je̱ tsaꞌ̱a̱ yakto̱kinmee̱ꞌ̱kxtat

(Lc. 17.3)
15 ’Paṉ mmuto̱kintoojnjup xa veꞌe nu̱-

toꞌk je̱ mꞌuts je̱ mꞌajch ukpu̱ nu̱-
toꞌk je̱ mꞌuts je̱ mtsaꞌ̱a,̱ maa̱ṯnakyó̱t-
sju̱ts akumej̱tskji jeṯseꞌe xtuknaa̱j̱mat.
Paṉ mkaṯsꞌamo̱tunajxjup tseꞌe, mnay-
jaꞌvijidinuvap tseꞌe uts ajch ukpu̱ uts
tsaꞌ̱a.̱ 16Ax paṉ kaꞌa tseꞌe mkaṯsꞌamo̱-
tunaxyju̱, vó̱vu̱ts nu̱toꞌk ukpu̱ nu̱mej̱tsk
je̱ jayu, veꞌem tseꞌe nu̱mej̱tsk ukpu̱ nu̱-
toojk du̱ꞌamo̱tunáxtat. 17Ax paṉ kaꞌats
jeꞌ̱e̱ veꞌe yakꞌamo̱tunajxtuva, vaajnjats je̱
jaanchjaꞌvivataj̱k joma veꞌe ñayꞌamóka-
jada. Paṉ kaꞌats jeꞌ̱e̱ veꞌe yakꞌamo̱tuna-
jxtuva, veꞌem tseꞌe xjávat ax joꞌn toꞌk
juuꞌ veꞌe je̱ Nteꞌyam du̱kajaanchjaꞌvip
veꞌem tseꞌe xjávat ax joꞌn je̱ kupaꞌ̱mu̱n
paḵmojkpa.

18 ’Tyú̱vam xa aṯs miitseꞌe nnaa̱j̱mada:
Juuꞌts miitseꞌe je̱ jayu myakjajtjidup jeṯ-
seꞌe du̱tóndat, veꞌem tseꞌe yꞌijtnit; jeṯs
juuꞌ miitseꞌe je̱ jayu mkayakjajtjidup jeṯ-
seꞌe du̱tóndat, veꞌem tseꞌe yꞌijtpat.

19 ’Nnu̱u̱jmiduvapts aṯs miitseꞌe jeṯs
paṉ nu̱mej̱tsk miitseꞌeda yaja naxviijn
toꞌk je̱ vinmaꞌyu̱n xjayep̱ta ku veꞌe juuꞌ
xꞌamó̱tuda, mmo̱ꞌo̱jadapts miits jeꞌ̱e̱ veꞌe
juuꞌ veꞌe mꞌamó̱tudup aṯs je̱ nTeeꞌ, juuꞌ
veꞌe jem̱ tsapjo̱o̱tm. 20Ku̱x paṉ joma
xa veꞌe je̱ jayu nu̱mej̱tsk ukpu̱ nu̱toojk
ñayꞌamókajada aṯs kaj̱x, jeꞌ̱e̱ maa̱ṯtats aṯ-
seꞌe nꞌit.

21Vanꞌit tseꞌe je̱ Pedro o̱jts je̱ Jesús
du̱ꞌamo̱tutu̱va:
―Maj̱a̱ Vintsáṉ, ¿vinxu̱p naxts aṯseꞌe

nto̱kinmee̱ꞌ̱kxu̱t aṯs je̱ nꞌuts ukpu̱ aṯs je̱
nꞌajch ku aṯseꞌe xmuto̱kintún? ¿Vuxtoj-
tu̱k nax vineꞌe?

22Vanꞌit tseꞌe je̱ Jesús yꞌatso̱o̱jvji:
―Kaꞌa xa aṯs mitseꞌe nnu̱u̱jma jeṯs

vuxtojtu̱k nax, kamacho̱o̱vna veꞌe.

Je̱ toompa juuꞌ veꞌe
du̱kato̱kinmee̱ꞌ̱kx je̱ myujatyooꞌ
23 ’Tun vinko̱pk jeꞌ̱e̱ veꞌe jeṯseꞌe xto̱k-

inmee̱ꞌ̱kxtat je̱ jayu juuꞌ veꞌe mmuto̱kin-
toojnju̱dup. Ku̱x juuꞌ xa veꞌe je̱ Nteꞌyam
tyuump, veꞌemts jeꞌ̱e̱ veꞌe ax joꞌn toꞌk
je̱ yakkutojkpa juuꞌ veꞌe du̱yo̱ju̱vaa̱ꞌ̱nu-
vaamp je̱ tyoompataj̱k juuꞌ veꞌe muyó̱ji-
jidup. 24Ku veꞌe du̱kuvej̱tꞌukvaandi,
vanꞌit tseꞌe du̱yaknaj̱kxti toꞌk juuꞌ veꞌe
tukmuyó̱jijup je̱ meen juuꞌ veꞌe yaknu̱-
mutoompmiijl joojnt am. 25Ax kaꞌa tseꞌe
je̱ toompa du̱timaa̱ḏa paṉ ti veꞌe tyukku-
véṯup je̱ yo̱j, jeꞌ̱e̱ kaj̱x tseꞌe je̱ vyintsáṉ
vyaajñ jeṯseꞌe yakto̱o̱ꞌku̱t maa̱ṯ je̱ yꞌónu̱k
je̱ ñu̱daꞌ̱ax̱, nay veꞌempa veꞌe nu̱jom
yakto̱o̱ꞌkkáx̱u̱t juuꞌ veꞌe yꞌixp jyayejpp,
veꞌem tseꞌe ku̱du̱kuvejt je̱ yo̱j. 26Vanꞌit
tseꞌe je̱ toompa du̱vinko̱xkteni je̱ vy-
intsáṉ jeṯseꞌe jidu̱ꞌu̱m du̱munooꞌkxtk:
“Vintsáṉ, tonu̱ je̱ maaꞌyu̱n, jaaꞌkꞌaꞌíxu̱
javee̱ꞌ̱n jeṯs aṯs mitseꞌe nu̱jom nmukuvé-̱
tu̱t.” 27Vanꞌit tseꞌe je̱ vyintsáṉ tyukmo̱ꞌtji
jeṯseꞌe je̱ yo̱j du̱mee̱ꞌ̱kxji, naspaḵa tseꞌe
du̱yaktaajñ.

28 ’Ax ku tseꞌe je̱ toompa chaa̱ꞌ̱n,
vanꞌit tseꞌe du̱maa̱ṯnavyaatji toꞌk je̱
myumutoompa juuꞌ veꞌe tukmuyó̱ji-
jup je̱ meen juuꞌ veꞌe yaknu̱mutoomp
mó̱kupx xaa̱j̱. Vanꞌit tseꞌe du̱majch
jep̱ yo̱ꞌktup jeṯseꞌe du̱yukpeejn, jeṯseꞌe
du̱nu̱u̱jmi: “¡Mukuveṯu̱ aṯs juuꞌ aṯseꞌe
xtukmuyó̱jip!” 29Vanꞌit tseꞌe je̱ muy-
o̱j je̱ yo̱ju̱vaa̱ꞌ̱mpa du̱vinko̱xkteni jeṯ-
seꞌe du̱munooꞌkxtk: “Tonu̱ je̱ maaꞌyu̱n,
jaaꞌkꞌaꞌíxu̱ javee̱ꞌ̱n jeṯs aṯs mitseꞌe nu̱jom
nmukuvétu̱t.” 30Ax kaꞌats jeꞌ̱e̱ veꞌe
du̱kuvu̱jk, yakjapyoxu̱ntaḵpaa̱j̱mju tseꞌe
vanꞌit paat kuunumeꞌe myukuvéṯju̱t.
31Ku veꞌe je̱ vyiijnk mumutoompa
du̱ꞌixti vintso̱ veꞌe jyatki, ñu̱tsaachv-
inmaaydu tseꞌe jadoꞌk je̱ mutoompa,
vanꞌit tseꞌe o̱jts je̱ vyintsáṉ du̱vaajnjada
nu̱jom vintso̱ veꞌe jyajty ñajxy. 32Vanꞌit
tseꞌe je̱ vintsáṉ du̱nu̱kej̱xi je̱ toompa

jeṯseꞌe jidu̱ꞌu̱m du̱nu̱u̱jmi: “¡Mits, ko̱ꞌo̱y
toompa! Nmee̱ꞌ̱kxji xa aṯs mitseꞌe je̱
myo̱j ku aṯseꞌe xmunooꞌkxtk, 33 veꞌemts
mitseꞌe ku̱xtukmo̱ꞌtpa je̱ mmujatyooꞌ ax
joꞌn aṯs mitseꞌe ntukmaꞌ̱t.” 34 O̱o̱y tseꞌe
tyunꞌej̱kji je̱ vintsáṉ, jeꞌ̱e̱ kaj̱x tseꞌe
du̱yakjapyoxu̱ntaḵpaa̱j̱mji vanꞌit paat ku
veꞌe nu̱jom je̱ yo̱j du̱kuvéṯu̱t.

35 ’Nay veꞌem tseꞌe aṯs je̱ nTeeꞌ, juuꞌ
veꞌe jem̱ tsapjo̱o̱tm, kaꞌats jeꞌ̱e̱ veꞌe mto̱k-
inmee̱ꞌ̱kxju̱duvat paṉ kaꞌa veꞌe toꞌk aaj
toꞌk jo̱o̱t xto̱kinmee̱ꞌ̱kxta je̱ mꞌutsta je̱
mꞌajchta jeṯs je̱ mꞌutsta je̱ mtsaꞌ̱aḏa.

Ku je̱ jayu je̱ navyaj̱ku̱n
du̱yakvintsaꞌ̱kintó̱ki

(Mr. 10.1-12; Lc. 16.18)

19 Ku veꞌe je̱ Jesús kyo̱jtsku̱jx, vanꞌit
tseꞌe cho̱o̱ꞌnni jem̱ Galilea jeṯ-

seꞌe ñu̱jkx jem̱ judéait yꞌit jo̱o̱tm, jem̱eꞌe
jadoꞌk adoꞌom Jordán maj̱a̱ nap̱aꞌam ña-
jxy. 2Nu̱may tseꞌe je̱ jayu pyanaj̱kxjidi.
Jem̱ tseꞌe je̱ Jesús du̱yakjo̱tkaḏaakni je̱
pyaꞌam jáyuda.

3Vanꞌit tseꞌe je̱ fariseotaj̱k
du̱vinkutám̱idi je̱ Jesús jeṯseꞌe
du̱tukkaṯsꞌíxtada. Jidu̱ꞌu̱m tseꞌe
du̱nu̱u̱jmidi:
―¿Yakjajtypeꞌe je̱ pavaꞌnu̱n jeṯseꞌe je̱

yaaꞌtyaj̱k je̱ ñu̱daꞌ̱ax̱ du̱maso̱o̱knit je̱ naḵ
maa̱ṯ o̱tyi kaj̱xa?

4Vanꞌit tseꞌe yꞌatsaa̱j̱v:
―¿Kaꞌana miitseꞌe jep̱ Kunuuꞌkx

Jatyán ku̱jxp xko̱tsta jeṯs ku veꞌe je̱
Nteꞌyam je̱ jayu du̱yaktso̱o̱ꞌntk, toꞌk je̱
yaaꞌtyaj̱k jeṯs toꞌk je̱ taꞌ̱ax̱taj̱k, veꞌem
tseꞌe du̱yaktso̱o̱ꞌntk? 5Vaampa tseꞌe
jidu̱ꞌu̱m: “Jeꞌ̱e̱ kaj̱x xa veꞌe je̱ yaaꞌtyaj̱k
je̱ tyeeꞌ je̱ tyaak du̱maso̱o̱knit jeṯseꞌe
du̱maa̱ṯnamyojkjinit je̱ ñu̱daꞌ̱ax̱, veꞌem
tseꞌe nu̱mej̱tsk yꞌijttinit ax joꞌn toꞌk
jáyuji.” 6 Jeꞌ̱e̱ kaj̱x tseꞌe, juuꞌ xa veꞌe je̱
Nteꞌyam tu̱du̱yaknamyukju̱, ni páṉats
jeꞌ̱e̱ veꞌe du̱kayaknavyaꞌkxju̱t.

7Vanꞌit tseꞌe du̱ꞌamo̱tutú̱vidi:

―Paṉ veꞌemam jeꞌ̱e̱ veꞌe, ¿tyaj̱xseꞌe je̱
Moisés vyaajñ jeṯs veꞌemeꞌe yꞌo̱ya jeṯseꞌe
je̱ naḵ maa̱ṯ je̱ taꞌ̱ax̱taj̱k yakmaso̱o̱knit?

8Vanꞌit tseꞌe je̱ Jesús vyaajñ:
―Jeꞌ̱e̱ kaj̱x tseꞌe je̱ Moisés myakjaj-

tu̱xjidi jeṯseꞌe je̱ mnu̱daꞌ̱ax̱ xmaso̱o̱ktinit
je̱ naḵ maa̱ṯ ku̱x maḵkeꞌe je̱ mkuvajk
xpam̱da; ax ku tseꞌe je̱ Nteꞌyam je̱ jayu
du̱yaktso̱o̱ꞌntk yaja naxviijn, kaꞌa tseꞌe
veꞌem yꞌijt. 9 A̱ts xa miitseꞌe nnu̱u̱jmidup
jeṯs paṉ paṉeꞌe je̱ ñu̱daꞌ̱ax̱ du̱maso̱o̱kp,
paṉ ka jeꞌ̱e̱ kaj̱xap ku veꞌe du̱yakv-
intsaꞌ̱kintó̱ki je̱ navyaj̱ku̱n, yakvintsaꞌ̱k-
intó̱kipts jeꞌ̱e̱ veꞌe je̱ navyaj̱ku̱n ku veꞌe
je̱ viijnk taꞌ̱ax̱taj̱k du̱pu̱k.

10Vanꞌit tseꞌe je̱ yꞌixpaj̱kpataj̱k
vyaandi:
―Paṉ veꞌem xa veꞌe je̱ yaaꞌtyaj̱k jy-

aty ku veꞌe je̱ ñu̱daꞌ̱ax̱ du̱maso̱o̱kni,
nu̱yojk o̱yts jeꞌ̱e̱ veꞌe ku veꞌe je̱ jayu
kyanavyu̱kju̱.

11Vanꞌit tseꞌe je̱ Jesús ñaꞌ̱mu̱xjidi:
―Kaꞌa xa veꞌe du̱paaꞌty du̱ꞌakee̱g̱a

jeṯseꞌe anañu̱joma je̱ jayu ñavyáḵjadat,
jeꞌ̱ej̱yji veꞌe paṉ paṉ jatyeꞌe je̱
Nteꞌyam ñu̱paa̱j̱mtki jeṯseꞌe veꞌem
du̱tóndat. 12May viijn xa veꞌe paṉ
tyaj̱xeꞌe je̱ yaaꞌtyaj̱k je̱ taꞌ̱ax̱taj̱k
du̱kamaa̱ṯnayjayépju̱: jem̱ tseꞌe paṉ paṉ
jatyeꞌe veꞌem du̱mukeꞌ̱xidup, jem̱pa
tseꞌe paṉ paṉ jatyeꞌe je̱ jayu veꞌem
toojnju̱dup, nay jem̱pa tseꞌe paṉ paṉ
jatyeꞌe du̱kamaa̱ṯnayjayej̱pju̱dup je̱
taꞌ̱ax̱taj̱k ku̱x veꞌemeꞌe du̱nasjávada jeṯs
nu̱yojk o̱yeꞌe je̱ Nteꞌyam du̱mutóndat
du̱mupáḵtat anaaydum. Ax paṉ paṉ jaty
tseꞌe o̱ꞌyixju̱dup jeṯseꞌe ñavyáḵjadat,
vaꞌan tseꞌe du̱kuvaḵta je̱ ayook juuꞌ
aṯseꞌe tu̱nkaṯs.

Ku je̱ Jesús du̱nu̱tsapkaj̱ts
je̱ piꞌk ónu̱kta

(Mr. 10.13-16; Lc. 18.15-17)
13Vanꞌit tseꞌe je̱ Jesús du̱tuknu̱naj̱kxti

je̱ piꞌk ónu̱kta jeṯseꞌe je̱ kyaꞌ̱aj̱
du̱tuknu̱kó̱nu̱t jeṯseꞌe du̱nu̱tsapkó̱tsu̱t.

Vanꞌit tseꞌe je̱ ixpaj̱kpataj̱k
du̱tuknu̱u̱jmidi paṉ paṉ jatyeꞌe je̱ piꞌk
ónu̱k du̱yaknaj̱kxtu. 14Vanꞌit tseꞌe je̱
Jesús vyaajñ:
―Maso̱ꞌo̱kta jeṯs aṯseꞌe je̱ piꞌk ónu̱k

xnu̱míndat, kaꞌa veꞌe xkayakjajtjadat,
ku̱x jeꞌ̱e̱ paṉ paṉ jatyeꞌe ijttup jem̱ je̱
Nteꞌyam yꞌam kyaꞌ̱m, veꞌemts jeꞌ̱e̱ veꞌe ax
joꞌn ya̱ piꞌk ónu̱kta.

15Vanꞌit tseꞌe je̱ kyaꞌ̱aj̱ du̱tuknu̱kaa̱j̱n
je̱ piꞌk ónu̱kta, jeṯseꞌe chaa̱ꞌ̱n.
Ku je̱ Jesús du̱maa̱ṯnakyo̱jtsji toꞌk je̱

mootsk ónu̱k juuꞌ veꞌe kumeen
(Mr. 10.17-31; Lc. 18.18-30)

16Toꞌk nax xa veꞌe toꞌk je̱ mootsk
ónu̱k je̱ Jesús du̱vinkutam̱i, jeṯseꞌe
du̱ꞌamo̱tutu̱vi:
―O̱y yakꞌixpaj̱kpa, ¿juuꞌseꞌe o̱y jeṯs aṯ-

seꞌe ntónu̱t jeṯs aṯseꞌe njayej̱pnit je̱ joojn-
tykin juuꞌ veꞌe xaꞌ̱ma kaj̱x ijtp?

17Vanꞌit tseꞌe je̱ Jesús ñaꞌ̱mu̱xji:
―¿Nteꞌyam aṯseꞌe xtij ku veꞌe mvaꞌañ

jeṯs o̱y aṯseꞌe? Toꞌkji xa jeꞌ̱e̱ veꞌe paṉeꞌe
o̱y, je̱ Nteꞌyamts jeꞌ̱e̱ veꞌe. Ax paṉ mt-
saj̱kpts mitseꞌe jeṯseꞌe xjayej̱pnit je̱ joojn-
tykin juuꞌ veꞌe xaꞌ̱ma kaj̱x ijtp, kutyónu̱ts
je̱ pavaꞌnu̱n.

18Vanꞌit tseꞌe je̱ mootsk ónu̱k
yꞌatsaa̱j̱v:
―¿Juuꞌseꞌe?
Vanꞌit tseꞌe je̱ Jesús ñaꞌ̱mu̱xji:
―Kaꞌa tseꞌe myakjayuꞌo̱o̱ꞌku̱t,

kaꞌa tseꞌe xyakvintsaꞌ̱kintó̱kiyu̱t je̱
navyaj̱ku̱n, kaꞌa tseꞌe mmee̱ꞌ̱tsu̱t, kaꞌa
tseꞌe je̱ jayu xnu̱vampéṯu̱t, 19 vintsaꞌ̱ag̱a
je̱ mteeꞌ je̱ mtaak, tso̱ku̱ je̱ mmujaṉtam̱
je̱ mmutaḵtam̱ veꞌem ax joꞌn viinm
mnachaḵju̱.

20Vanꞌit tseꞌe je̱ mootsk ónu̱k
yꞌatsaa̱j̱v:
―Ku aṯseꞌe piꞌknum nveꞌna, vanꞌítan-

its aṯs yaꞌ̱a̱ veꞌe nu̱jom nkutyún. ¿Tis aṯ-
seꞌe xkajaaꞌkꞌijtjip?

21Vanꞌit tseꞌe je̱ Jesús ñaꞌ̱mu̱xji:

―Paṉ mtsaj̱kp xa mitseꞌe jeṯseꞌe mꞌi-
jtnit o̱y jeṯs vaꞌajts, naj̱kxu̱ xto̱o̱ꞌkkaj̱xni
juuꞌ veꞌe mꞌixp mjayejpp jeṯs mo̱o̱yni je̱
meen je̱ ayo̱o̱va jayu, veꞌem tseꞌe je̱ o̱ꞌyin
xjayép̱u̱t jem̱ tsapjo̱o̱tm. Ku tseꞌe veꞌem
xtónu̱t, vanꞌitts aṯseꞌe xpamiinnit.

22Ku veꞌe je̱ mootsk ónu̱k du̱ꞌamo̱-
tunajxy, vaꞌajts tsaachvinmaayp tseꞌe
ñaj̱kxni, ku̱x mayeꞌe o̱o̱y juuꞌ veꞌe yꞌixp
jyayejpp.

23Vanꞌit tseꞌe je̱ Jesús du̱nu̱u̱jmi je̱
yꞌixpaj̱kpataj̱k:
―Tyú̱vam xa aṯseꞌe nvaꞌañ jeṯs tsoꞌox-

eꞌe jeṯs je̱ kumeen jayu ñapyám̱ju̱t jem̱
je̱ Nteꞌyam yꞌam kyaꞌ̱m. 24Veꞌem aṯseꞌe
nvaꞌañ jeṯs kaꞌa veꞌe choꞌoxa vintso̱ veꞌe
je̱ camello ñáxu̱t jep̱ xoꞌyu̱n jot jaa̱ṯp, jeꞌ̱e̱
veꞌe tsoꞌox vintso̱ veꞌe je̱ kumeen jayu
ñapyám̱ju̱t jem̱ je̱ Nteꞌyam yꞌam kyaꞌ̱m.

25Ku veꞌe du̱ꞌamo̱tunajxti je̱ yꞌixpaj̱k-
pataj̱k, atu̱va ato̱ki tseꞌe du̱tuntuktaandi
jeṯseꞌe ñavyaajnjidi:
―Paṉ veꞌem xa veꞌe, ¿paṉts vineꞌe

o̱ꞌyixjup jeṯseꞌe du̱jayej̱pnit je̱ joojntykin
juuꞌ veꞌe xaꞌ̱ma kaj̱x ijtp?

26Vanꞌit tseꞌe je̱ Jesús vyinꞌíxjidi, jeṯ-
seꞌe je̱ yꞌixpaj̱kpataj̱k du̱nu̱u̱jmidi:
―Kaꞌa xa veꞌe je̱ jayu yꞌo̱ꞌyixjada jeṯ-

seꞌe ñaajkpítsumjadat jep̱ to̱kin jaa̱ṯp; ax
je̱ Nteꞌyam, o̱ꞌyixjupts jeꞌ̱e̱ veꞌe jeṯseꞌe je̱
jayu du̱yakpítsumu̱t jep̱ to̱kin jaa̱ṯp, ku̱x
nu̱jomeꞌe je̱ Nteꞌyam juuꞌ yꞌo̱ꞌyixkú̱xju̱.

27Vanꞌit tseꞌe je̱ Pedro ñaꞌ̱mu̱xji:
―Maj̱a̱ Vintsáṉ, nmaso̱kkaj̱xnu xa aa̱ṯ-

seꞌe nu̱jom juuꞌ aa̱ṯseꞌe nꞌixp njayejpp
vyeꞌna jeṯs aa̱ṯs mitseꞌe mpamiijn. ¿Tits
aa̱ṯseꞌe njayej̱pnup?

28Vanꞌit tseꞌe je̱ Jesús du̱nu̱u̱jmi je̱
yꞌixpaj̱kpataj̱k:
―Tyú̱vam xa aṯs miitseꞌe nnaa̱j̱mada

jeṯs vanꞌit ku veꞌe je̱ nam it cho̱o̱ꞌndu̱ku̱t,
vanꞌit ku aṯseꞌe nꞌaj̱xtu̱ku̱t jej̱a aṯs nkuto-
jku̱n tsu̱u̱jntku̱n ku̱jx, aṯs, je̱ Jayu Juuꞌ
veꞌe Nu̱paa̱m̱du̱ka Ijtp, mꞌaj̱xtktuvapts
miitseꞌe joma veꞌe makmej̱tsk je̱ kuto-
jku̱n tsu̱u̱jntku̱n, miitsta, paṉ paṉ jaty aṯ-

seꞌe xpamiindu, veꞌem tseꞌe xto̱kimpay-
o̱ꞌo̱ydat je̱ makmej̱tsk jaḵaꞌ̱a̱ juuꞌ veꞌe je̱
israeejlit jáyuda. 29Ax nu̱jom tseꞌe paṉ
paṉ jaty aṯseꞌe xjaanchjaꞌvidup jeṯs aṯs
kaj̱xeꞌe du̱maso̱o̱ktini je̱ tyaj̱k, je̱ yꞌuts,
je̱ yꞌajch, je̱ chaꞌ̱a,̱ je̱ tyeeꞌ, je̱ tyaak,
je̱ ñu̱daꞌ̱ax̱, je̱ yꞌónu̱k, ukpu̱ je̱ ñaax,
yakmo̱ꞌo̱dapts jeꞌ̱e̱ veꞌe mó̱kupx nax je̱
o̱ꞌyin jeṯseꞌe du̱jayej̱ptuvat je̱ joojntykin
juuꞌ veꞌe xaꞌ̱ma kaj̱x ijtp. 30Ax nu̱may
tseꞌe juuꞌ veꞌe u̱xyam du̱nu̱máj̱idup, jeꞌ̱e̱
tseꞌe taandinup piꞌk; ax nu̱mayva tseꞌe
juuꞌ veꞌe u̱xyam du̱nu̱piꞌkidup, jeꞌ̱e̱ tseꞌe
du̱nu̱máj̱adap.

Je̱ toompada tukmuꞌaꞌixmojkin

20 ’Veꞌem xa veꞌe je̱ Nteꞌyam je̱
jayu du̱toojnjadat ax joꞌn toꞌk je̱

kukam juuꞌ veꞌe jap̱yji naj̱kx je̱ toompa
du̱ꞌixta jeṯseꞌe jem̱ chaaydum kam jo̱o̱tm
tyóndat. 2Veꞌem tseꞌe du̱maa̱ṯnakyo̱jt-
sji je̱ toompataj̱k jeṯs toꞌk je̱ denario
meeneꞌe du̱mujóydat toꞌk xaa̱j̱. Vanꞌit
tseꞌe du̱pakej̱xti jem̱ kyam jo̱o̱tm. 3Taax-
tojtu̱k yaaxp tseꞌe vyeꞌna, vanꞌit tseꞌe vy-
impijtnuva jem̱ maaꞌy jo̱o̱tm jeṯseꞌe du̱ꞌix
jeṯs jem̱eꞌe je̱ jayu juuꞌ veꞌe toonkꞌíx-
tidup. 4Vanꞌit tseꞌe du̱nu̱u̱jmidi: “Naj̱kx-
tuva miits mtonda jem̱ aṯs nkam jo̱o̱tm.
Veꞌem aṯs miitseꞌe nmujóydat ax joꞌn du̱-
paaꞌty du̱ꞌakee̱g̱a.” Naj̱kxtuts jeꞌ̱e̱ veꞌe.
5Kujk xaa̱j̱ joꞌn tseꞌe yꞌo̱jtsnuva jem̱
maaꞌy jo̱o̱tm. Nay vanxú̱pjyam tseꞌe du̱-
toonnuva. Nay vanxú̱pjyam tseꞌe du̱-
toonnuva ku veꞌe yꞌo̱jtsnuva toojk yaaxp.
6Ax mugo̱o̱xk yaaxp tseꞌe vyeꞌna ku
veꞌe yꞌo̱jtsnuva jem̱ maaꞌy jo̱o̱tm. Jem̱
tseꞌe du̱jaaꞌkpaaty je̱ jayu. Vanꞌit tseꞌe
du̱nu̱u̱jmidi: “¿Tyaj̱xts miitseꞌe yaja mx-
aṉaxta? ¿Tyaj̱xeꞌe mkatonda?” 7Vanꞌit
tseꞌe yꞌatso̱o̱vdi: “Ni paṉa xa aa̱ṯseꞌe xka-
toompaváv̱.” Vanꞌit tseꞌe je̱ kukam yꞌat-
saa̱j̱v: “Naj̱kxtuva miits mtonda jem̱ aṯs
nkam jo̱o̱tm.”

8 ’Ku veꞌe je̱ it choꞌoini, vanꞌit tseꞌe je̱
kukam du̱nu̱u̱jmi je̱ yaktoompa: “Yaax-

jada je̱ toompada jeṯseꞌe xmujóydat,
jeꞌ̱e̱ veꞌe mmujóydap tooꞌvaj̱kp juuꞌ
veꞌe u̱xꞌo̱o̱k tu̱tyoonktáḵada.” 9Ku veꞌe
jyeꞌ̱ydi jeꞌ̱eḏa juuꞌ veꞌe taj̱kidu toompa
mugo̱o̱xk yaaxp, kaḵtoꞌk je̱ denario
meen tseꞌe yaktukmujooydi. 10Ax kuts
jeꞌ̱e̱ veꞌe jyeꞌ̱ydi juuꞌ veꞌe tooꞌvaj̱kp
toonktaj̱kidu, veꞌem tseꞌe yꞌukvinmaaydi
jeṯs nu̱yojkeꞌe ku̱yakmo̱o̱ydi; ax toꞌk je̱
denario meenjyam tseꞌe kaḵjeꞌ̱e̱ yak-
mo̱o̱yduva. 11Ku veꞌe yakmujokyaj̱xti,
vanꞌit tseꞌe je̱ kukam du̱vinko̱jtspej̱tti.
12 Jidu̱ꞌu̱m tseꞌe vyaandi: “Yaꞌ̱aḏa juuꞌ
veꞌe u̱xꞌo̱o̱k tu̱tyoonktáḵada, toꞌk hoora-
jits yaꞌ̱a̱ veꞌe tu̱tyonda, nay vanxu̱pts
yaꞌ̱a̱ veꞌe tu̱xmujooyduva ax joꞌn aa̱ṯs;
xaṉajxpts aa̱ṯseꞌe tu̱njatún, veꞌemts aa̱ṯ-
seꞌe je̱ an tu̱njamutena veꞌemts aa̱ṯseꞌe je̱
toonk tu̱njamutena.” 13Ax jidu̱ꞌu̱m tseꞌe
je̱ kukam du̱nu̱u̱jmi nu̱toꞌk jeꞌ̱eḏa: “Mex,
kaꞌa xa aṯs mitseꞌe nko̱ꞌo̱tyuujnja. ¿Ka
veꞌemap u̱u̱ꞌmeꞌe tu̱nko̱jtsmojkum jeṯs
toꞌkeꞌe je̱ denario meen nmujóyu̱t? 14Ta̱
xa mitseꞌe myakmujoy, naj̱kxnits. Á̱tsam
xa yaꞌ̱a̱ veꞌe nmo̱ꞌo̱vaampy vanxú̱pjyam
juuꞌ veꞌe u̱xꞌo̱o̱k tu̱tyoonktáḵa ax joꞌn aṯs
mitseꞌe tu̱nmujoy. 15 O̱ꞌyip xa veꞌe jeṯ-
seꞌe aṯs njeꞌ̱e̱ nyaktónu̱t ax joꞌn aṯseꞌe
ntsaḵ. ¿Uk mko̱ꞌo̱yjaꞌvipeꞌe ku aṯseꞌe je̱
maaꞌyu̱n ntun?”

16Vanꞌit tseꞌe je̱ Jesús jyaaꞌkvaajñ:
―Ax veꞌem tseꞌe, paṉ paṉ jaty xa

veꞌe u̱xꞌo̱o̱kidup, ñu̱máj̱adapts jeꞌ̱e̱
veꞌe; paṉ paṉ jaty tseꞌe du̱nu̱máj̱idup,
u̱xꞌo̱o̱kadapts jeꞌ̱e̱ veꞌe. Nu̱may xa
veꞌe paṉ paṉ jatyeꞌe yakyaaxjidup;
nu̱ꞌeejyjidats jeꞌ̱e̱ veꞌe paṉ paṉ jatyeꞌe
yakvinko̱o̱ndup.
Ku je̱ Jesús du̱ꞌavaꞌninuva je̱ yꞌo̱o̱ꞌku̱n

(Mr. 10.32-34; Lc. 18.31-34)
17 Jéj̱ani tseꞌe je̱ Jesús vyeꞌna tooꞌ aajy,

jem̱eꞌe Jerusalén ñu̱jkx, vanꞌit tseꞌe apu̱k
du̱vaa̱j̱v je̱ ñu̱makmej̱tsk ixpaj̱kpataj̱k,
jeṯseꞌe du̱nu̱u̱jmidi:

18―Jem̱ tseꞌe Jerusalén njaꞌmda.
Jem̱ts aṯseꞌe nyakpám̱u̱t jem̱ je̱ teeꞌ
taj̱k je̱ vyintsáṉ kyaꞌ̱mda jeṯs jem̱ je̱
tsaptu̱jkpit yakꞌixpaj̱kpataj̱k kyaꞌ̱mda,
jeꞌ̱eṯs aṯseꞌe xtuknu̱vánadap je̱ nꞌo̱o̱ꞌku̱n
19 jeṯs aṯseꞌe xpám̱dat jem̱ je̱ jayu kyaꞌ̱m
juuꞌ veꞌe ka je̱ israeejlitap. Jeꞌ̱eṯs aṯseꞌe
xnu̱xiꞌiktap xtukxiꞌiktap jeṯs aṯseꞌe
xvó̱ptat jeṯs aṯseꞌe xyakcruuzpéṯtat. Ax
joojntykpaj̱knuvapts aṯseꞌe kutoojk xaa̱j̱,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.

Juuꞌ veꞌe yꞌamo̱tu je̱ Santiago
maa̱ṯ je̱ Juan je̱ tyaakta

(Mr. 10.35-45)
20Vanꞌit tseꞌe je̱ Jesús vyinkutám̱iji

je̱ Zebedeo je̱ ñu̱daꞌ̱ax̱ maa̱ṯ nu̱mej̱tsk
je̱ yꞌónu̱kta, je̱ Santiago jeṯs je̱ Juan.
Vanꞌit tseꞌe je̱ taꞌ̱ax̱taj̱k du̱vinko̱xkteni je̱
Jesús, je̱ maaꞌyu̱neꞌe yꞌamo̱tuvuvaampy.
21Vanꞌit tseꞌe je̱ Jesús ñaꞌ̱mu̱xji:
―¿Tiseꞌe mtsaj̱kp jeṯs aṯs mitseꞌe

ntoojnjat?
Jeṯseꞌe je̱ taꞌ̱ax̱taj̱k yꞌatsaa̱j̱v:
―Vaꞌanu̱ mits toꞌk aaj jeṯs jem̱eꞌe

mkutojku̱n jo̱o̱tm aṯs ya̱ nmajntk yꞌaj̱x-
tktinit, toꞌk jej̱a mꞌakaꞌyu̱n paꞌayi jeṯs
jadoꞌk jej̱a mꞌanajap̱aꞌayi.

22Vanꞌit tseꞌe je̱ Jesús du̱nu̱u̱jmi je̱
Santiago maa̱ṯ je̱ Juan:
―Kaꞌa xa veꞌe xnu̱jávada ti veꞌe

mꞌamó̱tudup. ¿Mꞌo̱ꞌyixju̱dupeꞌe jeṯseꞌe
je̱ tsaachpaatu̱n xyaknáxtat juuꞌ aṯseꞌe
nyaknáxup, uk mꞌo̱ꞌyixju̱dupeꞌe jeṯseꞌe
xmutéṉadat veꞌem je̱ tsaachpaatu̱n ax
joꞌn aṯseꞌe nmutéṉat?
Jeṯseꞌe yꞌatso̱o̱vdi:
―Xꞌo̱ꞌyixjup xa aa̱ṯseꞌe.
23Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa veꞌe, je̱ tsaachpaatu̱n

juuꞌ aṯseꞌe nyaknáxup, myaknajxtuvapts
miits jeꞌ̱e̱ veꞌe; jeṯs je̱ tsaachpaatu̱n juuꞌ
aṯseꞌe nmutéṉap, mmuténiduvapts miits
jeꞌ̱e̱ veꞌe. Ax jeꞌ̱e̱ tseꞌe juuꞌ veꞌe mtijtup
jeṯseꞌe mꞌaj̱xtktinit jej̱a aṯs nꞌakaꞌyu̱n

paꞌayi jeṯs jej̱a aṯs nꞌanajap̱aꞌayi, ka
áṯsapts jeꞌ̱e̱ veꞌe xtukkaḏaakp jeṯs aṯs
miitseꞌe nmo̱ꞌo̱ydat, jeꞌ̱e̱ jeꞌ̱e̱ veꞌe yak-
mo̱ꞌo̱ydap paṉ paṉeꞌe aṯs je̱ nTeeꞌ
tyuknu̱paa̱j̱mtki.

24Ax ku tseꞌe du̱ꞌamo̱tunajxti je̱ janu̱-
majk ixpaj̱kpa, vanꞌit tseꞌe du̱mujo̱t-
maꞌtti je̱ Santiago maa̱ṯ je̱ Juan. 25Vanꞌit
tseꞌe je̱ Jesús du̱yaaxjidi je̱ yꞌixpaj̱k-
pataj̱k jeṯseꞌe du̱nu̱u̱jmidi:
―Mnu̱jaꞌvidup xa miitseꞌeda jeṯs

jeꞌ̱eḏa paṉ paṉ jatyeꞌe yakkutojktup
juuꞌ veꞌe ka je̱ israeejlit jáyuvapta,
maḵk tseꞌe yakkutokta; ax jeꞌ̱eḏa paṉ
paṉ jatyeꞌe du̱nu̱máj̱idup jeꞌ̱e̱ maa̱ṯta,
jeꞌ̱e̱ tseꞌe du̱pavaandup jeṯseꞌe jatyji
yaktónu̱t ax joꞌn du̱ꞌo̱yjávada. 26Ax
kaꞌats miitseꞌe mveꞌemada. Paṉ paṉ
xa veꞌe du̱tso̱jkp jeṯseꞌe du̱nu̱máj̱at
amiitsjida, veꞌem tseꞌe ñapyám̱ju̱t
ax joꞌn je̱ mpattoꞌniva ku̱yꞌijt; 27 jeṯs
jeꞌ̱e̱ paṉ paṉeꞌe du̱tso̱jkp jeṯseꞌe
du̱nu̱vintsáṉat, veꞌem tseꞌe ñapyám̱ju̱t
ax joꞌn je̱ mtoompa ku̱yꞌijt. 28Veꞌem ax
joꞌn aṯs, je̱ Jayu Juuꞌ veꞌe Nu̱paa̱m̱du̱ka
Ijtp, ka jeꞌ̱ep̱ xa aṯseꞌe nnu̱miimp jeṯs
aṯseꞌe nyakpattónat, jeꞌ̱e̱ veꞌe jeṯs aṯseꞌe
je̱ jayu mpattónat jeṯs aṯseꞌe je̱ nu̱may
jayu je̱ tyo̱kin nkuvéṯu̱t ku aṯs jeꞌ̱e̱ veꞌe
nkuꞌo̱o̱ꞌkat, veꞌem tseꞌe du̱jayej̱ptinit je̱
joojntykin juuꞌ veꞌe xaꞌ̱ma kaj̱x ijtp.

Ku je̱ Jesús du̱yakjo̱tkaḏaaky
nu̱mej̱tsk je̱ viints jayu jep̱ Jericó

(Mr. 10.46-52; Lc. 18.35-43)
29Ku veꞌe jem̱ jericoojit kyajpu̱n

kaj̱xm cho̱o̱ꞌndini, vanꞌit tseꞌe nu̱may je̱
jayu je̱ Jesús du̱panaj̱kxti. 30 Jem̱ tseꞌe
tooꞌ paꞌam nu̱mej̱tsk je̱ viints jayu chaa̱-̱
nada. Ku veꞌe du̱mó̱tudi jeṯs jem̱eꞌe je̱
Jesús ñaxy vyeꞌna, vanꞌit tseꞌe maḵk
vyaandi:
―¡Vintsáṉ, je̱ David je̱ chaan je̱ kyo̱o̱j

juuꞌ veꞌe yakkutojknup, tukmo̱ꞌtk aa̱ṯs
toꞌk aaj!

31Tuknaꞌ̱mu̱xju̱du tseꞌe je̱ jayu jeṯ-
seꞌe yꞌamo̱ꞌo̱ttat. Ax nu̱yojk maḵk tseꞌe
vyaandi:
―¡Vintsáṉ, je̱ David je̱ chaan je̱ kyo̱o̱j

juuꞌ veꞌe yakkutojknup, tukmo̱ꞌtk aa̱ṯs
toꞌk aaj!

32Vanꞌit tseꞌe je̱ Jesús vyaꞌktaajñ, jeṯ-
seꞌe vyaajñ jeṯseꞌe du̱yakmíndat je̱ viints
jáyuda. Ku veꞌe du̱yakjeꞌ̱ydi, vanꞌit tseꞌe
je̱ Jesús je̱ viints jayu du̱ꞌamo̱tutú̱vidi:
―¿Tiseꞌe mtso̱jktup jeṯs aṯs miitseꞌe

ntoojnjadat?
33Vanꞌit tseꞌe yꞌatso̱o̱vdi:
―Vintsáṉ, jeꞌ̱e̱ xa aa̱ṯseꞌe ntsaj̱kp jeṯs

aa̱ṯs mitseꞌe xyakvinꞌixpáḵu̱t.
34Tukmo̱ꞌtju̱duts jeꞌ̱e̱ veꞌe je̱ Jesús.

Vanꞌit tseꞌe vyinkuto̱ꞌnijidi. Tun jatyji
tseꞌe je̱ viints jayu vyinꞌixpaj̱ktini jeṯseꞌe
je̱ Jesús du̱panaj̱kxti.

Ku je̱ Jesús tyaj̱ki jep̱ Jerusalén
(Mr. 11.1-11; Lc. 19.28-40;

Jn. 12.12-19)

21Myutám̱idup tseꞌe vyeꞌ̱nada jem̱
Jerusalén, jem̱ joma veꞌe je̱ ka-

jpu̱n juuꞌ veꞌe Betfagé du̱xaa̱j̱ jeṯs
je̱ Olivos Ko̱pk, vanꞌit tseꞌe je̱ Jesús
du̱kejx nu̱mej̱tsk je̱ yꞌixpaj̱kpa, 2 jeṯseꞌe
du̱nu̱u̱jmidi:
―Naj̱kxta xi piꞌk kajpu̱n ku̱jx juuꞌ

veꞌe xi avinkujk. Jej̱a tseꞌe xpaaꞌttat toꞌk
je̱ burra maa̱ṯ je̱ yꞌónu̱k, mukéj̱adats
jeṯseꞌe xyakmíndat. 3Paṉ mꞌamo̱tutú̱vi-
jidup tseꞌe je̱ jayu, veꞌem tseꞌe xnaa̱j̱-
madat: Je̱ Maj̱a̱ Vintsaṉeꞌe du̱tso̱jkp, ax
jatyji tseꞌe du̱kej̱xu̱mpijtnuvat.

4 Jeꞌ̱e̱ kaj̱x tseꞌe veꞌem jyajty jeṯseꞌe ty-
oojnji juuꞌ veꞌe jyaay toꞌk juuꞌ veꞌe ijt je̱
Nteꞌyam je̱ yꞌayook ko̱jtsnajxpa. Jidu̱ꞌu̱m
tseꞌe du̱jaajy:
5Naa̱j̱mada jidu̱ꞌu̱m je̱ jerusaleenit

jáyuda:
“Ixu̱, nu̱u̱ꞌk aaj nu̱u̱ꞌk jo̱o̱teꞌe je̱ myakku-

tojkpa mnu̱mínjada mnu̱jeꞌ̱yajada,
toꞌkeꞌe je̱ piꞌk burro du̱tuktsu̱u̱na, je̱

burra je̱ yꞌónu̱k.”

Jidu̱ꞌu̱m tseꞌe du̱jaajy.
6Vanꞌit tseꞌe je̱ yꞌixpaj̱kpataj̱k ñaj̱kxti

jeṯseꞌe du̱toondi ax joꞌn je̱ Jesús tyuk-
pavaajnjidi, 7 jeṯseꞌe du̱tuknu̱jeꞌ̱ydi je̱
Jesús je̱ burra maa̱ṯ je̱ yꞌónu̱k. Vanꞌit
tseꞌe je̱ vyitta du̱tukjap̱eꞌ̱ndi je̱ burro
ónu̱k, jeṯseꞌe je̱ Jesús pyejt jem̱ burro
niꞌkxm. 8Vanꞌit tseꞌe je̱ nu̱may jayu je̱
vyit du̱yeꞌ̱pti jej̱a tooꞌ kujk joma veꞌe
je̱ Jesús ñaxuvaꞌañ vyeꞌna. Jem̱pa tseꞌe
paṉeꞌe du̱pojxtuvap je̱ tu̱u̱xu̱x aajy jeṯ-
seꞌe jej̱a toꞌk tooꞌ aajy du̱yakvaꞌkxta.
9 Je̱ jayu juuꞌ veꞌe vintooꞌvaj̱kijidup jeṯs
juuꞌ veꞌe paꞌu̱xꞌo̱o̱kijidup, jeꞌ̱e̱ tseꞌe maḵk
vaandu:
―¡Yakmaj̱a yakjaancha tseꞌe yꞌijtnit je̱

David je̱ chaan je̱ kyo̱o̱j juuꞌ veꞌe yakku-
tojknup! ¡Je̱ Nteꞌyam je̱ kyunooꞌkxu̱n
maa̱ṯ xa yaꞌ̱a̱ veꞌe juuꞌ veꞌe miimp je̱Maj̱a̱
Vintsáṉ kaj̱x! ¡Yakmaj̱a yakjaancha tseꞌe
yꞌijtnit je̱ Nteꞌyam!

10Ku veꞌe je̱ Jesús jem̱ Jerusalén
tyaj̱ki, nu̱jom tseꞌe je̱ jayu ñaajktú̱vijidi
ñaajktoꞌojntsijidi ti veꞌe toojnjup ko̱jt-
sjup. Jidu̱ꞌu̱m tseꞌe ñavyaajnjidi:
―¿Paṉts yaꞌ̱a̱ veꞌe?
11 Jeṯseꞌe je̱ nu̱may jayu yꞌatso̱o̱vdi:
―Yaꞌ̱a̱ xa veꞌe je̱ Jesús, je̱ Nteꞌyam je̱

yꞌayook ko̱jtsnajxpa juuꞌ veꞌe káṯsani jeṯ-
seꞌe myiinnit yaja naxviijn, je̱ nazarétit
jayu juuꞌ veꞌe jem̱ galiléait yꞌit jo̱o̱tm.

Ku je̱ Jesús du̱yakvaach
je̱ maj̱a̱ tsaptaj̱k
(Mr. 11.15-19;

Lc. 19.45-48; Jn. 2.13-22)
12Vanꞌit tseꞌe je̱ Jesús tyaj̱ki

jep̱ maj̱a̱ tsaptaḵtaagujkp jeṯseꞌe
du̱vo̱jppitsumku̱jx nu̱jom paṉ paṉ
jatyeꞌe jep̱ ajooydup ato̱o̱ꞌktup
vyeꞌna, jeṯseꞌe du̱yakvippu̱mpijtku̱jx
je̱ myeesada paṉ paṉ jatyeꞌe je̱
meen du̱vinkuko̱o̱ndup jeṯs jeꞌ̱e̱
je̱ chu̱u̱jntku̱nda paṉ paṉ jatyeꞌe
du̱to̱o̱ꞌktup je̱ pak. 13 Jidu̱ꞌu̱m tseꞌe
du̱nu̱u̱jmidi:

―Jidu̱ꞌu̱m xa veꞌe je̱ Kunuuꞌkx Jatyán
vyaꞌañ: “Veꞌ̱e̱ tseꞌe aṯs je̱ ntaj̱k yꞌijtnit
je̱ taj̱k joma veꞌe je̱ jayu chapkaṯs.” Ax
veꞌemts miits yaꞌ̱a̱ veꞌe tu̱xpaa̱m̱dini ax
joꞌn “je̱ aajntk joma veꞌe je̱ mee̱ꞌ̱tspa
ñayꞌamókajada”.

14 Jep̱ tseꞌe maj̱a̱ tsaptu̱jkp je̱ vi-
ints jáyuda jeṯs je̱ u̱xkeṯ jáyuda je̱
Jesús du̱vinkutám̱idi. Yakjo̱tkaḏaakjid-
inu tseꞌe je̱ Jesús. 15Ax jo̱tmaꞌttu tseꞌe je̱
teeꞌtaj̱k je̱ vyintsaṉda jeṯs je̱ tsaptu̱jkpit
yakꞌixpaj̱kpataj̱k ku veꞌe du̱ꞌixti je̱ maj̱in
juuꞌ veꞌe je̱ Jesús tyuump jeṯseꞌe du̱ꞌamo̱-
tunajxti ku veꞌe je̱ piꞌk ónu̱k maḵk kyo̱t-
sta. Jidu̱ꞌu̱m tseꞌe vyaꞌanda: “¡Yakmaj̱a
yakjaancha xa veꞌe yꞌijtnit je̱ David je̱
chaan je̱ kyo̱o̱j juuꞌ veꞌe yakkutojknup!”
16Vanꞌit tseꞌe je̱ Jesús du̱nu̱u̱jmidi:
―¿Tits, kaꞌa veꞌe xmo̱tu vintso̱ veꞌe

vyaꞌanda?
Jeṯseꞌe je̱ Jesús yꞌatso̱o̱jvjidi:
―Veꞌem, nmó̱tup aṯs. ¿Kaꞌana miitseꞌe

xko̱tsta je̱ Kunuuꞌkx Jatyán juuꞌ yaꞌ̱a̱ veꞌe
yꞌavaꞌnip? Jidu̱ꞌu̱m tseꞌe vyaꞌañ:
Veꞌem mitseꞌe xpu̱u̱jm jeṯseꞌe o̱y tsoj

myakmáj̱ajat myakjaanchajat je̱ piꞌk
ónu̱k,

jeꞌ̱e̱ paat juuꞌ veꞌe tsiꞌtstupna.
¿Ka jidu̱ꞌu̱map jeꞌ̱e̱ veꞌe vyaꞌañ?

17Vanꞌit tseꞌe je̱ Jesús myaso̱o̱kjidi jeṯ-
seꞌe ñu̱jkx jem̱ betániait kyajpu̱n kaj̱xm.
Jem̱ tseꞌe chonajxy.

Ku je̱ Jesús du̱ko̱ꞌo̱ñu̱ko̱jtsi
toꞌk je̱ higo ku̱p

(Mr. 11.12-14, 20-26)
18 Je̱ kujáp̱it tseꞌe ku veꞌe vyimpijt-

nuva jem̱ Jerusalén, vanꞌit tseꞌe je̱ Jesús
yuꞌo̱o̱ꞌkji. 19Yꞌix tseꞌe toꞌk je̱ higo ku̱p
je̱ tooꞌ mutam̱. Vanꞌit tseꞌe du̱nu̱nu̱jkx
jeṯseꞌe du̱ꞌíxu̱t paṉ jem̱eꞌe je̱ tyaa̱j̱m.
Ax kaꞌa tseꞌe du̱tipaaty jem̱ ku̱p kaj̱xm,
tum je̱ yꞌaajyji veꞌe. Vanꞌit tseꞌe je̱ Jesús
du̱nu̱u̱jmi je̱ higo ku̱p:
―¡Ni je̱ vinꞌita mko̱o̱ꞌktaꞌ̱minit!

Tun jeꞌ̱yji tseꞌe je̱ higo ku̱p tyaa̱ṯ-
sni. 20Ku tseꞌe je̱ yꞌixpaj̱kpataj̱k du̱ꞌixti,
atu̱va ato̱ki tseꞌe tyaandi. Vanꞌit tseꞌe
du̱ꞌamo̱tutú̱vidi je̱ Jesús:
―¿Vintso̱s jeꞌ̱e̱ veꞌe je̱ higo ku̱p tun

jatyji tu̱tyaa̱ṯsni?
21Vanꞌit tseꞌe je̱ Jesús yꞌatso̱o̱jvjidi:
―Tyú̱vam xa aṯs miitseꞌe nnaa̱j̱mada,

paṉ mjaanchjaꞌvidup xa veꞌe je̱ Nteꞌyam
jeṯseꞌe mkamej̱tsvinmáyda jeṯs veꞌe-
meꞌe tyónju̱t juuꞌ veꞌe mꞌamó̱tudup, ka
yaꞌ̱aj̱yap tseꞌe mꞌo̱ꞌyixjadap jeṯseꞌe xtón-
dat juuꞌ aṯseꞌe je̱ higo ku̱p tu̱ntuujnja,
mꞌo̱ꞌyixju̱duvapeꞌe jeṯseꞌe ya̱ ko̱pk xnaa̱j̱-
madat: “Keꞌ̱eḵu̱ jeṯs nayꞌapómaja jem̱
maaxy naj̱o̱o̱tm”, ax veꞌem tseꞌe tyón-
ju̱t. 22Ax nu̱jom tseꞌe paṉ ti veꞌe mꞌamó̱-
tudup je̱ Nteꞌyam ku veꞌe mtsapko̱tsta,
paṉ mjaanchjaꞌvidup tseꞌe jeṯs veꞌemeꞌe
tyónju̱t juuꞌ veꞌe mꞌamó̱tudup, tónjupts
jeꞌ̱e̱ veꞌe.

Je̱ kutojku̱n juuꞌ veꞌe
je̱ Jesús jyayejpp

(Mr. 11.27-33; Lc. 20.1-8)
23Vanꞌit tseꞌe je̱ Jesús tyaj̱ki jep̱

maj̱a̱ tsaptu̱jkp. Ax namvaat tseꞌe jep̱
yakꞌixpu̱k, vanꞌit tseꞌe vyinkutám̱ijidi
je̱ teeꞌtaj̱k je̱ vyintsaṉda jeṯs je̱ israee-
jlit je̱ myú̱jit jáyuda, jeṯseꞌe je̱ Jesús
du̱ꞌamo̱tutú̱vidi:
―¿Paṉ tseꞌe tu̱mnaꞌ̱mu̱xju̱ jeṯs yaꞌ̱a̱

veꞌe xtónu̱t? ¿Paṉeꞌe ya̱ kutojku̱n
mmo̱o̱jyjup?

24Vanꞌit tseꞌe je̱ Jesús yꞌatso̱o̱jvjidi:
―Nay veꞌempats aṯseꞌe nvaampa jeṯs

aṯseꞌe xꞌatso̱o̱vduvat. Paṉ xꞌatso̱o̱vdupts
aṯseꞌe, vanꞌitts aṯs miitseꞌe nvaajnjadat
jeṯs paṉ aṯseꞌe ya̱ kutojku̱n xmo̱o̱yp jeṯs
aṯs yaꞌ̱a̱ veꞌe ntun. 25 ¿Paṉ tseꞌe je̱ Juan je̱
kutojku̱n mo̱o̱jyju jeṯseꞌe je̱ jayu du̱yak-
nap̱éṯu̱t? ¿Je̱ Nteꞌyameꞌe, ukpu̱ je̱ jayu
veꞌe?
Ax vanꞌit tseꞌe du̱ko̱jtsmojkti. Jidu̱ꞌu̱m

tseꞌe ñavyaajnjidi:

―¿Vintso̱seꞌe ku̱nvaꞌnumda?
Paṉ vaꞌnumdup xa veꞌe jeṯs je̱
Nteꞌyameꞌe mo̱o̱jyju je̱ kutojku̱n,
jidu̱ꞌu̱m tseꞌe xnu̱u̱jmimdat: “¿Tyaj̱x
tseꞌe xkajaanchjaꞌvidi juuꞌ veꞌe je̱
Juan kyo̱jts?” 26Ax paṉ vaꞌnumdup
tseꞌe jeṯs je̱ jayu veꞌe je̱ kutojku̱n
mo̱o̱jyju, ntsaꞌ̱kimdupts u̱u̱ꞌmeꞌe je̱
nu̱may jayu, ku̱x veꞌemeꞌe anañu̱joma
du̱jaanchjávada jeṯs je̱ Nteꞌyam je̱
yꞌayook ko̱jtsnajxpa jeꞌ̱e̱ veꞌe je̱ Juan
yꞌijt.

27Vanꞌit tseꞌe yꞌatso̱o̱vdi jeṯs kaꞌa
veꞌe du̱nu̱jávada jeṯs paṉeꞌe je̱ kutojku̱n
mo̱o̱jyju je̱ Juan jeṯseꞌe je̱ jayu du̱yak-
nap̱éṯu̱t. Vanꞌit tseꞌe je̱ Jesús ñaꞌ̱mu̱xjidi:
―Kaꞌats aṯseꞌe nꞌavaꞌnivat jeṯs paṉ

aṯseꞌe ya̱ kutojku̱n xmo̱o̱yp jeṯs aṯseꞌe
veꞌem ntun.

Toꞌk je̱ jayu maa̱ṯ nu̱mej̱tsk je̱
myajntk tukmuꞌaꞌixmojkin

28 Jeṯseꞌe jyaaꞌkvaajñ:
―¿Vintso̱s yaꞌ̱a̱ veꞌe xvinmó̱tuda? Jem̱

xa veꞌe toꞌk je̱ yaaꞌtyaj̱k, nu̱mej̱tsk tseꞌe
je̱ myajntk. Jidu̱ꞌu̱m tseꞌe je̱ kyo̱o̱p
majntk du̱nu̱u̱jmi: “Naj̱kxu̱ mtunu̱ jem̱
tsaaydum kam jo̱o̱tm.” 29Vanꞌit tseꞌe
yꞌatsaa̱j̱v: “Kaꞌa aṯseꞌe nnaj̱kxuvaꞌañ.”
U̱xꞌo̱o̱k tseꞌe vyinmayu̱mpijt jeṯseꞌe o̱jts
jem̱ tyun. 30Ax vanꞌit tseꞌe du̱nu̱u̱jmiva
nay vanxú̱pjyam jadoꞌk je̱ myajntk. Ax
jidu̱ꞌu̱mts jeꞌ̱e̱ veꞌe yꞌatso̱o̱jvji: “Naj̱kxup
aṯs.” Ax kaꞌa tseꞌe ñu̱jkx. 31 ¿Paṉ tseꞌe du̱-
toon juuꞌ veꞌe je̱ tyeeꞌ cho̱jk?
Vanꞌit tseꞌe yꞌatso̱o̱vdi:
―Jeꞌ̱e̱ veꞌe juuꞌ veꞌe mutooꞌvaj̱kp

yaknu̱u̱jmi.
Vanꞌit tseꞌe je̱ Jesús ñaꞌ̱mu̱xjidi:
―Veꞌem xa miitseꞌeda ax joꞌn je̱

yaaꞌtyaj̱k je̱ myajntk juuꞌ veꞌe du̱katoon
juuꞌ veꞌe je̱ tyeeꞌ cho̱jk. Napyaa̱j̱mju̱du
veꞌe jem̱ je̱ Nteꞌyam yꞌam kyaꞌ̱m
je̱ kupaꞌ̱mu̱n paḵmojkpada jeṯs je̱
ko̱ꞌo̱tyaꞌ̱ax̱apta; ax nu̱yojk tsoꞌoxts jeꞌ̱e̱
veꞌe jeṯseꞌe jem̱ mꞌíttat. 32Ku̱x jeꞌ̱e̱

xa veꞌe je̱ Yaknap̱ej̱tpa Juan ñu̱ꞌo̱jts
jeṯseꞌe mtukꞌíxjadat vintso̱ veꞌe je̱
Nteꞌyam du̱tsaḵ jeṯseꞌe mjoojntykadat,
kaꞌats miits jeꞌ̱e̱ veꞌe xjaanchjaꞌvidi, ax
jyaanchjaꞌviduts jeꞌ̱e̱ veꞌe je̱ kupaꞌ̱mu̱n
paḵmojkpada jeṯs je̱ ko̱ꞌo̱tyaꞌ̱ax̱apta.
Ax ó̱yamts miitseꞌe xjaꞌixti ku veꞌe
vyinmayu̱mpijtti jeṯseꞌe ñapyaa̱j̱mjidi
jem̱ je̱ Nteꞌyam yꞌam kyaꞌ̱m, kaꞌats
miitseꞌe veꞌem xtoonduva, kaꞌa tseꞌe
xjaanchjaꞌvidi juuꞌ veꞌe je̱ Juan kyo̱jts.

Je̱ ko̱ꞌo̱y toompataj̱k
tukmuꞌaꞌixmojkin

(Mr. 12.1-12; Lc. 20.9-19)
33 ’Amo̱tunaxta jadoꞌk ya̱ tukmuꞌaꞌix-

mojkin: Toꞌk xa veꞌe je̱ jayu du̱pu̱u̱jm
je̱ tsaaydum kam, jeṯseꞌe du̱yaknaaꞌtujk,
jeṯseꞌe je̱ jot du̱pu̱u̱jm jep̱ tsajaa̱ṯp joma
veꞌe je̱ tsaaydum yakvinmaa̱ꞌ̱kxu̱t, jeṯseꞌe
toꞌk je̱ paṯs kaj̱xm du̱pu̱u̱jm joma veꞌe je̱
chaaydum kam yaknu̱ꞌíxat. Vanꞌit tseꞌe
du̱tukmaa̱ṯko̱jtsmojkti je̱ yoova toom-
pataj̱k paṉ vinxu̱peꞌe tyukkaḏaꞌakjadat
ku veꞌe du̱paḵmóktat je̱ tsaaydum taa̱j̱m.
Vanꞌit tseꞌe jékum ñu̱jkx.

34 ’Ku veꞌe je̱ tsaaydum tok aats
du̱paaty, vanꞌit tseꞌe je̱ kyukáṯsivada
du̱kejx jeṯseꞌe naj̱kx je̱ yoova toompa
du̱ꞌamó̱tuda paṉ juuꞌ veꞌe tukkaḏaakjup.
35Ax myajtstu tseꞌe je̱ kukáṯsivada: jem̱
tseꞌe juuꞌ veꞌe vyo̱jptu, jem̱pa tseꞌe juuꞌ
veꞌe yakꞌo̱o̱ꞌktu, nay jem̱pa tseꞌe juuꞌ
veꞌe chakaꞌtstu. 36Vanꞌit tseꞌe je̱ tsaay-
dum kam je̱ vyintsáṉ du̱jaaꞌkkej̱xnuva
je̱ kyukáṯsivada. Nay vanxú̱pjyam tseꞌe
yaktoondinuva nu̱jom juuꞌ veꞌe kyej̱x.

37 ’Ax tun u̱xꞌo̱o̱kani tseꞌe je̱ myajntk
du̱kejx. Jidu̱ꞌu̱m tseꞌe vyaajñ: “Vyintsaꞌ̱a-̱
gadap ijk jeꞌ̱e̱ vineꞌe aṯs ya̱ nꞌónu̱k.” 38Ax
ku tseꞌe du̱ꞌixti je̱ tsaaydum kam je̱ vy-
intsáṉ je̱ myajntk, jidu̱ꞌu̱m tseꞌe ñavyaa-
jnjidi: “Yaꞌ̱a̱ xa veꞌe tukkaḏakkáx̱jup ya̱
tsaaydum kam. Vaꞌan du̱yakꞌo̱o̱ꞌkumda
jeṯseꞌe njeꞌ̱ei̱mdat ya̱ tsaaydum kam.”
39Vanꞌit tseꞌe du̱majtsti jeṯseꞌe du̱yakpít-

sumdi joma veꞌe je̱ tsaaydum kam, jeṯ-
seꞌe du̱yakꞌo̱o̱ꞌkti.

40Vanꞌit tseꞌe je̱ Jesús yꞌamo̱tutú̱vijidi:
―¿Vintso̱seꞌe tyónjadat je̱ tsaaydum

kam je̱ vyintsáṉ?
41 Jeṯseꞌe yꞌatso̱o̱vdi:
―Yakjayꞌo̱o̱ꞌkkáx̱jadap xa veꞌe katuk-

maꞌ̱aṯum je̱ ko̱ꞌo̱y toompataj̱k jeṯseꞌe je̱
viijnk yoova toompa du̱pám̱u̱t.

42Vanꞌit tseꞌe je̱ Jesús ñaꞌ̱mu̱xjidi:
―Ta̱ miitseꞌe xko̱tsta je̱ Kunuuꞌkx

Jatyán juuꞌ veꞌe vaamp:
Je̱ o̱y tsaaj juuꞌ veꞌe je̱ po̱jtspataj̱k

myaso̱o̱ktinu,
jeꞌ̱e̱ tseꞌe o̱jts yakpu̱m joma veꞌe

du̱nu̱vinko̱pkiku̱x je̱ maj̱a̱
tsaptaḵpaṯs.

Je̱ Maj̱a̱ Vintsáṉ xa yaꞌ̱a̱ veꞌe du̱toon,
ax je̱ maj̱a̱ atú̱vats yaꞌ̱a̱ veꞌe juuꞌ veꞌe

nꞌíxumdup.
Ta̱ miits yaꞌ̱a̱ veꞌe xko̱tsta, ¿veꞌem xaja?
43Miits xa veꞌe mꞌuktukkaḏaakju̱du jeṯ-
seꞌe ku̱mꞌijtti jem̱ je̱ Nteꞌyam yꞌam
kyaꞌ̱m. Ax kaꞌa tseꞌe jem̱ mꞌíttat; je̱
Nteꞌyam tseꞌe du̱vinko̱o̱n jeṯseꞌe jem̱ yꞌi-
jttinit je̱ jayu juuꞌ veꞌe kuvaj̱kju̱dup.
44Paṉ paṉ xa veꞌe kítup jej̱a tsaku̱jx,
tuktaj̱ikáx̱up tseꞌe; ax paṉ paṉ tseꞌe jem̱
ñiꞌkxm je̱ tsaaj naxkaḏaakp, je̱ naxvay
joꞌn tseꞌe tyaannit je̱ jayu.

45Ku veꞌe je̱ teeꞌtaj̱k je̱ vyintsaṉda
jeṯs je̱ fariseotaj̱k du̱ꞌamo̱tunajxti, vanꞌit
tseꞌe du̱nu̱jaꞌvidi jeṯs jeꞌ̱e̱ kaj̱xta veꞌe ya̱
tukmuꞌaꞌixmojkin du̱kaj̱ts; 46 jyamatsu-
vaandu tseꞌe, ax kaꞌa tseꞌe veꞌem du̱-
toondi ku̱x chaꞌ̱kidupeꞌe je̱ nu̱may jayu
jeꞌ̱e̱ kaj̱x ku veꞌe je̱ nu̱may jayu du̱jaanch-
jaꞌvidi jeṯs je̱ Nteꞌyam je̱ yꞌayook ko̱jtsna-
jxpa jeꞌ̱e̱ veꞌe je̱ Jesús.

Je̱ navyaj̱ktku̱n xaa̱j̱
tukmuꞌaꞌixmojkin

22 Vanꞌit tseꞌe je̱ Jesús kyo̱jtsꞌuk-
vaannuva je̱ tukmuꞌaꞌixmojkin

maa̱ṯ. Jidu̱ꞌu̱m tseꞌe vyaajñ:

2―Je̱ Nteꞌyam xa veꞌe du̱vo̱o̱p je̱
jayu jeṯseꞌe yꞌijttinit jem̱ yꞌam kyaꞌ̱m.
Veꞌem xa jeꞌ̱e̱ veꞌe ax joꞌn toꞌk je̱
yakkutojkpa juuꞌ veꞌe je̱ myajntk
du̱nu̱xaa̱j̱toꞌni ku veꞌe tyaꞌ̱ax̱pu̱jk,
3 jeṯseꞌe je̱ tyoompataj̱k du̱kejx jeṯseꞌe
je̱ javyaa̱ꞌ̱kx naj̱kx du̱vo̱vda; ax kaꞌa
tseꞌe je̱ javyaa̱ꞌ̱kx jyeꞌ̱ydi. 4Vanꞌit tseꞌe
du̱kej̱xnuva je̱ viijnk toompada, jeṯseꞌe
du̱nu̱u̱jmidi: “Naa̱j̱mada je̱ javyaa̱ꞌ̱kxta
jeṯs apaa̱m̱du̱kani aṯseꞌe njayep je̱ kaaky
je̱ naa̱j̱, táv̱ani aṯseꞌe nyakjayꞌaa̱ꞌ̱kju̱ aṯs
je̱ ntsapkaaj jeṯs je̱ táṉu̱k juuꞌ aṯseꞌe
tu̱nyakyeeꞌk, avaadani veꞌe nu̱jom.
Vaꞌan du̱minda xaa̱j̱iva.” 5Ax kaꞌa tseꞌe
je̱ javyaa̱ꞌ̱kx myaj̱ap̱aa̱j̱mjidi. Jem̱eꞌe
kyam jo̱o̱tm toꞌk ñu̱jkx, jadoꞌk tseꞌe
ajooyva ato̱o̱ꞌkpa ñu̱jkx, 6 juuꞌ tseꞌe
viijnkta, myajtstu tseꞌe je̱ yakkutojkpa
je̱ tyoompada jeṯseꞌe du̱jomtoondi
du̱titoondi, jeṯseꞌe du̱yakꞌo̱o̱ꞌkti. 7Vanꞌit
tseꞌe je̱ yakkutojkpa o̱o̱y tyunjo̱tmaꞌty,
jeṯseꞌe je̱ tyojpataj̱k du̱kejx jeṯseꞌe
naj̱kx du̱yakꞌo̱o̱ꞌkkáx̱ta jeꞌ̱e̱ juuꞌ veꞌe
du̱yakꞌo̱o̱ꞌktu je̱ tyoompada, jeṯseꞌe je̱
kyajpu̱n du̱yaktó̱ydat. 8Vanꞌit tseꞌe je̱
tyoompataj̱k du̱nu̱u̱jmi: “Apaa̱m̱du̱kani
xa veꞌe nu̱jom je̱ xaa̱j̱, ax kaꞌa tseꞌe
du̱vinmátsjada jeꞌ̱e̱ juuꞌ veꞌe o̱jts
yakvo̱vda jeṯseꞌe myíndat. 9 Jeꞌ̱e̱ kaj̱x
tseꞌe, naj̱kxu̱ xvo̱mokta jej̱a tooꞌ aajy
jeṯseꞌe xyakmíndat xaa̱j̱iva nu̱jom paṉ
paṉ jatyeꞌe mpaattup.” 10Vanꞌit tseꞌe
je̱ toompa taj̱k jej̱a tooꞌ aajy pyítsumdi
jeṯseꞌe du̱vo̱mojkkaj̱xti nu̱jom paṉ paṉ
jatyeꞌe pyaattu, juuꞌ veꞌe o̱y jáyuda jeṯs
juuꞌ veꞌe ko̱ꞌo̱y jáyuda. Veꞌem tseꞌe je̱
taj̱k yꞌujts.

11 ’Ax ku tseꞌe je̱ yakkutojkpa tyaj̱ki
jeṯseꞌe du̱ꞌix je̱ javyaa̱ꞌ̱kxta, vanꞌit tseꞌe
du̱tukꞌixpejt toꞌk je̱ yaaꞌtyaj̱k juuꞌ veꞌe
jep̱ veꞌnip, kaꞌa tseꞌe du̱tuktaj̱ki je̱ xo̱x
juuꞌ veꞌe yakmo̱o̱y je̱ xaa̱j̱ kaj̱x. 12Vanꞌit
tseꞌe je̱ yakkutojkpa ñaꞌ̱mu̱xji: “Mex,
¿vintso̱ tseꞌe yaja tu̱mtaḵa ka je̱ xo̱x
maa̱ṯap juuꞌ veꞌe ya̱ xaa̱j̱ kaj̱x toomp?”

Amaꞌ̱aṯ tseꞌe tyaajñ. 13Vanꞌit tseꞌe je̱
yakkutojkpa du̱nu̱u̱jmi je̱ tyoompataj̱k:
“Kaṯsomda paktsomda jeṯs yakpítsumda
jeṯseꞌe xpám̱dat jem̱ ako̱o̱ꞌts ítum. Jem̱
tseꞌe nu̱may yaaxtinit jem̱ tseꞌe nu̱-
may ñatyaṯskaaꞌtjidinit.” Jidu̱ꞌu̱m tseꞌe
vyaajñ je̱ yakkutojkpa. 14Ax veꞌem tseꞌe,
nu̱may xa veꞌe juuꞌ veꞌe yakyaaxjidup;
nu̱ꞌeejyjidats jeꞌ̱e̱ veꞌe paṉ paṉ jatyeꞌe
yakvinko̱o̱ndup.
Jeꞌ̱e̱ paṉeꞌe je̱ kupaꞌ̱mu̱n yakmo̱ꞌo̱p

(Mr. 12.13-17; Lc. 20.20-26)
15Vanꞌit tseꞌe je̱ fariseotaj̱k

du̱ꞌukko̱jtsmojkti paṉ vintso̱ veꞌe je̱
Jesús ku̱du̱yakko̱jtstó̱kidi. 16 Jeꞌ̱e̱ kaj̱x
tseꞌe je̱ Jesús du̱tuknu̱kej̱xti paṉ paṉ
jatyeꞌe panaj̱kxju̱dup jeṯs je̱ Herodes
je̱ jyáyuda. Jidu̱ꞌu̱m tseꞌe je̱ Jesús
du̱nu̱u̱jmidi:
―Yakꞌixpaj̱kpa, nnu̱jaꞌvinup xa

aa̱ṯseꞌe jeṯs tu̱v mitseꞌe je̱ mjáyuvin
je̱ mjoojntykin, tyú̱vameꞌe je̱ jayu je̱
Nteꞌyam jyeꞌ̱e̱ xtukꞌix jeṯs kaꞌats mitseꞌe
xtsaꞌ̱ag̱a jeṯseꞌe xꞌavánat juuꞌ veꞌe
pyaatyp yꞌakee̱g̱uip, kaꞌa tseꞌe xvinmay
paṉ vintso̱ veꞌe je̱ jayu mkaṯsju̱.
17Vaajnjikts aa̱ṯs toꞌk aaj paṉ vintso̱
mitseꞌe mvaampa, ¿yakjajtypeꞌe u̱u̱ꞌm
je̱ mpavaꞌnu̱namda jeṯseꞌe je̱ kupaꞌ̱mu̱n
yakmo̱ꞌo̱t je̱ yakkutojkpa César, ukpu̱
kaꞌa veꞌe?

18Ax ñu̱jaꞌvi tseꞌe je̱ Jesús vintso̱ veꞌe
je̱ kyo̱ꞌo̱y vinmaꞌyu̱nda, jeꞌ̱e̱ kaj̱x tseꞌe
yꞌatsaa̱j̱v:
―Mej̱tsꞌaajta mej̱tsjo̱o̱tta, ¿tyaj̱xts

aṯseꞌe xkaṯsu̱vaa̱ꞌ̱nda? 19Tukꞌixta aṯs
toꞌk je̱ meen juuꞌ veꞌe mpaa̱m̱dup je̱
kupaꞌ̱mu̱n.
Vanꞌit tseꞌe yaktukꞌix toꞌk je̱ denario

meen. 20Ku veꞌe je̱ Jesús du̱ꞌix, vanꞌit
tseꞌe yꞌatso̱o̱jvjidi:
―¿Paṉ tseꞌe yam yꞌapam̱nax, jeṯs paṉ

tseꞌe yam xyaa̱j̱ yukjaꞌa?
21 Jeṯseꞌe yꞌatso̱o̱jvjidi:
―Je̱ yakkutojkpa César yaꞌ̱a̱ veꞌe jyeꞌ̱e.̱

Vanꞌit tseꞌe je̱ Jesús ñaꞌ̱mu̱xjidi:
―Mo̱ꞌo̱dats je̱ César juuꞌ veꞌe je̱ César

jyeꞌ̱ei̱p, jeṯs mo̱o̱yduvats je̱ Nteꞌyam juuꞌ
veꞌe je̱ Nteꞌyam jyeꞌ̱ei̱p.

22Ku veꞌe du̱ꞌamo̱tunajxti, amaꞌ̱aṯ tseꞌe
tyaandi. Vanꞌit tseꞌe ñaj̱kxtini.

Ku je̱ Jesús yakꞌamo̱tutu̱vi paṉ
joojntykpaj̱knuvapeꞌe je̱ o̱o̱ꞌkpataj̱k

(Mr. 12.18-27; Lc. 20.27-40)
23 Je̱ xaa̱j̱ tseꞌe je̱ saduceotaj̱k je̱ Jesús

du̱vinkutám̱idi. (Je̱ saduceotaj̱k tseꞌe
vaandup jeṯs kaꞌa veꞌe je̱ o̱o̱ꞌkpataj̱k
yꞌukjoojntykpaj̱ktinuvat.) Vanꞌit tseꞌe je̱
Jesús du̱ꞌamo̱tutú̱vidi:

24―Yakꞌixpaj̱kpa, veꞌemeꞌe je̱ Moisés
du̱jatyaajñ jeṯs paṉ o̱o̱ꞌkpeꞌe toꞌk je̱
yaaꞌtyaj̱k jeṯseꞌe je̱ ñu̱daꞌ̱ax̱ du̱masaꞌ̱aḵ
jeṯseꞌe kaꞌa paṉ yꞌónu̱k, je̱ o̱o̱ꞌkpa je̱ yꞌuts
tseꞌe du̱páḵup je̱ kuꞌaa̱ꞌ̱k taꞌ̱ax̱taj̱k jeṯseꞌe
je̱ yꞌónu̱k jyéj̱at. Ax je̱ myutoꞌk mix ónu̱k
tseꞌe taannup ax joꞌn je̱ yꞌajch je̱ yꞌónu̱k
ku̱yꞌijt. 25Ax nu̱vuxtojtu̱k tseꞌe yꞌijtti je̱
uts je̱ ajch. Taꞌ̱ax̱paj̱k tseꞌe je̱ ko̱o̱p ónu̱k,
vanꞌit tseꞌe yꞌo̱o̱ꞌkni. Kaꞌa tseꞌe je̱ ñu̱-
daꞌ̱ax̱ je̱ yꞌónu̱k du̱yakjej̱i. Vanꞌit tseꞌe
je̱ myutoꞌk uts du̱pu̱jk je̱ kuꞌaa̱ꞌ̱k taꞌ̱ax̱-
taj̱k. 26Nay vanxú̱pjyam tseꞌe jyajtpa je̱
myutoꞌk uts. Vanꞌit tseꞌe je̱ myumej̱tsk
uts nay veꞌem jyajtpa. Veꞌemeꞌe jyajtti
toꞌk jadoꞌk je̱ myutojtu̱k uts paat. 27Tá-̱
vani tseꞌe yꞌo̱o̱ꞌkkaj̱xtini vyeꞌna, vanꞌit
tseꞌe yꞌo̱o̱ꞌknuva je̱ taꞌ̱ax̱taj̱k. 28Ax kuuk
tseꞌe je̱ o̱o̱ꞌkpataj̱k jyoojntykpaj̱ktinuvat
jadoꞌk nax, ¿páṉu̱kts vineꞌe tyu̱va du̱nu̱-
daꞌ̱ax̱ap je̱ taꞌ̱ax̱taj̱k?, ku̱x vaꞌan nu̱vux-
tojtu̱keꞌe du̱paj̱kti.

29Vanꞌit tseꞌe je̱ Jesús yꞌatso̱o̱jvjidi:
―Mtooꞌtó̱kidup xa miitseꞌe ku̱x kaꞌa

veꞌe xnu̱jávada vintso̱ veꞌe je̱ Kunuuꞌkx
Jatyán vyaꞌañ jeṯs juuꞌ veꞌe o̱ꞌyixjup
je̱ Nteꞌyam maa̱ṯ. 30Ku xa veꞌe je̱
o̱o̱ꞌkpa jyoojntykpaj̱ktinuvat jadoꞌk nax,
kaꞌa tseꞌe je̱ jayu yꞌukyaaꞌvyaj̱ktinit kaꞌa
tseꞌe je̱ jayu yꞌuktaꞌ̱ax̱paj̱ktinit, veꞌem
xa jeꞌ̱e̱ veꞌe yꞌijttinit ax joꞌn je̱ ánge-

les juuꞌ veꞌe jem̱ tsapjo̱o̱tm. 31Ax jeꞌ̱e̱
tseꞌe ku veꞌe je̱ o̱o̱ꞌkpa jyoojntykpaj̱kt-
inuvat jadoꞌk nax, ta̱ tseꞌe xko̱tsta juuꞌ
veꞌe je̱ Nteꞌyam mtuknaꞌ̱mu̱xju̱dup jep̱
Kunuuꞌkx Jatyán ku̱jxp. Jidu̱ꞌu̱m jeꞌ̱e̱
veꞌe vyaꞌañ: 32 “XNteꞌyamidup aṯseꞌe je̱
Abraham, je̱ Isaac, maa̱ṯ je̱ Jacob.” Jeꞌ̱e̱
kaj̱x tseꞌe, Ntyeꞌyamivapts jeꞌ̱e̱ veꞌe je̱
jayu je̱ Nteꞌyam paṉ paṉ jatyeꞌe jaanch-
jaꞌvijidu ku veꞌe yꞌo̱o̱ꞌktini, kaꞌa tseꞌe
je̱ jyo̱o̱tta je̱ jyaꞌvinda yꞌaa̱ꞌ̱ka, joojn-
tykidup jeꞌ̱e̱ veꞌe.

33Ku veꞌe du̱ꞌamo̱tunajxti, atu̱va ato̱ki
tseꞌe je̱ nu̱may jayu tyaandi ya̱ ixpaj̱ku̱n
kaj̱x.
Je̱ pavaꞌnu̱n juuꞌ veꞌe du̱nu̱maj̱ikaj̱xp

(Mr. 12.28-34)
34Ku veꞌe je̱ fariseotaj̱k du̱mó̱tudi

jeṯs yakꞌamo̱ꞌteꞌe je̱ Jesús je̱ saduceo-
taj̱k, vanꞌit tseꞌe ñayꞌamojkijidi. 35Vanꞌit
tseꞌe nu̱toꞌk je̱ tsaptu̱jkpit yakꞌixpaj̱kpa
du̱kaṯsav̱u̱u̱ꞌn je̱ Jesús. Jidu̱ꞌu̱m tseꞌe
du̱nu̱u̱jmi:

36―Yakꞌixpaj̱kpa, ¿juuꞌs jeꞌ̱e̱ veꞌe je̱
pavaꞌnu̱n juuꞌ veꞌe du̱nu̱maj̱ikaj̱xp?

37Vanꞌit tseꞌe je̱ Jesús yꞌatso̱o̱jvji:
―“Tso̱kta je̱ Maj̱a̱ Vintsáṉ, u̱u̱ꞌm je̱

nNteꞌyamamda, nu̱jom jaꞌvin, nu̱jom
aaj nu̱jom jo̱o̱t, jeṯs nu̱jom je̱ mv-
inmaꞌyu̱n maa̱ṯ.” 38Yaꞌ̱aṯs jeꞌ̱e̱ veꞌe
je̱ pavaꞌnu̱n juuꞌ veꞌe du̱nu̱maj̱ikaj̱xp.
39 Je̱ mumej̱tsk pavaꞌnu̱n, veꞌem játy-
pats jeꞌ̱e̱ veꞌe. Jidu̱ꞌu̱m tseꞌe vyaꞌañ:
“Tso̱kta je̱ mmujaṉtam̱da je̱ mmutaḵ-
tam̱da veꞌem ax joꞌn viinm mnachó̱k-
jada.” 40Ya̱ mej̱tsk pavaꞌnu̱nts jeꞌ̱e̱ veꞌe
du̱nu̱maj̱ikaj̱xp nu̱jom je̱ Moisés je̱
pyavaꞌnu̱n jeṯs juuꞌ veꞌe jyatyaandu je̱
Nteꞌyam je̱ yꞌayook ko̱jtsnajxpataj̱kta.
Ñu̱maj̱iku̱jxp xa veꞌe ku̱x nu̱jomeꞌe je̱ vi-
ijnk pavaꞌnu̱n juuꞌ veꞌe yakjatyaan jep̱
Kunuuꞌkx Jatyán ku̱jxp, jeꞌ̱e̱ tseꞌe je̱ jayu
tyukꞌixp vintso̱ veꞌe du̱tsaḵ jeṯseꞌe je̱ jayu
du̱tóndat paṉ cho̱jktupeꞌe je̱ Nteꞌyam
jeṯs je̱ myujaṉtam̱ je̱ myutaḵtam̱.

Je̱ David je̱ Myaj̱a̱ Vintsáṉ
jeꞌ̱e̱ veꞌe je̱ Cristo

(Mr. 12.35-37; Lc. 20.41-44)
41 Jem̱na tseꞌe vyeꞌ̱nada je̱ fariseotaj̱k,

42 vanꞌit tseꞌe je̱ Jesús yꞌamo̱tutú̱vijidi:
―¿Vintso̱s miitseꞌe mvaanduva? ¿Paṉ

jeꞌ̱e̱ veꞌe je̱ chaan je̱ kyo̱o̱j je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit?
Vanꞌit tseꞌe yꞌatso̱o̱vdi:
―Je̱ yakkutojkpa David je̱ chaan je̱

kyo̱o̱j.
43Vanꞌit tseꞌe je̱ Jesús vyaajñ:
―¿Vintso̱seꞌe je̱ Espíritu Santo du̱vin-

maꞌyu̱nmaꞌ̱a̱ je̱ David ku veꞌe je̱ David
vyaajñ jeṯs je̱ Myaj̱a̱ Vintsáṉ jeꞌ̱e̱ veꞌe je̱
Cristo? Ku̱x jidu̱ꞌu̱meꞌe je̱ David vyaajñ:
44 Je̱ Nteꞌyam xa veꞌe du̱nu̱u̱jmi aṯs je̱

nMaj̱a̱ Vintsáṉ:
“A̱jxtu̱ku̱ yaja aṯs nꞌakaꞌyu̱n paꞌayi nam-

vaat aṯseꞌe nyakvintó̱kida paṉ paṉ
jatyeꞌe mtsoꞌoxpaj̱kju̱dup.”

45 ’Jidu̱ꞌu̱m tseꞌe je̱ David vyaajñ jeṯs je̱
Myaj̱a̱ Vintsáṉ jeꞌ̱e̱ veꞌe je̱ Cristo. Ax
veꞌem tseꞌe, vaꞌajts tseꞌe yaknu̱java jeṯs
ka je̱ chaan je̱ kyo̱o̱jjyap jeꞌ̱e̱ veꞌe je̱
Cristo, je̱ Myaj̱u̱ Vintsam̱pa jeꞌ̱e̱ veꞌe.

46Ax jeꞌ̱e̱ juuꞌ veꞌe tsoꞌoxpaj̱kju̱dup,
ni paṉa tseꞌe kyaꞌo̱ꞌyixji vintso̱
veꞌe ku̱jyaaꞌkꞌatsaa̱j̱v, ni paṉa
tseꞌe kyo̱o̱ꞌknayjaꞌvijini jeṯseꞌe juuꞌ
du̱jaaꞌkꞌamo̱tutú̱vat.
Ku je̱ Jesús du̱vintso̱ꞌy je̱ fariseotaj̱k
jeṯs je̱ tsaptu̱jkpit yakꞌixpaj̱kpataj̱k
(Mr. 12.38-40; Lc. 11.37-54; 20.45-47)

23 Vanꞌit tseꞌe je̱ Jesús du̱nu̱u̱jmi je̱
nu̱may jayu jeṯs je̱ yꞌixpaj̱kpataj̱k:

2―Kyo̱jtsvaatstupeꞌe je̱ Moisés
je̱ pyavaꞌnu̱n je̱ tsaptu̱jkpit
yakꞌixpaj̱kpataj̱k jeṯs je̱ fariseotaj̱k.
3Kaṯsap̱áḵtats miits jeꞌ̱e,̱ veꞌem tonda
ax joꞌn mtuknaꞌ̱mu̱xjada; ax kaꞌa
tseꞌe xtóndat juuꞌ jeꞌ̱e̱ veꞌe tyoondup,
ku̱x toꞌk viijneꞌe juuꞌ veꞌe kyo̱jtstup,

jadoꞌk viijn tseꞌe juuꞌ veꞌe tyoondup.
4Pyaa̱j̱mjidupeꞌe je̱ jayu je̱ pavaꞌnu̱n
juuꞌ veꞌe vaꞌajts tsoꞌox; ax ni vinxu̱pa
tseꞌe du̱kaputáḵada jeṯseꞌe du̱kutyóndat
je̱ Nteꞌyam je̱ pyavaꞌnu̱n. 5Veꞌemts
jeꞌ̱e̱ veꞌe nu̱jom du̱tonda jeṯseꞌe je̱ jayu
yꞌíxjadat, maj̱a̱ viijneꞌe jem̱ ak niꞌkxm
yukjaꞌa du̱jayep̱ta je̱ pavaꞌnu̱n jeṯseꞌe
ñapyaꞌ̱mu̱xjada jem̱ vyimpó̱kkum
jeṯs jem̱ kyaꞌ̱m, jeṯseꞌe je̱ vyit yaa̱j̱nit
du̱jayep̱ta. 6Ku tseꞌe ñaj̱kxta joma
veꞌe je̱ maj̱a̱ kay je̱ maj̱a̱ uuꞌk ukpu̱
jep̱ tsaptu̱jkp, tum jeꞌ̱e̱ tseꞌe cho̱jktup
jeṯseꞌe du̱tuktsaa̱ṉadat je̱ tsu̱u̱jntku̱n
juuꞌ veꞌe tum o̱o̱jyit. 7Cho̱jktuvap
tseꞌe jeṯseꞌe je̱ vintsaꞌ̱kin maa̱ṯ je̱ jayu
kyo̱jtspo̱o̱ꞌkxjadat jep̱ maaꞌy jaa̱ṯp
jeṯseꞌe yaknaa̱j̱madat “yakꞌixpaj̱kpa”.

8 ’Ax miitsta, kaꞌa tseꞌe veꞌem
myaknaa̱j̱madat “yakꞌixpaj̱kpa”,
ku̱x mnayꞌútsijidup mnayꞌajchijidup
mnayꞌútsijidup mnachaꞌ̱ai̱jidup xa
miitseꞌeda anañu̱joma. Toꞌkjits jeꞌ̱e̱
veꞌe paṉeꞌe ijtp je̱ mYakꞌixpaj̱kpada,
aṯsts jeꞌ̱e̱ veꞌe, je̱ Cristo. 9Kaꞌa tseꞌe
yaja naxviijn veꞌem myaknaa̱j̱madat
“teeꞌ”, ku̱x toꞌkji veꞌe je̱ nTeeꞌamda,
juuꞌ veꞌe jem̱ tsapjo̱o̱tm. 10Kaꞌa tseꞌe
veꞌem myaknaa̱j̱madat “vintsáṉ”, ku̱x
aṯs, je̱ Cristo, aṯsji veꞌe nnu̱Vintsáṉip.
11 Jeꞌ̱e̱ paṉ paṉeꞌe du̱nu̱máj̱ip miits
kaj̱xta, jeꞌ̱eṯs jeꞌ̱e̱ veꞌe paṉ paṉeꞌe
mpattoꞌnijidup. 12Paṉ paṉ xa veꞌe
namyáj̱ijup, jeꞌ̱e̱ tseꞌe taannup piꞌk;
paṉ paṉ tseꞌe naajkpiꞌkijup, jeꞌ̱e̱ tseꞌe
du̱nu̱máj̱ap.

13 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Miits xa veꞌe je̱ tooꞌ myakꞌatojktup
jeṯseꞌe veꞌem je̱ viijnk jayu kyatáḵadat
jem̱ je̱ Nteꞌyam yꞌam kyaꞌ̱m, ni viinma
tseꞌe jem̱ mkatáḵada, kaꞌa tseꞌe
xyakjatta jeṯseꞌe tyáḵadat paṉ paṉ
jatyeꞌe jem̱ jataḵavaandup.

14 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Mpaj̱kjidup xa veꞌe je̱ kuꞌaa̱ꞌ̱k taꞌ̱ax̱taj̱k
je̱ tyaj̱k paat, ax jek tseꞌe mtsapko̱tsta,
veꞌem tseꞌe xkayaknu̱keꞌ̱xnataḵavaꞌanda
je̱ kyo̱ꞌo̱y jeꞌ̱e̱ juuꞌ veꞌe mtoondup.
Yaꞌ̱a̱ kaj̱x tseꞌe je̱ tsaachpaatu̱n nu̱yojk
myakmo̱o̱ydinit.

15 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
O̱o̱y xa veꞌe xtuntoonkada jeṯseꞌe
o̱tyoꞌka je̱ jayu xtukpanaj̱kxtat juuꞌ
veꞌe mjaanchjaꞌvidup; ku veꞌe veꞌem je̱
jayu du̱kuvu̱k, mtukvinmajtsju̱dupts
miits jeꞌ̱e̱ veꞌe jeṯseꞌe mej̱tsk nax nu̱yojk
chaachpaatnit jem̱ jaṉjo̱o̱tm jeṯs ni kaꞌa
veꞌe miitsta.

16 ’¡Ayo̱o̱v xa veꞌe miits je̱ mjo̱o̱tta,
je̱ viints vintooꞌvaj̱kiva joꞌnda! Jidu̱ꞌu̱m
xa veꞌe mvaꞌanda: “Paṉ jem̱ xa veꞌe
paṉ paṉeꞌe du̱yaknajxp je̱ maj̱a̱ tsaptaj̱k,
kaꞌats jeꞌ̱e̱ veꞌe vyinko̱pka jeṯseꞌe du̱ku-
tyónu̱t; ax paṉ yaknajxypts jeꞌ̱e̱ veꞌe je̱
maj̱a̱ tsaptu̱jkpit oro, tun vinko̱pkts jeꞌ̱e̱
veꞌe jeṯseꞌe du̱kutyónu̱t.” 17Veꞌem xa mi-
itseꞌeda ax joꞌn juuꞌ veꞌe viintsta jeṯ-
seꞌe japyayo̱ꞌo̱y juuꞌ du̱toonduva du̱ko̱jt-
stuva. ¿Juuꞌ tseꞌe du̱jaaꞌknu̱máj̱ip: je̱ ma-̱
ja̱ tsaptu̱jkpit oro, ukpu̱ je̱ maj̱a̱ tsap-
taj̱k juuꞌ kaj̱xeꞌe je̱ maj̱a̱ tsaptu̱jkpit oro
vaꞌajts yꞌit jej̱a je̱ Nteꞌyam vyinkujk?
18Mvaanduvap tseꞌe jidu̱ꞌu̱m: “Paṉ jem̱
xa veꞌe paṉ paṉeꞌe du̱yaknajxp je̱ yo̱jx-
pej̱tu̱n, kaꞌats jeꞌ̱e̱ veꞌe vyinko̱pka jeṯseꞌe
du̱kutyónu̱t; ax paṉ yaknajxypts jeꞌ̱e̱ veꞌe
je̱ yax̱ juuꞌ veꞌe jem̱ yo̱jxpej̱tu̱n kaj̱xm,
tun vinko̱pkts jeꞌ̱e̱ veꞌe jeṯseꞌe du̱ku-
tyónu̱t.” 19 ¡Miitsta, je̱ viints jayu joꞌnda!
¿Juuꞌ tseꞌe du̱jaaꞌknu̱máj̱ip: je̱ yax̱, ukpu̱
je̱ yo̱jxpej̱tu̱n juuꞌ kaj̱x je̱ yax̱ vaꞌajts yꞌit
jej̱a je̱ Nteꞌyam vyinkujk? 20 Jeꞌ̱e̱ kaj̱x
tseꞌe, paṉ paṉeꞌe du̱yaknajxp je̱ yo̱jxpej̱-
tu̱n, ka je̱ yo̱jxpej̱tu̱njyap tseꞌe yakna-
jxyp, yaknajxpap jeꞌ̱e̱ veꞌe nu̱jom juuꞌ

veꞌe ijtp jem̱ yo̱jxpej̱tu̱n kaj̱xm, 21 jeṯs
paṉ paṉ tseꞌe du̱yaknajxp je̱ maj̱a̱ tsap-
taj̱k, ka je̱ maj̱a̱ tsaptaj̱kjyap tseꞌe yak-
najxyp, yaknajxpap jeꞌ̱e̱ veꞌe je̱ Nteꞌyam,
juuꞌ veꞌe jem̱ ijtp. 22Paṉ paṉ tseꞌe du̱yak-
najxp je̱ tsapjo̱o̱tmit it, yaknajxypts jeꞌ̱e̱
veꞌe je̱ Nteꞌyam je̱ kyutojku̱n tsu̱u̱jntku̱n
jeṯs je̱ Nteꞌyam, juuꞌ veꞌe jem̱ tsu̱u̱nip.

23 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Mmo̱o̱ydup xa veꞌe je̱ Nteꞌyam je̱
diezmo je̱ muxoꞌojkin paat, ax joꞌn je̱
menta, je̱ anís, jeṯs je̱ comino; ax kaꞌa
tseꞌe xmaj̱a̱ pam̱da je̱ pavaꞌnu̱n juuꞌ
veꞌe nu̱yojk vinko̱pk. O̱y xa jeꞌ̱e̱ veꞌe
jeṯseꞌe xpám̱dat je̱ diezmo; ax vinko̱pkts
jeꞌ̱e̱ veꞌe jeṯseꞌe xtóndat juuꞌ veꞌe
nu̱yojk vinko̱pk, jeꞌ̱eṯs jeꞌ̱e̱ veꞌe jeṯseꞌe
xtóndat juuꞌ veꞌe pyaatyp yꞌakee̱g̱uip
jeṯseꞌe xjayép̱tat je̱ tukmo̱ꞌtu̱n jeṯs
je̱ jaanchjaꞌvin. 24 ¡Miitsta, je̱ viints
vintooꞌvaj̱kiva joꞌnda! Veꞌem xa
miitseꞌeda ax joꞌn toꞌk je̱ jayu juuꞌ
veꞌe du̱ꞌakaꞌap toꞌk je̱ piꞌk oox jeṯseꞌe
du̱nasꞌooga toꞌk je̱ camello.

25 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Veꞌem xa miitseꞌeda ax joꞌn je̱ jayu juuꞌ
veꞌe du̱yakvaatstup jeṉ̃iꞌkxm tso̱o̱jvji
je̱ tukꞌaꞌooguin jeṯs je̱ tukꞌato̱jkxin;
ax je̱ jyo̱o̱t, ojtsts jeꞌ̱e̱ veꞌe juuꞌ veꞌe
mee̱ꞌ̱tsmúk jeṯs juuꞌ veꞌe je̱ ko̱ꞌo̱y toꞌnu̱n
kaj̱x jéj̱ip. 26Miits, fariseotaj̱kta, je̱
viints jayu joꞌnda, yakvaꞌatsta tooꞌvaj̱kp
je̱ mjo̱o̱tta je̱ mjaꞌvinda, vanꞌítnum tseꞌe
yꞌó̱yat jeṯseꞌe xtóndat je̱ yꞌo̱y jeꞌ̱e.̱

27 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Veꞌem xa miitseꞌeda ax joꞌn je̱ o̱o̱ꞌkpa
jot joma veꞌe po̱o̱ꞌp nu̱po̱jtspét, tsoj
veꞌe jeṉ̃iꞌkxm kyeꞌex, ax tum je̱ o̱o̱ꞌkpa
pajk tseꞌe jep̱ akujkp jeṯs juuꞌ jatyeꞌe
axaa̱ꞌ̱kp. 28Veꞌemts miitseꞌe mkeꞌ̱ex̱ta

jej̱a je̱ jayu vyinkujk ax joꞌn je̱ jayu juuꞌ
veꞌe tu̱v jáyuvidup joojntykidup, ax jep̱
tseꞌe akujkp je̱ kyo̱ꞌo̱y jeꞌ̱e̱ xjayep̱ta jeṯs
je̱ mej̱tsꞌaaj je̱ mej̱tsjo̱o̱t.

29 ’¡Ayo̱o̱v xa veꞌe miits je̱
mjo̱o̱tta, tsaptu̱jkpit yakꞌixpaj̱kpada,
fariseotaj̱kta, mej̱tsꞌaajta mej̱tsjo̱o̱tta!
Mnapyaa̱j̱mju̱dup xa veꞌe ax joꞌn
ku̱xvintsaꞌ̱kidi je̱ Nteꞌyam je̱ yꞌayook
ko̱jtsnajxpataj̱kta. Mnu̱po̱jtspej̱ttup tseꞌe
je̱ ñaxtaj̱kin itta jeṯseꞌe xyaktsojap̱aḵta
je̱ ñu̱po̱jtspéṯ paṉ paṉ jatyeꞌe tu̱v
jáyuvidu joojntykidu. 30 Jidu̱ꞌu̱m
tseꞌe mvaꞌanda: “Paṉ aa̱ṯs xa veꞌe
ku̱njoojntyki ku veꞌe aa̱ṯs je̱ nju̱jpit
jayu jyoojntykidi, kaꞌats aa̱ṯseꞌe
ku̱ntukpuyakꞌo̱o̱ꞌkidi je̱ Nteꞌyam je̱
yꞌayook ko̱jtsnajxpataj̱kta.” 31Veꞌemts
miitseꞌe viinm mnaajknu̱keꞌ̱xnatáḵajada
jeṯs je̱ mju̱jpit jáyuda veꞌe du̱yakꞌo̱o̱ꞌktu
je̱ Nteꞌyam je̱ yꞌayook ko̱jtsnajxpataj̱kta.
32Veꞌem xa miitseꞌeda ax joꞌn je̱ mju̱jpit
jáyuda. ¡Tuntonkukáx̱adats nꞌit juuꞌ jeꞌ̱e̱
veꞌe tyonꞌukvaandu!

33 ’¡Miitsta, je̱ tsaaꞌn je̱ chaanda je̱
kyo̱o̱jta! ¿Vintso̱ts miitseꞌe mkayakpám̱-
dat jem̱ jaṉjo̱o̱tm? 34 Jeꞌ̱e̱ kaj̱x tseꞌe,
ntuknu̱kéx̱tapts aṯs miitseꞌe je̱ Nteꞌyam
je̱ yꞌayook ko̱jtsnajxpataj̱kta jeṯs je̱ jayu
juuꞌ veꞌe viji kej jeṯs jeꞌ̱e̱ juuꞌ veꞌe
myakꞌixpáḵjadap; ax jem̱ tseꞌe juuꞌ
veꞌe myakꞌo̱o̱ꞌktap, jem̱pa tseꞌe juuꞌ
veꞌe myakcruuzpéṯtap, nay jem̱pa tseꞌe
juuꞌ veꞌe mvó̱ptap jep̱ tsaptu̱jkp jeṯ-
seꞌe xjomtóndat xtitóndat kajpu̱n ka-
jpu̱n. 35Ax veꞌem tseꞌe xtó̱kinadat nu̱jom
jeꞌ̱e̱ juuꞌ veꞌe yakꞌo̱o̱ꞌktu: je̱ Abel xa veꞌe
o̱o̱ꞌk mutooꞌvaj̱kp, jeꞌ̱e̱ juuꞌ veꞌe tu̱v jáyu-
vip joojntykip yꞌijt, jeṯs je̱ Zacarías paat,
je̱ Berequías je̱ myajntk, jeꞌ̱e̱ juuꞌ veꞌe je̱
mju̱jpit jayu yakꞌo̱o̱ꞌktu jep̱ maj̱a̱ tsap-
taḵtaagujkp jej̱a je̱ maj̱a̱ tsaptaj̱k jeṯs je̱
yo̱jxpej̱tu̱n itaḵujk. 36Tyú̱vam xa aṯs mi-
itseꞌe nnaa̱j̱mada jeṯs je̱ jayu juuꞌ veꞌe
u̱xyam joojntykidup, jeꞌ̱e̱ tseꞌe du̱tó̱ki-
nadap nu̱jom ya̱ kyo̱ꞌo̱y jeꞌ̱e.̱

Ku je̱ Jesús du̱nu̱yaaxy je̱
jerusaleenit jáyuda

(Lc. 13.34-35)
37 ’¡Jerusaleenit jáyuda, jerusaleenit

jáyuda, miitseꞌe myakꞌo̱o̱ꞌktup je̱
Nteꞌyam je̱ yꞌayook ko̱jtsnajxpataj̱kta
jeṯseꞌe xtsakaꞌatsta paṉ paṉ jatyeꞌe je̱
Nteꞌyam mtuknu̱kej̱xju̱dup! ¡May nax
xa aṯs miitseꞌe njapaḵmokuvaandi,
veꞌem ax joꞌn je̱ tseedaak jep̱ kyee̱ḵu̱n
paꞌtkup je̱ pyiꞌk ónu̱k du̱muꞌux; ax kaꞌa
tseꞌe xkuvaj̱kti! 38 Íxtats nꞌit, masaꞌ̱aḵeꞌe
tyaannit je̱ mmaj̱a̱ tsaptaj̱kta. 39Ax
veꞌemts aṯseꞌe nvaꞌañ jeṯs kaꞌa aṯseꞌe
xꞌukꞌíxtinuvat, vanꞌítnumeꞌe ku veꞌe je̱
xaa̱j̱ du̱paatnit jeṯseꞌe mvaꞌandat: “Je̱
Nteꞌyam je̱ kyunooꞌkxu̱n maa̱ṯ xa yaꞌ̱a̱
veꞌe juuꞌ veꞌe miimp je̱ Maj̱a̱ Vintsáṉ
kaj̱x.”

Ku je̱ Jesús du̱ꞌavaꞌni jeṯs
kutó̱kiyupeꞌe je̱ maj̱a̱ tsaptaj̱k

(Mr. 13.1-2; Lc. 21.5-6)

24 Ku veꞌe je̱ Jesús pyítsum jep̱ maj̱a̱
tsaptu̱jkp, vanꞌit tseꞌe je̱ yꞌixpaj̱k-

pataj̱k vyinkutám̱ijidi jeṯseꞌe je̱ Jesús du̱-
tukꞌíxtat je̱ maj̱a̱ tsaptaḵpaṯs. 2Vanꞌit
tseꞌe je̱ Jesús yꞌamo̱tutú̱vijidi:
―¿Mꞌíxtupeꞌe nu̱jom ya̱ mú̱jit

taj̱kta? Tyú̱vam xa aṯs miitseꞌe
nnaa̱j̱mada, ni toꞌkats yaꞌ̱a̱ veꞌe ya̱ tsaaj
kyo̱o̱ꞌktaannit nu̱kav̱yet, nu̱jom yaꞌ̱a̱
veꞌe kyuto̱kikaj̱xnit.

Je̱ nu̱jaꞌvin juuꞌ veꞌe jéj̱ap
ku veꞌe je̱ itaḵax̱ tyám̱init

(Mr. 13.3-23; Lc. 21.7-24; 17.22-24)
3Vanꞌit tseꞌe ñaj̱kxti jem̱ Olivos Ko̱pk

viindum. Jem̱ tseꞌe je̱ Jesús chu̱u̱na
vyeꞌna, vanꞌit tseꞌe je̱ yꞌixpaj̱kpataj̱k o̱jts
apu̱k ñaꞌ̱mu̱xjada:
―Vaajnjik aa̱ṯs toꞌk aaj vinꞌit yaꞌ̱a̱ veꞌe

jyátu̱t ñáxu̱t jeṯs ti nu̱jaꞌvints aa̱ṯseꞌe
njayép̱up ku veꞌe mmiinnuvat jeṯs ku
veꞌe ya̱ it kyax̱uvaannit.

4Vanꞌit tseꞌe je̱ Jesús ñaꞌ̱mu̱xji:
―Mnayꞌíxjadap tseꞌe jeṯs kaꞌa veꞌe paṉ

mvinꞌaa̱ꞌ̱njadat, 5 ku̱x míndapeꞌe nu̱may
juuꞌ veꞌe natyijjadap jeṯs aṯs jeꞌ̱e̱ veꞌe,
jeṯseꞌe vyaꞌandat: “A̱ts xa jeꞌ̱e̱ veꞌe je̱
Cristo, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit.” Ax nu̱may tseꞌe
yakvinꞌaa̱ꞌ̱ndat.

6 ’Ax ku tseꞌe xmó̱tudat jeṯs je̱ atsoꞌox-
eꞌe toojnjinup jeṯs je̱ atsoꞌox kaṯs, kaꞌa
tseꞌe mnavyinmaꞌyu̱nmo̱ꞌo̱jadat, ku̱x nu̱-
paa̱m̱du̱kani jeꞌ̱e̱ veꞌe jeṯseꞌe veꞌem tyón-
ju̱t kyó̱tsju̱t. Ax kaꞌanumts jeꞌ̱e̱ veꞌe
jyeꞌya vyeꞌ̱nat je̱ itaḵax̱, 7 ku̱x naj̱kxpeꞌe
je̱ jayu ñachoꞌoxpáḵjada toꞌk nación jeṯs
jadoꞌk nación, toꞌk kutojku̱n jeṯs jadoꞌk
kutojku̱n. Jéj̱ap tseꞌe je̱ yooj jeṯs je̱ maḵk
ojx may viijn. 8Veꞌem tseꞌe je̱ tsaach-
paatu̱n du̱ꞌukvaꞌanu̱t.

9 ’Vanꞌitts miitseꞌe jem̱ je̱ jayu kyaꞌ̱m
myakpám̱dat jeṯseꞌe myakjomtóndat
myaktitóndat ku̱xeꞌe aṯs xjaanchjávada.
10Vanꞌitts aṯseꞌe nu̱may xko̱o̱ꞌk-
natyukpaj̱kjidinit, namyuꞌéḵjadap
namyujo̱tꞌánjadapeꞌe, jeṯseꞌe jem̱ je̱
jayu kyaꞌ̱m ñapyám̱jadat toꞌk jadoꞌk.
11 Jéj̱adap tseꞌe juuꞌ veꞌe natyijjadap
je̱ Nteꞌyam je̱ yꞌayook ko̱jtsnajxpada.
Nu̱mayts jeꞌ̱e̱ veꞌe je̱ jayu juuꞌ jeꞌ̱e̱
veꞌe vyinꞌaa̱ꞌ̱ndap. 12Nu̱yókapeꞌe o̱o̱y
je̱ kyo̱ꞌo̱y jeꞌ̱e,̱ jeꞌ̱e̱ kaj̱x tseꞌe nu̱may
kyo̱o̱ꞌknacho̱jkjidinit toꞌk jadoꞌk.
13Ax paṉ paṉ tseꞌe du̱muténip je̱
tsaachpaatu̱n, jeꞌ̱e̱ tseꞌe joojntykinup
xaꞌ̱ma kaj̱x. 14Yakvaajnjadapeꞌe je̱ jayu
je̱ o̱y kaṯs je̱ o̱y ayook paṉ joma jatyeꞌe
chaa̱ṉada toꞌk it toꞌk naxviijn, veꞌem
tseꞌe du̱nu̱jávadat jeṯs chaj̱kpeꞌe je̱
Nteꞌyam jeṯseꞌe je̱ jayu ñapyaa̱j̱mjidinit
jem̱ jeꞌ̱e̱ yꞌam kyaꞌ̱m. Ku veꞌe veꞌem
tyónju̱t kyó̱tsju̱t, ax vanꞌit tseꞌe ya̱ it
kyaj̱xnit.

15 ’Je̱ Nteꞌyam je̱ yꞌayook ko̱jtsna-
jxpa Daniel, jeꞌ̱e̱ tseꞌe du̱ꞌavaꞌni jeꞌ̱e̱
paṉeꞌe je̱ kunuuꞌkx it du̱yakvintsaꞌ̱k-
intó̱kiyup. (Vaꞌan du̱vinmó̱tuvu̱ paṉ

paṉeꞌe naḵu̱ko̱jtsp.) Ku miitseꞌe xꞌíxtat
jeṯs jem̱ jeꞌ̱e̱ veꞌe yꞌit joma veꞌe kyapaaꞌ-
tyju̱, 16 vanꞌit tseꞌe paṉ paṉ jatyeꞌe veꞌ̱-
nadap yaja judéait yꞌit jaa̱ṯ, vaꞌan tseꞌe
du̱keꞌ̱eḵta jeṯseꞌe ñaj̱kxtat jem̱ tonu̱n
viinm ko̱pk viinm. 17 Jeṯs paṉ paṉ
jatyeꞌe jem̱ azotea niꞌkxm veꞌ̱nadap, kaꞌa
tseꞌe jep̱ tyu̱jkp yꞌuktaj̱kidinit jeṯseꞌe ti
du̱yakpítsumdat. 18Paṉ paṉ jaty tseꞌe
veꞌniduvap jem̱ kam jo̱o̱tm, kaꞌa tseꞌe
du̱nu̱vimpíttat je̱ vyit. 19 ¡Ayo̱o̱v xa jeꞌ̱e̱
veꞌe je̱ jyo̱o̱tta je̱ taꞌ̱ax̱taj̱kta juuꞌ veꞌe
kanu̱vaꞌajtsap veꞌ̱nadap vanꞌit jeṯs paṉ
paṉ jatyeꞌe yakꞌonu̱ktsiꞌtstup vyeꞌ̱nat!
20Nu̱tsapko̱tsta jeṯseꞌe veꞌem kyatónju̱t
ku veꞌe xox aats ukpu̱ po̱o̱ꞌkxtku̱n xaa̱j̱
vyeꞌ̱nat, 21 ku̱x vanꞌiteꞌe je̱ jayu chaach-
paaꞌttat veꞌem ax joꞌn ni vinꞌita kyatún-
ju̱na ku veꞌe ya̱ it cho̱o̱ꞌntk jeṯs u̱xyam
paat, jeṯseꞌe ni je̱ vinꞌita kyo̱o̱ꞌktoojn-
jinit. 22Ax ñu̱paa̱j̱mtki tseꞌe je̱ Nteꞌyam
jeṯseꞌe du̱yakkó̱nat je̱ it ku veꞌe je̱ jayu
chaachpaaꞌttat. Paṉ ku̱jyek xa veꞌe je̱
tsaachpaatu̱n, ni paṉa tseꞌe kyatso̱ꞌo̱ku̱t
vanꞌit. Ax ñu̱paa̱j̱mtki tseꞌe je̱ Nteꞌyam
jeṯseꞌe du̱yakkó̱nat je̱ it ku veꞌe je̱ jayu
chaachpaaꞌttat, yakkó̱napts jeꞌ̱e̱ veꞌe je̱
jayu kaj̱xta juuꞌ veꞌe vyinko̱o̱n.

23 ’Ax paṉ jidu̱ꞌu̱m tseꞌe myaknaa̱j̱-
mada: “Ixta, u̱xyaja tseꞌe je̱ Cristo”, ukpu̱
“Ixta, u̱xxim tseꞌe je̱ Cristo”, kaꞌa tseꞌe
xjaanchjávadat. 24Ku̱x míndapeꞌe juuꞌ
veꞌe natyijjadap jeṯs aṯs jeꞌ̱e̱ veꞌeda, jeṯs
juuꞌ veꞌe natyijjadap je̱ Nteꞌyam je̱ yꞌay-
ook ko̱jtsnajxpada, tyóndapts jeꞌ̱e̱ veꞌe je̱
mú̱jit nu̱jaꞌvin jeṯs je̱ mú̱jit atu̱va jeṯseꞌe
je̱ jayu du̱tukvinꞌaa̱ꞌ̱ndat, paṉ ku̱yꞌo̱ꞌyix-
jada veꞌe jeṯseꞌe du̱vinꞌaa̱ꞌ̱ndat paṉ paṉ
jatyeꞌe je̱ Nteꞌyam vyinko̱o̱n. 25Ta̱ xa
aṯs miitseꞌe ntukvinkó̱tsada namkaꞌana
veꞌe veꞌem jyaty. 26 Jeꞌ̱e̱ kaj̱x tseꞌe, paṉ
myaknu̱u̱jmidupeꞌe: “Ixta, u̱xxim xa jeꞌ̱e̱
veꞌe je̱ Cristo joma veꞌe je̱ jayu kyat-
su̱u̱na”, kaꞌa tseꞌe xnu̱naj̱kxtat; uk paṉ
myaknu̱u̱jmidup: “Ixta, u̱xep̱ tu̱jkp xa
jeꞌ̱e̱ veꞌe je̱ Cristo”, kaꞌats miits jeꞌ̱e̱ veꞌe

xjaanchjávadat. 27Ku̱x veꞌem ax joꞌn toꞌk
je̱ vítsu̱k yakꞌix jeṯseꞌe yꞌajaj yꞌatu̱ꞌkx
jem̱ joma veꞌe je̱ xaa̱j̱ pyítsum jeṯs jej̱a
paat joma veꞌe je̱ xaa̱j̱ tyaḵa, yakꞌíxpap
tseꞌe o̱y ku aṯseꞌe nmiinnuvat jadoꞌk nax,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.
28Vaꞌajts xa veꞌe yaknu̱jávat paṉ joma
veꞌe je̱ jayu veꞌem yakvinꞌaa̱ꞌ̱nu̱t, ku̱x
joma veꞌe yꞌit je̱ táṉu̱k aa̱ꞌ̱k, jem̱ tseꞌe je̱
noꞌop ñayꞌamókajada.

Vintso̱ myiinnuvat je̱ Cristo
(Mr. 13.24-37; Lc. 21.25-33;

17.26-30, 34-36)
29 ’Ku veꞌe ñáxu̱t je̱ tsaachpaatu̱n, tun

jatyji tseꞌe je̱ aampa xaa̱j̱ vyinko̱o̱ꞌtsat,
kaꞌa tseꞌe je̱ aampa po̱ꞌo̱ yꞌukꞌaannu-
vat, ku̱stáḵadap tseꞌe je̱ maatsa; jeṯs je̱
maḵkin juuꞌ veꞌe ya̱ tsajmit it, xyitu̱y-
o̱ꞌo̱yupts jeꞌ̱e̱ veꞌe je̱ Nteꞌyam. 30Vanꞌit
tseꞌe jem̱ tsajviinm xpaj̱ktinit je̱ nu̱jaꞌvin
jeṯs miimp aṯseꞌe, aṯs, je̱ Jayu Juuꞌ veꞌe
Nu̱paa̱m̱du̱ka Ijtp; yaxpáḵtapeꞌe je̱ jayu
paṉ joma veꞌe chaa̱ṉada yaja naxviijn
jeṯs aṯseꞌe xꞌíxtat ku aṯseꞌe nmiinnuvat
jem̱ vínu̱ts jo̱o̱tm je̱ kutojku̱n maa̱ṯ jeṯs
o̱o̱y je̱ maj̱in maa̱ṯ. 31Vanꞌiteꞌe ku veꞌe
je̱ trompeta maḵk xyoꞌoxu̱t, nkéx̱upts
aṯseꞌe je̱ nꞌaangelestaj̱k, yaknayꞌamojk-
ijidinupts jeꞌ̱e̱ veꞌe paṉ paṉ jaty aṯseꞌe
nvinko̱o̱n vinxu̱p toꞌk it toꞌk naxviijn jeṯs
je̱ vaat joma veꞌe ya̱ tsajmit it kyukax̱a.

32 ’Ixta je̱ higo ku̱p. Ku veꞌe je̱ yꞌaxén
yꞌaꞌonu̱ktaḵa jeṯseꞌe je̱ yꞌaajy pyítsum-
nuva, mnu̱jaꞌvidupts miits jeꞌ̱e̱ veꞌe
jeṯs tám̱ani veꞌe je̱ xaḵo̱pk. 33Ax nay
veꞌempa tseꞌe ku veꞌe xꞌíxtat jeṯs too-
jnjup ko̱jtsjupeꞌe juuꞌ aṯseꞌe nkaj̱tsp,
nu̱jávadats jeṯs tám̱ani jeꞌ̱e̱ veꞌe vyeꞌ̱-
nat ku aṯseꞌe nmiinnuvat. 34Tyú̱vam xa
aṯs miitseꞌe nnaa̱j̱mada jeṯs nu̱jom yaꞌ̱a̱
veꞌe tyónju̱t kyó̱tsju̱t namkaꞌana veꞌe
yꞌo̱o̱ꞌkkáx̱ta ya̱ jayu juuꞌ veꞌe u̱xyam
joojntykidup. 35Káx̱up náxup tseꞌe ya̱
tsajmit it jeṯs ya̱ naxviijnit it; ax aṯs je̱

nkaṯs je̱ nꞌayook, ni je̱ vinꞌítats jeꞌ̱e̱ veꞌe
kyapaaꞌnáxu̱t.

36 ’Kaꞌa tseꞌe je̱ jayu du̱nu̱jávada
vinꞌiteꞌe je̱ xaa̱j̱ du̱paaꞌtu̱t ku veꞌe veꞌem
tyónju̱t kyó̱tsju̱t, ni je̱ aangelesa tseꞌe
du̱kanu̱jávada juuꞌ veꞌe jem̱ tsapjo̱o̱tm,
ni aṯsa tseꞌe nkanu̱jaꞌviva, aṯs, je̱
Nteꞌyam je̱ yꞌOnu̱k, je̱ Dios Teeꞌji veꞌe
du̱nu̱jaꞌvip.

37 ’Veꞌem ax joꞌn tyoojnji kyo̱jtsji ku
veꞌe je̱ Noé jyoojntyki, nay veꞌempa tseꞌe
tyoojnjinuvat vanꞌit ku aṯseꞌe nmiinnu-
vat, aṯs, je̱ Jayu Juuꞌ veꞌe Nu̱paa̱m̱du̱ka
Ijtp. 38Ku veꞌe je̱ naa̱ḵukó̱ma kyanaxyna
vyeꞌna, kaaydup ooktup tseꞌe je̱ jayu,
yaaꞌvyaj̱ktup taꞌ̱ax̱paj̱ktup, vanꞌit paat
tseꞌe veꞌem du̱toondi ku veꞌe je̱ Noé
jep̱ arca jaa̱ṯp tyaj̱kini. 39Ax kaꞌa tseꞌe
du̱nu̱jaꞌvidi vinꞌiteꞌe myínu̱t je̱ xaa̱j̱ ku
veꞌe ñaa̱ḵukó̱madat, vanꞌítnumeꞌe du̱nu̱-
jaꞌvidi ku veꞌe je̱ naa̱ḵukó̱ma jyeꞌ̱y jeṯ-
seꞌe yꞌo̱o̱ꞌkkaj̱xtini. Nay veꞌempa tseꞌe
vanꞌit jyajtpat ku aṯseꞌe nmiinnuvat
jadoꞌk nax. 40 Je̱ xaa̱j̱, nu̱mej̱tsk tseꞌe je̱
yaaꞌtyaj̱k vyeꞌ̱nadat jem̱ kam jo̱o̱tm, toꞌk
tseꞌe yakvo̱o̱vnit, jadoꞌk tseꞌe tyaannit;
41nu̱mej̱tsk tseꞌe je̱ taꞌ̱ax̱taj̱k jaj̱tsp vyeꞌ̱-
nadat, toꞌk tseꞌe yakvo̱o̱vnit, jadoꞌk tseꞌe
tyaannit.

42 ’Nakyujoojntykajada miits, ku̱x kaꞌa
xa veꞌe xnu̱jávada vinꞌit aṯseꞌe nmiinnu-
vat jadoꞌk nax. 43Nu̱jávada yaꞌ̱a,̱ paṉ ku̱-
du̱nu̱java xa veꞌe je̱ kutaj̱k paṉ vinꞌiteꞌe
ko̱o̱ꞌts je̱ mee̱ꞌ̱tspa tyaḵavaꞌañ, joojntyk
tseꞌe ñaajkꞌítju̱t jeṯseꞌe du̱kayakjátu̱t jeṯ-
seꞌe je̱ tyaj̱k du̱yakꞌavaꞌatsu̱t jeṯseꞌe je̱
pyaa̱m̱du̱k yakmee̱ꞌ̱tsjat. 44Apaa̱m̱du̱ka
veꞌe mnaajkꞌítjadat, ku̱x kavinmaaypeꞌe
mveꞌ̱nadat ku aṯseꞌe nmiinnuvat jadoꞌk
nax, aṯs, je̱ Jayu Juuꞌ veꞌe Nu̱paa̱m̱du̱ka
Ijtp.
Je̱ o̱y ixꞌijtpa jeṯs je̱ ko̱ꞌo̱y ixꞌijtpa

(Lc. 12.41-48)
45 ’Je̱ jáyuda juuꞌ veꞌe kuvij jeṯseꞌe o̱y

du̱tonda juuꞌ veꞌe je̱ Nteꞌyam chaj̱kp,

veꞌemts jeꞌ̱e̱ veꞌeda ax joꞌn toꞌk juuꞌ
veꞌe je̱ toonk o̱y du̱ꞌixꞌijtp jeṯseꞌe je̱
vyintsáṉ tyukkaṯáḵaja jeṯseꞌe du̱ꞌixꞌítu̱t
je̱ toompataj̱k. Vanꞌit tseꞌe je̱ vyintsáṉ
chaa̱ꞌ̱n. 46Ax ku tseꞌe je̱ vyintsáṉ jyeꞌ̱yni,
vanꞌit tseꞌe du̱ꞌix jeṯs o̱yeꞌe du̱kutyún
je̱ ayook juuꞌ veꞌe yaktaꞌnu̱xju. Xo̱o̱nts
jeꞌ̱e̱ veꞌe je̱ ixꞌijtpa ku veꞌe veꞌem je̱
vyintsáṉ pyaaꞌtyju̱. 47Tyú̱vam xa aṯs
miitseꞌe nnaa̱j̱mada jeṯs je̱ vyintsaṉeꞌe
tukkaṯaj̱kikáx̱jup jeṯseꞌe du̱ꞌixꞌítu̱t nu̱jom
juuꞌ jatyeꞌe yꞌixp jyayejpp. 48Kaꞌats
jeꞌ̱e̱ veꞌe vyeꞌema ax joꞌn toꞌk je̱ ixꞌi-
jtpa juuꞌ veꞌe du̱nasjaꞌvip jeṯs tánapeꞌe
je̱ vyintsáṉ, 49 jeṯseꞌe du̱jomtonꞌukvaꞌañ
du̱titonꞌukvaꞌañ je̱ vyintsáṉ je̱ tyoom-
pada, jeṯseꞌe je̱ mookjuva du̱maa̱ṯkáy
du̱maa̱ṯꞌuuꞌk. 50Kavinmaayp tseꞌe vyeꞌ̱-
nat je̱ xaa̱j̱ ku veꞌe je̱ vyintsáṉ jyeꞌ̱ynit
jeṯseꞌe veꞌem yakkupaadat. 51Vanꞌit
tseꞌe je̱ vyintsáṉ je̱ tsaachpaatu̱n my-
o̱ꞌo̱ju̱t jeṯseꞌe pyám̱ju̱t joma veꞌe je̱ jayu
juuꞌ veꞌe mej̱tsꞌaajax mej̱tsjo̱o̱tax. Jem̱
tseꞌe nu̱may yaaxtinit jem̱ tseꞌe nu̱may
ñatyaṯskaaꞌtjidinit.

Nu̱majk je̱ kiixaṯaꞌ̱ax̱
tukmuꞌaꞌixmojkin

25 ’Jidu̱ꞌu̱m xa veꞌe jyátu̱t maa̱ṯ
je̱ jayu paṉ paṉ jatyeꞌe itu-

vaandup jem̱ je̱ Nteꞌyam yꞌam kyaꞌ̱m.
Veꞌem xa jeꞌ̱e̱ veꞌeda ax joꞌn jya-
jty nu̱majk je̱ kiixaṯaꞌ̱ax̱ta juuꞌ veꞌe
je̱ tyaꞌ̱kxpa du̱ko̱o̱ndu jeṯseꞌe ñaj̱kxti
jej̱a je̱ navyaj̱kjuva tyaḵꞌaajy, je̱ taꞌ̱ax̱-
paj̱kpa veꞌe o̱jts du̱ꞌaꞌixta. 2Nu̱mugo̱o̱xk
tseꞌe je̱ kiixaṯaꞌ̱ax̱ta o̱yvintso̱va juuꞌ du̱-
tonda, jeṯs je̱ janu̱mugo̱o̱xk, o̱y tseꞌe
juuꞌ du̱payo̱ꞌo̱yda. 3 Juuꞌ tseꞌe o̱yvintso̱va
juuꞌ du̱toondup, kaꞌa tseꞌe je̱ aceite
du̱ko̱o̱ndi munu̱yojk jeṯseꞌe je̱ tyaꞌ̱kxpa
ku̱du̱jaaꞌkpaa̱j̱mjidi; 4 ax juuꞌ tseꞌe o̱y
juuꞌ du̱payo̱ꞌydup, kyo̱o̱ndu tseꞌe je̱
aceite munu̱yojk, apu̱keꞌe juuꞌ veꞌe je̱
tyaꞌ̱kxpa myaa̱ṯ. 5Ku veꞌe je̱ taꞌ̱ax̱-
paj̱kpa tyaꞌni, manajxtinu tseꞌe nu̱jom

je̱ kiixaṯaꞌ̱ax̱ta. 6Tsoꞌm joꞌn tseꞌe je̱
jayu maḵk kyaj̱ts jidu̱ꞌu̱m: “¡U̱xem̱eꞌe
myets je̱ taꞌ̱ax̱paj̱kpa; naj̱kxu̱ xmaa̱ṯ-
navyaaꞌtjada!” 7Vanꞌit tseꞌe je̱ kiixaṯaꞌ̱ax̱
pyojtu̱kti jeṯseꞌe je̱ tyaꞌ̱kxpada du̱ꞌa-
paa̱j̱mtkidi. 8Vanꞌit tseꞌe je̱ nu̱mugo̱o̱xk
juuꞌ veꞌe o̱yvintso̱va juuꞌ du̱toondup, jeꞌ̱e̱
tseꞌe du̱nu̱u̱jmidu je̱ nu̱mugo̱o̱xk juuꞌ
veꞌe o̱y juuꞌ du̱payo̱ꞌydup: “Mo̱o̱yk aa̱ṯs
toꞌk aaj je̱ mꞌacéiteda ku̱x piꞌtsnupeꞌe
aa̱ṯs ya̱ ntaꞌ̱kxpa.” 9Ax jidu̱ꞌu̱m tseꞌe je̱
nu̱mugo̱o̱xk yꞌatso̱o̱jvjidi: “Kaꞌaseꞌe, ku̱x
kaꞌa xa veꞌe xnu̱paadijimdat; ñojkꞌó̱yeꞌe
naj̱kxu̱ mjeꞌ̱e̱ xjoyda.” 10Ax namvaat
tseꞌe o̱jts du̱joyda je̱ yꞌacéiteda, vanꞌit
tseꞌe jyeꞌ̱y je̱ taꞌ̱ax̱paj̱kpa. Je̱ kiixaṯaꞌ̱ax̱ta
juuꞌ veꞌe apaa̱m̱du̱kani veꞌnidup, myaa̱ṯ-
taj̱kiduts jeꞌ̱e̱ veꞌe xaa̱j̱iva je̱ taꞌ̱ax̱paj̱kpa.
Vanꞌit tseꞌe je̱ taj̱k yꞌatojkni. 11Ku veꞌe
jyeꞌ̱ydinuva je̱ nu̱mugo̱o̱xk kiixaṯaꞌ̱ax̱ta
juuꞌ veꞌe o̱yvintso̱va juuꞌ du̱toondup,
vanꞌit tseꞌe vyaandi: “¡Teꞌ, teꞌ, yakꞌavaat-
sjik aa̱ṯs toꞌk aaj ya̱ mtaj̱k!” 12Vanꞌit
tseꞌe yakꞌatso̱o̱vdi: “Tyú̱vam xa aṯs mi-
itseꞌe nnaa̱j̱mada jeṯs kaꞌa aṯs miitseꞌe
nꞌíxada.”

13Vanꞌit tseꞌe je̱ Jesús jyaaꞌkvaajñ:
―Nakyujoojntykajadats, ku̱x kaꞌa veꞌe

xnu̱jávada ti xaa̱j̱ ti hora aṯseꞌe nmiinnu-
vat jadoꞌk nax.

Je̱ meen tukmuꞌaꞌixmojkin
14 ’Je̱ Nteꞌyam xa veꞌe je̱ jayu du̱yakku-

tojkjip. Veꞌem xa jeꞌ̱e̱ veꞌe ax joꞌn toꞌk
je̱ yaaꞌtyaj̱k juuꞌ veꞌe jékum naj̱kxu-
vaan jeṯseꞌe du̱vatsaa̱j̱v je̱ tyoompataj̱k
jeṯseꞌe je̱ myeen du̱tukkaṯaj̱ki jeṯseꞌe
du̱yaktóndat.

15 ’Nu̱toꞌk tseꞌe du̱tukkaṯaj̱ki mugo̱o̱xk
je̱ meen juuꞌ veꞌe vaꞌajts tsó̱vax, jeṯs
jadoꞌk mej̱tsk je̱ meen, jeṯs jadoꞌk toꞌk
je̱ meen. Ax akijpxa tseꞌe cho̱v je̱ meen.
Veꞌemeꞌe toꞌk jadoꞌk du̱tukkaṯaj̱ki jeṯseꞌe
du̱yaktóndat paṉ vintso̱ veꞌe je̱ vijin je̱
kej̱u̱n du̱jayep̱ta. Vanꞌit tseꞌe chaa̱ꞌ̱n jeṯ-
seꞌe jékum ñu̱jkx. 16 Je̱ toompa juuꞌ veꞌe

mugo̱o̱xk je̱ meen yaktukkaṯaj̱ki, yak-
tompaj̱kko̱jts jeꞌ̱e̱ veꞌe je̱ vyintsáṉ je̱ my-
een jeṯseꞌe du̱yaknu̱yojki jamugo̱o̱xk je̱
meen. 17Nay veꞌempa tseꞌe je̱ toompa
juuꞌ veꞌe yaktukkaṯaj̱ki mej̱tsk je̱ meen,
jeꞌ̱e̱ tseꞌe du̱yaknu̱yojki jamej̱tsk je̱ vy-
intsáṉ je̱ myeen. 18Ax je̱ toompa juuꞌ
veꞌe toꞌk je̱ meen yaktukkaṯaj̱ki, jeꞌ̱e̱ tseꞌe
je̱ vyintsáṉ je̱ myeen du̱taji.

19 ’Taꞌni tseꞌe je̱ vyintsaṉda jeṯseꞌe vy-
impijtnuva. Vanꞌit tseꞌe nu̱toꞌk jaty je̱
tyoompa du̱vatsaa̱j̱v jeṯseꞌe du̱ꞌamo̱tutú̱-
vidi vintso̱ veꞌe je̱ myeen du̱yaktoondi.
20Tooꞌvaj̱kp tseꞌe jyeꞌ̱y jeꞌ̱e̱ juuꞌ veꞌe
yaktukkaṯaj̱ki mugo̱o̱xk je̱ meen. My-
o̱o̱y tseꞌe je̱ vyintsáṉ majk je̱ meen;
jidu̱ꞌu̱m tseꞌe du̱nu̱u̱jmi: “Vintsáṉ, mu-
go̱o̱xk xa aṯs mitseꞌe je̱ mmeen xtukka-̱
taj̱ki, u̱xyájats jeꞌ̱e̱ veꞌe jamugo̱o̱xk juuꞌ
aṯseꞌe mpaj̱k.” 21Vanꞌit tseꞌe je̱ vyintsáṉ
ñaꞌ̱mu̱xji: “O̱yseꞌe, o̱y toompa xa mit-
seꞌe, veꞌemeꞌe juuꞌ xtun ax joꞌn yaktsaḵ.
O̱y tseꞌe xyaktún juuꞌ veꞌe vee̱ꞌ̱n, mayts
aṯs mitseꞌe juuꞌ ntukkaṯáḵat. Tukputukx-
o̱o̱jntkikts aṯs joma veꞌe aṯs je̱ nxo̱o̱jn-
tku̱n.” 22Vanꞌit tseꞌe jyeꞌ̱y jeꞌ̱e̱ juuꞌ veꞌe
yaktukkaṯaj̱ki mej̱tsk je̱ meen, myo̱o̱y
tseꞌe je̱ vyintsáṉ maktaaxk je̱ meen,
jeṯseꞌe vyaajñ: “Vintsáṉ, mej̱tsk xa aṯs
mitseꞌe je̱ mmeen xtukkaṯaj̱ki, u̱xyájats
jeꞌ̱e̱ veꞌe jamej̱tsk juuꞌ aṯseꞌe mpaj̱k.”
23Vanꞌit tseꞌe je̱ vyintsáṉ ñaꞌ̱mu̱xji: “O̱y-
seꞌe, o̱y toompa xa mitseꞌe, veꞌemeꞌe
juuꞌ xtun ax joꞌn yaktsaḵ. O̱y tseꞌe xyak-
tún juuꞌ veꞌe vee̱ꞌ̱n, mayts aṯs mitseꞌe
juuꞌ ntukkaṯáḵat. Tukputukxo̱o̱jntkikts
aṯs joma veꞌe aṯs je̱ nxo̱o̱jntku̱n.” 24Ax
ku tseꞌe jyeꞌ̱y je̱ toompa juuꞌ veꞌe toꞌk
yaktukkaṯaj̱ki je̱ meen, vanꞌit tseꞌe je̱
vyintsáṉ du̱nu̱u̱jmi: “Vintsáṉ, nnu̱jaꞌvip
xa aṯseꞌe jeṯs kaꞌa mitseꞌe je̱ tukmo̱ꞌ-
tu̱n xjayep, jeꞌ̱e̱ veꞌe mꞌamó̱tup juuꞌ veꞌe
mkanu̱pu̱jkp jeṯs jeꞌ̱e̱ veꞌe mpaḵmujkp
juuꞌ veꞌe mkatuump. 25 Jeꞌ̱e̱ kaj̱xts aṯs
mitseꞌe ntsaꞌ̱ki jeṯs aṯseꞌe o̱jts ya̱ mmeen
ntaja. Ax u̱xyájats yaꞌ̱a̱ veꞌe juuꞌ aṯs mit-

seꞌe xtukkaṯaj̱ki.” 26Vanꞌit tseꞌe je̱ vy-
intsáṉ yꞌatso̱o̱jvji: “Mits, ko̱ꞌo̱y toompa,
ni vinxu̱pa xa aṯs mitseꞌe xkatuujnja.
Veꞌem xa mitseꞌe mvaꞌañ jeṯs jeꞌ̱e̱ aṯseꞌe
nꞌamó̱tup juuꞌ aṯseꞌe nkanu̱pu̱jkp jeṯs
jeꞌ̱e̱ aṯseꞌe mpaḵmujkp juuꞌ aṯseꞌe nkatu-
ump. 27Ku̱xtukkaṯaj̱ki xa veꞌe je̱ jayu
aṯs je̱ nmeen jeṯseꞌe ku̱du̱yaknu̱yojki; ax
kuts aṯseꞌe ku̱nvimpijtni, vanꞌitts aṯseꞌe
ku̱nyakvimpijt je̱ meen maa̱ṯ je̱ myunu̱y-
ojkin.” 28Vanꞌit tseꞌe yaknu̱u̱jmidi paṉ
paṉ jatyeꞌe jem̱ veꞌnidup: “Paj̱kjada yaꞌ̱a̱
toꞌk je̱ meen jeṯseꞌe xtukkaṯáḵadat jeꞌ̱e̱
juuꞌ veꞌe du̱maa̱ṯ majk je̱ meen. 29Ku̱x
paṉ paṉ xa veꞌe juuꞌ du̱jayej̱pp, jaaꞌkyak-
mo̱ꞌo̱p tseꞌe, ax veꞌem tseꞌe o̱o̱y juuꞌ du̱-
tunjayép̱u̱t; ax paṉ paṉ tseꞌe juuꞌ du̱ka-
jayej̱pp, yakpaj̱kjap tseꞌe nu̱jom, jeꞌ̱e̱
paateꞌe juuꞌ veꞌe yu̱u̱ꞌn vee̱ꞌ̱n jyayejpp.
30Ax ya̱ toompa juuꞌ aṯseꞌe xkatoo-
jnjip, yakpítsumdinits jeṯs pam̱da jem̱
ako̱o̱ꞌts ítum. Jem̱ tseꞌe nu̱may yaax-
tinit jem̱ tseꞌe nu̱may ñatyaṯskaaꞌtji-
dinit.” Jidu̱ꞌu̱m tseꞌe je̱ toompa je̱ vy-
intsáṉ vyaajñ.

Ku anañu̱joma je̱ jayu
yakto̱kimpayo̱ꞌynit

31Vanꞌit tseꞌe je̱ Jesús jyaaꞌkvaajñ:
―Ku xa aṯseꞌe je̱ vaꞌajts aangelestaj̱k

nmaa̱ṯmínu̱t je̱ maj̱in maa̱ṯ, aj̱xtu̱kupts
aṯseꞌe jej̱a nkutojku̱n tsu̱u̱jntku̱n ku̱jx,
aṯs, je̱ Jayu Juuꞌ veꞌe Nu̱paa̱m̱du̱ka
Ijtp. 32Nu̱jom tseꞌe je̱ jayu juuꞌ veꞌe
tsu̱u̱nidup vinxu̱p toꞌk it toꞌk naxviijn,
jeꞌ̱e̱ tseꞌe nayꞌamojkikáx̱jadap jej̱a aṯs
nvinkujk; aṯs tseꞌe apu̱k mpaa̱m̱dinup
toꞌk jadoꞌk, veꞌem ax joꞌn je̱ carnero vin-
téniva apu̱k du̱pu̱m je̱ carnero jeṯs apu̱k
je̱ chivo. 33 Je̱ jayu juuꞌ veꞌe veꞌem ijt-
tup ax joꞌn je̱ carneeroda, jéj̱ats aṯs jeꞌ̱e̱
veꞌe mpám̱dat aṯs nꞌakaꞌyu̱n paꞌayi; jeṯs
je̱ jayu juuꞌ veꞌe veꞌem ijttup ax joꞌn
je̱ chívoda, jéj̱ats aṯs jeꞌ̱e̱ veꞌe mpám̱-
dat aṯs nꞌanajap̱aꞌayi. 34Vanꞌitts aṯseꞌe,
je̱ Yakkutojkpa, nnaa̱j̱madat paṉ paṉ

jatyeꞌe jej̱a aṯs nꞌakaꞌyu̱n paꞌayi: “Mín-
dats miits. A̱ts je̱ nTeeꞌ je̱ kyunooꞌkxu̱n
maa̱ṯ tseꞌe mꞌitta. Táḵada yam aṯs nkuto-
jku̱n jo̱o̱tm, myakꞌapaa̱j̱mtkijidu xa mi-
its yaꞌ̱a̱ veꞌe kaꞌanumeꞌe je̱ it cho̱o̱ꞌn-
du̱k vyeꞌna. 35Ku̱x ku aṯseꞌe nyuꞌo̱o̱ꞌkji,
xyakkaayduts aṯseꞌe; ku aṯseꞌe ntaa̱ṯsi,
xmo̱o̱yduts aṯseꞌe je̱ tsoxk naa̱j̱; ku aṯ-
seꞌe najxpa jayu nveꞌna, xyakmataanduts
aṯseꞌe; 36 ku aṯseꞌe je̱ vit je̱ xo̱x xkaꞌi-
jtji, xxo̱jxtuts aṯseꞌe; ku aṯseꞌe paj̱kjup
nveꞌna, xkuꞌíxtuts aṯseꞌe; ku aṯseꞌe jep̱
poxu̱ntu̱jkp nveꞌna, xkuꞌíxtuvats aṯseꞌe.”
37Vanꞌit tseꞌe yꞌatsó̱vdat jeꞌ̱eḏa paṉ paṉ
jatyeꞌe tu̱v jáyuvidup joojntykidup: “Ma-̱
ja̱ Vintsáṉ, ¿vinꞌitts aa̱ṯs mitseꞌe nꞌix
jeṯs mitseꞌe myuꞌo̱o̱ꞌkji, jeṯs aa̱ṯs mitseꞌe
nyakkaajy? ¿Vinꞌitts aa̱ṯs mitseꞌe nꞌix jeṯs
mitseꞌe mtaa̱ṯsi, jeṯs aa̱ṯs mitseꞌe je̱ tsoxk
naa̱j̱ nmo̱o̱jy? 38 ¿Vinꞌitts aa̱ṯs mitseꞌe
nꞌix jeṯs najxpa jayu mitseꞌe, jeṯs aa̱ṯs
mitseꞌe nyakmataajñ? ¿Vinꞌit tseꞌe je̱ vit
je̱ xo̱x mkaꞌijtu̱xji, jeṯs aa̱ṯs mitseꞌe nx-
aj̱x? 39 ¿Vinꞌitts aa̱ṯs mitseꞌe nꞌix paj̱kjup
ukpu̱ jep̱ poxu̱ntu̱jkp, jeṯs aa̱ṯs mitseꞌe
o̱jts nkuꞌix?” 40Vanꞌitts aṯseꞌe nꞌatsó̱v-
dat: “Tyú̱vam xa aṯs miitseꞌe nnaa̱j̱mada
jeṯs nu̱jomeꞌe juuꞌ veꞌe mtoojnjidu aṯs
je̱ nꞌutsaṯaj̱k, vinxu̱peꞌe du̱kanu̱maj̱a je̱
jayu, veꞌemts jeꞌ̱e̱ veꞌe ax joꞌn aṯseꞌe vi-
inm miits ku̱xtoojnjidi.”

41 ’Vanꞌitts aṯseꞌe nnaa̱j̱madat paṉ paṉ
jatyeꞌe jej̱a aṯs nꞌanajap̱aꞌayi: “Vinvaꞌk-
vaꞌatsta aṯs, ko̱ꞌo̱ñu̱kó̱tsada, naj̱kxta jem̱
jaṉjo̱o̱tm juuꞌ veꞌe xaꞌ̱ma kaj̱x to̱o̱yp, jeꞌ̱e̱
juuꞌ veꞌe apaa̱m̱du̱kani ijtp jeṯseꞌe jem̱
chaachpaattinit je̱ ko̱ꞌo̱yjáyuvap maa̱ṯ
je̱ kyo̱ꞌo̱y aangelestaj̱kta. 42Ku̱x ku aṯ-
seꞌe nyuꞌo̱o̱ꞌkji, kaꞌats aṯseꞌe xyakkaaydi;
ku aṯseꞌe ntaa̱ṯsi, kaꞌats aṯseꞌe je̱ tsoxk
naa̱j̱ xmo̱o̱ydi; 43 ku aṯseꞌe najxpa jayu
nveꞌna, kaꞌats aṯseꞌe xyakmataandi; ku
aṯseꞌe je̱ vit je̱ xo̱x xkaꞌijtji, kaꞌats aṯ-
seꞌe xxo̱jxti; ku aṯseꞌe paj̱kjup nveꞌna
jeṯs ku aṯseꞌe jep̱ poxu̱ntu̱jkp nveꞌna,
kaꞌats aṯseꞌe o̱jts xkuꞌixta.” 44Vanꞌitts aṯ-

seꞌe xꞌatsó̱vdat: “Maj̱a̱ Vintsáṉ, ¿vinꞌitts
aa̱ṯs mitseꞌe nꞌix jeṯs mitseꞌe myuꞌo̱o̱ꞌkji,
uk mtaa̱ṯsi, ukpu̱ najxpa jayu mveꞌna,
ukpu̱ je̱ vit je̱ xo̱x mkaꞌijtu̱xji, uk paj̱kjup
mveꞌna, ukpu̱ jep̱ poxu̱ntu̱jkp mveꞌna,
jeṯs aa̱ṯs mitseꞌe nkaputaj̱ki?” 45Vanꞌitts
aṯseꞌe nꞌatsó̱vdat: “Tyú̱vam xa aṯs mi-
itseꞌe nnaa̱j̱mada jeṯs nu̱jomeꞌe juuꞌ
veꞌe mkatoojnjidu je̱ jayu, vinxu̱peꞌe
du̱kanu̱maj̱a je̱ jayu, veꞌemts jeꞌ̱e̱ veꞌe
ax joꞌn aṯseꞌe viinm miits ku̱xkatoojn-
jidi.” 46 Jeꞌ̱eḏa tseꞌe naj̱kxtap joma veꞌe
xaꞌ̱ma kaj̱x chaachpaattinit; ax jeꞌ̱eḏa
juuꞌ veꞌe tu̱v jáyuvidup joojntykidup,
jeꞌ̱e̱ tseꞌe naj̱kxtap joma veꞌe xaꞌ̱ma kaj̱x
jyoojntykidinit.
Ku je̱ israeejlit jayu du̱ko̱jtsmojkti

jeṯseꞌe je̱ Jesús du̱mátstat
(Mr. 14.1-2; Lc. 22.1-2; Jn. 11.45-53)

26 Ku veꞌe je̱ Jesús vyanku̱jx, vanꞌit
tseꞌe je̱ yꞌixpaj̱kpataj̱k du̱nu̱u̱jmi:

2―Ax joꞌn miitseꞌe xnu̱jávada joꞌn,
vaj̱xkm xa veꞌe je̱ pascua xaa̱j̱ du̱paaꞌ-
tu̱t. Je̱ xaa̱j̱ts aṯseꞌe jem̱ je̱ jayu kyaꞌ̱m
nyakpám̱u̱t juuꞌ aṯseꞌe xtsoꞌoxpaj̱ktup,
jeṯs aṯseꞌe cruuzpét nꞌítu̱t, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.

3Vanꞌit tseꞌe ñayꞌamojkijidi je̱ teeꞌtaj̱k
je̱ vyintsaṉda maa̱ṯ je̱ tsaptu̱jkpit yakꞌix-
paj̱kpataj̱kta jeṯs je̱ israeejlit je̱ myú̱jit
jáyuda. Jep̱ tseꞌe ñayꞌamojkijidi je̱ Caifás
tyaḵꞌap, jeꞌ̱e̱ tseꞌe ijt teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta vanꞌit.
4 Jep̱ tseꞌe du̱ko̱jtsmojkti paṉ vintso̱ veꞌe
je̱ Jesús du̱mátstat je̱ taay maa̱ṯ, jeṯ-
seꞌe du̱yakjayꞌo̱o̱ꞌkjadat. 5 Jidu̱ꞌu̱m tseꞌe
ñavyaajnjidi:
―Kaꞌa tseꞌe nmajtsumdat ku veꞌe je̱

xaa̱j̱ tyunju̱ vyeꞌ̱nat ku̱x ku veꞌe je̱ nu̱may
jayu yoojmu̱ktat yꞌajxu̱ktat.

Toꞌk je̱ taꞌ̱ax̱taj̱k du̱paa̱j̱mji je̱
paꞌajk xooꞌkpa naa̱j̱ je̱ Jesús

(Mr. 14.3-9; Jn. 12.1-8)
6 Jem̱ tseꞌe betániait kyajpu̱n kaj̱xm je̱

Jesús vyeꞌna jem̱ je̱ Simón tyaḵꞌam, jeꞌ̱e̱
juuꞌ veꞌe leprapaj̱kjup yꞌijt. 7Kaayp tseꞌe
je̱ Jesús vyeꞌna, vanꞌit tseꞌe vyinkutám̱iji
toꞌk je̱ taꞌ̱ax̱taj̱k maa̱ṯ toꞌk je̱ po̱o̱ꞌp tsaaj
apaj̱kin juuꞌ veꞌe je̱ paꞌajk xooꞌkpa naa̱j̱
du̱maa̱ṯ juuꞌ veꞌe tsó̱vax aa̱ꞌ̱k. Vanꞌit tseꞌe
je̱ Jesús du̱tukxaḵtee̱j̱mu̱kku̱jx. 8Ku tseꞌe
je̱ yꞌixpaj̱kpataj̱k du̱ꞌixti, jo̱tmaꞌttu tseꞌe,
jeṯseꞌe vyaandi:
―¿Tyaj̱xts yaꞌ̱a̱ veꞌe ko̱o̱jyji du̱yakv-

into̱ki? 9Ku̱yaktaa̱ꞌ̱k xa yaꞌ̱a̱ veꞌe tsó̱vax
jeṯseꞌe je̱ ayo̱o̱va jayu je̱ meen yakmo̱ꞌo̱t.

10Ñu̱jaꞌvits jeꞌ̱e̱ veꞌe je̱ Jesús vintso̱
veꞌe vyaandi, vanꞌit tseꞌe je̱ yꞌixpaj̱k-
pataj̱k du̱nu̱u̱jmidi:
―¿Tyaj̱xseꞌe xvinmaꞌyu̱nmo̱ꞌo̱da ya̱

taꞌ̱ax̱taj̱k? e̱ O̱y xa jeꞌ̱e̱ veꞌe juuꞌ aṯs yaꞌ̱a̱
veꞌe tu̱xtuujnja. 11Mꞌíttap xa miitseꞌe
xaꞌ̱ma maa̱ṯ je̱ ayo̱o̱va jayu; ax kaꞌats
aṯseꞌe xaꞌ̱ma nꞌukꞌijtnit miits maa̱ṯta.
12 Juuꞌ xa veꞌe ya̱ taꞌ̱ax̱taj̱k tu̱du̱tún ku aṯ-
seꞌe tu̱xtuknu̱tem ya̱ paꞌajk xooꞌkpa naa̱j̱,
yꞌapaa̱j̱mtkipts yaꞌ̱a̱ veꞌe aṯs je̱ nnu̱nax-
taj̱kin. 13Tyú̱vam xa aṯs miitseꞌe nnaa̱j̱-
mada, paṉ joma veꞌe yaktukkaꞌamáy je̱
o̱y kaṯs je̱ o̱y ayook vinxu̱p toꞌk it toꞌk
naxviijn, yakko̱jtspapts jeꞌ̱e̱ veꞌe juuꞌ aṯ-
seꞌe ya̱ taꞌ̱ax̱taj̱k tu̱xtuujnja, veꞌem tseꞌe
yaktukjaaꞌmyej̱tsnit.

Ku je̱ Judas du̱ko̱jtsmojkti
maa̱ṯ je̱ teeꞌtaj̱k je̱ vyintsaṉda

(Mr. 14.10-11; Lc. 22.3-6)
14 Je̱ Judas Iscariote, nu̱toꞌk je̱ ix-

paj̱kpa juuꞌ veꞌe nu̱makmej̱tsk ijttu, jeꞌ̱e̱
tseꞌe o̱jts du̱maa̱ṯnakyó̱tsjada je̱ teeꞌtaj̱k
je̱ vyintsaṉda, 15 jeṯseꞌe du̱nu̱u̱jmidi:
―¿Tis aṯseꞌe xmo̱ꞌo̱dap paṉ mpu̱u̱mp

aṯseꞌe je̱ Jesús jem̱ miits mkaꞌ̱mda?
Vanꞌit tseꞌe tyukvinvaꞌnijidi iiꞌpx majk

je̱ meen juuꞌ veꞌe plata. 16Vanꞌit tseꞌe

je̱ Judas du̱ꞌixti paṉ vintso̱ veꞌe je̱ Jesús
du̱pám̱u̱t jem̱ jeꞌ̱e̱ kyaꞌ̱mda.

Je̱ Maj̱a̱ Vintsáṉ je̱ yꞌaꞌox
(Mr. 14.12-25; Lc. 22.7-23;

Jn. 13.21-30; 1 Co. 11.23-26)
17Ku veꞌe je̱ mutoꞌk xaa̱j̱ du̱paaty ku

veꞌe je̱ tsapkaaky yakkay juuꞌ veꞌe je̱
levadura du̱kamaa̱ṯ, vanꞌit tseꞌe je̱ Jesús
je̱ yꞌixpaj̱kpataj̱k vyinkutám̱ijidi. Vanꞌit
tseꞌe je̱ Jesús du̱ꞌamo̱tutú̱vidi:
―¿Jómaseꞌe xtsaḵ jeṯs aa̱ṯseꞌe naj̱kx

nyakꞌo̱ya jeṯseꞌe nyaknajxumdat je̱ pas-
cua xaa̱j̱ aꞌox?

18Vanꞌit tseꞌe yꞌatsaa̱j̱v jeṯseꞌe ñaj̱kx-
tat jem̱ kajpu̱n kaj̱xm. Ku veꞌe du̱ꞌíx-
tat toꞌk je̱ jayu juuꞌ veꞌe tyijp, jej̱a
tseꞌe jeꞌ̱e̱ tyaḵꞌaajy ñaj̱kxtat. Vanꞌit tseꞌe
jyaaꞌkvaajñ:
―Jeṯseꞌe xnaa̱j̱madat: “Jidu̱ꞌu̱meꞌe je̱

yakꞌixpaj̱kpa vyaꞌañ: Tám̱inup xa veꞌe
aṯs je̱ nꞌo̱o̱ꞌku̱n. Jej̱a veꞌe mtaḵꞌaajy aṯs
je̱ nꞌixpaj̱kpataj̱k je̱ pascua xaa̱j̱ aꞌox
ntukmaa̱ṯyaknaxuvaꞌañ.”

19Vanꞌit tseꞌe je̱ yꞌixpaj̱kpataj̱k du̱-
toondi ax joꞌn je̱ Jesús tyukpavaajnjidi,
yꞌapaa̱j̱mtkidu tseꞌe je̱ pascua xaa̱j̱ aꞌox.

20Ku veꞌe je̱ it choꞌoini, vanꞌit tseꞌe
je̱ Jesús je̱ ñu̱makmej̱tsk ixpaj̱kpataj̱k
du̱maa̱ṯnajxti aꞌóxiva. 21Kaaydup tseꞌe
vyeꞌ̱nada, vanꞌit tseꞌe je̱ Jesús vyaajñ:
―Tyú̱vam xa aṯs miitseꞌe nnaa̱j̱mada

jeṯs nu̱toꞌkeꞌe miitsta juuꞌ aṯseꞌe
xpám̱up jem̱ je̱ jayu kyaꞌ̱m juuꞌ aṯseꞌe
xtsoꞌoxpaj̱ktup.

22Vanꞌit tseꞌe o̱o̱y tyuntsaachvin-
mapyaj̱kti jeṯseꞌe toꞌk jadoꞌk je̱ Jesús
du̱ꞌamo̱tutú̱vidi:
―Maj̱a̱ Vintsáṉ, ¿aṯs jeꞌ̱e̱ vineꞌe?
23Vanꞌit tseꞌe je̱ Jesús yꞌatsaa̱j̱v:
―Nu̱toꞌk jeꞌ̱e̱ veꞌe juuꞌ veꞌe je̱ kyaꞌ̱aj̱ tu̱-

du̱pu̱m yam plato jo̱o̱tm aṯs maa̱ṯ, jeꞌ̱eṯs
jeꞌ̱e̱ veꞌe juuꞌ aṯseꞌe xpám̱up jem̱ je̱ jayu
kyaꞌ̱m juuꞌ aṯseꞌe xtsoꞌoxpaj̱ktup. 24Ax
jeꞌ̱em̱ts aṯseꞌe mpanu̱jkxp je̱ tooꞌ juuꞌ veꞌe
javyet ijtp aṯs kaj̱x jep̱ Kunuuꞌkx Jatyán

ku̱jxp, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp. ¡Ax ayo̱o̱ts jeꞌ̱e̱ veꞌe je̱ jyo̱o̱t
je̱ jayu juuꞌ aṯseꞌe xpám̱up jem̱ je̱ jayu
kyaꞌ̱m juuꞌ aṯseꞌe xtsoꞌoxpaj̱ktup! Nu̱y-
ojk o̱y xa veꞌe ku̱yꞌijtu̱xji je̱ jayu ku veꞌe
ku̱kyakeꞌx.

25Vanꞌit tseꞌe kyaj̱ts je̱ Judas juuꞌ veꞌe
paa̱j̱mjinup jem̱ je̱ jayu kyaꞌ̱m juuꞌ veꞌe
tsoꞌoxpaj̱kju̱dup. Jidu̱ꞌu̱m tseꞌe vyaajñ:
―Yakꞌixpaj̱kpa, ¿aṯs jeꞌ̱e̱ vineꞌe?
Jeṯseꞌe je̱ Jesús yꞌatso̱o̱jvji:
―Mits xa jeꞌ̱e̱ veꞌe, veꞌem ax joꞌn viinm

tu̱mvaꞌañ.
26Kaaydup tseꞌe vyeꞌ̱nada, jeṯseꞌe je̱

Jesús du̱kaa̱j̱n je̱ tsapkaaky, je̱ Nteꞌyam
du̱kuko̱jtsji, jeṯseꞌe du̱tojkvaꞌkxjidi je̱
yꞌixpaj̱kpataj̱k. Vanꞌit tseꞌe vyaajñ:
―Kayda, yaꞌ̱a̱ jeꞌ̱e̱ veꞌe aṯs je̱ nniꞌkx je̱

nko̱pk.
27Vanꞌit tseꞌe du̱ko̱o̱mpa je̱

tukꞌaꞌooguin, je̱ Nteꞌyam du̱kuko̱jtsji,
jeṯseꞌe du̱mo̱o̱jy je̱ yꞌixpaj̱kpataj̱k,
jeṯseꞌe vyaajñ:
―Ooꞌkta juuꞌ veꞌe ya̱ tukꞌaꞌooguin

myaa̱ṯ. 28Yaꞌ̱a̱ jeꞌ̱e̱ veꞌe aṯs je̱ nnu̱u̱ꞌpu̱n.
Ku̱x ku aṯseꞌe nꞌo̱o̱ꞌku̱t, nyaktaajnjadapts
aṯs miitseꞌe toꞌk je̱ nam ko̱jtstán. Je̱
nu̱may jáyuts aṯseꞌe nkuꞌo̱o̱ꞌkap jeṯseꞌe
veꞌem je̱ tyo̱kin yakmee̱ꞌ̱kxjadat. 29Ax
nmu̱u̱jmidupts aṯs miitseꞌe jeṯs kaꞌa aṯ-
seꞌe nꞌukꞌooknuvat je̱ tsaaydum paꞌajk
naa̱j̱, vanꞌítnumeꞌe ku aṯs miitseꞌe ntuk-
maa̱ṯꞌooꞌktat je̱ ñam jeꞌ̱e̱ jem̱ aṯs je̱ nTeeꞌ
kyutojku̱n jo̱o̱tm.

Ku je̱ Jesús du̱ꞌavaꞌni jeṯs je̱
Pedro veꞌe kanatyukpáḵjup

(Mr. 14.26-31;
Lc. 22.31-34; Jn. 13.36-38)

30Vanꞌit tseꞌe toꞌk je̱ u̱v du̱ꞌaa̱v̱di jeṯ-
seꞌe ñaj̱kxti jem̱ Olivos Ko̱pk viindum.
31Vanꞌit tseꞌe je̱ Jesús je̱ yꞌixpaj̱kpataj̱k
du̱nu̱u̱jmidi:
―Nu̱jom xa aṯs miitseꞌe xmaso̱ꞌo̱ktat

u̱xyam ya̱ tsooj, ku̱x jidu̱ꞌu̱meꞌe
javyet jep̱ Kunuuꞌkx Jatyán

ku̱jxp: “Nyakꞌo̱o̱ꞌkup xa aṯseꞌe je̱
carnero vinténiva jeṯseꞌe je̱ carnero
yꞌanomvaꞌkxtat.” 32Ax kuts aṯseꞌe
njoojntykpaj̱knuvat, naj̱kxupts aṯseꞌe
jem̱ galiléait yꞌit jo̱o̱tm; u̱xꞌo̱o̱kts
miitseꞌe jem̱ mjeꞌ̱yadat.

33Vanꞌit tseꞌe je̱ Pedro yꞌatso̱o̱jvji:
―Mjamaso̱ꞌo̱kjada veꞌe anañu̱joma,

kaꞌats aṯs mitseꞌe nmaso̱ꞌo̱ku̱t.
34Vanꞌit tseꞌe je̱ Jesús ñaꞌ̱mu̱xji:
―Tyú̱vam xa aṯs mitseꞌe nnu̱u̱jma, jeṯs

u̱xyam ya̱ tsooj, kaꞌanumeꞌe je̱ naꞌatseev
yꞌayaꞌaxy vyeꞌ̱nat, mutoojk náxipts aṯs
mitseꞌe xkanatyukpu̱kju̱ vyeꞌ̱nat.

35Vanꞌit tseꞌe je̱ Pedro yꞌatsaa̱j̱v:
―Ku̱njaꞌaa̱ꞌ̱k xa aṯseꞌe mits maa̱ṯ,

kaꞌats aṯs mitseꞌe nkanatyukpáḵju̱t.
Tum veꞌem tseꞌe vyaanduva nu̱jom je̱

myuꞌixpaj̱kpataj̱k.
Ku je̱ Jesús chapkaj̱ts jep̱ Getsemaní

(Mr. 14.32-42; Lc. 22.39-46)
36Vanꞌit tseꞌe je̱ Jesús je̱ yꞌixpaj̱kpataj̱k

du̱maa̱ṯjeꞌ̱y joma veꞌe toꞌk je̱ it juuꞌ veꞌe
Getsemaní du̱xaa̱j̱; jem̱ tseꞌe du̱nu̱u̱jmi je̱
yꞌixpaj̱kpataj̱k:
―Tsaa̱ṉada yaja namvaat aṯseꞌe xim

tso̱ naj̱kx ntsapkaṯs.
37Pyavo̱o̱v tseꞌe je̱ Pedro jeṯs nu̱mej̱tsk

je̱ yꞌixpaj̱kpa juuꞌ veꞌe je̱ Zebedeo je̱mya-
jntktaj̱k. Vanꞌit tseꞌe chaachvinmapyu̱jk
jeṯseꞌe ñavyinmaꞌyu̱nmo̱o̱jyji, 38 jeṯseꞌe
du̱nu̱u̱jmidi jeꞌ̱e̱ juuꞌ veꞌe pyavo̱o̱vdu:
―Tsaachvinmaayp xa veꞌe aṯs ya̱ njo̱o̱t

ya̱ njaꞌvin o̱o̱ꞌku̱n am paat. Tanda yaja
jeṯseꞌe joojntyk mꞌíttat aṯs maa̱ṯ.

39Vanꞌit tseꞌe je̱ Jesús javee̱ꞌ̱n
jyaaꞌknu̱jkx jeṯseꞌe je̱ vyiijn je̱ yꞌaaj
du̱tukpaaty je̱ naax jeṯseꞌe chapkaj̱ts.
Jidu̱ꞌu̱m tseꞌe vyaajñ:
―Tata, paṉ mꞌo̱ꞌyixjup xa veꞌe, kadi

xyakjaty jeṯs aṯseꞌe xtukkaḏaꞌaku̱t ya̱
tsaachpaatu̱n; ax ka jeꞌ̱ep̱ tseꞌe mtónup
juuꞌ aṯseꞌe ntsaj̱kp, jeꞌ̱e̱ veꞌe mtónup juuꞌ
mitseꞌe mtsaj̱kp.

40Vanꞌit tseꞌe vyimpijtnuva joma veꞌe
du̱maso̱o̱kti je̱ yꞌixpaj̱kpada; maadup
tseꞌe du̱paatti. Vanꞌit tseꞌe je̱ Pedro
du̱nu̱u̱jmi:
―¿Kaꞌa veꞌe tu̱mꞌo̱ꞌyixjada jeṯseꞌe aṯs

maa̱ṯ joojntyk ku̱mꞌitta o̱tyoꞌk hora?
41Nakyujoojntykajada jeṯs tsapko̱tsta
jeṯseꞌe mkakaꞌadat jep̱ to̱kin jaa̱ṯp. Je̱
jayu je̱ jyo̱o̱t je̱ jyaꞌvin, chaj̱kpts jeꞌ̱e̱
veꞌe jeṯseꞌe du̱tónu̱t juuꞌ veꞌe je̱ Nteꞌyam
chaj̱kp; ax ayonu̱ktáḵats jeꞌ̱e̱ veꞌe je̱ jayu
je̱ ñiꞌkx je̱ kyo̱pk.

42Vanꞌit tseꞌe mumej̱tsk nax
ñaj̱kxnuva jeṯseꞌe jidu̱ꞌu̱m chapkaj̱ts:
―Tata, paṉ kaꞌa xa veꞌe mꞌo̱ꞌyixju̱ jeṯs

aṯseꞌe xkatukkaḏaꞌaku̱t ya̱ tsaachpaatu̱n,
vaꞌan tseꞌe veꞌem du̱tunju̱ ax joꞌn mitseꞌe
xtsaḵ.

43Vanꞌit tseꞌe vyimpijtnuva; maadup
tseꞌe du̱paatnuva je̱ yꞌixpaj̱kpada ku̱x
kaꞌa veꞌe je̱ tsooj du̱ꞌukmuténidini.
44Vanꞌit tseꞌe du̱maso̱o̱kti jeṯseꞌe
mutoojk nax o̱jts chapko̱jtsnuva. Nay
vanxú̱pjyam tseꞌe chapkaj̱ts. 45Vanꞌit
tseꞌe vyimpijtnuva joma veꞌe je̱
yꞌixpaj̱kpada jeṯseꞌe du̱nu̱u̱jmidi:
―¿Mmaadup mpo̱o̱ꞌkxtupna veꞌe? Ta̱

xa veꞌe je̱ tiempo du̱paatni jeṯs aṯseꞌe
nyakpám̱u̱t jem̱ je̱ tó̱kinax jayu kyaꞌ̱m,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.
46Pojtu̱kta jeṯs du̱jaꞌmda. Jej̱a xa veꞌe
myej̱tsni juuꞌ aṯseꞌe xpám̱up jem̱ je̱ jayu
kyaꞌ̱m juuꞌ aṯseꞌe xtsoꞌoxpaj̱ktup.

Ku je̱ Jesús yakmajch
(Mr. 14.43-50;

Lc. 22.47-53; Jn. 18.2-11)
47Ko̱jtspna tseꞌe je̱ Jesús vyeꞌna ku

veꞌe je̱ Judas jyeꞌ̱y, jeꞌ̱eṯs jeꞌ̱e̱ veꞌe nu̱toꞌk
je̱ ixpaj̱kpa juuꞌ veꞌe nu̱makmej̱tsk ijttu.
Jem̱ tseꞌe nu̱may je̱ jayu du̱maa̱ṯjeꞌ̱yada
je̱ yajkxy tsojx maa̱ṯ jeṯs je̱ ku̱p maa̱ṯ,
je̱ teeꞌtaj̱k je̱ vyintsaṉda jeṯs je̱ israeejlit
je̱ myú̱jit jayutaj̱k, jeꞌ̱e̱ tseꞌe kej̱xju̱dup.
48 Je̱ Judas juuꞌ veꞌe je̱ Jesús jem̱ jeꞌ̱e̱
kyaꞌ̱m du̱paa̱m̱nup, myo̱o̱ydu tseꞌe je̱ nu̱-

jaꞌvin vintso̱ veꞌe du̱nu̱jávadat paṉ paṉ
jeꞌ̱e̱ veꞌe je̱ Jesús, ax veꞌem tseꞌe du̱tónu̱t
ax joꞌn je̱ jayu je̱ myujayu o̱o̱y du̱tuntsaḵ.
Jidu̱ꞌu̱m tseꞌe du̱nu̱u̱jmidi:
―Paṉ paṉts aṯseꞌe ntsuuꞌkxp, jeꞌ̱eṯs

jeꞌ̱e̱ veꞌe, jeꞌ̱e̱ tseꞌe mmátstap.
49Ko̱jtskaj̱xpna tseꞌe je̱ Judas vyeꞌna,

vanꞌit tseꞌe du̱vinkutam̱i je̱ Jesús jeṯseꞌe
du̱nu̱u̱jmi:
―¡Dios meep Yakꞌixpaj̱kpa!
Vanꞌit tseꞌe du̱tsuuꞌkx. 50Vanꞌit tseꞌe je̱

Jesús ñaꞌ̱mu̱xji:
―Amigo, ¿tiseꞌe mnu̱mejtsp?
Vanꞌit tseꞌe je̱ jayu je̱ Jesús

du̱vinkutám̱idi jeṯseꞌe du̱majtsti.
51Vanꞌit tseꞌe toꞌk je̱ jayu juuꞌ veꞌe je̱

Jesús maa̱ṯ veꞌnip, jeꞌ̱e̱ tseꞌe je̱ yajkxy
tsojx du̱yakpítsum jeṯseꞌe du̱ku̱spojxji
toꞌk adoꞌom je̱ tyaatsk juuꞌ veꞌe du̱too-
jnjip je̱ teeꞌ juuꞌ veꞌe du̱nu̱vintsaṉikaj̱xp
je̱ teeꞌtaj̱kta. 52Vanꞌit tseꞌe je̱ Jesús
ñaꞌ̱mu̱xji:
―Paa̱m̱nuva je̱ myajkxy tsojx jep̱

tyaj̱k jaa̱ṯp; ku̱x nu̱jomeꞌe paṉ paṉeꞌe
je̱ jayu du̱yakꞌo̱o̱ꞌkp je̱ tsojx maa̱ṯ, nay
jeꞌ̱ej̱yam tseꞌe tyukꞌo̱o̱ꞌknuvap. 53 ¿Kaꞌa
veꞌe xnu̱java jeṯs paṉ ku̱nꞌamo̱tu aṯseꞌe
je̱ nTeeꞌ, tun jatyts aṯseꞌe xtuknu̱kéx̱-
u̱t nu̱toogupxu̱k majk miijl naxy je̱ án-
geles? 54Ax paṉ veꞌem tseꞌe ku̱jyaty,
¿vintso̱seꞌe tyónju̱t kyó̱tsju̱t juuꞌ veꞌe
vaamp jep̱ Kunuuꞌkx Jatyán ku̱jxp aṯs
kaj̱x?

55Vanꞌit tseꞌe je̱ Jesús je̱ nu̱may jayu
du̱nu̱u̱jmi:
―¿Veꞌem aṯs miitseꞌe xnu̱minda je̱ ya-

jkxy tsojx maa̱ṯ jeṯs je̱ ku̱p maa̱ṯ, jeṯs aṯ-
seꞌe xmátstat ax joꞌn aṯseꞌe je̱ mee̱ꞌ̱tspa
ku̱nꞌijt? Jó̱vum xaa̱j̱ xa aṯseꞌe tu̱nyakꞌix-
pu̱k jep̱ maj̱a̱ tsaptu̱jkp; kaꞌats aṯseꞌe
xmajtsti vanꞌit. 56 U̱xyam tseꞌe veꞌem jy-
aty jeṯseꞌe tyónju̱t juuꞌ veꞌe jep̱ Kunuuꞌkx
Jatyán ku̱jxp jyaaydu je̱ Nteꞌyam je̱ yꞌay-
ook ko̱jtsnajxpataj̱kta.

Vanꞌit tseꞌe toꞌk kaꞌ̱aj̱yji je̱
yꞌixpaj̱kpataj̱k kyukee̱ḵjidi, naaydumeꞌe
du̱yaktaandi.
Ku je̱ Jesús du̱vinteni paṉ paṉ jatyeꞌe

du̱nu̱máj̱idup jep̱ tsaptu̱jkp
(Mr. 14.53-65; Lc. 22.54-55,
63-71; Jn. 18.12-14, 19-24)

57Vanꞌit tseꞌe jeꞌ̱e̱ paṉ paṉ jatyeꞌe
je̱ Jesús du̱majtstu, jeꞌ̱e̱ tseꞌe du̱yak-
naj̱kxtu jej̱a je̱ Caifás vyinkujk, je̱ teeꞌ
jeꞌ̱e̱ veꞌe yꞌijt juuꞌ veꞌe du̱nu̱vintsaṉikaj̱xp
je̱ teeꞌtaj̱kta. Jep̱eꞌe ñayꞌamojkijidi je̱
tsaptu̱jkpit yakꞌixpaj̱kpataj̱k jeṯs je̱ is-
raeejlit je̱ myú̱jit jáyuda. 58Ax jékumji
tseꞌe je̱ Pedro pyaꞌu̱xꞌo̱o̱kaja jep̱ je̱ teeꞌ
Caifás tyaḵꞌaagup paat. Jep̱ts jeꞌ̱e̱ veꞌe
tyaj̱ki jeṯseꞌe du̱maa̱ṯꞌaj̱xtkti je̱ tsaptaḵ-
mutoompataj̱k, jeꞌ̱e̱ veꞌe yꞌixuvaampy
paṉ vintso̱ veꞌe kyukax̱a maa̱ṯ je̱ Jesús.

59 Je̱ teeꞌtaj̱k je̱ vyintsaṉda maa̱ṯ je̱ is-
raeejlit je̱ myú̱jit jáyuda jeṯs nu̱jom paṉ
paṉ jatyeꞌe du̱nu̱máj̱idup jep̱ tsaptu̱jkp,
yꞌíxtidupts jeꞌ̱e̱ veꞌe vintso̱ veꞌe je̱ Jesús
ku̱du̱nu̱vampeṯta jeṯseꞌe veꞌem du̱yak-
jayꞌo̱o̱ꞌkjadat. 60Ax kaꞌa tseꞌe du̱paatti
vintso̱ veꞌe ku̱du̱nu̱vampej̱tti ó̱yameꞌe
nu̱may je̱ jayu myaj̱vaꞌkti juuꞌ veꞌe janu̱-
vampeṯuvaajnju̱dup. U̱xꞌo̱o̱knum tseꞌe
myaj̱vaꞌkti nu̱mej̱tsk 61 juuꞌ veꞌe vaandu:
―Yaꞌ̱a̱ xa veꞌe vaan: “Xꞌo̱ꞌyixjup

xa aṯseꞌe jeṯs aṯseꞌe ya̱ maj̱a̱ tsaptaj̱k
nyakkutó̱kiyu̱t; toojk xaa̱j̱ts aṯseꞌe
mpaa̱m̱nuvat.”

62Vanꞌit tseꞌe tyeni je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta, jeṯseꞌe je̱
Jesús du̱nu̱u̱jmi:
―¿Ni vinxu̱pa veꞌe mkahꞌatsav̱?

¿Vintso̱ veꞌe mkanakyukaṯsju̱ ku veꞌe
myaknu̱ꞌaa̱ꞌ̱na?

63Amaꞌ̱aṯ tseꞌe je̱ Jesús tyaajñ. Vanꞌit
tseꞌe je̱ teeꞌ ñaꞌ̱mu̱xji:
―Je̱ joojntyk Nteꞌyam kaj̱x, jeꞌ̱e̱ kaj̱x

tseꞌe juuꞌ tyú̱vam avana, vaajnja aa̱ṯs paṉ
mitseꞌe je̱ Cristo, juuꞌ veꞌe je̱ Nteꞌyam

vyinko̱o̱n jeṯseꞌe yakkutojknit, jeꞌ̱e̱ je̱
yꞌOnu̱k.

64 Jeṯseꞌe je̱ Jesús yꞌatso̱o̱jvji:
―Jeꞌ̱e̱ xa aṯseꞌe, veꞌem ax joꞌn tu̱xkaṯs.

Vaampapts aṯseꞌe jeṯs xꞌíxtap aṯseꞌe, aṯs,
je̱ Jayu Juuꞌ veꞌe Nu̱paa̱m̱du̱ka Ijtp, jeṯs
aṯseꞌe ntsaa̱ṉat jej̱a je̱ Nteꞌyam yꞌakaꞌyu̱n
paꞌayi, juuꞌ veꞌe nu̱jom du̱kaꞌ̱mikaj̱xp.
Veꞌemts aṯseꞌe xꞌíxtuvat ku aṯseꞌe nka-̱
daꞌaku̱t jem̱ vínu̱ts jo̱o̱tm.

65Vanꞌit tseꞌe je̱ teeꞌ je̱ vyit
ñatyuknu̱kaa̱ꞌ̱tsvaatsji, jeꞌ̱e̱
veꞌe du̱yaknu̱keꞌ̱xnataj̱kip jeṯs
kyo̱ꞌo̱yjaꞌvipeꞌe, jeṯseꞌe vyaajñ:
―Ta̱ xa yaꞌ̱a̱ veꞌe je̱ Nteꞌyam

du̱vinko̱jtspét ku veꞌe veꞌem vyaꞌañ.
¿Tyaj̱xts u̱u̱ꞌmeꞌe njaaꞌktso̱jkumdat
paṉeꞌe du̱ꞌixtu du̱mó̱tudu juuꞌ veꞌe
tyoon kyo̱jts ka ó̱yap? Ta̱ tseꞌe
xꞌamo̱tunaxta vintso̱ yaꞌ̱a̱ veꞌe viinm
tu̱vyaꞌañ. 66 ¿Vintso̱seꞌe xpayo̱ꞌo̱yda?
Vanꞌit tseꞌe yꞌatso̱o̱vdi:
―Jep̱ to̱kin jaa̱ṯp xa yaꞌ̱a̱ veꞌe, vyinma-

jtsjup tseꞌe jeṯseꞌe yꞌo̱o̱ꞌku̱t.
67Vanꞌit tseꞌe du̱vinkutsójidi, du̱tsi-

iꞌkti, jeṯseꞌe du̱vimpaꞌ̱kxti du̱jap̱aꞌ̱kxti,
68 jeṯseꞌe jidu̱ꞌu̱m du̱nu̱u̱jmidi:
―Paṉ je̱ Cristo mitseꞌe, ¡nu̱kó̱tsu̱ts nꞌit

paṉ paṉeꞌe tu̱mtsiiꞌkju̱!
Ku je̱ Pedro

du̱kanatyukpaj̱kji je̱ Jesús
(Mr. 14.66-72; Lc. 22.56-62;

Jn. 18.15-18, 25-27)
69Namvaateꞌe veꞌem du̱tonda du̱naa̱j̱-

mada, jep̱ tseꞌe je̱ Pedro vyeꞌna taagujkp
chu̱u̱na. Vanꞌit tseꞌe toꞌk je̱ jaj̱tspa je̱ Pe-
dro du̱vinkutam̱i jeṯseꞌe du̱nu̱u̱jmi:
―Mmaa̱ṯvíttpap xa mits yaꞌ̱a̱ veꞌe

tu̱yꞌit ya̱ Jesús, ya̱ galiléait jayu.
70Vanꞌit tseꞌe je̱ Pedro du̱kanatyuk-

paj̱kji je̱ Jesús jej̱a nu̱jom jeꞌ̱e̱ vyinkujkta.
Jidu̱ꞌu̱m tseꞌe vyaajñ:
―Kaꞌa xa aṯseꞌe nnu̱java paṉ ti mitseꞌe

mkaj̱tsp.

71Vanꞌit tseꞌe je̱ Pedro du̱jaaꞌkmu-
jékumi je̱ Jesús jeṯseꞌe jyeꞌ̱y jep̱ joma
veꞌe je̱ zaguán. Vanꞌit tseꞌe yꞌixji jadoꞌk
je̱ jaj̱tspa. Jidu̱ꞌu̱m tseꞌe du̱nu̱u̱jmidi paṉ
paṉ jatyeꞌe jep̱ veꞌnidup:
―Jem̱ xa yaꞌ̱a̱ veꞌe du̱maa̱ṯvíttpa xi

Jesús, xi nazarétit jayu.
72Vanꞌit tseꞌe je̱ Pedro du̱kanatyuk-

paj̱kjinuva je̱ Jesús, je̱ Nteꞌyam du̱yak-
najxy, jeṯseꞌe vyaajñ:
―Kaꞌa xa aṯs yaꞌ̱a̱ veꞌe xi jayu nꞌixa.
73Ax ku tseꞌe vee̱ꞌ̱n je̱ it ñajxy, vanꞌit

tseꞌe vyinkutám̱ijidi paṉ paṉ jatyeꞌe
jep̱ veꞌnidup jeṯseꞌe jidu̱ꞌu̱m je̱ Pedro
du̱nu̱u̱jmidi:
―Tyú̱vam xa veꞌe jeṯs xi jyáyuva mit-

seꞌe, ku̱x veꞌemeꞌe je̱ mko̱jtsu̱n.
74Vanꞌit tseꞌe je̱ Pedro yꞌatsaa̱j̱v:
―Yꞌixp xa jeꞌ̱e̱ veꞌe je̱ Nteꞌyam jeṯs

kaꞌa aṯs yaꞌ̱a̱ veꞌe xi jayu nꞌixa juuꞌ mi-
itseꞌe mtijtup. Ñu̱jaꞌvinupts jeꞌ̱e̱ veꞌe je̱
Nteꞌyam jeṯs ko̱ꞌo̱y nu̱ko̱tsa aṯseꞌe ntaan-
nit paṉ kaꞌa aṯseꞌe tyu̱va juuꞌ nkaṯs.
Tun jeꞌ̱yji tseꞌe toꞌk je̱ naꞌatseev

yꞌayaaxy. 75Vanꞌit tseꞌe je̱ Pedro du̱-
jaaꞌmyejts juuꞌ veꞌe je̱ Jesús kyo̱jts ku
veꞌe ñaꞌ̱mu̱xji: “Kaꞌanumeꞌe je̱ naꞌatseev
yꞌayaꞌaxy vyeꞌ̱nat, mutoojk náxipts aṯs
mitseꞌe xkanatyukpu̱kju̱ vyeꞌ̱nat.” Vanꞌit
tseꞌe je̱ Pedro jep̱ pyítsumni jeṯseꞌe o̱o̱y
tyuntsaachvinmaꞌyu̱nyaaxy.

Ku je̱ Jesús jem̱ je̱ Pilato
kyaꞌ̱m yakpu̱u̱jm

(Mr. 15.1; Lc. 23.1-2; Jn. 18.28-32)

27 Ku veꞌe je̱ it jyajtk, vanꞌit tseꞌe
nu̱jom je̱ teeꞌtaj̱k je̱ vyintsaṉda

jeṯs je̱ israeejlit je̱ myú̱jit jáyuda, jeꞌ̱e̱
tseꞌe du̱ko̱jtsmojktu paṉ vintso̱ veꞌe
du̱yakjayꞌo̱o̱ꞌkjadat je̱ Jesús, 2 tsum tseꞌe
je̱ Jesús du̱yaknaj̱kxti jeṯseꞌe jem̱ je̱ Pon-
cio Pilato kyaꞌ̱m du̱paa̱m̱di. Je̱ rómait
yakkutojkpa juuꞌ veꞌe je̱ maj̱a̱ kutojku̱n
du̱kaꞌ̱mip vanꞌit, jeꞌ̱e̱ tseꞌe je̱ Poncio Pi-
lato du̱mo̱o̱yp yꞌijt je̱ kutojku̱n.

Ku je̱ Judas ñaajkꞌo̱o̱ꞌkji
3 Je̱ Judas juuꞌ veꞌe je̱ Jesús jem̱ je̱

jayu kyaꞌ̱m du̱paa̱m̱nu juuꞌ veꞌe tsoꞌox-
paj̱kju̱dup, ku veꞌe du̱ꞌixni jeṯs nu̱-
paa̱m̱du̱kani jeꞌ̱e̱ veꞌe jeṯseꞌe je̱ Jesús
yꞌo̱o̱ꞌku̱t, vanꞌit tseꞌe o̱o̱y jyo̱o̱ꞌktunnaky-
o̱ꞌo̱yjaꞌvijini jeṯseꞌe o̱jts je̱ teeꞌtaj̱k je̱ vy-
intsaṉda jeṯs je̱ israeejlit je̱ myú̱jit jáyuda
du̱ꞌukyakvimpituvaajnjini je̱ iiꞌpx majk
plata meen juuꞌ veꞌe yakmo̱o̱y. 4 Jidu̱ꞌu̱m
tseꞌe du̱nu̱u̱jmidi:
―Ta̱ xa aṯseꞌe nto̱kintún ku aṯseꞌe jem̱

miits mkaꞌ̱m tu̱mpu̱m jeṯseꞌe yꞌo̱o̱ꞌku̱t
toꞌk je̱ jayu juuꞌ veꞌe ka tó̱kinaxap.
Vanꞌit tseꞌe yꞌatso̱o̱jvjidi:
―¿Tisna aa̱ṯs jeꞌ̱e̱ ntoonka? ¡Mits xa

veꞌe mtoonk!
5Vanꞌit tseꞌe je̱ Judas du̱nasvaj̱i je̱

meen jep̱ maj̱a̱ tsaptu̱jkp jeṯseꞌe o̱jts
ñachaptaa̱j̱yjini.

6Kyo̱nmojktu tseꞌe je̱ teeꞌtaj̱k je̱ vy-
intsaṉda je̱ meen jeṯseꞌe vyaandi:
―Kaꞌa xa veꞌe du̱paaꞌty du̱ꞌakee̱g̱a

maa̱ṯ je̱ pavaꞌnu̱n jeṯseꞌe mpaꞌ̱mumdat
ya̱ meen joma veꞌe je̱ yax̱ yakpu̱m, ku̱x
yaꞌ̱a̱ veꞌe je̱ jayu tu̱yakmaꞌ̱a̱ jeṯseꞌe je̱ jayu
yꞌo̱o̱ꞌku̱t.

7Vanꞌit tseꞌe du̱ko̱jtsmojkti jeṯs je̱
meeneꞌe tyukjóydap toꞌk viijn je̱ naax
juuꞌ veꞌe je̱ toꞌtspaa̱m̱pa jyeꞌ̱e,̱ jem̱
tseꞌe du̱yaknaxtáḵadat je̱ viijnk tsó̱vit
jayu. 8 Jeꞌ̱e̱ kaj̱x tseꞌe je̱ naax u̱xyam
paatna du̱xaa̱j̱a Nu̱u̱ꞌpu̱n Naax. 9Veꞌem
tseꞌe tyoojnji je̱ ayook juuꞌ veꞌe jyaay
je̱ Nteꞌyam je̱ yꞌayook ko̱jtsnajxpa
Jeremías. Jidu̱ꞌu̱m tseꞌe du̱jaajy:
“Kyo̱o̱ndu tseꞌe je̱ iiꞌpx majk plata meen,
je̱ meen juuꞌ veꞌe je̱ israeejlit jayu veꞌem
tyuktsó̱vidu, 10 jeꞌ̱e̱ tseꞌe tyukkujooydu
je̱ toꞌtspaa̱m̱pa je̱ ñaax, veꞌem ax joꞌn
aṯseꞌe je̱ Maj̱a̱ Vintsáṉ xtukpavaajñ.”
Jidu̱ꞌu̱m tseꞌe je̱ Jeremías du̱jaajy.

Ku je̱ Jesús du̱vinteni je̱ Pilato
(Mr. 15.2-5; Lc. 23.3-5; Jn. 18.33-38)
11Ku veꞌe je̱ Jesús yakvaa̱j̱v jej̱a je̱

Pilato vyinkujk, vanꞌit tseꞌe je̱ Pilato
yꞌamo̱tutú̱viji:
―¿Mitseꞌe je̱ Israeejlit Jayu

Yakkutojkpa?
Vanꞌit tseꞌe je̱ Jesús yꞌatsaa̱j̱v:
―Jeꞌ̱e̱ xa aṯseꞌe, veꞌem ax joꞌn tu̱xkaṯs.
12Ku veꞌe je̱ teeꞌtaj̱k je̱ vyintsaṉda

maa̱ṯ je̱ israeejlit je̱ myú̱jit jáyuda ñu̱-
vampej̱tjidi, ni vinxu̱pa tseꞌe je̱ Jesús
kyahꞌatsaa̱j̱v.

13Vanꞌit tseꞌe je̱ Pilato ñaꞌ̱mu̱xji:
―¿Kaꞌa veꞌe xmo̱tu vinxu̱p ti jatyeꞌe

myaktuknu̱xaꞌ̱aa̱?
14Ax kaꞌa tseꞌe je̱ Jesús jyaaꞌkꞌatsaa̱j̱v,

ni toꞌka je̱ ayook. Atu̱va ato̱ki tseꞌe je̱
yakkutojkpa tyuntaajñ.

Ku je̱ Jesús je̱ yꞌo̱o̱ꞌku̱n kyutujk
(Mr. 15.6-20; Lc. 23.13-25;

Jn. 18.38-19.16)
15Ax vimpaascua xaa̱j̱ tseꞌe je̱ Pi-

lato du̱masaꞌ̱aḵ yꞌijt toꞌk je̱ poxu̱ntaḵ-
jayu, jyapaṉa paṉ paṉeꞌe je̱ nu̱may jayu
yꞌamó̱tup. 16 Jep̱ tseꞌe vyeꞌna poxu̱ntu̱jkp
toꞌk juuꞌ veꞌe Barrabás du̱xaa̱j̱; ñu̱jaꞌvi
tseꞌe je̱ nu̱may jayu jeṯs je̱ maj̱a̱ to̱kin
jeꞌ̱e̱ veꞌe tyoon. 17Ku tseꞌe je̱ nu̱may
jayu jem̱ vyeꞌ̱nada, vanꞌit tseꞌe je̱ Pilato
yꞌamo̱tutú̱vijidi:
―¿Paṉ tseꞌe mtso̱jktup jeṯs aṯs miit-

seꞌe nmaso̱o̱kjadat: je̱ Barrabás, ukpu̱ ya̱
Jesús, juuꞌ veꞌe Cristo yaktijp?

18 Jeꞌ̱e̱ kaj̱x tseꞌe je̱ Pilato veꞌem vyaajñ
ku̱x je̱ Jesuuseꞌe jyamaso̱ꞌo̱kuvaampy;
ñu̱jaꞌvip jeꞌ̱e̱ veꞌe jeṯs je̱ ej̱ku̱n kaj̱xeꞌe je̱
Jesús jem̱ jeꞌ̱e̱ kyaꞌ̱m yakpu̱u̱jm.

19 Jem̱ tseꞌe chu̱u̱na vyeꞌna je̱ Pilato
joma veꞌe tyo̱kimpayo̱ꞌo̱y, vanꞌit tseꞌe je̱
ñu̱daꞌ̱ax̱ jidu̱ꞌu̱m kyaṯsu̱nu̱kej̱xji: “Kadi
vintso̱ xtun je̱ jayu juuꞌ veꞌe ka to̱kin
maa̱ṯap, ku̱x o̱o̱y aṯseꞌe tsoꞌy ntunvin-
maayni je̱ nkumaꞌaj jeꞌ̱e̱ kaj̱x.”

20Ax je̱ teeꞌtaj̱k je̱ vyintsaṉda
maa̱ṯ je̱ israeejlit je̱ myú̱jit jáyuda,
jeꞌ̱e̱ tseꞌe du̱ꞌako̱jtsidu je̱ nu̱may
jáyuda jeṯseꞌe du̱ꞌamó̱tudat jeṯseꞌe je̱
Barrabás yakmaso̱ꞌo̱ku̱t jeṯseꞌe je̱ Jesús
yꞌo̱o̱ꞌku̱t. 21Muko̱jtsjidinuva tseꞌe je̱
Pilato. Jidu̱ꞌu̱m tseꞌe je̱ nu̱may jayu
du̱nu̱u̱jmidi:
―¿Paṉ tseꞌe yaꞌ̱a̱ ya̱ nu̱mej̱tsk mtso̱jk-

tup jeṯs aṯs miitseꞌe nmaso̱o̱kjadat?
Vanꞌit tseꞌe yꞌatso̱o̱vdi:
―Je̱ Barrabaaseꞌe.
22Vanꞌit tseꞌe je̱ Pilato

yꞌamo̱tutú̱vijidi:
―¿Ax tits aṯs vineꞌe ntónup maa̱ṯ ya̱

Jesús, juuꞌ veꞌe Cristo yaktijp?
Vanꞌit tseꞌe anañu̱joma yꞌatso̱o̱vdi:
―¡Yakcruuzpéṯu̱!
23Vanꞌit tseꞌe je̱ Pilato ñaꞌ̱mu̱xji:
―¿Tyaj̱xseꞌe? ¿Ti ka ó̱yap yaꞌ̱a̱ veꞌe

tu̱du̱tún?
Vanꞌit tseꞌe nu̱yojk maḵk

yꞌaaꞌmitaakti:
―¡Yakcruuzpéṯu̱!
24Ku veꞌe je̱ Pilato du̱ꞌix jeṯs kaꞌa

veꞌe yꞌo̱ꞌyixju̱ jeṯseꞌe je̱ nu̱may jayu
ku̱du̱yakvinmatyiktsti, yꞌukvaandupeꞌe
yoojmu̱kta yꞌajxu̱kta, vanꞌit tseꞌe je̱ tsoxk
naa̱j̱ du̱nu̱kej̱xi, jeṯseꞌe jej̱a jeꞌ̱e̱ vyinku-
jkta kyap̱uj. Jidu̱ꞌu̱m tseꞌe vyaajñ:
―Kaꞌa xa aṯseꞌe nniꞌkxmat paṉ

o̱o̱ꞌkpeꞌe ya̱ jayu juuꞌ veꞌe ka to̱kin
maa̱ṯap; miits xa veꞌe mtoonkta.

25Vanꞌit tseꞌe nu̱jom je̱ jayu
yꞌatso̱o̱vdi:
―¡A̱aṯsam xa jeꞌ̱e̱ veꞌe nniꞌkxminup

maa̱ṯ aa̱ṯs je̱ ntsaan je̱ nko̱o̱j ku yaꞌ̱a̱ veꞌe
yꞌo̱o̱ꞌku̱t!

26Vanꞌit tseꞌe je̱ Pilato je̱ Barrabás du̱-
masaa̱ḵ; ax je̱ Jesús, yakjavyo̱jpju tseꞌe
maa̱ṯ je̱ po̱ꞌo̱ vo̱jpu̱n je̱ pojxu̱n jap̱t-
sum, jeṯseꞌe je̱ jyayu du̱tukkaṯaj̱ki jeṯseꞌe
du̱yakcruuzpéṯtat.

27Vanꞌit tseꞌe je̱ tojpataj̱k je̱ Jesús
du̱yaknaj̱kxti jep̱ jadoꞌk tu̱jkp joma veꞌe
ñamyáyjada, jeṯseꞌe nu̱jom je̱ tojpataj̱k

je̱ Jesús du̱naaꞌvaꞌkvítti. 28Vanꞌit tseꞌe
du̱nu̱jee̱ṉdi jeṯseꞌe je̱ tsapts vit du̱tukx-
o̱jxti. 29Vanꞌit tseꞌe toꞌk je̱ ápit taꞌaky
du̱paa̱m̱di je̱ corona joꞌn, jeṯseꞌe du̱tukx-
aḵjee̱j̱nu̱kti jem̱ kyuvajkm, jeṯseꞌe jem̱
yꞌakaꞌyu̱n kaꞌ̱m du̱paa̱m̱di toꞌk je̱ kapy.
Jeꞌ̱e̱ kaj̱x tseꞌe veꞌem du̱toondi ku̱xeꞌe
du̱tijta jeṯs vyintsaꞌ̱kidupeꞌe je̱ yakkuto-
jkpa. Vanꞌit tseꞌe du̱vinko̱xkténidi jeṯseꞌe
du̱nu̱xiikti du̱tukxiikti. Jidu̱ꞌu̱m tseꞌe
vyaandi:
―¡Yakmáj̱ats mitseꞌe mꞌijtnit, Israee-

jlit Jayu Yakkutojkpa!
30Ñu̱tsójiduva tseꞌe, jeṯseꞌe je̱ kapy

du̱kajpti jeṯseꞌe du̱tukxaḵvo̱jpu̱kti ka
toꞌk náxap. 31Táv̱ani tseꞌe du̱nu̱xiꞌikta
du̱tukxiꞌikta vyeꞌna, vanꞌit tseꞌe du̱-
paj̱kjidi je̱ tsapts vit jeṯseꞌe du̱paa̱j̱mji-
dini je̱ vyítam. Vanꞌit tseꞌe du̱yaknaj̱kxti
cruuzpej̱tpa.

Ku je̱ Jesús cryuuzpejt
(Mr. 15.21-32;

Lc. 23.26-43; Jn. 19.17-27)
32Ku veꞌe du̱yaknaj̱kxta vyeꞌna cru-

uzpej̱tpa je̱ Jesús, vanꞌit tseꞌe du̱maa̱ṯ-
navyaatjidi toꞌk je̱ ciréneit jayu, Simón
jeꞌ̱e̱ veꞌe xyaa̱j̱, jeꞌ̱e̱ tseꞌe je̱ tojpataj̱k
yꞌakee̱ꞌ̱yidu jeṯseꞌe du̱pakaa̱j̱yjat je̱ Jesús
je̱ cryuuz. 33Veꞌem tseꞌe jyeꞌ̱ydi joma
veꞌe je̱ it du̱xaa̱j̱a Gólgota. (Jidu̱ꞌu̱m tseꞌe
kyaṯsap̱ítsum je̱ Gólgota, Kuxútum.)
34 Jem̱ tseꞌe je̱ Jesús du̱ꞌuktukꞌooꞌku-
vaandi je̱ tsaaydum paꞌajk naa̱j̱ juuꞌ veꞌe
je̱ tso̱o̱jy du̱maa̱ṯ jeṯseꞌe maḵk du̱kajávat
je̱ tsaachtoꞌnu̱n. Ax ku tseꞌe je̱ Jesús du̱-
jaaꞌkyajpy, kaꞌa tseꞌe du̱ꞌuuk.

35Ku veꞌe du̱yakcruuzpej̱tti, vanꞌit
tseꞌe je̱ tojpataj̱k du̱yakvaꞌkxti je̱ Jesús
je̱ vyit, je̱ vyitu̱paꞌtk tseꞌe ñu̱kooꞌyidu.
Veꞌem tseꞌe tyoojnji juuꞌ veꞌe jyaay toꞌk
juuꞌ veꞌe ijt je̱ Nteꞌyam je̱ yꞌayook ko̱jt-
snajxpa. Jidu̱ꞌu̱m tseꞌe du̱jaajy: “Yak-
vaꞌkxtinu xa veꞌe aṯs je̱ nvit jeṯseꞌe
du̱nu̱kooꞌyidi aṯs je̱ nvitu̱paꞌtk.” Jidu̱ꞌu̱m
tseꞌe du̱jaajy. 36Vanꞌit tseꞌe jem̱ yꞌaj̱xtkti

jeṯseꞌe du̱ꞌixꞌíttat. 37 Jem̱ tseꞌe je̱ Jesús
cryuuz ko̱jm du̱paa̱m̱di toꞌk je̱ jatyán
juuꞌ veꞌe du̱ꞌavaꞌnip paṉ ti veꞌe kyuve-
jtp. Jidu̱ꞌu̱m tseꞌe vyaꞌañ: “Yaꞌ̱a̱ xa veꞌe
je̱ Jesús, je̱ Israeejlit Jayu Yakkutojkpa.”

38Yakcruuzpej̱ttuva tseꞌe nu̱mej̱tsk je̱
mee̱ꞌ̱tspa, toꞌk jej̱a je̱ Jesús yꞌakaꞌyu̱n
paꞌayi jeṯs jadoꞌk jej̱a yꞌanajap̱aꞌayi.
39Paṉ paṉ jaty tseꞌe je̱ Jesús vinna-
jxju̱dup, vyinko̱jtspej̱ttup tseꞌe jeṯseꞌe je̱
kyuvajk du̱vivu̱yo̱ꞌo̱yda. 40 Jidu̱ꞌu̱m tseꞌe
du̱nu̱u̱jmidi:
―¿Ka mítsapeꞌe mtunvaan jeṯs

myakkutó̱kiyupeꞌe je̱ maj̱a̱ tsaptaj̱k
jeṯseꞌe toojk xaa̱j̱ xpaa̱m̱nuvat?
Naajktso̱ꞌo̱kju̱ts nꞌit. Paṉ je̱ Nteꞌyam je̱
yꞌOnu̱k xa mitseꞌe, naajkvánu̱kju̱ts jem̱
cruz kaj̱xm.

41Nu̱xiikju̱duva tukxiikju̱duva tseꞌe je̱
teeꞌtaj̱k je̱ vyintsaṉda maa̱ṯ je̱ tsaptu̱jkpit
yakꞌixpaj̱kpataj̱k jeṯs je̱ fariseotaj̱k maa̱ṯ
je̱ israeejlit je̱ myú̱jit jáyuda. Jidu̱ꞌu̱m
tseꞌe ñavyaajnjidi:

42―Yaktso̱o̱k xa yaꞌ̱a̱ veꞌe je̱ viijnk
jayu; kaꞌa tseꞌe ñayꞌamaa̱ḏaagaja jeṯ-
seꞌe ñaajktso̱ꞌo̱kju̱t. Paṉ je̱ Israeejlit
Jayu Yakkutojkpa xa yaꞌ̱a̱ veꞌe, vaꞌan
tseꞌe du̱naajkváñu̱kju̱ jem̱ cruz kaj̱xm,
vanꞌit tseꞌe njaanchjaꞌvimdat. 43Veꞌe-
meꞌe vyaꞌañ jeṯs napyaa̱j̱mjupeꞌe jem̱ je̱
Nteꞌyam kyaꞌ̱m, vaꞌants nꞌit je̱ Nteꞌyam
yaktsaꞌ̱aḵju̱ paṉ tyú̱vameꞌe jeṯs tso̱jkju-
peꞌe, ku̱x veꞌem yaꞌ̱a̱ veꞌe vyaꞌañ jeṯs je̱
Nteꞌyam je̱ yꞌOnu̱k yaꞌ̱a̱ veꞌe.

44 Jeꞌ̱e̱ paat tseꞌe vinko̱jtspej̱tju̱du je̱
mee̱ꞌ̱tspada juuꞌ veꞌe myaa̱ṯcruuzpej̱ttu.

Ku je̱ Jesús yꞌo̱o̱ꞌkni
(Mr. 15.33-41;

Lc. 23.44-49; Jn. 19.28-30)
45Ku veꞌe kujk xaa̱j̱ du̱paaty, vanꞌit

tseꞌe nu̱jom je̱ it je̱ naax kyo̱o̱ꞌtsi. Toojk
yaaxp paat tseꞌe yꞌijt ko̱o̱ꞌts. 46Toojk
yaaxp joꞌn tseꞌe vyeꞌna jeṯseꞌe maḵk je̱
Jesús kyaj̱ts. Jidu̱ꞌu̱m tseꞌe vyaajñ:

―Elí, Elí, ¿lama sabactani? (Jidu̱ꞌu̱mts
jeꞌ̱e̱ veꞌe kyaṯsap̱ítsum, A̱ts je̱ nNteꞌyam,
aṯs je̱ nNteꞌyam, ¿tyaj̱xts aṯs mitseꞌe
xmasaꞌ̱aḵ?)

47 Jem̱ tseꞌe tyéṉada juuꞌ veꞌe du̱ꞌamo̱-
tunajxtu, jeꞌ̱e̱ tseꞌe vaandu:
―Je̱ Elíastam xa yaꞌ̱a̱ veꞌe yaaxjip.
48Vanꞌit tseꞌe toꞌk je̱ jayu ñomkaj̱ jeṯ-

seꞌe o̱jts toꞌk je̱ tuknaꞌ̱oktaa̱ṯsu̱n du̱yakx-
aa̱ꞌ̱k maa̱ṯ je̱ tsaaydum paꞌajk naꞌ̱o̱o̱k.
Vanꞌit tseꞌe du̱pu̱u̱jm jem̱ kapy jaj̱m
jeṯseꞌe je̱ Jesús du̱tukvinxooꞌtsu̱t. 49Ax
jidu̱ꞌu̱m tseꞌe je̱ viijnk jayu vyaandi:
―Maso̱ꞌo̱ku̱, vaꞌan du̱ꞌíxumda paṉ mi-

impeꞌe je̱ Elías yaktsaꞌ̱aḵju̱.
50Vanꞌit tseꞌe je̱ Jesús jadoꞌk nax maḵk

kyo̱jtsnuva jeṯseꞌe je̱ jyaꞌvin tyukvaat-
sji. 51Vanꞌítjyam tseꞌe je̱ ataṯyok kaḵojk
kyaa̱ꞌ̱tsvaꞌkxy ayojk avaꞌt juuꞌ veꞌe jep̱
maj̱a̱ tsaptu̱jkp tukꞌataṯyuk je̱ it juuꞌ veꞌe
je̱ kunooꞌkxu̱n munu̱yojk du̱maa̱ṯ. Ojxi
tseꞌe je̱ it, poꞌovaꞌkxtu tseꞌe je̱ mú̱jit tsaaj,
52 avaatstuva tseꞌe je̱ o̱o̱ꞌkpa jot, jeṯseꞌe
jyoojntykpaj̱ktinuva nu̱may je̱ Nteꞌyam
je̱ jyayu juuꞌ veꞌe o̱o̱ꞌktu. 53Pítsumduts
jeꞌ̱e̱ veꞌe jep̱ jyótupta. Táv̱ani veꞌe je̱
Jesús jyoojntykpaj̱knuva vyeꞌna, vanꞌit
tseꞌe tyaj̱kidi jem̱ kunuuꞌkx jerusaleenit
kyajpu̱n kaj̱xm joma veꞌe nu̱may je̱ jayu
yꞌíxjidi. 54Ku veꞌe je̱ tojpa juuꞌ veꞌe
du̱nu̱vintsáṉip nu̱mó̱kupx je̱ tojpataj̱k
jeṯs paṉ paṉ jatyeꞌe du̱ꞌixꞌijttup je̱ Jesús,
jeꞌ̱e̱ tseꞌe du̱ꞌixtu ku veꞌe je̱ it yꞌojxi jeṯs
juuꞌ jatyeꞌe jaaꞌktoojnju jaaꞌkko̱jtsju, o̱o̱y
tseꞌe tyuntsaꞌ̱kidi jeṯseꞌe ñavyaajnjidi:
―Tyú̱vamdam xa veꞌe jeṯs je̱ Nteꞌyam

je̱ yꞌOnu̱k yaꞌ̱a̱ veꞌe tu̱yꞌit.
55Nu̱may tseꞌe jem̱ je̱ taꞌ̱ax̱taj̱k vyeꞌ̱-

nada juuꞌ veꞌe du̱panaj̱kxtu je̱ Jesús ku
veꞌe jem̱ galiléait yꞌit jo̱o̱tm chaa̱ꞌ̱n jeṯ-
seꞌe je̱ putaj̱kin du̱mo̱o̱ydi, jékum jaty
tseꞌe tyaandi jeṯseꞌe du̱ꞌixti juuꞌ jatyeꞌe
toojnju ko̱jtsju. 56Ax nu̱toojk tseꞌe je̱
taꞌ̱ax̱taj̱k: toꞌk tseꞌe je̱ María Magdalena,
jadoꞌk tseꞌe je̱ María juuꞌ veꞌe je̱ Santiago
jeṯs je̱ José je̱ tyaak, jadoꞌk tseꞌe je̱ Zebe-

deo je̱ ñu̱daꞌ̱ax̱, je̱ Santiago jeṯs je̱ Juan
je̱ tyaakta.

Ku je̱ Jesús ñaxtaj̱ki
(Mr. 15.42-47;

Lc. 23.50-56; Jn. 19.38-42)
57Ku veꞌe je̱ it tyánayini, vanꞌit

tseꞌe toꞌk je̱ kumeen jayu jyeꞌ̱y, José
jeꞌ̱e̱ veꞌe xyaa̱j̱, arimatéait jayu jeꞌ̱e̱
veꞌe, pyanaj̱kxpapts jeꞌ̱e̱ veꞌe je̱ Jesús.
58Vanꞌit tseꞌe o̱jts je̱ Pilato du̱ꞌix jeṯseꞌe
du̱ꞌamo̱tu je̱ Jesús je̱ ñiꞌkx je̱ kyo̱pk. Ax
pyavaan tseꞌe je̱ Pilato jeṯseꞌe yakmo̱ꞌo̱t.
59Vanꞌit tseꞌe je̱ José je̱ niꞌkx je̱ ko̱pk
du̱yakvajntyk jem̱ cruz kaj̱xm jeṯseꞌe
toꞌk je̱ vaꞌajts vit du̱tukvimpitt, 60 jeṯseꞌe
du̱yaknaxtaj̱ki jep̱ jótup juuꞌ veꞌe je̱ José
jyeꞌ̱e,̱ juuꞌ veꞌe yakjapyaa̱j̱mju jep̱ tsa-
jaa̱ṯp. Ku veꞌe je̱ jot aak du̱tukꞌakaa̱y̱ni
toꞌk je̱ tsaaj juuꞌ veꞌe vaꞌajts maj̱, vanꞌit
tseꞌe ñaj̱kxni. 61 Jem̱ tseꞌe du̱vintsaa̱ṉada
vyeꞌna je̱ jot je̱ María Magdalena jeṯs je̱
jadoꞌk María.

Ku yakꞌixꞌijt joma veꞌe
je̱ Jesús ñaxtaj̱ki

62Ku veꞌe je̱ xaa̱j̱ tyaj̱kini, táv̱ani veꞌe
yakꞌapaa̱m̱du̱ka vyeꞌna je̱ po̱o̱ꞌkxtku̱n
xaa̱j̱, vanꞌit tseꞌe je̱ teeꞌtaj̱k je̱ vyintsaṉda
maa̱ṯ je̱ fariseotaj̱k o̱jts du̱ꞌixta je̱ Pilato
63 jeṯseꞌe du̱nu̱u̱jmidi:
―Njaaꞌmyejtsp xa aa̱ṯseꞌe ku veꞌe

joojntykipna vyeꞌna je̱ vinꞌaa̱ꞌ̱mpa, jeṯs
veꞌemeꞌe vyaajñ jeṯs kutoojk xaa̱j̱ veꞌe
jyoojntykpaj̱knuvat. 64 Jeꞌ̱e̱ kaj̱x tseꞌe
pavaꞌanu̱ jeṯseꞌe je̱ jot o̱y yakꞌixꞌítu̱t ku
veꞌe toꞌmayji je̱ yꞌixpaj̱kpataj̱k ko̱o̱ꞌts
naj̱kx je̱ niꞌkx je̱ ko̱pk du̱mee̱ꞌ̱tsta jeṯseꞌe
u̱xꞌo̱o̱k je̱ jayu du̱nu̱u̱jmidinit: “Ta̱ xa jeꞌ̱e̱
veꞌe jyoojntykpaj̱knuva.” Paṉ veꞌem xa
veꞌe ku̱jyaty, nu̱yojk tseꞌe je̱ jayu du̱v-
inꞌaa̱ꞌ̱ndat jeṯs ni kaꞌa veꞌe ku veꞌe joo-
jntykipna vyeꞌna.

65Vanꞌit tseꞌe je̱ Pilato ñaꞌ̱mu̱xjidi:

―U̱xej̱a xa veꞌe je̱ tojpada jeṯseꞌe
du̱ꞌixꞌíttat; naj̱kxtats miits jep̱ xꞌixta jeṯ-
seꞌe o̱y xyaktándat.

66Vanꞌit tseꞌe ñaj̱kxti jeṯseꞌe je̱ jot
o̱y du̱yaktaandi je̱ ixtaꞌnu̱n maa̱ṯ, veꞌem
tseꞌe nu̱java tyánu̱t paṉ yakꞌavaatstupeꞌe
uk paṉ kaꞌa. Vanꞌit tseꞌe jep̱ du̱maso̱o̱kti
je̱ tojpada.

Ku je̱ Jesús jyoojntykpaj̱knuva
(Mr. 16.1-8; Lc. 24.1-12; Jn. 20.1-10)

28 Táv̱ani tseꞌe je̱ po̱o̱ꞌkxtku̱n
xaa̱j̱ ñaxy vyeꞌna, kujajnupeꞌe

domingo, mutoꞌk xaa̱j̱ je̱ semana, vanꞌit
tseꞌe je̱ María Magdalena jeṯs je̱ jadoꞌk
María o̱jts du̱ꞌixta je̱ jot joma veꞌe
ñaxtaj̱ki je̱ Jesús. 2Tun toꞌmayji tseꞌe
je̱ it maḵk tyunꞌojxi jeṯseꞌe toꞌk je̱ Maj̱a̱
Vintsáṉ je̱ yꞌaangeles jem̱ tsapjo̱o̱tm
chaa̱ꞌ̱n jeṯseꞌe kyaḏaaky joma veꞌe je̱
jot, vanꞌit tseꞌe je̱ tsaaj du̱yakkeek juuꞌ
veꞌe yꞌakaa̱j̱yjup, jeṯseꞌe du̱tukꞌaj̱xtk.
3 O̱o̱yeꞌe tyunꞌajaj tyunꞌatu̱ꞌkx je̱
ángeles, veꞌem ax joꞌn je̱ vítsu̱k; jeṯs je̱
vyit, vaꞌajts po̱o̱ꞌpts jeꞌ̱e̱ veꞌe, veꞌem
ax joꞌn je̱ tsapꞌaa̱ꞌ̱pk. 4Ku veꞌe je̱ tojpa
du̱ꞌixti, o̱o̱y tseꞌe tyuntsaꞌ̱kidi jeṯseꞌe
tyunmípptini, mukax̱ux tseꞌe tyaandi,
veꞌem ax joꞌn aa̱ꞌ̱kani ku̱yꞌijtti. 5Vanꞌit
tseꞌe je̱ ángeles du̱nu̱u̱jmi je̱ taꞌ̱ax̱taj̱kta:
―Kadi mtsaꞌ̱ag̱ada, nnu̱jaꞌvip xa aṯ-

seꞌe jeṯs je̱ Jesuuseꞌe mꞌíxtidup, jeꞌ̱e̱ juuꞌ
veꞌe cruuzpej̱t. 6Kaꞌa xa jeꞌ̱e̱ veꞌe yaja
paṉ, ta̱ jeꞌ̱e̱ veꞌe jyoojntykpaj̱knuva ax
joꞌn vyaajñ joꞌn. Minu̱ xꞌixta je̱ it joma
veꞌe yakpu̱u̱jm. 7 Jatyji tseꞌe mnaj̱kxtat
jeṯseꞌe je̱ yꞌixpaj̱kpataj̱k xnaa̱j̱madat: “Ta̱
xa veꞌe jyoojntykpaj̱knuva jeꞌ̱e̱ juuꞌ veꞌe
aa̱ꞌ̱kani tu̱yꞌukꞌit; naj̱kxupts jeꞌ̱e̱ veꞌe jem̱
Galilea, u̱xꞌo̱o̱kts miitseꞌe jem̱ mjeꞌ̱yadat,
jem̱ tseꞌe xꞌíxtat.” Ta̱ tseꞌe nvaajnjada
―jidu̱ꞌu̱m tseꞌe je̱ taꞌ̱ax̱taj̱k yaknu̱u̱jmidi.

8Vanꞌit tseꞌe je̱ taꞌ̱ax̱taj̱k tun jatyji
cho̱o̱ꞌndi joma veꞌe je̱ jot, tsaꞌ̱kidupeꞌe
jeṯseꞌe nay veꞌempa o̱o̱y tyunxo̱o̱jntk-
tuva. Jeꞌ̱e̱ tseꞌe noomp naj̱kxtu jeṯseꞌe

je̱ ixpaj̱kpataj̱k du̱vaajnjadat. 9 Jem̱ tseꞌe
ñaj̱kxta vyeꞌna ku veꞌe je̱ Jesús du̱-
maa̱ṯnavyaatjidi jeṯseꞌe kyo̱jtspo̱o̱ꞌkxjidi.
Vanꞌit tseꞌe je̱ Jesús du̱vinkutám̱idi jeṯ-
seꞌe du̱vinjaꞌvidi du̱vintsaꞌ̱kidi, jeṯseꞌe
jem̱ tyékum du̱tsee̱ꞌ̱ndi. 10Vanꞌit tseꞌe je̱
Jesús ñaꞌ̱mu̱xjidi:
―Kadi mtsaꞌ̱ag̱ada, naj̱kxu̱ xvaajnjada

aṯs je̱ nꞌutsaṯaj̱k jeṯs jem̱eꞌe Galilea
ñaj̱kxtat, jem̱ts aṯseꞌe xꞌíxtat.
Ku je̱ teeꞌtaj̱k je̱ meen du̱mo̱o̱ydi je̱

tojpada jeṯseꞌe tyaayadat
11Namvaateꞌe je̱ taꞌ̱ax̱taj̱k ñaj̱kxti,

vanꞌit tseꞌe jem̱ kajpu̱n jo̱o̱tm ñaj̱kxti
ajeꞌ̱ej̱yji je̱ tojpada juuꞌ veꞌe je̱ jot du̱ꞌixꞌi-
jttup jeṯseꞌe o̱jts du̱vaajnjikáx̱ta je̱ teeꞌ-
taj̱k je̱ vyintsaṉda ti jatyeꞌe tu̱tyunju̱
tu̱kyaṯsju̱. 12Vanꞌit tseꞌe je̱ teeꞌtaj̱k je̱ vy-
intsaṉda o̱jts du̱ko̱jtsmókta maa̱ṯ je̱ is-
raeejlit je̱ myú̱jit jáyuda paṉ ti veꞌe tyón-
dap. Vanꞌit tseꞌe may je̱ meen du̱mo̱o̱ydi
je̱ tojpada 13 jeṯseꞌe jidu̱ꞌu̱m du̱nu̱u̱jmidi:
―Veꞌem miitseꞌe mvaꞌandat jeṯs

maadupeꞌe tu̱mveꞌ̱nada, vanꞌit tseꞌe o̱jts
je̱ Jesús je̱ yꞌixpaj̱kpataj̱k tu̱du̱mee̱ꞌ̱tsta
je̱ ñiꞌkx je̱ kyo̱pk. 14Paṉ myó̱tup tseꞌe
je̱ kaṯs je̱ yakkutojkpa jeṯs maadupeꞌe
tu̱mveꞌ̱nada, kádits xtivinmayda,
aa̱ṯsts miitseꞌe nkukó̱tstap jeṯseꞌe
mkayakvintso̱tóndat.

15Vanꞌit tseꞌe je̱ tojpada je̱ meen du̱ku-
vaj̱kti jeṯseꞌe veꞌem o̱jts du̱tonda ax joꞌn
yaknu̱u̱jmidi. U̱xyam paatna tseꞌe nu̱-
may je̱ israeejlit jayu vyaꞌanda jeṯs veꞌe-
mameꞌe jyajty.

Je̱ pavaꞌnu̱n juuꞌ veꞌe je̱ Jesús
yaktaajnjidu je̱ yꞌixpaj̱kpataj̱k

(Mr. 16.14-18;
Lc. 24.36-49; Jn. 20.19-23)

16Naj̱kxtu tseꞌe jem̱ Galilea je̱ Jesús je̱
ñu̱maktoꞌk ixpaj̱kpataj̱k, jem̱eꞌe ñaj̱kxti
joma veꞌe je̱ ko̱pk juuꞌ veꞌe je̱ Jesús tuk-
naꞌ̱mu̱xju̱du. 17Ku veꞌe je̱ Jesús du̱ꞌixti,
vyinjaꞌvidu vyintsaꞌ̱kidu tseꞌe, ó̱yameꞌe
jem̱ juuꞌ veꞌe mej̱tsvinmaaydup paṉ tyú̱-
vam jeꞌ̱e̱ veꞌe je̱ Jesús. 18Vanꞌit tseꞌe je̱
Jesús je̱ yꞌixpaj̱kpataj̱k du̱vinkutam̱i jeṯ-
seꞌe du̱nu̱u̱jmi:
―Yakmo̱o̱ynu xa aṯseꞌe nu̱jom je̱ ku-

tojku̱n juuꞌ veꞌe jem̱ tsapjo̱o̱tm jeṯs yaja
naxviijn. 19 Jeꞌ̱e̱ kaj̱x tseꞌe, naj̱kxta mi-
its toꞌk it toꞌk naxviijn jeṯseꞌe je̱ jayu
xyakvimpijttinit aṯs je̱ nꞌixpaj̱kpataj̱kta,
jeṯseꞌe xyaknap̱éṯtat je̱ Dios Teeꞌ kaj̱x,
aṯs, jeꞌ̱e̱ je̱ yꞌOnu̱k kaj̱x, jeṯs je̱ Espíritu
Santo kaj̱x, 20 jeṯseꞌe xtukꞌíxtat jeṯseꞌe
du̱kutyoondinit nu̱jom juuꞌ aṯs miitseꞌe
tu̱ntukpavaꞌanda. Nu̱jávadats jeṯs xaꞌ̱ma
kaj̱x aṯseꞌe nꞌijtnit miits maa̱ṯta je̱ itaḵax̱
paat.

Yaꞌ̱a̱ tseꞌe je̱ O̱y Kaṯs je̱ O̱y
Ayook juuꞌ veꞌe je̱ Marcos Jyaay

Ku je̱ Yaknap̱ej̱tpa Juan kyaꞌamaajy
joma veꞌe kyapaṉtsu̱u̱na

(Mt. 3.1-12; Lc. 3.1-9,
15-17; Jn. 1.19-28)

1 Je̱ Jesucristo, je̱ Nteꞌyam je̱ yꞌOnu̱k,
jeꞌ̱eṯs jeꞌ̱e̱ veꞌe jyeꞌ̱e̱ juuꞌ veꞌe ya̱ naḵ

ñu̱kaj̱tsp, je̱ o̱y kaṯs je̱ o̱y ayookts yaꞌ̱a̱
veꞌe. Jidu̱ꞌu̱m tseꞌe cho̱o̱ꞌndu̱k. 2Veꞌemts
jeꞌ̱e̱ veꞌe ax joꞌn du̱jatyaajñ toꞌk juuꞌ veꞌe
ijt je̱ Nteꞌyam je̱ yꞌayook ko̱jtsnajxpa.
Jidu̱ꞌu̱m tseꞌe du̱jaajy:
Nkejxp xa aṯseꞌe je̱ nyakkaṯsu̱yo̱ꞌyva juuꞌ

mitseꞌe mvintooꞌváḵajap,
jeꞌ̱e̱ tseꞌe myakꞌo̱ꞌyixjup je̱ tooꞌ joma veꞌe

mnáxu̱t.
3Yakmó̱tup xa veꞌe ku veꞌe toꞌk je̱

jayu jidu̱ꞌu̱m maḵk kyaṯs joma veꞌe
kyapaṉtsu̱u̱na:

“Yakꞌo̱ꞌyijada, yaktaa̱j̱vjada je̱ tooꞌ joma
veꞌe je̱ Maj̱a̱ Vintsáṉ ñáxu̱t.”

4Ax veꞌem tseꞌe tyoojnji kyo̱jtsji
ax joꞌn je̱ Isaías du̱jatyaajñ. Toꞌk
je̱ jayu juuꞌ veꞌe Juan du̱xaa̱j̱i, jeꞌ̱e̱
tseꞌe je̱ jayu du̱yaknap̱ej̱t joma veꞌe
kyapaṉtsu̱u̱na, jeṯseꞌe du̱nu̱u̱jmidi
jeṯseꞌe vyinmayu̱mpijttinit, jeṯseꞌe
du̱maso̱o̱ktinit je̱ kyo̱ꞌo̱y joojntykinda,
jeṯseꞌe ñap̱éṯtat, veꞌem tseꞌe
yakto̱kinmee̱ꞌ̱kxtat. 5Nu̱naj̱kxju̱du
tseꞌe amo̱tunajxpa nu̱jom juuꞌ veꞌe
tsu̱u̱nidup jem̱ jerusaleenit kyajpu̱n
kaj̱xm jeṯs viijnk tso̱v juuꞌ veꞌe jem̱
judéait yꞌit jo̱o̱tm. Vintso̱ts jeꞌ̱e̱ veꞌe
je̱ tyo̱kin du̱mavyatsta, veꞌem tseꞌe je̱
Juan yaknap̱éṯjada jem̱ Jordán maj̱a̱
naj̱o̱o̱tm. 6 Juuꞌ tseꞌe je̱ Juan vyítip, je̱
camello paj̱k pu̱mts jeꞌ̱e̱ veꞌe; je̱ ak tseꞌe
tyiintsoojmjup. Je̱ paach tseꞌe jyu̱ꞌkxp
jeṯs je̱ maj̱a̱ paꞌajk. 7Tyukkaꞌamaay
tseꞌe jidu̱ꞌu̱m:

―Xpaꞌu̱xꞌo̱o̱kip xa aṯseꞌe toꞌk paṉeꞌe
nu̱yojk du̱nu̱máj̱ip jeṯs kaꞌa veꞌe aṯs,
ni kaꞌats aṯseꞌe nvinmachju̱ jeṯs aṯseꞌe
nnayꞌu̱xno̱o̱ꞌmju̱t jeṯs aṯseꞌe je̱ kyaꞌ̱aj̱k
jaa̱ꞌ̱p nmukéj̱ijat. 8 Je̱ tsoxk naa̱j̱ aṯs mi-
itseꞌe ntukyaknap̱ej̱ttup; ax jeꞌ̱e̱ paṉ aṯ-
seꞌe xpaꞌu̱xꞌo̱o̱kip, jeꞌ̱e̱ tseꞌe jem̱ mjaꞌvin
kaj̱xmda mtukyaknap̱éṯjadap je̱ Espíritu
Santo.

Ku je̱ Jesús ñap̱ejt
(Mt. 3.13-17; Lc. 3.21-22)

9Ku veꞌe je̱ Juan je̱ jayu du̱yaknap̱ejt,
vanꞌit tseꞌe je̱ Jesús chaa̱ꞌ̱n jem̱ Nazaret,
toꞌk je̱ kajpu̱n juuꞌ veꞌe jem̱ galiléait yꞌit
jo̱o̱tm. Ku veꞌe jyeꞌ̱y, vanꞌit tseꞌe je̱ Juan
yaknap̱ej̱tji jem̱ Jordán maj̱a̱ naj̱o̱o̱tm.
10Pítsumnup tseꞌe vyeꞌna je̱ Jesús, vanꞌit
tseꞌe du̱ꞌix je̱ tsapjo̱o̱tmit it yꞌavaꞌach jeṯ-
seꞌe je̱ Espíritu Santo ñu̱kaḏaꞌakyju̱ je̱
pak joꞌn. 11Vanꞌit tseꞌe yakmo̱tu toꞌk je̱
ayook juuꞌ veꞌe jem̱ tsapjo̱o̱tm kaḏaak.
Jidu̱ꞌu̱m tseꞌe vyaajñ:
―Mits xa veꞌe aṯs je̱ nꞌOnu̱k, juuꞌ aṯ-

seꞌe o̱o̱y ntuntsaj̱kp. O̱o̱yts aṯs mitseꞌe
ntuntukxo̱o̱ndu̱k.

Ku je̱ Jesús je̱ Satanás
yꞌukyakto̱kimpaḵuvaajnji

(Mt. 4.1-11; Lc. 4.1-13)
12Vanꞌit tseꞌe je̱ Espíritu Santo

du̱yaknu̱jkx je̱ Jesús jem̱ vinvaꞌajts it
kaj̱xm. 13 Jem̱ tseꞌe yꞌijt vu̱jxtkupx
xaa̱j̱; je̱ Satanás tseꞌe ukyakto̱kimpaḵu-
vaajnju. Ijtpa tseꞌe je̱ Jesús je̱ muꞌuk
táṉu̱k maa̱ṯ. Vanꞌit tseꞌe je̱ aangelestaj̱k
je̱ Jesús du̱nu̱naj̱kxti jeṯseꞌe o̱jts
du̱pattónada.

Ku je̱ Jesús kyaꞌamayꞌukvaajñ
jep̱ Galilea

(Mt. 4.12-17; Lc. 4.14-15)
14Ku veꞌe je̱ it ñajxy, vanꞌit tseꞌe je̱

Yaknap̱ej̱tpa Juan yakpoxu̱ntaḵpu̱u̱jm.
Vanꞌit tseꞌe je̱ Jesús ñu̱jkx jem̱ galiléait

yꞌit jo̱o̱tm jeṯseꞌe du̱tukkaꞌamaajy je̱ o̱y
kaṯs je̱ o̱y ayook. 15 Jidu̱ꞌu̱m tseꞌe vyaajñ:
―Ta̱ xa veꞌe je̱ xaa̱j̱ du̱paatni. Myaax-

u̱xju̱dupts miits jeꞌ̱e̱ veꞌe je̱ Nteꞌyam
jeṯseꞌe mꞌijttinit jem̱ yꞌam kyaꞌ̱m. Vin-
mayu̱mpijttini, maso̱o̱ktini je̱ mko̱ꞌo̱y
joojntykinda, jeṯs jaanchjávada ya̱ o̱y
kaṯs ya̱ o̱y ayook.

Ku je̱ Jesús du̱vaa̱j̱v
nu̱maktaaxk je̱ ajkx maakpada

(Mt. 4.18-22; Lc. 5.1-11)
16Najxp tseꞌe je̱ Jesús vyeꞌna jej̱a

galiléait myaj̱a̱ naꞌ̱akay̱a paꞌayi, vanꞌit
tseꞌe du̱ꞌix nu̱mej̱tsk je̱ ajkx maakpada,
je̱ Simón Pedro maa̱ṯ je̱ yꞌuts Andrés,
jeꞌ̱e̱ tseꞌe je̱ tyukꞌajkxꞌamaakin xuum du̱-
nav̱áj̱idup vyeꞌna jem̱ maj̱a̱ naꞌ̱akay̱a
jo̱o̱tm. 17Vanꞌit tseꞌe je̱ Jesús ñaꞌ̱mu̱xjidi:
―Pamiindini aṯs. Ajkx maakk xa veꞌe

mtoondup; ax u̱xyamts aṯs miitseꞌe je̱
toonk nmo̱ꞌo̱dat jeṯs aṯseꞌe je̱ jayu
xtuknu̱míndat.

18Vanꞌit tseꞌe du̱maso̱o̱ktini je̱
tyukꞌajkxꞌamaakin xuumda jeṯseꞌe
du̱panaj̱kxtini.

19 Javee̱ꞌ̱n tseꞌe je̱ Jesús jyaaꞌkyo̱ꞌy,
jeṯseꞌe du̱ꞌix je̱ Santiago maa̱ṯ je̱ yꞌuts
Juan, je̱ Zebedeo je̱ myajntktaj̱k jeꞌ̱e̱
veꞌeda, jem̱ tseꞌe barco jo̱o̱tm je̱ tyukꞌa-
jkxꞌamaakin xuum du̱ꞌataagada vyeꞌna.
20Vanꞌit tseꞌe je̱ Jesús vyo̱o̱jvjidi. Vanꞌit
tseꞌe du̱maso̱o̱ktini je̱ tyeeꞌ Zebedeo jem̱
barco jo̱o̱tm maa̱ṯ je̱ tyoompataj̱k, jeṯseꞌe
je̱ Jesús du̱panaj̱kxtini.

Toꞌk je̱ yaaꞌtyaj̱k juuꞌ veꞌe jem̱
jyaꞌvin kaj̱xm je̱ ko̱ꞌo̱yjáyuvap

(Lc. 4.31-37)
21Vanꞌit tseꞌe je̱ Jesús maa̱ṯ je̱ yꞌixpaj̱k-

pataj̱k jyeꞌ̱ydi jem̱ capernaaumit kya-
jpu̱n kaj̱xm. Ku veꞌe je̱ po̱o̱ꞌkxtku̱n xaa̱j̱
du̱paaty, vanꞌit tseꞌe je̱ Jesús tyaj̱ki jep̱
tsaptu̱jkp jeṯseꞌe je̱ jayu du̱yakꞌixpaj̱kꞌuk-

vaajñ. 22Atu̱va ato̱ki tseꞌe je̱ jayu du̱-
tuktaandi je̱ yꞌixpaj̱ku̱n ku̱x je̱ kutojku̱n
maa̱ṯeꞌe kyaṯs, ka veꞌemap ax joꞌn je̱
tsaptu̱jkpit yakꞌixpaj̱kpataj̱k. 23 Jep̱ tseꞌe
tsaptu̱jkp vyeꞌna toꞌk je̱ yaaꞌtyaj̱k juuꞌ
veꞌe jem̱ jyaꞌvin kaj̱xm je̱ ko̱ꞌo̱yjáyuvap.
Jidu̱ꞌu̱m tseꞌe maḵk vyaajñ:

24―¿Ti kaṯsts mitseꞌe mjayejpp
aa̱ṯs maa̱ṯ?, nazarétit Jesús. ¿Jeꞌ̱e̱ veꞌe
mnu̱mejtsp jeṯs aa̱ṯseꞌe xyakkutó̱kiyu̱t?
Nꞌixa xa aṯs mitseꞌe, je̱ Nteꞌyam je̱
Vyaꞌajts Jáyuts mitseꞌe.

25Vanꞌit tseꞌe je̱ Jesús du̱tuknu̱u̱jmi je̱
ko̱ꞌo̱yjáyuvap, jeṯseꞌe vyaajñ:
―Amo̱ꞌo̱tu̱ jeṯs tukvaatsni ya̱

yaaꞌtyaj̱k.
26Vanꞌit tseꞌe je̱ ko̱ꞌo̱yjáyuvap je̱

yaaꞌtyaj̱k du̱xitu̱yo̱ꞌy jeṯseꞌe pyítsumni,
jeṯseꞌe maḵk tyunꞌakaa̱ꞌ̱stk. 27Ax
nu̱jom tseꞌe tyaandi atu̱va ato̱ki jeṯseꞌe
ñavyaajnjidi:
―¿Tis yaꞌ̱a̱ veꞌe? ¿Nam ixpaj̱ku̱n yaꞌ̱a̱

veꞌe? Jyayejpptam xa yaꞌ̱a̱ veꞌe ya̱ jayu
je̱ kutojku̱n jeṯseꞌe je̱ ko̱ꞌo̱yjáyuvap paat
kyaṯsap̱u̱kju̱.

28 Jatyji tseꞌe je̱ jayu du̱ꞌako̱jtsvaꞌkxy
jeṯseꞌe je̱ Jesús yaknu̱jaꞌvi jem̱ nu̱jom
galiléait yꞌit jo̱o̱tm.

Ku je̱ Jesús du̱yakjo̱tkaḏaaky je̱
Simón Pedro je̱ myaꞌ̱vu̱t taak

(Mt. 8.14-15; Lc. 4.38-39)
29Vanꞌit tseꞌe je̱ Jesús pyítsum jep̱

tsaptu̱jkp jeṯseꞌe tyaj̱ki jep̱ je̱ Simón
Pedro maa̱ṯ je̱ Andrés tyu̱jkp, myaa̱-̱
diduva tseꞌe je̱ Santiago jeṯs je̱ Juan.
30 Jep̱ tseꞌe je̱ Simón Pedro je̱ myaꞌ̱vu̱t
taak pyaꞌammaꞌaj, jam̱paj̱kjup. Ax jatyji
tseꞌe je̱ Jesús yakvaajnji jeṯs paj̱kjupeꞌe.
31Vanꞌit tseꞌe je̱ Jesús du̱vinkutam̱i je̱
paꞌam jayu, jeṯseꞌe jem̱ kyaꞌ̱m du̱majch,
jeṯseꞌe du̱yakpojtu̱k. Tun jatyji tseꞌe je̱
jaa̱j̱n ñu̱vaatsjini. Vanꞌit tseꞌe je̱ taꞌ̱ax̱taj̱k
pyattoꞌnijidi.

Ku je̱ Jesús du̱yakjo̱tkaḏaaky
nu̱may je̱ paꞌam jayu

(Mt. 8.16-17; Lc. 4.40-41)
32Ku veꞌe je̱ xaa̱j̱ tyaj̱kini, vanꞌit tseꞌe

je̱ Jesús du̱tuknu̱naj̱kxti paṉ paṉ jatyeꞌe
paj̱kju̱dup jeṯs paṉ paṉ jatyeꞌe jem̱
jyaꞌvin kaj̱xmda je̱ ko̱ꞌo̱yjáyuvap. 33 Jep̱
tseꞌe taḵꞌaagup nu̱jom je̱ jayu ñayꞌamo-
jkijidi. 34Yakjo̱tkaḏaaknu tseꞌe je̱ Jesús
nu̱may je̱ jayu, may viijn tseꞌe je̱ paꞌam
du̱jayep̱ta jeṯseꞌe nu̱may je̱ ko̱ꞌo̱yjáyu-
vap du̱yakpítsumni jem̱ je̱ jayu jyaꞌvin
kaj̱xmda. Kaꞌa tseꞌe je̱ Jesús du̱yakja-
jtji je̱ ko̱ꞌo̱yjáyuvap jeṯseꞌe du̱ꞌavánadat
jeṯs je̱ Jesús, jeꞌ̱e̱ jeꞌ̱e̱ veꞌe je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit.
Ku je̱ Jesús kyaꞌamaajy jep̱ Galilea

(Lc. 4.42-44)
35Ko̱o̱ꞌts jatyna tseꞌe vyeꞌna, kaꞌanu-

meꞌe jyajvív, vanꞌit tseꞌe je̱ Jesús pyo-
jtu̱k jeṯseꞌe je̱ kajpu̱n du̱tukvaach, jeṯ-
seꞌe ñu̱jkx joma veꞌe kyapaṉtsu̱u̱na. Jem̱
tseꞌe chapkaj̱ts. 36Vanꞌit tseꞌe je̱ Simón
Pedro jeṯs paṉ paṉ jatyeꞌe myaa̱ṯveꞌnidu,
jeꞌ̱e̱ tseꞌe naj̱kxtu jeṯseꞌe je̱ Jesús du̱ꞌíx-
tidi. 37Ku veꞌe du̱paatti, vanꞌit tseꞌe
du̱nu̱u̱jmidi:
―Anañu̱joma xa veꞌe mꞌíxtajada.
38Vanꞌit tseꞌe je̱ Jesús yꞌatsaa̱j̱v:
―Jaꞌmda jem̱ viijnk kajpu̱n kaj̱xmpa

juuꞌ veꞌe tam̱aṉaat jeṯs aṯseꞌe jem̱
ntukkaꞌamaayvat je̱ o̱y kaṯs je̱ o̱y ayook,
jeꞌ̱e̱ kaj̱xts aṯseꞌe nmin.

39Vanꞌit tseꞌe je̱ Jesús du̱tuknajxy
du̱tuktaj̱ki jem̱ nu̱jom galiléait yꞌit
jo̱o̱tm, jeṯseꞌe kajpu̱n kajpu̱n kyaꞌamaajy
jep̱ chaptu̱jkpta jeṯseꞌe du̱yakpítsumni
je̱ ko̱ꞌo̱yjáyuvap jem̱ je̱ jayu jyaꞌvin
kaj̱xmda.

Ku je̱ Jesús du̱yakjo̱tkaḏaaky toꞌk je̱
jayu juuꞌ veꞌe leprapaj̱kjup

(Mt. 8.1-4; Lc. 5.12-16)
40Vanꞌit tseꞌe toꞌk je̱ jayu juuꞌ veꞌe lep-

rapaj̱kjup, jeꞌ̱e̱ tseꞌe je̱ Jesús du̱vinku-
tam̱i jeṯseꞌe du̱vinko̱xkteni. Jidu̱ꞌu̱m
tseꞌe du̱munooꞌkxtk:
―Paṉ mtsaj̱kp xa mitseꞌe, mꞌo̱ꞌyixjup

tseꞌe jeṯs aṯseꞌe xtuknu̱vaꞌatsu̱t ya̱ lepra
paꞌam.

41Tukmo̱ꞌtju tseꞌe je̱ Jesús. Vanꞌit tseꞌe
je̱ Jesús je̱ kyaꞌ̱aj̱ tyuknu̱ko̱o̱jnji jeṯseꞌe
vyaajñ:
―Ntsaj̱kp xa aṯseꞌe; vaꞌajts tseꞌe

mtaanni.
42Ku xa veꞌe veꞌem vyaajñ, tun jatyji

tseꞌe je̱ lepra paꞌam ñu̱vaatsjini je̱ jayu
jeṯseꞌe jyo̱tkaḏaakni. 43Vanꞌit tseꞌe je̱
Jesús maḵk pyavaajnji, kaꞌanumeꞌe du̱-
pakej̱xni vyeꞌna:

44―Amo̱tunaxu̱, kaꞌats mitseꞌe paṉ
xvaajnjat paṉ paṉeꞌe tu̱myakjo̱tka-̱
daꞌakyju̱. Naj̱kxu̱ joma veꞌe je̱ teeꞌ
jeṯseꞌe du̱ꞌíxu̱t jeṯs jo̱tkaḏaꞌakyani
mitseꞌe, vanꞌit tseꞌe xyó̱xu̱t juuꞌ veꞌe
je̱ Moisés pyavaan ku veꞌe je̱ jayu
du̱ko̱o̱ꞌkjayej̱ptini je̱ lepra paꞌam, veꞌem
tseꞌe nu̱jom du̱nu̱jávadat jeṯs táv̱ani veꞌe
je̱ paꞌam mnu̱vaatsjini.

45Ax naj̱kx tseꞌe je̱ jayu jeṯseꞌe du̱ꞌa-
vanvaꞌkxy nu̱jom juuꞌ veꞌe tu̱tyunju̱
tu̱kyaṯsju̱. Ku veꞌe je̱ jayu du̱ꞌamo̱tuna-
jxti, vanꞌit tseꞌe o̱o̱y du̱tuntso̱jkti jeṯseꞌe
yꞌíttat je̱ Jesús maa̱ṯ, jeꞌ̱e̱ kaj̱x tseꞌe ky-
o̱o̱ꞌkꞌo̱ꞌyixjini je̱ Jesús jeṯseꞌe ixna keꞌ̱xna
tyáḵat jyajuuꞌkajpu̱nku̱jxa, myujékumip
tseꞌe je̱ kajpu̱nda jeṯseꞌe yꞌijt joma veꞌe
kyapaṉtsu̱u̱na, jem̱ tseꞌe je̱ jayu ñu̱jeꞌ̱ya-
jada paṉ vinxu̱p je̱ kajpu̱n juuꞌ veꞌe
tam̱aṉaat.

Ku je̱ Jesús du̱yakjo̱tkaḏaaky
toꞌk je̱ mojkpa jayu

(Mt. 9.1-8; Lc. 5.17-26)

2 Ku veꞌe vee̱ꞌ̱n je̱ it ñajxy, vanꞌit
tseꞌe je̱ Jesús tyaj̱kinuva jem̱ ca-

pernaaumit kyajpu̱n jo̱o̱tm. Yakmo̱tu
tseꞌe je̱ kaṯs jeṯs jep̱eꞌe tu̱jkp vyeꞌna.
2 Jatyji tseꞌe nu̱may je̱ jayu ñayꞌamo-
jkijidi; ni jej̱a taḵꞌaaka tseꞌe kyo̱o̱ꞌknu̱-
paadini. Tyukkaꞌamaayp tseꞌe vyeꞌna je̱
Jesús je̱ Nteꞌyam je̱ kyaṯs je̱ yꞌayook,
3 vanꞌit tseꞌe du̱tuknu̱jeꞌ̱ydi toꞌk je̱ mo-
jkpa jayu, nu̱maktaaxkeꞌe je̱ jayu pyavít-
sjada. 4Ax kaꞌa tseꞌe yꞌo̱ꞌyixjada jeṯseꞌe
jyeꞌ̱yadat jej̱a je̱ Jesús vyinkujk je̱ nu̱-
may jayu kaj̱x, jeꞌ̱e̱ kaj̱x tseꞌe pyej̱tti
jem̱ taḵniꞌkxm, jeṯseꞌe du̱yakkee̱ḵti vee̱ꞌ̱n
je̱ taḵnu̱pam̱ je̱ Jesús myutu̱v, jeṯseꞌe
du̱ku̱staa̱y̱di je̱ mojkpa jayu maa̱ṯ je̱
myaajntku̱n. 5Ku tseꞌe je̱ Jesús du̱ꞌix jeṯs
jaanchjaꞌvijidupeꞌe, vanꞌit tseꞌe je̱ mo-
jkpa jayu du̱nu̱u̱jmi:
―Meeꞌkx tseꞌe je̱ mto̱kin tyañ.
6Vanꞌit tseꞌe vyinmaaydi je̱ tsap-

tu̱jkpit yakꞌixpaj̱kpataj̱k juuꞌ veꞌe jep̱
tsu̱u̱nidup vyeꞌna: 7 ¿Tyaj̱xts yaꞌ̱a̱ veꞌe
veꞌem vyaꞌañ? Je̱ Nteꞌyam xa yaꞌ̱a̱
veꞌe vyinko̱jtspejtp ku yaꞌ̱a̱ veꞌe veꞌem
vyaꞌañ. Ni paṉa xa veꞌe kyaꞌo̱ꞌyixju̱ jeṯ-
seꞌe tyo̱kinmee̱ꞌ̱kxu̱t, je̱ Nteꞌyamji veꞌe
toꞌk.

8Ax ñu̱jaꞌvipts jeꞌ̱e̱ veꞌe je̱ Jesús vintso̱
jeꞌ̱e̱ veꞌe vyinmayda, jeꞌ̱e̱ kaj̱x tseꞌe
du̱ꞌamo̱tutú̱vidi:
―¿Tyaj̱xts miitseꞌe veꞌem

mvinmayda? 9 ¿Tiseꞌe ka tsoꞌoxap, ku
aṯseꞌe je̱ mojkpa jayu nnu̱u̱jma: “Meeꞌkx
tseꞌe je̱ mto̱kin tyañ”, ukpu̱ ku aṯseꞌe
nnaa̱j̱mat: “Pojtu̱kni, paḵmojkni xi
mmaajntku̱n jeṯs jaamni”? 10 Jeṯseꞌe
xnu̱jávadat jeṯs njayejpp aṯseꞌe je̱
kutojku̱n yaja naxviijn jeṯs aṯseꞌe je̱ jayu
nto̱kinmee̱ꞌ̱kxu̱t, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.
Vanꞌit tseꞌe je̱ mojkpa jayu du̱nu̱u̱jmi:

11―Mits aṯseꞌe nnu̱u̱jmip, pojtu̱kni,
paḵmojkni xi mmaajntku̱n, jeṯs naj̱kxni
jem̱ mtaḵꞌam.

12Vanꞌit tseꞌe je̱ jayu pyojtu̱kni, jeṯseꞌe
je̱ myaajntku̱n du̱paḵmojkni, jeṯseꞌe du̱v-
invaꞌkvaatsni je̱ nu̱may jayu. Atu̱va ato̱ki
tseꞌe nu̱jom je̱ jayu tyankaj̱xti, jeṯseꞌe
je̱ Nteꞌyam du̱yakmáj̱idi du̱yakjaanchidi,
jeṯseꞌe vyaandi:
―Ni vinꞌitna xa yaꞌ̱a̱ veꞌe jidu̱ꞌu̱m

nkaꞌíxumda.
Ku je̱ Jesús du̱vaa̱j̱v je̱ Leví
juuꞌ veꞌe du̱xaa̱j̱iva Mateo
(Mt. 9.9-13; Lc. 5.27-32)

13Vanꞌit tseꞌe je̱ Jesús ñaj̱kxnuva jej̱a
maj̱a̱ naꞌ̱akay̱a paꞌayi. Ku veꞌe nu̱jom je̱
nu̱may jayu vyinkutám̱ijidi, vanꞌit tseꞌe
du̱yakꞌixpu̱jk. 14Táv̱anits yaꞌ̱a̱ veꞌe ñaxy
vyeꞌna, vanꞌit tseꞌe je̱ Jesús cho̱o̱ꞌnni.
Najxp tseꞌe vyeꞌna jej̱a tooꞌ aajy, vanꞌit
tseꞌe je̱ Leví du̱ꞌix, je̱ Alfeo je̱ myajntk,
jej̱a tseꞌe chu̱u̱na vyeꞌna joma veꞌe je̱ ku-
paꞌ̱mu̱n du̱paḵmuk. Vanꞌit tseꞌe je̱ Jesús
ñaꞌ̱mu̱xji:
―Pamiinni aṯs.
Vanꞌit tseꞌe je̱ Leví tyeni jeṯseꞌe

du̱panaj̱kxni.
15 Jem̱ tseꞌe je̱ Leví tyaḵꞌam je̱ Jesús

jeṯs je̱ yꞌixpaj̱kpataj̱k du̱maa̱ṯkáy du̱-
maa̱ṯꞌuuꞌk nu̱may je̱ kupaꞌ̱mu̱n paḵmojk-
pada jeṯs je̱ viijnk jáyuda juuꞌ veꞌe je̱ jayu
tyijp tó̱kinax jáyuda, ku̱x nu̱mayda veꞌe
juuꞌ veꞌe je̱ Jesús du̱panaj̱kxtup. 16Ax
ku tseꞌe du̱ꞌixti je̱ tsaptu̱jkpit yakꞌixpaj̱k-
pataj̱k maa̱ṯ je̱ fariseotaj̱k jeṯs jeꞌ̱e̱ veꞌe
myaa̱ṯkaaydup myaa̱ṯꞌooktup je̱ Jesús,
vanꞌit tseꞌe je̱ Jesús je̱ yꞌixpaj̱kpataj̱k
yakꞌamo̱tutú̱vidi:
―¿Myaa̱ṯkaayp myaa̱ṯꞌuukp yaꞌ̱a̱ veꞌe

je̱ kupaꞌ̱mu̱n paḵmojkpa jeṯs je̱ viijnk
tó̱kinax jayu?

17Yꞌamo̱tunajx tseꞌe je̱ Jesús, vanꞌit
tseꞌe vyaajñ:
―Kaꞌa xa jeꞌ̱e̱ veꞌe du̱tso̱kta je̱ tso̱ꞌyiva

paṉ paṉ jatyeꞌe maḵkaṯso̱ts; jeꞌ̱eḏa veꞌe

paṉ paṉ jatyeꞌe paj̱kju̱dup. Ka jeꞌ̱ep̱
xa aṯseꞌe nnu̱miimp jeṯs aṯseꞌe nyaaxjat
je̱ jayu juuꞌ veꞌe tu̱v jáyuvidup joojn-
tykidup, jeꞌ̱e̱ aṯseꞌe nnu̱miimp juuꞌ veꞌe
tó̱kinax jayu, veꞌem tseꞌe vyinmayu̱mpi-
jttinit jeṯseꞌe du̱maso̱o̱ktinit je̱ kyo̱ꞌo̱y
joojntykinda.

Ku je̱ Jesús du̱ꞌavaꞌni
paṉ tyaj̱x kaj̱xeꞌe je̱

yꞌixpaj̱kpataj̱k kyahꞌayoojidi
(Mt. 9.14-15; Lc. 5.33-35)

18Toꞌk nax tseꞌe ku veꞌe je̱ Yak-
nap̱ej̱tpa Juan je̱ yꞌixpaj̱kpataj̱k jeṯs
je̱ fariseo je̱ yꞌixpaj̱kpataj̱k yꞌayoojada
vyeꞌna, vanꞌit tseꞌe je̱ jayu je̱ Jesús
du̱vinkutám̱idi jeṯseꞌe du̱ꞌamo̱tutú̱vidi:
―¿Tyaj̱x tseꞌe yꞌayoojada je̱ Juan je̱

yꞌixpaj̱kpataj̱k jeṯs je̱ fariseo je̱ yꞌixpaj̱k-
pataj̱k; ax kaꞌa tseꞌe mits ya̱ mꞌixpaj̱k-
pataj̱k yꞌayoojada?

19Vanꞌit tseꞌe je̱ Jesús yꞌatso̱o̱jvjidi:
―Kaꞌa xa veꞌe chaachvinmáyda paṉ

paṉ jatyeꞌe miindup joma veꞌe je̱ jayu
ñavyu̱kju̱ namvaateꞌe je̱ taꞌ̱ax̱paj̱kpa du̱-
maa̱ḏada, jeꞌ̱e̱ kaj̱x tseꞌe kyahꞌayoojada.
Nay kaꞌa tseꞌe chaachvinmaayduva aṯs
ya̱ nꞌixpaj̱kpataj̱k namvaat aṯseꞌe nꞌit
yaꞌ̱a̱ maa̱ṯta. 20Ax pyaaꞌtup tseꞌe je̱ xaa̱j̱
ku aṯseꞌe nko̱o̱ꞌkꞌijtnit yaꞌ̱a̱ maa̱ṯta, vanꞌit
tseꞌe tu̱u̱v yꞌayoojadat.

Je̱ nam ixpaj̱ku̱n juuꞌ veꞌe je̱
Jesús je̱ jayu tyukꞌix

(Mt. 9.16-17; Lc. 5.36-39)
21 ’Ni paṉa xa veꞌe je̱ nam vit

du̱katukꞌakay̱a je̱ pak vit. Paṉ veꞌem
xa veꞌe ku̱du̱tún, vanꞌit tseꞌe je̱ nam
akaꞌ̱yu̱n du̱vaa̱ꞌ̱nmóku̱t je̱ pak vit jeṯseꞌe
du̱tunjaaꞌkkaa̱ꞌ̱tsnit. 22Ni paṉa veꞌe
du̱kahꞌateꞌ̱miva je̱ nam tsaaydum paꞌajk
naa̱j̱ jem̱ pak ak apaj̱kin jo̱o̱tm. Paṉ
veꞌem xa veꞌe ku̱du̱tún, mupáj̱inupts jeꞌ̱e̱
veꞌe je̱ ak, ax ko̱o̱jyji tseꞌe vyintó̱kiyu̱t je̱
tsaaydum paꞌajk naa̱j̱ jeṯs je̱ ak apaj̱kin.
Juuꞌ tseꞌe je̱ nam tsaaydum paꞌajk

naa̱j̱, jem̱ tseꞌe nam ak apaj̱kin jo̱o̱tm
yakpu̱m.
Ku je̱ ixpaj̱kpataj̱k du̱yuktaj̱ti je̱ trigo

(Mt. 12.1-8; Lc. 6.1-5)
23Toꞌk tseꞌe je̱ po̱o̱ꞌkxtku̱n xaa̱j̱ vyeꞌna

jeṯseꞌe je̱ Jesús du̱tuknaxy je̱ trigo kam
maa̱ṯ je̱ yꞌixpaj̱kpataj̱k, jeṯseꞌe je̱ yꞌix-
paj̱kpataj̱k du̱yuktaj̱ti je̱ trigo. 24Vanꞌit
tseꞌe je̱ fariseotaj̱k je̱ Jesús du̱nu̱u̱jmidi:
―¿Tyaj̱x tseꞌe po̱o̱ꞌkxtku̱n xaa̱j̱ ya̱

mꞌixpaj̱kpataj̱k du̱tonda juuꞌ veꞌe je̱
pavaꞌnu̱n kyayakjajtyp?

25Vanꞌit tseꞌe je̱ Jesús yꞌatsaa̱j̱v:
―¿Tis, kaꞌanum miitseꞌe xko̱tsta jep̱

Kunuuꞌkx Jatyán ku̱jxp juuꞌ veꞌe toꞌk nax
tyoondu je̱ David maa̱ṯ je̱ myujatyooꞌ-
taj̱k ku veꞌe kyaꞌijtu̱xjidi ti veꞌe kyáydap
jyaꞌ̱kxtap jeṯs ku veꞌe yuꞌo̱o̱ꞌkjup vyeꞌ̱-
nada? 26Taj̱ki xa veꞌe je̱ David jep̱ je̱
Nteꞌyam chaptu̱jkp ku veꞌe je̱ Abiatar
yꞌijt teeꞌ juuꞌ veꞌe du̱nu̱vintsaṉikaj̱xp je̱
teeꞌtaj̱kta, jeṯseꞌe du̱kaajy je̱ kunuuꞌkx
tsapkaaky, jeṯseꞌe du̱mo̱o̱yduva je̱ myu-
jatyooꞌda. Ax kaꞌa tseꞌe je̱ pavaꞌnu̱n
du̱yakjaty jeṯseꞌe o̱pyaṉa du̱káyu̱t, je̱
teeꞌtaj̱kji veꞌe tuknu̱vánada. Ta̱ miits
yaꞌ̱a̱ veꞌe xko̱tsta, ¿veꞌem xaja?

27Vaampa tseꞌe je̱ Jesús:
―Je̱ jayu je̱ yꞌo̱ꞌyin kaj̱x xa veꞌe je̱

Nteꞌyam du̱pu̱u̱jm je̱ po̱o̱ꞌkxtku̱n xaa̱j̱; ka
je̱ po̱o̱ꞌkxtku̱n xaa̱j̱ kaj̱xap tseꞌe du̱pu̱u̱jm
je̱ jayu. 28 Jeꞌ̱e̱ kaj̱xts aṯseꞌe je̱ kutojku̱n
njayep paṉ ti veꞌe po̱o̱ꞌkxtku̱n xaa̱j̱ yak-
tónup ukpu̱ kayaktónup, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.

Je̱ yaaꞌtyaj̱k juuꞌ veꞌe xux je̱
kyaꞌ̱aj̱ toꞌk adoꞌom

(Mt. 12.9-14; Lc. 6.6-11)

3 Jeṯseꞌe je̱ Jesús tyaj̱kinuva jep̱ tsap-
tu̱jkp. Jep̱ tseꞌe vyeꞌna toꞌk je̱

yaaꞌtyaj̱k juuꞌ veꞌe xux je̱ kyaꞌ̱aj̱ toꞌk
adoꞌom. 2 Je̱ nu̱may jayu tseꞌe du̱ꞌixtu
o̱y paṉ yakjo̱tkaḏaꞌakupeꞌe je̱ Jesús je̱
paꞌam jayu ku veꞌe po̱o̱ꞌkxtku̱n xaa̱j̱

vyeꞌna, jeꞌ̱e̱ veꞌe jyaꞌíxtidup paṉ ti veꞌe
ku̱du̱tukpaḵta jeṯseꞌe du̱nu̱ꞌaa̱ꞌ̱nadat ku̱x-
eꞌe du̱kakutyún jeꞌ̱e̱ je̱ pyavaꞌnu̱nda.
3Vanꞌit tseꞌe je̱ Jesús du̱nu̱u̱jmi je̱
yaaꞌtyaj̱k juuꞌ veꞌe xux je̱ kyaꞌ̱aj̱ toꞌk
adoꞌom:
―Teṉa yaja ya̱ jayu vyinkujkta.
4Vanꞌit tseꞌe du̱ꞌamo̱tutu̱vi je̱ jáyuda:
―¿Juuꞌ tseꞌe je̱ pavaꞌnu̱n yakjajtyp jeṯ-

seꞌe po̱o̱ꞌkxtku̱n xaa̱j̱ je̱ jayu du̱tónu̱t: jeꞌ̱e̱
juuꞌ veꞌe o̱y, ukpu̱ jeꞌ̱e̱ juuꞌ veꞌe ka ó̱yap;
ku veꞌe je̱ jayu du̱yakjoojntykat, ukpu̱ ku
veꞌe je̱ jayu du̱yakꞌo̱o̱ꞌku̱t?
Ax amaꞌ̱aṯ tseꞌe tyaandi. 5Vanꞌit tseꞌe

je̱ Jesús vyinꞌixꞌapitsumkaj̱xjidi, jo̱tꞌaa-
jnjup jeṯs tsaachvinmaayp ku̱x kaꞌa veꞌe
je̱ jayu du̱kuvaḵta juuꞌ veꞌe je̱ Nteꞌyam
chaj̱kp, maḵkeꞌe je̱ kyo̱ꞌo̱y vinmaꞌyu̱n
du̱paa̱m̱di. Vanꞌit tseꞌe je̱ Jesús du̱nu̱u̱jmi
je̱ paꞌam jayu:
―Yakyajkxu̱ je̱ mkaꞌ̱aj̱.
Vanꞌit tseꞌe je̱ paꞌam jayu je̱ kyaꞌ̱aj̱

du̱yakyajkxy, jeṯseꞌe jyo̱tkaḏaakni.
6Vanꞌit tseꞌe pyítsumdi je̱ fariseotaj̱k
jeṯseꞌe du̱ꞌukko̱jtsmojkti maa̱ṯ je̱
Herodes je̱ jyáyuda paṉ vintso̱ veꞌe je̱
Jesús ku̱du̱yakjayꞌo̱o̱ꞌkjidi.

Ku nu̱may je̱ jayu yꞌijt jej̱a
maj̱a̱ naꞌ̱akay̱a paꞌayi

7Myaa̱ṯnaj̱kxts jeꞌ̱e̱ veꞌe je̱ Jesús
je̱ yꞌixpaj̱kpataj̱k jej̱a maj̱a̱ naꞌ̱akay̱a
paꞌayi; nu̱may tseꞌe je̱ galiléait jayu
pyanaj̱kxjidi. 8 Jem̱pa tseꞌe juuꞌ veꞌe
tso̱o̱ꞌndu jem̱ jerusaleenit kyajpu̱n
kaj̱xm jeṯs juuꞌ veꞌe tso̱o̱ꞌndu jem̱
iduméait yꞌit jo̱o̱tm. Jem̱pa tseꞌe juuꞌ
veꞌe tso̱o̱ꞌnduva jem̱ jadoꞌk adoꞌom
Jordán maj̱a̱ nap̱aꞌam jeṯs juuꞌ veꞌe
tso̱o̱ꞌndu jem̱ tiirovit jeṯs sidoonit yꞌit
jo̱o̱tmda; nu̱may tseꞌe o̱jts je̱ Jesús
du̱ꞌixta ku veꞌe je̱ kaṯs du̱mó̱tudi jeṯs ti
veꞌe je̱ Jesús tyuump. 9 Jeꞌ̱e̱ kaj̱x tseꞌe
je̱ Jesús du̱pavaajñ je̱ yꞌixpaj̱kpataj̱k

jeṯseꞌe apaa̱m̱du̱ka du̱yakꞌíttat toꞌk je̱
barco joma veꞌe tyáḵat, veꞌem tseꞌe
je̱ nu̱may jayu kyahꞌatijmókjadat.
10Nu̱máyani veꞌe o̱o̱y je̱ paꞌam jayu
du̱yakjo̱tkaḏaakni vyeꞌna. Jeꞌ̱e̱ kaj̱x
tseꞌe paṉ paṉ jatyeꞌe paj̱kju̱dup, jeꞌ̱e̱
tseꞌe du̱ꞌatijmojktup je̱ Jesús ku̱x
tyo̱nuvaandupeꞌe. 11Ax je̱ jayu juuꞌ veꞌe
jem̱ jyaꞌvin kaj̱xmda je̱ ko̱ꞌo̱yjáyuvap,
ku tseꞌe du̱ꞌixti je̱ Jesús, vanꞌit
tseꞌe du̱vinko̱xkténidi jeṯseꞌe maḵk
du̱muko̱jtsti. Jidu̱ꞌu̱m tseꞌe vyaandi:
―¡Mitseꞌe je̱ Nteꞌyam je̱ yꞌOnu̱k!
12Vanꞌit tseꞌe je̱ Jesús maḵk pyavaajn-

jidi jeṯseꞌe du̱kahꞌavánadat jeṯs paṉ jeꞌ̱e̱
veꞌe.

Ku je̱ Jesús du̱vinkaa̱j̱n je̱
ñu̱makmej̱tsk kukáṯsivada
(Mt. 10.1-4; Lc. 6.12-16)

13Vanꞌit tseꞌe je̱ Jesús pyejt jem̱ tonu̱n
viinm jeṯseꞌe du̱vaa̱j̱v paṉ paṉ jaty
jeꞌ̱e̱ veꞌe vyinko̱nuvaampy. Nu̱naj̱kxju̱-
duts jeꞌ̱e̱ veꞌe. 14Nu̱makmej̱tsk tseꞌe
du̱vinkaa̱j̱n juuꞌ veꞌe íttap jeꞌ̱e̱ maa̱ṯ,
jeṯseꞌe du̱kéx̱tat kaꞌamaayva, 15 jeṯseꞌe
je̱ kutojku̱n du̱mo̱o̱ydi jeṯseꞌe je̱ paꞌam
jayu du̱yakjo̱tkaḏaaktat jeṯseꞌe du̱yakpít-
sumduvat je̱ ko̱ꞌo̱yjáyuvap jem̱ je̱ jayu
jyaꞌvin kaj̱xmda. 16Yaꞌ̱aṯs jeꞌ̱e̱ veꞌe je̱ nu̱-
makmej̱tskta: je̱ Simón juuꞌ veꞌe tyuk-
mumej̱tsxaa̱j̱i Pedro, 17 je̱ Santiago jeṯs
je̱ yꞌuts Juan, je̱ Zebedeo jeꞌ̱e̱ veꞌe je̱
myajntktaj̱k, jeꞌ̱eḏa tseꞌe tyukmumej̱tsx-
aa̱j̱i Boanerges. (Jidu̱ꞌu̱mts jeꞌ̱e̱ veꞌe kyaṯ-
sap̱ítsum je̱ Boanerges, jáyuda juuꞌ veꞌe
veꞌem ax joꞌn je̱ añu pyu̱j.) 18 Jem̱pa tseꞌe
je̱ Andrés jeṯs je̱ Felipe, je̱ Bartolomé jeṯs
je̱ Mateo, je̱ Tomás jeṯs je̱ Tadeo, je̱ San-
tiago juuꞌ veꞌe je̱ Alfeo je̱ myajntk, je̱
Simón juuꞌ veꞌe je̱ cananista partido du̱-
maa̱ṯ yꞌijt, 19 jeṯs je̱ Judas Iscariote, juuꞌ
veꞌe je̱ Jesús du̱paa̱m̱nup jem̱ je̱ jayu
kyaꞌ̱m juuꞌ veꞌe tsoꞌoxpaj̱kju̱dup.

Ku je̱ Jesús yaktij jeṯs je̱
ko̱ꞌo̱yjáyuvapeꞌe je̱ kutojku̱n mo̱o̱jyju

(Mt. 12.22-28; Lc. 11.14-20)
Toꞌk nax tseꞌe je̱ Jesús jeṯs je̱ yꞌix-

paj̱kpataj̱k jep̱ tu̱jkp vyeꞌ̱nada, 20 vanꞌit
tseꞌe nu̱may je̱ jayu ñayꞌamojkijidinuva;
ni jeꞌ̱e̱ tseꞌe je̱ Jesús kyo̱o̱ꞌkꞌo̱ꞌyixjini
jeṯseꞌe kyáyu̱t maa̱ṯ je̱ yꞌixpaj̱kpataj̱k.
21Ku tseꞌe je̱ Jesús je̱ yꞌutsaṯaj̱k du̱mó̱-
tudi juuꞌ veꞌe toojnju ko̱jtsju, vanꞌit tseꞌe
du̱ꞌuknu̱naj̱kxti jeṯseꞌe ku̱du̱vo̱o̱vdi, ku̱x
veꞌemeꞌe je̱ jayu vyaꞌanda jeṯs ta̱ veꞌe
vyinmaꞌyu̱ntó̱kini.

22Ax je̱ tsaptu̱jkpit yakꞌixpaj̱kpataj̱k
juuꞌ veꞌe jem̱ Jerusalén tso̱o̱ꞌndu, jeꞌ̱e̱
tseꞌe vaandu:
―Jem̱ xa yaꞌ̱a̱ veꞌe jyaꞌvin kaj̱xm

je̱ ko̱ꞌo̱yjáyuvap juuꞌ veꞌe du̱nu̱v-
intsaṉikaj̱xp je̱ ko̱ꞌo̱yjáyuvaptaj̱kta. Je̱
Beelzebú yaꞌ̱a̱ veꞌe mo̱o̱jyjup je̱ kutojku̱n
jeṯseꞌe je̱ ko̱ꞌo̱yjáyuvap du̱yakpítsumu̱t
jem̱ je̱ jayu jyaꞌvin kaj̱xmda.

23Vanꞌit tseꞌe je̱ Jesús du̱yaaxji je̱ nu̱-
may jayu jeṯseꞌe ya̱ tukmuꞌaꞌixmojkin
du̱vaajnjidi:
―¿Vintso̱seꞌe yꞌo̱ꞌyixju̱t jeṯseꞌe

je̱ Satanás viinm ñaajkpítsumju̱t
jem̱ je̱ jayu jyaꞌvin kaj̱xm? 24Paṉ
nachoꞌoxpaj̱kju̱dup xa veꞌe je̱ jayu
juuꞌ veꞌe toꞌkji je̱ kyutojku̱nda, kaꞌa
tseꞌe yꞌo̱ꞌyixju̱ jeṯseꞌe je̱ kyutojku̱n
jyéḵu̱t. 25 Jeṯs paṉ nachoꞌoxpaj̱kju̱duvap
tseꞌe je̱ jayu juuꞌ veꞌe tsu̱u̱nip toꞌk
jaa̱j̱n toꞌk taj̱k, kaꞌats jeꞌ̱e̱ veꞌe
yꞌo̱ꞌyixju̱ jeṯseꞌe jyej̱kpat. 26 Jeṯs paṉ
nachoꞌoxpaj̱kju̱duvapts jeꞌ̱e̱ veꞌeda paṉ
paṉ jatyeꞌe ijttup jem̱ je̱ Satanás yꞌam
kyaꞌ̱m, kaꞌa tseꞌe yꞌo̱ꞌyixjuva jeṯseꞌe
jyéḵu̱t je̱ kyutojku̱n, kutó̱kiyupts jeꞌ̱e̱
veꞌe.

Yakvinkaḏaak yaknaxkaḏaak
tseꞌe je̱ Jesús je̱ Satanás

(Mt. 12.29-32; Lc. 11.21-23; 12.10)
27 ’Ni paṉa tseꞌe kyaꞌo̱ꞌyixju̱ jeṯseꞌe

tyáḵat jep̱ je̱ tso̱ts yaaꞌtyaj̱k tyu̱jkp jeṯ-
seꞌe je̱ pyaa̱m̱du̱k du̱paj̱kjat paṉ kaꞌa veꞌe
tooꞌvaj̱kp du̱tsum. Ku veꞌe tsúmani vyeꞌ̱-
nat, vanꞌítnum tseꞌe yꞌo̱ꞌyixju̱t jeṯseꞌe je̱
pyaa̱m̱du̱k du̱paj̱kjat.

28 ’Tyú̱vam xa aṯseꞌe nvaꞌañ: Paṉ paṉ
xa veꞌe je̱ Nteꞌyam du̱vinko̱jtspej̱tp ukpu̱
je̱ viijnk to̱kin du̱tún, o̱ꞌyipts jeꞌ̱e̱ veꞌe
jeṯseꞌe yakto̱kinmee̱ꞌ̱kxu̱t. 29Ax paṉ paṉ
tseꞌe je̱ Espíritu Santo du̱vinko̱jtspej̱tp, ni
je̱ vinꞌítats jeꞌ̱e̱ veꞌe kyayakto̱kinmee̱ꞌ̱kx-
u̱t, tyó̱kinavam jeꞌ̱e̱ veꞌe xaꞌ̱ma kaj̱x.

30Veꞌem tseꞌe je̱ Jesús vyaajñ ku̱x je̱
Espíritu Santo veꞌe je̱ kutojku̱n mo̱o̱jyju
jeṯseꞌe je̱ ko̱ꞌo̱yjáyuvap du̱yakpítsumnit
jem̱ je̱ jayu jyaꞌvin kaj̱xmda, ax veꞌem
tseꞌe je̱ jayu vyaandi jeṯs je̱ ko̱ꞌo̱yjáyu-
vap jeꞌ̱e̱ veꞌe je̱ kutojku̱n mo̱o̱jyju jeṯseꞌe
veꞌem du̱tuujn.

Jeꞌ̱e̱ paṉeꞌe je̱ Jesús tyaakjaꞌvip
(Mt. 12.46-50; Lc. 8.19-21)

31Vanꞌit tseꞌe jyeꞌ̱ydi je̱ Jesús je̱ tyaak
jeṯs je̱ yꞌutsaṯaj̱k, jep̱ tseꞌe taḵꞌaagup
tyaandi. Jep̱ tseꞌe je̱ Jesús du̱nu̱kej̱xidi.
32Paṉ paṉ jaty tseꞌe je̱ Jesús du̱naaꞌt-
su̱u̱nivíttup vyeꞌna, jeꞌ̱e̱ tseꞌe naꞌ̱mu̱xju:
―U̱xep̱ xa veꞌe taḵꞌaagup je̱

mtaak jeṯs je̱ mꞌutsaṯaj̱k, mitseꞌe
myakko̱tsuvaajnju̱dup.

33Ax vanꞌit tseꞌe je̱ Jesús yꞌatsaa̱j̱v:
―¿Paṉts aṯseꞌe ntaakip, jeṯs paṉts aṯ-

seꞌe nꞌútsidup?
34Vanꞌit tseꞌe du̱vinꞌixꞌapaaꞌviku̱jx

paṉ paṉ jatyeꞌe jep̱ naaꞌtsu̱u̱nivíttju̱dup,
jeṯseꞌe vyaajñ:
―Yaꞌ̱a̱ xa jeꞌ̱e̱ veꞌeda juuꞌ aṯseꞌe ntaak-

jaꞌvip jeṯs juuꞌ aṯseꞌe njaꞌvip ax joꞌn
ku̱yꞌijtti aṯs je̱ nꞌuts je̱ nꞌajch jeṯs aṯs je̱
nꞌuts je̱ ntsaꞌ̱a.̱ 35Ku̱x paṉ paṉ jatyeꞌe
du̱toondup juuꞌ veꞌe je̱ Nteꞌyam chaj̱kp,

jeꞌ̱eṯs aṯseꞌe njaꞌvidup ax joꞌn aṯs je̱ nꞌuts
je̱ nꞌajch ku̱yꞌijtti, jeṯs aṯs je̱ nꞌuts je̱
ntsaꞌ̱a,̱ jeṯs aṯs je̱ ntaak.
Je̱ taa̱m̱t vaj̱pa tukmuꞌaꞌixmojkin

(Mt. 13.1-9; Lc. 8.4-8)

4 Jadoꞌk nax tseꞌe je̱ Jesús yakꞌix-
paj̱knuva jej̱a maj̱a̱ naꞌ̱akay̱a paꞌayi;

nu̱may tseꞌe je̱ jayu ñayꞌamojkijidinuva
joma veꞌe jeꞌ̱e.̱ Vaꞌajts nu̱mayda veꞌe
tyunꞌijtti. Jem̱ tseꞌe vyeꞌna toꞌk je̱ barco.
Vanꞌit tseꞌe je̱ Jesús tyaj̱ki jem̱ barco
jo̱o̱tm, jeṯseꞌe jem̱ yꞌaj̱xtk; jej̱a tseꞌe maj̱a̱
naꞌ̱akay̱a paꞌayi je̱ nu̱may jayu tyaandi.
2Vanꞌit tseꞌe may viijn du̱yakꞌixpaj̱kti
je̱ tukmuꞌaꞌixmojkin maa̱ṯ. Jidu̱ꞌu̱m tseꞌe
vyaajñ:

3―Amo̱tunaxta. Toꞌk xa veꞌe je̱ jayu
taa̱m̱t vaj̱pa chaa̱ꞌ̱n. 4Ku veꞌe du̱vu̱j je̱
taa̱m̱t, jem̱ tseꞌe juuꞌ veꞌe naxkaḏaak
jej̱a tooꞌ kujk, vanꞌit tseꞌe jyeꞌ̱ydi je̱
jey̱yva táṉu̱k jeṯseꞌe du̱piivdini. 5 Jem̱
tseꞌe je̱ taa̱m̱t juuꞌ veꞌe naxkaḏaak jej̱a
tsaku̱jx joma veꞌe peji je̱ naax; jatyji
tseꞌe yeeꞌk ku̱x peji veꞌe je̱ naax. 6Ax ku
tseꞌe xyaṉu̱ꞌaanni, vanꞌit tseꞌe tyaa̱ṯsni
ku̱xeꞌe je̱ yꞌaaꞌts kyakaa̱ḵtaj̱ki. 7 Jem̱pa
tseꞌe je̱ taa̱m̱t juuꞌ veꞌe naxkaḏaak jej̱a
ápit akujk. Vanꞌit tseꞌe je̱ ápit yeeꞌk jeṯ-
seꞌe du̱ko̱o̱ꞌkꞌítam̱o̱o̱yni je̱ o̱y ojts jeṯseꞌe
yee̱ꞌ̱ku̱t, jeꞌ̱e̱ kaj̱x tseꞌe kyataꞌ̱mi. 8Nay
jem̱pa tseꞌe je̱ taa̱m̱t juuꞌ veꞌe naxkaḏaak
jej̱a o̱y naxku̱jx, jeꞌ̱e̱ tseꞌe taꞌ̱mi. Jem̱
tseꞌe je̱ taa̱m̱t juuꞌ veꞌe naajkmaꞌyiju iiꞌpx
majk taa̱j̱m, jem̱pa tseꞌe juuꞌ veꞌe naajk-
maꞌyiju toogupx taa̱j̱m, nay jem̱pa tseꞌe
juuꞌ veꞌe naajkmaꞌyiju mó̱kupx taa̱j̱m.

9Vanꞌit tseꞌe je̱ Jesús jyaaꞌkvaajñ:
―Paṉ paṉ jaty xa veꞌe jem̱ je̱ tyaatsk,

vaꞌan tseꞌe du̱ꞌamo̱tunaxta.
Jeꞌ̱e̱ paṉ tyaj̱x kaj̱xeꞌe je̱

tukmuꞌaꞌixmojkin yakpu̱u̱jm
(Mt. 13.10-17; Lc. 8.9-10)

10Ku veꞌe je̱ Jesús naaydum
vyeꞌna, vanꞌit tseꞌe yakꞌamo̱tutu̱vi

paṉ vintso̱ veꞌe yakko̱jtsvaꞌach juuꞌ
veꞌe tyukmuꞌaꞌixmojki, jeꞌ̱e̱ veꞌe
du̱ꞌamo̱tutú̱vidu juuꞌ veꞌe mutám̱ijidup
vyeꞌna, nay veꞌempa je̱ Jesús je̱
ñu̱makmej̱tsk ixpaj̱kpataj̱k. 11Vanꞌit
tseꞌe je̱ Jesús ñaꞌ̱mu̱xjidi:
―Je̱ Nteꞌyam tseꞌe mtuknu̱jaꞌvijidup

vintso̱ jeꞌ̱e̱ veꞌe ku veꞌe je̱ jayu yꞌitta
jem̱ je̱ Nteꞌyam yꞌam kyaꞌ̱m, ax kaꞌa
tseꞌe je̱ Nteꞌyam tyuknu̱jávajada jeꞌ̱eḏa
juuꞌ veꞌe u̱u̱ꞌm maa̱ṯ kaꞌijttup. 12 Jeꞌ̱e̱
kaj̱xts aṯs jeꞌ̱e̱ veꞌe ntukmuko̱tsta je̱ tuk-
muꞌaꞌixmojkin maa̱ṯ, ku̱x jyaꞌíxtup xa
veꞌe juuꞌ aṯseꞌe ntuump, kaꞌa tseꞌe du̱v-
injávada; jyahꞌamo̱tunajxtup tseꞌe juuꞌ
aṯseꞌe nkaj̱tsp, kaꞌa tseꞌe du̱vinmó̱tuda.
Jeꞌ̱e̱ kaj̱x ku veꞌe veꞌemda, kaꞌa tseꞌe du̱-
maso̱ꞌo̱kta je̱ kyo̱ꞌo̱y joojntykinda, jeꞌ̱e̱
kaj̱x tseꞌe kyayakto̱kinmee̱ꞌ̱kxtat.

Ku je̱ Jesús du̱ko̱jtsvaach je̱
taa̱m̱t vaj̱pa tukmuꞌaꞌixmojkin

(Mt. 13.18-23; Lc. 8.11-15)
13Vanꞌit tseꞌe je̱ Jesús

jyaaꞌknaꞌ̱mu̱xjidi:
―¿Kaꞌa veꞌe xvinmó̱tuda ya̱ tuk-

muꞌaꞌixmojkin juuꞌ aṯseꞌe tu̱nkaṯs? Paṉ
kaꞌa veꞌe xvinmó̱tuda, ¿vintso̱ts miits
jeꞌ̱e̱ veꞌe xvinmó̱tudat nu̱jom je̱ tuk-
muꞌaꞌixmojkin? 14 Je̱ taa̱m̱t vaj̱pa, veꞌem
xa jeꞌ̱e̱ veꞌe ax joꞌn toꞌk juuꞌ veꞌe je̱
Nteꞌyam je̱ kyaṯs je̱ yꞌayook du̱ꞌavaꞌnip.
15Ax jej̱a tseꞌe tooꞌ kujk joma veꞌe je̱
taa̱m̱t yakvu̱j, veꞌemts jeꞌ̱e̱ veꞌe ax joꞌn
je̱ jayu juuꞌ veꞌe du̱ꞌamo̱tunajxtup je̱
Nteꞌyam je̱ kyaṯs je̱ yꞌayook. Ax ku
tseꞌe je̱ jayu du̱mó̱tuda, jatyji tseꞌe je̱
Satanás jyeꞌya jeṯseꞌe du̱paj̱kjini jem̱
jyaꞌvin kaj̱xmda je̱ kaṯs je̱ ayook juuꞌ
veꞌe yakvaajnjidu. 16Ax jej̱a tseꞌe tsaku̱jx
joma veꞌe je̱ peji naax, joma veꞌe je̱
taa̱m̱t yakvu̱j, veꞌemts jeꞌ̱e̱ veꞌe ax joꞌn
je̱ jayu juuꞌ veꞌe je̱ Nteꞌyam je̱ kyaṯs je̱
yꞌayook du̱ꞌamo̱tunajxtup jeṯseꞌe jatyji
du̱kuvaḵta je̱ xo̱o̱jntku̱n maa̱ṯ, 17 veꞌem
tseꞌe yꞌitta ax joꞌn je̱ naax joma veꞌe

je̱ taa̱m̱t vee̱ꞌ̱nji yeeꞌk ku̱xeꞌe je̱ yꞌaaꞌts
kyakaa̱ḵtáḵa. U̱xꞌo̱o̱k, ku veꞌe chaach-
patꞌukvaꞌanda ukpu̱ yakjomtonda yak-
titonda je̱ Nteꞌyam je̱ kyaṯs je̱ yꞌayook
kaj̱x, ax jatyji tseꞌe du̱maso̱o̱ktini je̱ kaṯs
je̱ ayook. 18Ax jej̱a tseꞌe ápit akujk joma
veꞌe je̱ taa̱m̱t yakvu̱j, veꞌemts jeꞌ̱e̱ veꞌe
ax joꞌn je̱ jayu juuꞌ veꞌe je̱ Nteꞌyam je̱
kyaṯs je̱ yꞌayook du̱ꞌamo̱tunajxtup, 19 jeꞌ̱e̱
tseꞌe o̱o̱y du̱tunvinmaaydup je̱ naxvi-
ijnit jeꞌ̱e̱ jeṯs vintso̱ veꞌe ñaajkkumeena-
jadat, jeṯseꞌe je̱ viijnk kaxin du̱jayep̱ta.
Je̱ Nteꞌyam je̱ kyaṯs je̱ yꞌayook juuꞌ veꞌe
yꞌamo̱tunajxtu, veꞌemts jeꞌ̱e̱ veꞌe jyaty
ax joꞌn je̱ taa̱m̱t juuꞌ veꞌe jej̱a ápit jaa̱ṯ
naxkaḏaak jeṯseꞌe kyataꞌ̱mi. 20Ax jej̱a
tseꞌe o̱y naxku̱jx joma veꞌe je̱ taa̱m̱t
yakvu̱j, veꞌemts jeꞌ̱e̱ veꞌe ax joꞌn je̱ jayu
juuꞌ veꞌe je̱ Nteꞌyam je̱ kyaṯs je̱ yꞌayook
du̱ꞌamo̱tunajxtup jeṯseꞌe du̱kaṯsap̱aḵta,
vimpijtnupts jeꞌ̱e̱ veꞌe je̱ jyáyuvinda je̱ jy-
oojntykinda ax joꞌn je̱ Nteꞌyam tyukmut-
só̱kjada, jeꞌ̱e̱ kaj̱x tseꞌe yꞌitta ax joꞌn je̱ o̱y
naax joma veꞌe je̱ taa̱m̱t juuꞌ veꞌe naa-
jknu̱maꞌyiju iiꞌpx majk taa̱j̱m, jeṯs juuꞌ
veꞌe naajknu̱maꞌyiju toogupx taa̱j̱m, jeṯs
juuꞌ veꞌe naajknu̱maꞌyiju mó̱kupx taa̱j̱m.

Je̱ taꞌ̱kxpa tukmuꞌaꞌixmojkin
(Mt. 5.14-16; Lc. 8.16-18)

21Vanꞌit tseꞌe je̱ Jesús jyaaꞌkvaajñ:
―Ku veꞌe je̱ jayu je̱ taꞌ̱kxpa du̱yakmín,

¿yaktuknaxjojppts nꞌiteꞌe paṉ tii, ukpu̱
jep̱eꞌe maajntku̱n paꞌtkup du̱yuꞌuts?
¿Kaꞌa nꞌiteꞌe kaj̱xm du̱pu̱m joma veꞌe
tyaꞌ̱kxvaꞌkxu̱t? 22Nay veꞌempa tseꞌe,
kaꞌa xa veꞌe tii juuꞌ veꞌe yuꞌuts jeṯseꞌe
u̱xꞌo̱o̱k kyanu̱keꞌ̱xnatáḵat, kaꞌa tseꞌe tii
juuꞌ veꞌe kayaknu̱jaꞌvip jeṯseꞌe u̱xꞌo̱o̱k
je̱ jayu du̱kanu̱jávat. 23Paṉ paṉ jaty
xa veꞌe jem̱ je̱ tyaatsk, vaꞌan tseꞌe
du̱ꞌamo̱tunaxta.

24 Jaaꞌkvaan tseꞌe jidu̱ꞌu̱m:
―Payo̱ꞌo̱yda o̱y juuꞌ veꞌe mꞌamo̱tuna-

jxtup. Veꞌem paṉ vintso̱ veꞌe mjáyuvada,
nay je̱ mjáyuvin tseꞌe vimpíttap. Paṉ o̱y

xa veꞌe je̱ mjáyuvinda, mjaaꞌkyakmo̱ꞌo̱-
dap tseꞌe juuꞌ nu̱yojk. 25Paṉ paṉ tseꞌe
juuꞌ du̱maa̱ṯ, jaaꞌkyakmo̱ꞌo̱pts jeꞌ̱e̱ veꞌe;
jeṯs paṉ paṉ tseꞌe juuꞌ yu̱u̱ꞌn vee̱ꞌ̱n du̱-
maa̱ṯ, yakpaj̱kjinup tseꞌe nu̱jom.

Je̱ taa̱m̱t juuꞌ yee̱ꞌ̱kp
tukmuꞌaꞌixmojkin

26Vaampa tseꞌe je̱ Jesús:
―Veꞌem xa veꞌe je̱ Nteꞌyam je̱ kyuto-

jku̱n ax joꞌn toꞌk je̱ jayu je̱ taa̱m̱t du̱vu̱j
jej̱a naxku̱jx. 27Ku veꞌe ya̱ it ñaxy, ya̱
it kyujaj ya̱ it kyutsoꞌoa, mojxpts jeꞌ̱e̱
veꞌe jeṯseꞌe yꞌaaꞌch. Kaꞌats jeꞌ̱e̱ veꞌe je̱
jayu du̱nu̱java vintso̱ jeꞌ̱e̱ veꞌe myux
jeṯs paṉ vintso̱ veꞌe yꞌaaꞌch. 28Ku̱x viin-
meꞌe je̱ naax du̱yakyeeꞌk, tooꞌvaj̱kpeꞌe je̱
yꞌaajy du̱pu̱m, vanꞌit tseꞌe je̱ kyo̱jk, jeṯ-
seꞌe u̱xꞌo̱o̱k je̱ tyaa̱j̱m. 29Ax ku tseꞌe je̱
tyaa̱j̱m myaju, vanꞌit tseꞌe yakpaḵmojkni
ku̱x ta̱ veꞌe je̱ paḵmok aats du̱paaꞌty.
Je̱ mostaza taa̱m̱t tukmuꞌaꞌixmojkin

(Mt. 13.31-32; Lc. 13.18-19)
30Vanꞌit tseꞌe je̱ Jesús vyaampa:
―¿Vintso̱ joꞌnts jeꞌ̱e̱ veꞌe je̱ Nteꞌyam

je̱ kyutojku̱n, ukpu̱ ti joꞌn tseꞌe ntuk-
muꞌaꞌixmojkimdap? 31Veꞌem xa jeꞌ̱e̱ veꞌe
ax joꞌn toꞌk je̱ yaaꞌtyaj̱k du̱vu̱j je̱ mostaza
taa̱m̱t jej̱a naxku̱jx. Ku veꞌe yakvu̱j, jeꞌ̱e̱
tseꞌe je̱ taa̱m̱t du̱nu̱tsayikaj̱xp yaja naxvi-
ijn; 32 ax ku tseꞌe yeeꞌk, ñu̱maj̱iku̱jxpts
jeꞌ̱e̱ veꞌe jeṯs kaꞌa veꞌe je̱ viijnk aajy ojts
juuꞌ veꞌe yakjaꞌ̱kxp, maj̱a̱ vaamp tseꞌe
o̱o̱y, o̱ꞌyixjadap tseꞌe je̱ jey̱yva táṉu̱k jeṯ-
seꞌe je̱ pyeꞌ̱eṉ du̱pám̱dat jem̱ yꞌaxén ako-
jkm joma veꞌe je̱ ep̱.

Vintso̱ je̱ Jesús du̱yaktuujn
je̱ tukmuꞌaꞌixmojkin

(Mt. 13.34-35)
33Ax may tseꞌe je̱ Jesús du̱tukmuꞌaꞌix-

mojki je̱ kaṯs je̱ ayook ax joꞌn yaꞌ̱a,̱
veꞌem vintso̱ veꞌe je̱ jayu yꞌo̱ꞌyixjidi jeṯ-
seꞌe du̱vinmó̱tudat. 34 Jeṯs nu̱jom juuꞌ
jatyeꞌe tyukmukaj̱tsp, tum tyukmuꞌaꞌix-

mojkip tseꞌe. Ku veꞌe je̱ Jesús je̱ yꞌixpaj̱k-
pataj̱k du̱maa̱ḏi ajeꞌ̱ej̱yjida, vaꞌajts tseꞌe
du̱ꞌavaꞌniku̱jx.
Ku je̱ Jesús du̱yakꞌatu̱vi je̱ maḵk po̱j

(Mt. 8.23-27; Lc. 8.22-25)
35Ku veꞌe je̱ it tyánayini, vanꞌit tseꞌe je̱

Jesús je̱ yꞌixpaj̱kpataj̱k du̱nu̱u̱jmidi:
―Jaꞌmda jem̱ jadoꞌk adoꞌom nap̱aꞌam.
36Vanꞌit tseꞌe je̱ yꞌixpaj̱kpataj̱k yak-

naj̱kxjidi jem̱ barco jo̱o̱tm, je̱ barco
joma veꞌe vyeꞌna, jeṯseꞌe je̱ nu̱may
jayu du̱mujékumidi. Jem̱ tseꞌe vyeꞌ̱nada
jamej̱tsk jatoojk je̱ barco maa̱ṯ jeꞌ̱eḏa.
37Vanꞌit tseꞌe maḵk pyo̱jꞌukvaajñ jeṯ-
seꞌe je̱ naa̱j̱ o̱o̱y tyunkaj̱xmpojtu̱k jeṯ-
seꞌe tyaj̱ki jem̱ barco jo̱o̱tm. Vanꞌit tseꞌe
je̱ barco yꞌojtsꞌukvaanni. 38 Jep̱ tseꞌe
barco naadup myaꞌaj vyeꞌna je̱ Jesús jem̱
kukav̱a niꞌkxm. Vanꞌit tseꞌe du̱yojxti jeṯ-
seꞌe du̱nu̱u̱jmidi:
―¡Yakꞌixpaj̱kpa! ¿Kaꞌa veꞌe xvinmay

ku veꞌe nꞌo̱o̱ꞌkumdat?
39Vanꞌit tseꞌe je̱ Jesús pyojtu̱k, jeṯ-

seꞌe je̱ po̱j du̱tuknu̱u̱jmi. Vanꞌit tseꞌe je̱
maj̱a̱ naꞌ̱akay̱a du̱mukaj̱ts. Jidu̱ꞌu̱m tseꞌe
vyaajñ:
―Tukviijnꞌítu̱, kaꞌa veꞌe mjo̱tmaꞌaty.
Vanꞌit tseꞌe je̱ po̱j yꞌatu̱vi jeṯseꞌe je̱ naa̱j̱

tyuꞌujkjajty.
40Vanꞌit tseꞌe du̱nu̱u̱jmi je̱

yꞌixpaj̱kpataj̱k:
―¿Tyaj̱xseꞌe mtsaꞌ̱ag̱ada?

¿Kaꞌanumeꞌe je̱ jaanchjaꞌvin xjayep̱ta?
41 O̱o̱yts jeꞌ̱e̱ veꞌe tyuntsaꞌ̱kidi jeṯseꞌe

vimpit atu̱j ñavyaajnjidi:
―¿Vintso̱s yaꞌ̱a̱ vineꞌe ya̱ jayu je̱

maḵkin o̱o̱y du̱tunjayep? ¡Kaṯsu̱paj̱kjup
xa veꞌe je̱ po̱j paat jeṯs je̱ maj̱a̱ naꞌ̱akay̱a
paat!

Ku je̱ Jesús du̱yakpítsum je̱
ko̱ꞌo̱yjáyuvap jem̱ je̱
jayu jyaꞌvin kaj̱xm

(Mt. 8.28-34; Lc. 8.26-39)

5 Vanꞌit tseꞌe jyeꞌ̱ydi jem̱ jadoꞌk
adoꞌom maj̱a̱ naꞌ̱akay̱a paꞌam joma

veꞌe je̱ it du̱xaa̱j̱a Gadara. 2Ku veꞌe je̱
Jesús pyítsum jem̱ barco jo̱o̱tm, vanꞌit
tseꞌe toꞌk je̱ yaaꞌtyaj̱k vyinkutám̱iji juuꞌ
veꞌe jem̱ jyaꞌvin kaj̱xm je̱ ko̱ꞌo̱yjáyuvap.
Jem̱ tseꞌe chaa̱ꞌ̱n joma veꞌe je̱ o̱o̱ꞌkpa
ñaxtáḵada. 3Ax jep̱ tseꞌe o̱o̱ꞌkpa
aajntkup chu̱u̱na yꞌijt; ni je̱ cadena
maa̱ṯa tseꞌe paṉ kyaꞌo̱ꞌyixju̱ jeṯseꞌe
tsum du̱yakꞌítu̱t, 4 ku̱x may náxani veꞌe
jyayakcadenatsum vyeꞌna jem̱ kyaꞌ̱m
jeṯs jem̱ tyékum, jeṯseꞌe du̱tukpo̱jtikú̱x
je̱ cadena; ni paṉa tseꞌe kyaꞌo̱ꞌyixju̱
jeṯseꞌe du̱yakyóju̱t. 5 Ijtp tseꞌe jó̱vum
xaa̱j̱ jó̱vum tsooj yꞌayaꞌaxy vyídu̱t jem̱
tonu̱n viinm tonu̱n kaj̱xm jeṯs joma
veꞌe je̱ o̱o̱ꞌkpa aajntk, jeṯseꞌe je̱ tsaaj
ñatyuknaajkxaꞌ̱aj̱kaja. 6 Jékum jatyna
tseꞌe je̱ Jesús vyeꞌna, vanꞌit tseꞌe je̱
yaaꞌtyaj̱k yꞌixji jeṯseꞌe noomp je̱ Jesús
du̱vinkutam̱i jeṯseꞌe du̱vinko̱xkteni.
7Vanꞌit tseꞌe maḵk du̱mukaj̱ts, jeṯseꞌe
du̱nu̱u̱jmi:
―¿Ti kaṯsts u̱u̱ꞌmeꞌe njayej̱pump?,

Jesús, je̱ Kaj̱xmit je̱ yꞌOnu̱k, je̱ Nteꞌyam
je̱ Myajntk. Je̱ Nteꞌyam kaj̱x aṯs mitseꞌe
nmunooꞌkxtu̱k, kadi aṯs xtsaachtún.

8 Jidu̱ꞌu̱m tseꞌe vyaajñ ku̱x ñu̱u̱jminu-
peꞌe je̱ Jesús je̱ ko̱ꞌo̱yjáyuvap jidu̱ꞌu̱m:
―¡Ko̱ꞌo̱yjáyuvap, pítsumdini jem̱ ya̱

jayu jyaꞌvin kaj̱xm!
9Vanꞌit tseꞌe je̱ Jesús je̱ yaaꞌtyaj̱k

du̱ꞌamo̱tutu̱vi:
―¿Tiseꞌe mxaa̱j̱?
Vanꞌit tseꞌe yꞌatsaa̱j̱v:
―Miijl Am aṯseꞌe nxaa̱j̱ ku̱x vaꞌajts nu̱-

may aa̱ṯseꞌe.
10Vanꞌit tseꞌe je̱ Jesús o̱o̱y du̱tun-

munooꞌkxtk jeṯs kaꞌa veꞌe jékum du̱kéx̱-
u̱t je̱ ko̱ꞌo̱yjayuvaptaj̱k. 11Tam̱ji tseꞌe

jyaꞌ̱kxta vyeꞌna nu̱may je̱ kee̱m̱ jem̱
tonu̱n viinm, 12 jeṯseꞌe je̱ ko̱ꞌo̱yjayuvap-
taj̱k je̱ Jesús du̱munooꞌkxtkti:
―Pakex̱u̱ aa̱ṯs toꞌk aaj xim joma veꞌe

je̱ kee̱m̱ jeṯs aa̱ṯs jeꞌ̱e̱ veꞌe ntuktáḵat.
13Yakjajtu̱xju̱du tseꞌe je̱ Jesús. Vanꞌit

tseꞌe je̱ ko̱ꞌo̱yjáyuvap pyítsumdini jem̱
je̱ yaaꞌtyaj̱k jyaꞌvin kaj̱xm jeṯseꞌe je̱
kee̱m̱ du̱tuktaj̱kidi; nu̱mej̱tsk miijl joꞌn
tseꞌe yꞌijtti je̱ kee̱m̱. Vanꞌit tseꞌe nu̱jom
je̱ kee̱m̱ kyu̱snoomdi jem̱ tonu̱n viinm
jeṯseꞌe yꞌanoꞌmidi jem̱ maj̱a̱ naꞌ̱akay̱a
jo̱o̱tm. Jep̱ tseꞌe ñaxꞌo̱o̱ꞌkkaj̱xtini.

14Ku veꞌe du̱ꞌixti je̱ kee̱m̱ íxpada,
noomp tseꞌe ñaj̱kxti jeṯseꞌe o̱jts du̱ꞌa-
vanvaꞌkxta jem̱ kajpu̱n jo̱o̱tm jeṯs jem̱
kam jo̱o̱tm. Je̱ nu̱may jayu tseꞌe o̱jts
du̱ꞌixta juuꞌ veꞌe toojnju ko̱jtsju. 15Ku
veꞌe jyeꞌ̱ydi joma veꞌe je̱ Jesús, vanꞌit
tseꞌe du̱ꞌixti je̱ yaaꞌtyaj̱k juuꞌ veꞌe jem̱
jyaꞌvin kaj̱xm tu̱yꞌit je̱ ko̱ꞌo̱yjáyuvap.
Jem̱ jeꞌ̱e̱ veꞌe chu̱u̱na xáx̱ani jeṯs ó̱yani je̱
vyinmaꞌyu̱n. Vanꞌit tseꞌe chaꞌ̱kidi. 16Paṉ
paṉ jatyeꞌe du̱ꞌixtu, jeꞌ̱e̱ tseꞌe tukmumaa-
jntykju̱du vintso̱ veꞌe jyajtti je̱ kee̱m̱ jeṯs
je̱ yaaꞌtyaj̱k juuꞌ veꞌe je̱ ko̱ꞌo̱yjáyuvap
tu̱ñu̱vaatsjini. 17Vanꞌit tseꞌe je̱ jayu du̱-
munooꞌkxtkti je̱ Jesús jeṯseꞌe du̱tukvaat-
snit je̱ yꞌitta je̱ ñaaxta.

18Ku veꞌe je̱ Jesús tyaj̱ki jem̱ barco
jo̱o̱tm, vanꞌit tseꞌe je̱ yaaꞌtyaj̱k juuꞌ veꞌe
je̱ ko̱ꞌo̱yjáyuvap jem̱ jyaꞌvin kaj̱xm tu̱yꞌit,
jeꞌ̱e̱ tseꞌe munooꞌkxtkju jeṯseꞌe du̱maa̱-̱
dat. 19Ax kaꞌa tseꞌe je̱ Jesús du̱yakjajty.
Jidu̱ꞌu̱m tseꞌe du̱nu̱u̱jmi:
―Naj̱kxu̱ jem̱ mtaḵꞌam joma veꞌe je̱

mjayu, jem̱ tseꞌe xtukmumaaydu̱ku̱t ti
maaꞌyu̱neꞌe je̱ Maj̱a̱ Vintsáṉ tu̱mtoꞌnu̱xju̱
jeṯs vintso̱ jeꞌ̱e̱ veꞌe tu̱mtukmaꞌ̱aṯju̱.

20 Jem̱ kajpu̱n kaj̱xmda juuꞌ veꞌe jem̱
decápolisit yꞌit jo̱o̱tm, jem̱ tseꞌe je̱
yaaꞌtyaj̱k ñu̱jkx jeṯseꞌe du̱ꞌamaajntyk-
vaꞌkxy nu̱jom juuꞌ veꞌe je̱ Jesús tyoon jeꞌ̱e̱
kaj̱x. Atu̱va ato̱ki tseꞌe du̱tuktaandi.

Je̱ Jairo je̱ ñaa̱x̱ jeṯs je̱ taꞌ̱ax̱taj̱k juuꞌ
veꞌe je̱ Jesús je̱ vyit du̱to̱o̱n
(Mt. 9.18-26; Lc. 8.40-56)

21Ku veꞌe je̱ Jesús vyimpijtnuva jem̱
barco jo̱o̱tm jej̱a jadoꞌk maj̱a̱ naꞌ̱akay̱a
paꞌayi, vanꞌit tseꞌe nu̱may je̱ jayu
ñayꞌamojkijidi joma veꞌe jeꞌ̱e.̱ 22Vanꞌit
tseꞌe toꞌk je̱ jayu ñu̱jeꞌ̱yji juuꞌ veꞌe jep̱
tsaptu̱jkp du̱nu̱vintsáṉip, Jairo jeꞌ̱e̱ veꞌe
xyaa̱j̱. Ku veꞌe je̱ Jesús du̱ꞌix, vanꞌit
tseꞌe du̱vinko̱xkteni, 23 jeṯseꞌe o̱o̱y du̱tun-
munooꞌkxtk. Jidu̱ꞌu̱m tseꞌe vyaajñ:
―O̱o̱ꞌkuvaannupeꞌe aṯs je̱ mpiꞌk

naa̱x̱. Jaꞌmu̱ toꞌk aaj jeṯseꞌe je̱ mkaꞌ̱aj̱
xtuknu̱kó̱nu̱t, veꞌem tseꞌe jyo̱tkaḏaꞌaku̱t,
jeṯseꞌe jyaaꞌkjoojntykat.

24Vanꞌit tseꞌe du̱maa̱ḏi. Je̱ nu̱may
jayu tseꞌe je̱ Jesús myaa̱ṯnaj̱kx jeṯseꞌe
du̱tunꞌatijmojktini. 25 Jem̱ tseꞌe toꞌk je̱
taꞌ̱ax̱taj̱k vyeꞌna juuꞌ veꞌe makmej̱tsk joo-
jntani du̱jayej̱pp je̱ vinnu̱jkxju̱ paꞌam.
26Táv̱ani tseꞌe je̱ taꞌ̱ax̱taj̱k o̱o̱y tyunyakt-
saachpaaꞌtjada nu̱may je̱ tso̱ꞌyivataj̱k jeṯs
táv̱ani veꞌe du̱tukmujokyaj̱xni nu̱jom
juuꞌ veꞌe yꞌixp jyayejpp, ax ni vinxu̱pa
tseꞌe kyajo̱tkaḏaꞌaky, nu̱yojkeꞌe yꞌo̱o̱ꞌk-
tú̱v. 27Ta̱ tseꞌe du̱mo̱tu vyeꞌna ti veꞌe je̱
Jesús tyuump kyaj̱tsp, jeṯseꞌe je̱ taꞌ̱ax̱taj̱k
jyeꞌ̱y joma veꞌe je̱ Jesús jep̱ ñaadup tso̱v
jej̱a nu̱may jayu akujk, jeṯseꞌe je̱ vyit du̱-
to̱o̱jnji. 28 Jidu̱ꞌu̱m tseꞌe ñañaꞌ̱mu̱xji: Tun
ko̱o̱jyji xa ijk aṯseꞌe ku̱ntáṉ xi vyit, jo̱tka-̱
daꞌakupts aṯseꞌe. 29Ku veꞌe je̱ vyit du̱-
taa̱j̱n, tun jatyji tseꞌe je̱ pyaꞌam yꞌatú̱vini
jeṯseꞌe je̱ ñiꞌkx je̱ kyo̱pk du̱jaꞌvi jeṯs ta̱
veꞌe je̱ paꞌam ñu̱vaꞌachju̱. 30Ku veꞌe je̱
Jesús du̱nu̱jaꞌvi jeṯs ta̱ veꞌe je̱ myaḵkin
du̱yaktún, vanꞌit tseꞌe vyaꞌku̱mpijt joma
veꞌe je̱ nu̱may jayu, jeṯseꞌe vyaajñ:
―¿Paṉ tseꞌe aṯs ya̱ nvit tu̱du̱táṉ?
31Vanꞌit tseꞌe je̱ yꞌixpaj̱kpataj̱k

ñaꞌ̱mu̱xjidi:
―Mꞌixp xa mitseꞌe jeṯs je̱ nu̱may

jayu veꞌe mꞌatijmojkjup, jeṯseꞌe mvaꞌañ:
“¿Paṉts aṯseꞌe tu̱xtáṉ?”

32Vanꞌit tseꞌe je̱ Jesús je̱ nu̱may jayu
du̱vinꞌixꞌapitsumku̱jx, jeꞌ̱e̱ veꞌe yꞌixu-
vaampy paṉ paṉeꞌe to̱o̱jnju. 33Vanꞌit
tseꞌe je̱ taꞌ̱ax̱taj̱k tyuntsaꞌ̱kini jeṯseꞌe nu̱n-
míppnup je̱ Jesús du̱vinko̱xkteni, jeṯseꞌe
tyú̱vam juuꞌ du̱vaajnji ku̱x ñu̱jaꞌvipeꞌe
vintso̱ veꞌe jyo̱tkaḏaakni. 34 Jeṯseꞌe je̱
Jesús ñaꞌ̱mu̱xji:
―Ta̱ xa veꞌe mjo̱tkaḏaakni jeꞌ̱e̱ kaj̱x

ku aṯseꞌe tu̱xjaanchjáva. Naj̱kxni toꞌk aaj
toꞌk jo̱o̱t. Tso̱tseꞌe mꞌijtnit.

35Ko̱jtspna tseꞌe je̱ Jesús vyeꞌna, vanꞌit
tseꞌe je̱ jayu ñu̱jeꞌ̱yjidi, jem̱eꞌe je̱ tsap-
tu̱jkpit je̱ ñu̱vintsáṉ tyaḵꞌam cho̱o̱ꞌndi,
jeṯseꞌe vyaandi:
―Táv̱ani xa veꞌe je̱ mnaa̱x̱

yꞌaa̱ꞌ̱k. ¿Tyaj̱xseꞌe xjaaꞌkꞌatsuꞌux ya̱
yakꞌixpaj̱kpa?

36Ax tun ko̱o̱jyji tseꞌe je̱ Jesús du̱mo̱tu
jeṯs ti veꞌe yakvaajnjip je̱ tsaptu̱jkpit je̱
ñu̱vintsáṉ, vanꞌit tseꞌe du̱nu̱u̱jmi:
―Kadi mtsaꞌ̱ag̱a. Ko̱o̱jyji aṯseꞌe

xjaanchjávat.
37Ax ni paṉa tseꞌe du̱kayakjajtji jeṯ-

seꞌe pyanaj̱kxju̱t, je̱ Peedroji veꞌe jeṯs je̱
Santiago maa̱ṯ je̱ Juan juuꞌ veꞌe je̱ San-
tiago je̱ yꞌuts. 38Ku veꞌe je̱ Jesús jyeꞌ̱y
jem̱ je̱ tsaptu̱jkpit je̱ ñu̱vintsáṉ tyaḵꞌam,
vanꞌit tseꞌe du̱ꞌix jeṯs jem̱eꞌe je̱ jayu o̱o̱y
tyunneꞌ̱em̱da, tyunyaꞌaxta, tyuntsaachv-
inmáyda. 39Ku veꞌe je̱ Jesús tyaj̱ki jep̱
tu̱jkp, vanꞌit tseꞌe ñaꞌ̱mu̱xjidi:
―¿Tyaj̱x tseꞌe mneꞌ̱em̱da jeṯseꞌe

myaꞌaxta? Ku̱x ya̱ kiix ónu̱k, kaꞌa xa
yaꞌ̱a̱ veꞌe yꞌaa̱ꞌ̱ka, maapji yaꞌ̱a̱ veꞌe.

40 Jeṯseꞌe du̱nu̱xiikti du̱tukxiikti.
Vanꞌit tseꞌe je̱ Jesús du̱yakpitsumku̱jx
je̱ jayu. Vanꞌit tseꞌe du̱maa̱ḏi je̱ ónu̱k je̱
tyeeꞌ je̱ tyaak jeṯs je̱ yꞌixpaj̱kpataj̱k juuꞌ
veꞌe myaa̱ḏidu, jeṯseꞌe tyaj̱ki joma veꞌe
je̱ kiix ónu̱k myaꞌaj. 41Vanꞌit tseꞌe je̱
kiix ónu̱k je̱ kyaꞌ̱aj̱ du̱ko̱o̱jnu̱kji jeṯseꞌe
du̱nu̱u̱jmi:
―Talita, cumi. (Ax jidu̱ꞌu̱mts yaꞌ̱a̱

veꞌe kyaṯsap̱ítsum, kiix ónu̱k, mits aṯseꞌe
nnu̱u̱jmip, pojtu̱kni.)

42Ax tun jatyji tseꞌe je̱ kiix ónu̱k py-
ojtu̱kni jeṯseꞌe yo̱ꞌyꞌukvaanni, ku̱x mak-
mej̱tsk joojntani veꞌe. Atu̱va ato̱ki tseꞌe
tyuntaandi je̱ jáyuda. 43Vanꞌit tseꞌe je̱
Jesús maḵk ñaꞌ̱mu̱xjidi jeṯs ni paṉa veꞌe
du̱kavaajnjadat, jeṯseꞌe du̱pavaajñ jeṯ-
seꞌe je̱ kiix ónu̱k du̱yakkáydat.

Ku je̱ Jesús vyeꞌna jep̱ Nazaret
(Mt. 13.53-58; Lc. 4.16-30)

6 Ku veꞌe je̱ Jesús chaa̱ꞌ̱n jem̱, vanꞌit
tseꞌe vyimpijtni jem̱ tyaḵꞌam,

panaj̱kxju̱du tseꞌe je̱ yꞌixpaj̱kpataj̱k. 2Ku
veꞌe je̱ po̱o̱ꞌkxtku̱n xaa̱j̱ du̱paaty, vanꞌit
tseꞌe yakꞌixpaj̱kꞌukvaajñ jep̱ tsaptu̱jkp.
Je̱ nu̱may jayu tseꞌe amo̱tunajxju̱du
jeṯseꞌe atu̱va ato̱ki tyaandi. Jidu̱ꞌu̱m
tseꞌe ñavyaajnjidi:
―¿Jomas yaꞌ̱a̱ veꞌe ya̱ jayu ya̱ nu̱jaꞌvin

du̱pu̱k jeṯseꞌe veꞌem kyaṯs? ¿Ti nu̱jaꞌvin
yaꞌ̱a̱ veꞌe tu̱yakmaꞌ̱a?̱ ¿Vintso̱ veꞌe yꞌo̱ꞌy-
ixju̱ jeṯseꞌe je̱ maj̱in du̱tún? 3Yaꞌ̱a̱ xa veꞌe
je̱ tsej̱tspa juuꞌ veꞌe je̱ María je̱ mya-
jntk, je̱ Santiago maa̱ṯ je̱ José je̱ yꞌajch,
je̱ Judas maa̱ṯ je̱ Simón je̱ yꞌajch. Yaja
tseꞌe chaa̱ṉada yaꞌ̱a̱ ya̱ kyiix utsta u̱u̱ꞌm
maa̱ṯta.
Jeꞌ̱e̱ kaj̱x tseꞌe du̱viijnkꞌíxti je̱ Jesús.

4Vanꞌit tseꞌe je̱ Jesús ñaꞌ̱mu̱xjidi:
―O̱tyun joma tso̱va xa veꞌe yakv-

intsaꞌ̱ag̱a je̱ Nteꞌyam je̱ yꞌayook ko̱jtsna-
jxpa, jee̱j̱yji veꞌe kyayakvintsaꞌ̱ag̱a joma
veꞌe je̱ yꞌit je̱ ñaax, joma veꞌe je̱ jyuuꞌt
je̱ myugoꞌok, jeṯs joma veꞌe je̱ jyaa̱j̱n je̱
tyaj̱k.

5Ax kaꞌa tseꞌe je̱ Jesús yꞌo̱ꞌyixji jeṯ-
seꞌe jem̱ je̱ maj̱in du̱tónu̱t, jeꞌ̱ej̱yji veꞌe
ku veꞌe je̱ kyaꞌ̱aj̱ du̱tuknu̱kaa̱j̱n vinkex
je̱ paꞌam jayu jeṯseꞌe du̱yakjo̱tkaḏaakni.
6Atu̱va ato̱ki tseꞌe tyaajñ je̱ Jesús ku veꞌe
du̱ꞌix jeṯs kaꞌa veꞌe jyaanchjávajada; ka-
jpu̱n kajpu̱n tseꞌe ñu̱jkx jeṯseꞌe je̱ jayu
du̱yakꞌixpu̱k.

Ku je̱ Jesús du̱ꞌakej̱xvaꞌkxti je̱
yꞌixpaj̱kpataj̱k kaꞌamaayva

(Mt. 10.5-15; Lc. 9.1-6)
7Vanꞌit tseꞌe je̱ Jesús du̱yaxmujk je̱ ñu̱-

makmej̱tsk ixpaj̱kpada, jeṯseꞌe du̱ꞌakej̱x-
vaꞌkxti nu̱mej̱tsk jaty, jeṯseꞌe du̱mo̱o̱jy
je̱ kutojku̱n jeṯseꞌe je̱ ko̱ꞌo̱yjáyuvap
du̱yakpítsumdat jem̱ je̱ jayu jyaꞌvin
kaj̱xmda. 8Vanꞌit tseꞌe du̱tukpavaajñ je̱
yꞌixpaj̱kpataj̱k:
―Kaꞌa tseꞌe ti xmutso̱o̱ꞌndat juuꞌ veꞌe

mꞌajo̱o̱tadap jej̱a tooꞌ aajy, kaꞌa tseꞌe
xmutso̱o̱ꞌndat je̱ tsapkaaky, kaꞌa tseꞌe je̱
apaj̱kin, ni kaꞌava tseꞌe je̱ meen. Je̱ mta-
jkji veꞌe mpakáptap 9 jeṯseꞌe je̱ mkaꞌ̱aj̱k
xtukvaꞌagadat, jeṯs toꞌk niꞌkxji veꞌe je̱
mvit xmunaj̱kxtat juuꞌ veꞌe mjayej̱ptup.

10Vanꞌit tseꞌe du̱jaaꞌknu̱u̱jmi:
―Ku̱jyajomatu̱jka tseꞌe mtáḵadat, jej̱a

tseꞌe mnamyáyjadat paṉ vinxu̱p xaa̱j̱
veꞌe mtánada. 11Ax paṉ paṉ tseꞌe
mkakuvaj̱kju̱dup uk mkahꞌamo̱tunaxu-
vaajnju̱dup, mtso̱o̱ꞌndinup tseꞌe jem̱ jeṯ-
seꞌe xvinxíttat je̱ mtekta jeṯseꞌe vyánu̱ku̱t
je̱ naxvay juuꞌ veꞌe tu̱xpavaꞌakta jem̱
kyajpu̱n jo̱o̱tm, veꞌem tseꞌe du̱nu̱jáva-
dat jeṯs kaꞌa jeꞌ̱e̱ veꞌe yꞌo̱ya juuꞌ veꞌe ty-
oondup. Tyú̱vam xa aṯseꞌe nvaꞌañ, nu̱yo-
jkeꞌe je̱ jayu je̱ tsaachpaatu̱n yakmo̱o̱y-
dinit ku veꞌe je̱ jayu yakto̱kimpayo̱ꞌy-
dinit jeṯs ni kaꞌa veꞌe je̱ sodómait jeṯs je̱
gomoorrait jáyuda.

12Vanꞌit tseꞌe cho̱o̱ꞌndi je̱ yꞌixpaj̱k-
pataj̱k kaꞌamaayva jeṯseꞌe je̱ jayu
du̱naa̱j̱mada jeṯseꞌe vyinmayu̱mpijttinit,
jeṯseꞌe du̱maso̱o̱ktinit je̱ kyo̱ꞌo̱y
joojntykinda. 13Yakpítsumduva tseꞌe
je̱ ko̱ꞌo̱yjáyuvap jem̱ nu̱may je̱ jayu
jyaꞌvin kaj̱xmda jeṯseꞌe du̱paa̱j̱mjada
je̱ olivos aceite jem̱ nu̱may je̱ paꞌam
jayu ñiꞌkxmda kyo̱jmda jeṯseꞌe
du̱yakjo̱tkaḏaaktini.

Ku je̱ Yaknap̱ej̱tpa Juan yꞌo̱o̱ꞌkni
(Mt. 14.1-12; Lc. 9.7-9)

14Ku veꞌe je̱ Jesús je̱ myaj̱in vyaꞌkxtk,
vanꞌit tseꞌe je̱ yakkutojkpa Herodes du̱-
mo̱tu. Jem̱eꞌe je̱ jayu juuꞌ veꞌe vaandu:
―Je̱ Yaknap̱ej̱tpa Juan xa jeꞌ̱e̱ veꞌe,

jeꞌ̱e̱ tseꞌe joojntykpaj̱knuva jeṯseꞌe Jesús
ñatyijju̱, jeꞌ̱e̱ kaj̱x tseꞌe yꞌo̱ꞌyixju̱ jeṯseꞌe je̱
maj̱in du̱tún.

15 Jem̱pa tseꞌe paṉ paṉeꞌe vaanduvap:
―Je̱ Elías xa jeꞌ̱e̱ veꞌe.
Nay jem̱pa tseꞌe paṉ paṉeꞌe

vaanduvap:
―Jeꞌ̱e̱ xa veꞌe nu̱toꞌk je̱ Nteꞌyam je̱

yꞌayook ko̱jtsnajxpa, veꞌem ax joꞌn je̱
ju̱jpit jáyuda juuꞌ veꞌe ijttu je̱ Nteꞌyam
je̱ yꞌayook ko̱jtsnajxpada.

16Ax ku tseꞌe je̱ yakkutojkpa Herodes
je̱ kaṯs du̱mo̱tu, vanꞌit tseꞌe vyaajñ:
―Je̱ Juan xa jeꞌ̱e̱ veꞌe juuꞌ aṯseꞌe

nyakjayyukpojxjinu, jeꞌ̱e̱ tseꞌe
joojntykpaj̱knuva.

17Veꞌem tseꞌe vyaajñ ku̱x viinmeꞌe
je̱ Herodes je̱ Juan du̱yakjamyajtsji jeṯ-
seꞌe du̱yakjapyoxu̱ntaḵpaa̱j̱mji, jeṯseꞌe
du̱yakjachoojmji. Veꞌem tseꞌe du̱tuujn
je̱ taꞌ̱ax̱taj̱k Herodías kaj̱x juuꞌ veꞌe
pyaj̱knu, je̱ yꞌuts Felipe je̱ ñu̱daꞌ̱ax̱ jeꞌ̱e̱
veꞌe yꞌijt. 18 Jidu̱ꞌu̱m tseꞌe je̱ Juan je̱
Herodes du̱nu̱u̱jmi:
―Kaꞌa xa veꞌe je̱ pavaꞌnu̱n du̱yakjaty

jeṯseꞌe xpáḵu̱t je̱ mꞌuts je̱ ñu̱daꞌ̱ax̱.
19Ax je̱ taꞌ̱ax̱taj̱k, myuꞌej̱kjupts jeꞌ̱e̱

veꞌe je̱ Juan, chaj̱kpts jeꞌ̱e̱ veꞌe jeṯseꞌe
je̱ Juan yꞌo̱o̱ꞌku̱t; ax kaꞌanum tseꞌe yꞌo̱ꞌy-
ixju̱ 20 ku̱x chaꞌ̱kipeꞌe je̱ Herodes je̱ Juan.
Ku̱x ñu̱jaꞌvipeꞌe jeṯs je̱ Nteꞌyam je̱ jyayu
jeꞌ̱e̱ veꞌe jeṯs tu̱v jeꞌ̱e̱ veꞌe je̱ jyáyuvin
je̱ jyoojntykin, jeꞌ̱e̱ kaj̱x tseꞌe du̱kayak-
jaty jeṯseꞌe je̱ Juan yꞌo̱o̱ꞌku̱t. Cho̱jk tseꞌe
je̱ yakkutojkpa jeṯseꞌe du̱ꞌamo̱tunáxu̱t
juuꞌ veꞌe je̱ Juan kyo̱jts; ax o̱o̱y tseꞌe
tyunnavyinmaꞌyu̱nmo̱o̱jyji vinnaajknáx
ku veꞌe veꞌem du̱tuujn.

21Ax jeꞌ̱y tseꞌe je̱ xaa̱j̱ ku veꞌe yꞌo̱ꞌy-
ixji je̱ taꞌ̱ax̱taj̱k jeṯseꞌe je̱ Juan yꞌo̱o̱ꞌku̱t,
vanꞌit jeꞌ̱e̱ veꞌe jyajty ku veꞌe je̱ Herodes
je̱ kyeꞌ̱xtku̱n xaa̱j̱ du̱maj̱a̱ tun vyeꞌna.
Yakjayukaay tseꞌe je̱ Herodes. Jem̱ tseꞌe
je̱ ñu̱vinténivataj̱k, jem̱ tseꞌe je̱ to-
jpa juuꞌ veꞌe du̱nu̱vintsáṉidup kaḵmi-
ijl jaty je̱ tojpataj̱k, jem̱pa tseꞌe paṉ
paṉ jatyeꞌe du̱nu̱máj̱idup jem̱ galiléait
yꞌit jo̱o̱tm. 22Kaaydup tseꞌe vyeꞌ̱nada,
vanꞌit tseꞌe tyaj̱ki je̱ Herodías je̱ ñaa̱x̱
jeṯseꞌe yꞌejts. O̱o̱y tseꞌe du̱tuntsojjaꞌ-
vidi je̱ yakkutojkpa Herodes jeṯs paṉ
paṉ jatyeꞌe myaa̱ṯkaaydup myaa̱ṯꞌook-
tup vyeꞌna. Vanꞌit tseꞌe je̱ yakkutojkpa
du̱nu̱u̱jmi je̱ kiixu̱taꞌ̱ax̱:
―Amó̱tuvu̱ aṯs paṉ ti veꞌe mtsaj̱kp,

ku̱x nyákup aṯseꞌe.
23Vanꞌit tseꞌe je̱ Nteꞌyam du̱yaknajxy

jeṯseꞌe vyaannuva:
―Nu̱jom tseꞌe paṉ vinxu̱p aṯseꞌe

xꞌamo̱tu, nyákupts aṯseꞌe, jyakojkmam
aṯseꞌe nyáku̱t je̱ nkutojku̱n.

24Vanꞌit tseꞌe je̱ kiixu̱taꞌ̱ax̱ vyaꞌkpít-
sum jeṯseꞌe o̱jts je̱ tyaak du̱maa̱ṯnakyáṯ-
sju̱, jeṯseꞌe du̱ꞌamo̱tutu̱vi:
―¿Tis aṯseꞌe ku̱nꞌamo̱tu?
Vanꞌit tseꞌe je̱ tyaak yꞌatsaa̱j̱v:
―Amó̱tuvu̱ je̱ Yaknap̱ej̱tpa Juan je̱

kyuvajk.
25 Jaty aa̱ꞌ̱k tseꞌe je̱ kiixu̱taꞌ̱ax̱ tyaj̱k-

inuva joma veꞌe je̱ yakkutojkpa. Vanꞌit
tseꞌe du̱ꞌamo̱tu:
―Veꞌ̱e̱ aṯseꞌe ntsaj̱kp jeṯseꞌe u̱xyam

jaty xyáku̱t jem̱ plato jo̱o̱tm je̱ Yak-
nap̱ej̱tpa Juan je̱ kyuvajk.

26Vanꞌit tseꞌe je̱ yakkutojkpa
tyuntsaachvinmapyu̱jk. Ax kaꞌa tseꞌe
du̱ko̱jtstiku̱tsuvaꞌañ ku̱x táv̱ani veꞌe je̱
Nteꞌyam du̱yaknaxy vyeꞌna jeṯs táv̱ani
veꞌe je̱ jayu du̱ꞌamo̱tunaxta juuꞌ veꞌe
myaa̱ṯkaaydup myaa̱ṯꞌooktup vyeꞌna.
27 Jeꞌ̱e̱ kaj̱x tseꞌe tun jatyji toꞌk je̱
tyojpa du̱kejx jeṯseꞌe naj̱kx je̱ Juan je̱
kyuvajk du̱yaktsaa̱ꞌ̱n. 28Vanꞌit tseꞌe
je̱ tojpa ñu̱jkx jeṯseꞌe o̱jts du̱yukpux

jep̱ poxu̱ntu̱jkp, jeṯseꞌe du̱yaknu̱jkx
je̱ kyuvajk jem̱ plato jo̱o̱tm, jeṯseꞌe
du̱mo̱o̱jy je̱ kiixu̱taꞌ̱ax̱. Vanꞌit tseꞌe je̱
kiixu̱taꞌ̱ax̱ je̱ tyaak du̱mo̱o̱jy je̱ Juan je̱
kyuvajk.

29Ax ku tseꞌe je̱ Juan je̱ yꞌixpaj̱kpataj̱k
du̱mó̱tudi, vanꞌit tseꞌe jyeꞌ̱ydi jeṯseꞌe o̱jts
du̱yaktso̱o̱ꞌndini je̱ ñiꞌkx je̱ kyo̱pk, jeṯseꞌe
du̱yaknaxtaj̱kidini.

Ku je̱ Jesús je̱ jayu du̱yakkaajy
nu̱mugo̱o̱xk miijl naxy

(Mt. 14.13-21; Lc. 9.10-17; Jn. 6.1-14)
30Vanꞌit tseꞌe je̱ kukaṯsivataj̱k vyimpi-

jttini joma veꞌe je̱ Jesús jeṯseꞌe du̱vaajn-
jidi paṉ ti jatyeꞌe o̱jts du̱tonda jeṯs vintso̱
veꞌe je̱ jayu du̱yakꞌixpaj̱kti. 31Vanꞌit tseꞌe
je̱ Jesús ñaꞌ̱mu̱xjidi:
―Jaꞌmda apu̱k jeṯseꞌe vee̱ꞌ̱n

mpo̱o̱ꞌkxumdat.
Veꞌem tseꞌe vyaajñ ku̱x je̱ nu̱may

jayu veꞌe navyinnajxjup navyintaj̱kijup,
kaꞌa veꞌe yꞌavaatsuvada jeṯseꞌe kyáy-
dat. 32Ax vanꞌit tseꞌe ajeꞌ̱ej̱yjida du̱paj̱kti
toꞌk je̱ barco jeṯseꞌe ñaj̱kxti joma veꞌe
kyapaṉtsu̱u̱na. 33Nu̱may tseꞌe du̱ꞌixti
ku veꞌe cho̱o̱ꞌndi jeṯseꞌe du̱ꞌixkajpti je̱
Jesús. Vanꞌit tseꞌe noomp ñaj̱kxti je̱ nu̱-
may jayu, jem̱ tseꞌe may kajpu̱n kaj̱xm
cho̱o̱ꞌnda, jeṯseꞌe tooꞌvaj̱kp jyeꞌ̱ydi je̱ nu̱-
may jayu jeṯs u̱xꞌo̱o̱k juuꞌ veꞌe jem̱ barco
jo̱o̱tm naj̱kxtu. 34Ku veꞌe je̱ Jesús jem̱
barco jo̱o̱tm vyaꞌkpítsum, vanꞌit tseꞌe
du̱ꞌix je̱ nu̱may jayu, yaktukmo̱ꞌttu tseꞌe
ku̱x veꞌem xa jeꞌ̱e̱ veꞌeda ax joꞌn je̱
carnero juuꞌ veꞌe je̱ vyinténiva kaꞌij-
tu̱xju̱dup. Vanꞌit tseꞌe je̱ jayu du̱yakꞌix-
pu̱jk, may viijn tseꞌe juuꞌ jaty du̱vaajn-
jidi. 35Ax ku tseꞌe je̱ it tyánayini, vanꞌit
tseꞌe je̱ yꞌixpaj̱kpataj̱k vyinkutám̱ijidi.
Vanꞌit tseꞌe je̱ Jesús du̱nu̱u̱jmidi:
―Tánani veꞌe u̱xyam ya̱ it jeṯs kaꞌa

tseꞌe yaja pyaṉtsu̱u̱na. 36Pakej̱xtini toꞌk
aaj ya̱ jáyuda jeṯseꞌe ñaj̱kxtat jem̱ kam
jo̱o̱tm jeṯs jem̱ kajpu̱n kaj̱xm juuꞌ veꞌe
tam̱aṉaat, veꞌem tseꞌe je̱ kyaaky je̱ ty-

o̱jkx du̱jóydat, ku̱x kaꞌa veꞌe du̱maa̱ḏada
ti veꞌe kyáydap jyaꞌ̱kxtap.

37Vanꞌit tseꞌe je̱ Jesús yꞌatso̱o̱jvjidi:
―Miits yaꞌ̱a̱ veꞌe myakkáydap.
Vanꞌit tseꞌe je̱ yꞌixpaj̱kpataj̱k

yꞌatso̱o̱jvjidi:
―¡Mej̱tsk mó̱kupx xaa̱j̱ nu̱mutún joꞌn

xa veꞌe je̱ meen du̱tsaḵ jeṯseꞌe je̱
tsapkaaky yaktukjóyu̱t jeṯseꞌe ya̱ jayu
kyáydat!

38Vanꞌit tseꞌe je̱ Jesús yꞌamo̱tutú̱vijidi:
―¿Vinxu̱p tseꞌe jep̱ je̱ mtsapkaakyta?

Ixta nꞌit.
Ku tseꞌe du̱nu̱jaꞌvidi, vanꞌit tseꞌe

vyaandi:
―Mugo̱o̱xk xa jep̱eꞌe je̱ tsapkaaky jeṯs

mej̱tsk je̱ ajkx.
39Vanꞌit tseꞌe je̱ Jesús du̱tukpavaandi

jeṯseꞌe je̱ jayu du̱yakꞌaj̱xtu̱ktat jem̱ tsoots
kaj̱xm toꞌk jaḵaꞌ̱a̱ jaty. 40 A̱jxtktu tseꞌe je̱
jayu toꞌk jaḵaꞌ̱a̱ jaty, nu̱mó̱kupx jaty jeṯs
nu̱vu̱jxtkupxu̱k majk jaty. 41Vanꞌit tseꞌe
je̱ Jesús du̱ko̱o̱jnu̱k mugo̱o̱xk je̱ tsap-
kaaky jeṯs mej̱tsk je̱ ajkx. Vanꞌit tseꞌe
jem̱ tsajm tso̱ pyatꞌix jeṯseꞌe je̱ Nteꞌyam
du̱kuko̱jtsji. Vanꞌit tseꞌe je̱ tsapkaaky du̱-
tojkvaꞌkxy jeṯseꞌe du̱mo̱o̱jy je̱ yꞌixpaj̱k-
pataj̱k jeṯseꞌe je̱ jayu du̱tukvinkukáy̱a-
dat. Yakvaꞌkxpa tseꞌe je̱ Jesús mej̱tsk je̱
ajkx, jeṯseꞌe je̱ yꞌixpaj̱kpataj̱k anañu̱joma
du̱mo̱kyu̱jx. 42Ax nu̱jom tseꞌe je̱ jayu
kyaaydi jeṯseꞌe kyooxjidi. 43Ku veꞌe je̱
jayu kyakyaj̱xti, vanꞌit tseꞌe du̱paḵmo-
jktini jamakmej̱tsk kach je̱ tsapkaaky
kunax jeṯs je̱ ajkx kunax juuꞌ veꞌe
vintaannu. 44 Juuꞌ jaty tseꞌe kaaydu,
nu̱mugo̱o̱xk miijlts jeꞌ̱e̱ veꞌe yꞌijtti je̱
yaaꞌtyaj̱kta.

Ku je̱ Jesús yo̱ꞌy jem̱ naṉiꞌkxm
(Mt. 14.22-27; Jn. 6.16-21)

45 Jatyji tseꞌe je̱ Jesús du̱pavaajñ je̱
yꞌixpaj̱kpataj̱k jeṯseꞌe tyáḵadat jem̱ barco
jo̱o̱tm jeṯseꞌe ñaj̱kxtat jem̱ jadoꞌk adoꞌom
maj̱a̱ naꞌ̱akay̱a paꞌam joma veꞌe je̱ ka-
jpu̱n juuꞌ veꞌe Betsaida du̱xaa̱j̱, jeꞌ̱e̱ tseꞌe

naj̱kxtap namvaateꞌe je̱ Jesús je̱ nu̱may
jayu du̱pakej̱xtini. 46Táv̱ani tseꞌe je̱ nu̱-
may jayu du̱pakej̱xtini vyeꞌna, vanꞌit
tseꞌe je̱ Jesús du̱jaaꞌkvimpejt je̱ tonu̱n jeṯ-
seꞌe o̱jts chapkaṯs. 47Ku veꞌe je̱ it ky-
o̱o̱ꞌtsini, jem̱ tseꞌe vyeꞌna je̱ barco maj̱a̱
naꞌ̱akay̱a jo̱o̱tm; ax je̱ Jesús, jéj̱ats jeꞌ̱e̱
veꞌe naxku̱jx naaydum. 48Vanꞌit tseꞌe je̱
Jesús du̱ꞌix jeṯs nooꞌkxtinupeꞌe ku veꞌe
du̱japakaaꞌpta je̱ barco, ku̱x je̱ maḵk
po̱j veꞌe vinkumiꞌnijidup. Jadoꞌk maꞌa-
jum joꞌn tseꞌe vyeꞌna, vanꞌit tseꞌe je̱
Jesús pyanaj̱kxjidi, jem̱ tseꞌe naṉiꞌkxm
yo̱ꞌo̱y, ukvinnaxuvaajnju̱dup tseꞌe. 49Ax
ku tseꞌe je̱ yꞌixpaj̱kpataj̱k du̱ꞌixti jeṯs
jem̱eꞌe naṉiꞌkxm yo̱ꞌyp myets, veꞌem
tseꞌe vyinmaaydi jeṯs jadoꞌk ítumit jayu
jeꞌ̱e̱ veꞌe. Vanꞌit tseꞌe yꞌakaa̱ꞌ̱stkti, 50 ku̱x
anañu̱joma veꞌe du̱ꞌixti jeṯseꞌe chaꞌ̱kidi.
Ax jatyji tseꞌe je̱ Jesús myuko̱jtsjidi, jeṯ-
seꞌe ñaꞌ̱mu̱xjidi:
―¡Jo̱tꞌamáj̱ada, aṯs xa jej̱a, kadi

mtsaꞌ̱ag̱ada!
51Vanꞌit tseꞌe je̱ Jesús tyaj̱ki jeꞌ̱e̱

maa̱ṯta jem̱ barco jo̱o̱tm. Tun jatyji tseꞌe
pyo̱jꞌatú̱vi. Vanꞌit tseꞌe je̱ yꞌixpaj̱kpataj̱k
atu̱va ato̱ki tyuntaandi, 52 kaꞌa veꞌe du̱v-
inmó̱tudi ti veꞌe je̱ Jesús tyoon ku veꞌe
du̱tojkvaꞌkxy je̱ tsapkaaky jeṯseꞌe je̱ nu̱-
may jayu du̱yakkaajy, ku̱x maḵkeꞌe je̱
kyuvajkta.

Ku je̱ Jesús du̱yakjo̱tkaḏaaky je̱
paꞌam jáyuda jep̱ Genesaret

(Mt. 14.34-36)
53Ku veꞌe du̱tuknajxti je̱ maj̱a̱

naꞌ̱akay̱a, vanꞌit tseꞌe jyeꞌ̱ydi jem̱
genesarétit yꞌit jo̱o̱tm. Jem̱ tseꞌe je̱
byaarco du̱kuvaa̱ꞌ̱ndi jej̱a nap̱aꞌayi.
54Ax ku tseꞌe pyítsumdi jem̱ barco
jo̱o̱tm, jatyji tseꞌe je̱ jayu je̱ Jesús
du̱ꞌixkajpti. 55Vanꞌit tseꞌe yꞌanomvaꞌkxti
jem̱ tso̱v jeṯseꞌe je̱ Jesús je̱ paꞌam jayu
du̱tuknu̱naj̱kxti jem̱ maajntku̱n kaj̱xm
paṉ joma tso̱ veꞌe du̱mó̱tuda jeṯs jem̱eꞌe
je̱ Jesús vyídu̱t. 56 Jyajomakajpu̱nku̱jxa

tseꞌe je̱ Jesús tyaj̱ki ukpu̱ joma veꞌe
ñajxy jem̱ kam jo̱o̱tm, jem̱ tseꞌe
du̱paa̱m̱di tooꞌ am je̱ paꞌam jayu
jeṯseꞌe du̱munooꞌkxtkti je̱ Jesús
jeṯseꞌe du̱yakjátu̱t jeṯseꞌe yakto̱o̱jnjat
ku̱jyavitu̱paaꞌvjya. Ax paṉ paṉ jaty tseꞌe
du̱to̱o̱ndu je̱ Jesús je̱ vyit, jo̱tkaḏaaktinu
tseꞌe.

Kyo̱ꞌo̱yjaꞌvipeꞌe je̱ Jesús ku
veꞌe je̱ jayu du̱kakutyún je̱

Nteꞌyam je̱ pyavaꞌnu̱n
(Mt. 15.1-9)

7 Vanꞌit tseꞌe je̱ fariseotaj̱k maa̱ṯ
je̱ tsaptu̱jkpit yakꞌixpaj̱kpataj̱k

ñayꞌamojkijidi joma veꞌe je̱ Jesús, jem̱
tseꞌe Jerusalén cho̱o̱ꞌnda. 2Ax jem̱
tseꞌe je̱ Jesús je̱ yꞌixpaj̱kpataj̱k juuꞌ
veꞌe kaaydu, kaꞌats jeꞌ̱e̱ veꞌe tooꞌvaj̱kp
kyap̱ojti joma vaat je̱ kyaṯaj̱kts ax
joꞌn je̱ ju̱jpit jayu je̱ pyavaꞌnu̱nda,
yaktijpapts jeꞌ̱e̱ veꞌe je̱ jáyuda jeṯs
kaꞌa veꞌe vyaꞌajtsada je̱ kyaꞌ̱aj̱. Íxju̱du
tseꞌe je̱ fariseotaj̱k jeṯs je̱ tsaptu̱jkpit
yakꞌixpaj̱kpataj̱k. 3Ku̱xeꞌe je̱ fariseotaj̱k
jeṯs nu̱jom je̱ israeejlit jayu du̱yakꞌitta
je̱ pavaꞌnu̱n juuꞌ veꞌe je̱ ju̱jpit jayu
yaktaꞌnu̱xju̱du; paṉ kaꞌa veꞌe kyap̱ojta
je̱ kyaṯaj̱kts paat ax joꞌn je̱ ju̱jpit jayu je̱
pyavaꞌnu̱nda, kaꞌa tseꞌe kyayda. 4Ax ku
tseꞌe vyimpijttini jep̱ maaꞌy jaa̱ṯp, paṉ
kaꞌa veꞌe tooꞌvaj̱kp veꞌem kyap̱ojta, kaꞌa
tseꞌe kyayda. Ax veꞌem tseꞌe du̱yakꞌitta
ti jaty viijnk pavaꞌnu̱n, ax joꞌn je̱
tukꞌaꞌooguin jeṯs je̱ o̱o̱ꞌy yakpuj, je̱
pojxu̱n toꞌts jeṯs je̱ maajntku̱n. 5Vanꞌit
tseꞌe je̱ fariseotaj̱k maa̱ṯ je̱ tsaptu̱jkpit
yakꞌixpaj̱kpataj̱k du̱ꞌamo̱tutú̱vidi je̱
Jesús:
―¿Tyaj̱x tseꞌe ya̱ mꞌixpaj̱kpataj̱k du̱ka-

tonda ax joꞌn je̱ ju̱jpit jayu je̱ pavaꞌnu̱n
xyaktaajnjimdi jeṯseꞌe veꞌemji kyayda?
Kaꞌa tseꞌe je̱ kyaꞌ̱aj̱ du̱yakvaꞌatsta.

6Vanꞌit tseꞌe je̱ Jesús yꞌatsaa̱j̱v:
―Mej̱tsꞌaajta mej̱tsjo̱o̱tta. O̱yeꞌe miits

kaj̱xta je̱ Nteꞌyam je̱ yꞌayook ko̱jtsna-

jxpa Isaías du̱ꞌavaꞌni. Jidu̱ꞌu̱m tseꞌe du̱-
jatyaajñ juuꞌ veꞌe je̱ Nteꞌyam kyo̱jts:
Yꞌamji xa veꞌe ya̱ jayu aṯs xvinjávada

xvintsaꞌ̱ag̱ada,
ax xtukmujékumidupts aṯseꞌe je̱ jyo̱o̱tta

je̱ jyaꞌvinda.
7Tónaji xa jeꞌ̱e̱ veꞌe ñatyijjada jeṯs xvin-

jaꞌvidup xvintsaꞌ̱kidup aṯs jeꞌ̱e̱ veꞌe,
tyukꞌíxtupts jeꞌ̱e̱ veꞌe je̱ jayu je̱

pyavaꞌnu̱nda ax joꞌn aṯs je̱
mpavaꞌnu̱n ku̱yꞌijt joꞌn.

Jidu̱ꞌu̱m tseꞌe je̱ Isaías du̱jatyaajñ.
8Mpanaj̱kxtup xa veꞌe je̱ jayu je̱
pyavaꞌnu̱nda, veꞌem ax joꞌn je̱
tukꞌaꞌooguin jeṯs je̱ o̱o̱ꞌy yakpuj, jeṯs
juuꞌ jatyeꞌe viijnk pavaꞌnu̱nda. Ku̱x tseꞌe
veꞌem xtonda, mmaso̱o̱ktup tseꞌe je̱
Nteꞌyam je̱ pyavaꞌnu̱n.

9Vanꞌit tseꞌe je̱ Jesús jyaaꞌkvaajñ:
―¡O̱o̱y xa miitseꞌe xtunjatta

vintso̱ veꞌe je̱ Nteꞌyam je̱ pyavaꞌnu̱n
xyakmaꞌatta jeꞌ̱e̱ kaj̱x jeṯseꞌe veꞌem
xpanaj̱kxta je̱ pavaꞌnu̱n juuꞌ veꞌe je̱
ju̱jpit jayu myaktaꞌnu̱xju̱du! 10Ku̱x
jidu̱ꞌu̱meꞌe vyaꞌañ je̱ Moisés je̱
pyavaꞌnu̱n: “Vintsaꞌ̱ag̱ada je̱ mteeꞌ
je̱ mtaak.” Vaampap tseꞌe jidu̱ꞌu̱m:
“Paṉ paṉ tseꞌe je̱ tyeeꞌ ukpu̱ je̱ tyaak
du̱vinko̱jtspej̱tp, kutúkanits jeꞌ̱e̱ veꞌe je̱
yꞌo̱o̱ꞌku̱n.” 11 Jeṯs miitseꞌe mvaandup
jeṯs o̱ꞌyipeꞌe jeṯseꞌe je̱ jayu je̱ tyeeꞌ
ukpu̱ je̱ tyaak du̱naa̱j̱mat: “Kaꞌa xa
aṯseꞌe xꞌukꞌo̱ꞌyixjini jeṯs aṯs mitseꞌe
mputáḵat, ku̱x nu̱jomeꞌe juuꞌ aṯseꞌe
nꞌixp njayejpp, je̱ Corbaants jeꞌ̱e̱ veꞌe.”
(Jidu̱ꞌu̱mts yaꞌ̱a̱ veꞌe kyaṯsap̱ítsum, je̱
Nteꞌyam yaktukmuyax̱.) 12Ax veꞌemts
miitseꞌe xkayakꞌó̱yada jeṯseꞌe je̱ jayu
je̱ tyeeꞌ ukpu̱ je̱ tyaak du̱putáḵat,
13myaktaandupeꞌe je̱ Nteꞌyam je̱
yꞌayook ax joꞌn ku̱kyatuujn ku veꞌe
xpanaj̱kxta je̱ ju̱jpit jayu je̱ yꞌavintso̱
pavaꞌnu̱nda. Jéj̱ava tseꞌe may viijn juuꞌ
veꞌe nay veꞌem mtoondup.

14 Jadoꞌk nax tseꞌe je̱ Jesús
du̱yaxmojknuva je̱ nu̱may jayu, jeṯseꞌe
du̱nu̱u̱jmidi:
―Amo̱tunaxta anañu̱joma jeṯseꞌe xv-

inmó̱tudat. 15Paṉ ti veꞌe je̱ jayu kyaayp
jyu̱ꞌkxp, ka jeꞌ̱e̱ kaj̱xapts jeꞌ̱e̱ veꞌe je̱ jayu
yꞌit jep̱ to̱kin jaa̱ṯp. Juuꞌ tseꞌe jem̱ je̱
jayu jyaꞌvin kaj̱xm tso̱o̱ꞌmp ka ó̱yap, jeꞌ̱e̱
kaj̱xts jeꞌ̱e̱ veꞌe je̱ jayu yꞌit jep̱ to̱kin jaa̱ṯp.
16Paṉ paṉ jaty xa veꞌe jem̱ je̱ tyaatsk,
vaꞌan tseꞌe du̱ꞌamo̱tunaxta.
Ka je̱ kaꞌyu̱n je̱ jaꞌ̱kxu̱n kaj̱xapeꞌe

je̱ jayu yꞌit jep̱ to̱kin jaa̱ṯp
(Mt. 15.10-20)

17Ku veꞌe je̱ Jesús pyítsum jem̱ nu̱may
jayu akojkm, vanꞌit tseꞌe jep̱ tu̱jkp tyaj̱ki,
jeṯseꞌe je̱ yꞌixpaj̱kpataj̱k yꞌamo̱tutú̱vijidi
paṉ vintso̱ veꞌe yakko̱jtsvaꞌach juuꞌ veꞌe
tyukmuꞌaꞌixmojki. 18Vanꞌit tseꞌe je̱ Jesús
ñaꞌ̱mu̱xjidi:
―Nay veꞌempats miitseꞌeda, ¿kaꞌa

veꞌe xvinmó̱tuda? ¿Kaꞌa veꞌe xnu̱jávada
jeṯs jyatía paṉ ti veꞌe je̱ jayu kyaayp
jyu̱ꞌkxp, ka jeꞌ̱e̱ kaj̱xapts jeꞌ̱e̱ veꞌe je̱ jayu
yꞌit jep̱ to̱kin jaa̱ṯp?, 19 ku̱x ka jém̱ap jeꞌ̱e̱
veꞌe jyaꞌvin kaj̱xm ñu̱jkx, jem̱eꞌe jyo̱o̱tm,
jeṯseꞌe ñaxy.
Ax veꞌem tseꞌe je̱ Jesús du̱ko̱jtsvaach

jeṯs nvaateꞌe je̱ jayu du̱káydat du̱jaꞌ̱kxtat
nu̱jom je̱ kaaky je̱ ju̱ꞌkx, vaꞌajtsanits jeꞌ̱e̱
veꞌe.

20Vaampa tseꞌe jidu̱ꞌu̱m:
―Juuꞌ tseꞌe je̱ jayu jem̱ jyaꞌvin kaj̱xm

tso̱o̱ꞌmp ka ó̱yap, jeꞌ̱e̱ kaj̱x tseꞌe je̱
jayu yꞌit jep̱ to̱kin jaa̱ṯp, 21 ku̱x jem̱eꞌe
jyaꞌvin kaj̱xm chaa̱ꞌ̱n je̱ ko̱ꞌo̱y vin-
maꞌyu̱n, vanꞌit tseꞌe je̱ jayu je̱ navyaj̱ku̱n
du̱yakvintsaꞌ̱kintó̱kida, je̱ kaṯs du̱tuk-
maa̱ṯjayép̱ta je̱ yaaꞌy je̱ taꞌ̱ax̱ juuꞌ veꞌe
ka pú̱kap jyayej̱ptup, yakjayuꞌo̱o̱ꞌkta,
myee̱ꞌ̱tsta, 22 juuꞌ du̱nasꞌayó̱vada, je̱ ky-
o̱ꞌo̱y jeꞌ̱e̱ du̱tonda, je̱ jayu du̱vinꞌaa̱ꞌ̱nda,
du̱katuktso̱ꞌo̱tyónda juuꞌ veꞌe tyoondup
ka ó̱yap, vyintókada, vyinko̱jtspéṯta,
ñamyáj̱ajada, ka vintú̱vap yꞌitta. 23 Jem̱

tseꞌe je̱ jayu jyaꞌvin kaj̱xm nu̱jom ya̱ ka
ó̱yap chaa̱ꞌ̱n, jeꞌ̱e̱ kaj̱xts jeꞌ̱e̱ veꞌe je̱ jayu
yꞌit jep̱ to̱kin jaa̱ṯp.
Toꞌk je̱ sirofeníciait taꞌ̱ax̱taj̱k juuꞌ

veꞌe je̱ Jesús du̱jaanchjaꞌvi
(Mt. 15.21-28)

24 Jem̱ tseꞌe je̱ Jesús cho̱o̱ꞌnni jeṯ-
seꞌe ñu̱jkx jem̱ tiirovit jeṯs sidoonit yꞌit
jo̱o̱tmda. Vanꞌit tseꞌe jep̱ tu̱jkp tyaj̱ki,
kaꞌa veꞌe du̱ꞌuktsaj̱k jeṯseꞌe je̱ jayu
ku̱yꞌixji ku̱ñu̱jaꞌviji. 25 Jatyji veꞌe du̱-
mo̱tu toꞌk je̱ taꞌ̱ax̱taj̱k juuꞌ veꞌe jem̱
je̱ ñaa̱x̱ jyaꞌvin kaj̱xm je̱ ko̱ꞌo̱yjáyuvap.
Vanꞌit tseꞌe je̱ taꞌ̱ax̱taj̱k je̱ Jesús du̱vinku-
tam̱i jeṯseꞌe du̱vinko̱xkteni. 26Ax kaꞌa
tseꞌe je̱ taꞌ̱ax̱taj̱k yꞌisraeejlitjáyuva, siro-
feníciait jayu jeꞌ̱e̱ veꞌe. Jeꞌ̱e̱ tseꞌe je̱
Jesús du̱munooꞌkxtk jeṯseꞌe je̱ ko̱ꞌo̱yjáyu-
vap du̱yakpítsumu̱t jem̱ je̱ ñaa̱x̱ jyaꞌvin
kaj̱xm. 27Vanꞌit tseꞌe je̱ Jesús ñaꞌ̱mu̱xji:
―Paṉ mputáḵap aṯs mitseꞌe jeṯs kaꞌa

veꞌe je̱ israeejlit jáyuda, veꞌemts jeꞌ̱e̱ veꞌe
ax joꞌn je̱ piꞌk ónu̱k je̱ kyaaky yakpu̱jkja
jeṯseꞌe je̱ ok yakmaꞌ̱a.̱

28Ax vanꞌit tseꞌe je̱ taꞌ̱ax̱taj̱k yꞌatsaa̱j̱v:
―Veꞌemam xa jeꞌ̱e̱ veꞌe. Jyaveꞌema

tseꞌe, kyamyojktupts jeꞌ̱e̱ veꞌe je̱ ok jep̱
mesa paꞌtkup juuꞌ veꞌe je̱ piꞌk ónu̱k
yꞌu̱xkaaydup.

29Vanꞌit tseꞌe je̱ Jesús yꞌatsaa̱j̱v:
―Naj̱kxni, o̱y xa veꞌe tu̱mꞌatsav̱. Tá-̱

vani tseꞌe je̱ ko̱ꞌo̱yjáyuvap pyítsumni jem̱
je̱ mnaa̱x̱ jyaꞌvin kaj̱xm.

30Ax vanꞌit tseꞌe ñaj̱kxni jem̱ tyaḵꞌam,
jeṯseꞌe du̱paaty je̱ ñaa̱x̱ myaanni jem̱
maajntku̱n kaj̱xm, táv̱ani veꞌe je̱
ko̱ꞌo̱yjáyuvap pyítsumni jem̱ jyaꞌvin
kaj̱xm.
Ku je̱ Jesús du̱yakjo̱tkaḏaaky toꞌk je̱

jayu juuꞌ veꞌe nat jeṯs atán
31Vanꞌit tseꞌe je̱ Jesús cho̱o̱ꞌnni jem̱

Tiro, jeṯseꞌe jem̱ sidoonit kyajpu̱n kaj̱xm
ñajxy. Vanꞌit tseꞌe tyaj̱ki jem̱ decápolisit
yꞌit jo̱o̱tm jeṯseꞌe jyeꞌ̱y jej̱a galiléait mya-̱

ja̱ naꞌ̱akay̱a paꞌayi. 32Vanꞌit tseꞌe toꞌk je̱
jayu du̱yakjeꞌ̱ydi juuꞌ veꞌe nat jeṯs atán,
jeṯseꞌe du̱munooꞌkxtkti jeṯseꞌe je̱ kyaꞌ̱aj̱
du̱tuknu̱kó̱nu̱t. 33Vanꞌit tseꞌe je̱ Jesús
du̱yaknu̱jkx apu̱k je̱ jayu, je̱ nu̱may jayu
veꞌe vyinvaꞌkvaats, jeṯseꞌe je̱ kyaꞌ̱ónu̱k
du̱ꞌakooꞌpi jep̱ je̱ jayu tyaatskup. Vanꞌit
tseꞌe je̱ chuj du̱tuktaa̱j̱n jem̱ je̱ jayu ty-
o̱tskaj̱xm, 34 jem̱eꞌe tsajm tso̱ pyatꞌix,
myaj̱xej, jeṯseꞌe vyaajñ:
―¡Efata! (Jidu̱ꞌu̱mts yaꞌ̱a̱ veꞌe kyaṯ-

sap̱ítsum, avaꞌatsu̱.)
35Ax jatyji tseꞌe je̱ tyaatsk vaꞌan

mej̱tsk adoꞌom yꞌavaach jeṯseꞌe yónu̱kiva
je̱ tyo̱o̱ts, jeṯseꞌe o̱y kyo̱jtsni. 36Vanꞌit
tseꞌe je̱ Jesús je̱ nu̱may jayu maḵk du̱-
tuknu̱u̱jmidi jeṯs ni paṉa veꞌe du̱kavaa-
jnjadat. Ax kaꞌa tseꞌe veꞌem du̱toondi,
nu̱yojkeꞌe du̱tunꞌavanvaꞌkxtini. 37Atu̱va
ato̱ki tseꞌe je̱ jayu du̱tuntuktaandi jeṯseꞌe
vyaandi:
―Nu̱jom xa yaꞌ̱a̱ veꞌe o̱y du̱tún, yak-

mo̱tupu̱jkpts yaꞌ̱a̱ veꞌe je̱ nat jayu jeṯseꞌe
je̱ oom jayu du̱yakko̱jtspú̱k.

Ku je̱ Jesús je̱ jayu du̱yakkaajy
nu̱maktaaxk miijl naxy

(Mt. 15.32-39)

8 Veꞌem tseꞌe jyajtpa vanꞌit, jeṯseꞌe nu̱-
may je̱ jayu ñayꞌamojkijiduva, kaꞌa

veꞌe tii ti veꞌe kyáydap jyaꞌ̱kxtap. Vanꞌit
tseꞌe je̱ Jesús du̱yaxmujk je̱ yꞌixpaj̱k-
pataj̱k jeṯseꞌe du̱nu̱u̱jmidi:

2―Ntukmo̱ꞌttup xa aṯseꞌe ya̱ nu̱may
jayu ku̱x toojk xaa̱j̱ani veꞌe yꞌitta aṯs
maa̱ṯ, kaꞌa tseꞌe tii ti veꞌe kyáydap
jyaꞌ̱kxtap. 3 Jeṯs paṉ mpakej̱xtinupts aṯ-
seꞌe veꞌemji jem̱ tyaḵꞌamda yuꞌo̱o̱ꞌkjup,
jej̱a tseꞌe tooꞌ aajy je̱ yooj yaknooꞌkxji-
dinit, ku̱x jem̱eꞌe je̱ jayu juuꞌ veꞌe jékum
tso̱o̱ꞌndu.

4Vanꞌit tseꞌe je̱ yꞌixpaj̱kpataj̱k
yꞌatso̱o̱jvjidi:
―¿Jómaseꞌe je̱ tsapkaaky cho̱o̱ꞌnu̱t

jeṯs yaꞌ̱a̱ veꞌe kyáydat?, ku̱x kaꞌa xa veꞌe
yaja pyaṉtsu̱u̱na.

5Vanꞌit tseꞌe je̱ Jesús yꞌamo̱tutú̱vijidi:
―¿Vinxu̱p tseꞌe jep̱ je̱ mtsapkaakyta?
Jeṯseꞌe yꞌatso̱o̱vdi:
―Vuxtojtu̱k.
6Vanꞌit tseꞌe je̱ Jesús je̱ nu̱may

jayu du̱pavaajñ jeṯseꞌe yꞌaj̱xtu̱ktat jej̱a
naxku̱jx. Ku veꞌe yꞌaj̱xtkti, vanꞌit tseꞌe
du̱kaa̱j̱y vuxtojtu̱k je̱ tsapkaaky. Vanꞌit
tseꞌe je̱ Nteꞌyam du̱kuko̱jtsji jeṯseꞌe du̱-
tojkvaꞌkxy je̱ tsapkaaky, jeṯseꞌe je̱ yꞌix-
paj̱kpataj̱k du̱mo̱o̱jy, jeꞌ̱e̱ tseꞌe je̱ nu̱may
jayu du̱tukvinkukaꞌ̱yidu. 7 Jep̱pa tseꞌe
toꞌk mej̱tsk je̱ piꞌk ajkx du̱maa̱ḏiduva
vyeꞌna. Vanꞌit tseꞌe du̱kunuuꞌkx, jeṯseꞌe
du̱pavaajñ jeṯseꞌe je̱ ajkx du̱mo̱o̱yduvat
je̱ nu̱may jayu. 8Kaaydu tseꞌe je̱ jayu, jeṯ-
seꞌe kyooxjidi. Vanꞌit tseꞌe du̱paḵmojk-
tini javuxtojtu̱k kach je̱ tsapkaaky kunax
jeṯs je̱ ajkx kunax; 9 ax nu̱maktaaxk mi-
ijl joꞌn tseꞌe yꞌijtti je̱ yaaꞌtyaj̱k juuꞌ veꞌe
kaaydu. Vanꞌit tseꞌe je̱ Jesús je̱ nu̱may
jayu du̱pakej̱xtini, 10 jeṯseꞌe tyaj̱ki jem̱
barco jo̱o̱tm maa̱ṯ je̱ yꞌixpaj̱kpataj̱k; jem̱
tseꞌe dalmanútait yꞌit jo̱o̱tm ñaj̱kxti.

Ku je̱ fariseotaj̱k du̱ꞌamó̱tudi je̱
tsajmit maj̱a̱ nu̱jaꞌvin

(Mt. 16.1-4; Lc. 12.54-56)
11Vanꞌit tseꞌe je̱ fariseotaj̱k je̱ Jesús

du̱vinkutám̱idi jeṯseꞌe du̱ꞌamó̱tudi jeṯseꞌe
tyoꞌnu̱xjadat je̱ tsajmit maj̱a̱ nu̱jaꞌvin,
veꞌem tseꞌe du̱yaknu̱keꞌ̱xnatáḵat jeṯs je̱
Nteꞌyam maa̱ṯ jeꞌ̱e̱ veꞌe je̱ Jesús. 12Vanꞌit
tseꞌe je̱ Jesús myaj̱xej jeṯseꞌe vyaajñ:
―¿Tyaj̱xts yaꞌ̱a̱ veꞌe ya̱ jayu du̱ꞌamó̱-

tuda jeṯs aṯseꞌe ntoojnjadat je̱ maj̱a̱ nu̱-
jaꞌvin jeṯseꞌe veꞌem juuꞌ du̱jaanchjáva-
dat? Tyú̱vam xa aṯseꞌe nvaꞌañ jeṯs kaꞌa
veꞌe ya̱ jayu je̱ maj̱a̱ nu̱jaꞌvin du̱ꞌíxtat.

13Vanꞌit tseꞌe du̱maso̱o̱kti je̱ nu̱may
jayu jeṯseꞌe tyaj̱kinuva jem̱ barco jo̱o̱tm,
jeṯseꞌe ñu̱jkx jem̱ jadoꞌk adoꞌom maj̱a̱
naꞌ̱akay̱a paꞌam.

Je̱ fariseo je̱ yꞌixpaj̱ku̱n tseꞌe
je̱ jayu du̱yakvinmamyaꞌtp

(Mt. 16.5-12)
14Ax jyaaꞌtyó̱kidu tseꞌe je̱ Jesús je̱ yꞌix-

paj̱kpataj̱k jeṯseꞌe je̱ tsapkaaky ku̱du̱-
paa̱m̱di jem̱ barco jo̱o̱tm, tun toꞌkji tseꞌe
du̱maa̱ḏada. 15Vanꞌit tseꞌe je̱ Jesús tyuk-
pavaajnjidi, jeṯseꞌe ñaꞌ̱mu̱xjidi:
―Mnayꞌíxjadap tseꞌe jeṯseꞌe xkaku-

váḵtat je̱ levadura juuꞌ veꞌe je̱ fariseo-
taj̱k jyeꞌ̱eḏa jeṯs je̱ yakkutojkpa Herodes
jyeꞌ̱e.̱

16Vanꞌit tseꞌe je̱ yꞌixpaj̱kpataj̱k
ñavyaajnjidi:
―Jeꞌ̱e̱ kaj̱x xa yaꞌ̱a̱ veꞌe veꞌem

vyaꞌañ ku̱xeꞌe je̱ tsapkaaky
tu̱nkayakmej̱tsumda.

17Ax ku tseꞌe je̱ Jesús du̱nu̱jaꞌvi, vanꞌit
tseꞌe je̱ yꞌixpaj̱kpataj̱k du̱nu̱u̱jmidi:
―¿Tyaj̱xseꞌe mvaꞌanda jeṯs kaꞌa veꞌe

je̱ tsapkaaky tu̱xyakmeṯsta? ¿Kaꞌa veꞌe
xvinmó̱tuda? ¿Kaꞌa veꞌe xvinjávada?
¿Maḵkeꞌe je̱ mkuvajkta? 18 ¿Jem̱eꞌe je̱
mviijnda jeṯseꞌe xkaꞌixta? ¿Jem̱eꞌe je̱
mtaatskta jeṯseꞌe xkamó̱tuda? ¿Kaꞌa veꞌe
xjaaꞌmyéṯsta? 19Ku aṯseꞌe ntojkvaꞌkxy
mugo̱o̱xk je̱ tsapkaaky jeṯseꞌe nu̱mu-
go̱o̱xk miijl naxy je̱ jayu kyaaydi, ¿vinx-
u̱p kach tseꞌe xpaḵmojktini je̱ tsapkaaky
kunax?
Jeṯseꞌe yꞌatso̱o̱vdi:
―Makmej̱tsk kachseꞌe.
20Vanꞌit tseꞌe je̱ Jesús yꞌamo̱tutú̱vijidi:
―Ax ku tseꞌe vuxtojtu̱k je̱ tsap-

kaaky vyeꞌna jeṯs nu̱maktaaxk miijl
naxy je̱ jáyuda, ¿vinxu̱p kach tseꞌe
xpaḵmojktini?
Jeṯseꞌe yꞌatso̱o̱vdi:
―Vuxtojtu̱k kachseꞌe.
21Vanꞌit tseꞌe je̱ Jesús ñaꞌ̱mu̱xjidi:
―¿Tyaj̱x tseꞌe xkavinmó̱tuda?

Ku je̱ Jesús du̱yakjo̱tkaḏaaky toꞌk
je̱ viints jayu jep̱ Betsaida

22 Jeꞌ̱ydu tseꞌe jem̱ betsáidait kya-
jpu̱n kaj̱xm. Vanꞌit tseꞌe toꞌk je̱ viints
jayu du̱tuknu̱naj̱kxti je̱ Jesús jeṯseꞌe du̱-
munooꞌkxtkti jeṯseꞌe du̱tó̱nu̱t je̱ viints
jayu. 23Vanꞌit tseꞌe je̱ Jesús je̱ viints jayu
je̱ kyaꞌ̱aj̱ du̱majch jeṯseꞌe du̱yaknu̱jkx
jem̱ kajpu̱n paꞌam, jeṯseꞌe je̱ chuj du̱-
paa̱j̱mji je̱ vyiijn. Vanꞌit tseꞌe du̱ꞌamo̱-
tutu̱vi je̱ viints jayu paṉ yꞌixpeꞌe o̱yv-
inxu̱pa. 24Vanꞌit tseꞌe yꞌixvaꞌkxy, jeṯseꞌe
vyaajñ:
―Nꞌixp aṯseꞌe je̱ jayu yo̱ꞌo̱yda; veꞌem

tseꞌe kyeꞌ̱ex̱ta ax joꞌn je̱ ku̱p ku̱yo̱ꞌydi
joꞌn.

25Vanꞌit tseꞌe je̱ Jesús vyinkuto̱ꞌni-
jinuva, jeṯseꞌe je̱ viints jayu je̱ vyiijn
yꞌo̱ꞌyikaj̱xni, jyo̱tkaḏaakni, vaꞌajts tseꞌe
je̱ vyiijn du̱tukꞌixni nu̱jom juuꞌ jaty.
26Vanꞌit tseꞌe jem̱ tyaḵꞌam du̱pakej̱xni
jeṯseꞌe du̱nu̱u̱jmi:
―Kaꞌa tseꞌe mtáḵat jem̱ kajpu̱n jo̱o̱tm;

ni paṉa tseꞌe jem̱ xkavaajnjat.
Ku je̱ Pedro du̱ꞌavaꞌni jeṯs
je̱ Jesús jeꞌ̱e̱ veꞌe je̱ Cristo
(Mt. 16.13-20; Lc. 9.18-21)

27Vanꞌit tseꞌe je̱ Jesús chaa̱ꞌ̱n maa̱ṯ
je̱ yꞌixpaj̱kpataj̱k jeṯseꞌe ñaj̱kxti jem̱ Ce-
sarea de Filipo. Jee̱ṉa veꞌe tooꞌ aajy vyeꞌ̱-
nada, vanꞌit tseꞌe je̱ Jesús je̱ yꞌixpaj̱k-
pataj̱k du̱ꞌamo̱tutú̱vidi:
―¿Vintso̱seꞌe je̱ jayu vyaꞌanda, páṉu̱k

aṯseꞌe?
28Vanꞌit tseꞌe yꞌatso̱o̱vdi:
―Jem̱ xa veꞌe paṉeꞌe vaandup jeṯs

mitseꞌe je̱ Yaknap̱ej̱tpa Juan, jem̱ tseꞌe
paṉeꞌe vaanduvap jeṯs je̱ Elías mitseꞌe, ax
nay jem̱pa tseꞌe paṉ paṉeꞌe vaanduvap
jeṯs mitseꞌe nu̱toꞌk je̱ Nteꞌyam je̱ yꞌayook
ko̱jtsnajxpa juuꞌ veꞌe ju̱jpani o̱o̱ꞌktinu, ax
jeꞌ̱eḵ tseꞌe joojntykpaj̱knuva.

29Vanꞌit tseꞌe je̱ Jesús yꞌamo̱tutú̱vijidi:

―Jeṯs miitsta, ¿vintso̱ts miitseꞌe
mvaꞌanda jeṯs paṉ aṯseꞌe?
Vanꞌit tseꞌe je̱ Pedro yꞌatsaa̱j̱v:
―Mits xa jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit.
30Vanꞌit tseꞌe je̱ Jesús tyukpavaajnjidi

jeṯs ni paṉa veꞌe du̱kavaajnjadat jeṯs jeꞌ̱e̱
jeꞌ̱e̱ veꞌe je̱ Cristo.
Ku je̱ Jesús du̱ꞌavaꞌni je̱ yꞌo̱o̱ꞌku̱n

(Mt. 16.21-28; Lc. 9.22-27)
31Vanꞌit tseꞌe je̱ Jesús je̱ yꞌixpaj̱kpataj̱k

jidu̱ꞌu̱m du̱yakꞌixpaj̱kꞌukvaajñ:
―Tun vinko̱pk jeꞌ̱e̱ veꞌe jeṯs aṯseꞌe o̱o̱y

ntuntsaachpaaꞌtu̱t. Kaꞌats aṯseꞌe xkuváḵ-
tat je̱ israeejlit je̱ myú̱jit jáyuda, je̱ teeꞌ-
taj̱k je̱ vyintsaṉda, jeṯs je̱ tsaptu̱jkpit
yakꞌixpaj̱kpataj̱kta; xyakꞌo̱o̱ꞌktapts aṯseꞌe
je̱ jayu, ax joojntykpaj̱knuvapts aṯseꞌe
kutoojk xaa̱j̱, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp.

32Vaꞌajts tseꞌe du̱kaj̱ts ya̱ ayook.
Vanꞌit tseꞌe je̱ Pedro je̱ Jesús apu̱k
du̱jav̱aa̱j̱v jeṯseꞌe du̱tuknu̱u̱jmi ku̱xeꞌe
veꞌem vyaajñ. 33Vanꞌit tseꞌe je̱ Jesús
vyaꞌku̱mpijt jeṯseꞌe du̱ꞌaꞌixtk je̱ yꞌixpaj̱k-
pataj̱k, jeṯseꞌe je̱ Pedro du̱nu̱u̱jmi:
―¡Vinvaꞌkvaꞌatsu̱ aṯs! Mmaa̱ṯ-

navyaa̱ꞌ̱njup xa mitseꞌe je̱ Satanás ku
veꞌe veꞌem xkaṯs, kaꞌa xa mitseꞌe veꞌem
je̱ vinmaꞌyu̱n xjayep ax joꞌn je̱ Nteꞌyam,
veꞌem mitseꞌe je̱ vinmaꞌyu̱n xjayep ax
joꞌn je̱ jayu.

34Vanꞌit tseꞌe je̱ Jesús je̱ nu̱may jayu
du̱yaaxjidi maa̱ṯ je̱ yꞌixpaj̱kpataj̱k jeṯseꞌe
du̱nu̱u̱jmidi:
―Paṉ paṉ xa veꞌe du̱tso̱jkp jeṯseꞌe

yꞌijtnit aṯs maa̱ṯ, vaꞌan tseꞌe du̱ma-
so̱kkaj̱xni je̱ yꞌavintso̱ vinmaꞌyu̱n, je̱
jyo̱o̱t je̱ jyaꞌvin du̱maḵkpám̱u̱t jeṯseꞌe
chaachpaaꞌtu̱t ax joꞌn je̱ jayu juuꞌ veꞌe je̱
yꞌo̱o̱ꞌku̱n du̱ꞌanaj̱kxip ku veꞌe je̱ cryuuz
du̱paku̱ꞌu̱, jeṯs aṯseꞌe xpamiinnit. 35Ku̱x
paṉ paṉ aṯseꞌe xkajaanchjaꞌvip ku̱xeꞌe
du̱tsaꞌ̱ag̱a je̱ yꞌo̱o̱ꞌku̱n, kaꞌats jeꞌ̱e̱ veꞌe du̱-
jayép̱u̱t je̱ joojntykin juuꞌ veꞌe xaꞌ̱ma kaj̱x

ijtp; ax paṉ paṉts aṯseꞌe ijtp xjaanch-
jaꞌvip, ó̱yameꞌe yꞌo̱o̱ꞌku̱t aṯs kaj̱x jeṯs je̱
o̱y kaṯs je̱ o̱y ayook kaj̱xpa, jeꞌ̱e̱ tseꞌe du̱-
jayej̱pnup je̱ joojntykin juuꞌ veꞌe xaꞌ̱ma
kaj̱x ijtp. 36Ni vinxu̱pa xa jeꞌ̱e̱ veꞌe je̱
jayu kyatoꞌnu̱xju̱t ku veꞌe du̱jeꞌ̱ei̱káx̱u̱t
nu̱jom ya̱ naxviijnit it jeṯseꞌe vyintó̱kinit
je̱ jayu je̱ jyo̱o̱t je̱ jyaꞌvin. 37Ax ku tseꞌe
je̱ jayu vinto̱ki yꞌit, kaꞌa xa veꞌe tii ti
veꞌe je̱ jayu ku̱du̱yaky jeṯseꞌe du̱jayej̱p-
nit je̱ joojntykin juuꞌ veꞌe xaꞌ̱ma kaj̱x
ijtp. 38Ku̱x paṉ paṉ xa aṯseꞌe xtuktso̱ꞌo̱ty-
oomp jeṯseꞌe du̱tuktso̱ꞌo̱tyoompa juuꞌ aṯ-
seꞌe nkaj̱tsp yaja ya̱ tó̱kinax jayu vyinku-
jkta juuꞌ veꞌe je̱ Nteꞌyam du̱maso̱o̱ktup,
ntuktso̱ꞌo̱tyoompapts aṯs jeꞌ̱e̱ veꞌe ku aṯ-
seꞌe nmiinnuvat je̱ nTeeꞌ je̱ myaj̱in maa̱ṯ
jeṯs maa̱ṯ je̱ vaꞌajts aangelestaj̱k, aṯs, je̱
Jayu Juuꞌ veꞌe Nu̱paa̱m̱du̱ka Ijtp.

9 Vanꞌit tseꞌe je̱ Jesús ñaꞌ̱mu̱xjidinuva:
―Tyú̱vam xa aṯseꞌe nvaꞌañ jeṯs

jej̱a veꞌe yaja je̱ jayu juuꞌ veꞌe kaꞌo̱o̱ꞌk-
tup, vanꞌítnumeꞌe ku veꞌe táv̱ani du̱ꞌixta
vyeꞌna je̱ Nteꞌyam je̱ kyutojku̱n maḵk
du̱mumiinni.

Ku je̱ Jesús tyikts
jeṯseꞌe yꞌajaj yꞌatu̱ꞌkx
(Mt. 17.1-9; Lc. 9.28-36)

2Kutojtu̱k xaa̱j̱ tseꞌe je̱ Jesús du̱vo̱vu̱t-
saa̱ꞌ̱n je̱ Pedro maa̱ṯ je̱ Santiago jeṯs
je̱ Juan, jeṯseꞌe jeꞌ̱ej̱yjida du̱vaa̱j̱v apu̱k
joma veꞌe toꞌk je̱ ko̱pk juuꞌ veꞌe kaj̱xm.
Vanꞌit tseꞌe tyikts jej̱a jeꞌ̱e̱ vyinkujkta,
3 jeṯseꞌe je̱ vyit o̱jts jyajtni ajajp ataꞌ̱kxp,
vaꞌajts po̱o̱ꞌp, veꞌem ax joꞌn je̱ tsapꞌaa̱ꞌ̱pk,
veꞌem ax joꞌn ni paṉa kyaꞌo̱ꞌyixju̱ jeṯ-
seꞌe du̱pojpo̱o̱ꞌpat yaja naxviijn. 4Vanꞌit
tseꞌe vyaꞌkkeꞌ̱xti jej̱a jeꞌ̱e̱ vyinkujkta je̱
Elías maa̱ṯ je̱ Moisés, jeṯseꞌe je̱ Jesús du̱-
maa̱ṯnakyo̱jtsjidi. 5Vanꞌit tseꞌe je̱ Pedro
je̱ Jesús du̱nu̱u̱jmi:
―Yakꞌixpaj̱kpa, o̱y xa jeꞌ̱e̱ veꞌe ku aa̱ṯ-

seꞌe yaja nꞌit. Vaꞌants aa̱ṯs du̱pu̱mu̱ toojk
je̱ piꞌk ojts atyaj̱k: toꞌk mits mjeꞌ̱e,̱ jeṯs

toꞌk je̱ Moisés jyeꞌ̱e,̱ jeṯs jadoꞌk je̱ Elías
jyeꞌ̱e.̱

6Veꞌem tseꞌe vyaajñ ku̱x kaꞌa veꞌe
du̱nu̱java vyeꞌna jeṯs ti veꞌe kyaj̱tsp,
tsaꞌ̱kidu veꞌe o̱o̱y. 7Vanꞌit tseꞌe toꞌk paḵ
je̱ vínu̱ts ñu̱jeꞌ̱yjidi jeṯseꞌe yoꞌtsjidi; jep̱
tseꞌe vínu̱ts jaa̱ṯp du̱ꞌamo̱tunajxti toꞌk je̱
ayook. Jidu̱ꞌu̱m tseꞌe vyaajñ:
―Yaꞌ̱a̱ xa veꞌe aṯs je̱ nꞌOnu̱k, juuꞌ aṯseꞌe

o̱o̱y ntuntsaj̱kp. Amo̱tunaxta juuꞌ veꞌe
kyaj̱tsp.

8Ax ku tseꞌe jyo̱o̱ꞌkꞌixꞌavíttini, kaꞌa
tseꞌe du̱ꞌukpaṉꞌixpaattini, naaydumeꞌe je̱
Jesús.

9Ku veꞌe jem̱ ko̱pk viinm
kyaḏaaktini, vanꞌit tseꞌe je̱ Jesús maḵk
tyuknaꞌ̱mu̱xjidi:
―Kaꞌa tseꞌe paṉ xvaajnjadat ti veꞌe

tu̱xꞌixta, vanꞌítnumeꞌe ku veꞌe táv̱ani aṯs
nꞌo̱o̱ꞌkni vyeꞌna jeṯs aṯseꞌe njoojntyk-
paj̱knuvat, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp.

10Ax kyutyoondu tseꞌe je̱ Jesús je̱
yꞌayook ax joꞌn yaknu̱u̱jmidi. Jeṯseꞌe
ñayꞌamo̱tutú̱vijidi paṉ ti jeꞌ̱e̱ veꞌe tyijp
ku veꞌe je̱ jayu jyoojntykpaj̱knuvat.
Je̱ Yaknap̱ej̱tpa Juan tseꞌe je̱ jayu
du̱yakvimpijt je̱ Nteꞌyam maa̱ṯ

(Mt. 17.10-13)
11Vanꞌit tseꞌe je̱ Jesús je̱ yꞌixpaj̱kpataj̱k

yꞌamo̱tutú̱vijidi:
―¿Tyaj̱xseꞌe je̱ tsaptu̱jkpit yakꞌixpaj̱k-

pataj̱k vyaꞌanda jeṯs tun vinko̱pk jeꞌ̱e̱
veꞌe jeṯseꞌe tooꞌvaj̱kp je̱ Elías myiinnuvat
jeṯs kaꞌa veꞌe je̱ Cristo?

12Vanꞌit tseꞌe je̱ Jesús yꞌatsaa̱j̱v:
―Tyú̱vam xa jeꞌ̱e̱ veꞌe jeṯs miinnu-

vapeꞌe tooꞌvaj̱kp je̱ Elías jeṯseꞌe nu̱jom
du̱yakꞌo̱ꞌyinuvat. ¿Ax vintso̱ tseꞌe je̱
Kunuuꞌkx Jatyán vyaꞌañ aṯs kaj̱x?, aṯs, je̱
Jayu Juuꞌ veꞌe Nu̱paa̱m̱du̱ka Ijtp. Veꞌem
xa veꞌe vyaꞌañ jeṯs tsaachpaaꞌtup aṯ-
seꞌe o̱o̱y jeṯs aṯseꞌe nyakjomtónu̱t nyak-
titónu̱t. 13Ax veꞌemts aṯs miitseꞌe nnaa̱j̱-
mada, o̱jts xa jeꞌ̱e̱ veꞌe je̱ jayu juuꞌ veꞌe

veꞌem ax joꞌn je̱ Elías, ax tyoonduts jeꞌ̱e̱
veꞌe ax joꞌn du̱tso̱jkti, veꞌem ax joꞌn je̱
Kunuuꞌkx Jatyán vyaꞌañ jeꞌ̱e̱ kaj̱x.

Ku je̱ Jesús du̱yakjo̱tkaḏaaky
toꞌk je̱ jayu juuꞌ veꞌe jem̱

jyaꞌvin kaj̱xm je̱ ko̱ꞌo̱yjáyuvap
(Mt. 17.14-21; Lc. 9.37-43)

14Ku veꞌe je̱ Jesús jyeꞌ̱y joma veꞌe je̱
yꞌixpaj̱kpataj̱k juuꞌ veꞌe kapanaj̱kxju̱du
jem̱ ko̱pk viinm, vanꞌit tseꞌe du̱ꞌix jeṯs
jem̱eꞌe nu̱may je̱ jayu tu̱ñaaꞌvaꞌkvídu̱t-
jada. Jem̱ tseꞌe je̱ yꞌixpaj̱kpataj̱k jeṯs je̱
tsaptu̱jkpit yakꞌixpaj̱kpataj̱k ñakyo̱jtsv-
intsó̱vjada. 15Ax ku tseꞌe je̱ nu̱may jayu
je̱ Jesús du̱ꞌixti, vanꞌit tseꞌe atu̱va ato̱ki
tyaandi jeṯseꞌe noomp du̱ꞌanaj̱kxidi, jeṯ-
seꞌe du̱ko̱jtspo̱o̱ꞌkxti. 16Vanꞌit tseꞌe je̱
Jesús yꞌamo̱tutú̱vijidi:
―¿Tiseꞌe mko̱jtstup maa̱ṯ yaꞌ̱aḏa?
17Vanꞌit tseꞌe toꞌk yꞌatsaa̱j̱v:
―Yakꞌixpaj̱kpa, ta̱ xa aṯseꞌe je̱ nma-

jntk nyakmín juuꞌ veꞌe jem̱ jyaꞌvin kaj̱xm
je̱ ko̱ꞌo̱yjáyuvap, jeꞌ̱e̱ tseꞌe yakꞌooꞌmjup.
18 Jeṯseꞌe je̱ ko̱ꞌo̱yjáyuvap aṯs je̱ nꞌónu̱k
jyajoma du̱mach jeṯseꞌe du̱yakkitu, jeṯ-
seꞌe jep̱ aṯs je̱ nꞌónu̱k yꞌávup pyítsum
je̱ naꞌa aa̱ꞌ̱pk, jeṯseꞌe je̱ mex ñatyaṯ-
skaaꞌtyju̱, jeṯseꞌe tyunku̱piku̱x. Taṯs aṯ-
seꞌe njanu̱u̱jma ya̱ mꞌixpaj̱kpataj̱k jeṯs
jem̱eꞌe jyaꞌvin kaj̱xm du̱yakpítsumdat je̱
ko̱ꞌo̱yjáyuvap juuꞌ veꞌe yakꞌooꞌmjup aṯs
je̱ nꞌónu̱k; ax kaꞌa tseꞌe yꞌo̱ꞌyixjada.

19Vanꞌit tseꞌe je̱ Jesús yꞌatsaa̱j̱v:
―¡Miits xa jeꞌ̱e̱ veꞌeda juuꞌ veꞌe je̱

Nteꞌyam du̱kajaanchjaꞌvidup jeṯs ka vin-
tú̱vap jeꞌ̱e̱ veꞌe juuꞌ veꞌe mtoondup!
¿Joma vaat aṯseꞌe njaaꞌkjaꞌítu̱t miits
maa̱ṯta jeṯseꞌe njaaꞌkjamutéṉadat? Yak-
minda je̱ paꞌam jayu.

20Vanꞌit tseꞌe du̱yaknaj̱kxti. Ax ku
tseꞌe je̱ Jesús je̱ ko̱ꞌo̱yjáyuvap yꞌixji,
vanꞌit tseꞌe je̱ ko̱ꞌo̱yjáyuvap je̱ paꞌam
jayu maḵk du̱tunxitu̱yo̱ꞌy jeṯseꞌe du̱yak-
naxvipp, jeṯseꞌe je̱ paꞌam jayu tyun-
nep tyunteꞌpx jeṯseꞌe je̱ aa̱ꞌ̱pk pyít-

sum jep̱ je̱ paꞌam jayu yꞌávup. 21Vanꞌit
tseꞌe je̱ Jesús je̱ paꞌam jayu je̱ tyeeꞌ
du̱ꞌamo̱tutu̱vi:
―¿Vinꞌitts yaꞌ̱a̱ veꞌe veꞌem

jyajtꞌukvaajñ?
Jeṯseꞌe yꞌatsaa̱j̱v:
―Namyootsk xa yaꞌ̱a̱ veꞌe veꞌem

jyajtꞌukvaajñ. 22Ax may náxani tseꞌe
tyunjaṉvívupaja jeṯseꞌe tyunyakꞌo̱o̱ꞌku-
vaꞌañju̱. Paṉ mꞌo̱ꞌyixjupts mitseꞌe jeṯ-
seꞌe xtónu̱t o̱yvinxu̱pa, tukmo̱ꞌtkts aa̱ṯ-
seꞌe toꞌk aaj jeṯs aa̱ṯseꞌe xputáḵat.

23Vanꞌit tseꞌe je̱ Jesús yꞌatsaa̱j̱v:
―¡Paṉ xꞌo̱ꞌyixjupts aṯseꞌe! Nu̱jom tseꞌe

juuꞌ yꞌo̱ꞌyixju̱ paṉ paṉeꞌe je̱ Nteꞌyam
du̱jaanchjaꞌvip.

24Ax tun jatyji tseꞌe je̱ paꞌam jayu je̱
tyeeꞌ je̱ Jesús maḵk du̱mukaj̱ts:
―Njaanchjaꞌvip aṯs jeꞌ̱e̱ veꞌe; putaḵa

aṯs toꞌk aaj jeṯs aṯs jeꞌ̱e̱ veꞌe nu̱yojk
njaanchjávat.

25Ku tseꞌe je̱ Jesús du̱ꞌix jeṯs nayꞌamo-
jkijidupeꞌe je̱ nu̱may jayu, vanꞌit tseꞌe
maḵk du̱tuknu̱u̱jmi je̱ ko̱ꞌo̱yjáyuvap, jeṯ-
seꞌe vyaajñ:
―Ko̱ꞌo̱yjáyuvap juuꞌ veꞌe yakꞌooꞌmp

yaknajtp, aṯs mitseꞌe mpavaampy, pít-
sumu̱ jem̱ ya̱ jayu jyaꞌvin kaj̱xm, kaꞌa
tseꞌe xꞌuktuktaj̱kinit.

26Vanꞌit tseꞌe je̱ ko̱ꞌo̱yjáyuvap
yꞌakaa̱ꞌ̱stk jeṯseꞌe jadoꞌma du̱xitu̱yo̱ꞌy
maḵk, jeṯseꞌe pyítsumni, je̱ o̱o̱ꞌkpa joꞌn
tseꞌe du̱tunyaktaajñ. Ax nu̱may tseꞌe
vyaandi:
―Ta̱ xa yaꞌ̱a̱ veꞌe yꞌaa̱ꞌ̱k.
27Vanꞌit tseꞌe je̱ Jesús jem̱ kyaꞌ̱m mya-

jtsji jeṯseꞌe yakpojtu̱kji, jeṯseꞌe tyeni.
28Ax ku tseꞌe je̱ Jesús jep̱ tu̱jkp tyaj̱ki,

vanꞌit tseꞌe je̱ yꞌixpaj̱kpataj̱k yꞌamo̱-
tutú̱vijidi apu̱k:
―¿Tyaj̱xs aa̱ṯseꞌe xkaꞌo̱ꞌyixji jeṯs aa̱ṯ-

seꞌe je̱ ko̱ꞌo̱yjáyuvap nyakpítsumu̱t jem̱
je̱ jayu jyaꞌvin kaj̱xm?

29Vanꞌit tseꞌe je̱ Jesús yꞌatsaa̱j̱v:

―Ka o̱yvinꞌítap xa yaꞌ̱a̱ veꞌe pyít-
sumda, vanꞌitji veꞌe ku veꞌe je̱ jayu chap-
kaṯs jeṯseꞌe je̱ jayu yꞌayooja.
Ku je̱ Jesús je̱ yꞌo̱o̱ꞌku̱n du̱ꞌavaꞌninuva

(Mt. 17.22-23; Lc. 9.43-45)
30Ku veꞌe jem̱ cho̱o̱ꞌndi, vanꞌit tseꞌe

ñu̱jkx jem̱ galiléait yꞌit jo̱o̱tm. Kaꞌa tseꞌe
je̱ Jesús du̱jatsaj̱k jeṯseꞌe je̱ jayu ku̱du̱nu̱-
jaꞌvi paṉ joma veꞌe vyídu̱t 31 ku̱x yakꞌix-
pu̱jkpeꞌe je̱ yꞌixpaj̱kpataj̱k. Jidu̱ꞌu̱m tseꞌe
du̱naa̱j̱mada:
―Yakpám̱upts aṯseꞌe jem̱ je̱ jayu

kyaꞌ̱m, xyakꞌo̱o̱ꞌktapts aṯseꞌe, ax kutoojk
xaa̱j̱ts aṯseꞌe njoojntykpaj̱knuvat, aṯs, je̱
Jayu Juuꞌ veꞌe Nu̱paa̱m̱du̱ka Ijtp.

32Ax kaꞌa tseꞌe je̱ yꞌixpaj̱kpataj̱k du̱v-
inmó̱tudi juuꞌ veꞌe kyo̱jts, tsaꞌ̱kidup tseꞌe
jeṯseꞌe du̱ꞌamo̱tutu̱viꞌó̱yadat paṉ vintso̱
veꞌe du̱tij.

Jeꞌ̱e̱ paṉeꞌe du̱nu̱máj̱ip
(Mt. 18.1-5; Lc. 9.46-48)

33Vanꞌit tseꞌe jyeꞌ̱ydi jem̱ capernaau-
mit kyajpu̱n kaj̱xm. Ku tseꞌe je̱ Jesús
jep̱ tu̱jkp vyeꞌna, jeṯseꞌe du̱ꞌamo̱tutu̱vi je̱
yꞌixpaj̱kpataj̱k:
―¿Tiseꞌe tu̱mnatyukkó̱tsjada jej̱a tooꞌ

aajy?
34Amaꞌ̱aṯ tseꞌe tyaandi ku̱x táv̱ani

veꞌe ñatyukkó̱tsjada vyeꞌna jej̱a tooꞌ aajy
paṉ paṉeꞌe du̱nu̱maj̱ikaj̱xp ajeꞌ̱ej̱yjida.
35Vanꞌit tseꞌe je̱ Jesús yꞌaj̱xtk, jeṯseꞌe
du̱yaaxjidi je̱ ñu̱makmej̱tsk ixpaj̱kpataj̱k,
jeṯseꞌe du̱nu̱u̱jmidi:
―Paṉ paṉeꞌe du̱tso̱jkp jeṯseꞌe

du̱nu̱maj̱ikáx̱u̱t amiitsjida, vaꞌan tseꞌe
du̱napyu̱mju̱ ax joꞌn toꞌk juuꞌ veꞌe
du̱nu̱piꞌkikaj̱xp jeṯseꞌe anañu̱joma
du̱pattónat.

36Vanꞌit tseꞌe je̱ Jesús du̱majch jem̱
toꞌk je̱ piꞌk ónu̱k kyaꞌ̱m jeṯseꞌe jej̱a
yꞌixpaj̱kpataj̱k akujk du̱pu̱u̱jm. Vanꞌit
tseꞌe du̱tsee̱ꞌ̱nmujk je̱ piꞌk ónu̱k jeṯseꞌe
du̱nu̱u̱jmi je̱ yꞌixpaj̱kpataj̱k:

37―Je̱ jayu paṉ paṉeꞌe aṯs kaj̱x o̱y
jayu napyaa̱j̱mjup maa̱ṯ toꞌk je̱ piꞌk ónu̱k
ax joꞌn yaꞌ̱a,̱ veꞌemts jeꞌ̱e̱ veꞌe ax joꞌn
o̱y jayu ku̱ñapyaa̱j̱mji aṯs maa̱ṯ. Ax je̱
jayu paṉ paṉeꞌe o̱y jayu napyaa̱j̱mjup
aṯs maa̱ṯ, veꞌemts jeꞌ̱e̱ veꞌe ax joꞌn o̱y
jayu ku̱ñapyaa̱j̱mji maa̱ṯ jeꞌ̱e̱ paṉ aṯseꞌe
xkej̱xp.

“Paṉ paṉ u̱u̱ꞌmeꞌe
xkatsoꞌoxpaj̱kumdup,

u̱u̱ꞌm maa̱ṯtats jeꞌ̱e̱ veꞌe”
(Lc. 9.49-50; Mt. 10.42)

38Vanꞌit tseꞌe je̱ Juan je̱ Jesús
du̱nu̱u̱jmi:
―Yakꞌixpaj̱kpa, nꞌix xa aa̱ṯseꞌe toꞌk je̱

jayu juuꞌ veꞌe mits je̱ mxaa̱j̱ du̱ko̱jtspaatp
jeṯseꞌe je̱ ko̱ꞌo̱yjáyuvap du̱yakpítsum jem̱
je̱ jayu jyaꞌvin kaj̱xm. Ax veꞌemts aa̱ṯseꞌe
nnu̱u̱jma jeṯs kaꞌa veꞌe veꞌem jyátu̱kat,
jeꞌ̱e̱ kaj̱x ku veꞌe u̱u̱ꞌm maa̱ṯta kyavídu̱t.

39Vanꞌit tseꞌe je̱ Jesús vyaajñ:
―Kaꞌa xa miitseꞌe veꞌem ku̱xnu̱u̱jmidi,

ku̱x paṉ paṉeꞌe je̱ maj̱in du̱toomp aṯs
je̱ nkutojku̱n kaj̱x, kaꞌa tseꞌe yꞌo̱ꞌyixju̱
jeṯs aṯseꞌe jatyji xko̱ꞌo̱ñu̱kó̱tsat. 40Paṉ
paṉ u̱u̱ꞌmeꞌe xkatsoꞌoxpaj̱kumdup, u̱u̱ꞌm
maa̱ṯtats jeꞌ̱e̱ veꞌe. 41 Jeṯs jeꞌ̱e̱ juuꞌ veꞌe
mmo̱o̱jyju̱dup o̱tyoꞌk vaasova je̱ tsoxk
naa̱j̱ ku̱xeꞌe aṯs xjaanchjávada, aṯs, je̱
Cristo, tyú̱vam xa aṯseꞌe nvaꞌañ jeṯs yak-
tonu̱mpijtjinuvap jeꞌ̱e̱ veꞌe juuꞌ veꞌe o̱y.
Kutsaꞌ̱ag̱a xa veꞌe o̱o̱y ku veꞌe je̱ jayu
ntukmaso̱o̱kumda je̱ Nteꞌyam je̱ tyooꞌ

(Mt. 18.6-9; Lc. 17.1-2)
42 ’Jyapaṉa paṉ paṉeꞌe du̱tukmaso̱o̱kp

je̱ Nteꞌyam je̱ tyooꞌ toꞌk je̱ piꞌk ónu̱k
juuꞌ aṯseꞌe xjaanchjaꞌvip, nu̱yojk o̱y tseꞌe
ku̱yꞌijtu̱xju̱ je̱ jayu jeṯseꞌe toꞌk je̱ paan
taak yaktukyuktsum jeṯseꞌe yakmaaxy-
nav̱íppini. 43Ax paṉ toꞌk tseꞌe je̱ mkaꞌ̱aj̱
juuꞌ veꞌe myakto̱kintoojnjup, tunku̱spóx-
u̱ts; ku̱x nu̱yojk o̱yeꞌe kaṉo̱o̱n mꞌítu̱t jeṯ-
seꞌe xjayej̱pnit je̱ joojntykin juuꞌ veꞌe
xaꞌ̱ma kaj̱x ijtp jeṯs kaꞌa veꞌe ku veꞌe

mnaj̱kxu̱t mej̱tsk adoꞌom kaꞌ̱aj̱ax jem̱
jaṉjo̱o̱tm, 44 jem̱ joma veꞌe xaꞌ̱ma kaj̱x
tyáṉu̱ka jeṯs joma veꞌe je̱ jaa̱j̱n kyaju-
untpiꞌits. 45 Jeṯs paṉ toꞌk tseꞌe je̱ mtek
juuꞌ veꞌe myakto̱kintoojnjup, tunku̱spóx-
u̱ts; ku̱x nu̱yojk o̱yeꞌe pakno̱o̱n mꞌí-
tu̱t jeṯseꞌe xjayej̱pnit je̱ joojntykin juuꞌ
veꞌe xaꞌ̱ma kaj̱x ijtp jeṯs kaꞌa veꞌe ku
veꞌe mnaj̱kxu̱t mej̱tsk adoꞌom tékax jem̱
jaṉjo̱o̱tm, 46 jem̱ joma veꞌe xaꞌ̱ma kaj̱x
tyáṉu̱ka jeṯs joma veꞌe je̱ jaa̱j̱n kyaju-
untpiꞌits. 47 Jeṯs paṉ toꞌk tseꞌe je̱ mvi-
ijn juuꞌ veꞌe myakto̱kintoojnjup, tun-
yakpítsumu̱ts; ku̱x nu̱yojk o̱yeꞌe toꞌk
adoꞌom viijnax mꞌítu̱t jeṯseꞌe mtáḵat jem̱
je̱ Nteꞌyam yꞌam kyaꞌ̱m jeṯs kaꞌa veꞌe
ku veꞌe mnaj̱kxu̱t mej̱tsk adoꞌom viijnax
jem̱ jaṉjo̱o̱tm, 48 jem̱ joma veꞌe xaꞌ̱ma
kaj̱x tyáṉu̱ka jeṯs joma veꞌe je̱ jaa̱j̱n
kyajuuntpiꞌits.

Je̱ kaan tukmuꞌaꞌixmojkin
(Mt. 5.13; Lc. 14.34-35)

49Veꞌem ax joꞌn je̱ táṉu̱k yax̱ yakkaana
jeṯseꞌe tyaꞌmu̱tsat, nay veꞌempa tseꞌe je̱
jayu je̱ tsaachpaatu̱n du̱yaknaxta jeṯ-
seꞌe du̱tukꞌó̱yadat. 50 O̱y xa veꞌe je̱ kaan.
Ax paṉ tó̱kinup tseꞌe je̱ tyaꞌmu̱tsin,
ni vintso̱va tseꞌe kyaꞌó̱yat jeṯseꞌe tyaꞌ-
mu̱tsinuvat. Veꞌem itta ax joꞌn je̱ o̱y kaan
jeṯs joojntykada o̱y jo̱o̱t toꞌk jadoꞌk.

Ku je̱ jayu je̱ navyaj̱ku̱n
du̱yakvintsaꞌ̱kintó̱ki

(Mt. 19.1-12; Lc. 16.18)

10 Ku veꞌe je̱ Jesús chaa̱ꞌ̱n jem̱ Ca-
pernaum, vanꞌit tseꞌe jyeꞌ̱y jem̱

jadoꞌk adoꞌom Jordán maj̱a̱ nap̱aꞌam,
myutám̱ip tseꞌe jem̱ judéait yꞌit jo̱o̱tm.
Jem̱ tseꞌe nu̱may je̱ jayu ñayꞌamojkijidi
joma veꞌe jeꞌ̱e,̱ jeṯseꞌe je̱ nu̱may jayu
du̱yakꞌixpu̱jk ax joꞌn du̱tún yꞌijt. 2Vanꞌit
tseꞌe je̱ fariseotaj̱k du̱nu̱jeꞌ̱ydi je̱ Jesús
jeṯseꞌe du̱tukkaṯsꞌíxtada. Jidu̱ꞌu̱m tseꞌe
du̱nu̱u̱jmidi:

―¿Yakjajtypeꞌe je̱ pavaꞌnu̱n jeṯseꞌe je̱
yaaꞌtyaj̱k je̱ ñu̱daꞌ̱ax̱ du̱maso̱o̱knit?

3Vanꞌit tseꞌe je̱ Jesús yꞌatso̱o̱jvjidi:
―¿Vintso̱seꞌe je̱ Moisés du̱pavaajñ?
4 Jeṯseꞌe yꞌatso̱o̱vdi:
―Yakjajt tseꞌe je̱ Moisés jeṯseꞌe je̱

yaaꞌtyaj̱k je̱ ñu̱daꞌ̱ax̱ du̱maso̱o̱knit paṉ
tooꞌvaj̱kpeꞌe je̱ naḵ du̱mo̱o̱ynit jeṯseꞌe
yakꞌíxu̱t yaknu̱jávat jeṯs kaꞌa jeꞌ̱e̱ veꞌe
du̱ꞌuknu̱daꞌ̱ax̱ini.

5Vanꞌit tseꞌe je̱ Jesús yꞌatso̱o̱jvjidi:
―Veꞌemeꞌe je̱ Moisés du̱jaajy ku̱x

maḵkeꞌe je̱ jayu je̱ vyinmaꞌyu̱nda. 6Ax
ku tseꞌe je̱ jayu cho̱o̱ꞌntk, je̱ Nteꞌyam
tseꞌe du̱paa̱m̱ toꞌk je̱ yaaꞌtyaj̱k jeṯs
toꞌk je̱ taꞌ̱ax̱taj̱k. 7 Jeꞌ̱e̱ kaj̱x tseꞌe je̱
yaaꞌtyaj̱k je̱ tyeeꞌ je̱ tyaak du̱maso̱o̱knit
jeṯseꞌe du̱maa̱ṯnamyojkjinit je̱ ñu̱daꞌ̱ax̱,
8 veꞌem tseꞌe nu̱mej̱tsk yꞌijttinit ax joꞌn
toꞌk jáyuji. Ax kaꞌa tseꞌe yꞌukmej̱t-
skini, toꞌkji jeꞌ̱e̱ veꞌe tu̱jyajttini. 9 Jeꞌ̱e̱
kaj̱x tseꞌe, juuꞌ xa veꞌe je̱ Nteꞌyam tu̱-
du̱yaknamyukju̱, kaꞌa tseꞌe paṉ nvaat
du̱ꞌukyaknavyaꞌkxjinit.

10Ku tseꞌe jep̱ tu̱jkp vyeꞌ̱nada, vanꞌit
tseꞌe je̱ Jesús je̱ yꞌixpaj̱kpataj̱k yꞌamo̱-
tutú̱vijidi paṉ ti jeꞌ̱e̱ veꞌe tyijp juuꞌ veꞌe
kyo̱jts. 11Vanꞌit tseꞌe je̱ Jesús ñaꞌ̱mu̱xjidi:
―Paṉ paṉ xa veꞌe je̱ ñu̱daꞌ̱ax̱ du̱-

maso̱o̱knup jeṯseꞌe je̱ viijnk taꞌ̱ax̱taj̱k
du̱pu̱k, yakvintsaꞌ̱kintó̱kipts jeꞌ̱e̱ veꞌe je̱
navyaj̱ku̱n. 12 Jeṯs paṉ je̱ taꞌ̱ax̱taj̱k tseꞌe
du̱maso̱o̱knup je̱ ñu̱yaaꞌy jeṯseꞌe je̱ viijnk
yaaꞌtyaj̱k du̱pu̱k, yakvintsaꞌ̱kintó̱kivapts
jeꞌ̱e̱ veꞌe je̱ navyaj̱ku̱n.
Ku je̱ Jesús du̱kunuuꞌkx je̱ piꞌk ónu̱kta

(Mt. 19.13-15; Lc. 18.15-17)
13Vanꞌit tseꞌe du̱tuknu̱naj̱kxti je̱

piꞌk ónu̱kta je̱ Jesús jeṯseꞌe je̱ kyaꞌ̱aj̱
du̱tuknu̱kó̱nu̱t; ax je̱ yꞌixpaj̱kpataj̱k
tseꞌe du̱kayakjajtjidup, jeṯseꞌe je̱ jayu
du̱tuknu̱u̱jmidi.

14Ku veꞌe je̱ Jesús du̱ꞌix, vanꞌit
tseꞌe yꞌej̱kji jeṯseꞌe je̱ yꞌixpaj̱kpataj̱k
du̱nu̱u̱jmidi:

―Maso̱ꞌo̱kta miits ya̱ piꞌk ónu̱kta jeṯs
aṯseꞌe xnu̱míndat, kaꞌa tseꞌe xkayakjajt-
jadat, ku̱x jeꞌ̱eḏa paṉ paṉ jatyeꞌe ijttup
jem̱ je̱ Nteꞌyam yꞌam kyaꞌ̱m, veꞌemts jeꞌ̱e̱
veꞌeda ax joꞌn ya̱ piꞌk ónu̱kta. 15Tyú̱-
vam xa aṯseꞌe nvaꞌañ, paṉ paṉ xa veꞌe
kanapyaa̱j̱mjup jem̱ je̱ Nteꞌyam yꞌam
kyaꞌ̱m ax joꞌn je̱ piꞌk ónu̱k, kaꞌats jeꞌ̱e̱
veꞌe jem̱ tyáḵat.

16Vanꞌit tseꞌe je̱ Jesús du̱tseeꞌn je̱ piꞌk
ónu̱kta, jeṯseꞌe je̱ kyaꞌ̱aj̱ du̱tuknu̱kaa̱j̱n,
jeṯseꞌe du̱kunuuꞌkx.
Ku je̱ Jesús du̱maa̱ṯnakyo̱jtsji toꞌk je̱

mootsk ónu̱k juuꞌ veꞌe kumeen
(Mt. 19.16-30; Lc. 18.18-30)

17Táv̱ani tseꞌe je̱ Jesús tyooꞌpú̱k
vyeꞌna, vanꞌit tseꞌe toꞌk je̱ jayu noomp
vyinkutám̱iji. Vanꞌit tseꞌe je̱ Jesús
du̱vinko̱xkteni, jeṯseꞌe du̱nu̱u̱jmi:
―O̱y yakꞌixpaj̱kpa, ¿tis aṯs vineꞌe

ntónup jeṯs aṯseꞌe njayej̱pnit je̱ joojn-
tykin juuꞌ veꞌe xaꞌ̱ma kaj̱x ijtp?

18Vanꞌit tseꞌe je̱ Jesús ñaꞌ̱mu̱xji:
―¿Nteꞌyam aṯseꞌe xtij ku veꞌe mvaꞌañ

jeṯs o̱y aṯseꞌe? Toꞌkji xa jeꞌ̱e̱ veꞌe paṉeꞌe
o̱y, je̱ Nteꞌyamts jeꞌ̱e̱ veꞌe. 19Mnu̱-
jaꞌvip xa mitseꞌe je̱ pavaꞌnu̱n: “Kaꞌa
tseꞌe myakjayuꞌo̱o̱ꞌku̱t, kaꞌa tseꞌe je̱
navyaj̱ku̱n xyakvintsaꞌ̱kintó̱kiyu̱t, kaꞌa
tseꞌe mmee̱ꞌ̱tsu̱t, kaꞌa tseꞌe je̱ jayu xnu̱-
vampéṯu̱t, kaꞌa tseꞌe je̱ jayu xvinꞌaa̱ꞌ̱nu̱t,
vintsaꞌ̱ag̱a je̱ mteeꞌ je̱ mtaak.”

20Vanꞌit tseꞌe je̱ jayu yꞌatsaa̱j̱v:
―Yakꞌixpaj̱kpa, ku aṯseꞌe piꞌknum

nveꞌna, vanꞌítanits aṯs yaꞌ̱a̱ veꞌe nu̱jom
nkutyún.

21Vanꞌit tseꞌe je̱ Jesús vyinꞌixji je̱
tso̱jku̱n maa̱ṯ, jeṯseꞌe du̱nu̱u̱jmi:
―Jadoꞌk viijn tseꞌe mkaꞌijtu̱xju̱.

Naj̱kxu̱ xto̱o̱ꞌkkaj̱xni nu̱jom juuꞌ veꞌe
mꞌixp mjayejpp jeṯs mo̱o̱yni je̱ meen
je̱ ayo̱o̱va jayu, veꞌem tseꞌe je̱ o̱ꞌyin
xjayép̱u̱t jem̱ tsapjo̱o̱tm. Maḵkpam̱u̱ je̱
mjo̱o̱t je̱ mjaꞌvin jeṯseꞌe mtsaachpaaꞌtu̱t
ax joꞌn je̱ jayu juuꞌ veꞌe je̱ yꞌo̱o̱ꞌku̱n

du̱ꞌanaj̱kxip ku veꞌe je̱ cryuuz du̱paku̱ꞌu̱,
vanꞌitts aṯseꞌe xpamiinnit.

22Vanꞌit tseꞌe je̱ jayu viijnk du̱jaꞌvi
juuꞌ veꞌe je̱ Jesús kyo̱jts, vaꞌajts tsaachv-
inmaayp tseꞌe ñaj̱kxni, ku̱x mayeꞌe o̱o̱y
juuꞌ veꞌe yꞌixp jyayejpp.

23Vanꞌit tseꞌe je̱ Jesús du̱vinꞌixꞌa-
paaꞌviku̱jx paṉ paṉ jatyeꞌe naaꞌténijidup,
jeṯseꞌe je̱ yꞌixpaj̱kpataj̱k du̱nu̱u̱jmidi:
―¡Tsoꞌox xa jeꞌ̱e̱ veꞌe o̱o̱y jeṯseꞌe

je̱ kumeen jayu ñapyám̱jadat jem̱ je̱
Nteꞌyam yꞌam kyaꞌ̱m!

24Ax ku tseꞌe je̱ yꞌixpaj̱kpataj̱k
du̱ꞌamo̱tunajxti, atu̱va ato̱ki tseꞌe
tyaandi. Vanꞌit tseꞌe je̱ Jesús
ñaꞌ̱mu̱xjidinuva:
―¡Tsoꞌoxeꞌe o̱o̱y jeṯseꞌe je̱ kumeen

jayu ñapyám̱jadat jem̱ je̱ Nteꞌyam yꞌam
kyaꞌ̱m! 25Kaꞌa xa veꞌe choꞌoxa vintso̱
veꞌe je̱ camello ñáxu̱t jep̱ xoꞌyu̱n jot
jaa̱ṯp, jeꞌ̱e̱ veꞌe tsoꞌox vintso̱ veꞌe je̱
kumeen jayu ñapyám̱ju̱t jem̱ je̱ Nteꞌyam
yꞌam kyaꞌ̱m.

26Vanꞌit tseꞌe je̱ yꞌixpaj̱kpataj̱k
atu̱va ato̱ki du̱tuntuktaandi, jeṯseꞌe
ñavyaajnjidi:
―Paṉ veꞌem xa veꞌe, ¿paṉts vineꞌe

o̱ꞌyixjup jeṯseꞌe du̱jayej̱pnit je̱ joojntykin
juuꞌ veꞌe xaꞌ̱ma kaj̱x ijtp?

27Vanꞌit tseꞌe je̱ Jesús vyinꞌíxjidinuva
jeṯseꞌe vyaajñ:
―Kaꞌa xa veꞌe je̱ jayu yꞌo̱ꞌyixjada jeṯ-

seꞌe ñaajkpítsumjadat jep̱ to̱kin jaa̱ṯp; ax
je̱ Nteꞌyam, o̱ꞌyixjupts jeꞌ̱e̱ veꞌe jeṯseꞌe je̱
jayu du̱yakpítsumu̱t jep̱ to̱kin jaa̱ṯp, ku̱x
nu̱jomeꞌe je̱ Nteꞌyam juuꞌ yꞌo̱ꞌyixkú̱xju̱.

28Vanꞌit tseꞌe je̱ Pedro vyaajñ:
―Nmaso̱kkaj̱x xa aa̱ṯseꞌe nu̱jom juuꞌ

aa̱ṯseꞌe nꞌixp njayejpp vyeꞌna jeṯs aa̱ṯs
mitseꞌe mpamiijn.

29 Jeṯseꞌe je̱ Jesús yꞌatsaa̱j̱v:
―Tyú̱vam xa aṯseꞌe nvaꞌañ, paṉ paṉ

tseꞌe aṯs kaj̱x jeṯs je̱ o̱y kaṯs je̱ o̱y ay-
ook kaj̱x du̱maso̱o̱kp je̱ tyaj̱k, je̱ yꞌuts,
je̱ yꞌajch, je̱ chaꞌ̱a,̱ je̱ tyeeꞌ, je̱ tyaak,
je̱ ñu̱daꞌ̱ax̱, je̱ yꞌónu̱k, ukpu̱ je̱ ñaax,

30 yakmo̱ꞌo̱pts jeꞌ̱e̱ veꞌe u̱xyam mó̱kupx
nax je̱ tyaj̱k, je̱ yꞌuts, je̱ yꞌajch, je̱
chaꞌ̱a,̱ je̱ tyeeꞌ, je̱ tyaak, je̱ yꞌónu̱k,
jeṯs je̱ ñaax. Ax ku tseꞌe yakmo̱ꞌo̱t,
yakjomtónup yaktitónupts jeꞌ̱e̱ veꞌe. Jeṯs
ku veꞌe je̱ nam it cho̱o̱ꞌndu̱ku̱t, joojntyk-
inupts jeꞌ̱e̱ veꞌe xaꞌ̱ma kaj̱x. 31Ax nu̱may
tseꞌe juuꞌ veꞌe u̱xyam du̱nu̱máj̱idup, jeꞌ̱e̱
tseꞌe du̱nu̱piꞌkidinup.
Ku je̱ Jesús du̱ꞌavaꞌninuva je̱ yꞌo̱o̱ꞌku̱n

(Mt. 20.17-19; Lc. 18.31-34)
32 Jej̱a tseꞌe tooꞌ aajy vyeꞌ̱nada, jem̱eꞌe

Jerusalén ñaj̱kxta, jeṯseꞌe je̱ Jesús vy-
intooꞌváḵajada. Ax atu̱va ato̱ki tseꞌe
tyanda je̱ yꞌixpaj̱kpataj̱k, tsaꞌ̱kidup tseꞌe
du̱paꞌu̱xꞌo̱o̱kada. Vanꞌit tseꞌe je̱ Jesús
du̱yaknayꞌamojkijidi je̱ ñu̱makmej̱tsk ix-
paj̱kpataj̱k joma veꞌe toꞌk je̱ apu̱k it,
jeṯseꞌe du̱tukꞌíxnuva juuꞌ veꞌe tónjup
kó̱tsjup je̱ Jesús maa̱ṯ. 33 Jidu̱ꞌu̱m tseꞌe
vyaajñ:
―Jem̱ tseꞌe Jerusalén njaꞌmda. Jem̱ts

aṯseꞌe nyakpám̱u̱t jem̱ je̱ teeꞌtaj̱k je̱
vyintsáṉ kyaꞌ̱mda jeṯs je̱ tsaptu̱jkpit
yakꞌixpaj̱kpataj̱k kyaꞌ̱mda, jeꞌ̱eṯs aṯseꞌe
xtuknu̱vánadap je̱ nꞌo̱o̱ꞌku̱n, jeꞌ̱eṯs aṯseꞌe
xpám̱dap jem̱ je̱ viijnk jayu kyaꞌ̱m 34 juuꞌ
aṯseꞌe xnu̱xiꞌiktap xtukxiꞌiktap jeṯs aṯseꞌe
xvó̱ptat, xnu̱tsójadapts aṯs jeꞌ̱e̱ veꞌe jeṯs
aṯseꞌe xyakꞌo̱o̱ꞌktat. Ax joojntykpaj̱knu-
vapts aṯseꞌe kutoojk xaa̱j̱, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.
Ku je̱ Santiago maa̱ṯ je̱ Juan toꞌk je̱

maaꞌyu̱n du̱ꞌamó̱tudi je̱ Jesús
(Mt. 20.20-28)

35Vanꞌit tseꞌe je̱ Jesús vyinkutám̱ijidi
je̱ Santiago maa̱ṯ je̱ Juan, je̱ Zebedeo je̱
myajntktaj̱k jeꞌ̱e̱ veꞌeda, jeṯseꞌe je̱ Jesús
du̱nu̱u̱jmidi:
―Yakꞌixpaj̱kpa, uk mtónupeꞌe je̱

maaꞌyu̱n juuꞌ aa̱ṯseꞌe nꞌamó̱tuvup.
36Vanꞌit tseꞌe je̱ Jesús yꞌamo̱tutú̱vijidi:
―¿Tiseꞌe mtso̱jktup jeṯs aṯs miitseꞌe

ntoojnjadat?

37Vanꞌit tseꞌe vyaandi:
―Xmo̱o̱ynup aa̱ṯseꞌe toꞌk aaj jeṯs aa̱ṯ-

seꞌe nꞌaj̱xtknit joma veꞌe je̱ mkutojku̱n,
toꞌk jej̱a mꞌakaꞌyu̱n paꞌayi jeṯs jadoꞌk jej̱a
mꞌanajap̱aꞌayi.

38Vanꞌit tseꞌe je̱ Jesús ñaꞌ̱mu̱xjidi:
―Kaꞌa xa veꞌe xnu̱jávada juuꞌ veꞌe

mꞌamó̱tudup. ¿Mꞌo̱ꞌyixju̱dupeꞌe jeṯs je̱
tsaachpaatu̱n xyaknáxtat juuꞌ aṯseꞌe
nyaknáxup, uk mꞌo̱ꞌyixju̱dupeꞌe jeṯseꞌe
xmutéṉadat veꞌem je̱ tsaachpaatu̱n ax
joꞌn aṯseꞌe nmutéṉat?

39 Jeṯseꞌe yꞌatso̱o̱vdi:
―Xꞌo̱ꞌyixjup xa aa̱ṯseꞌe.
Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa veꞌe, je̱ tsaachpaatu̱n

juuꞌ aṯseꞌe nyaknáxup, myaknajxtuvapts
miits jeꞌ̱e̱ veꞌe; jeṯs je̱ tsaachpaatu̱n juuꞌ
aṯseꞌe nmutéṉap, mmuténiduvapts miits
jeꞌ̱e̱ veꞌe. 40Ax jeꞌ̱e̱ tseꞌe juuꞌ veꞌe mtijtup
jeṯseꞌe mꞌaj̱xtktinit jej̱a aṯs nꞌakaꞌyu̱n
paꞌayi aṯs nꞌanajap̱aꞌayi, ka áṯsapts jeꞌ̱e̱
veꞌe xtukkaḏaakp jeṯs aṯs miits jeꞌ̱e̱ veꞌe
nmo̱ꞌo̱dat, jeꞌ̱e̱ jeꞌ̱e̱ veꞌe yakmo̱ꞌo̱dap juuꞌ
veꞌe aṯs je̱ nTeeꞌ tyuknu̱paa̱j̱mtki.

41Ax ku tseꞌe du̱ꞌamo̱tunajxti je̱ janu̱-
majk ixpaj̱kpa, vanꞌit tseꞌe du̱mujo̱t-
maꞌtti je̱ Santiago maa̱ṯ je̱ Juan. 42Vanꞌit
tseꞌe je̱ Jesús du̱yaaxjidi je̱ yꞌixpaj̱k-
pataj̱k jeṯseꞌe du̱nu̱u̱jmidi:
―Mnu̱jaꞌvidup xa miitseꞌeda jeṯs

jeꞌ̱eḏa paṉ paṉ jatyeꞌe yakkutojktup
juuꞌ veꞌe ka je̱ israeejlit jáyuvapta,
maḵk tseꞌe je̱ kyutojku̱n du̱pam̱da, ax
jeꞌ̱eḏa paṉ paṉ jatyeꞌe du̱nu̱máj̱idup jeꞌ̱e̱
maa̱ṯta, jeꞌ̱e̱ tseꞌe du̱pavaandup jeṯseꞌe
jatyji yaktónu̱t ax joꞌn du̱ꞌo̱yjávada.
43Ax kaꞌats miitseꞌe mveꞌemada.
Paṉ paṉ xa veꞌe du̱tso̱jkp jeṯseꞌe
du̱nu̱máj̱at, veꞌem tseꞌe ñapyám̱ju̱t ax
joꞌn je̱ pattoꞌniva ku̱yꞌijt; 44paṉ paṉ
tseꞌe du̱tso̱jkp jeṯseꞌe du̱nu̱vintsáṉat,
veꞌem tseꞌe ñapyám̱ju̱t ax joꞌn je̱
toompa ku̱yꞌijt. 45Veꞌem ax joꞌn aṯs;
ka jeꞌ̱ep̱ xa aṯseꞌe nnu̱miimp jeṯs aṯseꞌe
nyakpattónat, aṯs, je̱ Jayu Juuꞌ veꞌe

Nu̱paa̱m̱du̱ka Ijtp, jeꞌ̱e̱ veꞌe jeṯs aṯseꞌe je̱
jayu mpattónat jeṯs aṯseꞌe je̱ nu̱may jayu
je̱ tyo̱kin nkuvej̱tjadat ku aṯs jeꞌ̱e̱ veꞌe
nkuꞌo̱o̱ꞌkat, veꞌem tseꞌe du̱jayej̱ptinit je̱
joojntykin juuꞌ veꞌe xaꞌ̱ma kaj̱x ijtp.
Ku je̱ Jesús du̱yakjo̱tkaḏaaky toꞌk je̱
viints jayu juuꞌ veꞌe Bartimeo du̱xaa̱j̱

(Mt. 20.29-34; Lc. 18.35-43)
46Vanꞌit tseꞌe je̱ Jesús maa̱ṯ je̱ yꞌix-

paj̱kpataj̱k jyeꞌ̱ydi jem̱ jericoojit kyajpu̱n
kaj̱xm. Ku veꞌe cho̱o̱ꞌndini maa̱ṯ je̱ nu̱-
may jayu, jem̱ tseꞌe chu̱u̱na vyeꞌna tooꞌ
paꞌam toꞌk je̱ viints jayu juuꞌ veꞌe je̱
putaj̱kin du̱ꞌamo̱tu, Bartimeo jeꞌ̱e̱ veꞌe
xyaa̱j̱, je̱ Timeo je̱ myajntk. 47Ku veꞌe je̱
viints jayu du̱mo̱tu jeṯs naxuvaampeꞌe je̱
Jesús, je̱ nazarétit jayu, vanꞌit tseꞌe maḵk
du̱mukaj̱ts, jeṯseꞌe vyaajñ:
―¡Jesús, je̱ David je̱ chaan je̱ kyo̱o̱j

juuꞌ veꞌe yakkutojknup, tukmo̱ꞌtk aṯs toꞌk
aaj!

48 Je̱ nu̱may jayu tseꞌe naꞌ̱mu̱xju jeṯseꞌe
yꞌamo̱ꞌo̱tu̱t. Ax nu̱yojk maḵkts jeꞌ̱e̱ veꞌe
tyunjaaꞌkvaajñ:
―¡Je̱ David je̱ chaan je̱ kyo̱o̱j juuꞌ veꞌe

yakkutojknup, tukmo̱ꞌtk aṯs toꞌk aaj!
49Vanꞌit tseꞌe je̱ Jesús vyaꞌktaajñ jeṯ-

seꞌe du̱nu̱u̱jmidi jeṯseꞌe du̱yakmíndat. Ku
veꞌe o̱jts du̱yaaxjada je̱ viints jayu, vanꞌit
tseꞌe du̱nu̱u̱jmidi:
―Jo̱tꞌamaj̱a, teṉa, u̱xem̱ xa veꞌe

mnu̱kéx̱aja.
50Vanꞌit tseꞌe je̱ viints jayu je̱ vyi-

taṉiꞌkx du̱nasꞌo̱jti, jeṯseꞌe yej̱tsu̱k, jeṯ-
seꞌe je̱ Jesús du̱nu̱nu̱jkx. 51Vanꞌit tseꞌe je̱
Jesús ñaꞌ̱mu̱xji:
―¿Tiseꞌe mtsaj̱kp jeṯs aṯs mitseꞌe

ntoojnjat?
Vanꞌit tseꞌe je̱ viints jayu yꞌatsaa̱j̱v:
―Yakꞌixpaj̱kpa, jeꞌ̱e̱ xa aṯseꞌe ntsaj̱kp

jeṯs aṯs mitseꞌe xyakvinꞌixpáḵu̱t.
52Vanꞌit tseꞌe je̱ Jesús ñaꞌ̱mu̱xji:
―Naj̱kxn, ta̱ xa veꞌe mjo̱tkaḏaakni ku̱x

aṯseꞌe aṯseꞌe tu̱xjaanchjáva.

Ax jatyji tseꞌe vyinꞌixpaj̱kni jeṯseꞌe je̱
Jesús du̱panu̱jkx.

Ku je̱ Jesús tyaj̱ki jep̱ Jerusalén
(Mt. 21.1-11; Lc. 19.28-40; Jn. 12.12-19)

11Myutám̱idup tseꞌe vyeꞌ̱nada jem̱
Jerusalén. Jem̱eꞌe ñaxta vyeꞌna

joma veꞌe je̱ kajpu̱nda juuꞌ veꞌe du̱x-
aa̱j̱ta Betania jeṯs Betfagé, jem̱pa veꞌe
je̱ Olivos Ko̱pk, vanꞌit tseꞌe je̱ Jesús
du̱kejx nu̱mej̱tsk je̱ yꞌixpaj̱kpataj̱k, 2 jeṯ-
seꞌe du̱nu̱u̱jmidi:
―Naj̱kxta xi piꞌk kajpu̱n ku̱jx juuꞌ veꞌe

xi avinkujk. Ku veꞌe mjeꞌ̱yadat, jej̱a tseꞌe
xpaaꞌttat toꞌk je̱ burro kuvu̱u̱ꞌn, ni pá-̱
nanumts jeꞌ̱e̱ veꞌe kyatuktsu̱u̱naja; muké-̱
jadats jeṯseꞌe xyakmíndat. 3Paṉ mꞌamo̱-
tutú̱vijidup tseꞌe je̱ jayu paṉ tyaj̱xeꞌe
xmukéj̱ada, veꞌem tseꞌe xnaa̱j̱madat: “Je̱
Maj̱a̱ Vintsaṉeꞌe du̱tso̱jkp, ax jatyji tseꞌe
du̱kej̱xu̱mpijtnuvat.”

4Vanꞌit tseꞌe ñaj̱kxti jeṯseꞌe du̱paatti je̱
burro kuvu̱u̱ꞌn jej̱a taḵꞌaagui, jej̱a veꞌe
tooꞌ kujk tyena. Myukéj̱idup tseꞌe vyeꞌ̱-
nada, 5 vanꞌit tseꞌe ñaꞌ̱mu̱xjidi je̱ jayu
juuꞌ veꞌe jem̱ veꞌnidup:
―¿Tyaj̱x tseꞌe xmukéj̱ada xi burro?
6 Jeṯseꞌe yꞌatso̱o̱vdi ax joꞌn je̱ Jesús ñaꞌ̱-

mu̱xjidi. Yakmaso̱o̱k tseꞌe. 7Vanꞌit tseꞌe
du̱yakjeꞌ̱ydi je̱ burro joma veꞌe je̱ Jesús,
jeṯseꞌe je̱ vyit du̱tukjap̱eꞌ̱ndi. Vanꞌit tseꞌe
je̱ Jesús du̱tukpejt je̱ burro. 8Ax je̱ nu̱-
may jayu tseꞌe du̱yeꞌ̱ptu je̱ vyitta jej̱a tooꞌ
kujk joma veꞌe je̱ Jesús ñaxuvaꞌañ; viijnk
tseꞌe du̱pojxtuvap je̱ tu̱u̱xu̱x aajy jeṯseꞌe
jej̱a toꞌk tooꞌ aajy du̱vaj̱vaꞌkxta.

9Ax juuꞌ tseꞌe vintooꞌvaj̱kijidup jeṯs
juuꞌ veꞌe paꞌu̱xꞌo̱o̱kijidup, jeꞌ̱e̱ tseꞌe maḵk
vaandu:
―¡Yakmaj̱a yakjaanchats yaꞌ̱a̱ veꞌe yꞌi-

jtnit! ¡Je̱ Nteꞌyam je̱ kyunooꞌkxu̱n maa̱ṯ
xa yaꞌ̱a̱ veꞌe juuꞌ veꞌe miimp je̱ Maj̱a̱
Vintsáṉ kaj̱x! 10 ¡Kunuuꞌkx xa veꞌe je̱ ku-
tojku̱n juuꞌ veꞌe miimp, je̱ kutojku̱n juuꞌ
veꞌe veꞌem ijtp ax joꞌn je̱ nju̱jpit jáyu-

vamda David jyeꞌ̱e̱ yꞌijt! ¡Yakmaj̱a yak-
jaanchats jeꞌ̱e̱ veꞌe je̱ Nteꞌyam yꞌijtnit!

11Vanꞌit tseꞌe je̱ Jesús tyaj̱ki jem̱
jerusaleenit kyajpu̱n jo̱o̱tm jeṯseꞌe ñu̱jkx
jep̱ maj̱a̱ tsaptaḵtaagujkp. Ax ku tseꞌe jep̱
du̱ꞌixku̱jx, ta̱ tseꞌe je̱ it tyánayini vyeꞌna,
vanꞌit tseꞌe ñu̱jkx jem̱ betániait kyajpu̱n
kaj̱xm, jeṯseꞌe du̱maa̱ḏi je̱ ñu̱makmej̱tsk
ixpaj̱kpataj̱k.

Ku je̱ Jesús du̱ko̱ꞌo̱ñu̱ko̱jtsi
toꞌk je̱ higo ku̱p
(Mt. 21.18-19)

12 Je̱ kuꞌóxit tseꞌe cho̱o̱ꞌndi jem̱ betá-
niait kyajpu̱n kaj̱xm; yuꞌo̱o̱ꞌkjup tseꞌe
vyeꞌna je̱ Jesús. 13Ax ku tseꞌe du̱ꞌix toꞌk
je̱ higo ku̱p juuꞌ veꞌe jékum jaty jeṯs juuꞌ
veꞌe aajyax veꞌnip, vanꞌit tseꞌe tyam̱i jeṯ-
seꞌe naj̱kx du̱ꞌix paṉ jem̱eꞌe je̱ tyaa̱j̱m. Ax
ku tseꞌe jyeꞌ̱y joma veꞌe je̱ higo ku̱p, kaꞌa
tseꞌe du̱tipaaty, tum je̱ yꞌaajyji veꞌe, ku̱x
kaꞌa veꞌe du̱ꞌaatsa vyeꞌna. 14Vanꞌit tseꞌe
je̱ Jesús je̱ higo ku̱p du̱nu̱u̱jmi:
―Ni je̱ vinꞌita tseꞌe mko̱o̱ꞌktaꞌ̱minit.
Myó̱tudu tseꞌe je̱ yꞌixpaj̱kpataj̱k.

Ku je̱ Jesús du̱yakvaach
je̱ maj̱a̱ tsaptaj̱k

(Mt. 21.12-17; Lc. 19.45-48; Jn. 2.13-22)
15Ku veꞌe jyeꞌ̱ydi jem̱ jerusaleenit

kyajpu̱n kaj̱xm, vanꞌit tseꞌe je̱ Jesús
tyaj̱ki jep̱ maj̱a̱ tsaptaḵtaagujkp jeṯ-
seꞌe du̱vo̱jppitsumku̱jx nu̱jom paṉ paṉ
jatyeꞌe jep̱ ajooydup ato̱o̱ꞌktup vyeꞌna,
jeṯseꞌe du̱yakvippu̱mpijtku̱jx je̱ meen
vinkuko̱o̱mpataj̱k je̱ myeesada jeṯs je̱
chu̱u̱jntku̱nda paṉ paṉ jatyeꞌe du̱to̱o̱ꞌk-
tup je̱ pak. 16Kaꞌa tseꞌe je̱ Jesús du̱yakja-
jtjidi je̱ jayu jeṯseꞌe du̱vvitsaṉáxtat du̱vit-
su̱táḵadat je̱ pyaa̱m̱du̱k jep̱ maj̱a̱ tsaptaḵ-
taagujkp. 17Vanꞌit tseꞌe du̱yakꞌixpaj̱kti
jidu̱ꞌu̱m:
―Jidu̱ꞌu̱m tseꞌe je̱ Kunuuꞌkx Jatyán

vyaꞌañ: “Veꞌ̱e̱ tseꞌe aṯs je̱ ntaj̱k yꞌijtnit
je̱ taj̱k joma veꞌe toꞌk kaꞌ̱aj̱yji je̱ jayu
chapkaṯs”; ax veꞌemts miits yaꞌ̱a̱ veꞌe tu̱x-

paa̱m̱dini ax joꞌn “je̱ aajntk joma veꞌe je̱
mee̱ꞌ̱tspa ñayꞌamókajada”.

18Ku veꞌe du̱ꞌamo̱tunajxti je̱ teeꞌtaj̱k
je̱ vyintsaṉda maa̱ṯ je̱ tsaptu̱jkpit yakꞌix-
paj̱kpataj̱kta, vanꞌit tseꞌe du̱japayo̱ꞌydi
vintso̱ veꞌe je̱ Jesús ku̱du̱yakjayꞌo̱o̱ꞌkjidi;
ax chaꞌ̱kidup tseꞌe ku̱x nu̱jomeꞌe je̱
jayu atu̱va ato̱ki du̱tuktaajñ vintso̱ veꞌe
yakꞌixpu̱jk. 19Ax tánayinup tseꞌe, jeṯseꞌe
je̱ Jesús chaa̱ꞌ̱n jem̱ kajpu̱n kaj̱xm.

Ku je̱ higo ku̱p tyaa̱ṯsni
(Mt. 21.20-22)

20Ax je̱ kujáp̱it tseꞌe ñajxtinuva joma
veꞌe je̱ higo ku̱p, jeṯseꞌe du̱ꞌixti jeṯs
ta̱ veꞌe je̱ ku̱p tyaa̱ṯsni je̱ yꞌaaꞌts paat.
21Vanꞌit tseꞌe je̱ Pedro du̱jaaꞌmyejts
vintso̱ veꞌe je̱ Jesús vyaajñ, jeṯseꞌe
du̱nu̱u̱jmi:
―Yakꞌixpaj̱kpa, ixu̱ je̱ higo ku̱p juuꞌ

veꞌe mko̱ꞌo̱ñu̱ko̱jtsi, ta̱ tseꞌe tyaa̱ṯsni.
22Vanꞌit tseꞌe je̱ Jesús yꞌatsaa̱j̱v:
―Jaanchjávada je̱ Nteꞌyam, 23 ku̱x

tyú̱vam aṯseꞌe nvaꞌañ jeṯs paṉ paṉeꞌe
du̱nu̱u̱jmip ya̱ ko̱pk: “Keꞌ̱eḵu̱ jeṯs
nayꞌapómaja jem̱ maaxy naj̱o̱o̱tm”,
veꞌem tseꞌe tyónju̱t paṉ kaꞌa veꞌe
myej̱tsvinmáy jem̱ jyaꞌvin kaj̱xm jeṯs
veꞌemeꞌe jyátu̱t. 24 Jeꞌ̱e̱ kaj̱xts aṯseꞌe
nvaꞌañ, paṉ ti veꞌe mꞌamó̱tudup ku veꞌe
mtsapko̱tsta, jaanchjávada jeṯs tónjup
jeꞌ̱e̱ veꞌe juuꞌ veꞌe mꞌamó̱tudup. Ax
tónjupts jeꞌ̱e̱ veꞌe.

25 ’Ax ku tseꞌe mtsapkó̱tstat, mee̱ꞌ̱kx-
jada tseꞌe je̱ tyo̱kin paṉ paṉ jatyeꞌe mt-
soꞌoxpaj̱kju̱dup, ax veꞌem tseꞌe mto̱kin-
mee̱ꞌ̱kxju̱duvat je̱ nTeeꞌamda, juuꞌ veꞌe
jem̱ tsapjo̱o̱tm. 26Paṉ kaꞌa tseꞌe xto̱k-
inmee̱ꞌ̱kxta paṉ paṉ jatyeꞌe mmuto̱k-
intoojnju̱dup, nay kaꞌa tseꞌe mto̱kin-
mee̱ꞌ̱kxju̱duvat je̱ nTeeꞌamda, juuꞌ veꞌe
jem̱ tsapjo̱o̱tm.

Je̱ kutojku̱n juuꞌ veꞌe
je̱ Jesús jyayejpp

(Mt. 21.23-27; Lc. 20.1-8)
27Vanꞌit tseꞌe vyimpijtti jem̱

jerusaleenit kyajpu̱n kaj̱xm. Yo̱ꞌyp
tseꞌe je̱ Jesús vyeꞌna joma veꞌe je̱ maj̱a̱
tsaptaj̱k, vanꞌit tseꞌe vyinkutám̱ijidi je̱
teeꞌtaj̱k je̱ vyintsaṉda, je̱ tsaptu̱jkpit
yakꞌixpaj̱kpataj̱kta, maa̱ṯ je̱ israeejlit
je̱ myú̱jit jáyuda, 28 jeṯseꞌe je̱ Jesús
du̱ꞌamo̱tutú̱vidi:
―¿Paṉ tseꞌe tu̱mnaꞌ̱mu̱xju̱ jeṯs yaꞌ̱a̱

veꞌe xtónu̱t? ¿Paṉeꞌe ya̱ kutojku̱n
mmo̱o̱jyjup?

29Vanꞌit tseꞌe je̱ Jesús ñaꞌ̱mu̱xjidi:
―Nay veꞌempats aṯseꞌe nvaampa jeṯs

aṯseꞌe xꞌatso̱o̱vduvat. Paṉ xꞌatso̱o̱vdupts
aṯseꞌe, vanꞌitts aṯs miitseꞌe nvaajnjidu-
vat paṉ ti kutojku̱n kaj̱x aṯs yaꞌ̱a̱ veꞌe
ntun. 30 ¿Paṉ tseꞌe je̱ Juan je̱ kutojku̱n
mo̱o̱jyju jeṯseꞌe je̱ jayu du̱yaknap̱éṯu̱t?
¿Je̱ Nteꞌyameꞌe, ukpu̱ je̱ jayu veꞌe? Vaa-
jnjidikts aṯs.

31Ax vanꞌit tseꞌe du̱ko̱jtsmojkti.
Jidu̱ꞌu̱m tseꞌe ñavyaajnjidi:
―¿Vintso̱seꞌe ku̱nvaꞌnumda?

Paṉ vaꞌnumdup xa veꞌe jeṯs je̱
Nteꞌyameꞌe mo̱o̱jyju je̱ kutojku̱n,
jidu̱ꞌu̱m tseꞌe xnu̱u̱jmimdat: “¿Tyaj̱x
tseꞌe xkajaanchjaꞌvidi juuꞌ veꞌe je̱ Juan
kyo̱jts?” 32 ¿Ukpu̱ vaꞌnumdapts vineꞌe
jeṯs je̱ jayu veꞌe je̱ kutojku̱n mo̱o̱jyju?
Ax jidu̱ꞌu̱m tseꞌe ñavyaajnjidi ku̱x

chaꞌ̱kidupeꞌe je̱ nu̱may jayu jeꞌ̱e̱ kaj̱x ku
veꞌe du̱nu̱jaꞌvidi jeṯs nu̱jomeꞌe je̱ jayu
du̱jaanchjaꞌvidi jeṯs je̱ Nteꞌyam je̱ yꞌay-
ook ko̱jtsnajxpa jeꞌ̱e̱ veꞌe je̱ Yaknap̱ej̱tpa
Juan yꞌijt. 33 Jeꞌ̱e̱ kaj̱x tseꞌe je̱ Jesús
du̱ꞌatso̱o̱vdi jeṯs kaꞌa veꞌe du̱nu̱jávada
paṉ paṉeꞌe je̱ kutojku̱n mo̱o̱jyju je̱ Juan
jeṯseꞌe je̱ jayu du̱yaknap̱éṯu̱t.
Vanꞌit tseꞌe je̱ Jesús yꞌatsaa̱j̱v:
―Kaꞌats aṯseꞌe nꞌavaꞌnivat jeṯs paṉ

aṯseꞌe ya̱ kutojku̱n xmo̱o̱yp jeṯs aṯseꞌe
veꞌem ntun.

Je̱ ko̱ꞌo̱y toompataj̱k
tukmuꞌaꞌixmojkin

(Mt. 21.33-46; Lc. 20.9-19)

12 Vanꞌit tseꞌe je̱ Jesús du̱muko̱jt-
sti je̱ jáyuda ya̱ tukmuꞌaꞌixmojkin

maa̱ṯ:
―Toꞌk xa veꞌe je̱ jayu du̱pu̱u̱jm je̱

tsaaydum kam, jeṯseꞌe du̱yaknaaꞌtujk,
jeṯseꞌe je̱ jot du̱pu̱u̱jm jep̱ tsajaa̱ṯp joma
veꞌe je̱ tsaaydum yakvinmaa̱ꞌ̱kxu̱t, jeṯseꞌe
toꞌk je̱ paṯs kaj̱xm du̱pu̱u̱jm joma veꞌe je̱
chaaydum kam yaknu̱ꞌíxat. Vanꞌit tseꞌe
je̱ yoova toompataj̱k du̱tukmaa̱ṯko̱jtsmo-
jkti paṉ vinxu̱peꞌe tyukkaḏaꞌakjadat ku
veꞌe du̱paḵmóktat je̱ tsaaydum taa̱j̱m.
Vanꞌit tseꞌe jékum ñu̱jkx.

2 ’Ku veꞌe je̱ tsaaydum tok aats du̱-
paaty, vanꞌit tseꞌe toꞌk je̱ kyukáṯsiva
du̱kejx joma veꞌe je̱ yoova toompa jeṯ-
seꞌe du̱ꞌamó̱tuvu̱t paṉ juuꞌ veꞌe tukka-̱
daakjup. 3Vanꞌit tseꞌe je̱ yoova toompa
du̱majtsti je̱ kukáṯsiva jeṯseꞌe du̱vo̱jpti;
veꞌemji tseꞌe du̱yakvimpijttini. 4Vanꞌit
tseꞌe je̱ kam je̱ vyintsáṉ je̱ viijnk kukáṯ-
siva du̱kej̱xnuva. Jeꞌ̱e̱ tseꞌe chakaꞌtstu
jeṯseꞌe je̱ kyuvajk du̱yakxaꞌ̱aj̱kidi, jeṯ-
seꞌe du̱jomtoondi du̱titoondi. 5Vanꞌit
tseꞌe jadoꞌk du̱kej̱xnuva. Ax jeꞌ̱e̱ tseꞌe
yakꞌo̱o̱ꞌktinu. Ax veꞌem tseꞌe je̱ viijnk
kukáṯsiva du̱toonduva: jem̱ tseꞌe juuꞌ
veꞌe vyo̱jptu, jem̱pa tseꞌe juuꞌ veꞌe
yakꞌo̱o̱ꞌktu.

6 ’Ax jem̱ tseꞌe je̱ vintsáṉ toꞌk je̱ mya-
jntk juuꞌ veꞌe o̱o̱y tyuntsaj̱kp, jeꞌ̱e̱ tseꞌe
kyej̱xpa tun u̱xꞌo̱o̱kani joma veꞌe je̱
yoova toompada. Jeṯseꞌe vyaajñ: “Vy-
intsaꞌ̱ag̱adap xa ijk jeꞌ̱e̱ vineꞌe aṯs ya̱
nꞌónu̱k.” 7Ku veꞌe jyeꞌ̱y joma veꞌe
je̱ yoova toompada, vanꞌit tseꞌe je̱
yoova toompa ñavyaajnjidi: “Yaꞌ̱a̱ xa
veꞌe tukkaḏakkáx̱jup ya̱ tsaaydum kam.
Vaꞌan du̱yakꞌo̱o̱ꞌkumda jeṯseꞌe njeꞌ̱ei̱m-
dat ya̱ tsaaydum kam.” 8Vanꞌit tseꞌe
du̱majtsti jeṯseꞌe du̱yakꞌo̱o̱ꞌkti. Yakpít-
sumdu veꞌe joma veꞌe je̱ tsaaydum kam.

9Vanꞌit tseꞌe je̱ Jesús yꞌamo̱tutú̱vijidi:
―¿Tiseꞌe tyónup je̱ tsaaydum kam je̱

vyintsáṉ?
Jeṯseꞌe jyaaꞌkvaajñ:
―Jeꞌ̱yap xa veꞌe jeṯseꞌe je̱ yoova

toompa du̱yakjayꞌo̱o̱ꞌkkáx̱jadat jeṯseꞌe je̱
viijnk yoova toompa du̱pám̱u̱t.

10 ’Ta̱ miits yaꞌ̱a̱ veꞌe xko̱tsta juuꞌ veꞌe
vaamp jep̱ Kunuuꞌkx Jatyán ku̱jxp:
Je̱ o̱y tsaaj juuꞌ veꞌe je̱ po̱jtspataj̱k

myaso̱o̱ktinu,
jeꞌ̱e̱ tseꞌe o̱jts yakpu̱m joma veꞌe

du̱nu̱vinko̱pkiku̱x je̱ maj̱a̱
tsaptaḵpaṯs.

11 Je̱ Maj̱a̱ Vintsáṉ xa yaꞌ̱a̱ veꞌe du̱toon,
ax je̱ maj̱a̱ atú̱vats yaꞌ̱a̱ veꞌe juuꞌ veꞌe

nꞌíxumdup.
Ta̱ miits yaꞌ̱a̱ veꞌe xko̱tsta, ¿veꞌem xaja?

12Ax jyaꞌíxtidup tseꞌe vintso̱ veꞌe je̱
Jesús ku̱du̱majtsti ku̱x ñu̱jaꞌvidupeꞌe
jeṯs jeꞌ̱e̱ kaj̱xta veꞌe ya̱ tukmuꞌaꞌixmo-
jkin du̱kaj̱ts. Chaꞌ̱kidupeꞌe je̱ nu̱may
jayu, jeꞌ̱e̱ kaj̱x tseꞌe du̱kamajtsti, jeṯseꞌe
ñaj̱kxtini.
Jeꞌ̱e̱ paṉeꞌe je̱ kupaꞌ̱mu̱n yakmo̱ꞌo̱p

(Mt. 22.15-22; Lc. 20.20-26)
13Vanꞌit tseꞌe yakkej̱xti je̱ fariseo-

taj̱kta maa̱ṯ je̱ Herodes je̱ jyáyuda joma
veꞌe je̱ Jesús, jyayaktonto̱kiyuvaandu
jyayakko̱jtsto̱kiyuvaandu tseꞌe je̱ Jesús
jeṯseꞌe ku̱yꞌo̱ꞌyixjidi vintso̱ veꞌe du̱nu̱x-
aꞌ̱aa̱dat. 14 Jidu̱ꞌu̱m tseꞌe du̱nu̱u̱jmidi:
―Yakꞌixpaj̱kpa, nnu̱jaꞌvinup xa aa̱ṯ-

seꞌe jeṯs tu̱veꞌe mits je̱ mjáyuvin je̱ mjoo-
jntykin jeṯs kaꞌa mitseꞌe xtsaꞌ̱ag̱a jeṯseꞌe
xꞌavánat juuꞌ veꞌe pyaatyp yꞌakee̱g̱uip,
kaꞌa tseꞌe xvinmay paṉ vintso̱ veꞌe je̱
jayu mkaṯsju̱, tyú̱vam mitseꞌe je̱ jayu
je̱ Nteꞌyam jyeꞌ̱e̱ xtukꞌix. ¿Yakjajtypeꞌe
u̱u̱ꞌm je̱ mpavaꞌnu̱namda jeṯseꞌe je̱ ku-
paꞌ̱mu̱n yakmo̱ꞌo̱t je̱ yakkutojkpa César,
ukpu̱ kaꞌa veꞌe? ¿Nmo̱ꞌo̱p aa̱ṯseꞌe, ukpu̱
kaꞌa aa̱ṯseꞌe nmo̱ꞌo̱t?

15Ax ñu̱jaꞌvip tseꞌe je̱ Jesús vintso̱
veꞌe je̱ ko̱ꞌo̱y jo̱o̱t du̱jayep̱ta, jeṯseꞌe
ñaꞌ̱mu̱xjidi:
―¿Tyaj̱xts aṯseꞌe xkaṯsu̱vaa̱ꞌ̱nda? Yak-

minda toꞌk je̱ meen jeṯs aṯseꞌe nꞌíxu̱t.
16Ku veꞌe du̱yaknaj̱kxti je̱ meen, vanꞌit

tseꞌe je̱ Jesús vyaajñ:
―¿Paṉ tseꞌe yam yꞌapam̱nax, jeṯs paṉ

tseꞌe yam xyaa̱j̱ yukjaꞌa?
Vanꞌit tseꞌe yꞌatso̱o̱vdi:
―Je̱ yakkutojkpa César yaꞌ̱a̱ veꞌe jyeꞌ̱e.̱
17Vanꞌit tseꞌe je̱ Jesús ñaꞌ̱mu̱xjidi:
―Mo̱ꞌo̱dats je̱ César juuꞌ veꞌe je̱ César

jyeꞌ̱ei̱p, jeṯs mo̱o̱yduvats je̱ Nteꞌyam juuꞌ
veꞌe je̱ Nteꞌyam jyeꞌ̱ei̱p.
Ku tseꞌe du̱ꞌamo̱tunajxti, atu̱va ato̱ki

tseꞌe tyaandi.
Ku je̱ Jesús yakꞌamo̱tutu̱vi paṉ
joojntykpaj̱knuvapeꞌe je̱ jayu
(Mt. 22.23-33; Lc. 20.27-40)

18Vanꞌit tseꞌe je̱ saduceotaj̱k je̱ Jesús
du̱vinkutám̱idi. (Je̱ saduceotaj̱k tseꞌe
vaandup jeṯs kaꞌa veꞌe je̱ o̱o̱ꞌkpataj̱k
yꞌukjoojntykpaj̱ktinuvat.) Vanꞌit tseꞌe je̱
Jesús du̱ꞌamo̱tutú̱vidi:

19―Yakꞌixpaj̱kpa, veꞌemeꞌe je̱ Moisés
du̱jatyaajñ jeṯs paṉ o̱o̱ꞌkpeꞌe toꞌk je̱
yaaꞌtyaj̱k jeṯseꞌe je̱ ñu̱daꞌ̱ax̱ du̱masaꞌ̱aḵ
jeṯseꞌe kaꞌa paṉ yꞌónu̱k, je̱ o̱o̱ꞌkpa je̱
yꞌuts tseꞌe du̱páḵup je̱ kuꞌaa̱ꞌ̱k taꞌ̱ax̱taj̱k
jeṯseꞌe je̱ yꞌónu̱k jyéj̱at; ax je̱ myutoꞌk
mix ónu̱k tseꞌe taannup ax joꞌn je̱ yꞌa-
jch je̱ yꞌónu̱k ku̱yꞌijt joꞌn. 20Ax nu̱vuxto-
jtu̱k tseꞌe yꞌijtti je̱ uts je̱ ajch. Taꞌ̱ax̱paj̱k
tseꞌe je̱ ko̱o̱p ónu̱k, vanꞌit tseꞌe yꞌo̱o̱ꞌkni,
kaꞌa tseꞌe je̱ ñu̱daꞌ̱ax̱ je̱ yꞌónu̱k du̱yak-
jej̱i. 21Vanꞌit tseꞌe je̱ myutoꞌk uts du̱pu̱jk
je̱ kuꞌaa̱ꞌ̱k taꞌ̱ax̱taj̱k. Nay kaꞌava tseꞌe je̱
yꞌónu̱kta jyej̱i, jeṯseꞌe yꞌo̱o̱ꞌknuva. Ax nay
vanxú̱pjyam tseꞌe jyajtpa je̱ myumej̱tsk
uts. 22Ax vaꞌan nu̱vuxtojtu̱k tseꞌe du̱-
paj̱kti je̱ taꞌ̱ax̱taj̱k; kaꞌa tseꞌe je̱ yꞌónu̱kta
jyej̱i, jeṯseꞌe yꞌo̱o̱ꞌktini. U̱xꞌo̱o̱k tseꞌe je̱
taꞌ̱ax̱taj̱k yꞌo̱o̱ꞌknuva. 23Ax kuuk tseꞌe je̱
o̱o̱ꞌkpataj̱k jyoojntykpaj̱ktinuvat jadoꞌk

nax, ¿páṉu̱kts vineꞌe tyu̱va du̱nu̱daꞌ̱ax̱ap
je̱ taꞌ̱ax̱taj̱k?, ku̱x vaꞌan nu̱vuxtojtu̱keꞌe
du̱paj̱kti.

24Vanꞌit tseꞌe je̱ Jesús yꞌatso̱o̱jvjidi:
―Mtooꞌtó̱kidup xa miitseꞌe ku̱x kaꞌa

veꞌe xnu̱jávada vintso̱ veꞌe je̱ Kunuuꞌkx
Jatyán vyaꞌañ jeṯs juuꞌ veꞌe o̱ꞌyixjup je̱
Nteꞌyam maa̱ṯ. 25Ku xa veꞌe je̱ o̱o̱ꞌk-
pataj̱k jyoojntykpaj̱ktinuvat, kaꞌa tseꞌe
je̱ jayu yꞌukyaaꞌvyaj̱ktinit kaꞌa tseꞌe je̱
jayu yꞌuktaꞌ̱ax̱paj̱ktinit, veꞌem xa jeꞌ̱e̱
veꞌe yꞌijttinit ax joꞌn je̱ ángeles juuꞌ
veꞌe jem̱ tsapjo̱o̱tm. 26Ax jeꞌ̱e̱ tseꞌe ku
veꞌe je̱ o̱o̱ꞌkpataj̱k jyoojntykpaj̱ktinuvat,
ta̱ miitseꞌe xko̱tsta jep̱ Kunuuꞌkx Jatyán
ku̱jxp juuꞌ veꞌe je̱ Moisés jyaay, jep̱ joma
veꞌe je̱ Nteꞌyam myuko̱jtsji jem̱ ápit ku̱p
akojkm, ¿veꞌem xaja? Jidu̱ꞌu̱m tseꞌe je̱
Nteꞌyam vyaajñ: “XNteꞌyamidup aṯseꞌe
je̱ Abraham, je̱ Isaac, maa̱ṯ je̱ Jacob.”
27 Jeꞌ̱e̱ kaj̱x tseꞌe, Ntyeꞌyamivapts jeꞌ̱e̱
veꞌe je̱ jayu je̱ Nteꞌyam paṉ paṉ jatyeꞌe
jaanchjaꞌvijidu ku veꞌe yꞌo̱o̱ꞌktini, kaꞌa
tseꞌe je̱ jyo̱o̱tta je̱ jyaꞌvinda yꞌaa̱ꞌ̱ka, joo-
jntykidupts jeꞌ̱e̱ veꞌeda. Ax veꞌem tseꞌe,
o̱o̱yts miitseꞌe mtuntooꞌtó̱kida.
Je̱ pavaꞌnu̱n juuꞌ veꞌe du̱nu̱maj̱ikaj̱xp

(Mt. 22.34-40)
28 Jem̱ tseꞌe vyeꞌna toꞌk je̱ tsaptu̱jkpit

yakꞌixpaj̱kpa juuꞌ veꞌe du̱ꞌamo̱tunajx
vintso̱ veꞌe ñavyaajnjidi. Ku veꞌe du̱nu̱-
jaꞌvi jeṯs o̱yeꞌe je̱ Jesús yꞌatso̱o̱jvjidi,
vanꞌit tseꞌe je̱ Jesús du̱vinkutam̱i jeṯseꞌe
du̱ꞌamo̱tutu̱vi:
―¿Juuꞌs jeꞌ̱e̱ veꞌe je̱ pavaꞌnu̱n juuꞌ veꞌe

du̱nu̱maj̱ikaj̱xp?
29Vanꞌit tseꞌe je̱ Jesús yꞌatsaa̱j̱v:
―Je̱ pavaꞌnu̱n juuꞌ veꞌe du̱nu̱-

maj̱ikaj̱xp, yaꞌ̱aṯs jeꞌ̱e̱ veꞌe: “Israeejlit
jáyuda, amo̱tunaxta. Je̱ Maj̱a̱ Vintsáṉ,
u̱u̱ꞌm je̱ nNteꞌyamamda, toꞌkjits
jeꞌ̱e̱ veꞌe du̱nu̱Maj̱aV̱intsaṉa, 30 jeṯs
mtsó̱ktapeꞌe je̱ Maj̱a̱ Vintsáṉ, u̱u̱ꞌm je̱
nNteꞌyamamda, nu̱jom jaꞌvin, nu̱jom
aaj nu̱jom jo̱o̱t, nu̱jom je̱ mvinmaꞌyu̱n

maa̱ṯ, jeṯs nu̱jom je̱ mmaju maa̱ṯ.” 31 Je̱
mumej̱tsk pavaꞌnu̱n, veꞌem játypats jeꞌ̱e̱
veꞌe. Jidu̱ꞌu̱m tseꞌe vyaꞌañ: “Tso̱kta je̱
mmujaṉtam̱da je̱ mmutaḵtam̱da veꞌem
ax joꞌn viinm mnachó̱kjada.” Kaꞌa
xa veꞌe jadoꞌk je̱ pavaꞌnu̱n juuꞌ veꞌe
du̱nu̱máj̱ip ax joꞌn ya̱ mej̱tsk pavaꞌnu̱n.

32Vanꞌit tseꞌe je̱ tsaptu̱jkpit yakꞌix-
paj̱kpa ñaꞌ̱mu̱xji:
―Yakꞌixpaj̱kpa, ó̱yameꞌe tu̱xkaṯs, tyú̱-

vam, ku̱x toꞌkji xa veꞌe je̱ Nteꞌyam jeṯs
kaꞌa veꞌe paṉ viijnk, jeꞌ̱ej̱yji veꞌe toꞌk.
33 Jeṯs jeꞌ̱e̱ veꞌe ku veꞌe je̱ Nteꞌyam yak-
tsó̱ku̱t nu̱jom jaꞌvin, nu̱jom aaj nu̱jom
jo̱o̱t, nu̱jom je̱ vinmaꞌyu̱n maa̱ṯ, jeṯs
nu̱jom je̱ maju maa̱ṯ, jeṯs ku veꞌe je̱
jayu du̱tsaḵ je̱ myujaṉtam̱ je̱ myutaḵtam̱
veꞌem ax joꞌn viinm ñachaḵju̱, jeꞌ̱e̱ tseꞌe
nu̱yojk du̱nu̱máj̱ip jeṯs kaꞌa veꞌe nu̱jom je̱
táṉu̱k yax̱ juuꞌ veꞌe je̱ Nteꞌyam yaktukv-
intsaꞌ̱kip jeṯs nu̱jom je̱ viijnk yax̱ juuꞌ
veꞌe yakto̱o̱yp jem̱ yo̱jxpej̱tu̱n kaj̱xm.

34Ax ku tseꞌe je̱ Jesús du̱mo̱tu jeṯs
o̱y yakxo̱neꞌe du̱ꞌatsaa̱j̱v, vanꞌit tseꞌe
du̱nu̱u̱jmi:
―Kaꞌats mitseꞌe xmujékuma je̱

Nteꞌyam je̱ kyutojku̱n.
Ax juuꞌ tseꞌe je̱ Jesús du̱tsoꞌoxpaj̱ktup,

ni paṉa tseꞌe kyo̱o̱ꞌknayjaꞌvijini jeṯseꞌe
juuꞌ du̱jaaꞌkꞌamo̱tutú̱vat.

Je̱ David je̱ Myaj̱a̱ Vintsáṉ
jeꞌ̱e̱ veꞌe je̱ Cristo

(Mt. 22.41-46; Lc. 20.41-44)
35Ku veꞌe je̱ Jesús je̱ jayu du̱yakꞌixpu̱jk

jep̱ maj̱a̱ tsaptu̱jkp, vanꞌit tseꞌe vyaajñ:
―¿Vintso̱seꞌe je̱ tsaptu̱jkpit yakꞌix-

paj̱kpataj̱k vyaꞌanda jeṯs je̱ David jeꞌ̱e̱
veꞌe je̱ chaan je̱ kyo̱o̱j je̱ Cristo?, juuꞌ
veꞌe je̱ Nteꞌyam vyinko̱o̱n jeṯseꞌe yakku-
tojknit. 36 Je̱ Espíritu Santo xa veꞌe
mo̱o̱jyju je̱ David je̱ vinmaꞌyu̱n ku veꞌe
je̱ David vyaajñ:
Je̱ Nteꞌyam xa veꞌe du̱nu̱u̱jmi aṯs je̱ nMa-̱

ja̱ Vintsáṉ:

“A̱jxtu̱ku̱ yaja aṯs nꞌakaꞌyu̱n paꞌayi nam-
vaat aṯseꞌe nyakvintó̱kida paṉ paṉ
jatyeꞌe mtsoꞌoxpaj̱kju̱dup.”

37 Jidu̱ꞌu̱m tseꞌe je̱ David vyaajñ jeṯs je̱
Myaj̱a̱ Vintsáṉ jeꞌ̱e̱ veꞌe je̱ Cristo. Ax
veꞌem tseꞌe, vaꞌajts tseꞌe yaknu̱java jeṯs
ka je̱ chaan je̱ kyo̱o̱jjyap jeꞌ̱e̱ veꞌe je̱
Cristo, je̱ Myaj̱a̱ Vintsam̱pa jeꞌ̱e̱ veꞌe.
Ax nu̱may tseꞌe je̱ jayu du̱tukxo̱o̱jntkti

ku veꞌe du̱ꞌamo̱tunajxti.
Ku je̱ Jesús du̱vintso̱ꞌy je̱

tsaptu̱jkpit yakꞌixpaj̱kpataj̱k
(Mt. 23.1-36; Lc. 11.37-54; 20.45-47)
38Ku veꞌe je̱ Jesús je̱ jayu du̱yakꞌix-

pu̱jk, jidu̱ꞌu̱m tseꞌe vyaajñ:
―Yakkó̱pkada o̱o̱y je̱ tsaptu̱jkpit

yakꞌixpaj̱kpataj̱k ku̱x mvinꞌaa̱ꞌ̱nu-
vaajnju̱dup miits jeꞌ̱e̱ veꞌe. Jeꞌ̱e̱
xa veꞌe du̱muvidu̱tuvaandup je̱
yaa̱j̱nit vit jeṯseꞌe du̱tso̱kta jeṯseꞌe
yakko̱jtspo̱o̱ꞌkxtat je̱ vintsaꞌ̱kin maa̱ṯ jep̱
maaꞌy jaa̱ṯp. 39Tum jeꞌ̱e̱ veꞌe cho̱jktup
jeṯseꞌe du̱tuktsaa̱ṉadat je̱ tsu̱u̱jntku̱n
juuꞌ veꞌe tum o̱o̱jyit jep̱ tsaptu̱jkp jeṯs
joma veꞌe je̱ maj̱a̱ kay je̱ maj̱a̱ uuꞌk.
40 Je̱ tyaj̱k paat tseꞌe du̱paj̱kjada juuꞌ
jatyeꞌe yꞌíxtup jyayej̱ptup je̱ kuꞌaa̱ꞌ̱k
taꞌ̱ax̱taj̱k; ax jek tseꞌe chapko̱tsta, veꞌem
tseꞌe du̱kayaknu̱keꞌ̱xnataḵavaꞌanda je̱
kyo̱ꞌo̱y jeꞌ̱e̱ juuꞌ veꞌe tyoondup. Jeꞌ̱e̱ tseꞌe
nu̱yojk je̱ tsaachpaatu̱n yakmo̱ꞌo̱dap.

Je̱ yax̱ juuꞌ veꞌe pyaa̱m̱ toꞌk
je̱ kuꞌaa̱ꞌ̱k taꞌ̱ax̱taj̱k

(Lc. 21.1-4)
41Tsu̱u̱nip tseꞌe je̱ Jesús vyeꞌna jep̱ ma-̱

ja̱ tsaptu̱jkp jej̱a je̱ yax̱ apaj̱kin vyinkujk.
Jep̱ tseꞌe du̱ꞌix vintso̱ veꞌe je̱ jayu je̱ meen
du̱pam̱da. Ax nu̱may tseꞌe je̱ kumeen
jayu juuꞌ veꞌe may je̱ meen du̱paa̱m̱dup.
42Vanꞌit tseꞌe toꞌk je̱ ayo̱o̱va kuꞌaa̱ꞌ̱k
taꞌ̱ax̱taj̱k jyeꞌ̱y jeṯseꞌe du̱pu̱u̱jm mej̱tsk
je̱ piꞌk cobre meen. 43Vanꞌit tseꞌe je̱
Jesús je̱ yꞌixpaj̱kpataj̱k du̱yaaxji jeṯseꞌe
du̱nu̱u̱jmi:

―Tyú̱vam xa aṯseꞌe nvaꞌañ jeṯs nu̱yojk
yaꞌ̱a̱ veꞌe ya̱ ayo̱o̱va kuꞌaa̱ꞌ̱k taꞌ̱ax̱taj̱k tu̱-
du̱pu̱m je̱ yax̱ jeṯs ni kaꞌa veꞌe nu̱jom je̱
viijnk jáyuda; 44 ku̱x jeꞌ̱eḏa, jeꞌ̱e̱ jeꞌ̱e̱ veꞌe
tu̱du̱pam̱da juuꞌ veꞌe vintaꞌnu̱xju̱dup; ax
ya̱ ayo̱o̱va, taṯs yaꞌ̱a̱ veꞌe du̱pam̱kaj̱xni je̱
tyukjoojntykin.

Ku je̱ Jesús du̱ꞌavaꞌni jeṯs
kutó̱kiyupeꞌe je̱ maj̱a̱ tsaptaj̱k

(Mt. 24.1-2; Lc. 21.5-6)

13 Ku veꞌe je̱ Jesús pyítsum vyeꞌna
jep̱ maj̱a̱ tsaptu̱jkp, vanꞌit tseꞌe

nu̱toꞌk je̱ yꞌixpaj̱kpa ñaꞌ̱mu̱xji:
―¡Yakꞌixpaj̱kpa, ixu̱ vintso̱ veꞌe ya̱

tsaaj jeṯs ya̱ taj̱kta!
2Vanꞌit tseꞌe je̱ Jesús yꞌatso̱o̱jvji:
―¿Mꞌixp yaꞌ̱a̱ veꞌe ya̱ mú̱jit

taj̱kta? Ni toꞌka yaꞌ̱a̱ veꞌe ya̱ tsaaj
kyo̱o̱ꞌktaannit nu̱kav̱yet, nu̱jom yaꞌ̱a̱
veꞌe kyuto̱kikaj̱xnit.

Je̱ nu̱jaꞌvin juuꞌ veꞌe jéj̱ap
ku veꞌe je̱ itaḵax̱ tyám̱init

(Mt. 24.3-28; Lc. 21.7-24; 17.22-24)
3Vanꞌit tseꞌe ñaj̱kxti jem̱ Olivos Ko̱pk

viindum. Jem̱ tseꞌe je̱ Jesús chu̱u̱na
vyeꞌna jem̱ je̱ maj̱a̱ tsaptaj̱k myuꞌavinko-
jkm, vanꞌit tseꞌe je̱ Pedro maa̱ṯ je̱ San-
tiago, je̱ Juan jeṯs je̱ Andrés, jeꞌ̱e̱ tseꞌe
du̱ꞌamo̱tutú̱vidu je̱ Jesús:

4―Vaajnjik aa̱ṯs toꞌk aaj vinꞌit yaꞌ̱a̱
veꞌe jyátu̱t ñáxu̱t jeṯs ti nu̱jaꞌvints aa̱ṯseꞌe
njayép̱up paṉ vinꞌit yaꞌ̱a̱ veꞌe tyónju̱t.

5Vanꞌit tseꞌe je̱ Jesús yꞌatso̱o̱jvjidi:
―Yakkó̱pkada o̱o̱y ku veꞌe paṉ mnu̱n-

vinꞌaa̱ꞌ̱njadat, 6 ku̱x míndapeꞌe nu̱may je̱
jayu juuꞌ veꞌe natyijjadap jeṯs aṯs jeꞌ̱e̱
veꞌe, jeṯseꞌe vyaꞌandat: “A̱ts xa jeꞌ̱e̱ veꞌe
je̱ Cristo, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit.” Ax nu̱may tseꞌe
yakvinꞌaa̱ꞌ̱ndat.

7 ’Ax ku tseꞌe xmó̱tudat jeṯs je̱ atsoꞌox-
eꞌe toojnjup jeṯs je̱ atsoꞌox kaṯs, kaꞌa
tseꞌe mnavyinmaꞌyu̱nmo̱ꞌo̱jadat, ku̱x nu̱-
paa̱m̱du̱kani jeꞌ̱e̱ veꞌe jeṯseꞌe veꞌem tyón-

ju̱t kyó̱tsju̱t. Ax kaꞌanumts jeꞌ̱e̱ veꞌe
jyeꞌya vyeꞌ̱nat je̱ itaḵax̱, 8 ku̱x naj̱kxpeꞌe
je̱ jayu ñachoꞌoxpáḵjada toꞌk nación jeṯs
jadoꞌk nación, toꞌk kutojku̱n jeṯs jadoꞌk
kutojku̱n, jéj̱ap tseꞌe je̱ maḵk ojx may vi-
ijn, jéj̱ivap tseꞌe je̱ yooj. Veꞌem tseꞌe je̱
tsaachpaatu̱n du̱ꞌukvaꞌanu̱t.

9 ’Mnayꞌíxjadapts miitseꞌeda, ku̱x
myakvó̱ptapeꞌe jep̱ tsaptu̱jkpta,
myakvatsó̱vdap tseꞌe jej̱a je̱ yakkutojkpa
vyinkujkta ku̱xeꞌe aṯs xjaanchjávada.
Jem̱ tseꞌe je̱ tu̱vaḵo̱jtsu̱n xpám̱dat
aṯs kaj̱x. 10 Jajtykaꞌamáyupts jeꞌ̱e̱
veꞌe tooꞌvaj̱kp je̱ o̱y kaṯs je̱ o̱y ayook
vinxu̱p toꞌk it toꞌk naxviijn. 11Ax
kuts miitseꞌe myakmátstat jeṯseꞌe
myakjeꞌ̱yajadat jej̱a je̱ yakkutojkpa
vyinkujkta, kaꞌats miitseꞌe tooꞌvaj̱kp
xvinmáydat ti veꞌe mkó̱tstap, ni
kaꞌa tseꞌe xpayo̱ꞌo̱ydat vintso̱ veꞌe
mꞌatsó̱vdat, jeꞌ̱eṯs miitseꞌe mkó̱tstap
juuꞌ veꞌe myakmo̱ꞌo̱dap vanꞌit, ku̱x
kaꞌa veꞌe xko̱tsta vyeꞌ̱nat je̱ mꞌavintso̱
vinmaꞌyu̱nda, je̱ Espíritu Santo veꞌe
kó̱tsup miits kaj̱xta. 12Ñu̱xaꞌ̱ai̱nup
tseꞌe je̱ jayu je̱ yꞌuts jeṯseꞌe yꞌo̱o̱ꞌku̱t
ku̱xeꞌe aṯs xjaanchjáva, je̱ ónu̱k teeꞌ,
ñu̱xaꞌ̱ai̱nupts jeꞌ̱e̱ veꞌe je̱ yꞌónu̱k jeṯseꞌe
yꞌo̱o̱ꞌku̱t ku̱xeꞌe aṯs xjaanchjáva, jeṯs
je̱ ónu̱k, ñu̱xaꞌ̱ai̱dinuvapts jeꞌ̱e̱ veꞌe je̱
tyeeꞌ je̱ tyaak jeṯseꞌe yꞌo̱o̱ꞌktat ku̱xeꞌe
aṯs xjaanchjávada. 13Nu̱jom tseꞌe je̱
jayu mmuꞌej̱kjidinit mmujo̱tꞌaajnjidinit
ku̱xeꞌe aṯs xjaanchjávada. Ax paṉ paṉ
tseꞌe du̱muténip je̱ tsaachpaatu̱n, jeꞌ̱e̱
tseꞌe du̱jayej̱pnup je̱ joojntykin juuꞌ veꞌe
xaꞌ̱ma kaj̱x ijtp.

14 ’Je̱ Nteꞌyam je̱ yꞌayook ko̱jtsna-
jxpa Daniel, jeꞌ̱e̱ tseꞌe du̱ꞌavaꞌni jeꞌ̱e̱
paṉeꞌe je̱ kunuuꞌkx it du̱yakvintsaꞌ̱k-
intó̱kiyup. (Vaꞌan du̱vinmó̱tuvu̱ paṉ
paṉeꞌe naḵaḵo̱jtsp.) Ku miitseꞌe xꞌíxtat
jeṯs jem̱ jeꞌ̱e̱ veꞌe yꞌit joma veꞌe kya-
paaꞌtyju̱, vanꞌit tseꞌe paṉ paṉ jatyeꞌe veꞌ̱-
nadap yaja judéait yꞌit jaa̱ṯ, vaꞌan tseꞌe
du̱keꞌ̱eḵta jeṯseꞌe ñaj̱kxtat jem̱ tonu̱n

viinm ko̱pk viinm. 15 Jeṯs paṉ paṉ
jatyeꞌe veꞌ̱nadap jem̱ azotea niꞌkxm, kaꞌa
tseꞌe jep̱ tyu̱jkp yꞌuktaj̱kidinit jeṯseꞌe ti
du̱yakpítsumdat. 16Paṉ paṉ jaty tseꞌe
veꞌniduvap jem̱ kam jo̱o̱tm, kaꞌa tseꞌe
du̱nu̱vimpíttat je̱ vyit. 17 ¡Ayo̱o̱v jeꞌ̱e̱
veꞌe je̱ jyo̱o̱tta je̱ taꞌ̱ax̱taj̱kta juuꞌ veꞌe
kanu̱vaꞌajtsap veꞌ̱nadap vanꞌit jeṯs paṉ
paṉ jatyeꞌe yakꞌonu̱ktsiꞌtstup vyeꞌ̱nat!
18Nu̱tsapko̱tsta jeṯseꞌe veꞌem kyatónju̱t
ku veꞌe je̱ xox aats, 19 ku̱x vanꞌiteꞌe je̱
jayu chaachpaaꞌttat veꞌem ax joꞌn ni
vinꞌitna veꞌem kyatunju̱ ku veꞌe ya̱ it
cho̱o̱ꞌntk jeṯs u̱xyam paat, jeṯseꞌe ni je̱
vinꞌita veꞌem kyo̱o̱ꞌktoojnjinit. 20Ax ñu̱-
paa̱j̱mtki tseꞌe je̱ Maj̱a̱ Vintsáṉ jeṯseꞌe
du̱yakkó̱nat je̱ it ku veꞌe je̱ jayu chaach-
paaꞌttat. Paṉ ku̱jyek xa veꞌe je̱ tsaach-
paatu̱n, ni paṉa tseꞌe kyatso̱ꞌo̱ku̱t vanꞌit.
Ax ñu̱paa̱j̱mtki tseꞌe je̱ Nteꞌyam jeṯseꞌe
du̱yakkó̱nat je̱ it ku veꞌe je̱ jayu chaach-
paaꞌttat, yakkó̱napts jeꞌ̱e̱ veꞌe je̱ jayu
kaj̱xta juuꞌ veꞌe vyinko̱o̱n.

21 ’Ax paṉ myaknu̱u̱jmidup tseꞌe:
“Ixta, u̱xyaja tseꞌe je̱ Cristo”, ukpu̱
“Ixta, u̱xxim tseꞌe je̱ Cristo”, kaꞌa tseꞌe
xjaanchjávadat. 22Ku̱x míndapeꞌe juuꞌ
veꞌe natyijjadap jeṯs aṯs jeꞌ̱e̱ veꞌe, jeṯs
juuꞌ veꞌe natyijjadap je̱ Nteꞌyam je̱
yꞌayook ko̱jtsnajxpada, tyóndapeꞌe
je̱ maj̱in jeṯs je̱ mú̱jit nu̱jaꞌvin
jeṯseꞌe je̱ jayu du̱tukvinꞌaa̱ꞌ̱ndat, paṉ
ku̱yꞌo̱ꞌyixjada veꞌe jeṯseꞌe du̱vinꞌaa̱ꞌ̱ndat
paṉ paṉ jatyeꞌe je̱ Nteꞌyam vyinko̱o̱n.
23Ax mnayꞌíxjadapts miitseꞌeda ku̱x ta̱
xa aṯs miitseꞌe ntukvinkó̱tsada ku veꞌe
kaꞌanum veꞌem tyunju̱ kyaṯsju̱.

Vintso̱ je̱ Cristo myiinnuvat
(Mt. 24.29-35, 42-44; Lc. 21.25-36)
24 ’Ku veꞌe ñáxu̱t je̱ tsaachpaatu̱n, tun

jatyji tseꞌe je̱ aampa xaa̱j̱ vyinko̱o̱ꞌtsat,
kaꞌa tseꞌe je̱ aampa po̱ꞌo̱ yꞌukꞌaannu-
vat, 25 ku̱stáḵadapeꞌe je̱ maatsa, jeṯs je̱
maḵkin juuꞌ veꞌe ya̱ tsajmit it, xyitu̱y-
o̱ꞌo̱yupts jeꞌ̱e̱ veꞌe je̱ Nteꞌyam. 26Vanꞌitts

aṯseꞌe xꞌíxtat, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp, jeṯs jem̱ aṯseꞌe nkaḏaꞌaky
vínu̱ts jo̱o̱tm o̱o̱y je̱ kutojku̱n maa̱ṯ jeṯs je̱
maj̱in maa̱ṯ. 27Vanꞌitts aṯseꞌe nkéx̱u̱t je̱
nꞌaangelestaj̱k jeṯseꞌe du̱yaknayꞌamóka-
jadat je̱ jayu juuꞌ aṯseꞌe nvinko̱o̱n vinxu̱p
toꞌk it toꞌk naxviijn jeṯs je̱ vaat joma veꞌe
ya̱ tsajmit it kyukax̱a.

28 ’Ixta je̱ higo ku̱p. Ku veꞌe je̱ yꞌaxén
yꞌaꞌonu̱ktaḵa jeṯseꞌe je̱ yꞌaajy pyítsum-
nuva, mnu̱jaꞌvidupts miits jeꞌ̱e̱ veꞌe jeṯs
tám̱ani veꞌe je̱ xaḵo̱pk. 29Nay veꞌempa
tseꞌe ku veꞌe xꞌíxtat jeṯs toojnjup ko̱jt-
sjupeꞌe juuꞌ aṯseꞌe nkaj̱tsp, nu̱jávadats
jeṯs tám̱ani jeꞌ̱e̱ veꞌe vyeꞌ̱nat ku aṯseꞌe
nmiinnuvat jadoꞌk nax. 30Tyú̱vam xa
aṯs miitseꞌe nnaa̱j̱mada jeṯs nu̱jom yaꞌ̱a̱
veꞌe tyónju̱t kyó̱tsju̱t namkaꞌana veꞌe
yꞌo̱o̱ꞌkkáx̱ta vyeꞌ̱nat je̱ jáyuda juuꞌ veꞌe
u̱xyam joojntykidup. 31Káx̱up náxup
tseꞌe ya̱ tsajmit it jeṯs ya̱ naxviijnit it; ax
aṯs je̱ nkaṯs je̱ nꞌayook, ni je̱ vinꞌítats jeꞌ̱e̱
veꞌe kyapaaꞌnáxu̱t.

32 ’Kaꞌa tseꞌe je̱ jayu du̱nu̱jávada
vinꞌiteꞌe je̱ xaa̱j̱ du̱paaꞌtu̱t ku veꞌe veꞌem
tyónju̱t kyó̱tsju̱t, ni je̱ aangelesa tseꞌe
juuꞌ veꞌe jem̱ tsapjo̱o̱tm, ni áṯsats jeꞌ̱e̱
veꞌe nkanu̱jaꞌviva, aṯs, je̱ Nteꞌyam je̱
yꞌOnu̱k, je̱ Dios Teeꞌji veꞌe du̱nu̱jaꞌvip.

33 ’Nayꞌíxjada, nakyujoojntykajada,
tsapko̱tsta, ku̱x kaꞌa veꞌe ti nu̱jaꞌvin
vinꞌit aṯseꞌe nmiinnuvat jadoꞌk nax.
34Veꞌem xa aṯseꞌe nmiinnuvat ax
joꞌn toꞌk je̱ kutaj̱k juuꞌ veꞌe jékum
naj̱kxp jeṯseꞌe je̱ tyaj̱k du̱masaꞌ̱aḵ,
je̱ tyoompataj̱k du̱tukkaṯaḵa ti veꞌe
nu̱toꞌk jaty tyóndap, jeṯseꞌe je̱ yꞌixꞌijtpa
du̱tukpavaꞌañ jeṯseꞌe ñakyujoojntykajat.
35Nakyujoojntykajada miits, ku̱x kaꞌa
veꞌe xnu̱jávada vinꞌit aṯseꞌe nmiinnuvat.
Veꞌemts aṯseꞌe nmiinnuvat ax joꞌn
toꞌk je̱ kutaj̱k ku veꞌe jyeꞌ̱yni tánani,
ukpu̱ tsoꞌm joꞌn, ukpu̱ je̱ tseev ayaaxp,
ukpu̱ ku veꞌe ya̱ it jyajtu̱kuvaanni.
36Nakyujoojntykajada, veꞌemts aṯs
miitseꞌe manaxy nkapaaꞌttat ku aṯseꞌe

tun toꞌmayji nmiinnuvat. 37 Juuꞌts aṯs
miitseꞌe nvaajnjidup, anañu̱joma je̱ jayu
kaj̱xpats jeꞌ̱e̱ veꞌe, nakyujoojntykajada.
Ku je̱ israeejlit jayu du̱ko̱jtsmojkti

jeṯseꞌe je̱ Jesús du̱mátstat
(Mt. 26.1-5; Lc. 22.1-2; Jn. 11.45-53)

14 Jamej̱tsxaa̱j̱ tseꞌe du̱kapaaꞌty
vyeꞌna je̱ pascua xaa̱j̱, vanꞌit

ku veꞌe yakkay je̱ tsapkaaky juuꞌ veꞌe
je̱ levadura du̱kamaa̱ṯ. Ax yꞌíxtidup
tseꞌe je̱ teeꞌtaj̱k je̱ vyintsaṉda maa̱ṯ je̱
tsaptu̱jkpit yakꞌixpaj̱kpataj̱k vintso̱
veꞌe je̱ Jesús du̱mátstat je̱ taay maa̱ṯ
jeṯseꞌe du̱yakjayꞌo̱o̱ꞌkjadat. 2 Jeṯseꞌe
ñavyaꞌanjada:
―Kaꞌa tseꞌe nmajtsumdat ku veꞌe je̱

xaa̱j̱ tyunju̱ vyeꞌ̱nat ku̱x ku veꞌe je̱ nu̱may
jayu yoojmu̱ktat yꞌajxu̱ktat.

Toꞌk je̱ taꞌ̱ax̱taj̱k du̱paa̱j̱mji je̱
paꞌajk xooꞌkpa naa̱j̱ je̱ Jesús

(Mt. 26.6-13; Jn. 12.1-8)
3 Jem̱ tseꞌe betániait kyajpu̱n kaj̱xm je̱

Jesús vyeꞌna jem̱ je̱ Simón tyaḵꞌam, jeꞌ̱e̱
juuꞌ veꞌe leprapaj̱kjup yꞌijt. Kaayp tseꞌe
je̱ Jesús vyeꞌna, vanꞌit tseꞌe jyeꞌ̱y toꞌk je̱
taꞌ̱ax̱taj̱k maa̱ṯ toꞌk je̱ po̱o̱ꞌp tsaaj apaj̱kin
juuꞌ veꞌe tum je̱ nardo paꞌajk xooꞌkpa
naa̱j̱ du̱maa̱ṯ juuꞌ veꞌe tsó̱vax aa̱ꞌ̱k. Vanꞌit
tseꞌe du̱puꞌuj je̱ po̱o̱ꞌp tsaaj apaj̱kin jeṯ-
seꞌe je̱ Jesús du̱tukxaḵtee̱j̱mu̱kku̱jx. 4Ax
jem̱ tseꞌe je̱ jayu juuꞌ veꞌe du̱ko̱ꞌo̱yjaꞌvidu
juuꞌ jeꞌ̱e̱ veꞌe tyoon, jeṯseꞌe ñavyaajnjidi:
―¿Tyaj̱xts yaꞌ̱a̱ veꞌe ko̱o̱jyji du̱yakv-

into̱ki ya̱ paꞌajk xooꞌkpa naa̱j̱? 5Ku̱yak-
taa̱ꞌ̱k xa yaꞌ̱a̱ veꞌe ax joꞌn je̱ meen juuꞌ
veꞌe toꞌk joojnt nu̱mutún jeṯseꞌe je̱ ay-
o̱o̱va jayu yakmo̱o̱ynit.
Ax myujo̱tmaꞌttu tseꞌe je̱ taꞌ̱ax̱taj̱k.
6Vanꞌit tseꞌe je̱ Jesús vyaajñ:
―Maso̱ꞌo̱kta. ¿Tyaj̱xseꞌe xvinmaꞌyu̱n-

mo̱ꞌo̱da ya̱ taꞌ̱ax̱taj̱k? O̱y xa jeꞌ̱e̱ veꞌe juuꞌ
aṯs yaꞌ̱a̱ veꞌe tu̱xtuujnja. 7Mꞌíttap xa mi-
itseꞌe xaꞌ̱ma maa̱ṯ je̱ ayo̱o̱va jayu, jeṯs
paṉ vinꞌiteꞌe xtso̱kta, mꞌo̱ꞌyixjadap tseꞌe

jeṯseꞌe o̱y xtoojnjadat; ax kaꞌats aṯseꞌe
xaꞌ̱ma nꞌukꞌijtnit miits maa̱ṯta. 8Ta̱ veꞌe
ya̱ taꞌ̱ax̱taj̱k du̱tún vinxu̱peꞌe tu̱yꞌo̱ꞌyixju̱,
ta̱ yaꞌ̱a̱ veꞌe myin jeṯs aṯseꞌe tu̱xtuknu̱tem
ya̱ paꞌajk xooꞌkpa naa̱j̱ aṯs je̱ nnu̱nax-
taj̱kin. 9Tyú̱vam xa aṯseꞌe nvaꞌañ jeṯs
paṉ joma veꞌe yaktukkaꞌamáy je̱ o̱y kaṯs
je̱ o̱y ayook vinxu̱p toꞌk it toꞌk naxvi-
ijn, yakko̱jtspapts jeꞌ̱e̱ veꞌe juuꞌ aṯs yaꞌ̱a̱
veꞌe ya̱ taꞌ̱ax̱taj̱k tu̱xtuujnja, veꞌem tseꞌe
yaktukjaaꞌmyej̱tsnit.

Ku je̱ Judas maa̱ṯ je̱ teeꞌtaj̱k je̱
vyintsaṉda du̱ko̱jtsmojkti
(Mt. 26.14-16; Lc. 22.3-6)

10Vanꞌit tseꞌe ñu̱jkx je̱ Judas Iscari-
ote, jeꞌ̱eṯs jeꞌ̱e̱ veꞌe nu̱toꞌk je̱ ixpaj̱kpa
juuꞌ veꞌe nu̱makmej̱tsk ijttu, jeꞌ̱e̱ tseꞌe
o̱jts du̱maa̱ṯnakyó̱tsjada je̱ teeꞌtaj̱k je̱
vyintsaṉda paṉ vintso̱ veꞌe du̱pám̱u̱t
je̱ Jesús jem̱ jeꞌ̱e̱ kyaꞌ̱mda. 11Ku veꞌe
je̱ teeꞌtaj̱k je̱ vyintsáṉ du̱ꞌamo̱tunajxti,
o̱o̱y tseꞌe tyunxo̱o̱jntkti jeṯseꞌe du̱tukvin-
vaꞌnidi jeṯs myo̱ꞌo̱dapeꞌe je̱ meen. Vanꞌit
tseꞌe je̱ Judas du̱ꞌixtiꞌukvaajñ vintso̱ veꞌe
yꞌó̱yat jeṯseꞌe je̱ Jesús du̱pám̱u̱t jem̱ jeꞌ̱e̱
kyaꞌ̱mda.

Je̱ Maj̱a̱ Vintsáṉ je̱ yꞌaꞌox
(Mt. 26.17-29; Lc. 22.7-23;

Jn. 13.21-30; 1 Co. 11.23-26)
12Ku veꞌe je̱ mutoꞌk xaa̱j̱ du̱paaty ku

veꞌe yakkay je̱ tsapkaaky juuꞌ veꞌe je̱
levadura du̱kamaa̱ṯ jeṯseꞌe yakju̱ꞌkx je̱
carnero juuꞌ veꞌe yakꞌo̱o̱ꞌktup pascua
xaa̱j̱, vanꞌit tseꞌe je̱ Jesús je̱ yꞌixpaj̱k-
pataj̱k ñaꞌ̱mu̱xjidi:
―¿Jómaseꞌe xtsaḵ jeṯs aa̱ṯseꞌe naj̱kx

nyakꞌo̱ya jeṯseꞌe nyaknajxumdat je̱ pas-
cua xaa̱j̱ aꞌox?

13Vanꞌit tseꞌe je̱ Jesús nu̱mej̱tsk je̱ yꞌix-
paj̱kpataj̱k du̱kejx jeṯseꞌe du̱nu̱u̱jmi:
―Naj̱kxta jem̱ kajpu̱n kaj̱xm. Jem̱

tseꞌe xmaa̱ṯnavyaaꞌtjadat toꞌk je̱
yaaꞌtyaj̱k juuꞌ veꞌe toꞌk tsiv je̱ naa̱j̱
du̱pavijtsp. Jeꞌ̱e̱ tseꞌe mpanaj̱kxtap.

14Paṉ joma tu̱jkts jeꞌ̱e̱ veꞌe tyaḵa,
naa̱j̱mada je̱ kutaj̱k: “Je̱ Yakꞌixpaj̱kpa
veꞌe vaamp: ¿Joma veꞌe je̱ it joma aṯseꞌe
ntukmaa̱ṯyaknáxtat je̱ nꞌixpaj̱kpataj̱k
je̱ pascua xaa̱j̱ aꞌox?” 15Vanꞌit tseꞌe
mtukꞌíxjadat toꞌk je̱ maj̱a̱ cuarto juuꞌ
veꞌe jep̱ mumej̱tsk nu̱kav̱yet ku̱jxp,
joma veꞌe puꞌuk avaada. Jep̱ tseꞌe
xꞌapaa̱m̱du̱kadat je̱ aꞌox.

16Vanꞌit tseꞌe je̱ yꞌixpaj̱kpa ñaj̱kxti jeṯ-
seꞌe jyeꞌ̱ydi jem̱ kajpu̱n kaj̱xm, jeṯseꞌe du̱-
paatti ax joꞌn je̱ Jesús ñaꞌ̱mu̱xjidi. Jeṯseꞌe
du̱ꞌapaa̱j̱mtkidi je̱ pascua xaa̱j̱ aꞌox.

17Ku veꞌe je̱ it choꞌoini, vanꞌit tseꞌe je̱
Jesús jyeꞌ̱y maa̱ṯ je̱ ñu̱makmej̱tsk ixpaj̱k-
pataj̱k. 18Vanꞌit tseꞌe yꞌaj̱xtkti kaayva.
Kaaydup tseꞌe vyeꞌ̱nada, vanꞌit tseꞌe je̱
Jesús vyaajñ:
―Tyú̱vam xa aṯseꞌe nvaꞌañ jeṯs nu̱-

toꞌkeꞌe miitsta juuꞌ veꞌe u̱xyam je̱ kyaꞌ̱aj̱
du̱paa̱m̱p yam plato jo̱o̱tm aṯs maa̱ṯ,
jeꞌ̱eṯs jeꞌ̱e̱ veꞌe juuꞌ aṯseꞌe xpám̱up jem̱ je̱
jayu kyaꞌ̱m juuꞌ aṯseꞌe xtsoꞌoxpaj̱ktup.

19Vanꞌit tseꞌe je̱ yꞌixpaj̱kpataj̱k
chaachvinmapyaj̱kti jeṯseꞌe toꞌk jadoꞌk
je̱ Jesús du̱ꞌamo̱tutú̱vidi:
―¿A̱ts jeꞌ̱e̱ vineꞌe?
20Vanꞌit tseꞌe je̱ Jesús yꞌatsaa̱j̱v:
―Juuꞌ veꞌe nu̱makmej̱tsk miitsta, nu̱-

toꞌkts jeꞌ̱e̱ veꞌe juuꞌ aṯseꞌe xpám̱up jem̱
je̱ jayu kyaꞌ̱m juuꞌ aṯseꞌe xtsoꞌoxpaj̱ktup,
nmaa̱ṯkaaypts aṯs jeꞌ̱e̱ veꞌe u̱xyam. 21Ax
jeꞌ̱em̱ts aṯseꞌe mpanu̱jkxp je̱ tooꞌ juuꞌ veꞌe
javyet ijtp aṯs kaj̱x jep̱ Kunuuꞌkx Jatyán
ku̱jxp, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp. ¡Ax ayo̱o̱ts jeꞌ̱e̱ veꞌe je̱ jyo̱o̱t
je̱ jayu juuꞌ aṯseꞌe xpám̱up jem̱ je̱ jayu
kyaꞌ̱m juuꞌ aṯseꞌe xtsoꞌoxpaj̱ktup! Nu̱y-
ojk o̱y tseꞌe ku̱yꞌijtu̱xji je̱ jayu ku veꞌe
ku̱kyakeꞌx.

22Kaaydup tseꞌe vyeꞌ̱nada, jeṯseꞌe je̱
Jesús je̱ tsapkaaky du̱kaa̱j̱n, je̱ Nteꞌyam
du̱kuko̱jtsji, jeṯseꞌe du̱tojkvaꞌkxy, jeṯseꞌe
du̱mo̱o̱jy je̱ yꞌixpaj̱kpataj̱k, vanꞌit tseꞌe
vyaajñ:
―Yaꞌ̱a̱ jeꞌ̱e̱ veꞌe aṯs je̱ nniꞌkx je̱ nko̱pk.

23Vanꞌit tseꞌe du̱ko̱o̱mpa je̱
tukꞌaꞌooguin, jeṯseꞌe je̱ Nteꞌyam
du̱kuko̱jtsji, jeṯseꞌe du̱mo̱o̱jy je̱
yꞌixpaj̱kpataj̱k. Ax anañu̱jómats jeꞌ̱e̱ veꞌe
du̱ꞌookti. 24Vanꞌit tseꞌe du̱nu̱u̱jmidi:
―Yaꞌ̱a̱ jeꞌ̱e̱ veꞌe aṯs je̱ nnu̱u̱ꞌpu̱n. Ku̱x

ku aṯseꞌe nꞌo̱o̱ꞌku̱t, nyaktaajnjadapts aṯs
miitseꞌe je̱ nam ko̱jtstán. Je̱ nu̱may
jayu aṯseꞌe nkuꞌo̱o̱ꞌkap. 25Tyú̱vam xa
aṯs miitseꞌe nnaa̱j̱mada jeṯs kaꞌa aṯseꞌe
nꞌukꞌooknit je̱ tsaaydum paꞌajk naa̱j̱,
vanꞌítnumeꞌe ku aṯseꞌe nꞌooꞌku̱t je̱ ñam
jeꞌ̱e̱ jem̱ je̱ Nteꞌyam kyutojku̱n jo̱o̱tm.

Ku je̱ Jesús du̱ꞌavaꞌni jeṯs je̱
Pedro veꞌe kanatyukpáḵjup

(Mt. 26.30-35;
Lc. 22.31-34; Jn. 13.36-38)

26Vanꞌit tseꞌe toꞌk je̱ u̱v du̱ꞌaa̱v̱di jeṯ-
seꞌe ñaj̱kxti jem̱ Olivos Ko̱pk viindum.
27Vanꞌit tseꞌe je̱ Jesús je̱ yꞌixpaj̱kpataj̱k
du̱nu̱u̱jmi:
―Nu̱jom xa aṯs miitseꞌe xmaso̱ꞌo̱k-

tat u̱xyam ya̱ tsooj, ku̱x jidu̱ꞌu̱meꞌe
javyet yꞌit jep̱ Kunuuꞌkx Jatyán ku̱jxp:
“Nyakꞌo̱o̱ꞌkup xa aṯseꞌe je̱ carnero vin-
téniva jeṯseꞌe je̱ carnero yꞌanomvaꞌkx-
tat.” 28Ax kuts aṯseꞌe njoojntykpaj̱knu-
vat, naj̱kxupts aṯseꞌe jem̱ galiléait yꞌit
jo̱o̱tm; u̱xꞌo̱o̱kts miitseꞌe jem̱ mjeꞌ̱yadat.

29Vanꞌit tseꞌe je̱ Pedro ñaꞌ̱mu̱xji:
―Mjamaso̱ꞌo̱kjada veꞌe anañu̱joma,

kaꞌats aṯs mitseꞌe nmaso̱ꞌo̱ku̱t.
30Vanꞌit tseꞌe je̱ Jesús ñaꞌ̱mu̱xji:
―Tyú̱vam xa aṯs mitseꞌe nnu̱u̱jma jeṯs

u̱xyam ya̱ tsooj, kaꞌanumeꞌe je̱ naꞌatseev
yꞌayaꞌaxy vyeꞌ̱nat mej̱tsk nax, mutoojk
náxipts aṯs mitseꞌe xkanatyukpu̱kju̱
vyeꞌ̱nat.

31Ax nu̱yojk maḵk tseꞌe je̱ Pedro
jyaaꞌkvaajñ:
―Ku̱njaꞌaa̱ꞌ̱k xa aṯseꞌe mits maa̱ṯ,

kaꞌats aṯs mitseꞌe nkanatyukpáḵju̱t.
Tum veꞌem tseꞌe vyaanduva nu̱jom je̱

myuꞌixpaj̱kpataj̱k.

Ku je̱ Jesús chapkaj̱ts jep̱ Getsemaní
(Mt. 26.36-46; Lc. 22.39-46)

32 Jeꞌ̱ydu tseꞌe joma veꞌe je̱ it du̱xaa̱j̱a
Getsemaní, jeṯseꞌe je̱ Jesús du̱nu̱u̱jmi je̱
yꞌixpaj̱kpataj̱k:
―Tsaa̱ṉada yaja namvaat aṯseꞌe naj̱kx

ntsapkaṯs.
33Vanꞌit tseꞌe du̱vaa̱j̱v je̱ Pedro maa̱ṯ

je̱ Santiago jeṯs je̱ Juan. Vanꞌit tseꞌe
je̱ Jesús chaachvinmapyu̱jk jeṯseꞌe o̱o̱y
tyunnavyinmaꞌyu̱nmo̱o̱jyji.

34 Jeṯseꞌe je̱ Jesús ñaꞌ̱mu̱xjidi:
―Tsaachvinmaayp tseꞌe aṯs ya̱ njo̱o̱t

ya̱ njaꞌvin o̱o̱ꞌku̱n am paat. Tanda yaja
jeṯs nakyujoojntykajada.

35Vanꞌit tseꞌe je̱ Jesús javee̱ꞌ̱n
jyaaꞌknu̱jkx jeṯseꞌe je̱ vyiijn je̱ yꞌaaj
du̱tukpaaty je̱ naax, jeṯseꞌe je̱ Nteꞌyam
du̱munooꞌkxtk paṉ ku̱yꞌó̱yameꞌe jeṯseꞌe
ku̱kyatsaachpaaꞌty. 36 Jidu̱ꞌu̱m tseꞌe
chapkaj̱ts:
―Tata, nu̱jom xa mitseꞌe juuꞌ jaty

mꞌo̱ꞌyixkú̱xju̱, kadi xyakjaty jeṯs aṯseꞌe
xtukkaḏaꞌaku̱t ya̱ tsaachpaatu̱n; ax ka
jeꞌ̱ep̱ tseꞌe mtónup juuꞌ aṯseꞌe ntsaj̱kp,
jeꞌ̱e̱ veꞌe mtónup juuꞌ mitseꞌe mtsaj̱kp.

37Vanꞌit tseꞌe je̱ Jesús vyimpijt joma
veꞌe je̱ yꞌixpaj̱kpataj̱k; maadup tseꞌe du̱-
paatti. Vanꞌit tseꞌe je̱ Pedro du̱nu̱u̱jmi:
―Simón, ¿mmaap mits jeꞌ̱e̱ veꞌe?

¿Kaꞌa veꞌe tu̱mꞌo̱ꞌyixju̱ jeṯseꞌe o̱tyoꞌk
hora joojntyk ku̱mꞌit? 38Nakyujoojn-
tykajada jeṯs tsapko̱tsta jeṯseꞌe mkakaꞌa-
dat jep̱ to̱kin jaa̱ṯp. Je̱ jayu je̱ jyo̱o̱t je̱
jyaꞌvin, chaj̱kpts jeꞌ̱e̱ veꞌe jeṯseꞌe du̱tónu̱t
juuꞌ veꞌe je̱ Nteꞌyam chaj̱kp, ax ayonu̱k-
táḵats jeꞌ̱e̱ veꞌe je̱ jayu je̱ ñiꞌkx je̱ kyo̱pk.

39Vanꞌit tseꞌe je̱ Jesús ñaj̱kxnuva
tsapko̱jtspa, nay vanxú̱pjyam tseꞌe
chapkaj̱ts. 40Ku veꞌe vyimpijtnuva,
maadupjyam tseꞌe du̱paattinuva
jadoꞌk nax ku̱x maḵkeꞌe je̱ tsooj
tyumpaatjidini. Ax kaꞌa tseꞌe
du̱nu̱jávada vintso̱ veꞌe du̱ꞌatsó̱vdat.
41Vanꞌit tseꞌe ñaj̱kxnuva tsapko̱jtspa

mutoojk nax. Ku veꞌe vyimpijtnuva,
vanꞌit tseꞌe du̱nu̱u̱jmidinuva:
―¿Mmaadup mpo̱o̱ꞌkxtupna veꞌe? Ta̱

xa veꞌe je̱ tiempo du̱paatni jeṯs aṯseꞌe
nyakpám̱u̱t jem̱ je̱ tó̱kinax jayu kyaꞌ̱mda,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.
42Pojtu̱kta jeṯs du̱jaꞌmda. Jej̱a xa veꞌe
myej̱tsni juuꞌ aṯseꞌe xpám̱up jem̱ je̱ jayu
kyaꞌ̱mda juuꞌ aṯseꞌe xtsoꞌoxpaj̱ktup.

Ku je̱ Jesús yakmajch
(Mt. 26.47-56; Lc. 22.47-53; Jn. 18.2-11)

43Ko̱jtspna tseꞌe je̱ Jesús vyeꞌna ku
veꞌe je̱ Judas jyeꞌ̱y, jeꞌ̱eṯs jeꞌ̱e̱ veꞌe nu̱-
toꞌk je̱ ixpaj̱kpa juuꞌ veꞌe nu̱makmej̱tsk
ijttu. Ax jeꞌ̱e̱ maa̱ṯ tseꞌe nu̱may je̱ jayu
je̱ yajkxy tsojx maa̱ṯ jeṯs je̱ ku̱p maa̱ṯ;
je̱ teeꞌtaj̱k je̱ vyintsaṉda, je̱ tsaptu̱jkpit
yakꞌixpaj̱kpataj̱kta, maa̱ṯ je̱ israeejlit je̱
myú̱jit jáyuda, jeꞌ̱eṯs jeꞌ̱e̱ veꞌe kej̱xju̱dup.
44 Je̱ Judas juuꞌ veꞌe je̱ Jesús jem̱ je̱ jayu
kyaꞌ̱m du̱paa̱m̱nup, myo̱o̱ydu tseꞌe je̱ nu̱-
jaꞌvin vintso̱ veꞌe du̱nu̱jávadat paṉ paṉ
jeꞌ̱e̱ veꞌe je̱ Jesús, ax veꞌem tseꞌe du̱tónu̱t
ax joꞌn je̱ jayu je̱ myujayu o̱o̱y du̱tuntsaḵ.
Jidu̱ꞌu̱m tseꞌe du̱nu̱u̱jmi:
―Paṉ paṉts aṯseꞌe ntsuuꞌkxp, jeꞌ̱eṯs

jeꞌ̱e̱ veꞌe, matsta jeṯs yaknaj̱kxta.
O̱o̱y tseꞌe xtunꞌíxtat ku veꞌe
mkaḵeḵvaꞌatsjadat.

45Ko̱jtspna tseꞌe je̱ Judas vyeꞌna,
vanꞌit tseꞌe je̱ Jesús du̱nu̱jeꞌ̱y jeṯseꞌe
du̱nu̱u̱jmi:
―Yakꞌixpaj̱kpa.
Vanꞌit tseꞌe du̱tsuuꞌkx. 46Vanꞌit tseꞌe je̱

Jesús yakmajch.
47Vanꞌit tseꞌe toꞌk juuꞌ veꞌe jem̱ ténip,

jeꞌ̱e̱ tseꞌe du̱yakpítsum je̱ yajkxy tsojx jeṯ-
seꞌe du̱ku̱spojxji toꞌk adoꞌom je̱ tyaatsk
juuꞌ veꞌe du̱toojnjip je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta.

48Vanꞌit tseꞌe je̱ Jesús je̱ jayu
du̱nu̱u̱jmidi:
―¿Veꞌem aṯs miitseꞌe xnu̱minda je̱ ya-

jkxy tsojx maa̱ṯ jeṯs je̱ ku̱p maa̱ṯ, jeṯs aṯ-
seꞌe xmátstat ax joꞌn aṯseꞌe je̱ mee̱ꞌ̱tspa

ku̱nꞌijt? 49 Jó̱vum xaa̱j̱ xa aṯseꞌe tu̱nꞌit mi-
its maa̱ṯta ku aṯseꞌe je̱ jayu tu̱nyakꞌixpu̱k
jep̱ maj̱a̱ tsaptu̱jkp, kaꞌats aṯseꞌe xmajtsti
vanꞌit. Jeꞌ̱e̱ kaj̱xts yaꞌ̱a̱ veꞌe jidu̱ꞌu̱m jyaty
jeṯseꞌe tyónju̱t kyó̱tsju̱t juuꞌ veꞌe vaamp
jep̱ Kunuuꞌkx Jatyán ku̱jxp.

50Vanꞌit tseꞌe toꞌk kaꞌ̱aj̱yji je̱ yꞌix-
paj̱kpataj̱k kyukee̱ḵjidi, naaydum tseꞌe
du̱yaktaandi.
Toꞌk je̱ mootsk ónu̱k juuꞌ veꞌe kee̱ḵnu

51Ax jem̱ tseꞌe vyeꞌna toꞌk je̱ mootsk
ónu̱k juuꞌ veꞌe je̱ Jesús du̱paꞌu̱xꞌo̱o̱kip,
je̱ sábana kaḵvap̱ji, jeṯseꞌe yakmajch.
52Vanꞌitts jeꞌ̱e̱ veꞌe du̱masaa̱ḵ je̱ sábana
jeṯseꞌe kyeek nu̱vaꞌajts ax̱vaꞌajts.
Ku je̱ Jesús du̱vinteni paṉ paṉ jatyeꞌe

du̱nu̱máj̱idup jep̱ tsaptu̱jkp
(Mt. 26.57-68; Lc. 22.54-55,
63-71; Jn. 18.12-14, 19-24)

53Vanꞌit tseꞌe du̱yaknaj̱kxti je̱
Jesús joma veꞌe je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta.
Jeṯseꞌe ñayꞌamojkikaj̱xjidi je̱ teeꞌtaj̱k
je̱ vyintsaṉda, je̱ israeejlit je̱
myú̱jit jáyuda, maa̱ṯ je̱ tsaptu̱jkpit
yakꞌixpaj̱kpataj̱kta. 54 Jékum tseꞌe je̱
Pedro pyaꞌu̱xꞌo̱o̱kaja. Pajeꞌ̱yjuts jeꞌ̱e̱
veꞌe je̱ Pedro jep̱ je̱ teeꞌ tyaagujkp, je̱
teeꞌ juuꞌ veꞌe du̱nu̱vintsaṉikaj̱xp je̱
teeꞌtaj̱kta. Vanꞌit tseꞌe je̱ Pedro yꞌaj̱xtk
xaampa maa̱ṯ je̱ tsaptaḵmutoompataj̱k.

55 Je̱ teeꞌtaj̱k je̱ vyintsaṉda maa̱ṯ
nu̱jom paṉ paṉ jatyeꞌe du̱nu̱máj̱idup
jep̱ tsaptu̱jkp, yꞌíxtidupts jeꞌ̱e̱ veꞌe
vintso̱ veꞌe je̱ Jesús du̱yakjayꞌo̱o̱ꞌkjadat.
Ax kaꞌa tseꞌe du̱mutaayvaaꞌtta.
56Nu̱may tseꞌe yꞌijtti paṉ paṉ jatyeꞌe
je̱ Jesús du̱nu̱vampej̱ttu, ax kaꞌa tseꞌe
ñayꞌakee̱g̱aja juuꞌ veꞌe kyo̱jtstup toꞌk
jadoꞌk. 57Ax jem̱ tseꞌe juuꞌ veꞌe ténidup
jeṯseꞌe je̱ Jesús du̱nu̱vampej̱tti jidu̱ꞌu̱m:

58―Nmo̱tu xa aa̱ṯseꞌe ku veꞌe jidu̱ꞌu̱m
vyaꞌañ: “Nyakkutó̱kiyup xa aṯs yaꞌ̱a̱ veꞌe

ya̱ maj̱a̱ tsaptaj̱k juuꞌ veꞌe jayu pu̱m;
toojk xaa̱j̱ts aṯseꞌe mpaa̱m̱nuvat juuꞌ veꞌe
ka jayu pú̱map.”

59Ax ni veꞌema tseꞌe kyanayꞌakee̱g̱aja
juuꞌ veꞌe kyo̱jtstup.

60Vanꞌit tseꞌe je̱ teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta, jeꞌ̱e̱ tseꞌe teni
jej̱a je̱ jayu vyinkujk jeṯseꞌe du̱ꞌamo̱tu-
tu̱vi je̱ Jesús:
―¿Ni vinxu̱pa tseꞌe mkahꞌatsav̱?

¿Vintso̱ tseꞌe mkanakyukaṯsju̱ ku veꞌe
myaknu̱ꞌaa̱ꞌ̱na?

61Ax amaꞌ̱aṯ tseꞌe je̱ Jesús tyaajñ, ni
vinxu̱pa veꞌe kyahꞌatsaa̱j̱v. Vanꞌit tseꞌe je̱
teeꞌ yꞌamo̱tutú̱vijinuva:
―¿Mits jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit,
je̱ Kunuuꞌkx Nteꞌyam je̱ yꞌOnu̱k?

62Vanꞌit tseꞌe je̱ Jesús yꞌatsaa̱j̱v:
―Jeꞌ̱e̱ xa aṯseꞌe, aṯs, je̱ Jayu Juuꞌ

veꞌe Nu̱paa̱m̱du̱ka Ijtp. Mꞌíxtapts miit-
seꞌe ku aṯseꞌe ntsaa̱ṉat jej̱a je̱ Nteꞌyam
yꞌakaꞌyu̱n paꞌayi, jeꞌ̱e̱ juuꞌ veꞌe nu̱jom
du̱kaꞌ̱mikaj̱xp, xꞌíxtuvapts aṯs miitseꞌe
ku aṯseꞌe jem̱ tsapjo̱o̱tm nkaḏaꞌaku̱t jem̱
vínu̱ts jo̱o̱tm.

63Vanꞌit tseꞌe je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta, jeꞌ̱e̱
tseꞌe je̱ vyit natyuknu̱kaa̱ꞌ̱tsvaatsju,
jeꞌ̱e̱ veꞌe du̱yaknu̱keꞌ̱xnataj̱kip jeṯs
kyo̱ꞌo̱yjaꞌvipeꞌe, jeṯseꞌe vyaajñ:
―¿Tyaj̱xts u̱u̱ꞌmeꞌe njaaꞌktso̱jkumdat

paṉeꞌe du̱ꞌixtu du̱mó̱tudu juuꞌ veꞌe tyoon
kyo̱jts ka ó̱yap? 64Ta̱ xa veꞌe xꞌamo̱tu-
naxta vintso̱ veꞌe je̱ Nteꞌyam du̱vinko̱jt-
spét. ¿Vintso̱seꞌe xpayo̱ꞌo̱yda?
Ax nu̱jomda tseꞌe je̱ o̱o̱ꞌku̱n je̱ Jesús

du̱tuknu̱vaꞌnidi.
65Vanꞌit tseꞌe du̱nu̱tsójidi jeṯseꞌe

du̱vintsoomdi, jeṯseꞌe du̱tsiiꞌkti, jeṯseꞌe
du̱nu̱u̱jmidi:
―Nu̱kó̱tsu̱ts nꞌit paṉeꞌe tu̱mtsiiꞌkju̱.
Vanꞌit tseꞌe je̱ tsaptaḵmutoompataj̱k

vyimpaꞌ̱kxjidi jyap̱aꞌ̱kxjidi.

Ku je̱ Pedro
du̱kanatyukpaj̱kji je̱ Jesús
(Mt. 26.69-75; Lc. 22.56-62;

Jn. 18.15-18, 25-29)
66Ax avaꞌt tso̱ tseꞌe je̱ Pedro vyeꞌna jep̱

taagujkp, jeṯseꞌe toꞌk je̱ jaj̱tspa ñu̱jeꞌ̱yji,
je̱ teeꞌts jeꞌ̱e̱ veꞌe jyaj̱tsjip vyeꞌna juuꞌ veꞌe
du̱nu̱vintsaṉikaj̱xp je̱ teeꞌtaj̱kta, 67 jeṯseꞌe
du̱ꞌix jeṯs jem̱eꞌe je̱ Pedro du̱maa̱ṯxámy
je̱ tsaptaḵmutoompataj̱kta. Ku veꞌe du̱v-
inꞌix, vanꞌit tseꞌe du̱nu̱u̱jmi:
―Mmaa̱ṯvíttpap xa mits yaꞌ̱a̱ veꞌe

tu̱yꞌit ya̱ Jesús, ya̱ nazarétit jayu.
68Vanꞌit tseꞌe je̱ Pedro du̱kanatyuk-

paj̱kji. Jidu̱ꞌu̱m tseꞌe vyaajñ:
―Kaꞌa xa aṯs yaꞌ̱a̱ veꞌe nꞌixa, ni kaꞌats

aṯseꞌe nnu̱java paṉ ti mitseꞌe mkaj̱tsp.
Vanꞌit tseꞌe je̱ Pedro ñu̱jkx joma

veꞌe je̱ zaguán, jeṯseꞌe je̱ naꞌatseev
yꞌayaaxy. 69Vanꞌit tseꞌe je̱ jaj̱tspa je̱ Pe-
dro du̱ꞌíxnuva jeṯseꞌe du̱nu̱u̱jmi je̱ jáyuda
juuꞌ veꞌe jep̱ veꞌnidup:
―Jeꞌ̱e̱ xa yaꞌ̱a̱ veꞌe nu̱toꞌk juuꞌ veꞌe xi

Jesús du̱maa̱ṯvíttp tu̱yꞌit.
70Vanꞌit tseꞌe je̱ Pedro je̱ Jesús

du̱kanatyukpaj̱kjinuva. Jeṯseꞌe vee̱ꞌ̱n je̱
it ñajxy jeṯseꞌe jeꞌ̱e̱ juuꞌ veꞌe jep̱ ténidup,
jeꞌ̱e̱ tseꞌe du̱nu̱u̱jmiko̱jtinuva je̱ Pedro:
―Tyú̱vam xa veꞌe jeṯs yaꞌ̱a̱ jyáyuva

mitseꞌe ku̱x galiléait jayu mitseꞌe, nay
veꞌem tseꞌe je̱ mko̱jtsu̱n.

71Vanꞌit tseꞌe je̱ Pedro yꞌatsaa̱j̱v:
―Yꞌixp xa veꞌe je̱ Nteꞌyam jeṯs kaꞌa aṯ-

seꞌe ntaaya. Ñu̱jaꞌvinupts jeꞌ̱e̱ veꞌe jeṯs
ko̱ꞌo̱y nu̱ko̱tsa aṯseꞌe ntaannit paṉ kaꞌa
aṯseꞌe tyu̱va juuꞌ nkaṯs. Kaꞌa xa aṯs yaꞌ̱a̱
veꞌe xi jayu nꞌixa juuꞌ miitseꞌe mtijtup.

72Vanꞌit tseꞌe mumej̱tsk nax je̱
naꞌatseev yꞌayaaxy. Vanꞌit tseꞌe je̱
Pedro du̱jaaꞌmyejts vintso̱ veꞌe je̱ Jesús
ñaꞌ̱mu̱xji ku veꞌe vyaajñ: “Kaꞌanum
tseꞌe je̱ naꞌatseev yꞌayaꞌaxy vyeꞌ̱nat
mej̱tsk nax, mutoojk náxipts aṯs mitseꞌe
xkanatyukpu̱kju̱ vyeꞌ̱nat.” Ax jeꞌ̱e̱ tseꞌe
je̱ Pedro vyinmaay jeṯseꞌe yaaxy.

Ku je̱ Jesús je̱ Pilato du̱vinteni
(Mt. 27.1-2, 11-14;

Lc. 23.1-5; Jn. 18.28-38)

15 Ax tun jap̱yji tseꞌe je̱ teeꞌtaj̱k je̱
vyintsaṉda du̱ko̱jtsmojkti maa̱ṯ je̱

israeejlit je̱ myú̱jit jáyuda jeṯs je̱ tsap-
tu̱jkpit yakꞌixpaj̱kpataj̱kta jeṯs nu̱jom
juuꞌ veꞌe du̱nu̱máj̱idup jep̱ tsaptu̱jkp.
Vanꞌit tseꞌe je̱ Jesús tsum du̱yaknaj̱kxti
jeṯseꞌe jem̱ je̱ Pilato kyaꞌ̱m du̱paa̱m̱di.
2Vanꞌit tseꞌe je̱ Pilato du̱ꞌamo̱tutu̱vi je̱
Jesús:
―¿Mitseꞌe je̱ Israeejlit Jayu

Yakkutojkpa?
Vanꞌit tseꞌe yꞌatsaa̱j̱v:
―Jeꞌ̱e̱ xa aṯseꞌe, veꞌem ax joꞌn tu̱xkaṯs.
3Vanꞌit tseꞌe je̱ teeꞌtaj̱k je̱ vyintsáṉ

ñu̱xaꞌ̱ai̱jidi jeṯseꞌe ñu̱vampej̱tjidi may
viijn. 4Vanꞌit tseꞌe je̱ Pilato je̱ Jesús
du̱ꞌamo̱tutú̱vinuva:
―¿Ni vinxu̱pa veꞌe mkahꞌatsav̱? Ixu̱

vinxu̱pji ti jaty myaktuknu̱xaꞌ̱aa̱.
5Ax kaꞌa tseꞌe je̱ Jesús jyaaꞌkꞌatsaa̱j̱v,

jeꞌ̱e̱ kaj̱x tseꞌe je̱ Pilato atu̱va ato̱ki
tyaanni.

Ku je̱ Jesús je̱ yꞌo̱o̱ꞌku̱n kyutujk
(Mt. 27.15-31; Lc. 23.13-25;

Jn. 18.38-19.16)
6Ax vimpaascua xaa̱j̱ tseꞌe je̱ Pilato du̱-

masaꞌ̱aḵ yꞌijt toꞌk je̱ poxu̱ntaḵjayu, jya-
paṉa paṉ paṉeꞌe je̱ jayu yꞌamó̱tudup.
7 Jep̱ tseꞌe vyeꞌna poxu̱ntu̱jkp toꞌk je̱
jayu juuꞌ veꞌe Barrabás du̱xaa̱j̱ maa̱ṯ
je̱ myujatyooꞌda, jeꞌ̱e̱ kaj̱x ku veꞌe je̱
jayu du̱yakꞌo̱o̱ꞌkti ku veꞌe du̱nu̱pojtu̱kti
je̱ yakkutojkpa. 8Vanꞌit tseꞌe je̱ nu̱may
jayu je̱ Pilato du̱nu̱jeꞌ̱ydi jeṯseꞌe du̱ꞌamó̱-
tudi jeṯseꞌe du̱tónu̱t juuꞌ veꞌe tyuump
vinjoojnt. 9Vanꞌit tseꞌe je̱ Pilato je̱ nu̱-
may jayu du̱ꞌamo̱tutu̱vi:
―¿Mtso̱jktupeꞌe jeṯs aṯs miitseꞌe

nmaso̱o̱kjadat ya̱ Israeejlit Jayu
Yakkutojkpa?

10 Jeꞌ̱e̱ kaj̱xts jeꞌ̱e̱ veꞌe veꞌem vyaajñ
ku̱x je̱ Jesuuseꞌe myaso̱ꞌo̱kuvaampy, ñu̱-
jaꞌvip jeꞌ̱e̱ veꞌe jeṯs je̱ ej̱ku̱n kaj̱xeꞌe je̱
teeꞌtaj̱k je̱ vyintsáṉ du̱paa̱m̱di je̱ Jesús
jem̱ jeꞌ̱e̱ kyaꞌ̱m. 11Ax je̱ teeꞌtaj̱k je̱ vy-
intsaṉda tseꞌe du̱ꞌako̱jtsidu je̱ nu̱may
jayu jeṯs ñojkꞌó̱yeꞌe du̱ꞌamó̱tudat jeṯseꞌe
je̱ Barrabás yakmaso̱o̱kjadat. 12Vanꞌit
tseꞌe je̱ Pilato yꞌamo̱tutú̱vijinuva:
―¿Ax vintso̱ tseꞌe xtso̱kta jeṯs aṯseꞌe

ntónu̱t maa̱ṯ jeꞌ̱e̱ juuꞌ veꞌe mtijtup Israee-
jlit Jayu Yakkutojkpa?

13Vanꞌit tseꞌe yꞌaaꞌmitaakti:
―¡Yakcruuzpéṯu̱!
14Vanꞌit tseꞌe je̱ Pilato je̱ nu̱may jayu

du̱nu̱u̱jmi:
―¿Tyaj̱xseꞌe? ¿Ti ka ó̱yap yaꞌ̱a̱ veꞌe

tu̱du̱tún?
Vanꞌit tseꞌe je̱ nu̱may jayu

tyunjaaꞌkꞌaaꞌmitaaktinuva:
―¡Yakcruuzpéṯu̱!
15Ku̱x tseꞌe je̱ Pilato o̱y ñaajktanu-

vaꞌañju̱ maa̱ṯ je̱ nu̱may jayu, jeꞌ̱e̱ kaj̱x
tseꞌe je̱ Barrabás du̱masaa̱ḵ. Vanꞌit
tseꞌe je̱ Jesús du̱yakjavyo̱jpji maa̱ṯ
je̱ po̱ꞌo̱ vo̱jpu̱n je̱ pojxu̱n jap̱tsum,
jeṯseꞌe je̱ jyayu du̱tukkaṯaj̱ki jeṯseꞌe
du̱yakcruuzpéṯtat.

16Vanꞌit tseꞌe je̱ tojpataj̱k je̱ Jesús
du̱yaknaj̱kxti jej̱a jadoꞌk tu̱jk joma veꞌe
ñamyáyjada, jeṯseꞌe du̱yaxmojkkaj̱xti
je̱ tojpataj̱k juuꞌ jatyeꞌe jem̱ veꞌnidu.
17Vanꞌit tseꞌe je̱ tsoꞌojmk vit du̱tukxo̱jxti
je̱ Jesús, jeṯseꞌe toꞌk je̱ ápit taꞌaky
du̱paa̱m̱di je̱ corona joꞌn, jeṯseꞌe
du̱tukxaḵjee̱j̱nu̱kti jem̱ je̱ Jesús
kyuvajkm. Veꞌem tseꞌe du̱jatijti jeṯs
vyintsaꞌ̱kidupeꞌe je̱ yakkutojkpa.
18Vanꞌit tseꞌe jidu̱ꞌu̱m du̱ko̱jtspo̱o̱ꞌkxti:
―¡Yakmaj̱a mitseꞌe mꞌijtnit, Israeejlit

Jayu Yakkutojkpa!
19 Jeṯseꞌe du̱tukxaḵjoꞌpu̱kti toꞌk

je̱ kapy jeṯseꞌe du̱nu̱tsójidi, jeṯseꞌe
du̱vinko̱xkténidi. 20Ax ku tseꞌe
du̱nu̱xikkaj̱xti du̱tukxikkaj̱xti, vanꞌit
tseꞌe du̱paj̱kjidini je̱ tsoꞌojmk vit jeṯseꞌe

du̱tukxo̱jxtini je̱ vyítam. Vanꞌit tseꞌe
du̱yaknaj̱kxti cruuzpej̱tpa.

Ku je̱ Jesús cryuuzpejt
(Mt. 27.32-44;

Lc. 23.26-43; Jn. 19.17-27)
21 Jej̱a tseꞌe tooꞌ aajy vyeꞌ̱nada, vanꞌit

tseꞌe toꞌk je̱ jayu jem̱ ñajxy, jem̱eꞌe kam
jo̱o̱tm chaa̱ꞌ̱n, Simón jeꞌ̱e̱ veꞌe xyaa̱j̱,
ciréneit jayu, je̱ Alejandro jeṯs je̱ Rufo
je̱ tyeeꞌ. Jeꞌ̱e̱ tseꞌe yꞌakee̱ꞌ̱yidu jeṯseꞌe du̱-
pakaa̱j̱yjat je̱ Jesús je̱ cryuuz.

22Vanꞌit tseꞌe je̱ Jesús du̱yaknaj̱kxti
joma veꞌe je̱ it du̱xaa̱j̱a Gólgota.
(Jidu̱ꞌu̱mts jeꞌ̱e̱ veꞌe kyaṯsap̱ítsum je̱
Gólgota, Kuxútum.) 23Vanꞌit tseꞌe
du̱mo̱o̱ydi je̱ tsaaydum paꞌajk naa̱j̱
juuꞌ veꞌe je̱ tso̱o̱jy du̱maa̱ṯ jeṯseꞌe
du̱kamaḵkjávat je̱ tsaachtoꞌnu̱n; ax kaꞌa
tseꞌe je̱ Jesús du̱ꞌuuk. 24Táv̱ani tseꞌe
du̱yakcruuzpéṯta vyeꞌna, vanꞌit tseꞌe je̱
tojpataj̱k du̱yakvaꞌkxti je̱ Jesús je̱ vyit;
ñu̱kooꞌyidupeꞌe jeṯseꞌe du̱ꞌíxtat paṉ juuꞌ
veꞌe tukkaḏaꞌakjadap nu̱toꞌk jaty.

25Taaxtojtu̱k yaaxp tseꞌe vyeꞌna ku
veꞌe je̱ Jesús du̱yakcruuzpej̱tti. 26Vanꞌit
tseꞌe du̱paa̱m̱di toꞌk je̱ jatyán juuꞌ veꞌe
du̱ꞌavaꞌnip paṉ ti veꞌe kyuvejtp. Jidu̱ꞌu̱m
tseꞌe je̱ jatyán vyaꞌañ: “Yaꞌ̱a̱ xa veꞌe je̱
Israeejlit Jayu Yakkutojkpa.” 27Yakcru-
uzpej̱ttuva tseꞌe jeꞌ̱e̱ maa̱ṯ nu̱mej̱tsk je̱
mee̱ꞌ̱tspa, toꞌk jej̱a yꞌakaꞌyu̱n paꞌayi jeṯs
jadoꞌk jej̱a yꞌanajap̱aꞌayi. 28Vanꞌit tseꞌe
tyoojnji je̱ Kunuuꞌkx Jatyán juuꞌ veꞌe
vaamp: “Veꞌemeꞌe yakpu̱u̱jm ax joꞌn je̱
maj̱a̱ to̱kin ku̱du̱tuujn.” Jidu̱ꞌu̱m tseꞌe
vyaꞌañ.

29 Jeṯs paṉ paṉ jatyeꞌe najxtu, jeꞌ̱e̱ tseꞌe
je̱ Jesús du̱vinko̱jtspej̱ttup jeṯseꞌe je̱ kyu-
vajk du̱vivu̱yo̱ꞌo̱yda, jeṯseꞌe du̱nu̱u̱jmidi:
―¿Ka mítsapeꞌe mtunvaan jeṯs

myakkutó̱kiyupeꞌe je̱ Nteꞌyam je̱ myaj̱a̱
tsaptaj̱k jeṯseꞌe toojk xaa̱j̱ xpaa̱m̱nuvat?
30Naajktso̱ꞌo̱kju̱ts nꞌit jeṯs vánu̱ku̱ jem̱
cruz kaj̱xm.

31Nu̱xiikju̱duva tukxiikju̱duva tseꞌe je̱
teeꞌtaj̱k je̱ vyintsaṉda maa̱ṯ je̱ tsap-
tu̱jkpit yakꞌixpaj̱kpataj̱k. Jidu̱ꞌu̱m tseꞌe
ñavyaajnjidi:
―Yaktso̱o̱k xa yaꞌ̱a̱ veꞌe je̱ viijnk

jayu; kaꞌa tseꞌe yꞌo̱ꞌyixju̱ jeṯseꞌe viinm
ñaajktso̱ꞌo̱kju̱t. 32Yaꞌ̱a̱ juuꞌ veꞌe naty-
ijjup Cristo, je̱ Israeejlit Jayu Yakku-
tojkpa, vaꞌan yaꞌ̱a̱ du̱naajkváñu̱kju̱ jem̱
cruz kaj̱xm jeṯs aa̱ṯseꞌe nꞌíxu̱t, vanꞌitts
aa̱ṯseꞌe njaanchjávat ―jidu̱ꞌu̱m tseꞌe
ñavyaajnjidi.
Jeꞌ̱e̱ paat tseꞌe vinko̱jtspej̱tju̱duva juuꞌ

veꞌe je̱ Jesús myaa̱ṯcruuzpej̱ttu.
Ku je̱ Jesús yꞌo̱o̱ꞌkni

(Mt. 27.45-56;
Lc. 23.44-49; Jn. 19.28-30)

33Ku veꞌe kujk xaa̱j̱ du̱paaty, vanꞌit
tseꞌe nu̱jom je̱ it je̱ naax kyo̱o̱ꞌtsi. Toojk
yaaxp paat tseꞌe yꞌijt ko̱o̱ꞌts. 34Toojk
yaaxp tseꞌe vyeꞌna jeṯseꞌe maḵk je̱ Jesús
kyaj̱ts. Jidu̱ꞌu̱m tseꞌe vyaajñ:
―Eloi, Eloi, ¿lama sabactani? (Ax

jidu̱ꞌu̱mts yaꞌ̱a̱ veꞌe kyaṯsap̱ítsum, aṯs je̱
nNteꞌyam, aṯs je̱ nNteꞌyam, ¿tyaj̱xts aṯs
mitseꞌe xmasaꞌ̱aḵ?)

35 Jem̱ tseꞌe vyeꞌ̱nada juuꞌ veꞌe
du̱ꞌamo̱tunajxtu, jeꞌ̱e̱ tseꞌe vaandu:
―Mó̱tuda, je̱ Elíastam xa veꞌe yaaxjip.
36Vanꞌit tseꞌe nu̱toꞌk ñuujm jeṯseꞌe

o̱jts toꞌk je̱ tuknaꞌ̱oktaa̱ṯsu̱n du̱yakxaa̱ꞌ̱k
maa̱ṯ je̱ tsaaydum paꞌajk naꞌ̱o̱o̱k, jeṯ-
seꞌe du̱pu̱u̱jm jem̱ kapy jaj̱m, jeṯseꞌe du̱-
tukꞌatiji jeṯseꞌe je̱ Jesús du̱vinxooꞌtsu̱t.
Jidu̱ꞌu̱m tseꞌe vyaajñ:
―Vaꞌan du̱ꞌíxumda paṉ miimpeꞌe je̱

Elías yakváñu̱kju̱.
37Vanꞌit tseꞌe je̱ Jesús maḵk kyaj̱ts jeṯ-

seꞌe je̱ jyaꞌvin tyukvaatsji. 38 Je̱ ataṯyok
juuꞌ veꞌe jep̱ maj̱a̱ tsaptu̱jkp tukꞌataṯyuk
je̱ it juuꞌ veꞌe je̱ kunooꞌkxu̱n munu̱y-
ojk du̱maa̱ṯ, viinm tseꞌe kyaa̱ꞌ̱tsvaꞌkxy
kaḵojk, ayojk avaꞌt. 39Ax jem̱ tseꞌe je̱
Jesús vyinténaja vyeꞌna toꞌk je̱ tojpa
juuꞌ veꞌe du̱nu̱vintsáṉip nu̱mó̱kupx je̱ to-

jpataj̱k. Ku veꞌe je̱ tojpataj̱k je̱ vyintsáṉ
du̱ꞌix vintso̱ veꞌe je̱ Jesús maḵk kyaj̱ts jeṯ-
seꞌe yꞌaa̱ꞌ̱k, vanꞌit tseꞌe vyaajñ:
―Tyú̱vamdam xa veꞌe jeṯs je̱ Nteꞌyam

yaꞌ̱a̱ veꞌe je̱ yꞌOnu̱k tu̱yꞌit.
40Ax jem̱ tseꞌe vyeꞌniduva je̱ taꞌ̱ax̱-

taj̱k juuꞌ veꞌe jékum jaty taandu jeṯ-
seꞌe du̱ꞌixti juuꞌ veꞌe toojnju ko̱jtsju. Jem̱
tseꞌe je̱ María Magdalena jeṯs je̱ Salomé,
jem̱pa tseꞌe je̱ María juuꞌ veꞌe je̱ mootsk
Santiago jeṯs je̱ José je̱ tyaak. 41Ax yaꞌ̱a̱
tseꞌe du̱panaj̱kxtu je̱ Jesús ku veꞌe jem̱
Galilea vyeꞌna jeṯseꞌe je̱ putaj̱kin du̱-
mo̱o̱ydi. Jeꞌ̱e̱ maa̱ṯ tseꞌe nu̱may je̱ taꞌ̱ax̱-
taj̱k juuꞌ veꞌe je̱ Jesús du̱maa̱ṯvimpej̱ttu
jem̱ jerusaleenit kyajpu̱n kaj̱xm.

Ku je̱ Jesús ñaxtaj̱ki
(Mt. 27.57-61;

Lc. 23.50-56; Jn. 19.38-42)
42Tánani tseꞌe je̱ it vyeꞌna ku veꞌe

je̱ po̱o̱ꞌkxtku̱n xaa̱j̱ du̱ꞌapaa̱j̱mtkidini,
43 vanꞌit tseꞌe je̱ José je̱ jyo̱o̱t je̱ jyaꞌvin
du̱maḵkpu̱u̱jm jeṯseꞌe o̱jts du̱ꞌix je̱ Pi-
lato jeṯseꞌe du̱ꞌamo̱tu je̱ Jesús je̱ ñiꞌkx
je̱ kyo̱pk. Arimatéait jayu jeꞌ̱e̱ veꞌe yꞌijt
je̱ José, vintsaꞌ̱kijidup jeꞌ̱e̱ veꞌe yꞌijt je̱
jayu juuꞌ veꞌe du̱nu̱máj̱iduvap jep̱ tsap-
tu̱jkp, jeꞌ̱e̱ tseꞌe du̱ꞌaꞌixpa ku veꞌe je̱ jayu
yꞌijttinit jem̱ je̱ Nteꞌyam yꞌam kyaꞌ̱m.
44Atu̱va ato̱ki tseꞌe je̱ Pilato du̱tuk-
taajñ ku veꞌe du̱mo̱tu jeṯs ta̱ veꞌe je̱
Jesús yꞌaa̱ꞌ̱k. Vanꞌit tseꞌe du̱yaaxji je̱ to-
jpa juuꞌ veꞌe du̱nu̱vintsáṉip nu̱mó̱kupx
je̱ tojpataj̱k jeṯseꞌe du̱ꞌamo̱tutu̱vi paṉ
veꞌemameꞌe. 45Ku veꞌe du̱vaajnji, vanꞌit
tseꞌe je̱ Pilato du̱yakjajty jeṯseꞌe je̱ José
du̱yaktso̱o̱ꞌnnit je̱ Jesús je̱ ñiꞌkx je̱ ky-
o̱pk. 46Vanꞌit tseꞌe je̱ José du̱joojy toꞌk
je̱ maj̱a̱ vit, jeṯseꞌe du̱yakvajntkni jem̱
cruz kaj̱xm je̱ Jesús je̱ ñiꞌkx je̱ kyo̱pk.
Vanꞌit tseꞌe du̱tukvimpittni je̱ vit, jeṯ-
seꞌe du̱pu̱u̱jm jep̱ jótup juuꞌ veꞌe pú̱-
mani veꞌnip jep̱ tsajaa̱ṯp. Vanꞌit tseꞌe
toꞌk je̱ tsaaj juuꞌ veꞌe vaꞌajts maj̱, jeꞌ̱e̱
tseꞌe tyukꞌakaa̱y̱nu je̱ jot aak. 47Yꞌixtu

tseꞌe joma veꞌe je̱ Jesús je̱ ñiꞌkx je̱ ky-
o̱pk yakpu̱u̱jm je̱ María Magdalena jeṯs
je̱ María juuꞌ veꞌe je̱ José je̱ tyaak.

Ku je̱ Jesús jyoojntykpaj̱knuva
(Mt. 28.1-10; Lc. 24.1-12; Jn. 20.1-10)

16 Ax ku tseꞌe je̱ po̱o̱ꞌkxtku̱n xaa̱j̱ ña-
jxy, vanꞌit tseꞌe je̱ paꞌajk xooꞌkpa

du̱jooydi je̱ María Magdalena, je̱ Salomé,
jeṯs je̱ María juuꞌ veꞌe je̱ Santiago je̱
tyaak. Jeꞌ̱e̱ tseꞌe jyooydu jeṯseꞌe naj̱kx
du̱paa̱j̱mjada je̱ Jesús je̱ ñiꞌkx je̱ kyo̱pk.
2Domingo tseꞌe vyeꞌna, mutoꞌk xaa̱j̱ je̱
semana, vanꞌit tseꞌe jyeꞌ̱ydi jap̱yji joma
veꞌe je̱ jot, táv̱ani veꞌe je̱ xaa̱j̱ pyítsum
vyeꞌna, 3 jeṯseꞌe ñavyaajnjidi:
―¿Paṉts vineꞌe du̱yakkeꞌ̱eḵup je̱ tsaaj

juuꞌ veꞌe je̱ jot yꞌakaa̱j̱yjup?
4Ax ku tseꞌe yꞌíxu̱kti, vanꞌit tseꞌe

du̱ꞌixti jeṯs yakkeꞌekani veꞌe je̱ tsaaj juuꞌ
veꞌe vaꞌajts maj̱. 5Ku veꞌe tyaj̱kidi jep̱
jótup, vanꞌit tseꞌe jep̱ du̱ꞌixti toꞌk je̱ án-
geles chu̱u̱na jej̱a akaꞌyu̱n paꞌayi, po̱o̱ꞌp
xax̱, yaṉ vítax. Jeṯseꞌe chaꞌ̱kidi. 6Ax
vanꞌit tseꞌe je̱ ángeles ñaꞌ̱mu̱xjidi:
―Kadi mtsaꞌ̱ag̱ada. Je̱ Jesús xa miit-

seꞌe mꞌíxtidup, je̱ nazarétit jayu juuꞌ veꞌe
cruuzpej̱t. Ta̱ tseꞌe jyoojntykpaj̱knuva,
kaꞌa xa jeꞌ̱e̱ veꞌe yaja paṉ. Ixta je̱
it joma veꞌe yakpu̱u̱jm. 7Ax naj̱kxu̱ts
xnaa̱j̱mada je̱ Pedro jeṯs je̱ viijnk ixpaj̱k-
pataj̱k: “Naj̱kxup xa veꞌe je̱ Jesús jem̱
Galilea; u̱xꞌo̱o̱kts miitseꞌe jem̱ mjeꞌ̱yadat.
Jem̱ tseꞌe xꞌíxtat ax joꞌn myaknu̱u̱jmidi”
―jidu̱ꞌu̱m tseꞌe je̱ ángeles vyaajñ.

8Ax jatyji tseꞌe je̱ taꞌ̱ax̱taj̱k pyítsumdi
jeṯseꞌe noomp cho̱o̱ꞌndi joma veꞌe je̱
jot, ku̱x tsaꞌ̱kidupeꞌe jeṯseꞌe atu̱va ato̱ki
tyaandi. Ax kaꞌa tseꞌe du̱paṉvaajnjidi
ku̱x tsaꞌ̱kidu veꞌe.
Ku je̱ Jesús ñaajknu̱keꞌ̱xnataj̱kiji jej̱a

je̱ María Magdalena vyinkujk
(Jn. 20.11-18)

9Mutoꞌk xaa̱j̱ tseꞌe je̱ semana vyeꞌna,
jeṯseꞌe je̱ Jesús jyoojntykpaj̱knuva jap̱yji,

jeṯseꞌe mutooꞌvaj̱kp yakꞌixji je̱ María
Magdalena, juuꞌ veꞌe yakpítsumu̱xjinu
nu̱vuxtojtu̱k je̱ ko̱ꞌo̱yjáyuvap jem̱ jyaꞌvin
kaj̱xm. 10Vanꞌit tseꞌe je̱ taꞌ̱ax̱taj̱k ñu̱jkx
jeṯseꞌe du̱tuknu̱jaꞌvidi paṉ paṉ jatyeꞌe
je̱ Jesús myaa̱ṯvíttu, paṉeꞌe veꞌnidup
yaaxtup tsaachvinmaaydup. 11Ku veꞌe
du̱mó̱tudi jeṯs ta̱ veꞌe jyoojntykpaj̱knuva
je̱ Jesús jeṯs táv̱ani veꞌe je̱ María yꞌíxjin-
uva, kaꞌa tseꞌe du̱jaanchjaꞌvidi.
Ku je̱ Jesús ñaajknu̱keꞌ̱xnataj̱kiji jej̱a
nu̱mej̱tsk je̱ yꞌixpaj̱kpa vyinkujkta

(Lc. 24.13-35)
12 U̱xꞌo̱o̱k tseꞌe je̱ Jesús ñaajknu̱keꞌ̱x-

nataj̱kijinuva, ka veꞌemapeꞌe je̱ ñiꞌkx je̱
kyo̱pk yꞌíxuva ax joꞌn yꞌíxuva yꞌijt ku
veꞌe ñaajknu̱keꞌ̱xnataj̱kiji jej̱a je̱ María
Magdalena vyinkujk. Jeꞌ̱e̱ tseꞌe íxju̱du
jej̱a tooꞌ aajy nu̱mej̱tsk je̱ jayu juuꞌ veꞌe
tso̱o̱ꞌndu jem̱ Jerusalén. 13Vanꞌit tseꞌe
vyimpijtti jeṯseꞌe du̱vaajnjidi je̱ jáyuda
juuꞌ veꞌe je̱ Jesús myaa̱ṯvíttu. Ax ni jeꞌ̱e̱
tseꞌe kyayakjaanchjaꞌvidi.

Juuꞌ veꞌe je̱ Jesús tyukpavaan
je̱ kyukaṯsivataj̱k

(Mt. 28.16-20;
Lc. 24.36-49; Jn. 20.19-23)

14Ax tun u̱xꞌo̱o̱kani tseꞌe yakꞌíxjid-
inuva je̱ ñu̱maktoꞌk ixpaj̱kpataj̱k,
kaaydup tseꞌe vyeꞌ̱nada. Vanꞌit tseꞌe
yaktuknu̱u̱jmidi ku̱xeꞌe du̱kajaanchjaꞌ-
vidi je̱ jayu juuꞌ veꞌe du̱ꞌixtu jeṯs táv̱ani
jeꞌ̱e̱ veꞌe jyoojntykpaj̱knuva, maḵkeꞌe
je̱ kyuvajk du̱paa̱m̱di. 15Vanꞌit tseꞌe je̱
Jesús je̱ yꞌixpaj̱kpataj̱k du̱nu̱u̱jmidi:
―Naj̱kxta vinxu̱p toꞌk it toꞌk naxviijn

jeṯs vaajnjada je̱ jayu anañu̱joma je̱ o̱y
kaṯs je̱ o̱y ayook. 16Paṉ paṉ tseꞌe du̱-
jaanchjaꞌvip je̱ o̱y kaṯs je̱ o̱y ayook jeṯ-
seꞌe ñap̱et, xaꞌ̱ma kaj̱xts jeꞌ̱e̱ veꞌe jyoo-
jntykinit; ax paṉ paṉ tseꞌe du̱kajaanch-
jaꞌvip, xaꞌ̱ma kaj̱xts jeꞌ̱e̱ veꞌe chaachpaat-
nit. 17Ax juuꞌ tseꞌe du̱jaanchjaꞌvidup,
jeꞌ̱e̱ tseꞌe je̱ mú̱jit nu̱jaꞌvin du̱tóndap,

aṯs je̱ nkutojku̱n kaj̱x tseꞌe du̱yakpítsum-
dat je̱ ko̱ꞌo̱yjáyuvap jem̱ je̱ jayu jyaꞌvin
kaj̱xmda, je̱ viijnk aaj je̱ viijnk ayook
tseꞌe kyó̱tstap, 18myátstapts jeꞌ̱e̱ veꞌe je̱
tsaaꞌn, jeṯs paṉ yꞌooktupts jeꞌ̱e̱ veꞌe paṉ
ti veꞌe je̱ jayu tukꞌatso̱ꞌyijidup, kaꞌats
jeꞌ̱e̱ veꞌe vyintso̱tónjadat, tyuknu̱kó̱n-
dapts jeꞌ̱e̱ veꞌe je̱ kyaꞌ̱aj̱ je̱ paꞌam jayu,
jeṯs jeꞌ̱e̱ veꞌe jyo̱tkaḏaaktinit.

Ku je̱ Jesús chajpej̱tni
(Lc. 24.50-53)

19Ku veꞌe je̱ Jesús myuko̱jtskaj̱xjidi,
vanꞌit tseꞌe cho̱o̱ꞌnni yaja naxviijn je̱

Nteꞌyam je̱ kyutojku̱n kaj̱x jeṯseꞌe cha-
jpej̱tni, jeṯseꞌe yꞌaj̱xtkni jej̱a je̱ Nteꞌyam
yꞌakaꞌyu̱n paꞌayi. 20Vanꞌit tseꞌe je̱ yꞌix-
paj̱kpataj̱k cho̱o̱ꞌndi jeṯseꞌe je̱ jayu du̱-
vaajnjada je̱ o̱y kaṯs je̱ o̱y ayook toꞌk
it toꞌk naxviijn, je̱ Maj̱a̱ Vintsáṉ tseꞌe
putaj̱kijidup, yakjayꞌíxju̱dupts jeꞌ̱e̱ veꞌe
je̱ mú̱jit nu̱jaꞌvin jeṯseꞌe je̱ jayu du̱-
tuknu̱jávada jeṯs tyú̱vam jeꞌ̱e̱ veꞌe juuꞌ
veꞌe kyo̱jtstup.

Yaꞌ̱a̱ tseꞌe je̱ O̱y Kaṯs je̱ O̱y
Ayook juuꞌ veꞌe je̱ Lucas jyaay

Jidu̱ꞌu̱m tseꞌe je̱ Lucas
du̱nu̱jaꞌyi je̱ Teófilo

1 Nu̱may tseꞌe je̱ jayu du̱nu̱paa̱j̱mtkidi
jeṯseꞌe du̱jaꞌadat ti veꞌe toojnju ko̱jt-

sju joma veꞌe aa̱ṯs je̱ nꞌit je̱ nnaax. 2 Jeꞌ̱e̱
tseꞌe du̱jaaydu ax joꞌn aa̱ṯseꞌe xtukꞌixti
xtuknu̱jaꞌvidi jeꞌ̱eḏa juuꞌ veꞌe je̱ jayu du̱-
tukꞌíxtup je̱ Nteꞌyam je̱ yꞌayook jeṯseꞌe
du̱ꞌixti du̱mó̱tudi vintso̱ veꞌe tyoojnji ky-
o̱jtsji vanꞌítani ku veꞌe veꞌem tyonꞌuk-
vaajnji kyo̱jtsꞌukvaajnji. 3Ñu̱máj̱iva Teó-
filo, nay veꞌempa aṯs, ta̱ aṯseꞌe nyak-
tu̱v nyaktoodaꞌaky jeṯs aṯseꞌe o̱y nmu̱-
java paṉ vintso̱ veꞌe nu̱jom juuꞌ jaty ty-
oojnji kyo̱jtsji vanꞌítani ku veꞌe je̱ Cristo
kaj̱x cho̱o̱ꞌntkꞌukvaajñ. Nꞌo̱yjaꞌvipts aṯ-
seꞌe jeṯs aṯs mitseꞌe ntuknu̱jaya paṉ
vintso̱ veꞌe toꞌk nax jadoꞌk nax jyajty,
4 veꞌem tseꞌe o̱y xnu̱jávat jeṯs tyú̱vam jeꞌ̱e̱
veꞌe juuꞌ veꞌe myaktukꞌix.

Toꞌk je̱ ángeles du̱ꞌavaꞌni jeṯs
keꞌ̱ex̱upeꞌe je̱ Yaknap̱ej̱tpa Juan
5Ku veꞌe je̱ Herodes yakkutojkp

vyeꞌna jem̱ judéait yꞌit jo̱o̱tm, jem̱
tseꞌe yꞌijt toꞌk je̱ teeꞌ juuꞌ veꞌe du̱xaa̱j̱
Zacarías. Toꞌk je̱ jaḵaꞌ̱a̱ juuꞌ veꞌe Abías
du̱xaa̱j̱, jeꞌ̱e̱ tseꞌe je̱ teeꞌtaj̱kta juuꞌ veꞌe
je̱ Zacarías myaa̱ṯtoon. Je̱ teeꞌ juuꞌ
veꞌe du̱xaa̱j̱a Aarón, jeꞌ̱e̱ tseꞌe je̱ chaan
je̱ kyo̱o̱j ijtpa je̱ Zacarías je̱ ñu̱daꞌ̱ax̱.
Elisabet jeꞌ̱e̱ veꞌe xyaa̱j̱ yꞌijt. 6Tu̱v
tseꞌe je̱ jyáyuvinda je̱ jyoojntykinda
yꞌijt vaꞌan nu̱mej̱tsk jej̱a je̱ Nteꞌyam
vyinkujk, kyutyoondup tseꞌe yꞌijt je̱
Maj̱a̱ Vintsáṉ je̱ pyavaꞌnu̱n, kaꞌa tseꞌe
paṉ ti to̱kin pyaatu̱xjada. 7Ax kaꞌa
tseꞌe paṉ yꞌónu̱kta ku̱x pu̱m jeꞌ̱e̱ veꞌe
jeṯseꞌe je̱ Elisabet je̱ ónu̱k du̱kajayép̱u̱t,
veꞌempa naꞌavani amáj̱ani veꞌeda.

8Ku veꞌe je̱ Abías je̱ jyaḵaꞌ̱a̱ tyukka-̱
daakji jeṯseꞌe je̱ Nteꞌyam du̱mutóndat
du̱mupáḵtat jep̱ maj̱a̱ tsaptu̱jkp, ax joꞌn
du̱tonda yꞌijt je̱ teeꞌtaj̱kta, 9 je̱ Zacarías
tseꞌe tukkaḏaakju jeṯseꞌe tyáḵat jep̱ ma-̱
ja̱ tsaptu̱jkp yakpo̱o̱mjo̱jkpa joma veꞌe
je̱ kunuuꞌkx it. 10Ax namvaatts jeꞌ̱e̱ veꞌe
du̱yakjaḵ je̱ po̱o̱m jeṯseꞌe je̱ nu̱may jayu
chapko̱tsta jep̱ maj̱a̱ tsaptaḵtaagujkp,
11 vanꞌit tseꞌe je̱ Zacarías du̱ꞌixpaaty toꞌk
je̱ Nteꞌyam je̱ yꞌaangeles tyena jej̱a je̱
po̱o̱m jo̱jkpej̱tu̱n yꞌakaꞌyu̱n paꞌayi. 12Ku
tseꞌe je̱ Zacarías du̱ꞌix je̱ ángeles, kaꞌa
tseꞌe du̱ꞌukmutaayvaatni vintso̱ veꞌe jyá-
tu̱kat, o̱o̱y tseꞌe tyuntsaꞌ̱ki. 13Vanꞌit tseꞌe
je̱ ángeles ñaꞌ̱mu̱xji:
―Zacarías, kadi mtsaꞌ̱ag̱a. Mkaṯsꞌamo̱-

tunajxju xa veꞌe je̱ Nteꞌyam, jyayép̱up
tseꞌe je̱ mnu̱daꞌ̱ax̱ Elisabet toꞌk je̱ piꞌk
mix ónu̱k, Juaants jeꞌ̱e̱ veꞌe xtukx-
aa̱j̱at. 14Mjayép̱up tseꞌe je̱ xo̱o̱jntku̱n,
nay veꞌempa tseꞌe nu̱may je̱ jayu o̱o̱y
tyunxo̱o̱ndu̱ktat ku veꞌe kyeꞌ̱ex̱u̱t. 15 Je̱
mꞌónu̱k, ñu̱máj̱apts jeꞌ̱e̱ veꞌe o̱o̱y jej̱a je̱
Nteꞌyam vyinkujk, kaꞌa tseꞌe je̱ tsaaydum
paꞌajk naa̱j̱ du̱ꞌooꞌku̱t, ni kaꞌava tseꞌe je̱
viijnk maḵk naa̱j̱ du̱ꞌooꞌku̱t; jakyeꞌ̱ex̱na
veꞌe vyeꞌ̱nat, vanꞌit tseꞌe je̱ Espíritu Santo
myo̱ꞌo̱ju̱t je̱ maḵkin jeṯs je̱ vinmaꞌyu̱n jeṯ-
seꞌe du̱tónu̱t juuꞌ veꞌe je̱ Nteꞌyam chaj̱kp.
16 Jeꞌ̱e̱ kaj̱x tseꞌe nu̱may je̱ israeejlit
jayu ñapyaa̱j̱mjidinuvat je̱ Maj̱a̱ Vintsáṉ
maa̱ṯ, jeꞌ̱e̱ je̱ Ntyeꞌyamda. 17 Je̱ Juan
tseꞌe je̱ Maj̱a̱ Vintsáṉ du̱vintooꞌváḵap,
jyayép̱upts jeꞌ̱e̱ veꞌe jem̱ jyaꞌvin kaj̱xm
je̱ Espíritu Santo jeṯs je̱ maḵkin ax joꞌn
jeꞌ̱e̱ juuꞌ veꞌe je̱ Elías jyayej̱p, veꞌem tseꞌe
du̱yaknamyujo̱tꞌó̱yajat je̱ teeꞌ je̱ taak
maa̱ṯ je̱ yꞌónu̱kta; jeṯs je̱ jayu juuꞌ veꞌe
kakaṯsu̱vinmó̱tudup, jeꞌ̱e̱ tseꞌe du̱tukvin-
mó̱tudap. Veꞌem tseꞌe je̱ jayu apaa̱m̱-
du̱ka du̱ꞌaꞌíxtinit je̱ Maj̱a̱ Vintsáṉ ku veꞌe
myiinnit.

18Vanꞌit tseꞌe je̱ Zacarías je̱ ángeles
du̱ꞌamo̱tutu̱vi:

―¿Vintso̱s aṯseꞌe nnu̱jávat jeṯs veꞌe-
mameꞌe? Naꞌavani xa aṯs, amáj̱anivats
aṯs je̱ nnu̱daꞌ̱ax̱.

19Vanꞌit tseꞌe je̱ ángeles yꞌatso̱o̱jvji:
―A̱tseꞌe je̱ Gabriel, jem̱ aṯseꞌe je̱

Nteꞌyam vyinkojkm nꞌit, jeꞌ̱eṯs aṯseꞌe
xkej̱xp jeṯs aṯs mitseꞌe ntuknu̱jávat ya̱
o̱y ayook. 20Ku̱xeꞌe tu̱xkajaanchjáva ax
joꞌn aṯseꞌe nvaꞌañ, oom tseꞌe mtaannit,
kaꞌa veꞌe mꞌukꞌo̱ꞌyixjinit jeṯseꞌe mkó̱t-
su̱t, vanꞌítnumeꞌe mko̱jtsꞌukvaannuvat
ku veꞌe tyónju̱t ax joꞌn aṯseꞌe nkaṯs, ku-
unumeꞌe je̱ mꞌónu̱kta kyeꞌ̱ex̱u̱t.

21 Je̱ nu̱may jayu, jep̱ts jeꞌ̱e̱ veꞌe
du̱ꞌaꞌixta je̱ Zacarías maj̱a̱ tsaptaḵtaagu-
jkp, jeꞌ̱e̱ tseꞌe kyanu̱jaꞌvidup paṉ tyaj̱x-
eꞌe tyana jep̱ maj̱a̱ tsaptu̱jkp. 22Ku veꞌe
je̱ Zacarías pyítsum, kaꞌa tseꞌe yꞌukꞌo̱ꞌy-
ixjini jeṯseꞌe kyó̱tsu̱t, ko̱o̱jyji veꞌe je̱ yꞌaaj
je̱ kyaꞌ̱aj̱ du̱yakyo̱ꞌy ku̱x oomeꞌe tu̱tyáñ.
Vanꞌit tseꞌe je̱ nu̱jaꞌvin du̱paj̱kti je̱ nu̱may
jayu jeṯs jep̱eꞌe ti veꞌe tu̱yakꞌixju̱.

23Ku veꞌe du̱yakpuuk vinxu̱p xaa̱j̱
veꞌe je̱ Nteꞌyam du̱mutuujn du̱mupu̱jk
jep̱ maj̱a̱ tsaptu̱jkp, naj̱kxnu tseꞌe jem̱
tyaḵꞌam. 24Vanꞌit tseꞌe je̱ ñu̱daꞌ̱ax̱
Elisabet tyaajñ kanu̱vaꞌajtsap. Kaꞌa
tseꞌe yꞌukpítsumni, mugo̱o̱xk po̱ꞌo̱ veꞌe
tyunꞌijt jep̱ tu̱jkpji. 25 Jeṯseꞌe vyaajñ:
―Je̱ Maj̱a̱ Vintsaṉts aṯseꞌe je̱ maj̱a̱

maaꞌyu̱n tu̱xtuujnja jeṯs aṯseꞌe je̱ jayu
xko̱o̱ꞌkviijnkꞌíxtinit.

Toꞌk je̱ ángeles du̱vaajnji je̱
María jeṯs keꞌ̱ex̱upeꞌe je̱ Jesús

26Tojtu̱k po̱ꞌo̱ veꞌe je̱ Elisabet je̱
yꞌónu̱k du̱tsam̱ꞌit vyeꞌna, vanꞌit tseꞌe je̱
Nteꞌyam du̱kejx toꞌk je̱ yꞌaangeles juuꞌ
veꞌe Gabriel du̱xaa̱j̱; jem̱ Nazaret tseꞌe
du̱kejx, toꞌk je̱ kajpu̱n juuꞌ veꞌe jem̱
galiléait yꞌit jo̱o̱tm, 27 jeṯseꞌe o̱jts du̱ꞌix
toꞌk je̱ kiixu̱taꞌ̱ax̱ juuꞌ veꞌe María du̱x-
aa̱j̱, yaaꞌvyaj̱knuts jeꞌ̱e̱ veꞌe, Joseejts jeꞌ̱e̱
veꞌe xyaa̱j̱ je̱ ñu̱yaaꞌy, je̱ David je̱ chaan
je̱ kyo̱o̱j. 28 Je̱ aangeleseꞌetaj̱ki joma veꞌe
je̱ María jeṯseꞌe du̱nu̱u̱jmi:

―Dios meep María, o̱o̱y xa veꞌe je̱
Nteꞌyam mtuntsaḵju̱, mits maa̱ṯts jeꞌ̱e̱
veꞌe yꞌit. Mits tseꞌe toꞌk tu̱mtoꞌnu̱xju̱ je̱
maaꞌyu̱n nu̱yojk jeṯs kaꞌa veꞌe je̱ viijnk
taꞌ̱ax̱taj̱kta.

29Ax ku tseꞌe du̱ꞌamo̱tunajxy vintso̱
veꞌe je̱ ángeles ñaꞌ̱mu̱xji, atu̱va ato̱ki
tseꞌe du̱tuktaajñ jeṯseꞌe o̱jts du̱tunvin-
may paṉ tyaj̱xeꞌe veꞌem myukaṯsju̱.
30Vanꞌit tseꞌe je̱ ángeles ñaꞌ̱mu̱xji:
―María, kadi mtsaꞌ̱ag̱a. Ta̱ veꞌe je̱

Nteꞌyam je̱ maaꞌyu̱n mtoꞌnu̱xju̱, 31 ónu̱k
maa̱ṯeꞌe mtánu̱t jeṯseꞌe toꞌk je̱ piꞌk mix
xyakkeꞌ̱ex̱u̱t, Jesús tseꞌe mtukxaa̱j̱ap.
32Ñu̱máj̱apts jeꞌ̱e̱ veꞌe o̱o̱y, yakkó̱tsupts
jeꞌ̱e̱ veꞌe jeṯs je̱ Nteꞌyam je̱ yꞌOnu̱k jeꞌ̱e̱
veꞌe. Veꞌem ax joꞌn je̱ Nteꞌyam, je̱ Ma-̱
ja̱ Vintsáṉ, ju̱jpani du̱pu̱u̱jm je̱ David jeṯ-
seꞌe du̱yakkutojkjat je̱ Nteꞌyam je̱ jyayu,
33nay veꞌempa tseꞌe je̱ Nteꞌyam je̱ piꞌk
mix du̱pám̱u̱t jeṯseꞌe du̱yakkutojkjat je̱
Nteꞌyam je̱ jyayu. Xaꞌ̱ma kaj̱xts jeꞌ̱e̱ veꞌe
du̱yakkutojkjinit je̱ israeejlit jayu, ni je̱
vinꞌita veꞌe je̱ kyutojku̱n kyakukáx̱at.

34Vanꞌit tseꞌe je̱ María du̱ꞌamo̱tutu̱vi je̱
ángeles:
―Kaꞌa xa aṯseꞌe paṉ nyaaꞌtyaj̱k.

¿Vintso̱s jeꞌ̱e̱ veꞌe veꞌem tyónju̱t?
35Vanꞌit tseꞌe je̱ ángeles yꞌatso̱o̱jvji:
―Je̱ Espíritu Santo xa veꞌe mnu̱ka-̱

daꞌakjup jeṯseꞌe je̱ Nteꞌyam je̱ myaḵkin
mtuknu̱jooꞌxju̱t ax joꞌn je̱ vínu̱ts. Paaty
tseꞌe je̱ piꞌk mix juuꞌ veꞌe myakkeꞌ̱ex̱up,
vaꞌajts jo̱o̱tts jeꞌ̱e̱ veꞌe, yakkó̱tsupts jeꞌ̱e̱
veꞌe jeṯs jeꞌ̱e̱ jeꞌ̱e̱ veꞌe je̱ Nteꞌyam
je̱ yꞌOnu̱k. 36 Je̱ mmugoꞌok Elisabet,
jyahꞌamáj̱anam jeꞌ̱e̱ veꞌe, tojtu̱k po̱ꞌo̱ani
tseꞌe kanu̱vaꞌajtsap yꞌit, jeꞌ̱e̱ juuꞌ veꞌe
yaktijp jeṯs pu̱m jeꞌ̱e̱ veꞌe jeṯseꞌe je̱ ónu̱k
du̱kajayép̱u̱t. 37Kaꞌa xa veꞌe tii ti veꞌe je̱
Nteꞌyam nu̱nkaꞌo̱ꞌyixjup.

38Vanꞌit tseꞌe je̱ María vyaajñ:
―U̱xyats aṯseꞌe. Napyaa̱j̱mjup aṯseꞌe

jem̱ je̱ Nteꞌyam yꞌam kyaꞌ̱m. Vaꞌan
du̱tunju̱ veꞌem ax joꞌn aṯs mitseꞌe
tu̱xnu̱u̱jma.

Ku tseꞌe veꞌem yaknu̱u̱jmi je̱ ángeles,
jeṯseꞌe ñaj̱kxni.
Ku je̱ María o̱jts du̱kuꞌix je̱ Elisabet
39Kaꞌa tseꞌe tyaꞌni jeṯseꞌe je̱ María

ñu̱jkx joma veꞌe toꞌk je̱ piꞌk kajpu̱n
joma veꞌe o̱o̱y je̱ tonu̱n jem̱ judéait
yꞌit jo̱o̱tm. 40Ku veꞌe jem̱ jyeꞌ̱y, vanꞌit
tseꞌe tyaj̱ki jep̱ je̱ Zacarías tyu̱jkp jeṯseꞌe
du̱ko̱jtspaa̱ꞌ̱kx je̱ Elisabet. 41Ku tseꞌe du̱-
mo̱tu jeṯs je̱ María veꞌe ko̱jtspo̱o̱ꞌkxjup,
jeṯseꞌe je̱ Elisabet je̱ yꞌónu̱k yej̱tsu̱k jem̱
jyo̱o̱tm. Vanꞌit tseꞌe je̱ Elisabet je̱ Es-
píritu Santo myo̱o̱jyji je̱ maḵkin jeṯs je̱
vinmaꞌyu̱n jeṯseꞌe du̱tónu̱t juuꞌ veꞌe je̱
Nteꞌyam chaj̱kp, 42 jeṯseꞌe maḵk vyaajñ:
―Ta̱ xa veꞌe je̱ Nteꞌyam nu̱yojk

mkunuuꞌkxju̱ jeṯs kaꞌa veꞌe je̱ viijnk
taꞌ̱ax̱taj̱kta; veꞌempa je̱ mꞌónu̱k juuꞌ veꞌe
mjayép̱up, ta̱ jeꞌ̱e̱ veꞌe du̱kunooꞌkxpa.
43Nnu̱páṉipts aṯseꞌe jeṯs aṯseꞌe min
xkuꞌix aṯs je̱ nMaj̱a̱ Vintsáṉ je̱ tyaak.
44Tun ko̱o̱jyjits aṯseꞌe tu̱nmo̱tu jeṯseꞌe
mko̱jtspaa̱ꞌ̱kx, je̱ xo̱o̱jntku̱n kaj̱x tseꞌe aṯs
ya̱ nꞌónu̱k tu̱yej̱tsu̱k yam aṯs njo̱o̱tm.
45Xo̱o̱n xa mitseꞌe ku̱xeꞌe tu̱xjaanchjáva
juuꞌ veꞌe myaktuknu̱u̱jmi, ku̱x tónjup
kó̱tsjup jeꞌ̱e̱ veꞌe juuꞌ veꞌe je̱ Nteꞌyam
tu̱du̱kaṯs.

46Vanꞌit tseꞌe je̱ María vyaajñ:
Yakmáj̱ip yakjaanchipeꞌe aṯs ya̱ nꞌaaj ya̱

njo̱o̱t je̱ Maj̱a̱ Vintsáṉ,
47 xo̱o̱jntkp tseꞌe aṯs ya̱ njaꞌvin je̱

Nteꞌyam kaj̱x, aṯs je̱ nYaktso̱o̱kpa,
48 ku̱x ta̱ aṯseꞌe je̱ Nteꞌyam

xnu̱ꞌixkaḏaꞌaky, aṯs, je̱ myutoompa
je̱ myupaj̱kpa.

U̱xyam tseꞌe je̱ jayu vyanꞌukvaꞌanu̱t jeṯs
xo̱o̱n aṯseꞌe vinxu̱p je̱ naskeꞌ̱ex̱a,

49 ku̱x ta̱ aṯseꞌe je̱ maj̱a̱ maaꞌyu̱n xtu-
ujnja je̱ Nteꞌyam, juuꞌ veꞌe nu̱jom
du̱kaꞌ̱mikaj̱xp.

Je̱ vaꞌajts aaj je̱ vaꞌajts jo̱o̱t jeꞌ̱e̱ veꞌe
jyayejpp.

50Xaꞌ̱ma kaj̱xts jeꞌ̱e̱ veꞌe du̱nu̱ꞌixka-̱
daꞌaky je̱ jayu paṉ paṉ jatyeꞌe
vintsaꞌ̱kijidup.

51Maḵkts jeꞌ̱e̱ veꞌe jeṯseꞌe je̱ maj̱in du̱tún,
yꞌamaa̱ḏaagui veꞌe paṉ paṉ jatyeꞌe

du̱nu̱tú̱vidup,
paṉ paṉ jatyeꞌe namyaa̱g̱uej̱xju̱dup,
52 jeꞌ̱e̱ tseꞌe du̱paj̱kji je̱ kutojku̱n je̱

yakkutojkpada jeṯseꞌe je̱ nu̱u̱ꞌk jayu
du̱yakmaj̱i,

53 jeꞌ̱e̱ tseꞌe je̱ ayo̱o̱va jayu du̱mo̱o̱y juuꞌ
veꞌe o̱y,

jeṯseꞌe veꞌemji du̱yaktaajñ je̱ kumeen
jáyuda,

54 jeꞌ̱e̱ tseꞌe du̱putaj̱ki je̱ myutoompada je̱
myupaj̱kpada, je̱ israeejlit jáyuda,

kaꞌa tseꞌe du̱jaaꞌtyó̱ki jeṯseꞌe
du̱nu̱ꞌixkaḏaꞌakta.

55Xaꞌ̱ma kaj̱x xa jeꞌ̱e̱ veꞌe du̱tún ax
joꞌn du̱tukvinvaꞌnidi je̱ nju̱jpit
jáyuvamda,

je̱ Abraham maa̱ṯ je̱ chaan je̱ kyo̱o̱j.
Jidu̱ꞌu̱m tseꞌe je̱ María vyaajñ.

56Toojk po̱ꞌo̱ joꞌn tseꞌe je̱ María yꞌijt je̱
Elisabet maa̱ṯ, vanꞌit tseꞌe vyimpijtni jem̱
tyaḵꞌam.

Ku je̱ Yaknap̱ej̱tpa Juan kyeꞌx
57Ku veꞌe je̱ xaa̱j̱ du̱paaty vinꞌiteꞌe

je̱ Elisabet je̱ yꞌónu̱k du̱yakkeꞌ̱ex̱u̱t, piꞌk
mix tseꞌe yakkeꞌ̱x. 58Ku veꞌe je̱ myu-
jaṉtam̱ je̱ myutaḵtam̱ jeṯs je̱ jyuuꞌt je̱
myugoꞌok je̱ kaṯs du̱mó̱tudi jeṯs ta̱ veꞌe
je̱ Elisabet je̱ Nteꞌyam je̱ maaꞌyu̱n ty-
oꞌnu̱xju̱, vanꞌit tseꞌe ñaj̱kxti vinkuko̱jt-
siva, putukxo̱o̱jntkiva. 59Kutoodojtu̱k
xaa̱j̱ tseꞌe kyeꞌex vyeꞌna, vanꞌit tseꞌe o̱jts
je̱ ixtaꞌnu̱n du̱yakjapyám̱jada je̱ piꞌk mix
jeṯseꞌe du̱niꞌkxmat du̱ko̱jmat, veꞌem tseꞌe
nu̱java tyánu̱t jeṯs israeejlit jayu jeꞌ̱e̱
veꞌe. Jeꞌ̱e̱ tseꞌe du̱ꞌuktso̱jktu jeṯseꞌe je̱ ty-
eeꞌ Zacarías je̱ xyaa̱j̱ ku̱du̱pu̱jk. 60Ax je̱
piꞌk mix je̱ tyaak tseꞌe vaan:
―Kaꞌa, Juaaneꞌe xyaa̱j̱ap.
61Vanꞌit tseꞌe du̱nu̱u̱jmidi:

―¿Tyaj̱xseꞌe? Kaꞌa xa mitseꞌe paṉ mju-
uꞌt mmugoꞌok veꞌem du̱xaa̱j̱a.

62Vanꞌit tseꞌe je̱ kyaꞌ̱aj̱ maa̱ṯ du̱ꞌamo̱-
tutú̱vidi je̱ piꞌk mix je̱ tyeeꞌ paṉ ti
veꞌe chaj̱kp jeṯseꞌe du̱xaa̱j̱at. 63Vanꞌit
tseꞌe je̱ tyeeꞌ du̱ꞌamo̱tu toꞌk je̱ piꞌk
puꞌu joma veꞌe yukjaꞌat. Ax jeṯseꞌe du̱-
jaajy jeṯs Juaaneꞌe xyaa̱j̱. Atu̱va ato̱ki
tseꞌe du̱tuktaandi je̱ jáyuda. 64Ax jeꞌ̱yji
tseꞌe je̱ Zacarías kyo̱jtspaj̱knuva jeṯseꞌe
du̱kuko̱jtsjiꞌukvaajñ je̱ Nteꞌyam. 65Ku
veꞌe kyo̱jtspaj̱knuva, jeꞌ̱e̱ tseꞌe je̱ myu-
jaṉtam̱ je̱ myutaḵtam̱ tyuktaandu atu̱va
ato̱ki. Ax yakko̱jtsvaꞌkxts yaꞌ̱a̱ veꞌe jem̱
nu̱jom judéait yꞌit jo̱o̱tm. 66Paṉ paṉ
jaty tseꞌe du̱ꞌamo̱tunajxtu, tum jeꞌ̱e̱
tseꞌe vyinmaaydup, pyayo̱ꞌydup, jeṯ-
seꞌe ñayꞌamo̱tutú̱vajada vimpit atu̱j paṉ
vintso̱ veꞌe je̱ piꞌk mix du̱nu̱máj̱at, ku̱x
nu̱jávani jeꞌ̱e̱ veꞌe jeṯs je̱ Nteꞌyam maa̱ṯ
jeꞌ̱e̱ veꞌe yꞌit.
Ku je̱ Zacarías je̱ Nteꞌyam du̱kuko̱jtsji

67 Je̱ piꞌk mix je̱ tyeeꞌ, je̱ Zacarías, je̱
Espíritu Santo tseꞌe mo̱o̱jyju je̱ maḵkin
jeṯs je̱ vinmaꞌyu̱n jeṯseꞌe du̱tónu̱t juuꞌ
veꞌe je̱ Nteꞌyam chaj̱kp, je̱ Nteꞌyam je̱
yꞌayook tseꞌe kyo̱jtsnajx. Jidu̱ꞌu̱m tseꞌe
vyaajñ:
68Yakmaj̱a yakjaancha tseꞌe yꞌijtnit je̱

Maj̱a̱ Vintsáṉ,
je̱ israeejlit jayu je̱ Ntyeꞌyam,
ku̱x jeꞌ̱e̱ u̱u̱ꞌmeꞌe tu̱xnu̱ꞌixkaḏaakumda

jeṯseꞌe naspaḵa tu̱xyaktaꞌnumda,
jeꞌ̱e̱ je̱ jyáyuts u̱u̱ꞌmeꞌeda.
69 Jeꞌ̱e̱ veꞌe tu̱xmo̱ꞌyumda toꞌk juuꞌ veꞌe

xyaktso̱o̱kumdinup,
je̱ myutoompa je̱ myupaj̱kpa David je̱

chaan je̱ kyo̱o̱j jeꞌ̱e̱ veꞌe.
70Veꞌem xa jeꞌ̱e̱ veꞌe ax joꞌn je̱ Nteꞌyam

du̱kaj̱ts je̱ vyaꞌajts jayu kaj̱xta juuꞌ
veꞌe ijttu je̱ Nteꞌyam je̱ yꞌayook
ko̱jtsnajxpada,

ju̱jp xu̱peꞌe veꞌem du̱ꞌukvaandi.
71Veꞌemeꞌe vyaandi jeṯs xtuknu̱-

vaatsumdapeꞌe je̱ Nteꞌyam paṉ

paṉ jatyeꞌe xtsoꞌoxpaj̱kumdup
jeṯs nu̱jom paṉ paṉ jatyeꞌe
xmuꞌej̱kumju̱dup,

72 jeṯseꞌe du̱jayép̱u̱t je̱ nu̱ꞌixkaḏaaku̱n,
tyónupts yaꞌ̱a̱ veꞌe ax joꞌn du̱tukvinvaꞌni

je̱ nju̱jpit jáyuvamda,
kaꞌa tseꞌe du̱jaaꞌtyó̱kiyu̱t je̱ kunuuꞌkx

ko̱jtstán juuꞌ veꞌe maso̱o̱ku̱xju̱du.
73Yaꞌ̱a̱ xa veꞌe je̱ ko̱jtstán juuꞌ veꞌe je̱

Nteꞌyam yaktaajnju je̱ nju̱jpit jáyu-
vamda Abraham,

74 je̱ ko̱jtstán jeṯs xtuknu̱vaatsumdinu-
peꞌe je̱ Nteꞌyam paṉ paṉ jatyeꞌe
xtsoꞌoxpaj̱kumdup

jeṯseꞌe veꞌem nvinjaꞌvimdat nvintsaꞌ̱kim-
dat toꞌk aaj toꞌk jo̱o̱t,

75 tu̱veꞌe jeṯs jeꞌ̱e̱ je̱ myaj̱in kaj̱xeꞌe njoo-
jntykimdat vinxu̱p xaa̱j̱ vinxu̱p joo-
jnteꞌe xtuknu̱paa̱j̱mtkimda.

76 Jeṯs mits, piꞌk mix, toꞌkts mitseꞌe
mꞌítu̱t je̱ Nteꞌyam je̱ yꞌayook
ko̱jtsnajxpa,

ku̱x mitseꞌe naj̱kx je̱ Maj̱a̱ Vintsáṉ je̱ ty-
ooꞌ xyakꞌo̱ꞌyija,

77 veꞌem tseꞌe je̱ jyayu xtuknu̱jávat jeṯs
yakmee̱ꞌ̱kxjadapeꞌe je̱ tyó̱kinda

jeṯseꞌe veꞌem du̱jayej̱ptinit je̱ joojntykin
juuꞌ veꞌe xaꞌ̱ma kaj̱x ijtp.

78 Je̱ Nteꞌyam je̱ cho̱jku̱n kaj̱x jeṯs jeꞌ̱e̱ je̱
ñu̱ꞌixkaḏaaku̱n kaj̱x tseꞌe je̱ nam xaa̱j̱
jyajtu̱ku̱t,

79 jeṯseꞌe je̱ ajajtk du̱mo̱ꞌo̱t je̱ jáyuda juuꞌ
veꞌe ijttup jej̱a ako̱o̱ꞌts it jaa̱ṯ,

je̱ jáyuda juuꞌ veꞌe tsaꞌ̱kip ijttup je̱ o̱o̱ꞌku̱n
kaj̱x,

ax veꞌem tseꞌe xtuknu̱jaꞌvimdat je̱
nnaa̱ꞌ̱amda je̱ ntooꞌamda,

o̱y jo̱o̱t tseꞌe nꞌijtumdinit je̱ Nteꞌyam
maa̱ṯ.

Jidu̱ꞌu̱m tseꞌe je̱ Zacarías vyaajñ.
80Yee̱ꞌ̱kp tseꞌe je̱ piꞌk mix jeṯseꞌe je̱ Es-

píritu Santo myo̱yꞌatu̱ꞌu̱tsju̱ je̱ myaḵkin.
Jem̱ tseꞌe yꞌijt joma veꞌe kyapaṉtsu̱u̱na.
Kuunum tseꞌe je̱ xaa̱j̱ du̱paaty, vanꞌítnum
tseꞌe ñaajknu̱keꞌ̱xnataj̱kiji jej̱a je̱ myuꞌis-
raeejlit jayu vyinkujkta.

Ku je̱ Jesús kyeꞌx
(Mt. 1.18-25)

2 Táv̱ani tseꞌe je̱ Yaknap̱ej̱tpa Juan
kyeꞌex vyeꞌna, vanꞌit tseꞌe je̱ Augusto

César je̱ kyutojku̱n du̱pu̱u̱jm jeṯseꞌe je̱
jayu yaknu̱jaꞌadat anañu̱joma. Augusto
César jeꞌ̱e̱ veꞌe xyaa̱j̱ juuꞌ veꞌe je̱ ma-̱
ja̱ kutojku̱n du̱kaꞌ̱mip vanꞌit. 2Mutoꞌk
nax yaꞌ̱a̱ veꞌe ku veꞌe je̱ jayu yaknu̱-
jaajy, je̱ Cirenio veꞌe yakkutojkp vyeꞌna
jep̱ je̱ Augusto César kyaꞌ̱p pyaꞌtkup
jem̱ siiriait yꞌit jo̱o̱tm. 3Ax kaḵjeꞌ̱e̱ tseꞌe
je̱ jyu̱jpit jayu je̱ kyajpu̱n du̱ꞌanaj̱kxidi
jeṯseꞌe naj̱kx jem̱ yakjavyeṯta. 4Ku̱x je̱
David je̱ chaan je̱ kyo̱o̱j jeꞌ̱e̱ veꞌe yꞌijt je̱
José, paaty tseꞌe du̱tukvaach je̱ kajpu̱n
juuꞌ veꞌe du̱xaa̱j̱ Nazaret, jem̱ galiléait
yꞌit jo̱o̱tm, jeṯseꞌe ñu̱jkx jem̱ Belén,
je̱ David je̱ kyajpu̱n, jem̱ judéait yꞌit
jo̱o̱tm. 5 Jem̱ tseꞌe ñu̱jkx yakjavyej̱tpa ki-
jpx maa̱ṯ je̱ ñu̱daꞌ̱ax̱ María. Onu̱k maa̱-̱
tani tseꞌe je̱ María vyeꞌna. 6 Jem̱ tseꞌe
Belén vyeꞌ̱nada ku veꞌe du̱paatni je̱ keꞌ̱ex̱
aats. 7Ax jem̱ tseꞌe du̱yakkeꞌx je̱ kyo̱o̱p
ónu̱k, jeṯseꞌe je̱ vit du̱tukvimpittni, jeṯ-
seꞌe du̱yakmaꞌvi jem̱ je̱ jaach je̱ kaaj yꞌa-
jaꞌ̱kxin jo̱o̱tm ku̱x kaꞌa veꞌe vanꞌit yꞌukꞌi-
tu̱paattini jep̱ je̱ jayu tyu̱jkp joma veꞌe
ku̱myataandi.

Ku je̱ ángeles jyeꞌ̱y joma
veꞌe je̱ carnero vinténivada

8 Joma tseꞌe je̱ Belén, tam̱ji tseꞌe vyeꞌ̱-
nada je̱ carnero vinténivada juuꞌ veꞌe
tsonajxtup jem̱ tsoots jo̱o̱tm joma veꞌe
du̱vintsaa̱ṉada je̱ kyarneeroda. 9Tun toꞌ-
mayji tseꞌe vyinkuvaꞌkijidi toꞌk je̱ Ma-̱
ja̱ Vintsáṉ je̱ yꞌaangeles jeṯseꞌe je̱ Ma-̱
ja̱ Vintsáṉ je̱ myaj̱in tyaꞌ̱kxvaꞌkxy joma
veꞌe je̱ carnero vinténiva vyeꞌ̱nada, jeṯ-
seꞌe o̱o̱y tyuntsaꞌ̱kidi. 10Vanꞌit tseꞌe je̱
ángeles ñaꞌ̱mu̱xjidi:
―Kadi miits mtsaꞌ̱ag̱ada, ku̱x je̱ o̱y

kaṯs je̱ o̱y ayook aṯseꞌe nyakmiimp juuꞌ

veꞌe je̱ jayu anañu̱joma o̱o̱y tunyakx-
o̱o̱ndu̱kjadap. 11 U̱xyam tseꞌe tu̱mkeꞌ̱xu̱x-
jada jem̱ je̱ David kyajpu̱n kaj̱xm toꞌk
je̱ Yaktso̱o̱kpa, jeꞌ̱eṯs jeꞌ̱e̱ veꞌe je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit, je̱ Maj̱a̱ Vintsáṉ. 12Yaꞌ̱aṯs
jeꞌ̱e̱ veꞌe mtuknu̱jávajadap: Vit vimpídu̱t
tseꞌe xpaaꞌttat je̱ piꞌk maax myaꞌaj jem̱ je̱
jaach je̱ kaaj yꞌajaꞌ̱kxin jo̱o̱tm.

13Tun toꞌmayji tseꞌe du̱jaaꞌkꞌixpaatti
je̱ ángeles maa̱ṯ nu̱may aa̱ꞌ̱k je̱ aange-
lesta juuꞌ veꞌe jem̱ tsapjo̱o̱tm tso̱o̱ꞌndup,
jeṯseꞌe je̱ Nteꞌyam du̱yakmáj̱ada du̱yak-
jaanchada jeṯseꞌe vyaꞌanda:
14Yakmaj̱a yakjaancha xa veꞌe je̱

Nteꞌyam yꞌijtnit, juuꞌ veꞌe jem̱
tsapjo̱o̱tm,

jeṯseꞌe yaja naxviijn o̱y jo̱o̱t tsoj jo̱o̱t je̱
jayu yꞌijttinit juuꞌ veꞌe je̱ Nteꞌyam je̱
kyunooꞌkxu̱n maa̱ṯ.

15Ku veꞌe je̱ ángeles ñaj̱kxtinuva jem̱
tsapjo̱o̱tm, vanꞌit tseꞌe je̱ carnero vin-
téniva ñavyaajnjidi:
―Jaꞌmdas jem̱ Belén du̱ꞌíxumda juuꞌ

veꞌe u̱xyam toojnjup ko̱jtsjup, juuꞌ veꞌe
je̱ Maj̱a̱ Vintsáṉ tu̱xtuknu̱jaꞌvimda.

16 Jatyji tseꞌe ñaj̱kxti, jeṯseꞌe du̱paatti
je̱ María maa̱ṯ je̱ José, jeṯs je̱ piꞌk
maax myaꞌaj jem̱ je̱ jaach je̱ kaaj yꞌa-
jaꞌ̱kxin jo̱o̱tm. 17Ku veꞌe du̱ꞌixti, vanꞌit
tseꞌe du̱ꞌavaꞌnidi vintso̱ veꞌe je̱ ángeles
tu̱vyaꞌnu̱xjada je̱ piꞌk mix kaj̱x. 18Paṉ
paṉ jaty tseꞌe du̱ꞌamo̱tunajxtu, atu̱va
ato̱ki tseꞌe du̱tuktaandi ti jatyeꞌe kyo̱jt-
stup. 19Ax nu̱jomts yaꞌ̱a̱ veꞌe je̱ María
jem̱ jyaꞌvin kaj̱xm du̱yaktáñ jeṯseꞌe du̱-
payo̱ꞌo̱y. 20Vimpijttinu tseꞌe je̱ carnero
vinténivada joma veꞌe je̱ kyarneeroda
jeṯseꞌe je̱ Nteꞌyam du̱yakmáj̱ada du̱yak-
jaanchada jeṯseꞌe je̱ kuko̱jtsu̱n du̱mo̱ꞌo̱da
jeꞌ̱e̱ kaj̱x ku veꞌe du̱ꞌixti du̱mó̱tudi juuꞌ
veꞌe toojnju ko̱jtsju, ku̱x veꞌem jeꞌ̱e̱ veꞌe
yꞌijt ax joꞌn je̱ ángeles ñaꞌ̱mu̱xjidi.

Ku je̱ piꞌk mix Jesús du̱yaknaj̱kxti
jep̱ maj̱a̱ tsaptu̱jkp

21Kutoodojtu̱k xaa̱j̱ tseꞌe je̱ ixtaꞌnu̱n
du̱paa̱j̱mjidi je̱ piꞌk mix jeṯseꞌe du̱x-
ap̱aa̱j̱mji. Jesús tseꞌe tyukxaa̱j̱idu, je̱
xaa̱j̱jyam juuꞌ veꞌe je̱ ángeles tuk-
naꞌ̱mu̱xju je̱ María ku veꞌe kaꞌanum
vyeꞌna ónu̱k maa̱ṯ. 22Ku tseꞌe je̱ xaa̱j̱
pyuuk joma veꞌe je̱ María ñaajkvaat-
sjini ax joꞌn je̱ Moisés je̱ pyavaꞌnu̱n
vyaꞌañ, vanꞌit tseꞌe je̱ piꞌk mix du̱-
pako̱o̱ndi jem̱ Jerusalén jeṯseꞌe je̱ Maj̱a̱
Vintsáṉ du̱tukkaṯáḵadat. 23Veꞌem tseꞌe
du̱toondi ku̱x veꞌemeꞌe je̱ Maj̱a̱ Vintsáṉ
je̱ pyavaꞌnu̱n vyaꞌañ jeṯs nu̱jomeꞌe paṉ
nu̱vinxu̱peꞌe je̱ mix ónu̱k juuꞌ veꞌe mu-
tooꞌvaj̱kp keꞌ̱xtup, je̱ Nteꞌyamts jeꞌ̱e̱ veꞌe
jyeꞌ̱e.̱ 24 O̱jtstu tseꞌe jeṯseꞌe du̱paa̱m̱di
je̱ Maj̱a̱ Vintsáṉ je̱ vyintsaꞌ̱kin ax joꞌn
vyaꞌañ jep̱ pavaꞌnu̱n ku̱jxp: nu̱mej̱tsk je̱
muuꞌx ukpu̱ nu̱mej̱tsk je̱ pak.

25Ax jem̱ tseꞌe Jerusalén jyoojntyka
vyeꞌna toꞌk je̱ jayu juuꞌ veꞌe du̱xaa̱j̱
Simeón. Tu̱vts jeꞌ̱e̱ veꞌe je̱ jyáyuvin je̱
jyoojntykin yꞌijt jeṯseꞌe je̱ Nteꞌyam du̱v-
injava du̱vintsaꞌ̱ag̱a, yꞌaꞌixpts jeꞌ̱e̱ veꞌe
ku veꞌe je̱ israeejlit jayu je̱ Nteꞌyam
yakjo̱tꞌamáj̱ajadat. Myaa̱ṯts jeꞌ̱e̱ veꞌe je̱
Espíritu Santo; 26 yaktuknu̱jaꞌvi tseꞌe jeṯs
kaꞌa veꞌe yꞌo̱o̱ꞌku̱t paṉ kaꞌanumeꞌe du̱ꞌix
je̱ Cristo, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit. 27 Je̱ Espíritu Santo
tseꞌe yaknaj̱kxju jep̱ maj̱a̱ tsaptu̱jkp.
Ku veꞌe je̱ María jeṯs je̱ José du̱yak-
naj̱kxti je̱ Jesús jep̱ maj̱a̱ tsaptu̱jkp jeṯ-
seꞌe du̱tóndat je̱ piꞌk mix maa̱ṯ ax joꞌn
je̱ Moisés je̱ pyavaꞌnu̱n vyaꞌañ, 28 vanꞌit
tseꞌe je̱ Simeón du̱tsee̱ꞌ̱ntsaa̱j̱v je̱ piꞌk
mix jeṯseꞌe je̱ Nteꞌyam du̱yakmaj̱i du̱yak-
jaanchi. Jidu̱ꞌu̱m tseꞌe vyaajñ:
29Maj̱a̱ Vintsáṉ, ax nvaatanits jeꞌ̱e̱ veꞌe

jeṯs aṯseꞌe nꞌo̱o̱ꞌknit toꞌk aaj toꞌk jo̱o̱t,
ta̱ xa veꞌe xkutyún ax joꞌn aṯs mitseꞌe

xtukvinvaꞌni,

30 ta̱ aṯseꞌe ya̱ nviijn ntukꞌix je̱
Yaktso̱o̱kpa

31 juuꞌ mitseꞌe mnu̱paa̱j̱mtki jeṯseꞌe
anañu̱joma je̱ jayu du̱yaktso̱ꞌo̱ku̱t.

32Yaknu̱keꞌ̱xnatáḵapts jeꞌ̱e̱ veꞌe mits je̱
mtooꞌ paṉ paṉ jatyeꞌe ka je̱ israee-
jlit jáyuvap,

jeṯseꞌe je̱ israeejlit jayu je̱maj̱in du̱mo̱ꞌo̱t.
Jidu̱ꞌu̱m tseꞌe je̱ Simeón vyaajñ.

33Atu̱va ato̱ki tseꞌe je̱ Jesús je̱ tyeeꞌ je̱
tyaak tyaandi ku veꞌe du̱ꞌamo̱tunajxti ti
jatyeꞌe je̱ Simeón kyo̱jts je̱ piꞌk mix kaj̱x.
34Vanꞌit tseꞌe je̱ Simeón kyunooꞌkxjidi
jeṯseꞌe je̱ María du̱nu̱u̱jmi, je̱ Jesús je̱
tyaak:
―Ya̱ piꞌk mix, nu̱paa̱m̱du̱kanits yaꞌ̱a̱

veꞌe jeṯseꞌe yaꞌ̱a̱ kaj̱x nu̱may je̱ israee-
jlit jayu kyaꞌadat jep̱ to̱kin jaa̱ṯp, nu̱-
mayva tseꞌe juuꞌ veꞌe napyám̱jadap je̱
Nteꞌyam maa̱ṯ. Ya̱ piꞌk mix tseꞌe je̱ nu̱-
jaꞌvin du̱yákup, nu̱may tseꞌe je̱ jayu
kyakuváḵju̱t, 35 ax veꞌem tseꞌe yaknu̱já-
vat paṉ ti veꞌe toꞌk jadoꞌk vyinmaayp jem̱
jyaꞌvin kaj̱xm. Jeṯs mits, veꞌemts mits
yaꞌ̱a̱ veꞌe xjávat ax joꞌn je̱ tsojx ku̱du̱-
tuknajxy je̱ mjaꞌvin ―jidu̱ꞌu̱m tseꞌe je̱
Simeón je̱ María du̱nu̱u̱jmi.

36 Jep̱ tseꞌe vyeꞌniva toꞌk je̱ Nteꞌyam
je̱ yꞌayook ko̱jtsnajxpa, Ana jeꞌ̱e̱ veꞌe
xyaa̱j̱, je̱ Fanuel jeꞌ̱e̱ veꞌe tyeeꞌip, je̱ Aser
je̱ chaan je̱ kyo̱o̱j. Amáj̱anits jeꞌ̱e̱ veꞌe
o̱o̱y. Vuxtojtu̱k joojnt tseꞌe du̱maa̱ṯtsu̱u̱ni
je̱ ñu̱yaaꞌy; 37 ax u̱xyam, kuꞌaa̱ꞌ̱k taꞌ̱ax̱-
taj̱kanits jeꞌ̱e̱ veꞌe majktupxu̱k maktaaxk
joojnt. Jép̱jyamts jeꞌ̱e̱ veꞌe maj̱a̱ tsap-
tu̱jkp kyatsaa̱ꞌ̱n, ijtpts jeꞌ̱e̱ veꞌe jep̱ je̱
Nteꞌyam du̱vinjava du̱vintsaꞌ̱ag̱a jó̱vum
xaa̱j̱ jó̱vum tsooj, ijtpts jeꞌ̱e̱ veꞌe jep̱ yꞌay-
ooja jeṯseꞌe chapkaṯs. 38 Jep̱na tseꞌe vyeꞌ̱-
nada je̱ Jesús maa̱ṯ je̱ tyeeꞌ je̱ tyaak ku
veꞌe je̱ Ana ñu̱naj̱kxjidi. Vanꞌit tseꞌe je̱
Nteꞌyam du̱yakmaj̱i du̱yakjaanchi jeṯseꞌe
je̱ Jesús du̱nu̱kaj̱ts jej̱a je̱ nu̱may jayu
vyinkujkta juuꞌ veꞌe du̱ꞌaꞌíxtup ku veꞌe je̱
jerusaleenit jayu cho̱ꞌo̱ktat.

Ku je̱ Jesús maa̱ṯ je̱ tyeeꞌ je̱
tyaak jyeꞌ̱ydi jep̱ Nazaret

39Táv̱ani veꞌe du̱kutyonda je̱ Ma-̱
ja̱ Vintsáṉ je̱ pyavaꞌnu̱n, vanꞌit tseꞌe
ñaj̱kxtinuva jem̱ galiléait yꞌit jo̱o̱tm
joma veꞌe kyukajpu̱nada, jem̱ Nazaret.
40 Je̱ piꞌk mix, yee̱ꞌ̱kpts jeꞌ̱e̱ veꞌe, maju-
vaj̱kpts jeꞌ̱e̱ veꞌe, vijꞌataa̱ṯspts jeꞌ̱e̱ veꞌe,
kunooꞌkxjupts jeꞌ̱e̱ veꞌe je̱ Nteꞌyam.

Ku je̱ piꞌk mix Jesús vyeꞌna
jep̱ maj̱a̱ tsaptu̱jkp

41Vinjoojnt tseꞌe je̱ Jesús je̱ tyeeꞌ je̱
tyaak ñaj̱kxta yꞌijt jem̱ Jerusalén, je̱ pas-
cua xaa̱j̱ du̱ꞌanaj̱kxada. 42Ku veꞌe je̱
Jesús makmej̱tsk joojnt vyeꞌna, nu̱jom
tseꞌe ñaj̱kxti jem̱ Jerusalén, veꞌem ax
joꞌn du̱tonda yꞌijt. 43Ku tseꞌe je̱ xaa̱j̱ ña-
jxy, jeṯseꞌe vyimpijttini, taannu tseꞌe je̱
Jesús jem̱ Jerusalén. Kaꞌa tseꞌe je̱ tyeeꞌ
je̱ tyaak du̱nu̱jaꞌvi jeṯs jem̱eꞌe tu̱yꞌuk-
taanni, 44 veꞌemeꞌe vyinmaaydi jeṯs jem̱
jeꞌ̱e̱ veꞌe pyaméṯsjada je̱ nu̱may jayu
maa̱ṯ. Veꞌem tseꞌe toꞌk xaa̱j̱ yo̱ꞌydi. Ku
tseꞌe du̱jo̱o̱ꞌkꞌíxtidini joma veꞌe je̱ jyu-
uꞌtta je̱ myugoꞌokta jeṯs joma veꞌe je̱
jayu juuꞌ veꞌe myaa̱ṯnayꞌíxajada, 45 kaꞌa
tseꞌe du̱paatti. Vanꞌit tseꞌe vyimpijttin-
uva jadoꞌk nax jem̱ Jerusalén jeṯseꞌe o̱jts
du̱ꞌíxtada.

46Kutoojk xaa̱j̱num tseꞌe du̱paattini
jep̱ maj̱a̱ tsaptu̱jkp, jep̱ tseꞌe
du̱maa̱ṯtsaa̱ṉada vyeꞌna je̱ tsaptu̱jkpit
yakꞌixpaj̱kpataj̱k, jeṯseꞌe du̱ꞌamo̱tutu̱va
jeṯs du̱ꞌamo̱tunaxy paṉ ti jaty jeꞌ̱e̱ veꞌe
kyo̱jtstup. 47Atu̱va ato̱ki tseꞌe tyaandi je̱
jáyuda paṉ paṉ jatyeꞌe du̱ꞌamo̱tunajxtup
ku veꞌe du̱ꞌixti du̱mó̱tudi vintso̱ veꞌe
vyija jeṯs vintso̱ veꞌe du̱ꞌatsaa̱j̱v. 48Ku
tseꞌe je̱ tyeeꞌ je̱ tyaak yꞌixpaatjidi, atu̱va
ato̱ki tseꞌe tyaandi. Vanꞌit tseꞌe je̱ tyaak
ñaꞌ̱mu̱xji:
―Nꞌónu̱k, ¿tyaj̱xts aa̱ṯseꞌe veꞌem xtun?

Ta̱ xa aa̱ṯs mitseꞌe njaꞌixta, ya̱ mteeꞌ

jeṯs aṯs, myaknu̱tsaachvinmaaypts mit-
seꞌe o̱o̱y.

49Vanꞌit tseꞌe je̱ Jesús yꞌatsaa̱j̱v:
―¿Tyaj̱xs aṯs miitseꞌe xꞌíxtada? ¿Kaꞌa

veꞌe xnu̱jávada jeṯs tun vinko̱pk jeꞌ̱e̱ veꞌe
jeṯs aṯseꞌe je̱ nTeeꞌ je̱ tyoonk ntónu̱t?

50Kaꞌa tseꞌe du̱vinmó̱tudi je̱ ayook juuꞌ
veꞌe tukmuko̱jtsju̱du. 51Vanꞌit tseꞌe kyu-
taj̱kini maa̱ṯ je̱ tyeeꞌ je̱ tyaak jeṯseꞌe jyeꞌ̱y-
dini jem̱ Nazaret, jep̱ tseꞌe jeꞌ̱e̱ kyaꞌ̱p
pyaꞌtkup ñaajkꞌijtji. Nu̱jomts yaꞌ̱a̱ veꞌe
je̱ tyaak jem̱ jyaꞌvin kaj̱xm du̱yakꞌit.
52Vintso̱ tseꞌe je̱ it ñaxy, yee̱ꞌ̱kpts jeꞌ̱e̱
veꞌe, víjipts jeꞌ̱e̱ veꞌe, tyukxo̱o̱jntkpts jeꞌ̱e̱
veꞌe je̱ Nteꞌyam jeṯs anañu̱joma je̱ jayu.
Ku je̱ Yaknap̱ej̱tpa Juan kyaꞌamaajy

joma veꞌe kyapaṉtsu̱u̱na
(Mt. 3.1-12; Mr. 1.1-8; Jn. 1.19-28)

3 Jidu̱ꞌu̱m tseꞌe tyoojnji kyo̱jtsji ku
veꞌe je̱ Tiberio César makmo̱kx joo-

jntani du̱kaꞌ̱ma vyeꞌna je̱ maj̱a̱ kuto-
jku̱n; yakkutojktup tseꞌe vyeꞌ̱nada jep̱
jeꞌ̱e̱ kyaꞌ̱pu̱paꞌtkup je̱ Poncio Pilato, je̱
Herodes, je̱ Felipe, jeṯs je̱ Lisanias. Je̱
Poncio Pilato tseꞌe yakkutojkp vyeꞌna
jem̱ judéait yꞌit jo̱o̱tm, je̱ Herodes tseꞌe
yakkutojkp vyeꞌna jem̱ galiléait yꞌit
jo̱o̱tm, je̱ Felipe tseꞌe yakkutojkp vyeꞌna
jem̱ ituréait jeṯs traconíteit yꞌit jo̱o̱tmda,
je̱ Lisanias tseꞌe yakkutojkp vyeꞌna jem̱
abilíniait yꞌit jo̱o̱tm, 2 je̱ teeꞌ Anás jeṯs je̱
teeꞌ Caifás, jeꞌ̱e̱ tseꞌe ijttu teeꞌ juuꞌ veꞌe
du̱nu̱vintsaṉikaj̱xtup je̱ teeꞌtaj̱kta. Veꞌem
tseꞌe jyajty vanꞌit, jeṯseꞌe je̱ Yaknap̱ej̱tpa
Juan, je̱ Zacarías je̱ yꞌónu̱k, jeꞌ̱e̱ tseꞌe tuk-
jeꞌ̱yju je̱ Nteꞌyam je̱ kyaṯs je̱ yꞌayook jem̱
joma veꞌe kyapaṉtsu̱u̱na. 3Vanꞌit tseꞌe je̱
Juan nu̱jom je̱ it du̱tuknajxku̱jx juuꞌ veꞌe
myutám̱ip je̱ jordaanit maj̱a̱ naa̱j̱, jeṯ-
seꞌe nu̱jom je̱ jayu du̱nu̱u̱jmi jeṯseꞌe vy-
inmayu̱mpijttinit, jeṯseꞌe du̱maso̱o̱ktinit
je̱ kyo̱ꞌo̱y joojntykinda, jeṯseꞌe ñap̱éṯtat,
veꞌem tseꞌe yakto̱kinmee̱ꞌ̱kxtat. 4Ku tseꞌe
veꞌem jyajty, vanꞌit tseꞌe tyoojnji juuꞌ
veꞌe je̱ Nteꞌyam je̱ yꞌayook ko̱jtsnajxpa

Isaías jyaay jep̱ Kunuuꞌkx Jatyán ku̱jxp
jidu̱ꞌu̱m:
Yakmó̱tup xa veꞌe ku veꞌe toꞌk je̱

jayu jidu̱ꞌu̱m maḵk kyaṯs joma veꞌe
kyapaṉtsu̱u̱na:

“Yakꞌo̱ꞌyijada, yaktaa̱j̱vjada je̱ tooꞌ joma
veꞌe je̱ Maj̱a̱ Vintsáṉ ñáxu̱t.

5 Je̱ Nteꞌyam tseꞌe du̱yaktukꞌótsup
joma veꞌe je̱ it tukjo̱v jeṯseꞌe
du̱yakvánu̱ku̱t je̱ ko̱pk je̱ kee̱ṯs.

Jeꞌ̱e̱ tseꞌe du̱yaktáv̱up je̱ tooꞌ juuꞌ veꞌe
ataj̱p aꞌo̱jtsp,

jeꞌ̱e̱ tseꞌe du̱yakkijpxap je̱ tooꞌ juuꞌ veꞌe
je̱ kaa̱ḵ je̱ mooꞌkx.

6Ax nu̱jom tseꞌe je̱ jayu yaja naxviijn
yaktuknu̱jávadat jeṯs je̱ Nteꞌyameꞌe
je̱ jayu du̱yaktso̱o̱kp.”

Jidu̱ꞌu̱m tseꞌe je̱ Isaías du̱jaajy.
7Ku veꞌe je̱ nu̱may jayu je̱ Yaknap̱ej̱tpa

Juan du̱nu̱naj̱kxti jeṯseꞌe yaknap̱éṯjadat,
vanꞌit tseꞌe je̱ Juan ñaꞌ̱mu̱xjidi:
―Miitsta, je̱ tsaaꞌn je̱ chaanda je̱ ky-

o̱o̱jta, ¡ku̱xeꞌe je̱ kaṯs tu̱xmó̱tuda jeṯs
tám̱inupeꞌe je̱ tsaachtoꞌnu̱n, jeꞌ̱e̱ kaj̱x
tseꞌe xkukeꞌ̱eḵta! 8Tonda juuꞌ veꞌe o̱y
jeṯseꞌe ñu̱keꞌ̱xnatáḵat jeṯs ta̱ veꞌe xma-
so̱o̱ktini je̱ mko̱ꞌo̱y joojntykinda. Kádits
xnu̱tú̱vada ku veꞌe mvaꞌanda: “Kaꞌa
tseꞌe je̱ Nteꞌyam xyaktsaachpaatumdat,
ku̱x je̱ Abraham je̱ chaan je̱ kyo̱o̱j xa
u̱u̱ꞌmeꞌeda”, ku̱x nvaajnjidup xa aṯs mi-
itseꞌeda jeṯs o̱ꞌyixjupeꞌe je̱ Nteꞌyam jeṯ-
seꞌe ya̱ tsaaj du̱yakvimpítu̱t je̱ Abraham
je̱ chaan je̱ kyo̱o̱j. 9Veꞌem xa miitseꞌeda
ax joꞌn je̱ ku̱p juuꞌ veꞌe je̱ o̱o̱jyit ju̱ꞌkx
du̱kayaktaꞌ̱mip. Ta̱ tseꞌe jyeꞌya je̱ xaa̱j̱
ku veꞌe veꞌem mjátjadat ax joꞌn je̱ jayu
je̱ pojxu̱n du̱mach jeṯseꞌe je̱ ku̱p du̱po-
jxu̱ku̱t. Ax nu̱jom tseꞌe je̱ ku̱p juuꞌ veꞌe
je̱ o̱o̱jyit ju̱ꞌkx du̱kayaktaꞌ̱mip, yakpojx-
u̱kupts jeꞌ̱e̱ veꞌe jeṯseꞌe yakjaṉvívupat.

10Ax vanꞌit tseꞌe je̱ nu̱may jayu
yꞌamo̱tutú̱vijidi:
―¿Tiseꞌe tso̱jkjup jeṯs aa̱ṯseꞌe ntónu̱t?
11Vanꞌit tseꞌe je̱ Juan yꞌatsaa̱j̱v:

―Paṉ paṉ xa veꞌe jep̱ mej̱tsk je̱
ñu̱xoya, ax myo̱ꞌo̱p tseꞌe toꞌk paṉ
paṉeꞌe katihꞌijtu̱xjup. Paṉ paṉ tseꞌe jep̱
je̱ kyaaky je̱ tyo̱jkx, ax nay veꞌempa
tseꞌe je̱ jayu du̱mo̱ꞌo̱t paṉ paṉeꞌe
katihꞌijtu̱xjuvap.

12Ax vanꞌit tseꞌe ñu̱jeꞌ̱yju̱duva je̱
kupaꞌ̱mu̱n paḵmojkpada jeṯseꞌe je̱
Juan yaknap̱éṯjadat, jeṯseꞌe je̱ Juan
du̱ꞌamo̱tutú̱vidi:
―Yakꞌixpaj̱kpa, ¿tiseꞌe tso̱jkjup jeṯs

aa̱ṯseꞌe ntónu̱t?
13Ax vanꞌit tseꞌe je̱ Juan yꞌatsaa̱j̱v:
―Paṉ vinxu̱peꞌe je̱ kupaꞌ̱mu̱n

myaktukpavaꞌanda, vanxu̱pji tseꞌe
xpaḵmóktat.

14Vanꞌit tseꞌe je̱ tojpataj̱k ñu̱jeꞌ̱yju̱-
duva jeṯseꞌe yꞌamo̱tutú̱vijiduva:
―¿Tiseꞌe tso̱jkjup jeṯs aa̱ṯseꞌe ntónu̱t?
Vanꞌit tseꞌe yꞌatsaa̱j̱v:
―Ni paṉa xa veꞌe juuꞌ xkapaj̱kjadat

je̱ atsaꞌ̱kin maa̱ṯ ukpu̱ je̱ nu̱vampej̱tu̱n
maa̱ṯ, jeṯs tukjo̱tkaḏaꞌakta je̱ mjoꞌyu̱nda.

15Ax veꞌem tseꞌe je̱ jayu jem̱ jyaꞌvin
kaj̱xm vyinmayda jeṯs je̱ Yaknap̱ej̱tpa
Juan jeꞌ̱e̱ vineꞌe je̱ Cristo, juuꞌ veꞌe je̱
Nteꞌyam vyinko̱o̱n jeṯseꞌe yakkutojknit.
16Ax vanꞌit tseꞌe je̱ Juan yꞌatso̱o̱jvjidi:
―Je̱ tsoxk naa̱j̱ xa aṯs miitseꞌe

ntukyaknap̱ej̱ttup; ax mej̱tsp tseꞌe
toꞌk juuꞌ veꞌe jem̱ mjaꞌvin kaj̱xmda
mtukyaknap̱éṯjadap je̱ Espíritu Santo
jeṯseꞌe je̱ jayu du̱to̱kimpayo̱ꞌo̱yu̱t.
Ñu̱máj̱ipts jeꞌ̱e̱ veꞌe nu̱yojk jeṯs kaꞌa
veꞌe aṯs, ni kaꞌats aṯseꞌe nvinmachju̱ jeṯs
aṯseꞌe je̱ kyaꞌ̱aj̱k jaa̱ꞌ̱p nmukéj̱ijat. 17Ku
veꞌe je̱ jayu du̱to̱kimpayo̱ꞌo̱yu̱t, veꞌem
tseꞌe du̱tónu̱t ax joꞌn toꞌk je̱ yaaꞌtyaj̱k
juuꞌ veꞌe je̱ tukjee̱ꞌ̱pu̱n du̱matsꞌijtp
jeṯseꞌe du̱vimpaj̱ je̱ trigo. Pyaḵmujkp
tseꞌe je̱ trigo pajk; ax je̱ poꞌox juuꞌ
veꞌe pyaj̱kjip, jeꞌ̱e̱ tseꞌe jem̱ jaṉjo̱o̱tm
pyaa̱m̱nup juuꞌ veꞌe ni vinꞌita kapiꞌtsp.

18Ax veꞌem tseꞌe je̱ Juan may viijn
ax joꞌn yaꞌ̱a̱ du̱tukvinjaꞌvidi je̱ jayu jeṯ-
seꞌe du̱vaajnjidi je̱ o̱y kaṯs je̱ o̱y ayook.

19Ax nay veꞌempa tseꞌe du̱tuknu̱u̱jmi
je̱ yakkutojkpa Herodes ku̱x pyaj̱keꞌe je̱
Herodías, je̱ yꞌuts Felipe je̱ ñu̱daꞌ̱ax̱ jeꞌ̱e̱
veꞌe yꞌijt; tyuknu̱u̱jmiva tseꞌe juuꞌ jatyeꞌe
viijnk tyoon juuꞌ veꞌe ka ó̱yap. 20Ax tun-
jaaꞌknu̱yojki tseꞌe je̱ Herodes je̱ tyo̱kin ku
veꞌe je̱ Juan du̱yakjapyoxu̱ntaḵpaa̱j̱mji.

Ku je̱ Jesús ñap̱ejt
(Mt. 3.13-17; Mr. 1.9-11)

21Kaꞌanum tseꞌe je̱ Juan yakpoxu̱n-
taḵpu̱m vyeꞌna, vanꞌit tseꞌe je̱ Jesús
du̱yaknap̱ejt. Tsapko̱jtsp tseꞌe vyeꞌna
je̱ Jesús, vanꞌit tseꞌe je̱ tsapjo̱o̱tmit
it yꞌavaach 22 jeṯseꞌe je̱ Espíritu Santo
ñu̱kaḏaakji, veꞌemeꞌe kyeꞌex ax joꞌn toꞌk
je̱ pak. Vanꞌit tseꞌe yakmo̱tu toꞌk je̱ ay-
ook juuꞌ veꞌe jem̱ tsapjo̱o̱tm kaḏaakp.
Jidu̱ꞌu̱m tseꞌe vyaajñ:
―Mits xa veꞌe aṯs je̱ nꞌOnu̱k, juuꞌ aṯ-

seꞌe o̱o̱y ntuntsaj̱kp, o̱o̱yts aṯs mitseꞌe
ntuntukxo̱o̱ndu̱k.

Je̱ Jesucristo je̱ jyu̱jpit jayu
(Mt. 1.1-17)

23 Iiꞌpx majk joojnt joꞌn tseꞌe vyeꞌna
je̱ Jesús ku veꞌe kyaꞌamayꞌukvaajñ. Ax
veꞌem tseꞌe vyaꞌanda yꞌijt jeṯs je̱ José veꞌe
tyeeꞌi. Je̱ José tseꞌe je̱ Elí je̱ myajntk,
24 juuꞌ veꞌe je̱ Matat je̱ myajntk, juuꞌ veꞌe
je̱ Leví je̱ myajntk, juuꞌ veꞌe je̱ Melqui
je̱ myajntk, juuꞌ veꞌe je̱ Jana je̱ myajntk,
juuꞌ veꞌe je̱ José je̱ myajntk, 25 juuꞌ veꞌe
je̱ Matatías je̱ myajntk, juuꞌ veꞌe je̱ Amós
je̱ myajntk, juuꞌ veꞌe je̱ Nahum je̱ mya-
jntk, juuꞌ veꞌe je̱ Esli je̱ myajntk, juuꞌ veꞌe
je̱ Nagai je̱ myajntk, 26 juuꞌ veꞌe je̱ Maat
je̱ myajntk, juuꞌ veꞌe je̱ Matatías je̱ mya-
jntk, juuꞌ veꞌe je̱ Semei je̱ myajntk, juuꞌ
veꞌe je̱ José je̱ myajntk, juuꞌ veꞌe je̱ Judá
je̱ myajntk, 27 juuꞌ veꞌe je̱ Joana je̱ mya-
jntk, juuꞌ veꞌe je̱ Resa je̱ myajntk, juuꞌ
veꞌe je̱ Zorobabel je̱ myajntk, juuꞌ veꞌe je̱
Salatiel je̱ myajntk, juuꞌ veꞌe je̱ Neri je̱
myajntk, 28 juuꞌ veꞌe je̱ Melqui je̱ mya-
jntk, juuꞌ veꞌe je̱ Adi je̱ myajntk, juuꞌ

veꞌe je̱ Cosam je̱ myajntk, juuꞌ veꞌe je̱
Elmodam je̱ myajntk, juuꞌ veꞌe je̱ Er je̱
myajntk, 29 juuꞌ veꞌe je̱ Josué je̱ myajntk,
juuꞌ veꞌe je̱ Eliezer je̱ myajntk, juuꞌ veꞌe
je̱ Jorim je̱ myajntk, juuꞌ veꞌe je̱ Matat
je̱ myajntk, 30 juuꞌ veꞌe je̱ Leví je̱ mya-
jntk, juuꞌ veꞌe je̱ Simeón je̱ myajntk, juuꞌ
veꞌe je̱ Judá je̱ myajntk, juuꞌ veꞌe je̱ José
je̱ myajntk, juuꞌ veꞌe je̱ Jonán je̱ mya-
jntk, juuꞌ veꞌe je̱ Eliaquim je̱ myajntk,
31 juuꞌ veꞌe je̱ Melea je̱ myajntk, juuꞌ veꞌe
je̱ Mainán je̱ myajntk, juuꞌ veꞌe je̱ Matata
je̱ myajntk, juuꞌ veꞌe je̱ Natán je̱ mya-
jntk, 32 juuꞌ veꞌe je̱ David je̱ myajntk, juuꞌ
veꞌe je̱ Isaí je̱ myajntk, juuꞌ veꞌe je̱ Obed
je̱ myajntk, juuꞌ veꞌe je̱ Booz je̱ myajntk,
juuꞌ veꞌe je̱ Salmón je̱ myajntk, juuꞌ veꞌe
je̱ Naasón je̱ myajntk, 33 juuꞌ veꞌe je̱ Am-
inadab je̱ myajntk, juuꞌ veꞌe je̱ Aram je̱
myajntk, juuꞌ veꞌe je̱ Esrom je̱ myajntk,
juuꞌ veꞌe je̱ Fares je̱ myajntk, juuꞌ veꞌe
je̱ Judá je̱ myajntk, 34 juuꞌ veꞌe je̱ Jacob
je̱ myajntk, juuꞌ veꞌe je̱ Isaac je̱ myajntk,
juuꞌ veꞌe je̱ Abraham je̱ myajntk, juuꞌ
veꞌe je̱ Taré je̱ myajntk, juuꞌ veꞌe je̱ Na-
cor je̱ myajntk, 35 juuꞌ veꞌe je̱ Serug je̱
myajntk, juuꞌ veꞌe je̱ Ragau je̱ myajntk,
juuꞌ veꞌe je̱ Peleg je̱ myajntk, juuꞌ veꞌe
je̱ Heber je̱ myajntk, juuꞌ veꞌe je̱ Sala je̱
myajntk, 36 juuꞌ veꞌe je̱ Cainán je̱ mya-
jntk, juuꞌ veꞌe je̱ Arfaxad je̱ myajntk, juuꞌ
veꞌe je̱ Sem je̱ myajntk, juuꞌ veꞌe je̱ Noé
je̱ myajntk, juuꞌ veꞌe je̱ Lamec je̱ mya-
jntk, 37 juuꞌ veꞌe je̱Matusalén je̱myajntk,
juuꞌ veꞌe je̱ Enoc je̱ myajntk, juuꞌ veꞌe je̱
Jared je̱ myajntk, juuꞌ veꞌe je̱ Mahalaleel
je̱ myajntk, juuꞌ veꞌe je̱ Cainán je̱ mya-
jntk, 38 juuꞌ veꞌe je̱ Enós je̱ myajntk, juuꞌ
veꞌe je̱ Set je̱myajntk, juuꞌ veꞌe je̱ Adán je̱
myajntk, juuꞌ veꞌe je̱ Nteꞌyam je̱myajntk.

Ku je̱ Jesús je̱ Satanás
yꞌukyakto̱kimpaḵuvaajnji
(Mt. 4.1-11; Mr. 1.12-13)

4 Vanꞌit tseꞌe je̱ Jesús chaa̱ꞌ̱n jem̱
Jordán maj̱a̱ nap̱aꞌam, je̱ Espíritu

Santo tseꞌe mo̱o̱jyju je̱ vinmaꞌyu̱n jeṯs
je̱ maḵkin jeṯseꞌe du̱tónu̱t juuꞌ veꞌe
je̱ Nteꞌyam chaj̱kp, jeꞌ̱e̱ tseꞌe je̱ Jesús
du̱yaknaj̱kx jem̱ vinvaꞌajts it kaj̱xm.
2 Jem̱ tseꞌe je̱ Jesús yꞌijt vu̱jxtkupx
xaa̱j̱; ukyakto̱kimpaḵuvaajnju tseꞌe je̱ Sa-
tanás, je̱ ko̱ꞌo̱yjáyuvap juuꞌ veꞌe du̱nu̱v-
intsaṉikaj̱xp je̱ ko̱ꞌo̱yjayuvaptaj̱kta. Kaꞌa
tseꞌe vanꞌit du̱tikaajy du̱tiju̱ꞌkx, jeṯseꞌe je̱
yooj pyaatjini. 3Vanꞌit tseꞌe je̱ Satanás
vyinkutám̱iji jeṯseꞌe ñaꞌ̱mu̱xji:
―Paṉ tyú̱vam xa veꞌe jeṯs je̱ Nteꞌyam

je̱ yꞌOnu̱k mitseꞌe, mukó̱tsu̱ts nꞌit ya̱ tsaaj
jeṯseꞌe vyimpítu̱t tsapkaaky.

4Vanꞌit tseꞌe je̱ Jesús yꞌatsaa̱j̱v:
―Veꞌem xa veꞌe je̱ Kunuuꞌkx Jatyán

vyaꞌañ: “Ka tun jeꞌ̱e̱ kaj̱xjyap xa veꞌe
je̱ jayu jyoojntyka ku̱xeꞌe juuꞌ du̱kay
du̱ju̱ꞌkx, je̱ ayook kaj̱xeꞌe juuꞌ veꞌe je̱
Nteꞌyam kyaj̱tsp.”

5Vanꞌit tseꞌe je̱ ko̱ꞌo̱yjáyuvap yak-
naj̱kxji joma veꞌe toꞌk je̱ ko̱pk juuꞌ veꞌe
kaj̱xm aa̱ꞌ̱k; jatyji tseꞌe je̱ Jesús du̱-
tuknu̱ꞌixiku̱jx nu̱jom je̱ jayu juuꞌ veꞌe
yakkutujkja ijttup yaja naxviijn. 6Vanꞌit
tseꞌe du̱nu̱u̱jmi:
―Nmo̱kyaj̱xnup xa aṯs mits yaꞌ̱a̱ veꞌe

nu̱jom xi kutojku̱n jeṯs vinxu̱peꞌe je̱
maj̱in xi jayu du̱jayep̱ta, ku̱x aṯs xa
yaꞌ̱a̱ veꞌe nu̱jom xtukkaṯaj̱kikaj̱xnu je̱
Nteꞌyam, ax nmo̱o̱ynupts aṯs yaꞌ̱a̱ veꞌe
paṉ paṉ aṯseꞌe ntsaj̱kp. 7Paṉ xvinko̱xk-
ténipts aṯs mitseꞌe jeṯs aṯs mitseꞌe xvin-
jávat xvintsaꞌ̱ag̱at, nu̱jomts aṯs mits yaꞌ̱a̱
veꞌe nmo̱kyaj̱xnit.

8Vanꞌit tseꞌe je̱ Jesús yꞌatso̱o̱jvji:
―Naj̱kxni, Satanás, ku̱x jidu̱ꞌu̱meꞌe je̱

Kunuuꞌkx Jatyán vyaampa: “Vinjávada
vintsaꞌ̱ag̱ada je̱ Maj̱a̱ Vintsáṉ, u̱u̱ꞌm je̱
nNteꞌyamamda, tun jeꞌ̱ej̱yji veꞌe toꞌk mv-
injávadap mvintsaꞌ̱ag̱adap.”

9Vanꞌit tseꞌe je̱ ko̱ꞌo̱yjáyuvap yak-
naj̱kxjuva jem̱ Jerusalén jeṯseꞌe je̱ Jesús
du̱yakpejt jem̱ maj̱a̱ tsaptaḵko̱jm, jeṯseꞌe
du̱nu̱u̱jmi:

―Paṉ tyú̱vam xa veꞌe jeṯs je̱ Nteꞌyam
je̱ yꞌOnu̱k mitseꞌe, naajkku̱stáḵajats nꞌit,
10 ku̱x jidu̱ꞌu̱m xa veꞌe je̱ Kunuuꞌkx
Jatyán vyaꞌañ:
Je̱ Nteꞌyam xa veꞌe du̱pavaꞌanup je̱

yꞌaangelestaj̱k jeṯseꞌe mꞌíxju̱t
mjayép̱ju̱t,

11 jeṯseꞌe je̱ kyaꞌ̱aj̱ mtukꞌamátsajat jeṯseꞌe
je̱ mtek je̱ tsaaj kyayaktsaachajat.

12Vanꞌit tseꞌe je̱ Jesús yꞌatsaa̱j̱v:
―Vaampap tseꞌe jidu̱ꞌu̱m je̱ Kunuuꞌkx

Jatyán: “Kaꞌa tseꞌe xꞌíxtat joma vaateꞌe
juuꞌ du̱kuvu̱k je̱ Maj̱a̱ Vintsáṉ, u̱u̱ꞌm je̱
nNteꞌyamamda.”

13Ax ku tseꞌe je̱ ko̱ꞌo̱yjáyuvap ñay-
jaꞌviji jeṯs kaꞌa veꞌe myaa̱ḏaꞌaky vintso̱
veꞌe je̱ Jesús ku̱du̱yakto̱kimpu̱jk, vanꞌit
tseꞌe du̱kukeek. Ku tseꞌe je̱ it jyaaꞌkna-
jxy, vanꞌit tseꞌe du̱ꞌavimpijtinuva.

Ku je̱ Jesús kyaꞌamayꞌukvaajñ
jep̱ Galilea

(Mt. 4.12-17; Mr. 1.14-15)
14Vanꞌit tseꞌe je̱ Jesús vyimpijtnuva

jem̱ Galilea je̱ maḵkin maa̱ṯ juuꞌ veꞌe
je̱ Espíritu Santo mo̱o̱jyjup. Tum jeꞌ̱e̱
tseꞌe je̱ jayu kyo̱jtstup myaajntyktup, jeṯ-
seꞌe nu̱jom je̱ jayu ñu̱jaꞌviji juuꞌ veꞌe
jem̱ tso̱ tsu̱u̱nidup. 15Yakꞌixpu̱jkpts jeꞌ̱e̱
veꞌe je̱ jayu nu̱jom je̱ it joma tso̱ veꞌe
ñaxy; ax nu̱jom tseꞌe je̱ jayu yakmáj̱ajada
yakjaanchajada.

Ku je̱ Jesús vyeꞌna jep̱ Nazaret
(Mt. 13.53-58; Mr. 6.1-6)

16Vanꞌit tseꞌe je̱ Jesús jyeꞌ̱y jem̱
Nazaret, je̱ kajpu̱n joma veꞌe yeeꞌk. Ax
po̱o̱ꞌkxtku̱n xaa̱j̱ tseꞌe vyeꞌna, vanꞌit tseꞌe
tyaj̱ki jep̱ tsaptu̱jkp, veꞌem ax joꞌn du̱tún
yꞌijt, jeṯseꞌe tyeni, jeṯseꞌe je̱ Kunuuꞌkx
Jatyán du̱ko̱tsuvaꞌañ. 17Vanꞌit tseꞌe yak-
mo̱o̱jy juuꞌ veꞌe je̱ Nteꞌyam je̱ yꞌayook
ko̱jtsnajxpa Isaías jyaay jep̱ Kunuuꞌkx
Jatyán ku̱jxp. Ku tseꞌe du̱yakꞌavaach, jeṯ-
seꞌe du̱paaty juuꞌ veꞌe kyo̱tsuvaampy,
vanꞌit tseꞌe du̱kaj̱ts:

18Yamts jeꞌ̱e̱ veꞌe aṯs njaꞌvin kaj̱xm je̱
Espíritu juuꞌ veꞌe ijtp jem̱ je̱ Maj̱a̱
Vintsáṉ jyaꞌvin kaj̱xmpa,

jeꞌ̱eṯs aṯseꞌe xvinko̱o̱n jeṯs aṯseꞌe
ntukkaꞌamáyu̱t je̱ o̱y kaṯs je̱ o̱y
ayook je̱ ayo̱o̱va jáyuda,

je̱ Nteꞌyamts aṯseꞌe xkej̱xp jeṯs aṯseꞌe
ntuknu̱jávadat jeṯs jatyji aṯseꞌe je̱
jayu nyaktánu̱t veꞌem ax joꞌn je̱ jayu
juuꞌ veꞌe pítsumdup jep̱ poxu̱ntu̱jkp,

veꞌem ax joꞌn je̱ viints jayu juuꞌ veꞌe
vinꞌixpaj̱ktup,

aṯseꞌe naspaḵa nyaktaandinup paṉ paṉ
jatyeꞌe maaydup tajtup;

19nꞌavaꞌnivapts aṯseꞌe jeṯs ta̱ veꞌe je̱ joo-
jnt jyeꞌya jeṯseꞌe je̱ Nteꞌyam je̱ jyayu
du̱kunooꞌkxu̱t.

20Ku veꞌe du̱ko̱jtsku̱jx, vanꞌit tseꞌe
je̱ naḵ du̱ꞌaxaaꞌtsni joma veꞌe yukjaꞌa
je̱ Kunuuꞌkx Jatyán, jeṯseꞌe du̱mo̱o̱jy
je̱ tsaptu̱jkpit pattoꞌniva. Vanꞌit tseꞌe
yꞌaj̱xtk jeṯseꞌe je̱ jayu du̱yakꞌixpáḵtat.
Ax nu̱jom tseꞌe je̱ jayu paṉ nu̱vinx-
u̱peꞌe jep̱ tsaptu̱jkp vyeꞌ̱nada, tum jem̱
tseꞌe je̱ Jesús ñiꞌkxm je̱ vyiijn du̱paa̱m̱di.
21Vanꞌit tseꞌe je̱ Jesús yakꞌixpaj̱kjidi.
Jidu̱ꞌu̱m tseꞌe vyaajñ:
―U̱xyam ya̱ xaa̱j̱ tseꞌe yaja miits

mvinkujkta ya̱ Kunuuꞌkx Jatyán tu̱tyun-
ju̱ tu̱kyaṯsju̱.

22Nu̱jom tseꞌe je̱ jáyuda yꞌo̱ñu̱ko̱jt-
siji, atu̱va ato̱ki tseꞌe tyaandi ku veꞌe
je̱ Jesús vaꞌajts tsoj myuko̱jtsjidi, jeṯseꞌe
ñayꞌamo̱tutú̱vijidi:
―¿Ti ka je̱ Joseejap yaꞌ̱a̱ veꞌe je̱

yꞌónu̱k?
23Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa miits nꞌiteꞌe xkó̱tstat ya̱

tukmuꞌaꞌixmojkin: “Tso̱ꞌyiva, nachó̱yaja
viinm. Tonu̱ yaja mkajpu̱n ku̱jx juuꞌ
aa̱ṯseꞌe nmo̱tu jeṯseꞌe xtuujn jem̱
Capernaum.”

24 Jeṯseꞌe jyaaꞌkvaajñ:
―Tyú̱vam xa aṯseꞌe nvaꞌañ jeṯs kaꞌa

veꞌe o̱y yakkuváḵu̱t joma veꞌe je̱ yꞌit je̱
ñaax ni toꞌka je̱ Nteꞌyam je̱ yꞌayook ko̱jt-

snajxpa. 25Vaampamts aṯseꞌe jeṯs jej̱a
xa veꞌe nu̱may je̱ kuꞌaa̱ꞌ̱k taꞌ̱ax̱taj̱k vyeꞌ̱-
nada yaja israeejlit yꞌit jaa̱ṯ ku veꞌe je̱
Elías jyoojntyki, ku veꞌe ya̱ it kyatuuj
toojk joojnt jagojkm jeṯseꞌe maḵk je̱ yooj
tyunnajxy yaja nu̱jom israeejlit yꞌit jaa̱ṯ.
26Ax kaꞌa tseꞌe je̱ Nteꞌyam je̱ Elías du̱-
tuknu̱kejx ni toꞌka je̱ kuꞌaa̱ꞌ̱k taꞌ̱ax̱taj̱k
juuꞌ veꞌe tsu̱u̱nidup yꞌijt yaja israeejlit
yꞌit jaa̱ṯ; jeꞌ̱e̱ veꞌe ñojkꞌó̱y tyuknu̱kej̱x
toꞌk je̱ viijnk tsó̱vit jayu juuꞌ veꞌe tsu̱u̱nip
yꞌijt jem̱ Sarepta, je̱ sidoonit kajpu̱n mu-
tam̱. 27 Jej̱a xa veꞌe vyeꞌniduva yaja is-
raeejlit yꞌit jaa̱ṯ nu̱may je̱ jayu juuꞌ veꞌe
leprapaj̱kju̱dup vanꞌit ku veꞌe jyoojntyki
je̱ Nteꞌyam je̱ yꞌayook ko̱jtsnajxpa Eliseo.
Ax ni toꞌka tseꞌe du̱kayakjo̱tkaḏaaky je̱
israeejlit jayu juuꞌ veꞌe leprapaj̱kju̱dup,
jeꞌ̱ej̱yji veꞌe yakjo̱tkaḏaaknu toꞌk je̱ vi-
ijnk tsó̱vit jayu, je̱ Naamán juuꞌ veꞌe
tsu̱u̱nip yꞌijt jem̱ siiriait yꞌit jo̱o̱tm.

28Ax ku tseꞌe du̱ꞌamo̱tunajxti ti veꞌe
kyaj̱tsp, o̱o̱y tseꞌe tyunjo̱tmaꞌtti nu̱jom
jeꞌ̱eḏa juuꞌ veꞌe jep̱ tsaptu̱jkp veꞌnidup.
29Vanꞌit tseꞌe tyénidi jeṯseꞌe je̱ Jesús
du̱yakkajpu̱mpítsumdi, jeṯseꞌe du̱yak-
naj̱kxti jem̱ keṯsꞌam, jem̱ keṯsko̱jm joma
veꞌe je̱ kajpu̱n. Jem̱ tseꞌe o̱jts du̱ꞌukku̱s-
vivupuvaꞌanda. 30Vanꞌit tseꞌe je̱ Jesús
jej̱a nu̱may jayu akujk ñajxy jeṯseꞌe
ñaj̱kxni.

Toꞌk je̱ yaaꞌtyaj̱k juuꞌ veꞌe jem̱
jyaꞌvin kaj̱xm je̱ ko̱ꞌo̱yjáyuvap

(Mr. 1.21-28)
31Vanꞌit tseꞌe je̱ Jesús ñu̱jkx jem̱ Ca-

pernaum, toꞌk je̱ kajpu̱n juuꞌ veꞌe jem̱
galiléait yꞌit jo̱o̱tm. Jem̱ tseꞌe je̱ jayu
du̱yakꞌixpu̱jk ku veꞌe po̱o̱ꞌkxtku̱n xaa̱j̱
vyeꞌna. 32Atu̱va ato̱ki tseꞌe je̱ jayu du̱-
tuktaandi je̱ Jesús je̱ yꞌixpaj̱ku̱n ku̱x je̱
kutojku̱n maa̱ṯeꞌe kyaj̱ts.

33 Jep̱ tseꞌe tsaptu̱jkp vyeꞌna toꞌk je̱
yaaꞌtyaj̱k juuꞌ veꞌe jem̱ jyaꞌvin kaj̱xm je̱
ko̱ꞌo̱yjáyuvap. Jeṯseꞌe maḵk vyaajñ:

34―Maso̱ꞌo̱ku̱ aa̱ṯs, Jesús, nazarétit
jayu. ¿Ti kaṯsts mitseꞌe mjayejpp aa̱ṯs
maa̱ṯ? ¿Jeꞌ̱e̱ veꞌe mnu̱mejtsp jeṯs aa̱ṯ-
seꞌe xyakkutó̱kiyu̱t? Nꞌixa xa aṯs mits, je̱
Nteꞌyam je̱ Vyaꞌajts Jáyuts mitseꞌe.

35Vanꞌit tseꞌe je̱ Jesús du̱tuknu̱u̱jmi je̱
ko̱ꞌo̱yjáyuvap, jeṯseꞌe vyaajñ:
―Amo̱ꞌo̱tu̱ jeṯs tukvaatsni ya̱

yaaꞌtyaj̱k.
Vanꞌit tseꞌe je̱ ko̱ꞌo̱yjáyuvap du̱yakkitu

je̱ yaaꞌtyaj̱k jej̱a jeꞌ̱e̱ vyinkujkta, ni vinx-
u̱pa tseꞌe kyayaktsaachiji ku veꞌe pyít-
sumni je̱ ko̱ꞌo̱yjáyuvap. 36Ax nu̱jom tseꞌe
tyaandi atu̱va ato̱ki jeṯseꞌe ñavyaajnjidi:
―¿Ti ayookts yaꞌ̱a̱ veꞌe? ¡Ya̱ jayu

xa veꞌe du̱pavaamp je̱ kutojku̱n maa̱ṯ
je̱ ko̱ꞌo̱yjayuvaptaj̱kta jeṯseꞌe pyítsumdat
jem̱ je̱ jayu jyaꞌvin kaj̱xmda, vanꞌit tseꞌe
pyítsumda!

37Nu̱jom tseꞌe je̱ kajpu̱n juuꞌ veꞌe jem̱
namyutám̱ijidup, ñu̱jaꞌvidupts jeꞌ̱e̱ veꞌe
juuꞌ veꞌe je̱ Jesús tyuump kyaj̱tsp.

Ku je̱ Jesús du̱yakjo̱tkaḏaaky je̱
Simón Pedro je̱ myaꞌ̱vu̱t taak

(Mt. 8.14-15; Mr. 1.29-31)
38Vanꞌit tseꞌe je̱ Jesús tyeni jeṯseꞌe

pyítsum jep̱ tsaptu̱jkp, jeṯseꞌe ñu̱jkx jem̱
je̱ Simón Pedro tyaḵꞌam. Jem̱ tseꞌe je̱
Pedro je̱ myaꞌ̱vu̱t taak pyaꞌammaꞌaj
vyeꞌna, maḵkeꞌe jyam̱pu̱kju̱. Vanꞌit
tseꞌe je̱ Jesús du̱munooꞌkxtkti jeṯseꞌe
du̱yakjo̱tkaḏaꞌaku̱t. 39Vanꞌit tseꞌe je̱
Jesús du̱nu̱viijntk je̱ taꞌ̱ax̱taj̱k jeṯseꞌe je̱
jam̱paꞌam du̱pavaajñ jeṯseꞌe je̱ taꞌ̱ax̱taj̱k
du̱nu̱vaatsnit. Vanꞌit tseꞌe je̱ jam̱paꞌam
ñu̱vaatsjini. Jatyji tseꞌe je̱ taꞌ̱ax̱taj̱k
pyojtu̱k jeṯseꞌe pyattoꞌnijidi.

Ku je̱ Jesús du̱yakjo̱tkaḏaaky
nu̱may je̱ paꞌam jayu

(Mt. 8.16-17; Mr. 1.32-34)
40Taḵa xaa̱j̱ani tseꞌe vyeꞌna, jeṯseꞌe

nu̱jom je̱ paꞌam jayu du̱yaknaj̱kxti joma
veꞌe je̱ Jesús vyeꞌna; may viijn tseꞌe je̱
paꞌam juuꞌ veꞌe jyayej̱ptup. Vanꞌit tseꞌe

je̱ Jesús je̱ kyaꞌ̱aj̱ du̱tuknu̱kaa̱j̱n nu̱jom je̱
paꞌam jáyuda jeṯseꞌe du̱yakjo̱tkaḏakkaj̱x-
tini. 41Ax jem̱ tseꞌe nu̱may je̱ jayu jyaꞌvin
kaj̱xmda pyítsumdini je̱ ko̱ꞌo̱yjáyuvapta.
Aaꞌmitaaktu tseꞌe, jeṯseꞌe vyaandi:
―Mits xa jeꞌ̱e̱ veꞌe je̱ Nteꞌyam je̱

yꞌOnu̱k.
Vanꞌit tseꞌe je̱ Jesús tyuknaꞌ̱mu̱xjidi,

kaꞌa veꞌe du̱yakjajtjidi je̱ ko̱ꞌo̱yjáyuvap
jeṯseꞌe kyó̱tstat ku̱x ñu̱jaꞌvidu veꞌe jeṯs
jeꞌ̱e̱ jeꞌ̱e̱ veꞌe je̱ Cristo, juuꞌ veꞌe je̱
Nteꞌyam vyinko̱o̱n jeṯseꞌe yakkutojknit.
Ku je̱ Jesús kyaꞌamaajy jep̱ Galilea

(Mr. 1.35-39)
42Ku veꞌe je̱ it jyajtk, vanꞌit tseꞌe je̱

Jesús pyítsum jem̱ kajpu̱n kaj̱xm jeṯseꞌe
ñu̱jkx joma veꞌe kyapaṉtsu̱u̱na. Íxtijidu
tseꞌe je̱ jayu. Ku tseꞌe du̱paatti, jeṯseꞌe
du̱ꞌukyaktanuvaandi, kaꞌa tseꞌe du̱tso̱kta
jeṯseꞌe ñaj̱kxnit. 43Vanꞌit tseꞌe je̱ Jesús
ñaꞌ̱mu̱xjidi:
―Tun vinko̱pk xa jeꞌ̱e̱ veꞌe jeṯs aṯseꞌe je̱

jayu jem̱ viijnk kajpu̱n kaj̱xmdava nvaa-
jnjadat paṉ vintso̱ veꞌe yꞌijttinit jem̱ je̱
Nteꞌyam yꞌam kyaꞌ̱m, ku̱x jeꞌ̱e̱ kaj̱x aṯseꞌe
nyakkex.

44Vanꞌit tseꞌe je̱ Jesús ñu̱jkx jeṯseꞌe
je̱ jayu du̱yakꞌixpu̱jk jem̱ je̱ galiléait
chaptaj̱kmda.

Je̱ maj̱in juuꞌ veꞌe je̱
Jesús tyoon ku veꞌe je̱

yꞌixpaj̱kpataj̱k je̱ ajkx du̱maakti
(Mt. 4.18-22; Mr. 1.16-20)

5 Toꞌk nax tseꞌe je̱ Jesús vyeꞌna
jej̱a genesarétit myaj̱a̱ naꞌ̱akay̱a

paꞌayi, vanꞌit tseꞌe vaꞌajts nu̱may je̱
jayu jyeꞌ̱ydi jeṯseꞌe tyunꞌatijmojkjidini
ku̱x je̱ Nteꞌyam je̱ yꞌayookeꞌe
yꞌamo̱tunaxuvaandup. 2 Jeṯseꞌe je̱ Jesús
du̱ꞌix mej̱tsk je̱ barco jej̱a maj̱a̱ naꞌ̱akay̱a
paꞌayi, táv̱ani veꞌe pyítsumda vyeꞌna je̱
ajkx maakpada jeṯseꞌe du̱yakvaꞌatsta
je̱ tyukꞌajkxꞌamaakin xuumda. 3Toꞌk
je̱ barco, je̱ Simón Peedrots jeꞌ̱e̱ veꞌe

jyeꞌ̱e.̱ Jem̱ tseꞌe je̱ Jesús tyaj̱ki jeṯseꞌe
je̱ Simón du̱nu̱u̱jmi jeṯseꞌe je̱ barco
du̱jaaꞌkyaknaṯáḵat. Vanꞌit tseꞌe je̱
Jesús yꞌaj̱xtk jem̱ barco jo̱o̱tm jeṯseꞌe
je̱ nu̱may jayu du̱yakꞌixpu̱k juuꞌ
veꞌe jej̱a naxku̱jxta. 4Ku veꞌe je̱ jayu
du̱muko̱jtsku̱jx, vanꞌit tseꞌe je̱ Simón
du̱nu̱u̱jmi:
―Yaktaḵa ya̱ barco joma veꞌe ya̱

naa̱j̱ kaa̱ḵ. Aváj̱ada ya̱ mxuumda jeṯseꞌe
mmaꞌaktat.

5Vanꞌit tseꞌe je̱ Simón yꞌatsaa̱j̱v:
―Yakꞌixpaj̱kpa, tsonaxy xa aa̱ṯseꞌe

tu̱njatún, kaꞌats aa̱ṯseꞌe tu̱ntipu̱k; ax
paṉ mits tseꞌe mvaamp, vaꞌants aṯseꞌe
du̱ꞌaváj̱inuva ya̱ xuum.

6Ku veꞌe veꞌem du̱toondi, o̱o̱y tseꞌe
je̱ ajkx may tyuntaajñ. Vanꞌit tseꞌe
myupo̱jtiꞌukvaanni je̱ tyukꞌajkxꞌamaakin
xuumda. 7 Jem̱ tseꞌe vyeꞌniva jadoꞌk je̱
barco tam̱ jaty joma veꞌe vyeꞌ̱nada je̱
myujatyooꞌda. Vanꞌit tseꞌe du̱yee̱j̱mjidi
jeṯseꞌe pyutáḵajadat. Kuts jeꞌ̱e̱ veꞌe
myej̱tsti, vanꞌit tseꞌe du̱yakꞌojtsti o̱o̱y
mej̱tsk je̱ barco, javee̱ꞌ̱n tseꞌe jep̱ na-̱
jaa̱ṯp jyakunajxtini. 8Ku veꞌe du̱ꞌix je̱
Simón Pedro, vanꞌit tseꞌe du̱vinko̱xkteni
je̱ Jesús jeṯseꞌe du̱nu̱u̱jmi:
―Maj̱a̱ Vintsáṉ, mujékuma aṯs mits

toꞌk aaj, ku̱x tó̱kinax jayu xa aṯs.
9 Jeꞌ̱e̱ kaj̱x tseꞌe veꞌem du̱nu̱u̱jmi ku̱x

atu̱va ato̱ki veꞌe je̱ Simón Pedro jeṯs je̱
myujatyooꞌtaj̱k tyuntaandi ku̱xeꞌe o̱o̱y je̱
ajkx du̱tunyakpítsumdi. 10 Jeꞌ̱e̱ maa̱ṯta
tseꞌe je̱ Santiago jeṯs je̱ Juan, je̱ Zebedeo
je̱ myajntktaj̱k, je̱ Simón tseꞌe myaa̱ṯ-
maaktu. Vanꞌit tseꞌe je̱ Jesús du̱nu̱u̱jmi
je̱ Simón Pedro:
―Kadi mtsaꞌ̱ag̱a. Je̱ ajkx maakk xa

veꞌe mtuump; ax u̱xyamts aṯs mitseꞌe
je̱ toonk nmo̱ꞌo̱t jeṯs aṯseꞌe je̱ jayu
xtuknu̱mínu̱t.

11Ku tseꞌe je̱ barco du̱yakpítsumdini
jep̱ naj̱aa̱ṯp, vanꞌit tseꞌe du̱maso̱o̱ktini
nu̱jom juuꞌ veꞌe yꞌíxtup jyayej̱ptup jeṯ-
seꞌe je̱ Jesús du̱panaj̱kxtini.

Ku je̱ Jesús du̱yakjo̱tkaḏaaky toꞌk je̱
jayu juuꞌ veꞌe leprapaj̱kjup

(Mt. 8.1-4; Mr. 1.40-45)
12 Jem̱ tseꞌe kajpu̱n kaj̱xm vyeꞌna je̱

Jesús jeṯseꞌe ñu̱jeꞌ̱yji toꞌk je̱ jayu juuꞌ
veꞌe leprapaj̱kjup. Ku veꞌe je̱ Jesús
du̱ꞌix, vanꞌit tseꞌe du̱vinko̱xkteni jeṯseꞌe
du̱munooꞌkxtk:
―Vintsáṉ, paṉ mtsaj̱kp xa mitseꞌe,

mꞌo̱ꞌyixjup tseꞌe jeṯs aṯseꞌe xtuknu̱vaꞌat-
su̱t ya̱ lepra paꞌam.

13Vanꞌit tseꞌe je̱ Jesús je̱ kyaꞌ̱aj̱
tyuknu̱ko̱o̱jnji jeṯseꞌe vyaajñ:
―Ntsaj̱kp xa aṯseꞌe, vaꞌajts tseꞌe

mtaanni.
Ku tseꞌe veꞌem vyaajñ, tun jatyji

tseꞌe je̱ lepra paꞌam ñu̱vaatsjini.
14Vanꞌit tseꞌe je̱ Jesús pyavaajnji jeṯs
ni paṉa veꞌe du̱kavaajnjat. Vanꞌit tseꞌe
du̱jaaꞌknu̱u̱jmi:
―Naj̱kxu̱ joma veꞌe je̱ teeꞌ jeṯseꞌe

du̱ꞌíxu̱t jeṯs ta̱ veꞌe mjo̱tkaḏaꞌaky, vanꞌit
tseꞌe xyó̱xu̱t juuꞌ veꞌe je̱ Moisés pyavaan
ku veꞌe je̱ jayu kyo̱o̱ꞌkpaj̱kjini je̱ lepra
paꞌam, veꞌem tseꞌe nu̱jom je̱ jayu
du̱nu̱jávadat jeṯs táv̱ani veꞌe je̱ paꞌam
mnu̱vaatsjini.

15Ax nu̱yojk tseꞌe je̱ Jesús je̱ myaj̱in
tyunvaꞌkxtkꞌatu̱u̱ts. Nu̱may tseꞌe je̱ jayu
juuꞌ veꞌe nayꞌamojkijidu jeṯseꞌe du̱ꞌamo̱-
tunáxtat juuꞌ veꞌe je̱ Jesús kyaj̱tsp jeṯs
jeꞌ̱e̱ veꞌe yakjo̱tkaḏaꞌakjadat paṉ paṉ
jatyeꞌe paj̱kju̱dup. 16Ax may nax tseꞌe
je̱ Jesús ñu̱jkx joma veꞌe kyapaṉtsu̱u̱na,
kyukeekpeꞌe je̱ nu̱may jayu jeṯseꞌe ñu̱jkx
tsapko̱jtspa.

Ku je̱ Jesús du̱yakjo̱tkaḏaaky
toꞌk je̱ mojkpa jayu
(Mt. 9.1-8; Mr. 2.1-12)

17Toꞌk nax tseꞌe je̱ Jesús yakꞌixpu̱k
vyeꞌna. Jem̱ tseꞌe chu̱u̱niduva vyeꞌna je̱
fariseotaj̱k maa̱ṯ je̱ tsaptu̱jkpit yakꞌix-
paj̱kpataj̱k; jem̱ jeꞌ̱e̱ veꞌe cho̱o̱ꞌnda may
viijn kajpu̱n kaj̱xm juuꞌ veꞌe jem̱ galiléait

jeṯs judéait yꞌit jo̱o̱tmda. Jem̱ tseꞌe juuꞌ
veꞌe tso̱o̱ꞌnduvap jem̱ jerusaleenit kya-
jpu̱n kaj̱xm. Je̱ Nteꞌyam tseꞌe je̱ maḵkin
mo̱o̱jyju je̱ Jesús jeṯseꞌe je̱ paꞌam jayu
du̱yakjo̱tkaḏaꞌaku̱t. 18Vanꞌit tseꞌe jyeꞌ̱ydi
vinkex je̱ yaaꞌtyaj̱kta, jem̱eꞌe maajntku̱n
kaj̱xm du̱pavitsta toꞌk je̱ mojkpa jayu.
Yaktaḵavaandup tseꞌe jep̱ tu̱jkp, je̱ Jesús
tseꞌe tyukvinkuvitsavaandup, 19 ax kaꞌa
tseꞌe yꞌukꞌitu̱paattini vintso̱ veꞌe tyáḵa-
dat ku̱x o̱o̱yeꞌe je̱ jayu tyunveꞌ̱nada.
Vanꞌit tseꞌe pyej̱tti jem̱ taḵniꞌkxm jeṯseꞌe
du̱yakkee̱ḵti vee̱ꞌ̱n je̱ taḵnap̱am̱, jeṯseꞌe
je̱ mojkpa jayu du̱ku̱staa̱y̱di je̱ myaajn-
tku̱n maa̱ṯ jej̱a nu̱may jayu akujk jeṯs
jej̱a je̱ Jesús vyinkujk. 20Ku tseꞌe je̱ Jesús
du̱ꞌix jeṯs jaanchjaꞌvijidupeꞌe, vanꞌit tseꞌe
je̱ mojkpa jayu du̱nu̱u̱jmi:
―Meeꞌkx tseꞌe je̱ mto̱kin tyañ.
21Vanꞌit tseꞌe je̱ tsaptu̱jkpit yakꞌix-

paj̱kpataj̱k maa̱ṯ je̱ fariseotaj̱k vyin-
maaydi: “¿Paṉts yaꞌ̱a̱ veꞌe ya̱ jayu juuꞌ
veꞌe je̱ Nteꞌyam du̱vinko̱jtspej̱tp? Ni
paṉa xa veꞌe kyaꞌo̱ꞌyixju̱ jeṯseꞌe tyo̱kin-
mee̱ꞌ̱kxu̱t, je̱ Nteꞌyamji veꞌe toꞌk.”

22Ku tseꞌe je̱ Jesús du̱nu̱jaꞌvi
vintso̱ veꞌe vyinmayda, vanꞌit tseꞌe
du̱ꞌamo̱tutú̱vidi:
―¿Tyaj̱xts miitseꞌe veꞌem

mvinmayda? 23 ¿Tis vineꞌe ka tsoꞌoxap,
ku aṯseꞌe je̱ jayu nnu̱u̱jma: “Meeꞌkx
tseꞌe je̱ mto̱kin tyañ”, ukpu̱ ku aṯseꞌe je̱
jayu nnaa̱j̱mat: “Pojtu̱kni jeṯs jaamni”?
24 Jeṯseꞌe xnu̱jávadat jeṯs njayejpp aṯseꞌe
je̱ kutojku̱n yaja naxviijn jeṯs aṯseꞌe je̱
jayu nto̱kinmee̱ꞌ̱kxu̱t, aṯs, je̱ Jayu Juuꞌ
veꞌe Nu̱paa̱m̱du̱ka Ijtp.
Vanꞌit tseꞌe je̱ mojkpa jayu du̱nu̱u̱jmi:
―Mits aṯseꞌe nnu̱u̱jmip, pojtu̱kni, paḵ-

mojkni xi mmaajntku̱n, jeṯs naj̱kxni jem̱
mtaḵꞌam.

25 Jatyji tseꞌe pyojtu̱kni jej̱a je̱
nu̱may jayu vyinkujkta, jeṯseꞌe
du̱paḵmojkni je̱ myaajntku̱n, jeṯseꞌe

ñaj̱kxni jem̱ tyaḵꞌam, jeṯseꞌe je̱
Nteꞌyam du̱kuko̱jtsji jeṯseꞌe du̱yakmaj̱i
du̱yakjaanchi. 26Atu̱va ato̱ki tseꞌe
nu̱jom je̱ jayu tyankaj̱xti jeṯseꞌe je̱
Nteꞌyam du̱yakmáj̱idi du̱yakjaanchidi,
vaꞌajts tsaꞌ̱kidup tseꞌe ñavyaajnjidi:
―Atu̱va xa yaꞌ̱a̱ veꞌe juuꞌ veꞌe u̱xyam

nꞌíxumdup.
Ku je̱ Jesús du̱vaa̱j̱v je̱ Leví
juuꞌ veꞌe du̱xaa̱j̱iva Mateo
(Mt. 9.9-13; Mr. 2.13-17)

27Ku veꞌe je̱ Jesús kyajpu̱mpítsum,
vanꞌit tseꞌe du̱ꞌix toꞌk je̱ kupaꞌ̱mu̱n paḵ-
mojkpa juuꞌ veꞌe du̱xaa̱j̱ Leví, jej̱a veꞌe
chu̱u̱na vyeꞌna joma veꞌe je̱ kupaꞌ̱mu̱n
du̱paḵmuk, jeṯseꞌe du̱nu̱u̱jmi:
―Pamiinni aṯs.
28Vanꞌit tseꞌe je̱ Leví tyeni jeṯseꞌe

du̱maso̱kkaj̱xni nu̱jom juuꞌ veꞌe yꞌixp
jyayejpp jeṯseꞌe je̱ Jesús du̱panaj̱kxni.

29Ku veꞌe je̱ it ñajxy, vanꞌit tseꞌe jem̱
je̱ Leví tyaḵꞌam je̱ maj̱a̱ kay je̱ maj̱a̱
uuꞌk du̱yakꞌavaadi je̱ Jesús kaj̱x. Jem̱
tseꞌe je̱ Jesús du̱maa̱ṯkaajy du̱maa̱ṯꞌuuk
nu̱may je̱ kupaꞌ̱mu̱n paḵmojkpada jeṯs
je̱ viijnk jáyuda. 30Ax vanꞌit tseꞌe je̱
fariseotaj̱k maa̱ṯ je̱ tsaptu̱jkpit yakꞌix-
paj̱kpataj̱k du̱ko̱ꞌo̱yjaꞌvidi, jeꞌ̱e̱ kaj̱x tseꞌe
du̱nu̱u̱jmidi je̱ Jesús je̱ yꞌixpaj̱kpataj̱k:
―¿Tyaj̱xts miitseꞌe xmaa̱ṯkáyda

xmaa̱ṯꞌooꞌkta je̱ kupaꞌ̱mu̱n paḵmojkpada
jeṯs je̱ viijnk tó̱kinax jáyuda?

31Vanꞌit tseꞌe je̱ Jesús yꞌatsaa̱j̱v:
―Kaꞌa xa jeꞌ̱e̱ veꞌe du̱tso̱kta je̱ tso̱ꞌyiva

paṉ paṉ jatyeꞌe maḵkaṯso̱ts; jeꞌ̱eḏa veꞌe
paṉ paṉ jatyeꞌe paj̱kju̱dup. 32Ka jeꞌ̱ep̱
xa aṯseꞌe nnu̱miimp jeṯs aṯseꞌe nyaaxjat
je̱ jayu juuꞌ veꞌe tu̱v jáyuvidup joojn-
tykidup; jeꞌ̱e̱ aṯseꞌe nnu̱miimp juuꞌ veꞌe
tó̱kinax jayu, veꞌem tseꞌe vyinmayu̱mpi-
jttinit jeṯseꞌe du̱maso̱o̱ktinit je̱ kyo̱ꞌo̱y
joojntykinda.

Ku je̱ Jesús du̱ꞌavaꞌni
paṉ tyaj̱x kaj̱xeꞌe je̱

yꞌixpaj̱kpataj̱k kyahꞌayoojada
(Mt. 9.14-15; Mr. 2.18-20)

33Vanꞌit tseꞌe je̱ Jesús yakꞌamo̱tutu̱vi:
―¿Tyaj̱x tseꞌe may nax chapko̱tsta je̱

Yaknap̱ej̱tpa Juan je̱ yꞌixpaj̱kpataj̱k, nay
veꞌempa je̱ fariseo je̱ yꞌixpaj̱kpataj̱k? Ax
mits ya̱ mꞌixpaj̱kpataj̱k, kaaydup ook-
tupts yaꞌ̱a̱ veꞌeda.

34Vanꞌit tseꞌe je̱ Jesús yꞌatsaa̱j̱v:
―Kaꞌa xa veꞌe chaachvinmáyda paṉ

paṉ jatyeꞌe miindup joma veꞌe je̱ jayu
ñavyu̱kju̱ namvaateꞌe je̱ taꞌ̱ax̱paj̱kpa du̱-
maa̱ḏada, jeꞌ̱e̱ kaj̱x tseꞌe kyahꞌayoojada.
Nay kaꞌava tseꞌe chaachvinmáyda aṯs ya̱
nꞌixpaj̱kpataj̱k namvaat aṯseꞌe nꞌit yaꞌ̱a̱
maa̱ṯta. 35Ax pyaaꞌtup tseꞌe je̱ xaa̱j̱ ku aṯ-
seꞌe nko̱o̱ꞌkꞌijtnit yaꞌ̱a̱ maa̱ṯta, vanꞌit tseꞌe
tu̱u̱v yꞌayoojadat.

Je̱ nam ixpaj̱ku̱n juuꞌ veꞌe je̱
Jesús je̱ jayu tyukꞌix

(Mt. 9.16-17; Mr. 2.21-22)
36Vanꞌit tseꞌe ya̱ tukmuꞌaꞌixmojkin

du̱vaajnjidi:
―Ni paṉa xa veꞌe du̱kapukeeꞌp je̱ nam

vit jeṯseꞌe du̱tukꞌakay̱a je̱ pak vit. Paṉ
veꞌem xa veꞌe ku̱du̱tún, vanꞌit tseꞌe je̱
nam akaꞌ̱yu̱n du̱vaa̱ꞌ̱nmóku̱t je̱ pak vit
jeṯseꞌe du̱tunjaaꞌkkaa̱ꞌ̱tsnit. 37Ni paṉa xa
veꞌe du̱kahꞌateꞌ̱miva je̱ nam tsaaydum
paꞌajk naa̱j̱ jem̱ pak ak apaj̱kin jo̱o̱tm.
Paṉ veꞌem xa veꞌe ku̱du̱tún, mupáj̱in-
upts jeꞌ̱e̱ veꞌe je̱ ak, ax ko̱o̱jyji tseꞌe vy-
intó̱kiyu̱t je̱ tsaaydum paꞌajk naa̱j̱ jeṯs
je̱ ak apaj̱kin. 38 Jeꞌ̱e̱ kaj̱x tseꞌe je̱ nam
tsaaydum paꞌajk naa̱j̱ yakpu̱m jem̱ nam
ak apaj̱kin jo̱o̱tm; ax veꞌem tseꞌe ni juuꞌa
kyavintó̱kiyu̱t. 39Paṉ paṉ tseꞌe du̱ꞌookp
je̱ tsaaydum paꞌajk naa̱j̱ juuꞌ veꞌe pot-
snaxy, kaꞌa tseꞌe du̱ꞌuktso̱jkni u̱xꞌo̱o̱k juuꞌ
veꞌe nam, ku̱x jidu̱ꞌu̱meꞌe vyaꞌañ: “Nu̱y-
ojk o̱y xa jeꞌ̱e̱ veꞌe juuꞌ veꞌe potsnaxy.”

Nay veꞌempa tseꞌe je̱ jayu du̱katso̱kta je̱
nam ixpaj̱ku̱n juuꞌ aṯseꞌe ntukꞌixp.
Ku je̱ ixpaj̱kpataj̱k du̱yuktaj̱ti je̱ trigo

(Mt. 12.1-8; Mr. 2.23-28)

6 Toꞌkeꞌe je̱ po̱o̱ꞌkxtku̱n xaa̱j̱ vyeꞌna,
jeṯseꞌe je̱ Jesús du̱tuknajxy je̱ trigo

kam maa̱ṯ je̱ yꞌixpaj̱kpataj̱k. Ku veꞌe
jem̱ ñajxti, vanꞌit tseꞌe je̱ yꞌixpaj̱kpataj̱k
du̱yuktaj̱ti je̱ trigo jeṯseꞌe du̱vinxajtsti
jem̱ kyaꞌ̱m, jeṯseꞌe du̱paj̱kjidi je̱ pyoꞌox
jeṯseꞌe du̱jaꞌ̱kxti je̱ trigo pajk. 2Vanꞌit
tseꞌe je̱ fariseotaj̱k du̱ꞌamo̱tutú̱vidi je̱
Jesús maa̱ṯ je̱ yꞌixpaj̱kpataj̱k:
―¿Tyaj̱xts miitseꞌe po̱o̱ꞌkxtku̱n

xaa̱j̱ xtonda juuꞌ veꞌe je̱ pavaꞌnu̱n
kyayakjajtyp?

3Vanꞌit tseꞌe je̱ Jesús yꞌatsaa̱j̱v:
―¿Tis, kaꞌana miitseꞌe je̱ Kunuuꞌkx

Jatyán xko̱tsta juuꞌ veꞌe toꞌk nax tyoondu
je̱ David maa̱ṯ je̱ myujatyooꞌtaj̱k ku veꞌe
yuꞌo̱o̱ꞌkju̱dup vyeꞌna? 4Taj̱ki xa veꞌe je̱
David jep̱ je̱ Nteꞌyam chaptu̱jkp jeṯseꞌe
du̱kaa̱j̱y je̱ kunuuꞌkx tsapkaaky, jeṯseꞌe
du̱kaajy, myo̱o̱yduva tseꞌe je̱ myujaty-
ooꞌtaj̱k. Ax kaꞌa tseꞌe je̱ pavaꞌnu̱n du̱yak-
jaty jeṯseꞌe o̱pyaṉa du̱káyu̱t, je̱ teeꞌtaj̱kji
veꞌe tuknu̱vánada. Ta̱ miits jeꞌ̱e̱ veꞌe
xko̱tsta, ¿veꞌem xaja?

5 Jeṯseꞌe je̱ Jesús jyaaꞌkvaajñ:
―Ax njayejppts aṯseꞌe je̱ kutojku̱n paṉ

ti veꞌe po̱o̱ꞌkxtku̱n xaa̱j̱ yaktónup ukpu̱
kayaktónup, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp.

Je̱ yaaꞌtyaj̱k juuꞌ veꞌe
xux je̱ yꞌakaꞌyu̱n kaꞌ̱aj̱
(Mt. 12.9-14; Mr. 3.1-6)

6 Jadoꞌk tseꞌe je̱ po̱o̱ꞌkxtku̱n xaa̱j̱
vyeꞌna, jeṯseꞌe je̱ Jesús tyaj̱ki jep̱
tsaptu̱jkp jeṯseꞌe je̱ jayu du̱yakꞌixpu̱jk.
Jep̱ tseꞌe vyeꞌna toꞌk je̱ yaaꞌtyaj̱k juuꞌ
veꞌe xux je̱ yꞌakaꞌyu̱n kaꞌ̱aj̱. 7 Jep̱ tseꞌe
vyeꞌniduva je̱ tsaptu̱jkpit yakꞌixpaj̱k-
pataj̱k maa̱ṯ je̱ fariseotaj̱kta, yꞌíxtupts
jeꞌ̱e̱ veꞌe paṉ yakjo̱tkaḏaꞌakupeꞌe je̱

Jesús je̱ jayu ku veꞌe po̱o̱ꞌkxtku̱n
xaa̱j̱ vyeꞌna, veꞌem tseꞌe yꞌo̱ꞌyixjadat
vintso̱ veꞌe du̱nu̱xaꞌ̱aa̱dat ku̱x kaꞌa veꞌe
du̱kutyún jeꞌ̱e̱ je̱ pyavaꞌnu̱nda. 8Ax
ñu̱jaꞌvipts jeꞌ̱e̱ veꞌe je̱ Jesús vintso̱ veꞌe
vyinmayda. Vanꞌit tseꞌe du̱nu̱u̱jmi je̱
jayu juuꞌ veꞌe xux je̱ yꞌakaꞌyu̱n kaꞌ̱aj̱:
―Teṉa jeṯs minu̱ yaja ya̱ jayu

vyinkujkta.
Vanꞌit tseꞌe je̱ jayu ñu̱jkx joma veꞌe

tyuknaꞌ̱mu̱xji. 9Vanꞌit tseꞌe je̱ Jesús je̱
nu̱may jayu du̱nu̱u̱jmi:
―Toꞌkts aṯseꞌe je̱ ayook nꞌamo̱tutu̱-

vavaꞌañ. ¿Juuꞌ tseꞌe je̱ pavaꞌnu̱n yak-
jajtyp jeṯseꞌe po̱o̱ꞌkxtku̱n xaa̱j̱ je̱ jayu
du̱tónu̱t: jeꞌ̱e̱ juuꞌ veꞌe o̱y ukpu̱ jeꞌ̱e̱ juuꞌ
veꞌe ka ó̱yap, ku veꞌe je̱ jayu du̱yakjoojn-
tykat ukpu̱ ku veꞌe je̱ jayu du̱yakꞌo̱o̱ꞌku̱t?

10Vanꞌit tseꞌe je̱ Jesús du̱vinꞌixꞌapit-
sumku̱jx je̱ jáyuda, jeṯseꞌe je̱ paꞌam jayu
du̱nu̱u̱jmi:
―Yakyajkxu̱ je̱ mkaꞌ̱aj̱.
Vanꞌit tseꞌe je̱ paꞌam jayu je̱ kyaꞌ̱aj̱

du̱yakyajkxy jeṯseꞌe jyo̱tkaḏaakni.
11Ax o̱o̱y tseꞌe tyunꞌej̱kjidi je̱ choꞌox-

paj̱kpada jeṯseꞌe ñayꞌamo̱tutú̱vijidi toꞌk
jadoꞌk paṉ vintso̱ veꞌe ku̱du̱tonda je̱
Jesús.

Ku je̱ Jesús du̱vinkaa̱j̱n je̱
ñu̱makmej̱tsk kukáṯsivada
(Mt. 10.1-4; Mr. 3.13-19)

12Vanꞌit tseꞌe je̱ Jesús ñu̱jkx jem̱ tonu̱n
viinm tsapko̱jtspa. Tsonaxy tseꞌe chap-
kaj̱ts. 13Ku veꞌe je̱ it jyajtk, vanꞌit
tseꞌe du̱yaaxjidi je̱ yꞌixpaj̱kpataj̱k, nu̱-
makmej̱tsk tseꞌe du̱vinkaa̱j̱n, jeꞌ̱e̱ tseꞌe
tyukxaa̱j̱idu kukáṯsivada. 14Yaꞌ̱a̱ tseꞌe je̱
xyaa̱j̱ta: Simón juuꞌ veꞌe tyukxaa̱j̱i Pe-
dro, jeṯs je̱ yꞌuts Andrés, Santiago jeṯs
Juan, Felipe jeṯs Bartolomé, 15Mateo
jeṯs Tomás, Santiago juuꞌ veꞌe je̱ Alfeo
je̱ myajntk, Simón juuꞌ veꞌe je̱ cananista
partido du̱maa̱ṯ yꞌijt, 16 Judas juuꞌ veꞌe je̱
Santiago je̱ myajntk, jeṯs Judas Iscariote,

juuꞌ veꞌe je̱ Jesús du̱paa̱m̱nup jem̱ je̱ jayu
kyaꞌ̱m juuꞌ veꞌe tsoꞌoxpaj̱kju̱dup.

Ku je̱ Jesús je̱ nu̱may
jayu du̱yakꞌixpu̱jk

(Mt. 4.23-25)
17Vanꞌit tseꞌe je̱ Jesús maa̱ṯ je̱ yꞌix-

paj̱kpataj̱k vyajntkti jem̱ tonu̱n viinm
jeṯseꞌe tyaandi jem̱ jo̱y it kaj̱xm. Jem̱
tseꞌe vyeꞌniduva nu̱may je̱ jayu juuꞌ veꞌe
tso̱o̱ꞌndu jem̱ jerusaleenit kyajpu̱n kaj̱xm
jeṯs viijnk tso̱v juuꞌ veꞌe jem̱ judéait yꞌit
jo̱o̱tm. Jem̱pa tseꞌe juuꞌ veꞌe tso̱o̱ꞌnduva
jem̱ tiirovit jeṯs sidoonit yꞌit jo̱o̱tmda.
Jeꞌ̱eṯs jeꞌ̱e̱ veꞌe ñu̱jeꞌ̱ydu ku̱x yꞌamo̱tu-
naxuvaandupeꞌe je̱ Jesús jeṯs jeꞌ̱e̱ veꞌe
du̱yakjo̱tkaḏaꞌaku̱t je̱ pyaꞌam jáyuda.
18 Jem̱ tseꞌe paṉ paṉ jatyeꞌe jem̱ jyaꞌvin
kaj̱xmda je̱ ko̱ꞌo̱yjáyuvap; pyaj̱kji tseꞌe
je̱ ko̱ꞌo̱yjáyuvapta. 19Nu̱jom tseꞌe je̱ jayu
du̱to̱nuvaꞌanda je̱ Jesús ku̱x jeꞌ̱e̱ veꞌe
nu̱jom je̱ jayu du̱yakjo̱tkaḏaak maa̱ṯ je̱
myaḵkin.

Paṉ paṉ jaty xo̱o̱nda paṉ
paṉ jaty ka xo̱o̱napta

(Mt. 5.1-12)
20Vanꞌit tseꞌe je̱ Jesús du̱vinꞌix je̱ yꞌix-

paj̱kpataj̱k jeṯseꞌe du̱nu̱u̱jmidi:
―Xo̱o̱n xa miitseꞌeda, ayo̱o̱va jáyuda,

mꞌíttapts miitseꞌe jem̱ je̱ Nteꞌyam yꞌam
kyaꞌ̱m.

21 ’Xo̱o̱n xa miitseꞌeda paṉ paṉ jatyeꞌe
u̱xyam yuꞌo̱o̱ꞌkju̱dup, mꞌíttapts miitseꞌe
kuꞌux.
’Xo̱o̱n xa miitseꞌeda paṉ paṉ jatyeꞌe

u̱xyam yaaxtup, mxo̱o̱ndu̱ktapts miitseꞌe
u̱xꞌo̱o̱k.

22 ’Xo̱o̱n xa miitseꞌeda ku veꞌe je̱
jayu mmuꞌéḵjada mmujo̱tꞌánjada ku̱x-
eꞌe aṯs xjaanchjávada, aṯs, je̱ Jayu Juuꞌ
veꞌe Nu̱paa̱m̱du̱ka Ijtp, ku veꞌe je̱ jayu
apu̱k mpám̱jada, mvinko̱jtspéṯjada, jeṯs
ku veꞌe mjávajada ax joꞌn ko̱ꞌo̱y jayu
ku̱mꞌijtti. 23Xo̱o̱ndu̱kta tseꞌe o̱o̱y ku veꞌe
veꞌem myaktonda, ku̱x myakmo̱o̱ydinu-

peꞌe je̱ maj̱a̱ o̱ꞌyin jem̱ tsapjo̱o̱tm. Veꞌem
jeꞌ̱e̱ veꞌe je̱ jyu̱jpit jayu du̱toonduva je̱
Nteꞌyam je̱ yꞌayook ko̱jtsnajxpataj̱kta.

24 ’Ayo̱o̱v xa veꞌe miits je̱ mjo̱o̱tta paṉ
paṉ jatyeꞌe kumeenda, mxo̱o̱jntktuts mi-
itseꞌe yaja taa̱v̱.

25 ’Ayo̱o̱v xa veꞌe miits je̱ mjo̱o̱tta paṉ
paṉ jatyeꞌe kuꞌuxta, myuꞌo̱o̱ꞌkjadapts mi-
itseꞌe u̱xꞌo̱o̱k.
’Ayo̱o̱v xa veꞌe miits je̱ mjo̱o̱tta

paṉ paṉ jatyeꞌe u̱xyam xo̱o̱jntktup,
mtsaachvinmaꞌyu̱nyaaxtinupts miitseꞌe
u̱xꞌo̱o̱k.

26 ’Ayo̱o̱v xa veꞌe miits je̱ mjo̱o̱tta ku
veꞌe je̱ jayu anañu̱joma mkukó̱tsajada,
ku̱x veꞌemeꞌe je̱ jyu̱jpit jayu du̱kuko̱jtsidi
paṉ paṉ jatyeꞌe natyijju̱du je̱ Nteꞌyam je̱
yꞌayook ko̱jtsnajxpada.

“Tso̱kta je̱ jayu paṉ paṉeꞌe
mtsoꞌoxpaj̱kju̱dup”
(Mt. 5.38-48; 7.12)

27 ’Ax nu̱jom tseꞌe miitsta paṉ paṉ jaty
aṯseꞌe u̱xyam xꞌamo̱tunajxtup, jidu̱ꞌu̱mts
aṯseꞌe nvaꞌañ: Tso̱kta je̱ jayu paṉ paṉeꞌe
mmuꞌej̱kju̱dup. O̱y tseꞌe xtoojnjadat paṉ
paṉeꞌe mkatso̱jkju̱dup. 28 eṉ̃u̱kó̱tsada
paṉ paṉeꞌe mko̱ꞌo̱ñu̱ko̱jtsijidup. Nu̱tsap-
ko̱tsta paṉ paṉeꞌe mvinko̱jtspej̱tju̱dup.
29Paṉ paṉeꞌe mꞌakupaꞌ̱kxijidup toꞌk
adoꞌom aaj, mo̱o̱yduvats jadoꞌk adoꞌom
jeṯseꞌe mjaaꞌkꞌakupaꞌ̱kxajadat. Paṉ
paṉ tseꞌe mpaj̱ku̱xju̱dup je̱ mvitu̱niꞌkx,
maso̱o̱ktuvats jeṯseꞌe je̱ mvitu̱paꞌtk
mpaj̱ku̱xjadat. 30Paṉ mꞌamó̱tuju̱dup
tseꞌe je̱ jayu juuꞌ, ax mmo̱ꞌo̱dap tseꞌe.
Paṉ mpaj̱ku̱xju̱dup tseꞌe juuꞌ miitseꞌe
mjeꞌ̱ei̱dup, kaꞌa tseꞌe xꞌamó̱tudat
jeṯseꞌe mmo̱yu̱mpijtjidinuvat. 31Paṉ
vintso̱ xa veꞌe xtso̱kta jeṯseꞌe je̱ jayu
mtoꞌnu̱xjadat, veꞌemts miits jeꞌ̱e̱ veꞌe
xtoojnjiduvat.

32 ’Paṉ jeꞌ̱ej̱yji xa miitseꞌe mtso̱jktup
je̱ jayu juuꞌ miitseꞌe mtso̱jkju̱dup, ¿ti
o̱ꞌyints miitseꞌe mtoondup? Je̱ ko̱ꞌo̱y
jayu paat xa veꞌe veꞌem jyátu̱kada.

33Ax paṉ jeꞌ̱ej̱yjits miitseꞌe je̱ maaꞌyu̱n
mtoojnjidup juuꞌ miitseꞌe je̱ maaꞌyu̱n
mtoꞌnu̱xju̱dup, ¿ti o̱ꞌyints miitseꞌe
mtoondup? Je̱ ko̱ꞌo̱y jayu paat xa veꞌe
veꞌem jyátu̱kada. 34Ax paṉ jeꞌ̱ej̱yji tseꞌe
juuꞌ mꞌanuuꞌkxmo̱o̱ydup paṉ paṉeꞌe
mꞌaꞌíxtup jeṯseꞌe mmo̱yu̱mpijtjidinuvat,
¿ti o̱ꞌyints miitseꞌe mtoondup? Ku̱x
natyukꞌanooꞌkxju̱duvap xa veꞌe juuꞌ je̱
ko̱ꞌo̱y jáyuda jeṯseꞌe ñayꞌaꞌíxjada jeṯseꞌe
juuꞌ ñamyo̱yu̱mpijtjidinuvat. 35Tso̱kta
paṉ paṉ jatyeꞌe mtsoꞌoxpaj̱kju̱dup,
o̱y tseꞌe xtoojnjadat jeṯseꞌe xmo̱ꞌo̱dat
juuꞌ, kaꞌa tseꞌe xꞌaꞌíxtat jeṯseꞌe
mmo̱yu̱mpijtjidinuvat, ku̱x veꞌem
xa veꞌe je̱ maj̱a̱ o̱ꞌyin xjayép̱tat jem̱
tsapjo̱o̱tm, je̱ Nteꞌyam je̱ yꞌónu̱kts
miitseꞌe mꞌíttat. Ku̱x je̱ Nteꞌyam tseꞌe je̱
maaꞌyu̱n toꞌnu̱xju̱dup je̱ ko̱ꞌo̱y jáyuda
jeṯs paṉ paṉ jatyeꞌe je̱ kuko̱jtsu̱n
du̱kamo̱o̱ydup je̱ Nteꞌyam. 36 Jayép̱tats
miitseꞌe je̱ tukmo̱ꞌtu̱n, veꞌem ax joꞌn je̱
nTeeꞌamda, juuꞌ veꞌe jem̱ tsapjo̱o̱tm,
jeꞌ̱e̱ tseꞌe je̱ tukmo̱ꞌtu̱n du̱jayej̱pp.

Kaꞌa u̱u̱ꞌm je̱ jayu
nto̱kimpayo̱ꞌyumdat

(Mt. 7.1-5)
37 ’Kaꞌats miitseꞌe je̱ jayu xto̱kim-

payo̱ꞌo̱ydat, veꞌem tseꞌe je̱ Nteꞌyam
mkato̱kimpayo̱ꞌyju̱duvat. Kaꞌats miitseꞌe
je̱ jayu xto̱kimpám̱dat, veꞌem tseꞌe
je̱ Nteꞌyam mkato̱kimpaa̱j̱mju̱duvat.
Mee̱ꞌ̱kxjada je̱ tyó̱kinda paṉ paṉ jatyeꞌe
mtoꞌnu̱xju̱dup juuꞌ veꞌe ka ó̱yap, veꞌem
tseꞌe je̱ Nteꞌyam mto̱kinmee̱ꞌ̱kxju̱duvat.
38Mo̱ꞌo̱da je̱ jayu juuꞌ, veꞌem tseꞌe je̱
Nteꞌyam mmo̱ꞌo̱jadat nu̱yojk, veꞌem
ax joꞌn je̱ jayu juuꞌ veꞌe kijpxtup je̱
o̱y kijpxu̱n maa̱ṯ, tsu̱ꞌkx, ojts, atajp
ako̱ꞌo̱p. Paṉ o̱y xa veꞌe je̱ mjáyuvinda je̱
mjoojntykinda, mjaaꞌkyakmo̱ꞌo̱dap tseꞌe
juuꞌ nu̱yojk.

39Vanꞌit tseꞌe je̱ Jesús ya̱ tukmuꞌaꞌix-
mojkin vyaꞌnu̱xjidi:

―¿Ó̱yap nꞌiteꞌe jeṯseꞌe je̱ viints jayu
je̱ myuviints jayu du̱pavítsu̱t? Paṉ veꞌem
xa veꞌe ku̱yꞌit, vaꞌan nu̱mej̱tsk tseꞌe
naj̱kx tyunꞌavívupada jep̱ jótup. 40Ni
toꞌka veꞌe je̱ ixpaj̱kpa du̱kanu̱maj̱a ax
joꞌn jeꞌ̱e̱ juuꞌ veꞌe yakꞌixpaj̱kjup; ó̱yam
tseꞌe vyeꞌema, paṉ taamp xa veꞌe jep̱
je̱ ixpaj̱kpa kyuvajkyp jeṯseꞌe du̱jayep
jem̱ jyaꞌvin kaj̱xm je̱ ixpaj̱ku̱n juuꞌ veꞌe
tukꞌíxjup, jyayej̱ppapts jeꞌ̱e̱ veꞌe je̱ maj̱in
ax joꞌn je̱ yakꞌixpaj̱kpa.

41 ’¿Vintso̱s jeꞌ̱e̱ veꞌe yꞌo̱ꞌyixju̱t jeꞌ̱e̱
juuꞌ veꞌe je̱ maj̱a̱ to̱kin du̱maa̱ṯ jeṯ-
seꞌe du̱putáḵat je̱ yꞌuts je̱ yꞌajch ukpu̱
je̱ yꞌuts je̱ chaꞌ̱a̱ juuꞌ veꞌe vee̱ꞌ̱nji je̱
to̱kin du̱maa̱ṯ? Veꞌem xa jeꞌ̱e̱ veꞌe ax
joꞌn je̱ jayu juuꞌ veꞌe jep̱ vyiimp toꞌk
je̱ ku̱p juuꞌ veꞌe vaꞌajts maj̱ jeṯseꞌe du̱t-
saḵ jeṯseꞌe du̱putáḵat je̱ yꞌuts juuꞌ veꞌe
je̱ piꞌk poꞌox tu̱vyintáḵaja. 42Vanꞌit tseꞌe
je̱ yꞌuts du̱nu̱u̱jma: “Vaꞌan aṯs du̱yakpít-
sumu̱ je̱ piꞌk poꞌox juuꞌ veꞌe jep̱ mviimp.”
¡Mej̱tsꞌaaj mej̱tsjo̱o̱t xa jeꞌ̱e̱ veꞌe juuꞌ veꞌe
je̱ maj̱a̱ to̱kin du̱maa̱ṯ! Yaknu̱vaꞌacheꞌe
tooꞌvaj̱kp du̱tsaḵ je̱ maj̱a̱ to̱kin juuꞌ veꞌe
jyayejpp, vanꞌítnum tseꞌe yꞌo̱ꞌyixju̱t jeṯ-
seꞌe du̱putáḵat je̱ yꞌuts je̱ yꞌajch ukpu̱ je̱
yꞌuts je̱ chaꞌ̱a̱ juuꞌ veꞌe vee̱ꞌ̱nji je̱ to̱kin
du̱maa̱ṯ.

Yaknu̱jaꞌvipts jeꞌ̱e̱ veꞌe je̱
ku̱p vintso̱ veꞌe tyaꞌ̱ma
(Mt. 7.17-20; 12.34-35)

43 ’Kaꞌa xa veꞌe ti o̱y ku̱p juuꞌ veꞌe
du̱yaktaꞌ̱mip je̱ ko̱ꞌo̱y ju̱ꞌkx; kaꞌava tseꞌe
ti ko̱ꞌo̱y ku̱p juuꞌ veꞌe du̱yaktaꞌ̱mip je̱
o̱y ju̱ꞌkx. 44 Je̱ tyaa̱j̱m kaj̱xeꞌe yaknu̱java
paṉ vintso̱ veꞌe je̱ ku̱p. Kaꞌa tseꞌe je̱
higo taa̱j̱m kaꞌa tseꞌe je̱ tsaaydum taa̱j̱m
yaktuk jem̱ ápit kaj̱xm. 45 Je̱ o̱y jayu,
o̱yts jeꞌ̱e̱ veꞌe juuꞌ du̱kaṯs ku̱x ijtpeꞌe jem̱
jyaꞌvin kaj̱xm je̱ yꞌo̱y jeꞌ̱e;̱ ax je̱ ko̱ꞌo̱y
jayu, ka ó̱yapts jeꞌ̱e̱ veꞌe juuꞌ du̱kaṯs ku̱x
ijtpeꞌe jem̱ jyaꞌvin kaj̱xm je̱ kyo̱ꞌo̱y jeꞌ̱e.̱
Juuꞌ xa veꞌe je̱ jayu kyaj̱tsp, jem̱ts jeꞌ̱e̱
veꞌe jyaꞌvin kaj̱xm chaa̱ꞌ̱n.

Je̱ taj̱k juuꞌ veꞌe tso̱o̱ꞌntk
jej̱a tsaku̱jx jeṯs je̱ taj̱k juuꞌ
veꞌe tso̱o̱ꞌntk jem̱ naxviinmji

(Mt. 7.24-27)
46 ’¿Tyaj̱xts aṯs miitseꞌe xtijta:

“Vintsáṉ, Vintsáṉ”?, ax kaꞌa tseꞌe
xtonda juuꞌ aṯs miitseꞌe nvaajnjidup.
47 U̱xyam aṯs miitseꞌe nvaajnjadat vintso̱
jeꞌ̱e̱ veꞌe je̱ jayu juuꞌ aṯseꞌe xnu̱miimp,
juuꞌ aṯseꞌe xꞌamo̱tunajxp jeṯseꞌe du̱tún
juuꞌ aṯseꞌe nkaj̱tsp. 48Veꞌem xa jeꞌ̱e̱
veꞌe ax joꞌn toꞌk je̱ jayu juuꞌ veꞌe toꞌk
je̱ taj̱k du̱paa̱m̱. Ax tooꞌvaj̱kp tseꞌe
du̱taji kaa̱ḵ jeṯseꞌe du̱tso̱o̱ꞌntk je̱ taj̱k
jej̱a tsaku̱jx. Ku tseꞌe je̱ naḵo̱m ñajxy,
jeṯseꞌe o̱jts maḵk je̱ taj̱k du̱patiꞌits, kaꞌa
tseꞌe yꞌo̱ꞌyixju̱ vintso̱ veꞌe du̱xínu̱t ku̱x
jej̱a veꞌe tsaku̱jx je̱ taj̱k cho̱o̱ꞌntk. 49Ax
je̱ jayu juuꞌ aṯseꞌe xꞌamo̱tunajxp jeṯseꞌe
du̱katún juuꞌ aṯseꞌe nkaj̱tsp, veꞌemts
jeꞌ̱e̱ veꞌe ax joꞌn toꞌk je̱ jayu juuꞌ veꞌe
du̱kataji joma veꞌe du̱tso̱o̱ꞌntk je̱ tyaj̱k,
jem̱ji veꞌe naxviinm du̱pu̱u̱jm. Ku tseꞌe
je̱ naḵo̱m ñajxy, jeṯseꞌe o̱jts maḵk je̱
taj̱k du̱patiꞌits, játyjits jeꞌ̱e̱ veꞌe kyítuni.
Vinto̱kikaj̱xts jeꞌ̱e̱ veꞌe.
Ku je̱ Jesús du̱yakjo̱tkaḏaaky toꞌk je̱

tojpa je̱ vyintsáṉ je̱ tyoompa
(Mt. 8.5-13)

7 Ku veꞌe je̱ Jesús du̱muko̱jtsku̱jx je̱
nu̱may jayu, vanꞌit tseꞌe tyaj̱ki jem̱

capernaaumit kyajpu̱n jo̱o̱tm. 2 Jem̱ tseꞌe
vyeꞌna toꞌk je̱ tojpa juuꞌ veꞌe du̱nu̱v-
intsáṉip nu̱mó̱kupx je̱ tojpataj̱k. O̱o̱y
tseꞌe du̱tuntsaḵ yꞌijt toꞌk je̱ tyoompa juuꞌ
veꞌe paj̱kjup, o̱o̱ꞌku̱n ámanits jeꞌ̱e̱ veꞌe
vyeꞌna. 3Ku tseꞌe je̱ tojpataj̱k je̱ vy-
intsáṉ je̱ kaṯs du̱mo̱tu jeṯs jem̱eꞌe je̱ Jesús
vyeꞌna, vanꞌit tseꞌe du̱kejx je̱ israeejlit
je̱ myú̱jit jáyuda juuꞌ veꞌe du̱munooꞌkx-
tu̱ktap je̱ Jesús jeṯseꞌe ñu̱naj̱kxju̱t jeṯseꞌe
je̱ toompa du̱yakjo̱tkaḏaꞌaku̱t. 4Ku tseꞌe
jyeꞌ̱ydi joma veꞌe je̱ Jesús, vanꞌit tseꞌe du̱-
munooꞌkxtkti. Jidu̱ꞌu̱m tseꞌe vyaandi:

―Pyaatyp yꞌakee̱g̱uipts jeꞌ̱e̱ veꞌe jeṯ-
seꞌe je̱ tojpataj̱k je̱ vyintsáṉ je̱ maaꞌyu̱n
xtoojnjat 5 ku̱x o̱o̱yts jeꞌ̱e̱ veꞌe u̱u̱ꞌm je̱
njáyuvamda du̱tuntsaḵ jeṯseꞌe du̱yak-
japyaa̱j̱mji aa̱ṯs je̱ ntsaptaj̱k.

6Vanꞌit tseꞌe je̱ Jesús du̱maa̱ḏi je̱
jáyuda. Ax ku tseꞌe tám̱ani vyeꞌ̱nada
joma veꞌe je̱ taj̱k, vanꞌit tseꞌe je̱ tojpa
taj̱k je̱ vyintsáṉ du̱kejx je̱ jayu juuꞌ veꞌe
myaa̱ṯnayjaꞌvijidup jeṯseꞌe o̱jts je̱ Jesús
du̱naa̱j̱mada:
―Vintsáṉ, kadi veꞌem xpayo̱ꞌo̱y jeṯseꞌe

mmínu̱t yam aṯs ntaḵꞌam, ku̱x kaꞌa xa
aṯseꞌe nvinmachju̱ jeṯseꞌe yap aṯs ntu̱jkp
mtáḵat. 7 Jeꞌ̱e̱ kaj̱xts aṯseꞌe tu̱nkanayjá-
vaja jeṯs aṯseꞌe viinm mits nmu̱naj̱kxu̱t.
Ko̱o̱jyji mits vaꞌanu̱ jeṯseꞌe jyo̱tkaḏaꞌaku̱t
aṯs je̱ ntoompa, ax jo̱tkaḏaꞌakupts jeꞌ̱e̱
veꞌe. 8Ku̱x jem̱ xa veꞌe paṉ aṯseꞌe
xyakkutojkjip; jem̱pa tseꞌe aṯs je̱ nto-
jpa juuꞌ aṯseꞌe nyakkutojkjivap. Ku aṯseꞌe
toꞌk nmu̱u̱jma jeṯseꞌe ñaj̱kxu̱t, naj̱kxpts
jeꞌ̱e̱ veꞌe; ku aṯseꞌe jadoꞌk nmu̱u̱jma jeṯ-
seꞌe myínu̱t, miimpts jeꞌ̱e̱ veꞌe; ku aṯseꞌe
je̱ ntoompa juuꞌ ntukpavaꞌañ, tyuumpts
jeꞌ̱e̱ veꞌe.

9Ku tseꞌe je̱ Jesús du̱ꞌamo̱tunajxy,
atu̱va ato̱ki tseꞌe yaktaajnji je̱ kaṯs juuꞌ
veꞌe je̱ tojpataj̱k je̱ vyintsáṉ kyej̱x. Vanꞌit
tseꞌe vyaꞌku̱mpijt jeṯseꞌe du̱nu̱u̱jmi je̱ nu̱-
may jayu juuꞌ veꞌe panaj̱kxju̱dup:
―Tyú̱vam xa aṯs miitseꞌe nnaa̱j̱mada

jeṯs yaja nu̱jom israeejlit yꞌit jaa̱ṯ,
ni toꞌka aṯseꞌe tu̱nkapaaꞌty juuꞌ aṯseꞌe
xjaanchjaꞌvip ax joꞌn toꞌk je̱ jayu juuꞌ aṯ-
seꞌe xnu̱kej̱xip.

10Ku veꞌe je̱ kukáṯsiva vyimpijttini
jem̱ tyaḵꞌam, jo̱tkaḏaꞌakyani tseꞌe du̱-
paattini je̱ tojpataj̱k je̱ vyintsáṉ je̱
tyoompa.
Ku je̱ Jesús du̱yakjoojntykpaj̱knuva
toꞌk je̱ kuꞌaa̱ꞌ̱k taꞌ̱ax̱taj̱k je̱ myajntk
11Vanꞌit tseꞌe je̱ Jesús ñu̱jkx jem̱ nai-

init kyajpu̱n kaj̱xm. Jem̱ tseꞌe je̱ yꞌix-
paj̱kpataj̱k jeṯs je̱ nu̱may jayu myujaty-

ooꞌajada. 12Ku veꞌe je̱ Jesús du̱mutam̱i
je̱ paṯs akaꞌ̱a̱ joma veꞌe je̱ naiinit jayu
du̱yaknaaꞌtojkkáx̱ta je̱ kyajpu̱nda, vanꞌit
tseꞌe du̱ꞌix jeṯs jem̱eꞌe du̱kaꞌ̱aṉaj̱kxta yak-
naxtaj̱kiva toꞌk je̱ o̱o̱ꞌkpa, je̱ kuꞌaa̱ꞌ̱k
taꞌ̱ax̱taj̱kts jeꞌ̱e̱ veꞌe je̱ myajntk, toꞌkamts
jeꞌ̱e̱ veꞌe du̱majntka. O̱o̱yts jeꞌ̱e̱ veꞌe
je̱ myukukajpu̱n jayu tyunmujatyooꞌa-
jada. 13Ku tseꞌe je̱ Maj̱a̱ Vintsáṉ du̱ꞌix
je̱ kuꞌaa̱ꞌ̱k taꞌ̱ax̱taj̱k, jeṯseꞌe du̱tukmaꞌ̱t,
vanꞌit tseꞌe du̱nu̱u̱jmi:
―Kadi myaꞌaxy.
14Vanꞌit tseꞌe jyaaꞌktám̱i, jeṯseꞌe du̱-

taa̱j̱n je̱ kaꞌ̱yu̱n, jeṯseꞌe yo̱ꞌyꞌatú̱vidi je̱
jayu juuꞌ veꞌe du̱pakaa̱y̱dup. Vanꞌit tseꞌe
je̱ Jesús du̱nu̱u̱jmi je̱ o̱o̱ꞌkpa:
―A̱tseꞌe vaamp, pojtu̱kni.
15 Je̱ jayu juuꞌ veꞌe aa̱ꞌ̱kani ukveꞌnip,

pojtu̱knu tseꞌe jeṯseꞌe yꞌaj̱xtkni, jeṯseꞌe
kyo̱jtspaj̱knuva. Vanꞌit tseꞌe je̱ Jesús du̱-
tukkaṯaj̱kini je̱ tyaak. 16Ku veꞌe du̱ꞌixti
je̱ nu̱may jayu, máj̱um aa̱ꞌ̱k tseꞌe du̱-
tuntukꞌatú̱vidi jeṯseꞌe je̱ Nteꞌyam du̱yak-
máj̱idi du̱yakjaanchidi. Jidu̱ꞌu̱m tseꞌe
vyaandi:
―Kaꞌadam xa veꞌe je̱ Nteꞌyam du̱jaaꞌ-

tyó̱ki je̱ jyayu.
17Ax yaꞌ̱a̱ tseꞌe juuꞌ veꞌe je̱ Jesús tyoon,

vaꞌkxtk tseꞌe je̱ ayook. Yaknu̱jaꞌvits jeꞌ̱e̱
veꞌe jem̱ nu̱jom judéait yꞌit jo̱o̱tm jeṯs je̱
naax je̱ kajpu̱n juuꞌ veꞌe tam̱aṉaat.

Jeꞌ̱eḏa paṉ paṉ jatyeꞌe je̱
Yaknap̱ej̱tpa Juan kyej̱x

(Mt. 11.2-19)
18Ku veꞌe veꞌem tyoojnji kyo̱jtsji,

vanꞌit tseꞌe je̱ Yaknap̱ej̱tpa Juan je̱ yꞌix-
paj̱kpataj̱k tyukmumaajntykjidi nu̱jom
juuꞌ jatyeꞌe je̱ Jesús tyoon kyo̱jts.
19Vanꞌit tseꞌe nu̱mej̱tsk je̱ yꞌixpaj̱kpa
du̱yaaxji jeṯseꞌe du̱nu̱u̱jmidi jeṯseꞌe naj̱kx
je̱ Jesús du̱ꞌamo̱tutú̱vada paṉ jeꞌ̱em̱ jeꞌ̱e̱
veꞌe je̱ Cristo, juuꞌ veꞌe je̱ Nteꞌyam
vyinko̱o̱n jeṯseꞌe yakkutojknit, uk paṉ
yakꞌaꞌíxupnum jeꞌ̱e̱ veꞌe. 20Ku tseꞌe

jyeꞌ̱ydi joma veꞌe je̱ Jesús, vanꞌit tseꞌe
vyaandi:
―Je̱ Yaknap̱ej̱tpa Juan aa̱ṯseꞌe xkej̱xp

jeṯs aa̱ṯs mitseꞌe nꞌamo̱tutú̱vat paṉ je̱
Criistovam mitseꞌe, uk paṉ nꞌaꞌíxupnum
aa̱ṯs jeꞌ̱e̱ vineꞌe.

21Ku tseꞌe jyeꞌ̱ydi, yakjo̱tkaḏaakyp
tseꞌe vyeꞌna je̱ Jesús nu̱may je̱ jayu,
je̱ paꞌam du̱tuknu̱vaatsni je̱ jayu jeṯ-
seꞌe je̱ ko̱ꞌo̱yjáyuvap du̱yakpítsumni jem̱
je̱ jayu jyaꞌvin kaj̱xmda, nay veꞌempa
tseꞌe je̱ viints jayu du̱yakvinꞌixpaj̱kni.
22Ax jidu̱ꞌu̱m tseꞌe je̱ Jesús je̱ kukáṯsiva
du̱ꞌatsaa̱j̱v:
―Naj̱kxu̱ xtukmumaaydu̱kta je̱ Juan

juuꞌ veꞌe u̱xyam mꞌíxtup mmó̱tudup.
Tukmumaaydu̱kta vintso̱ veꞌe je̱ viints
jayu vyinꞌixpaḵta, je̱ u̱xkeṯ jayu o̱y
yo̱ꞌpyáḵta, ñu̱vaꞌatsjada je̱ paꞌam paṉ
paṉ jatyeꞌe leprapaj̱kju̱dup, je̱ nat jayu
myo̱tupaḵta, jyoojntykpaj̱ktinuva paṉ
paṉ jatyeꞌe aa̱ꞌ̱kanda, jeṯs vintso̱ veꞌe je̱
ayo̱o̱va jayu yaktuknu̱java je̱ o̱y kaṯs je̱
o̱y ayook. 23Xo̱o̱n xa jeꞌ̱e̱ veꞌeda paṉ paṉ
jaty aṯseꞌe ijtp xjaanchjaꞌvidup.

24Ku veꞌe je̱ Yaknap̱ej̱tpa Juan je̱ yꞌix-
paj̱kpa ñaj̱kxtini, vanꞌit tseꞌe je̱ Jesús je̱
nu̱may jayu du̱nu̱u̱jmidi je̱ Yaknap̱ej̱tpa
Juan kaj̱x. Jidu̱ꞌu̱m tseꞌe vyaajñ:
―Ku miitseꞌe mnaj̱kxti joma veꞌe kya-

paṉtsu̱u̱na, ¿tits miitseꞌe o̱jts xꞌixta?
¿Toꞌk vineꞌe je̱ jayu juuꞌ veꞌe mej̱tsvin-
maayp, juuꞌ veꞌe ijtp ax joꞌn toꞌk je̱ kapy
juuꞌ veꞌe o̱yvintso̱va po̱ju̱yo̱ꞌyp? 25Paṉ
ka jeꞌ̱e̱ kaj̱xapeꞌe mnaj̱kxti, ¿tits miit-
seꞌe o̱jts xꞌixta? ¿Toꞌk vineꞌe je̱ jayu juuꞌ
veꞌe vaꞌajts o̱y xax̱? Mnu̱jaꞌvidup xa mi-
itseꞌe jeṯs jem̱ je̱ yakkutojkpa tyaḵꞌam
jeꞌ̱e̱ veꞌeda juuꞌ veꞌe vaꞌajts o̱y naxy-
o̱jxju̱dup jeṯseꞌe o̱y ñaajkꞌítjada. 26Paṉ
ka jeꞌ̱e̱ kaj̱xapeꞌe mnaj̱kxti, ¿tits miit-
seꞌe o̱jts xꞌixta? ¿Toꞌk vineꞌe je̱ Nteꞌyam
je̱ yꞌayook ko̱jtsnajxpa? Ax jeꞌ̱e̱ tseꞌe.
Veꞌemts aṯs miitseꞌe nnaa̱j̱mada jeṯs
jyaaꞌknu̱máj̱ip jeꞌ̱e̱ veꞌe nu̱yojk je̱ Yak-
nap̱ej̱tpa Juan jeṯs kaꞌa veꞌe paṉ viijnk

je̱ Nteꞌyam je̱ yꞌayook ko̱jtsnajxpa. 27 Je̱
Yaknap̱ej̱tpa Juan xa jeꞌ̱e̱ veꞌe juuꞌ veꞌe
jidu̱ꞌu̱m je̱ Kunuuꞌkx Jatyán yꞌavaꞌnip:
Nkejxp xa aṯseꞌe je̱ nyakkaṯsu̱yo̱ꞌyva juuꞌ

veꞌe mvintooꞌváḵajap,
jeꞌ̱e̱ tseꞌe myakꞌo̱ꞌyixjup je̱ tooꞌ joma veꞌe

mnáxu̱t.
Jidu̱ꞌu̱m tseꞌe je̱ Kunuuꞌkx Jatyán vyaꞌañ.

28 ’Veꞌemts aṯs miitseꞌe nnaa̱j̱mada jeṯs
nu̱jom je̱ jayu juuꞌ veꞌe joojntykidu jeṯs
juuꞌ veꞌe u̱xyam joojntykidup, ni paṉa
tseꞌe du̱kanu̱maj̱a ax joꞌn je̱ Yaknap̱ej̱tpa
Juan; ax jyaaꞌknu̱máj̱ipts jeꞌ̱e̱ veꞌe ni kaꞌa
je̱ Juan jyapaṉa juuꞌ veꞌe ijtp jem̱ je̱
Nteꞌyam yꞌam kyaꞌ̱m ―jidu̱ꞌu̱m tseꞌe je̱
Jesús vyaajñ.

29Ax ku tseꞌe je̱ Yaknap̱ej̱tpa Juan je̱
jayu du̱yaknap̱ejt, vanꞌit tseꞌe je̱ nu̱may
jayu maa̱ṯ je̱ kupaꞌ̱mu̱n paḵmojkpada
du̱ꞌamo̱tunajxti juuꞌ veꞌe kyo̱jts, kyu-
vaj̱ktu tseꞌe jeṯs pyaatyp yꞌakee̱g̱uipeꞌe
juuꞌ veꞌe je̱ Nteꞌyam chaj̱kp jeṯs jeꞌ̱e̱
veꞌe du̱tóndat, yaknu̱keꞌ̱xnataj̱kidu tseꞌe
ku veꞌe ñap̱ej̱tti je̱ Yaknap̱ej̱tpa Juan
je̱ ñap̱ej̱tu̱n kaj̱x. 30Ax je̱ fariseotaj̱k
maa̱ṯ je̱ tsaptu̱jkpit yakꞌixpaj̱kpataj̱k,
kaꞌats jeꞌ̱e̱ veꞌe du̱kuvaj̱kti juuꞌ veꞌe je̱
Nteꞌyam tukmutso̱jkju̱du, jeꞌ̱e̱ kaj̱x tseꞌe
kyayaknap̱ej̱tjidi.

31Vanꞌit tseꞌe je̱ Maj̱a̱ Vintsáṉ
jyaaꞌkvaajñ:
―Yaꞌ̱aṯs aṯseꞌe ntukmuꞌaꞌixmojkidup

je̱ jáyuda juuꞌ veꞌe u̱xyam joojntykidup.
32Veꞌem xa jeꞌ̱e̱ veꞌeda ax joꞌn je̱
piꞌk ónu̱k juuꞌ veꞌe aj̱xtktup kooꞌyiva
jep̱ maaꞌy jaa̱ṯp jeṯseꞌe du̱naa̱j̱mada je̱
myujatyooꞌda: “Njavinxooxtu veꞌe taa̱v̱
jeṯseꞌe mꞌéṯstat, kaꞌa tseꞌe tu̱mꞌeṯsta;
njatukvinꞌaa̱v̱du tseꞌe taa̱v̱ je̱ tsaachv-
inmaꞌyu̱n u̱v jeṯseꞌe myaꞌaxtat, kaꞌa
tseꞌe tu̱myaꞌaxta.” 33Miin xa veꞌe je̱
Yaknap̱ej̱tpa Juan, kaꞌa tseꞌe je̱ tsap-
kaaky du̱kaajy, kaꞌa tseꞌe je̱ tsaaydum
paꞌajk naa̱j̱ du̱ꞌuuk; ax veꞌemts miit-
seꞌe mvaꞌanda jeṯs jem̱eꞌe jyaꞌvin kaj̱xm
je̱ ko̱ꞌo̱yjáyuvap. 34Vanꞌitts aṯseꞌe nmi-

impa, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp, kaayp ookp aṯseꞌe, jeṯs mi-
itseꞌe mvaꞌanda jeṯs munu̱yojk aṯseꞌe
nkay nꞌuuꞌk jeṯs nmaa̱ṯnayjaꞌvijidup aṯ-
seꞌe je̱ kupaꞌ̱mu̱n paḵmojkpada jeṯs je̱
viijnk tó̱kinax jáyuda. 35Ax jeꞌ̱eḏa paṉ
paṉ jatyeꞌe je̱ Nteꞌyam myo̱o̱yp je̱ vi-
jin je̱ kej̱u̱n, ñu̱jaꞌvidinupts jeꞌ̱e̱ veꞌe jeṯs
pyaatyp yꞌakee̱g̱uip jeꞌ̱e̱ veꞌe juuꞌ veꞌe je̱
Nteꞌyam tyuump kyaj̱tsp.

Ku je̱ Jesús vyeꞌna jep̱ je̱
fariseo Simón tyaḵꞌap

36Toꞌk nax tseꞌe toꞌk je̱ fariseo du̱-
vaa̱j̱v je̱ Jesús jeṯseꞌe o̱jts du̱maa̱ṯkáy
jem̱ tyaḵꞌam. Vanꞌit tseꞌe ñu̱jkx je̱ Jesús
jeṯseꞌe du̱maa̱ṯnajxy kaayva. 37Ku tseꞌe
du̱nu̱jaꞌvi toꞌk je̱ taꞌ̱ax̱taj̱k juuꞌ veꞌe tó̱ki-
nax jayu, juuꞌ veꞌe jém̱it kukajpu̱n, jeṯs
jem̱eꞌe je̱ Jesús vyeꞌna jem̱ je̱ fariseo
tyaḵꞌam, vanꞌit tseꞌe du̱kaa̱j̱n toꞌk je̱
po̱o̱ꞌp tsaaj apaj̱kin juuꞌ veꞌe je̱ paꞌajk
xooꞌkpa naa̱j̱ du̱maa̱ṯ, jeṯseꞌe je̱ Jesús
du̱nu̱nu̱jkx. 38Ku veꞌe jyeꞌ̱y jep̱ je̱ Jesús
ñaadup tso̱v, vanꞌit tseꞌe yaaxy, je̱ vyin-
naa̱j̱ tseꞌe tyuknu̱taꞌkxi je̱ Jesús je̱ tyek,
jeṯseꞌe je̱ vyaajy du̱tukpo̱ꞌttaa̱ṯsni, jeṯ-
seꞌe je̱ tyek du̱tsuuꞌkx, jeṯseꞌe je̱ paꞌajk
xooꞌkpa naa̱j̱ du̱paa̱j̱mji. 39Ku tseꞌe je̱ ku-
taj̱k du̱ꞌix jeṯs ti veꞌe je̱ taꞌ̱ax̱taj̱k tyuump,
vanꞌit tseꞌe ñañaꞌ̱mu̱xji: “Paṉ jeꞌ̱em̱ yaꞌ̱a̱
veꞌe ku̱yꞌit je̱ Nteꞌyam je̱ yꞌayook ko̱jtsna-
jxpa, ku̱du̱nu̱jávats yaꞌ̱a̱ veꞌe vintso̱ yaꞌ̱a̱
veꞌe jyáyuva paṉeꞌe to̱o̱jnjup majtsjup,
ku̱x tó̱kinax jayu xa yaꞌ̱a̱ veꞌe xi taꞌ̱ax̱-
taj̱k.” 40Vanꞌit tseꞌe je̱ Jesús je̱ fariseo
du̱nu̱u̱jmi:
―Simón, jep̱eꞌe juuꞌ aṯseꞌe

nko̱tsuvaampy.
Vanꞌit tseꞌe je̱ fariseo yꞌatsaa̱j̱v:
―Yakꞌixpaj̱kpa, ko̱tsu̱ nꞌit.
41 Jeṯseꞌe je̱ Jesús vyaajñ:
―Nu̱mej̱tsk xa veꞌe je̱ yaaꞌtyaj̱k toꞌk

je̱ yakmeenꞌanooꞌkxpa du̱muyó̱jada yꞌijt.

Toꞌk tseꞌe myuyó̱jaja yꞌijt mugo̱o̱xk
mó̱kupx je̱ denario meen jeṯs jadoꞌk
vu̱jxtkupxu̱k majk. 42Kaꞌa tseꞌe yꞌo̱ꞌyix-
jada vintso̱ veꞌe du̱mukuvéṯtat. Vanꞌit
tseꞌe je̱ yakmeenꞌanooꞌkxpa myee̱ꞌ̱kx-
u̱xjidi je̱ yo̱jta. Nu̱kó̱tsu̱ts nꞌit, ¿paṉeꞌe
nu̱yojk du̱tso̱jkp je̱ yakmeenꞌanooꞌkxpa?

43Vanꞌit tseꞌe je̱ Simón yꞌatsaa̱j̱v:
―Veꞌem xa aṯseꞌe ntij jeṯs jeꞌ̱e̱ veꞌe juuꞌ

veꞌe nu̱yojk je̱ meen du̱yó̱jip yꞌijt.
Jeṯseꞌe je̱ Jesús ñaꞌ̱mu̱xji:
―O̱y xa veꞌe xtij.
44Vanꞌit tseꞌe je̱ Jesús du̱vinꞌix je̱

taꞌ̱ax̱taj̱k, jeṯseꞌe je̱ Simón du̱nu̱u̱jmi:
―¿Mꞌixpeꞌe ya̱ taꞌ̱ax̱taj̱k? Ku xa aṯseꞌe

yaja mtu̱jk tu̱ntaḵa, kaꞌats aṯseꞌe je̱ mt-
soxk naa̱j̱ tu̱xmaꞌ̱a̱ jeṯs aṯseꞌe ya̱ ntek taa̱̱
ku̱mpuj; ax ya̱ taꞌ̱ax̱taj̱k, je̱ vyinnaa̱j̱ts aṯs
yaꞌ̱a̱ veꞌe tu̱xtukpakpuj jeṯseꞌe tu̱du̱yak-
tu̱ꞌu̱ts maa̱ṯ je̱ vyaajy. 45Kaꞌats aṯs mit-
seꞌe tu̱xtsuuꞌkx; ax jeṯs yaꞌ̱a,̱ kaꞌanats
yaꞌ̱a̱ veꞌe aṯs ya̱ ntek du̱tsooꞌkxꞌatú̱va ku
veꞌe tu̱tyaḵa. 46Ni kaꞌavats aṯseꞌe yam
nkuvajkm tu̱xpu̱u̱jmja je̱ olivos aceite;
ax pyaa̱j̱mjits yaꞌ̱a̱ veꞌe taa̱v̱ je̱ paꞌajk
xooꞌkpa naa̱j̱ aṯs ya̱ ntek. 47Ax jeꞌ̱e̱
kaj̱xts aṯs mitseꞌe nnu̱u̱jma, ó̱yam yaꞌ̱a̱
veꞌe o̱o̱y tyunto̱kinaxjáyuva tu̱yꞌit, je̱
tso̱jku̱n tseꞌe juuꞌ veꞌe jyayejpp, jeꞌ̱e̱
tseꞌe du̱yaknu̱keꞌ̱xnataj̱kip jeṯs ta̱ veꞌe
je̱ Nteꞌyam tyo̱kinmeeꞌkxju̱. Je̱ jayu juuꞌ
veꞌe yu̱u̱ꞌnam yakto̱kinmee̱ꞌ̱kxp, yu̱u̱ꞌ-
namts jeꞌ̱e̱ veꞌe je̱ tso̱jku̱n du̱jayep.

48Vanꞌit tseꞌe du̱nu̱u̱jmi je̱ taꞌ̱ax̱taj̱k:
―Meeꞌkx tseꞌe je̱ mto̱kin tyañ.
49Vanꞌit tseꞌe je̱ javyaa̱ꞌ̱kxtaj̱k

ñavyaajnjidi:
―¿Paṉts yaꞌ̱a̱ veꞌe ya̱ jayu ñatyijju̱ jeṯs

yaꞌ̱a̱ veꞌe je̱ jayu du̱to̱kinmeeꞌkx?
50Vanꞌit tseꞌe je̱ Jesús du̱nu̱u̱jminuva

je̱ taꞌ̱ax̱taj̱k:
―Je̱ Nteꞌyameꞌe tu̱myaktsaꞌ̱aḵju̱ ku̱x

aṯseꞌe tu̱xjaanchjáva. Naj̱kxni mits o̱y aaj
o̱y jo̱o̱t.

Je̱ taꞌ̱ax̱taj̱kta juuꞌ veꞌe
du̱putaj̱kidup yꞌijt je̱ Jesús

8 Ku veꞌe je̱ it ñajxy, vanꞌit tseꞌe je̱
Jesús ñajxy tyaj̱ki jem̱ may kajpu̱n

kaj̱xm je̱ mú̱jit je̱ muutskit, jeṯseꞌe je̱
jayu du̱tukꞌix je̱ o̱y kaṯs je̱ o̱y ayook,
jeꞌ̱e̱ tseꞌe tyukꞌixp vintso̱ jeꞌ̱e̱ veꞌe ku
veꞌe je̱ jayu yꞌitta jem̱ je̱ Nteꞌyam yꞌam
kyaꞌ̱m; mujatyooꞌijidup tseꞌe vyeꞌna je̱
ñu̱makmej̱tsk ixpaj̱kpataj̱k. 2 Jem̱pa tseꞌe
je̱ taꞌ̱ax̱taj̱kta juuꞌ veꞌe mujatyooꞌijidu,
jeꞌ̱e̱ juuꞌ veꞌe je̱ Jesús yakpítsumu̱xjidinu
je̱ ko̱ꞌo̱yjáyuvap jem̱ jyaꞌvin kaj̱xmda jeṯ-
seꞌe du̱yakjo̱tkaḏaakni juuꞌ veꞌe paj̱kjup
ijttu. Nu̱toꞌk tseꞌe jeꞌ̱eḏa je̱ María Mag-
dalena, jem̱eꞌe jyaꞌvin kaj̱xm yꞌijt nu̱vux-
tojtu̱k je̱ ko̱ꞌo̱yjáyuvap; 3 jadoꞌk tseꞌe je̱
Juana; jadoꞌk tseꞌe je̱ Chuza je̱ ñu̱daꞌ̱ax̱,
je̱ Chuza juuꞌ veꞌe du̱yakkutojkjip je̱
toompataj̱k jep̱ je̱ Herodes tyu̱jkp; jadoꞌk
tseꞌe je̱ Susana; jeṯs je̱ viijnk taꞌ̱ax̱taj̱kta
juuꞌ veꞌe putaj̱kijidup yꞌijt maa̱ṯ je̱ joojn-
tykin juuꞌ veꞌe yꞌíxtup jyayej̱ptup.
Je̱ taa̱m̱t vaj̱pa tukmuꞌaꞌixmojkin

(Mt. 13.1-9; Mr. 4.1-9)
4Nu̱may tseꞌe je̱ jayu cho̱o̱ꞌndi jem̱

kyajpu̱n kaj̱xmda jeṯseꞌe je̱ Jesús naj̱kx
du̱ꞌixta. Ku veꞌe je̱ nu̱may jayu ñayꞌamo-
jkijidi, vanꞌit tseꞌe je̱ Jesús vyaꞌnu̱xjidi ya̱
tukmuꞌaꞌixmojkin:

5―Toꞌk xa veꞌe je̱ jayu taa̱m̱t vaj̱pa
chaa̱ꞌ̱n. Ku tseꞌe du̱vu̱j je̱ taa̱m̱t, jem̱
tseꞌe juuꞌ veꞌe naxkaḏaak jej̱a tooꞌ kujk.
Vanꞌit tseꞌe je̱ jayu du̱tuktee̱ꞌ̱ndi jeṯseꞌe
je̱ jey̱yva táṉu̱k du̱piivdini. 6 Jem̱pa tseꞌe
juuꞌ veꞌe naxkaḏaak jej̱a tsaku̱jx joma
veꞌe peji je̱ naax. Ku veꞌe táv̱ani myux
vyeꞌna, taa̱ṯsnu tseꞌe jeꞌ̱e̱ kaj̱x ku veꞌe
je̱ naax kyanika. 7 Jem̱pa tseꞌe juuꞌ veꞌe
naxkaḏaak jej̱a ápit akujk. Vanꞌit tseꞌe je̱
ápit yeeꞌk jeṯseꞌe du̱ko̱o̱ꞌkꞌítu̱mo̱o̱yni je̱
o̱y ojts jeṯseꞌe yee̱ꞌ̱ku̱t. 8Nay jem̱pa tseꞌe
juuꞌ veꞌe naxkaḏaak jej̱a o̱y naxku̱jx. Jeꞌ̱e̱

tseꞌe taꞌ̱mi. Jem̱ tseꞌe juuꞌ veꞌe naajk-
maꞌyiju mó̱kupx taa̱j̱m.
Vanꞌit tseꞌe je̱ Jesús maḵk kyaj̱ts:
―Paṉ paṉ jaty xa veꞌe jem̱ je̱ tyaatsk,

vaꞌan tseꞌe du̱ꞌamo̱tunaxta.
Jeꞌ̱e̱ paṉ tyaj̱x kaj̱xeꞌe je̱

tukmuꞌaꞌixmojkin yakpu̱u̱jm
(Mt. 13.10-17; Mr. 4.10-12)

9Vanꞌit tseꞌe je̱ Jesús je̱ yꞌixpaj̱k-
pataj̱k yꞌamo̱tutú̱vijidi paṉ vintso̱ veꞌe
yakko̱jtsvaꞌach juuꞌ veꞌe tyukmuꞌaꞌixmo-
jki. 10Vanꞌit tseꞌe je̱ Jesús ñaꞌ̱mu̱xjidi:
―Je̱ Nteꞌyam tseꞌe mtuknu̱jaꞌvijidup

vintso̱ jeꞌ̱e̱ veꞌe ku veꞌe je̱ jayu yꞌitta jem̱
je̱ Nteꞌyam yꞌam kyaꞌ̱m; ax kaꞌa tseꞌe
je̱ Nteꞌyam tyuknu̱jávajada jeꞌ̱eḏa juuꞌ
veꞌe u̱u̱ꞌm maa̱ṯ kaꞌijttup. Jeꞌ̱e̱ kaj̱xts aṯs
jeꞌ̱e̱ veꞌe ntukmuko̱tsta je̱ tukmuꞌaꞌixmo-
jkin maa̱ṯ ku̱x jyaꞌíxtup xa jeꞌ̱e̱ veꞌe juuꞌ
aṯseꞌe ntuump, kaꞌa tseꞌe du̱vinjávada,
jyahꞌamo̱tunajxtupts jeꞌ̱e̱ veꞌe juuꞌ aṯseꞌe
nkaj̱tsp, kaꞌa tseꞌe du̱vinmó̱tuda.

Ku je̱ Jesús du̱ko̱jtsvaach je̱
taa̱m̱t vaj̱pa tukmuꞌaꞌixmojkin

(Mt. 13.18-23; Mr. 4.13-20)
11 ’Ax jidu̱ꞌu̱m tseꞌe ya̱ tukmuꞌaꞌixmo-

jkin yakko̱jtsvaꞌach. Veꞌem xa jeꞌ̱e̱ veꞌe
je̱ taa̱m̱t ax joꞌn je̱ Nteꞌyam je̱ kyaṯs je̱
yꞌayook. 12 Jej̱a tseꞌe tooꞌ kujk joma veꞌe
je̱ taa̱m̱t yakvu̱j, veꞌemts jeꞌ̱e̱ veꞌe ax
joꞌn je̱ jayu juuꞌ veꞌe du̱ꞌamo̱tunajxtup je̱
Nteꞌyam je̱ kyaṯs je̱ yꞌayook. Vanꞌit tseꞌe
jyeꞌya je̱ ko̱ꞌo̱yjáyuvap juuꞌ veꞌe du̱nu̱v-
intsaṉikaj̱xp je̱ ko̱ꞌo̱yjayuvaptaj̱kta jeṯ-
seꞌe du̱paj̱kjini jem̱ jyaꞌvin kaj̱xm je̱ kaṯs
je̱ ayook juuꞌ veꞌe yakvaajnjidu jeṯs kaꞌa
veꞌe du̱jaanchjávadat, veꞌem tseꞌe du̱ka-
jayép̱tat je̱ joojntykin juuꞌ veꞌe xaꞌ̱ma
kaj̱x ijtp. 13 Jej̱a tseꞌe tsaku̱jx joma veꞌe
peji je̱ naax, joma veꞌe je̱ taa̱m̱t yakvu̱j,
veꞌemts jeꞌ̱e̱ veꞌe ax joꞌn je̱ jayu juuꞌ veꞌe
du̱ꞌamo̱tunajxtup je̱ Nteꞌyam je̱ kyaṯs je̱
yꞌayook jeṯseꞌe du̱kuvaḵta je̱ xo̱o̱jntku̱n
maa̱ṯ, jyaanchjaꞌvidup tseꞌe ku veꞌe vee̱ꞌ̱n

ya̱ it ñaxy. Ax ku tseꞌe je̱ ko̱ꞌo̱yjáyu-
vap du̱ꞌix vintso̱ veꞌe du̱yakto̱kintóndat,
vanꞌit tseꞌe du̱ko̱o̱ꞌkmaj̱a̱ paa̱m̱dini je̱
kaṯs je̱ ayook juuꞌ veꞌe yꞌamo̱tunajxtu.
14 Jej̱a tseꞌe ápit akujk joma veꞌe je̱ taa̱m̱t
yakvu̱j, veꞌemts jeꞌ̱e̱ veꞌe ax joꞌn je̱ jayu
juuꞌ veꞌe je̱ Nteꞌyam je̱ kyaṯs je̱ yꞌayook
du̱ꞌamo̱tunajxtup. Ku veꞌe ya̱ it ñaxy, jeꞌ̱e̱
tseꞌe o̱o̱y tyunvinmaaydup je̱ naxviijnit
jeꞌ̱e,̱ cho̱jktup tseꞌe jeṯseꞌe kumeen yꞌít-
tat, jeṯseꞌe xo̱o̱jntkp ñaajkꞌituvaꞌanjada.
Je̱ Nteꞌyam je̱ kyaṯs je̱ yꞌayook juuꞌ veꞌe
yꞌamo̱tunajxtu, veꞌemts jeꞌ̱e̱ veꞌe ax joꞌn
je̱ taa̱m̱t juuꞌ veꞌe jej̱a ápit jaa̱ṯ yakvaj̱ jeṯ-
seꞌe kyataꞌ̱mi. 15Ax jej̱a tseꞌe o̱y naxku̱jx
joma veꞌe je̱ taa̱m̱t yakvu̱j jeṯseꞌe ñaajk-
maꞌyiji, veꞌemts jeꞌ̱e̱ veꞌe ax joꞌn je̱ jayu
juuꞌ veꞌe je̱ Nteꞌyam je̱ kyaṯs je̱ yꞌayook
du̱ꞌamo̱tunajxtup jeṯseꞌe du̱maj̱a̱ pam̱da
je̱ o̱y aaj je̱ o̱y jo̱o̱t maa̱ṯ jeṯs je̱ tu̱v jáyu-
vin maa̱ṯ. Je̱ yuj vinmaꞌyu̱n maa̱ṯ tseꞌe je̱
jyáyuvin je̱ jyoojntykin vyimpitta ax joꞌn
je̱ Nteꞌyam tyukmutsó̱kjada.

Je̱ taꞌ̱kxpa tukmuꞌaꞌixmojkin
(Mt. 5.14-16; Mr. 4.21-25)

16 ’Ni paṉa xa veꞌe je̱ taꞌ̱kxpa
du̱kanaꞌ̱aḵ jeṯseꞌe juuꞌ du̱tuknaxjópu̱t
ukpu̱ jep̱ maajntku̱n paꞌtkup du̱yoꞌotsu̱t;
ñaꞌ̱kp jeꞌ̱e̱ veꞌe jeṯseꞌe kaj̱xm du̱pu̱m
jeṯseꞌe veꞌem du̱kutaꞌ̱kxu̱t anañu̱joma je̱
jayu juuꞌ veꞌe taj̱kidup jep̱ tu̱jkp. 17Nay
veꞌempa tseꞌe, kaꞌa xa veꞌe tii juuꞌ veꞌe
yuꞌuts jeṯseꞌe u̱xꞌo̱o̱k kyanu̱keꞌ̱xnatáḵat,
kaꞌa tseꞌe tii juuꞌ veꞌe kayaknu̱jaꞌvip
jeṯseꞌe u̱xꞌo̱o̱k je̱ jayu du̱kanu̱jávat.

18 ’Payo̱ꞌo̱yda o̱y juuꞌ veꞌe mꞌamo̱tu-
najxtup. Paṉ paṉ tseꞌe juuꞌ du̱maa̱ṯ,
jaaꞌkyakmo̱ꞌo̱p tseꞌe; jeṯs paṉ paṉ tseꞌe
juuꞌ yu̱u̱ꞌn vee̱ꞌ̱n du̱maa̱ṯ, yakpaj̱kjinup
tseꞌe nu̱jom.
Jeꞌ̱e̱ juuꞌ veꞌe je̱ Jesús tyaakjaꞌvip

(Mt. 12.46-50; Mr. 3.31-35)
19Vanꞌit tseꞌe je̱ Jesús je̱ tyaak jeṯs

je̱ yꞌutsaṯaj̱k jyeꞌ̱ydi joma veꞌe jeꞌ̱e;̱ kaꞌa

tseꞌe yꞌo̱ꞌyixjidi vintso̱ veꞌe du̱vinkutá-̱
madat ku̱x nu̱mayeꞌe je̱ jayu o̱o̱y tyun-
veꞌna. 20Vanꞌit tseꞌe je̱ Jesús je̱ jayu
vyaꞌnu̱xji:
―U̱xep̱ xa veꞌe taḵꞌaagup je̱

mtaak jeṯs je̱ mꞌutsaṯaj̱k, mitseꞌe
myakko̱tsuvaajnju̱dup.

21Vanꞌit tseꞌe yꞌatsaa̱j̱v:
―Paṉ paṉ jaty xa veꞌe du̱ꞌamo̱tuna-

jxtup je̱ Nteꞌyam je̱ kyaṯs je̱ yꞌayook jeṯ-
seꞌe du̱kutyonda, jeꞌ̱eṯs aṯseꞌe njaꞌvidup
ax joꞌn aṯs je̱ nꞌuts je̱ nꞌajch ku̱yꞌijtti, jeṯs
aṯs je̱ nꞌuts je̱ ntsaꞌ̱a,̱ jeṯs aṯs je̱ ntaak.
Ku je̱ Jesús du̱yakꞌatu̱vi je̱ maḵk po̱j

(Mt. 8.23-27; Mr. 4.35-41)
22Toꞌk nax tseꞌe je̱ Jesús tyaj̱ki jem̱

barco jo̱o̱tm maa̱ṯ je̱ yꞌixpaj̱kpataj̱k, jeṯ-
seꞌe du̱nu̱u̱jmidi:
―Jaꞌmda jem̱ jadoꞌk adoꞌom nap̱aꞌam.
Jeṯseꞌe ñaj̱kxti. 23Yo̱ꞌydup tseꞌe vyeꞌ̱-

nada jeṯseꞌe je̱ Jesús myanajxy. Vanꞌit
tseꞌe maḵk pyo̱jꞌukvaajñ jeṯseꞌe je̱ naa̱j̱
kyaj̱xmpojtu̱k jeṯseꞌe tyaj̱ki jem̱ barco
jo̱o̱tm. Ojtsꞌukvaannup tseꞌe vyeꞌna,
javee̱ꞌ̱n jyakunajxni, 24 vanꞌit tseꞌe du̱y-
ojxti je̱ Jesús, jeṯseꞌe du̱nu̱u̱jmidi:
―¡Yakꞌixpaj̱kpa! ¡Yakꞌixpaj̱kpa! ¡Ku-

najxumdinuptam xa veꞌe naꞌ̱aa̱ḵp!
Vanꞌit tseꞌe je̱ Jesús jyo̱tvij jeṯseꞌe du̱-

tuknu̱u̱jmi je̱ po̱j jeṯs je̱ naa̱j̱. Vanꞌit tseꞌe
je̱ po̱j yꞌatu̱vi jeṯseꞌe je̱ naa̱j̱ tyuꞌujkjajty.
25Vanꞌit tseꞌe je̱ Jesús vyaajñ:
―¿Tyaj̱xseꞌe je̱ jaanchjaꞌvin

xkajayep̱ta?
Tsaꞌ̱kidup tseꞌe jeṯseꞌe atu̱va ato̱ki

tyuntaandi je̱ yꞌixpaj̱kpataj̱k, jeṯseꞌe
ñayꞌamo̱tutú̱vijidi:
―¿Vintso̱s yaꞌ̱a̱ vineꞌe ya̱ jayu je̱

maḵkin o̱o̱y du̱tunjayep? ¡Je̱ po̱j paat
je̱ naa̱j̱ paat tseꞌe du̱pavaꞌañ, ax kaṯsu̱-
paj̱kju̱dup tseꞌe!

Ku je̱ Jesús du̱yakpítsum je̱
ko̱ꞌo̱yjáyuvap jem̱ je̱
jayu jyaꞌvin kaj̱xm

(Mt. 8.28-34; Mr. 5.1-20)
26Vanꞌit tseꞌe cho̱o̱ꞌndi jem̱ galiléait

yꞌit jo̱o̱tm jeṯseꞌe jyeꞌ̱ydi jem̱ jadoꞌk
adoꞌom maj̱a̱ naꞌ̱akay̱a paꞌam jem̱
gadaarait yꞌit jo̱o̱tm. 27Ku tseꞌe je̱ Jesús
pyítsum jem̱ barco jo̱o̱tm, vanꞌit tseꞌe
vyinkutám̱iji toꞌk je̱ yaaꞌtyaj̱k juuꞌ veꞌe
jem̱ tso̱ kukajpu̱nip; jékanits jeꞌ̱e̱ veꞌe
jem̱ jyaꞌvin kaj̱xm je̱ ko̱ꞌo̱yjáyuvap,
jékani tseꞌe kyanaxyax̱ju̱. Kaꞌats jeꞌ̱e̱
veꞌe jep̱ tu̱jkp chu̱u̱na; jep̱eꞌe aajntkup
tyunꞌit joma veꞌe je̱ o̱o̱ꞌkpa ñaxtáḵada.
28Ku veꞌe du̱ꞌix je̱ Jesús, vanꞌit tseꞌe
du̱vinko̱xkteni, jeṯseꞌe maḵk du̱nu̱u̱jmi:
―¿Ti kaṯsts u̱u̱ꞌmeꞌe njayej̱pump?,

Jesús. Jeꞌ̱e̱ xa mitseꞌe je̱ yꞌOnu̱k, je̱
Nteꞌyam, juuꞌ veꞌe du̱nu̱kaj̱xmikaj̱xp.
Nmunooꞌkxtkpts aṯs mitseꞌe jeṯs aṯseꞌe
kadi xtsaachtún.

29Veꞌem tseꞌe vyaajñ ku̱x
pyavaampyeꞌe je̱ Jesús je̱ ko̱ꞌo̱yjáyuvap
jeṯseꞌe pyítsumnit. May náxanits jeꞌ̱e̱
veꞌe je̱ ko̱ꞌo̱yjáyuvap tyukkooꞌyaja
vyeꞌna, nay veꞌempa tseꞌe cadenatsum
jem̱ kyaꞌ̱m jeṯs jem̱ tyékum je̱ jayu
jyayakꞌitju̱; ax vinnaajknáxts jeꞌ̱e̱
veꞌe jyayaktsum, veꞌemts jeꞌ̱e̱ veꞌe
du̱tukpo̱jtikú̱x je̱ cadena jeṯseꞌe je̱
ko̱ꞌo̱yjáyuvap yaknaj̱kxjini joma veꞌe
kyapaṉtsu̱u̱na. 30Vanꞌit tseꞌe je̱ Jesús
yꞌamo̱tutú̱viji:
―¿Tiseꞌe mxaa̱j̱?
Vanꞌit tseꞌe yꞌatsaa̱j̱v:
―Miijl Am aṯseꞌe nxaa̱j̱.
Jeꞌ̱e̱ kaj̱xts jeꞌ̱e̱ veꞌe veꞌem vyaajñ

ku̱x nu̱mayeꞌe je̱ ko̱ꞌo̱yjáyuvap tu̱tyun-
tuktaj̱kijini vyeꞌna. 31Ax je̱ ko̱ꞌo̱yjáyu-
vap tseꞌe du̱munooꞌkxtktu je̱ Jesús jeṯ-
seꞌe kadi pyakéx̱jada jep̱ kaa̱ḵ jótup.
32 Jem̱ tseꞌe tonu̱n viinm vyeꞌniduva nu̱-

may je̱ kee̱m̱ jyaꞌ̱kxta. Vanꞌit tseꞌe je̱
ko̱ꞌo̱yjáyuvap du̱munooꞌkxtkti je̱ Jesús
jeṯseꞌe myaso̱ꞌo̱kjadat jeṯseꞌe naj̱kx je̱
kee̱m̱ du̱tuktáḵada. Yakjajtu̱xju̱du tseꞌe
je̱ Jesús. 33Vanꞌit tseꞌe je̱ ko̱ꞌo̱yjáyu-
vap pyítsumdini jem̱ je̱ yaaꞌtyaj̱k jyaꞌvin
kaj̱xm jeṯseꞌe je̱ kee̱m̱ du̱tuktaj̱kidi.
Vanꞌit tseꞌe nu̱jom je̱ kee̱m̱ kyu̱snoomdi
jem̱ tonu̱n viinm jeṯseꞌe yꞌanoꞌmidi
jem̱ maj̱a̱ naꞌ̱akay̱a jo̱o̱tm. Jep̱ tseꞌe
ñaxꞌo̱o̱ꞌkkaj̱xtini.

34Ku tseꞌe je̱ kee̱m̱ ixpa du̱ꞌixti jeṯs
vintso̱ veꞌe juuꞌ jaty jyajty, tsaꞌ̱kidu tseꞌe.
Jatyji tseꞌe ñaj̱kxti jem̱ kajpu̱n kaj̱xm jeṯ-
seꞌe du̱ꞌavaꞌnidi juuꞌ veꞌe toojnju ko̱jtsju.
35Vanꞌit tseꞌe je̱ nu̱may jayu pyítsumdi,
jeṯseꞌe naj̱kx du̱ꞌixta paṉ ti veꞌe tu̱tyunju̱
tu̱kyaṯsju̱. Ku tseꞌe jyeꞌ̱ydi joma veꞌe je̱
Jesús, jem̱ tseꞌe du̱paatti je̱ yaaꞌtyaj̱k juuꞌ
veꞌe jem̱ jyaꞌvin kaj̱xm je̱ ko̱ꞌo̱yjáyuvap
tu̱yꞌit. Jem̱ts jeꞌ̱e̱ veꞌe chu̱u̱na je̱ Jesús
je̱ tyek mutam̱, xáx̱ani jeṯs ó̱yani je̱ vy-
inmaꞌyu̱n. Tsaꞌ̱kidu tseꞌe je̱ jáyuda ku
veꞌe du̱ꞌixti. 36Paṉ paṉ jatyeꞌe du̱ꞌixtu
paṉ vintso̱ veꞌe je̱ Jesús du̱yakjo̱tka-̱
daaky je̱ jayu, vyaajnjidu tseꞌe je̱ jayu
juuꞌ veꞌe jeꞌ̱ydu. 37Vanꞌit tseꞌe nu̱jom
je̱ jém̱it jayu o̱o̱y tyuntsaꞌ̱kidi, jeꞌ̱e̱ kaj̱x
tseꞌe du̱munooꞌkxtkti je̱ Jesús jeṯseꞌe jem̱
cho̱o̱ꞌnnit. Vanꞌit tseꞌe je̱ Jesús tyaj̱ki
jem̱ barco jo̱o̱tm jeṯseꞌe vyimpijtni jem̱
jadoꞌk adoꞌom maj̱a̱ naꞌ̱akay̱a paꞌam.
38 Je̱ yaaꞌtyaj̱k juuꞌ veꞌe je̱ ko̱ꞌo̱yjáyuvap
jem̱ jyaꞌvin kaj̱xm tu̱yꞌit, jyamunooꞌkxtk
tseꞌe je̱ Jesús jeṯseꞌe ku̱du̱yakjajty jeṯ-
seꞌe ku̱du̱maa̱ḏi. Vanꞌit tseꞌe je̱ Jesús
ñaꞌ̱mu̱xji jeṯseꞌe tyánu̱t. Jidu̱ꞌu̱m tseꞌe
vyaajñ:

39―Vimpijtni jem̱ mtaḵꞌam jeṯs avana
ti maaꞌyu̱neꞌe je̱ Nteꞌyam tu̱mtoꞌnu̱xju̱.
Vanꞌit tseꞌe ñu̱jkx je̱ yaaꞌtyaj̱k jeṯseꞌe je̱

kajpu̱n du̱vaajnjiku̱jx nu̱jom juuꞌ veꞌe je̱
Jesús tyoon jeꞌ̱e̱ kaj̱x.

Je̱ Jairo je̱ ñaa̱x̱ jeṯs je̱ taꞌ̱ax̱taj̱k juuꞌ
veꞌe je̱ Jesús je̱ vyit du̱to̱o̱n
(Mt. 9.18-26; Mr. 5.21-43)

40Ku tseꞌe je̱ Jesús jyeꞌ̱ynuva
jem̱ jadoꞌk adoꞌom maj̱a̱ naꞌ̱akay̱a
paꞌam, jem̱ tseꞌe nu̱may je̱ jayu
o̱o̱y tyunꞌaꞌíxjidini vyeꞌna, o̱o̱yeꞌe
tyunxo̱o̱ndu̱kta ku veꞌe jyeꞌya. 41Vanꞌit
tseꞌe toꞌk je̱ yaaꞌtyaj̱k jyeꞌ̱y juuꞌ veꞌe
jep̱ tsaptu̱jkp du̱nu̱vintsáṉip, Jairo
veꞌe xyaa̱j̱. Vanꞌit tseꞌe je̱ Jesús
du̱vinko̱xkteni jeṯseꞌe du̱munooꞌkxtk
jeṯseꞌe jem̱ tyaḵꞌam ñaj̱kxu̱t 42 ku̱x
jem̱eꞌe toꞌk je̱ ñaa̱x̱ juuꞌ veꞌe makmej̱tsk
joojnt joꞌn veꞌnip, toꞌkamts jeꞌ̱e̱ veꞌe
du̱naa̱x̱a, o̱o̱ꞌku̱n ámanits jeꞌ̱e̱ veꞌe
vyeꞌna. Ku tseꞌe je̱ Jesús ñu̱jkx, nu̱may
tseꞌe je̱ jayu tyumpanaj̱kxji jeṯseꞌe
tyunyakꞌatijmojkni.

43 Jem̱ tseꞌe nu̱may jayu akojkm
ñaj̱kxpa toꞌk je̱ taꞌ̱ax̱taj̱k juuꞌ veꞌe
makmej̱tsk joojntani du̱jayej̱pp je̱
vinnu̱jkxju̱ paꞌam, táv̱ani tseꞌe je̱
tso̱ꞌyivataj̱k du̱tukmujokyaj̱xni nu̱jom
juuꞌ veꞌe yꞌixp jyayejpp, ni paṉa tseꞌe
kyaꞌo̱ꞌyixji jeṯseꞌe yakjo̱tkaḏaꞌakju̱t.
44Vanꞌit tseꞌe jep̱ naadup tso̱v je̱ Jesús
je̱ vyitu̱paaꞌv du̱to̱o̱jnji. Tun jatyji tseꞌe
yꞌatú̱vini je̱ vinnu̱jkxju̱ paꞌam.

45Vanꞌit tseꞌe je̱ Jesús vyaajñ:
―¿Paṉts aṯseꞌe tu̱xtáṉ?
Ku tseꞌe ni paṉa du̱kakuvu̱jk, vanꞌit

tseꞌe je̱ Pedro jeṯs je̱ myujatyooꞌda
vyaandi:
―Yakꞌixpaj̱kpa, ya̱ nu̱may jayu xa mit-

seꞌe mꞌatijmojkjup, ¡jeṯseꞌe xꞌamo̱tutu̱va
paṉ paṉeꞌe tu̱mtaṉju̱!

46Vanꞌit tseꞌe je̱ Jesús vyaajñ:
―Jej̱a xa veꞌe je̱ jayu paṉ paṉ aṯseꞌe

tu̱xtáṉ, ku̱x njaꞌvi aṯseꞌe taa̱v̱ jeṯs ta̱ aṯ-
seꞌe je̱ nmaḵkin nyaktún.

47Ku tseꞌe je̱ taꞌ̱ax̱taj̱k ñayjaꞌviji
jeṯs nu̱keꞌ̱xnatáḵa veꞌe tyaajñ,

vanꞌit tseꞌe tyuntsaꞌ̱kini jeṯseꞌe
nu̱nmíppnup du̱nu̱nu̱jkx je̱ Jesús, jeṯseꞌe
du̱vinko̱xkteni, jeṯseꞌe jej̱a je̱ nu̱may
jayu vyinkujk du̱ꞌavaꞌni jeṯs tyaj̱xeꞌe
du̱taa̱j̱n jeṯs vintso̱ veꞌe tun jatyji
jyo̱tkaḏaakni. 48Vanꞌit tseꞌe je̱ Jesús
ñaꞌ̱mu̱xji:
―Mjo̱tkaḏaaknu xa veꞌe taa̱v̱ jeꞌ̱e̱ kaj̱x

ku aṯseꞌe tu̱xjaanchjáva. Naj̱kxni o̱y aaj
o̱y jo̱o̱t.

49Ko̱jtspna tseꞌe je̱ Jesús vyeꞌna, vanꞌit
tseꞌe toꞌk je̱ jayu jyeꞌ̱y, jem̱ tseꞌe je̱
Jairo tyaḵꞌam chaa̱ꞌ̱n, jeṯseꞌe je̱ Jairo
du̱nu̱u̱jmi:
―Táv̱ani xa veꞌe je̱ mnaa̱x̱ yꞌaa̱ꞌ̱k. Kadi

xjaaꞌkꞌatsuꞌux ya̱ yakꞌixpaj̱kpa.
50Ku tseꞌe je̱ Jesús du̱ꞌamo̱tunajxy,

vanꞌit tseꞌe vyaajñ:
―Kadi mtsaꞌ̱ag̱a. Ko̱o̱jyji xa

aṯseꞌe xjaanchjávat jeṯseꞌe je̱ mnaa̱x̱
jyo̱tkaḏaaknit.

51Ku tseꞌe jyeꞌ̱ydi joma veꞌe je̱ taj̱k, ni
paṉa tseꞌe je̱ Jesús du̱kayakjajtji jeṯseꞌe
du̱maa̱ṯtáḵat, je̱ Peedroji veꞌe, je̱ Santi-
ago, je̱ Juan, jeṯs je̱ kiix ónu̱k je̱ tyeeꞌ je̱
tyaak. 52Tum ñu̱yaaxtup tum ñu̱tsaachv-
inmaaydup tseꞌe je̱ jayu vyeꞌ̱nada je̱ kiix
ónu̱k. Vanꞌit tseꞌe je̱ Jesús ñaꞌ̱mu̱xjidi:
―Kadi myaꞌaxta. Kaꞌa xa yaꞌ̱a̱ veꞌe ya̱

kiix ónu̱k yꞌaa̱ꞌ̱ka, maapji yaꞌ̱a̱ veꞌe.
53Yaktukxiik tseꞌe ku̱x ñu̱jaꞌvidup

jeꞌ̱e̱ veꞌe jeṯs aa̱ꞌ̱kani jeꞌ̱e̱ veꞌe vyeꞌna.
54Vanꞌit tseꞌe je̱ Jesús je̱ kiix ónu̱k je̱
kyaꞌ̱aj̱ du̱ko̱o̱jnu̱k, jeṯseꞌe maḵk kyaj̱ts,
jeṯseꞌe du̱nu̱u̱jmi:
―Kiix ónu̱k, pojtu̱kni.
55Vanꞌit tseꞌe je̱ kiix ónu̱k jyoojntyk-

paj̱knuva jeṯseꞌe jatyji pyojtu̱kni. Vanꞌit
tseꞌe je̱ Jesús vyaajñ jeṯseꞌe du̱yakkáydat
je̱ kiix ónu̱k. 56Atu̱va ato̱ki tseꞌe je̱ tyeeꞌ
je̱ tyaak tyuntaandi. Vanꞌit tseꞌe je̱ Jesús
ñaꞌ̱mu̱xjidi jeṯs ni paṉa veꞌe du̱kavaajn-
jadat jeṯs ti veꞌe tu̱tyunju̱ tu̱kyaṯsju̱.

Ku je̱ Jesús du̱ꞌakej̱xvaꞌkxti je̱
yꞌixpaj̱kpataj̱k kaꞌamaayva
(Mt. 10.5-15; Mr. 6.7-13)

9 Vanꞌit tseꞌe je̱ Jesús du̱yaknayꞌamo-
jkiji je̱ ñu̱makmej̱tsk ixpaj̱kpataj̱k

jeṯseꞌe du̱mo̱o̱jy je̱ kutojku̱n jeṯseꞌe je̱
ko̱ꞌo̱yjáyuvap du̱yakpítsumdat jem̱ je̱
jayu jyaꞌvin kaj̱xmda jeṯseꞌe je̱ jayu du̱-
tuknu̱vaꞌatstat jyajuuꞌpaꞌama juuꞌ veꞌe
myaa̱ṯta. 2Vanꞌit tseꞌe du̱kej̱xti kaꞌa-
maayva, jeṯseꞌe je̱ jayu du̱tuknu̱jávadat
jeṯs chaj̱kpeꞌe je̱ Nteꞌyam jeṯseꞌe je̱ jayu
ñapyaa̱j̱mjidinit jem̱ jeꞌ̱e̱ yꞌam kyaꞌ̱m, jeṯ-
seꞌe du̱yakjo̱tkaḏaꞌaktat paṉ paṉ jatyeꞌe
paj̱kju̱dup. 3 Jidu̱ꞌu̱m tseꞌe du̱nu̱u̱jmidi:
―Kaꞌa tseꞌe ti xmutso̱o̱ꞌndat juuꞌ

veꞌe mꞌajo̱o̱tadap jej̱a tooꞌ aajy, kaꞌa
tseꞌe xmutso̱o̱ꞌndat je̱ tajk, kaꞌa tseꞌe
je̱ apaj̱kin, kaꞌa tseꞌe je̱ tsapkaaky, ni
kaꞌava tseꞌe je̱ meen. Toꞌk niꞌkxji veꞌe je̱
mvit xmunaj̱kxtat juuꞌ veꞌe mjayej̱ptup.
4Ku̱jyajomatu̱jka tseꞌe mtáḵadat, jej̱a
tseꞌe mnamyáyjadat paṉ vinxu̱p xaa̱j̱
veꞌe mtanavaꞌanda jem̱ kajpu̱n kaj̱xm.
5Paṉ joma tseꞌe je̱ jayu mkakuváḵjada,
mtso̱o̱ꞌndinup tseꞌe jem̱ jeṯseꞌe xvinxít-
tat je̱ mtekta jeṯseꞌe vyánu̱ku̱t je̱ nax-
vay juuꞌ veꞌe tu̱xpavaꞌakta jem̱ kyajpu̱n
jo̱o̱tm, veꞌem tseꞌe du̱nu̱jávadat jeṯs ka
ó̱yap jeꞌ̱e̱ veꞌe juuꞌ veꞌe tyoondup.

6Naj̱kxtuts jeꞌ̱e̱ veꞌe jem̱ nu̱jom piꞌk
kajpu̱n kaj̱xmda, veꞌem tseꞌe du̱vaajn-
jada je̱ jayu je̱ o̱y kaṯs je̱ o̱y ayook,
yakjo̱tkaḏaaktuvap tseꞌe paṉ paṉ jatyeꞌe
paj̱kju̱dup jyajomatso̱va.
Ku je̱ Yaknap̱ej̱tpa Juan yꞌo̱o̱ꞌkni

(Mt. 14.1-12; Mr. 6.14-29)
7Ku veꞌe je̱ yakkutojkpa Herodes je̱

kaṯs du̱mo̱tu ti veꞌe je̱ Jesús tyuump,
o̱o̱y tseꞌe je̱ vinmaꞌyu̱n du̱tunjayejp ku̱x
jem̱eꞌe juuꞌ veꞌe vaandup jeṯs joojn-
tykpaj̱knuva veꞌe je̱ Yaknap̱ej̱tpa Juan.
8 Jem̱pa tseꞌe paṉ paṉeꞌe vaanduvap
jeṯs je̱ Nteꞌyam je̱ yꞌayook ko̱jtsna-

jxpa Elías jeꞌ̱e̱ veꞌe, jeꞌ̱e̱ veꞌe joojntyk-
paj̱knuva jeṯseꞌe ñaajknu̱keꞌ̱xnataj̱kijin-
uva. Nay jem̱pa tseꞌe paṉ paṉeꞌe vaandu-
vap jeṯs joojntykpaj̱knuva veꞌe je̱ viijnk
juuꞌ veꞌe ijt je̱ Nteꞌyam je̱ yꞌayook ko̱jt-
snajxpa. 9Ax je̱ Herodes tseꞌe vaan:
―Nyakjayyukpojxjinu xa aṯseꞌe je̱

Juan. ¿Paṉts jeꞌ̱e̱ nꞌit vineꞌe juuꞌ aṯseꞌe
o̱o̱y je̱ jayu xtuntukmumaajntyktup?
Yakꞌixuvaan tseꞌe je̱ Jesús.
Ku je̱ Jesús je̱ jayu du̱yakkaajy

nu̱mugo̱o̱xk miijl naxy
(Mt. 14.13-21; Mr. 6.30-44; Jn. 6.1-14)
10Ku veꞌe je̱ kukaṯsivataj̱k vyimpi-

jttini, vanꞌit tseꞌe je̱ Jesús du̱vaajn-
jidi paṉ ti jatyeꞌe o̱jts du̱tonda. Vanꞌit
tseꞌe pyavo̱o̱jvjidi jeṯseꞌe ñaj̱kxti joma
veꞌe toꞌk je̱ apu̱k it, je̱ betsáidait ka-
jpu̱n mutam̱. 11Ku veꞌe je̱ nu̱may jayu
du̱nu̱jaꞌvidi, vanꞌit tseꞌe du̱panaj̱kxti je̱
Jesús. Vanꞌit tseꞌe kyuvaj̱kjidi, jeṯseꞌe
vyaꞌnu̱xjidi vintso̱ jeꞌ̱e̱ veꞌe ku veꞌe je̱
jayu yꞌitta jem̱ je̱ Nteꞌyam yꞌam kyaꞌ̱m,
jeṯseꞌe du̱yakjo̱tkaḏaakni paṉ paṉ jatyeꞌe
paj̱kju̱dup.

12Ku veꞌe tánani je̱ it vyeꞌna, vanꞌit
tseꞌe je̱ Jesús je̱ ñu̱makmej̱tsk ixpaj̱k-
pataj̱k vyinkutám̱ijidi jeṯseꞌe ñaꞌ̱mu̱xjidi:
―Pakej̱xtini toꞌk aaj ya̱ jáyuda jeṯ-

seꞌe naj̱kx du̱ꞌíxtada je̱ kyaaky je̱ tyo̱jkx
jem̱ piꞌk kajpu̱n kaj̱xmda jeṯs jem̱ kam
jo̱o̱tm jeṯs je̱ it joma veꞌe pyo̱o̱ꞌkxtat, ku̱x
kaꞌa xa veꞌe yaja tii ni tía joma u̱u̱ꞌmeꞌe
yájada.

13Vanꞌit tseꞌe je̱ Jesús ñaꞌ̱mu̱xjidi:
―Miitseꞌe myakkáydap.
Vanꞌit tseꞌe yꞌatso̱o̱vdi:
―Kaꞌa xa aa̱ṯseꞌe u̱xyam ntimaa̱ḏa,

mugo̱o̱xkji aa̱ṯseꞌe yap je̱ tsapkaaky
nmaa̱ḏa jeṯs mej̱tskji je̱ ajkx. ¿Ukpu̱
naj̱kxp aa̱ṯs vineꞌe njoy je̱ kaaky je̱ to̱jkx
jeṯseꞌe nu̱jom kyáydat?

14Ax je̱ jayu tseꞌe juuꞌ veꞌe jem̱
veꞌnidup, nu̱mugo̱o̱xk miijl joꞌn tseꞌe yꞌi-

jtti je̱ yaaꞌtyaj̱k. Vanꞌit tseꞌe je̱ Jesús
du̱nu̱u̱jmi je̱ yꞌixpaj̱kpada:
―Paj̱kvaꞌkxtats ya̱ jayu nu̱vu̱jxtkupx-

u̱k majk jaty joꞌn jeṯseꞌe xyakꞌaj̱xtu̱ktat.
15Veꞌem tseꞌe du̱toondi. Jeṯseꞌe

nu̱jom yꞌaj̱xtkti. 16Vanꞌit tseꞌe je̱ Jesús
du̱ko̱o̱jnu̱k mugo̱o̱xk je̱ tsapkaaky jeṯs
mej̱tsk je̱ ajkx. Vanꞌit tseꞌe jem̱ tsajm tso̱
pyatꞌix jeṯseꞌe je̱ Nteꞌyam du̱kuko̱jtsji.
Vanꞌit tseꞌe du̱yakvaꞌkxy, jeṯseꞌe
du̱mo̱o̱ydi je̱ yꞌixpaj̱kpataj̱k, jeṯseꞌe je̱
nu̱may jayu du̱tukvinkukaꞌ̱yidi. 17Ax
nu̱jom tseꞌe je̱ jayu kyaaydi jeṯseꞌe
kyooxjidi. Ku veꞌe je̱ jayu kyakyaj̱xti,
vanꞌit tseꞌe du̱paḵmojktini jamakmej̱tsk
kach je̱ tsapkaaky kunax jeṯs je̱ ajkx
kunax.

Ku je̱ Pedro du̱ꞌavaꞌni jeṯs
je̱ Jesús jeꞌ̱e̱ veꞌe je̱ Cristo
(Mt. 16.13-19; Mr. 8.27-29)

18Toꞌk nax tseꞌe je̱ Jesús naaydum
chapkaj̱ts. Jem̱ tseꞌe je̱ yꞌixpaj̱kpataj̱k
du̱maa̱ḏada vyeꞌna. Vanꞌit tseꞌe je̱ Jesús
yꞌamo̱tutú̱vijidi:
―¿Vintso̱seꞌe je̱ jayu vyaꞌanda, páṉu̱k

aṯseꞌe?
19Vanꞌit tseꞌe yꞌatso̱o̱vdi:
―Jem̱ xa veꞌe paṉeꞌe vaandup jeṯs mit-

seꞌe je̱ Yaknap̱ej̱tpa Juan, jem̱pa tseꞌe
paṉeꞌe vaanduvap jeṯs je̱ Elías mit-
seꞌe, nay jem̱pa tseꞌe paṉeꞌe vaandu-
vap jeṯs mitseꞌe nu̱toꞌk juuꞌ veꞌe ijt je̱
Nteꞌyam je̱ yꞌayook ko̱jtsnajxpa, jeꞌ̱eḵ
tseꞌe joojntykpaj̱knuva.

20Vanꞌit tseꞌe du̱ꞌamo̱tutú̱vidi:
―Jeṯs miitsta, ¿vintso̱ts miitseꞌe

mvaanduva jeṯs paṉ aṯseꞌe?
Vanꞌit tseꞌe je̱ Pedro yꞌatsaa̱j̱v:
―Mits xa jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit.
Ku je̱ Jesús du̱ꞌavaꞌni je̱ yꞌo̱o̱ꞌku̱n

(Mt. 16.20-28; Mr. 8.30-9.1)
21Vanꞌit tseꞌe je̱ Jesús je̱ yꞌixpaj̱k-

pataj̱k du̱tukpavaandi jeṯs ni paṉa veꞌe

du̱kavaajnjadat jeṯs jeꞌ̱e̱ jeꞌ̱e̱ veꞌe je̱
Cristo. 22 Jeṯseꞌe du̱nu̱u̱jmidi:
―Tun vinko̱pk xa jeꞌ̱e̱ veꞌe jeṯs aṯseꞌe

o̱o̱y ntuntsaachpaaꞌtu̱t. Kaꞌats aṯseꞌe xku-
váḵtat je̱ israeejlit je̱ myú̱jit jáyuda, je̱
teeꞌtaj̱k je̱ vyintsaṉda, jeṯs je̱ tsaptu̱jkpit
yakꞌixpaj̱kpataj̱k. Xyakꞌo̱o̱ꞌktapts aṯseꞌe
je̱ jayu; ax joojntykpaj̱knuvapts aṯseꞌe
kutoojk xaa̱j̱, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp.

23Vanꞌit tseꞌe du̱nu̱u̱jmidi nu̱jom je̱
jáyuda:
―Paṉ paṉ xa veꞌe du̱tso̱jkp jeṯseꞌe yꞌi-

jtnit aṯs maa̱ṯ, vaꞌan tseꞌe du̱maso̱kkaj̱xni
je̱ yꞌavintso̱ vinmaꞌyu̱n, jeṯseꞌe jó̱vum
xaa̱j̱ je̱ jyo̱o̱t je̱ jyaꞌvin du̱maḵkpám̱u̱t jeṯ-
seꞌe chaachpaaꞌtu̱t ax joꞌn je̱ jayu juuꞌ
veꞌe je̱ yꞌo̱o̱ꞌku̱n du̱ꞌanaj̱kxip ku veꞌe je̱
cryuuz du̱paku̱ꞌu̱, jeṯs aṯseꞌe xpamiin-
nit. 24Ku̱x paṉ paṉ xa aṯseꞌe xkajaanch-
jaꞌvip ku̱xeꞌe du̱tsaꞌ̱ag̱a jeṯseꞌe yꞌo̱o̱ꞌku̱t,
kaꞌats jeꞌ̱e̱ veꞌe du̱jayép̱u̱t je̱ joojntykin
juuꞌ veꞌe xaꞌ̱ma kaj̱x ijtp. Ax paṉ paṉts aṯ-
seꞌe ijtp xjaanchjaꞌvip, ó̱yameꞌe yꞌo̱o̱ꞌku̱t
aṯs kaj̱x, jeꞌ̱e̱ tseꞌe du̱jayej̱pnup je̱ joo-
jntykin juuꞌ veꞌe xaꞌ̱ma kaj̱x ijtp. 25Ni
vinxu̱pa xa jeꞌ̱e̱ veꞌe je̱ jayu kyatoꞌnu̱xju̱t
ku veꞌe du̱jeꞌ̱ei̱káx̱u̱t nu̱jom ya̱ naxvi-
ijnit it jeṯseꞌe vyintó̱kiyu̱t je̱ jayu je̱ jy-
o̱o̱t je̱ jyaꞌvin. 26Ku̱x paṉ paṉ xa aṯseꞌe
xtuktso̱ꞌo̱tyoomp jeṯseꞌe aṯs je̱ nkaṯs je̱
nꞌayook du̱tuktso̱ꞌo̱tyoompa, ntuktso̱ꞌo̱-
tyoompapts aṯs jeꞌ̱e̱ veꞌe ku aṯseꞌe nmi-
innuvat aṯs je̱ nmaj̱in maa̱ṯ, aṯs je̱ nTeeꞌ
je̱ myaj̱in maa̱ṯ, jeṯs je̱ vaꞌajts ángeles je̱
myaj̱in maa̱ṯ. 27Tyú̱vam xa aṯseꞌe nvaꞌañ
jeṯs jej̱a veꞌe je̱ jáyuda juuꞌ veꞌe yaja ijt-
tup jeṯseꞌe kyaꞌo̱o̱ꞌktat paṉ kaꞌana veꞌe
du̱ꞌixta je̱ Nteꞌyam je̱ kyutojku̱n myin.

Ku je̱ Jesús tyikts
jeṯseꞌe yꞌajaj yꞌatu̱ꞌkx
(Mt. 17.1-8; Mr. 9.2-8)

28Toodojtu̱k xaa̱j̱ joꞌnani tseꞌe je̱ it
ñaxy vyeꞌna ku veꞌe je̱ Jesús veꞌem
vyaajñ, vanꞌit tseꞌe ñu̱jkx tsapko̱jtspa,

jeꞌ̱e̱ tseꞌe du̱vo̱vu̱tso̱o̱ꞌn je̱ Pedro, je̱ San-
tiago, maa̱ṯ je̱ Juan. Vanꞌit tseꞌe pyej̱tti
joma veꞌe toꞌk je̱ ko̱pk. 29Tsapko̱jtsp
tseꞌe je̱ Jesús vyeꞌna, vanꞌit tseꞌe je̱ vyi-
ijn je̱ yꞌaaj tyikts jeṯseꞌe je̱ vyit o̱jts
tyumpo̱o̱ꞌpikú̱x jeṯseꞌe yꞌajaj yꞌatu̱ꞌkx.
30Vanꞌit tseꞌe vyaꞌkkeꞌ̱xti nu̱mej̱tsk je̱
yaaꞌtyaj̱k jeṯseꞌe du̱maa̱ṯnakyo̱jtsjidi je̱
Jesús. Je̱ Moisés jeṯs je̱ Elíasts jeꞌ̱e̱
veꞌe ijttu. 31Naaꞌvíttju̱dupts jeꞌ̱e̱ veꞌe je̱
tsapjo̱o̱tmit maj̱in; jeꞌ̱eṯs jeꞌ̱e̱ veꞌe ky-
o̱jtstup ku veꞌe je̱ Jesús yꞌo̱o̱ꞌku̱t jem̱
Jerusalén. 32Manajxtu tseꞌe je̱ Pedro
maa̱ṯ je̱ myujatyooꞌtaj̱k. Ku tseꞌe jyo̱tvi-
jti, vanꞌit tseꞌe du̱ꞌixti je̱ Jesús je̱ myaj̱in
maa̱ṯ jeṯs janu̱mej̱tsk je̱ yaaꞌtyaj̱k juuꞌ
veꞌe je̱ Jesús myaa̱ṯténidup. 33Naj̱kx-
tinup tseꞌe vyeꞌ̱nada nu̱mej̱tsk je̱ jayu,
vanꞌit tseꞌe je̱ Pedro du̱nu̱u̱jmi je̱ Jesús:
―Yakꞌixpaj̱kpa, o̱y xa jeꞌ̱e̱ veꞌe ku aa̱ṯ-

seꞌe yaja nꞌit. Vaꞌants aa̱ṯs du̱pu̱mu̱ toojk
je̱ piꞌk ojts atyaj̱k: toꞌk mits mjeꞌ̱e,̱ jeṯs
toꞌk je̱ Moisés jyeꞌ̱e,̱ jeṯs jadoꞌk je̱ Elías
jyeꞌ̱e.̱
Ax kaꞌa tseꞌe je̱ Pedro du̱nu̱java paṉ ti

veꞌe kyaj̱tsp. 34Ko̱jtspna tseꞌe vyeꞌna ku
veꞌe toꞌk paḵ je̱ vínu̱ts ñu̱jeꞌ̱yjidi jeṯseꞌe
yoꞌtsjidi. Ax tsaꞌ̱kidu tseꞌe je̱ ixpaj̱kpataj̱k
ku veꞌe yoꞌtsꞌukvaajnjidi je̱ vínu̱ts. 35 Jep̱
tseꞌe vínu̱ts akujkp myo̱tu toꞌk je̱ ayook.
Jidu̱ꞌu̱m tseꞌe vyaajñ:
―Yaꞌ̱a̱ xa veꞌe aṯs je̱ nꞌOnu̱k, juuꞌ aṯseꞌe

o̱o̱y ntuntsaj̱kp. Amo̱tunaxta juuꞌ veꞌe
kyaj̱tsp.

36Ku veꞌe je̱ ayook yꞌatu̱vi, vanꞌit tseꞌe
du̱ꞌixti jeṯs naaydumeꞌe je̱ Jesús vyeꞌnini;
amaꞌ̱aṯ tseꞌe tyaandi. Kaꞌa tseꞌe du̱paṉ-
vaajnjidi juuꞌ veꞌe yꞌixtu, vanꞌítnumeꞌe
ku veꞌe je̱ Jesús jyoojntykpaj̱knuva.

Ku je̱ Jesús du̱yakjo̱tkaḏaaky
toꞌk je̱ jayu juuꞌ veꞌe jem̱

jyaꞌvin kaj̱xm je̱ ko̱ꞌo̱yjáyuvap
(Mt. 17.14-21; Mr. 9.14-29)

37 Je̱ kuꞌóxit tseꞌe, jem̱eꞌe ko̱pk viinm
kyaḏaaktini vyeꞌna, vanꞌit tseꞌe nu̱may je̱

jayu je̱ Jesús du̱ꞌanaj̱kxidi. 38 Jem̱ tseꞌe
nu̱may jayu akojkm toꞌk je̱ yaaꞌtyaj̱k
vyeꞌna juuꞌ veꞌe maḵk du̱muko̱jts je̱
Jesús, jeṯseꞌe vyaajñ:
―Yakꞌixpaj̱kpa, ixu̱ toꞌk aaj aṯs je̱ nma-

jntk ku̱x jeꞌ̱ej̱yji veꞌe toꞌk aṯs nmajn-
tkip. 39Ax toꞌk tseꞌe je̱ ko̱ꞌo̱yjáyuvap aṯs
je̱ nꞌónu̱k du̱mach jeṯseꞌe du̱yakyaꞌaxy,
jeṯseꞌe du̱xitu̱yo̱ꞌo̱y jeṯseꞌe jep̱ aṯs je̱
nꞌónu̱k yꞌávup pyítsum je̱ aa̱ꞌ̱pk. Ax
tsaachpaatp tseꞌe aṯs je̱ nꞌónu̱k, kaꞌa
tseꞌe je̱ ko̱ꞌo̱yjáyuvap myaso̱ꞌo̱kuvaꞌañju̱.
40Táv̱ani xa aṯseꞌe njamunooꞌkxtu̱kta ya̱
mꞌixpaj̱kpataj̱k jeṯseꞌe du̱yakpítsumdat
je̱ ko̱ꞌo̱yjáyuvap, ax kaꞌa tseꞌe yꞌo̱ꞌyixjidi.

41Vanꞌit tseꞌe je̱ Jesús yꞌatsaa̱j̱v:
―¡Miits xa jeꞌ̱e̱ veꞌeda juuꞌ veꞌe je̱

Nteꞌyam du̱kajaanchjaꞌvidup jeṯs ka vin-
tú̱vap jeꞌ̱e̱ veꞌe juuꞌ veꞌe mtoondup!
¿Joma vaatts aṯseꞌe njaaꞌkjaꞌítu̱t miits
maa̱ṯta jeṯseꞌe njaaꞌkjamutéṉadat? Yak-
minu̱ je̱ mꞌónu̱k.

42Ax ku tseꞌe je̱ mix ónu̱k du̱yak-
naj̱kxti jej̱a je̱ Jesús vyinkujk, vanꞌit tseꞌe
je̱ ko̱ꞌo̱yjáyuvap yakkítuji jeṯseꞌe xyitu̱y-
o̱ꞌyji. Vanꞌit tseꞌe je̱ Jesús du̱tuknu̱u̱jmi je̱
ko̱ꞌo̱yjáyuvap jeṯseꞌe du̱yakjo̱tkaḏaakni
je̱ mix ónu̱k, jeṯseꞌe je̱ tyeeꞌ du̱tukkaṯaj̱k-
inuva. 43Ax nu̱jomda tseꞌe je̱ jayu atu̱va
ato̱ki je̱ Nteꞌyam je̱ myaj̱in du̱tuktaandi.
Ku je̱ Jesús je̱ yꞌo̱o̱ꞌku̱n du̱ꞌavaꞌninuva

(Mt. 17.22-23; Mr. 9.30-32)
Atu̱va ató̱kina tseꞌe vyeꞌ̱nada je̱

jayu maa̱ṯ juuꞌ veꞌe je̱ Jesús tyuump,
vanꞌit tseꞌe je̱ Jesús je̱ yꞌixpaj̱kpataj̱k
du̱nu̱u̱jmidi:

44―Amo̱tunaxta o̱y juuꞌ aṯseꞌe
nko̱tsuvaampy, kaꞌa tseꞌe xjaaꞌtyó̱kidat.
Yakpám̱up xa aṯseꞌe jem̱ je̱ jayu kyaꞌ̱m
juuꞌ aṯseꞌe xtsoꞌoxpaj̱ktup, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.

45Ax kaꞌats jeꞌ̱e̱ veꞌe du̱vinmó̱tudi je̱
yꞌixpaj̱kpataj̱k juuꞌ veꞌe je̱ Jesús kyaj̱tsp
ku̱x kyayaknu̱keꞌ̱xnataj̱kipnumeꞌe
vyeꞌna jeṯseꞌe du̱vinmó̱tudat; tsaꞌ̱kidup

tseꞌe jeṯseꞌe du̱ꞌamo̱tutu̱viꞌó̱yadat paṉ
vintso̱ veꞌe du̱tij.

Jeꞌ̱e̱ juuꞌ veꞌe du̱nu̱máj̱ip
(Mt. 18.1-5; Mr. 9.33-37)

46Vanꞌit tseꞌe je̱ ixpaj̱kpataj̱k
ñakyo̱jtsvintso̱vꞌukvaajnjidi paṉ paṉeꞌe
du̱nu̱maj̱ikaj̱xp ajeꞌ̱ej̱yjida. 47Ku veꞌe je̱
Jesús du̱nu̱jaꞌvi vintso̱ veꞌe vyinmayda,
vanꞌit tseꞌe du̱pu̱u̱jm jej̱a pyaꞌayi toꞌk
je̱ piꞌk ónu̱k, 48 jeṯseꞌe du̱nu̱u̱jmi je̱
yꞌixpaj̱kpataj̱k:
―Je̱ jayu paṉ paṉeꞌe o̱y jayu

napyaa̱j̱mjup maa̱ṯ toꞌk je̱ piꞌk ónu̱k
ax joꞌn yaꞌ̱a,̱ veꞌemts jeꞌ̱e̱ veꞌe ax joꞌn
o̱y jayu ku̱ñapyu̱mju̱ aṯs maa̱ṯ. Ax je̱
jayu paṉ paṉeꞌe o̱y jayu napyaa̱j̱mjup
aṯs maa̱ṯ, veꞌemts jeꞌ̱e̱ veꞌe ax joꞌn o̱y
jayu ku̱ñapyu̱mju̱ maa̱ṯ jeꞌ̱e̱ paṉ aṯseꞌe
xkej̱xp. Ku̱x paṉ paṉ xa veꞌe miitsta
naajkpiꞌkikaj̱xjup, jeꞌ̱eṯs jeꞌ̱e̱ veꞌe juuꞌ
veꞌe du̱nu̱máj̱ip.

“Paṉ paṉ xa veꞌe
xkatsoꞌoxpaj̱kumdup,

u̱u̱ꞌm maa̱ṯtats jeꞌ̱e̱ veꞌe”
(Mr. 9.38-40)

49Vanꞌit tseꞌe je̱ Juan ñaꞌ̱mu̱xji:
―Yakꞌixpaj̱kpa, nꞌix aa̱ṯseꞌe toꞌk je̱

jayu juuꞌ veꞌe mits je̱ mxaa̱j̱ du̱ko̱jtspaatp
jeṯseꞌe du̱yakpítsum jem̱ je̱ jayu jyaꞌvin
kaj̱xm je̱ ko̱ꞌo̱yjáyuvap; ax veꞌemts aa̱ṯs
jeꞌ̱e̱ veꞌe nnu̱u̱jma jeṯs kaꞌa veꞌe veꞌem
jyátu̱kat, jeꞌ̱e̱ kaj̱x ku veꞌe u̱u̱ꞌm maa̱ṯta
kyavídu̱t.

50Vanꞌit tseꞌe je̱ Jesús vyaajñ:
―Kaꞌa xa miitseꞌe veꞌem

ku̱xnu̱u̱jmidi, ku̱x paṉ paṉ xa veꞌe
xkatsoꞌoxpaj̱kumdup, u̱u̱ꞌm maa̱ṯtats
jeꞌ̱e̱ veꞌe.

Ku je̱ Jesús du̱tuknu̱u̱jmi
je̱ Santiago maa̱ṯ je̱ Juan

51Ku veꞌe tyám̱ini vyeꞌna jeṯseꞌe je̱
Jesús chajpej̱tnit, vanꞌit tseꞌe je̱ maḵk
aaj je̱ maḵk jo̱o̱t du̱pu̱u̱jm jeṯseꞌe jem̱

Jerusalén ñu̱jkx. 52Kyej̱x tseꞌe je̱ kyukáṯ-
sivada jeṯseꞌe vyintooꞌváḵajadat. Ax jeꞌ̱e̱
tseꞌe jeꞌ̱ydu joma veꞌe toꞌk je̱ piꞌk kajpu̱n
juuꞌ veꞌe jem̱ samaariait yꞌit jo̱o̱tm. Jem̱
tseꞌe du̱jaꞌíxtidi je̱ it joma veꞌe je̱ Jesús
ku̱ñamyaajyji. 53Ax kaꞌa tseꞌe je̱ jém̱it
jayu du̱tso̱jkti jeṯseꞌe jem̱ tyánu̱t ku̱x
yꞌíxtupeꞌe jeṯs jem̱eꞌe Jerusalén ñaj̱kxta.
54Ku veꞌe veꞌem du̱ꞌixti nu̱mej̱tsk je̱ yꞌix-
paj̱kpa, je̱ Juan maa̱ṯ je̱ Santiago, vanꞌit
tseꞌe je̱ Jesús du̱nu̱u̱jmidi:
―Maj̱a̱ Vintsáṉ, ¿mtsaj̱kpeꞌe jeṯs aa̱ṯ-

seꞌe je̱ Nteꞌyam nꞌamó̱tuvu̱t jeṯseꞌe je̱
jaa̱j̱n du̱yakku̱stáḵat jem̱ tsajviinm jeṯs
yaꞌ̱a̱ veꞌe kyutó̱kidat?

55Vanꞌit tseꞌe je̱ Jesús vyinꞌíxjidi
jeṯseꞌe tyuknaꞌ̱mu̱xjidi. Jidu̱ꞌu̱m tseꞌe
vyaajñ:
―Kaꞌa xa miitseꞌe xnu̱jávada ti vin-

maꞌyu̱neꞌe mjayej̱ptup, ku̱x ka ó̱yap
jeꞌ̱e̱ veꞌe juuꞌ veꞌe mtonu̱mpituvaandup.
56Ka jeꞌ̱ep̱ xa aṯseꞌe nnu̱miimp jeṯs aṯ-
seꞌe je̱ jayu nyakkutó̱kiyu̱t, jeꞌ̱e̱ veꞌe jeṯs
aṯseꞌe je̱ jayu nyaktso̱ꞌo̱ku̱t, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.
Vanꞌit tseꞌe ñaj̱kxti joma veꞌe jadoꞌk je̱

piꞌk kajpu̱n.
Nu̱toojk je̱ jayu juuꞌ veꞌe je̱
Jesús du̱panaj̱kxuvaandu

(Mt. 8.19-22)
57 Jej̱a tseꞌe tooꞌ aajy vyeꞌ̱nada, vanꞌit

tseꞌe je̱ Jesús toꞌk je̱ yaaꞌtyaj̱k ñaꞌ̱mu̱xji:
―Mpanaj̱kxuvaampy xa aṯs mitseꞌe

paṉ joma veꞌe mnu̱jkx.
58 Jeṯseꞌe je̱ Jesús yꞌatso̱o̱jvji:
―Jep̱ xa veꞌe je̱ vaax je̱ yꞌaajntk joma

jeꞌ̱e̱ veꞌe chu̱u̱na, jem̱pa tseꞌe je̱ jey̱yva
táṉu̱k je̱ pyeꞌ̱eṉ, ax aṯs, je̱ Jayu Juuꞌ veꞌe
Nu̱paa̱m̱du̱ka Ijtp, ni jeꞌ̱eṯs aṯseꞌe xkaꞌi-
jtja joma aṯseꞌe ya̱ nkuvajk nko̱ꞌo̱ku̱t.

59Vanꞌit tseꞌe je̱ Jesús du̱nu̱u̱jmi jadoꞌk
je̱ jayu:
―Pamiinni aṯs.
Vanꞌit tseꞌe yꞌatsaa̱j̱v:

―Vintsáṉ, maso̱o̱kk aṯs toꞌk aaj jeṯs aṯ-
seꞌe je̱ nteeꞌ nyaknaxtáḵat, vanꞌitts aṯs
mitseꞌe mpanaj̱kxnit.

60 Jeṯseꞌe je̱ Jesús yꞌatso̱o̱jvji:
―Jeꞌ̱eḏa paṉ paṉ jatyeꞌe du̱ka-

jayej̱ptup je̱ joojntykin juuꞌ veꞌe xaꞌ̱ma
kaj̱x ijtp, vaꞌan tseꞌe du̱yaknaxtáḵada je̱
yꞌo̱o̱ꞌkpada; jeṯs mits, naj̱kxu̱ts jeṯseꞌe je̱
jayu xvaajnjat vintso̱ veꞌe yꞌijttinit jem̱
je̱ Nteꞌyam yꞌam kyaꞌ̱m.

61Vanꞌit tseꞌe jadoꞌk ñaꞌ̱mu̱xjuva:
―Mpanaj̱kxuvaampy xa aṯs mitseꞌe.

Maso̱o̱kk aṯs toꞌk aaj jeṯs aṯseꞌe tooꞌvaj̱kp
naj̱kx du̱ꞌavana jem̱ njaṉꞌam ntaḵꞌam.

62Vanꞌit tseꞌe je̱ Jesús ñaꞌ̱mu̱xji:
―Paṉ paṉeꞌe ijtp ax joꞌn je̱ jayu juuꞌ

veꞌe je̱ kaaj yoꞌon kaꞌ̱aj̱ du̱majtsp, vanꞌit
tseꞌe yꞌixu̱mpit ku veꞌe yuꞌuj, kaꞌats jeꞌ̱e̱
veꞌe du̱vinmachju̱ jeṯseꞌe yꞌítu̱t jem̱ je̱
Nteꞌyam yꞌam kyaꞌ̱m.

Ku je̱ Jesús du̱ꞌakej̱xvaꞌkxy
nu̱toogupxu̱k majk je̱ yꞌixpaj̱kpataj̱k

10 Táv̱ani tseꞌe je̱ Maj̱a̱ Vintsáṉ
veꞌem vyaꞌañ vyeꞌna, vanꞌit tseꞌe

du̱vinkaa̱j̱n janu̱toogupxu̱k majk je̱ yꞌix-
paj̱kpataj̱k jeṯseꞌe nu̱mej̱tsk jaty du̱kejx
juuꞌ veꞌe vintooꞌváḵajadap jej̱a nu̱jom
kajpu̱n ku̱jx joma jeꞌ̱e̱ veꞌe ñaj̱kxu̱t.
2 Jidu̱ꞌu̱m tseꞌe du̱nu̱u̱jmidi:
―O̱o̱y xa veꞌe je̱ jayu juuꞌ veꞌe

du̱kahꞌamo̱tunajxtupna je̱ o̱y kaṯs je̱ o̱y
ayook. Veꞌem xa jeꞌ̱e̱ veꞌeda ax joꞌn
je̱ trigo taa̱j̱m juuꞌ veꞌe paḵmojkip. Ax
nu̱ꞌeejyji tseꞌe je̱ toompada. Jeꞌ̱e̱ kaj̱x
tseꞌe, amó̱tuda je̱ Kam je̱ Vyintsáṉ jeṯ-
seꞌe je̱ toompa du̱jaaꞌkkéx̱u̱t jeṯseꞌe je̱
jayu du̱tuknu̱jávadat je̱ o̱y kaṯs je̱ o̱y
ayook. 3Naj̱kxtats miits. Mpakej̱xtup xa
aṯs miitseꞌe jeṯseꞌe mꞌíttat ax joꞌn je̱
carnero ónu̱kta juuꞌ veꞌe najxtup jej̱a
nu̱may lobo akujk. 4Kaꞌa tseꞌe xpavít-
stat je̱ mꞌapaj̱kinda, kaꞌa tseꞌe xpavít-
stat je̱ mmeenda, ni kaꞌava tseꞌe je̱
mkaꞌ̱aj̱kta. Kaꞌa tseꞌe mtánadat jej̱a tooꞌ
aajy ku veꞌe je̱ jayu xko̱jtspo̱o̱ꞌkxtat. 5Ku

veꞌe jep̱ tu̱jkp mtáḵadat, ko̱jtspo̱o̱ꞌkxtats
jidu̱ꞌu̱m: “Je̱ Nteꞌyam je̱ yꞌo̱y jo̱o̱t maa̱ṯ
tseꞌe yꞌijttinit paṉ paṉ jatyeꞌe tsu̱u̱nidup
yaja tu̱jk.” 6Paṉ mkuvaj̱kju̱dup tseꞌe
je̱ o̱y jo̱o̱t maa̱ṯ, mo̱ꞌo̱jadapts jeꞌ̱e̱ veꞌe
je̱ Nteꞌyam jeꞌ̱e̱ je̱ yꞌo̱y jo̱o̱t. Ax paṉ
kaꞌa tseꞌe mkuváḵjada, vaajnjada tseꞌe
je̱ jayu jeṯs kaꞌa veꞌe je̱ Nteꞌyam myo̱ꞌo̱-
jadat je̱ yꞌo̱y jo̱o̱t. 7 Jyajomatu̱jka tseꞌe
mtáḵadat, jej̱a tseꞌe mnamyáyjadat jeṯ-
seꞌe xkáydat xꞌooꞌktat juuꞌ veꞌe myak-
mo̱ꞌo̱dap. Tukkaḏaakju̱dupts jeꞌ̱e̱ veꞌe je̱
jayu jeṯseꞌe mmo̱ꞌo̱jadat je̱ mtukjoojn-
tykinda, ku̱x je̱ toompa, vyinmajtsjup
jeꞌ̱e̱ veꞌe jeṯseꞌe yakmujóyu̱t. Kaꞌa tseꞌe
taj̱km taj̱km mkáydat. 8Ku veꞌe mtáḵa-
dat jem̱ kajpu̱n jo̱o̱tm joma veꞌe myakku-
váḵtat, mkáydap mꞌooꞌktap tseꞌe paṉ
ti veꞌe myakmo̱o̱ydup, 9 yakjo̱tkaḏaꞌakta
paṉ paṉ jatyeꞌe paj̱kju̱dup aajnju̱dup
jem̱, jeṯseꞌe xnaa̱j̱madat: “Je̱ Nteꞌyam xa
veꞌe myaaxu̱xju̱dup jeṯseꞌe mꞌijttinit jem̱
yꞌam kyaꞌ̱m.” 10Ax paṉ mtaj̱kidup tseꞌe
jem̱ kajpu̱n jo̱o̱tm jeṯseꞌe mkayakku-
vaḵta, naj̱kxtats jej̱a tyooꞌ aajy jeṯseꞌe
je̱ jayu xnaa̱j̱madat: 11 “Nvinxijtp aa̱ṯ-
seꞌe ya̱ ntek jeṯs aa̱ṯseꞌe mpu̱jkja ya̱ ñax-
vay juuꞌ veꞌe yaja miits mkajpu̱n ku̱jxta
aa̱ṯs tu̱mpavaꞌaky, veꞌem tseꞌe je̱ nu̱jaꞌvin
xjayép̱tat jeṯs kaꞌa veꞌe mnapyám̱jada
jem̱ je̱ Nteꞌyam yꞌam kyaꞌ̱m. Ax nu̱já-
vada tseꞌe jeṯs táv̱ani veꞌe je̱ Nteꞌyam
myaaxu̱xjada jeṯseꞌe mꞌijttinit jem̱ yꞌam
kyaꞌ̱m.” 12Veꞌemts aṯseꞌe nvaꞌañ jeṯs ku
veꞌe du̱paatnit je̱ xaa̱j̱ ku veꞌe je̱ jayu yak-
to̱kimpayo̱ꞌynit, nu̱yojk tseꞌe je̱ tsaach-
paatu̱n yakmo̱o̱ydinit je̱ jayu juuꞌ veꞌe
jem̱ kajpu̱n kaj̱xm tsu̱u̱nidup jeṯs ni kaꞌa
veꞌe je̱ sodómait jáyuda.

Jeꞌ̱eḏa paṉ paṉ jatyeꞌe
du̱kakaṯsu̱paj̱ktup je̱ Nteꞌyam

(Mt. 11.20-24)
13 ’¡Ayo̱o̱v xa veꞌe miits je̱ mjo̱o̱tta,

coraziinit jáyuda! ¡Ayo̱o̱v xa veꞌe mi-
its je̱ mjo̱o̱ttava, betsáidait jáyuda! Paṉ

ku̱yaktuujn xa veꞌe jem̱ tiirovit jeṯs
sidoonit kyajpu̱n kaj̱xmda je̱ maj̱in juuꞌ
aṯseꞌe yaja ntuump u̱xyam paat miits
maa̱ṯta, ku̱vyinmayu̱mpijttinits jeꞌ̱e̱ veꞌe,
ku̱du̱maso̱o̱ktinits jeꞌ̱e̱ veꞌe je̱ kyo̱ꞌo̱y
joojntykinda, ku̱du̱yaknu̱keꞌ̱xnataj̱kidits
jeꞌ̱e̱ veꞌe jeṯs ñu̱tsaachvinmaaydupeꞌe je̱
tyó̱kinda ku veꞌe je̱ koompa yo̱ꞌtspa
vit ku̱ñatyukxo̱jxjidi jeṯseꞌe ku̱ñapyaꞌ̱-
mu̱xjidi je̱ jaajm jem̱ ñiꞌkxmda ky-
o̱jmda. 14Ku veꞌe du̱paatnit je̱ xaa̱j̱ ku
veꞌe je̱ jayu yakto̱kimpayo̱ꞌynit, nu̱y-
ojk tseꞌe je̱ tsaachpaatu̱n myakmo̱o̱y-
dinit jeṯs ni kaꞌa veꞌe je̱ jayu juuꞌ veꞌe
tsu̱u̱nidu jem̱ tiirovit jeṯs sidoonit kya-
jpu̱n kaj̱xmda. 15 Jeṯs miitsta, caper-
naaumit jáyuda, ¿veꞌemeꞌe mvinmayda
jeṯs mtsajpéṯtapeꞌe? Ax kaꞌa tseꞌe, myak-
pakej̱xtinupeꞌe jem̱ joma veꞌe je̱ it juuꞌ
veꞌe du̱nu̱ꞌavaꞌtikaj̱xp.

16 ’Paṉ paṉ xa miitseꞌe mkaṯsꞌamo̱tu-
najxju̱dup, veꞌemts jeꞌ̱e̱ veꞌeda ax joꞌn
aṯseꞌe ku̱xkaṯsꞌamo̱tunajxti. Paṉ paṉts
miitseꞌe mkakuvaj̱kju̱dup, veꞌemts jeꞌ̱e̱
veꞌeda ax joꞌn aṯseꞌe ku̱xkakuvaj̱kti.
Ax paṉ paṉ jatyts aṯseꞌe xkakuvaj̱ktup,
veꞌemts jeꞌ̱e̱ veꞌe ax joꞌn ku̱du̱kakuvaj̱kti
jeꞌ̱e̱ paṉ aṯseꞌe xkej̱xp.

Ku vyimpijttini je̱ nu̱toogupxu̱k
majk ixpaj̱kpada

17Ku veꞌe vyimpijttini je̱
nu̱toogupxu̱k majk ixpaj̱kpada, vanꞌit
tseꞌe du̱nu̱u̱jmidi je̱ Jesús:
―Maj̱a̱ Vintsáṉ, ku xa aa̱ṯseꞌe mits

je̱ mxaa̱j̱ nko̱jtspaaꞌty, je̱ ko̱ꞌo̱yjáyuvap
paatts aa̱ṯseꞌe xkaṯsu̱paj̱ktup.

18Vanꞌit tseꞌe je̱ Jesús ñaꞌ̱mu̱xjidi:
―Nꞌix xa aṯseꞌe je̱ Satanás kyu̱svívup,

jem̱eꞌe tsapjo̱o̱tm chaa̱ꞌ̱n ax joꞌn toꞌk
je̱ vítsu̱k ñaxkaḏaꞌaky. 19 A̱tsts miitseꞌe
nmo̱o̱ydu je̱ kutojku̱n jeṯseꞌe xtuktee̱ꞌ̱n-
dat je̱ tsaaꞌn jeṯs je̱ kaaꞌpyk, jeꞌ̱e̱ paat
jeṯseꞌe xyakkutojkjadat je̱ Satanás viinm,
jeꞌ̱e̱ juuꞌ veꞌe je̱ Nteꞌyam du̱tsoꞌoxpaj̱kp.
Kaꞌats miitseꞌe ti mjátjadat mnáxjadat.

20 O̱yam tseꞌe vyeꞌema, ka jeꞌ̱e̱ kaj̱xjyap
tseꞌe mxo̱o̱ndu̱ktat ku̱xeꞌe je̱ ko̱ꞌo̱yjáyu-
vap mkaṯsap̱áḵjada, jeꞌ̱e̱ miitseꞌe nu̱yojk
mtukxo̱o̱ndu̱ktap ku̱x javyétani veꞌe je̱
mxaa̱j̱ta jem̱ tsapjo̱o̱tm.

Ku je̱ Jesús xyo̱o̱jntk
(Mt. 11.25-27; 13.16-17)

21Ku tseꞌe vanꞌit, jeṯseꞌe je̱ Jesús xy-
o̱o̱jntk je̱ Espíritu Santo kaj̱x, jeṯseꞌe
vyaajñ:
―Tata, mits xa veꞌe mkaꞌ̱miku̱jxp

je̱ tsapjo̱o̱tmit it jeṯs ya̱ naxviijnit it.
Nkuko̱jtsjip aṯs mitseꞌe ku̱x je̱ jayu juuꞌ
veꞌe je̱ piꞌk ónu̱k joꞌn ijttup, jeꞌ̱eṯs mit-
seꞌe mtuknu̱jaꞌvidu juuꞌ veꞌe myoꞌtsju
jeꞌ̱eḏa paṉ paṉ jatyeꞌe natyijju̱dup kuvij
jáyuda jeṯs juuꞌ veꞌe o̱o̱y juuꞌ jaty du̱tun-
nu̱jaꞌvidup. Veꞌem tseꞌe, Tata, ku̱x veꞌem
xa mitseꞌe xtsaḵ.

22 ’Nu̱jom xa aṯseꞌe je̱ nTeeꞌ xtukka-̱
taj̱kiku̱jx. Ni paṉa xa aṯseꞌe xkaꞌixa; aṯs
je̱ nTeeꞌji aṯseꞌe xꞌixa. Ax ni paṉa tseꞌe
du̱kaꞌíxaiva aṯs je̱ nTeeꞌ; aṯsji veꞌe nꞌixa,
aṯs, jeꞌ̱e̱ je̱ yꞌOnu̱k, jeṯs jeꞌ̱eḏa paṉ paṉ
jaty aṯseꞌe ntsaj̱kp jeṯs aṯseꞌe je̱ nTeeꞌ
ntukꞌíxu̱t.

23Vanꞌit tseꞌe du̱vinꞌixti je̱ yꞌixpaj̱k-
pataj̱k jeṯseꞌe du̱nu̱u̱jmidi ajeꞌ̱ej̱yjida:
―Xo̱o̱n xa jeꞌ̱e̱ veꞌeda paṉ paṉ jatyeꞌe

je̱ vyiijn du̱tukꞌíxtup juuꞌ miitseꞌe u̱xyam
mꞌíxtup, 24 ku̱x veꞌem xa aṯs miitseꞌe
nvaajnjada jeṯs nu̱mayeꞌe je̱ Nteꞌyam je̱
yꞌayook ko̱jtsnajxpataj̱kta jeṯs nu̱mayeꞌe
je̱ yakkutojkpa du̱jaꞌixuvaandi juuꞌ mi-
itseꞌe u̱xyam mꞌíxtup, ax kaꞌats jeꞌ̱e̱
veꞌe du̱ꞌixti, jyahꞌamo̱tunaxuvaanduts
jeꞌ̱e̱ veꞌe juuꞌ miitseꞌe u̱xyammꞌamo̱tuna-
jxtup, ax kaꞌats jeꞌ̱e̱ veꞌe du̱ꞌamo̱tunajxti.

Je̱ o̱y samaariait jayu
tukmuꞌaꞌixmojkin

25Vanꞌit tseꞌe toꞌk je̱ tsaptu̱jkpit
yakꞌixpaj̱kpa tyeni jeṯseꞌe je̱ Jesús
du̱tukkaṯsꞌixti. Jidu̱ꞌu̱m tseꞌe
du̱ꞌamo̱tutu̱vi:

―Yakꞌixpaj̱kpa, ¿tis aṯs vineꞌe ntónup
jeṯs aṯseꞌe njayej̱pnit je̱ joojntykin juuꞌ
veꞌe xaꞌ̱ma kaj̱x ijtp?

26Vanꞌit tseꞌe je̱ Jesús yꞌatso̱o̱jvji:
―¿Vintso̱seꞌe javyet jep̱ je̱ Moisés

pyavaꞌnu̱n ku̱jxp? ¿Vintso̱ veꞌe xkaṯs?
27Vanꞌit tseꞌe je̱ tsaptu̱jkpit yakꞌix-

paj̱kpa yꞌatsaa̱j̱v:
―“Tso̱kta je̱ Maj̱a̱ Vintsáṉ, u̱u̱ꞌm je̱

nNteꞌyamamda, nu̱jom jaꞌvin, nu̱jom aaj
nu̱jom jo̱o̱t, nu̱jom je̱ mmaju maa̱ṯ, jeṯs
nu̱jom je̱ mvinmaꞌyu̱n maa̱ṯ. Tso̱jktu-
vats je̱ mmujaṉtam̱da je̱ mmutaḵtam̱da
veꞌem ax joꞌn viinm mnachó̱kjada.”

28Vanꞌit tseꞌe je̱ Jesús ñaꞌ̱mu̱xji:
―O̱y xa veꞌe tu̱mꞌatsav̱. Tonu̱ veꞌem

jeṯseꞌe xjayej̱pnit je̱ joojntykin juuꞌ veꞌe
xaꞌ̱ma kaj̱x ijtp.

29Kanatyo̱kimpam̱uvaajnjup tseꞌe je̱
tsaptu̱jkpit yakꞌixpaj̱kpa, jeꞌ̱e̱ kaj̱x tseꞌe
vyaajñ:
―¿Paṉts jeꞌ̱e̱ veꞌe aṯs je̱ nmujaṉtam̱ je̱

nmutaḵtam̱?
30Vanꞌit tseꞌe je̱ Jesús yꞌatso̱o̱jvji:
―Toꞌk nax xa veꞌe toꞌk je̱ jayu jem̱

Jericó ñu̱jkx, jem̱eꞌe Jerusalén chaa̱ꞌ̱n.
Jej̱a tseꞌe tooꞌ aajy kyaḏaꞌaky vyeꞌna,
vanꞌit tseꞌe je̱ mee̱ꞌ̱tspa myajtsjidi jeṯ-
seꞌe pyaj̱ku̱xjidi nu̱jom je̱ pyaa̱m̱du̱k juuꞌ
veꞌe myaa̱ṯ vyeꞌna, je̱ vyit paat tseꞌe
pyaj̱kjidu, jeṯseꞌe du̱vo̱jpti, du̱tsiiꞌkti, jeṯ-
seꞌe du̱maso̱o̱kti o̱o̱ꞌku̱n ámani. 31Veꞌem
tseꞌe jyajty jeṯseꞌe jem̱ ñajxpa toꞌk je̱ teeꞌ.
Ku tseꞌe du̱ꞌix, jeṯseꞌe du̱jaḵeek. 32Nay
veꞌempa tseꞌe ñajxpa je̱ tso̱v toꞌk je̱ Leví
je̱ chaan je̱ kyo̱o̱j juuꞌ veꞌe du̱putaj̱kip je̱
teeꞌtaj̱k. Ku tseꞌe du̱ꞌixpa, nay veꞌempa
tseꞌe du̱jaḵee̱ḵpa. 33Ax jem̱ tseꞌe ñajxpa
toꞌk je̱ samaariait jayu. Ku tseꞌe du̱ꞌix,
tyukmo̱ꞌt tseꞌe. 34Vanꞌit tseꞌe du̱mutam̱i
je̱ jayu jeṯseꞌe je̱ xyaꞌ̱aj̱ka du̱tuktso̱ꞌyi
je̱ paꞌajk tsaaydum naa̱j̱ jeṯs je̱ olivos
aceite. Vanꞌit tseꞌe je̱ vit du̱tuknu̱pijt
je̱ xyaꞌ̱aj̱ka. Vanꞌit tseꞌe du̱yakpejt jem̱
byuurro niꞌkxm jeṯseꞌe du̱yaknu̱jkx joma
veꞌe toꞌk je̱ taj̱k joma veꞌe je̱ jayu my-

atáñ. Jem̱ tseꞌe toꞌk tsooj du̱ꞌix. 35Ku
tseꞌe je̱ samaariait jayu cho̱o̱ꞌnni je̱ ku-
jáp̱it, vanꞌit tseꞌe du̱yakpítsum mej̱tsk je̱
denario meen jeṯseꞌe du̱mo̱o̱jy je̱ kutaj̱k,
jeṯseꞌe du̱nu̱u̱jmi: “Nvaateꞌe toꞌk aaj ya̱
jayu xjaaꞌkpaꞌamꞌíxu̱t. Paṉ mjaaꞌkyaktu-
ump tseꞌe je̱ meen, nmukuvej̱tnupts aṯs
mitseꞌe ku aṯseꞌe nvimpijtnuvat.”

36Vanꞌit tseꞌe je̱ Jesús je̱ tsaptu̱jkpit
yakꞌixpaj̱kpa du̱ꞌamo̱tutu̱vi:
―¿Paṉ tseꞌe mnasjaꞌvip nu̱toojk ya̱

jayu juuꞌ veꞌe o̱y du̱mutoon je̱ jayu juuꞌ
veꞌe yakmee̱ꞌ̱ts?, veꞌem ax joꞌn je̱ myu-
jaṉtam̱ je̱ myutaḵtam̱ o̱y ku̱du̱mutuujn
joꞌn.

37Vanꞌit tseꞌe yꞌatsaa̱j̱v:
―Aaj, jeꞌ̱e̱ xa veꞌe juuꞌ veꞌe tukmo̱ꞌtju.
Vanꞌit tseꞌe je̱ Jesús ñaꞌ̱mu̱xji:
―Naj̱kxni, jeṯseꞌe nay veꞌem je̱ jayu

xtoompat.
Ku je̱ Jesús vyeꞌna jep̱ je̱

Marta jeṯs je̱ María tyaḵꞌap
38Ku veꞌe je̱ Jesús je̱ tyooꞌ du̱paj̱knuva,

vanꞌit tseꞌe tyaj̱ki jem̱ piꞌk kajpu̱n jo̱o̱tm.
Jem̱ tseꞌe toꞌk je̱ taꞌ̱ax̱taj̱k juuꞌ veꞌe
Marta du̱xaa̱j̱, jeꞌ̱e̱ tseꞌe taḵmo̱o̱jyju.
39 Jem̱pa tseꞌe toꞌk je̱ yꞌuts juuꞌ veꞌe
María du̱xaa̱j̱, jeꞌ̱e̱ tseꞌe jej̱a je̱ Jesús
vyinkujk aj̱xtk jeṯseꞌe du̱ꞌamo̱tunaxy juuꞌ
veꞌe je̱ Jesús kyaj̱tsp. 40 Je̱ Marta tseꞌe
du̱yakkayuvaamp o̱y je̱ Jesús, jeꞌ̱e̱ tseꞌe
kaꞌitu̱mo̱o̱jyjup, jeꞌ̱e̱ kaj̱x tseꞌe je̱ Jesús
du̱vinkutam̱i jeṯseꞌe du̱nu̱u̱jmi:
―Maj̱a̱ Vintsáṉ, ¿kaꞌa mitseꞌe xvin-

may vintso̱ aṯseꞌe ya̱ nꞌuts xmasaꞌ̱aḵ
naaydum maa̱ṯ ya̱ toonk? Naa̱j̱ma toꞌk
aaj jeṯs aṯseꞌe min xputaḵa.

41Vanꞌit tseꞌe je̱ Jesús yꞌatso̱o̱jvji:
―Marta, Marta, may viijn jeꞌ̱e̱ veꞌe

juuꞌ veꞌe mvinmaayp jeṯseꞌe mvin-
maꞌyu̱nmaꞌ̱aj̱u̱, 42 ax toꞌk viijn tseꞌe juuꞌ
veꞌe mkaꞌijtu̱xjup; ya̱ María xa veꞌe tu̱-
du̱vinkáṉ juuꞌ veꞌe nu̱yojk o̱y. Ax ni paṉa
tseꞌe kyapaj̱ku̱xju̱t.

Ku je̱ jayu chapkaṯs
(Mt. 6.9-15; 7.7-11)

11 Ku veꞌe je̱ Jesús toꞌk nax chap-
ko̱jtsku̱jx, vanꞌit tseꞌe nu̱toꞌk je̱

yꞌixpaj̱kpa ñaꞌ̱mu̱xji:
―Maj̱a̱ Vintsáṉ, tukꞌixu̱s aa̱ṯs toꞌk aaj

vintso̱ aa̱ṯseꞌe ntsapkó̱tsu̱t, veꞌem ax
joꞌn je̱ Yaknap̱ej̱tpa Juan du̱tukꞌix je̱
yꞌixpaj̱kpataj̱k.

2Vanꞌit tseꞌe je̱ Jesús vyaajñ:
―Ku miitseꞌe mtsapkó̱tstat, jidu̱ꞌu̱m

tseꞌe xkó̱tstat:
A̱aṯs je̱ nTeeꞌ,
tsapjo̱o̱tm xa mits jem̱eꞌe,
vaꞌajts aaj vaꞌajts jo̱o̱tts mitseꞌe, jeṯseꞌe

myakvinjávat myakvintsaꞌ̱ag̱at.
Yakmiinni toꞌk aaj je̱ mkutojku̱n.
Veꞌem ax joꞌn jem̱ tsapjo̱o̱tm tyunju̱ juuꞌ

mitseꞌe mtsaj̱kp,
veꞌem tseꞌe tyoojnjuvat yaja naxviijn.
3Mo̱o̱yk aa̱ṯs u̱xyam je̱ kaaky je̱ naa̱j̱ juuꞌ

aa̱ṯseꞌe jó̱vum xaa̱j̱ ntukjoojntykip.
4Mee̱ꞌ̱kxjik aa̱ṯs je̱ nto̱kin,
veꞌem ax joꞌn aa̱ṯseꞌe nto̱kin-

mee̱ꞌ̱kxpa paṉ paṉ jaty aa̱ṯseꞌe
xmuto̱kintoomp.

Kadi aa̱ṯs toꞌk aaj xmasaꞌ̱aḵ jeṯs aa̱ṯ-
seꞌe nkaꞌat jem̱ je̱ ko̱ꞌo̱yjáyuvap yꞌam
kyaꞌ̱m;

mitsts aa̱ṯseꞌe xꞌíxup xjayép̱up,
xꞌaxajtókup,

veꞌemts aa̱ṯseꞌe xkahꞌamaa̱ḏaagat je̱ ky-
o̱ꞌo̱y jeꞌ̱e.̱

5Vanꞌit tseꞌe je̱ Jesús jyaaꞌkvaajñ:
―¿Paṉts miits nꞌiteꞌe nu̱toꞌk, jeṯseꞌe

ñaj̱kxu̱t tsoꞌm joꞌn jej̱a jeꞌ̱e̱ tyaḵꞌaajy
juuꞌ veꞌe myaa̱ṯnayjaꞌvijup jeṯseꞌe du̱-
naa̱j̱mat: “Tukꞌanooꞌkxu̱s aṯs toꞌk aaj
toojk je̱ mtsapkaaky?, 6 ku̱x toꞌk xa
veꞌe juuꞌ aṯseꞌe nmaa̱ṯnayjaꞌvijuvap, jeꞌ̱e̱
tseꞌe tu̱myatáñ jej̱a aṯs ntaḵꞌaajy, ax
kaꞌa tseꞌe tii ti aṯseꞌe nmo̱ꞌo̱p.” 7Vanꞌit
tseꞌe jep̱ji yꞌatsaa̱j̱v tyu̱jkp: “Kadi aṯs
xyakpojtu̱k ku̱x táv̱ani xa aṯseꞌe ya̱
ntaj̱k nyakꞌatojkni jeṯs taṯs aṯseꞌe ya̱

nꞌónu̱k nmaa̱ṯmaꞌvidini; ax kaꞌats aṯ-
seꞌe xꞌukꞌo̱ꞌyixjini jeṯs aṯs mitseꞌe juuꞌ
nmo̱ꞌo̱t.” 8Veꞌemts aṯs miitseꞌe nnaa̱j̱-
mada jeṯs pojtu̱kup jeꞌ̱e̱ veꞌe jeṯseꞌe
du̱mo̱ꞌo̱t paṉ ti jeꞌ̱e̱ veꞌe chaj̱kp, ka
jeꞌ̱e̱ kaj̱xapeꞌe ku veꞌe du̱maa̱ṯnayjá-
vaja, jeꞌ̱e̱ kaj̱xeꞌe jeṯseꞌe kadi jyaaꞌkꞌat-
suꞌuxju̱. 9Ax veꞌemts aṯs miitseꞌe nnaa̱j̱-
mada: Amó̱tuda juuꞌ je̱ Nteꞌyam, jeṯseꞌe
myakmo̱ꞌo̱dat; íxtada, jeṯseꞌe xpaaꞌttat;
ko̱jtspo̱o̱ꞌkxta jej̱a taḵꞌaagui, jeṯseꞌe je̱
Nteꞌyammyakꞌavaatsu̱xjadat. 10Ku̱x paṉ
paṉ xa veꞌe je̱ Nteꞌyam juuꞌ du̱ꞌamó̱tup,
yakmo̱o̱yp tseꞌe; paṉ paṉ tseꞌe juuꞌ du̱ꞌíx-
tip, pyaatyp tseꞌe; paṉ paṉ tseꞌe ko̱jt-
spo̱o̱ꞌkxp jej̱a taḵꞌaagui, yakꞌavaatsu̱xjup
tseꞌe je̱ Nteꞌyam.

11 ’Miitsta, ónu̱k teeꞌda ónu̱k taakta,
ku veꞌe je̱ mꞌónu̱kta mꞌamó̱tujadat je̱
tsapkaaky, ¿je̱ tsaaj tseꞌe mmo̱ꞌo̱dap? Ku
veꞌe mꞌamó̱tujadat je̱ ajkx, ¿je̱ tsaaꞌn
tseꞌe mmo̱ꞌo̱dap? 12Ku veꞌe mꞌamó̱tuja-
dat je̱ tseetuꞌut, ¿je̱ kaaꞌpyk tseꞌe mmo̱ꞌo̱-
dap? 13Mjako̱ꞌo̱yjáyuvada xa miitseꞌeda,
mnu̱jaꞌvidup tseꞌe jeṯseꞌe je̱ mꞌónu̱kta
xmo̱ꞌo̱dat je̱ yꞌo̱y jeꞌ̱e;̱ ax je̱ nTeeꞌamda,
juuꞌ veꞌe jem̱ tsapjo̱o̱tm, nu̱yojkts jeꞌ̱e̱
veꞌe du̱mo̱ꞌo̱t je̱ Espíritu Santo paṉ paṉ
jatyeꞌe amó̱tuju̱dup.

Ku je̱ Jesús yaktij jeṯs je̱
ko̱ꞌo̱yjáyuvapeꞌe je̱ kutojku̱n mo̱o̱jyju

(Mt. 12.22-28; Mr. 3.19-26, 30)
14Yakpítsumnu tseꞌe je̱ Jesús jem̱

je̱ yaaꞌtyaj̱k jyaꞌvin kaj̱xm toꞌk je̱
ko̱ꞌo̱yjáyuvap juuꞌ veꞌe je̱ yaaꞌtyaj̱k oom
du̱yaktaannu. Ku tseꞌe pyítsumni je̱
ko̱ꞌo̱yjáyuvap, vanꞌit tseꞌe kyo̱jtspaj̱kni
je̱ yaaꞌtyaj̱k. Atu̱va ato̱ki tseꞌe tyaandi je̱
nu̱may jayu juuꞌ veꞌe du̱ꞌixtu. 15Ax jem̱
tseꞌe juuꞌ veꞌe vaandu:
―Je̱ Beelzebú, je̱ ko̱ꞌo̱yjáyuvap juuꞌ

veꞌe du̱nu̱vintsaṉikaj̱xp je̱ ko̱ꞌo̱yjayuvap-
taj̱kta, jeꞌ̱e̱ xa yaꞌ̱a̱ veꞌe mo̱o̱jyjup je̱ ku-
tojku̱n jeṯseꞌe je̱ ko̱ꞌo̱yjáyuvap du̱yakpít-
sumu̱t jem̱ je̱ jayu jyaꞌvin kaj̱xmda.

16 Jem̱pa tseꞌe paṉ paṉ jatyeꞌe amó̱tu-
ju̱du toꞌk je̱ tsajmit nu̱jaꞌvin, veꞌem tseꞌe
du̱tukkaṯsꞌíxtada. 17Ñu̱jaꞌvipts jeꞌ̱e̱ veꞌe
je̱ Jesús jeṯs ti veꞌe vyinmaaydup, jeꞌ̱e̱
kaj̱x tseꞌe du̱nu̱u̱jmidi:
―Nu̱jom tseꞌe je̱ kutojku̱n juuꞌ veꞌe je̱

jyayu nachoꞌoxpaj̱kju̱dup, vintó̱kiyupts
jeꞌ̱e̱ veꞌeda. Paṉ nachoꞌoxpaj̱kju̱dup tseꞌe
je̱ jayu juuꞌ veꞌe toꞌk jaa̱j̱n toꞌk taj̱k, vin-
tó̱kivapts jeꞌ̱e̱ veꞌe. 18Nay veꞌempa tseꞌe,
paṉ nachoꞌoxpaj̱kju̱dupts jeꞌ̱e̱ veꞌeda paṉ
paṉ jatyeꞌe ijttup jem̱ je̱ Satanás yꞌam
kyaꞌ̱m, kaꞌa tseꞌe je̱ kyutojku̱n jyej̱kpat.
Jeꞌ̱e̱ kaj̱x xa aṯseꞌe veꞌem nvaꞌañ ku̱x-
eꞌe miits mvaꞌanda jeṯs je̱ Beelzebú aṯ-
seꞌe je̱ kutojku̱n xmo̱o̱yp jeṯs aṯseꞌe je̱
ko̱ꞌo̱yjáyuvap nyakpítsumu̱t jem̱ je̱ jayu
jyaꞌvin kaj̱xmda. 19Paṉ jeꞌ̱eṯs aṯseꞌe ku̱x-
maꞌ̱a̱ je̱ kutojku̱n jeṯs aṯseꞌe je̱ ko̱ꞌo̱yjáyu-
vap nyakpítsumu̱t jem̱ je̱ jayu jyaꞌvin
kaj̱xmda, ¿paṉ tseꞌe du̱mo̱o̱yp je̱ kuto-
jku̱n je̱ mjáyuda jeṯseꞌe du̱yakpítsum-
dat je̱ ko̱ꞌo̱yjáyuvap jem̱ je̱ jayu jyaꞌvin
kaj̱xmda? Jeꞌ̱e̱ kaj̱x tseꞌe je̱ mjáyuda
du̱yaknu̱keꞌ̱xnatáḵada jeṯs kaꞌa veꞌe o̱y
juuꞌ xpayo̱ꞌo̱yda. 20Ax je̱ Nteꞌyamts aṯ-
seꞌe xmo̱o̱yp je̱ kutojku̱n jeṯs aṯseꞌe
nyakpítsumu̱t je̱ ko̱ꞌo̱yjáyuvap jem̱ je̱
jayu jyaꞌvin kaj̱xmda, jeꞌ̱e̱ tseꞌe vaꞌajts
du̱yaknu̱keꞌ̱xnataj̱kip jej̱a miits mvinku-
jkta jeṯs aṯs kaj̱xeꞌe je̱ jayu yꞌitta jem̱ je̱
Nteꞌyam yꞌam kyaꞌ̱m.

Yakvinkaḏaak yaknaxkaḏaak
tseꞌe je̱ Jesús je̱ Satanás

(Mt. 12.29-32; Mr. 3.27-29; Lc. 12.10)
21 ’Ku xa veꞌe toꞌk je̱ tso̱ts yaaꞌtyaj̱k

jep̱ du̱maa̱ḏa juuꞌ veꞌe natyukkuvaajn-
jup, jeṯseꞌe je̱ tyaj̱k du̱ꞌixꞌit, kaꞌats jeꞌ̱e̱
veꞌe je̱ pyaa̱m̱du̱k tyijatyju̱ tyinaxyju̱ juuꞌ
veꞌe jep̱ tyu̱jkp. 22Ax paṉ mej̱tsp tseꞌe
jadoꞌk juuꞌ veꞌe nu̱yojk tso̱ts ni kaꞌa veꞌe
jeꞌ̱e,̱ jeṯseꞌe du̱ꞌamaa̱ḏaaga, vanꞌit tseꞌe
du̱pu̱jkja nu̱jom juuꞌ veꞌe myáḵkip jeṯ-
seꞌe ñatyukkuvaꞌanju̱t, jeṯseꞌe je̱ pyaa̱m̱-
du̱k du̱yakvaꞌkxy juuꞌ veꞌe pyaj̱kji.

23 ’Paṉ paṉ xa veꞌe aṯs maa̱ṯ kaꞌijtp,
xtsoꞌoxpaj̱kpts aṯs jeꞌ̱e̱ veꞌe; paṉ paṉts
aṯseꞌe xkamaa̱ṯtoomp, xmuto̱kintoompts
aṯs jeꞌ̱e̱ veꞌe.

Je̱ ko̱ꞌo̱yjáyuvap juuꞌ
veꞌe vimpijtnuvap

(Mt. 12.43-45)
24 ’Ku xa veꞌe toꞌk je̱ ko̱ꞌo̱yjáyuvap

je̱ jayu du̱tukvaꞌach, veꞌem tseꞌe vy-
impavídu̱t jem̱ taꞌ̱aj̱ts it jo̱o̱tm, yꞌíx-
tip tseꞌe joma veꞌe pyo̱o̱ꞌkxu̱t. Kaꞌa
tseꞌe du̱paaꞌty. Vanꞌit tseꞌe ñañaꞌ̱mu̱xju̱:
“Vaꞌan aṯs du̱ꞌavimpijtinuva joma aṯ-
seꞌe nꞌukpítsum.” 25Ku tseꞌe vyimpijt-
nuva, veꞌem tseꞌe je̱ jayu je̱ jyaꞌvin du̱-
paaꞌty ax joꞌn toꞌk je̱ taj̱k juuꞌ veꞌe
peꞌetap̱ú̱k jeṯs avaatsuva. 26Vanꞌit tseꞌe
ñaj̱kxnuva jeṯseꞌe du̱yaktsaa̱ꞌ̱n janu̱vux-
tojtu̱k je̱ myuko̱ꞌo̱yjáyuvap juuꞌ jatyeꞌe
nu̱yojk ka ó̱yap jeṯs kaꞌa veꞌe jeꞌ̱e.̱ Vanꞌit
tseꞌe tyaj̱kikáx̱ta tsu̱u̱niva jem̱ je̱ jayu
jyaꞌvin kaj̱xm. Nu̱yojk ka ó̱yapts jeꞌ̱e̱ veꞌe
je̱ jayu tyaannuva jeṯs kaꞌa veꞌe ku veꞌe
toꞌk du̱maa̱ḏa yꞌijt.

Jeꞌ̱eḏa paṉ paṉ jatyeꞌe xo̱o̱n
27Ku veꞌe je̱ Jesús veꞌem vyaajñ, vanꞌit

tseꞌe toꞌk je̱ taꞌ̱ax̱taj̱k kyo̱jtspítsum jej̱a
nu̱may jayu akujk. Jidu̱ꞌu̱m tseꞌe je̱ Jesús
du̱nu̱u̱jmi:
―Xo̱o̱n xa jeꞌ̱e̱ veꞌe je̱ taꞌ̱ax̱taj̱k juuꞌ

veꞌe myakkeꞌ̱xju jeṯseꞌe myaktsiꞌtsji.
28Vanꞌit tseꞌe je̱ Jesús yꞌatsaa̱j̱v:
―Xo̱o̱n xa jeꞌ̱e̱ veꞌeda nu̱yojk paṉ paṉ

jatyeꞌe je̱ Nteꞌyam je̱ yꞌayook du̱ꞌamo̱tu-
najxtup jeṯseꞌe du̱kutyonda.

Ku je̱ ko̱ꞌo̱y jayu du̱ꞌamó̱tudi
je̱ maj̱a̱ nu̱jaꞌvin

(Mt. 12.38-42; Mr. 8.12)
29 Jaaꞌknayꞌamojkijidu tseꞌe je̱ nu̱may

jayu joma veꞌe je̱ Jesús. Vanꞌit tseꞌe je̱
Jesús vyaajñ:
―Ko̱ꞌo̱y jáyuts jeꞌ̱e̱ veꞌe je̱ jáyuda

juuꞌ veꞌe u̱xyam joojntykidup, yꞌamó̱-

tudup tseꞌe jeṯseꞌe du̱ꞌíxtat je̱ maj̱a̱ nu̱-
jaꞌvin jeṯseꞌe veꞌem juuꞌ du̱jaanchjáva-
dat. Ax kaꞌa tseꞌe je̱ nu̱jaꞌvin yakmo̱ꞌo̱-
dat; je̱ nu̱jaꞌvinji veꞌe yakmo̱ꞌo̱dap juuꞌ
veꞌe yaktaan je̱ Nteꞌyam je̱ yꞌayook ko̱jt-
snajxpa Jonás. 30Ku̱x veꞌem ax joꞌn
je̱ Jonás je̱ nu̱jaꞌvin du̱yaktaajñ maa̱ṯ
je̱ jayu juuꞌ veꞌe jem̱ níniveit kyajpu̱n
kaj̱xm tsu̱u̱nidu, veꞌemts aṯseꞌe je̱ nu̱-
jaꞌvin nyaktaajnjiduvat maa̱ṯ je̱ jayu juuꞌ
veꞌe u̱xyam joojntykidup, aṯs, je̱ Jayu
Juuꞌ veꞌe Nu̱paa̱m̱du̱ka Ijtp. 31Ku veꞌe
je̱ jayu yakto̱kimpayo̱ꞌynit, yaknu̱keꞌ̱x-
natáḵapts jeꞌ̱e̱ veꞌe je̱ yakkutojkpa taꞌ̱ax̱-
taj̱k juuꞌ veꞌe tso̱o̱ꞌn jem̱ joma veꞌe je̱ po̱j
ñu̱jkx jeṯs vyinmajtsju̱dupeꞌe je̱ tsaach-
paatu̱n je̱ jáyuda juuꞌ veꞌe u̱xyam joo-
jntykidup, ku̱x vaꞌajts jékum jeꞌ̱e̱ veꞌe
chaa̱ꞌ̱n jeṯseꞌe o̱jts du̱ꞌamo̱tunaxy je̱ Sa-
lomón je̱ vyijin je̱ kyej̱u̱n. Ax jej̱a tseꞌe
toꞌk yaja juuꞌ veꞌe nu̱yojk du̱nu̱máj̱ip
jeṯs ni kaꞌa veꞌe je̱ Salomón. 32Ku veꞌe
je̱ jayu yakto̱kimpayo̱ꞌynit, yaknu̱keꞌ̱x-
natáḵapts jeꞌ̱e̱ veꞌe je̱ jayu juuꞌ veꞌe
tsu̱u̱nidu jem̱ níniveit kyajpu̱n kaj̱xm
jeṯs vyinmajtsju̱dup jeꞌ̱e̱ veꞌe je̱ tsaach-
paatu̱n je̱ jáyuda juuꞌ veꞌe u̱xyam joojn-
tykidup, ku̱x myaso̱o̱ktu veꞌe je̱ kyo̱ꞌo̱y
joojntykinda je̱ níniveit jayu ku veꞌe je̱
Jonás tyukkaꞌamaajyjidi je̱ Nteꞌyam je̱
kyaṯs je̱ yꞌayook. Ax jej̱a tseꞌe toꞌk yaja
juuꞌ veꞌe nu̱yojk du̱nu̱máj̱ip jeṯs ni kaꞌa
veꞌe je̱ Jonás.
Veꞌem xa veꞌe je̱ jayu je̱ vyiijn ax joꞌn

je̱ jayu je̱ jyo̱o̱t je̱ jyaꞌvin
(Mt. 5.15; 6.22-23)

33 ’Ni paṉa xa veꞌe du̱kanaꞌ̱aḵ toꞌk je̱
taꞌ̱kxpa jeṯseꞌe du̱pu̱m joma veꞌe yuꞌuts
yꞌítu̱t ukpu̱ ti du̱tuknaxjópu̱t, kaj̱xm jeꞌ̱e̱
veꞌe du̱pu̱m jeṯseꞌe kyutaꞌ̱kxjadat paṉ
paṉ jatyeꞌe taj̱kidup jep̱ tu̱jkp.

34 ’Veꞌem xa veꞌe miits je̱ mviijnda ax
joꞌn je̱ mjo̱o̱tta je̱ mjaꞌvinda. Paṉ o̱y xa
veꞌe je̱ mviijnda, mꞌíxtup tseꞌe o̱y. Ax
paṉ maꞌat tseꞌe je̱ mviijnda, ko̱o̱ꞌts tseꞌe

juuꞌ jaty tyañ. Nay veꞌempa tseꞌe maa̱ṯ
je̱ mjo̱o̱tta je̱ mjaꞌvinda. Paṉ vaꞌajts tseꞌe
je̱ mjo̱o̱tta je̱ mjaꞌvinda, je̱ yꞌo̱y jeꞌ̱e̱ tseꞌe
mtoondup; ax paṉ mꞌajo̱o̱tidup tseꞌe je̱
kyo̱ꞌo̱y jeꞌ̱e̱ jeṯseꞌe vintok mꞌitta, je̱ ky-
o̱ꞌo̱y jeꞌ̱e̱ tseꞌe mtoondup. 35Mnayꞌíx-
jadapts miitseꞌe jeṯseꞌe kyavimpítu̱t ky-
o̱ꞌo̱y jeꞌ̱e̱ je̱ yꞌo̱y jeꞌ̱e̱ juuꞌ veꞌe ijtp jem̱
mjaꞌvin kaj̱xmda. 36Ax paṉ ijtp tseꞌe tum
je̱ yꞌo̱y jeꞌ̱e̱ jem̱ mjaꞌvin kaj̱xmda, tum
je̱ yꞌo̱y jeꞌ̱e̱ tseꞌe mtoondup mko̱jtstup,
veꞌem tseꞌe mꞌíttat ax joꞌn je̱ taꞌ̱kxpa juuꞌ
veꞌe je̱ jayu du̱kutaꞌ̱kxp.

Ku je̱ Jesús du̱tuknu̱u̱jmi
je̱ fariseotaj̱k jeṯs je̱

tsaptu̱jkpit yakꞌixpaj̱kpataj̱k
(Mt. 23.1-36; Mr. 12.38-40;

Lc. 20.45-47)
37Ku veꞌe je̱ Jesús kyo̱jtsku̱jx, vanꞌit

tseꞌe toꞌk je̱ fariseo vyo̱o̱jvji kaayva jem̱
tyaḵꞌam. Vanꞌit tseꞌe je̱ Jesús tyaj̱ki jeṯ-
seꞌe ñajxy kaayva. 38Atu̱va ato̱ki tseꞌe je̱
fariseo tyaajñ ku veꞌe du̱ꞌix jeṯs kaꞌa veꞌe
je̱ Jesús tooꞌvaj̱kp kyap̱uj joma vaat je̱
kyaṯaj̱kts veꞌem ax joꞌn je̱ ju̱jpit jayu je̱
pavaꞌnu̱n du̱yaktaandi. 39Vanꞌit tseꞌe je̱
Maj̱a̱ Vintsáṉ ñaꞌ̱mu̱xji:
―Miitsta, fariseotaj̱kta, veꞌem xa mi-

itseꞌeda ax joꞌn je̱ jayu juuꞌ veꞌe du̱yak-
vaatstup jeṉ̃iꞌkxmji je̱ tukꞌaꞌooguin jeṯs
je̱ tukꞌato̱jkxin; ax je̱ jyo̱o̱t, ojtsts jeꞌ̱e̱
veꞌe juuꞌ veꞌe mee̱ꞌ̱tsmúk jeṯs juuꞌ veꞌe
je̱ ko̱ꞌo̱y toꞌnu̱n kaj̱x jéj̱ip. 40 ¡Kaꞌa miit-
seꞌe o̱y juuꞌ xpayo̱ꞌo̱yda! ¿Kaꞌa miitseꞌe
xnu̱jávada jeṯs jeꞌ̱e̱ paṉeꞌe du̱paa̱m̱ juuꞌ
veꞌe ijtp jeṉ̃iꞌkxm, nay jeꞌ̱ej̱yam tseꞌe du̱-
paa̱m̱ juuꞌ veꞌe jep̱ akujkp? 41Toojnjada
je̱ jayu je̱ yꞌo̱y jeꞌ̱e,̱ veꞌem tseꞌe mꞌíttat ax
joꞌn je̱ tukꞌaꞌooguin jeṯs je̱ tukꞌato̱jkxin
juuꞌ veꞌe toꞌk kaꞌ̱aj̱yji vaꞌajts ijtp, kaꞌa
jeṉ̃iꞌkxmji.

42 ’¡Ayo̱o̱v xa veꞌe miits je̱ mjo̱o̱tta,
fariseotaj̱kta! Mmo̱o̱ydup xa veꞌe je̱
Nteꞌyam je̱ diezmo je̱ muxoꞌojkin paat,
ax joꞌn je̱ menta, je̱ xooꞌkpa ojts, jeṯs juuꞌ

jatyeꞌe viijnk aajy ojts; ax kaꞌa tseꞌe xma-̱
ja̱ pam̱da vintso̱ veꞌe je̱ Nteꞌyam yaktsaḵ
jeṯs vintso̱ veꞌe yaktún juuꞌ veꞌe pyaatyp
yꞌakee̱g̱uip. O̱y xa jeꞌ̱e̱ veꞌe jeṯseꞌe xpám̱-
dat je̱ diezmo; ax nu̱yojk vinko̱pkts jeꞌ̱e̱
veꞌe jeṯseꞌe je̱ Nteꞌyam xtsó̱ktat jeṯseꞌe
xtóndat juuꞌ veꞌe pyaatyp yꞌakee̱g̱uip.

43 ’¡Ayo̱o̱v xa veꞌe miits je̱ mjo̱o̱tta,
fariseotaj̱kta! Mtso̱jktup xa veꞌe jeṯseꞌe
xtuktsaa̱ṉadat je̱ tsu̱u̱jntku̱n juuꞌ veꞌe
tum o̱o̱jyit jep̱ tsaptu̱jkp, mtso̱jktuvap
tseꞌe jeṯseꞌe jej̱a tooꞌ aajy myakko̱jt-
spo̱o̱ꞌkxtat je̱ vintsaꞌ̱kin maa̱ṯ.

44 ’¡Ayo̱o̱v xa veꞌe miits je̱ mjo̱o̱tta,
mej̱tsꞌaajta mej̱tsjo̱o̱tta! Veꞌem xa miit-
seꞌeda ax joꞌn je̱ it joma veꞌe je̱ o̱o̱ꞌkpa
ñaxtaḵa. Jej̱a tseꞌe je̱ jayu ñaxy; kaꞌa
tseꞌe du̱nu̱jávada jeṯs jep̱eꞌe je̱ o̱o̱ꞌkpa,
ku̱x kaꞌa veꞌe kyeꞌex.

45Vanꞌit tseꞌe yꞌatso̱o̱jvji toꞌk je̱ tsap-
tu̱jkpit yakꞌixpaj̱kpa:
―Yakꞌixpaj̱kpa, ku xa veꞌe veꞌem

mvaꞌañ, xvinko̱jtspej̱tpapts aa̱ṯs mitseꞌe.
46Vanꞌit tseꞌe je̱ Jesús vyaajñ:
―¡Ayo̱o̱v xa veꞌe miits je̱

mjo̱o̱ttava, tsaptu̱jkpit yakꞌixpaj̱kpada!
Mpaa̱j̱mjidup xa veꞌe je̱ jayu je̱ pavaꞌnu̱n
juuꞌ veꞌe vaꞌajts tsoꞌox; ax ni vinxu̱pa
tseꞌe xkaputáḵada jeṯseꞌe du̱kutyóndat
je̱ Nteꞌyam je̱ pyavaꞌnu̱n.

47 ’¡Ayo̱o̱v xa veꞌe miits je̱ mjo̱o̱tta!
Mnapyaa̱j̱mju̱dup xa veꞌe ax joꞌn ku̱xv-
intsaꞌ̱kidi je̱ Nteꞌyam je̱ yꞌayook ko̱jtsna-
jxpataj̱kta, mnu̱po̱jtspej̱ttup tseꞌe jeꞌ̱e̱ je̱
ñaxtaj̱kin itta, jeꞌ̱eḏa juuꞌ veꞌe miits je̱
mju̱jpit jáyuda yakꞌo̱o̱ꞌktu. 48Ax veꞌemts
miitseꞌe xyaknu̱keꞌ̱xnatáḵada jeṯs mnu̱-
jaꞌvidupeꞌe juuꞌ veꞌe je̱ mju̱jpit jayu ty-
oondu, mꞌo̱yjaꞌvidupts miits jeꞌ̱e̱ veꞌe
ku jeꞌ̱e̱ veꞌe du̱yakꞌo̱o̱ꞌkti. ¡Jeꞌ̱eḏa xa
veꞌe du̱yakꞌo̱o̱ꞌktu, miitsta tseꞌe mnu̱po̱jt-
spej̱tjidup je̱ ñaxtaj̱kin itta!

49 ’Je̱ Nteꞌyam je̱ vyijin kaj̱x tseꞌe
vyaajñ: “Ntuknu̱kéx̱tapts aṯs jeꞌ̱e̱ veꞌe
aṯs je̱ nꞌayook ko̱jtsnajxpataj̱kta jeṯs
aṯs je̱ nkukáṯsivada, yakjomtóndap yak-

titóndapts jeꞌ̱e̱ veꞌe, jem̱ tseꞌe juuꞌ veꞌe
yakꞌo̱o̱ꞌktuvap.” 50Ax veꞌem tseꞌe je̱ jayu
juuꞌ veꞌe u̱xyam joojntykidup, yꞌamó̱-
tudapts jeꞌ̱e̱ veꞌe je̱ Nteꞌyam jeṯseꞌe
du̱nu̱ꞌatsó̱vadat jeꞌ̱e̱ je̱ yꞌo̱o̱ꞌku̱n kaj̱xta je̱
Nteꞌyam je̱ yꞌayook ko̱jtsnajxpataj̱kta ku
veꞌe ya̱ it cho̱o̱ꞌntk jeṯs vintso̱ veꞌe myin
vyimpet, 51 vanꞌit ku veꞌe je̱ Abel yꞌaa̱ꞌ̱k
jeṯs je̱ Zacarías paat, je̱ Zacarías juuꞌ veꞌe
yakꞌo̱o̱ꞌktu jep̱ maj̱a̱ tsaptaḵtaagujkp jej̱a
maj̱a̱ tsaptaj̱k jeṯs yo̱jxpej̱tu̱n itaḵujk.
Jeꞌ̱e̱ kaj̱xts aṯs miitseꞌe nnaa̱j̱mada jeṯs
je̱ jáyuda juuꞌ veꞌe u̱xyam joojntykidup,
myo̱o̱ydinupts jeꞌ̱e̱ veꞌe je̱ cuenta jem̱ je̱
Nteꞌyam vyinkojkm je̱ Nteꞌyam je̱ yꞌay-
ook ko̱jtsnajxpataj̱k je̱ yꞌo̱o̱ꞌku̱n kaj̱xta.

52 ’¡Ayo̱o̱v xa veꞌe miits je̱ mjo̱o̱tta,
tsaptu̱jkpit yakꞌixpaj̱kpada! Veꞌem xa
miitseꞌeda ax joꞌn je̱ jayu juuꞌ veꞌe
du̱ko̱nyoꞌtstup je̱ avaatsu̱n juuꞌ veꞌe
du̱yakꞌavaatsp joma veꞌe je̱ jayu du̱v-
inmó̱tuda je̱ Kunuuꞌkx Jatyán. Kaꞌa
tseꞌe jem̱ mtáḵada, kaꞌa tseꞌe xyakjajt-
tuva jeṯseꞌe tyáḵadat je̱ jayu juuꞌ veꞌe
jataḵavaandup.

53Ku veꞌe je̱ Jesús veꞌem ñaꞌ̱mu̱xjidi,
o̱o̱y tseꞌe tyunmujo̱tmaꞌtjidi je̱
tsaptu̱jkpit yakꞌixpaj̱kpataj̱kta maa̱ṯ je̱
fariseotaj̱kta. Vanꞌit tseꞌe du̱tsoꞌoxpaj̱kti
jeṯseꞌe du̱ꞌamo̱tutu̱viꞌukvaandi paṉ ti
jaty, 54 veꞌem tseꞌe du̱ꞌuktukkaṯsꞌíxtidi
jeṯseꞌe ku̱yꞌo̱ꞌyixjidi vintso̱ veꞌe
ku̱du̱nu̱xaꞌ̱ai̱di.
Ku je̱ jayu yꞌit mej̱tsꞌaaj mej̱tsjo̱o̱t

12 Ku veꞌe nu̱may o̱o̱y je̱ jayu
tyunjeꞌ̱myojktini, kamacho̱o̱vna,

tyunnañu̱tee̱ꞌ̱njidini tyunnatyuktee̱ꞌ̱nji-
dini, vanꞌit tseꞌe je̱ Jesús je̱ yꞌixpaj̱k-
pataj̱k du̱nu̱u̱jmi:
―Veꞌem xa veꞌe je̱ fariseo je̱ yꞌix-

paj̱ku̱nda ax joꞌn je̱ levadura. Mnayꞌíx-
jadapts miitseꞌe jeꞌ̱e̱ kaj̱xta, ku̱x tuk-
taj̱kikaj̱xjup xa jeꞌ̱e̱ veꞌe je̱ jayu jeꞌ̱e̱ je̱
yꞌixpaj̱ku̱n jeṯseꞌe je̱ jayu du̱yakvimpi-
jtpa mej̱tsꞌaaj mej̱tsjo̱o̱t. 2Ku̱x kaꞌa xa

veꞌe tii ni tía juuꞌ veꞌe u̱xyam kayaknu̱-
jaꞌvip jeṯseꞌe kyanu̱keꞌ̱xnatáḵat, kaꞌa
tseꞌe tii ni tía juuꞌ veꞌe u̱xyam yuꞌuts
ijtp jeṯseꞌe kyayaknu̱jávat. 3 Jeꞌ̱e̱ kaj̱x
tseꞌe, nu̱jomeꞌe juuꞌ miitseꞌe tu̱xko̱tsta
ka je̱ nu̱may jayu maa̱ṯap, myó̱tuvupts
jeꞌ̱e̱ veꞌe je̱ nu̱may jayu; jeṯs nu̱jomeꞌe
juuꞌ veꞌe ayuꞌuts tu̱xko̱tsta jeṯs aku̱ꞌu̱ je̱
mtaj̱kta, natyukmumaaydu̱kjadapts jeꞌ̱e̱
veꞌe je̱ jayu ixna keꞌ̱xna.

Jeꞌ̱e̱ juuꞌ veꞌe yaktsaꞌ̱ag̱ap
(Mt. 10.28-31)

4 ’Miits, juuꞌ aṯseꞌe nmaa̱ṯnayjaꞌvi-
jidup, veꞌemts aṯs miitseꞌe nnaa̱j̱mada
jeṯs kaꞌa veꞌe xtsaꞌ̱ag̱adat paṉ paṉ jatyeꞌe
kaꞌo̱ꞌyixju̱dup jeṯseꞌe je̱ jayu je̱ jyo̱o̱t
je̱ jyaꞌvin du̱yakvintó̱kiyu̱t. Ku̱x ku xa
veꞌe je̱ jayu myakꞌo̱o̱ꞌkjadat, kaꞌa tseꞌe
tii vintso̱ veꞌe mjaaꞌkjatónjadat. 5Ño-
jkꞌó̱yeꞌe xtsaꞌ̱ag̱adat juuꞌ veꞌe o̱ꞌyixjup je̱
Nteꞌyam jeṯseꞌe du̱tónu̱t, jeꞌ̱e̱ tseꞌe je̱ ku-
tojku̱n du̱jayej̱pp jeṯseꞌe je̱ jayu je̱ jyo̱o̱t
je̱ jyaꞌvin du̱paj̱kjinit jeṯseꞌe je̱ jayu je̱ jy-
o̱o̱t je̱ jyaꞌvin je̱ ñiꞌkx je̱ kyo̱pk du̱paa̱m̱-
nit jem̱ jaṉjo̱o̱tm. Veꞌem tseꞌe, tsaꞌ̱ag̱ada
jeꞌ̱e.̱

6 ’Yakto̱o̱ꞌkp xa veꞌe nu̱mugo̱o̱xk je̱
piꞌk jey̱yva táṉu̱k mej̱tsk je̱ piꞌk meen
ónu̱k, ¿veꞌem xaja? Ax ni toꞌka tseꞌe
je̱ Nteꞌyam du̱kajaaꞌtyó̱ki je̱ piꞌk jey̱yva
táṉu̱k. 7Machav̱eꞌe je̱ Nteꞌyam du̱jayep
toꞌk toꞌk je̱ mvaajyta juuꞌ veꞌe jem̱
mkuvajkmda. Kádits miits mtsaꞌ̱ag̱ada,
mnu̱máj̱idup xa miitseꞌeda jeṯs ni kaꞌa
veꞌe nu̱may je̱ piꞌk jey̱yva táṉu̱kta.

Jeꞌ̱eḏa paṉ paṉ jatyeꞌe
napyaa̱j̱mju̱dup je̱ Jesucristo maa̱ṯ

(Mt. 10.32-33; 12.32; 10.19-20)
8 ’Veꞌemts aṯs miitseꞌe nnaa̱j̱mada: Paṉ

paṉ xa veꞌe napyaa̱j̱mjup aṯs maa̱ṯ jej̱a
je̱ jayu vyinkujk, jeꞌ̱e̱ maa̱ṯts aṯseꞌe
nnapyaa̱j̱mjuvat jem̱ je̱ Nteꞌyam je̱ yꞌaan-
geles vyinkojkm; 9 ax paṉ paṉ tseꞌe
vaamp jej̱a je̱ jayu vyinkujk jeṯs kaꞌa aṯ-

seꞌe xjaanchjáva, vaꞌanupts aṯseꞌe jem̱ je̱
Nteꞌyam je̱ yꞌaangeles vyinkojkmda jeṯs
ka áṯsap jeꞌ̱e̱ veꞌe je̱ njayu.

10 ’O̱pyaṉa paṉ paṉ aṯseꞌe xvinko̱jt-
spej̱tp, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp, o̱ꞌyipts jeꞌ̱e̱ veꞌe jeṯseꞌe yak-
mee̱ꞌ̱kxjat je̱ tyo̱kin. Ax paṉ paṉ tseꞌe
je̱ Espíritu Santo du̱vinko̱jtspej̱tp, ni je̱
vinꞌítats jeꞌ̱e̱ veꞌe kyaꞌó̱yat jeṯseꞌe yak-
mee̱ꞌ̱kxjat je̱ tyo̱kin, ni u̱xyama, jeṯs ni
vanꞌita ku veꞌe je̱ nam it cho̱o̱ꞌndu̱ku̱t.

11 ’Ku xa miitseꞌe myakvó̱vdat jep̱
tsaptu̱jkp ukpu̱ jep̱ kumoon tu̱jkp, kaꞌats
miitseꞌe xvinmáydat paṉ vintso̱ veꞌe
mꞌatsó̱vdat uk paṉ ti veꞌe mkó̱tstap,
12 ku̱x je̱ Espíritu Santo veꞌe mmo̱ꞌo̱jadap
ti veꞌe mkó̱tstap vanꞌit.
Kutsaꞌ̱ag̱a xa veꞌe o̱o̱y ku veꞌe je̱ jayu
je̱ jyaꞌvin du̱pu̱m joma veꞌe je̱ meen
13Toꞌk tseꞌe juuꞌ veꞌe jep̱ nu̱may jayu

akujkp veꞌnip, jeꞌ̱e̱ tseꞌe du̱nu̱u̱jmi je̱
Jesús:
―Yakꞌixpaj̱kpa, naa̱j̱ma toꞌk aaj aṯs

je̱ nꞌajch jeṯs aṯseꞌe xmo̱ꞌo̱t juuꞌ aṯseꞌe
xtukkaḏaakp, jeꞌ̱e̱ juuꞌ veꞌe aa̱ṯs je̱ nteeꞌ
yꞌix jyayej̱p.

14Vanꞌit tseꞌe je̱ Jesús vyaajñ:
―¿Paṉts aṯseꞌe xtij to̱kin payo̱ꞌyva uk

paa̱m̱du̱k yakvaꞌkxpa?
15Vaampa tseꞌe jidu̱ꞌu̱m:
―Nayꞌíxjada jeṯseꞌe juuꞌ xkanasꞌayó̱-

vadat, ku̱x ka jeꞌ̱e̱ kaj̱xap xa veꞌe je̱
jayu jyoojntyka ku veꞌe juuꞌ o̱o̱y du̱tunꞌix
du̱tunjayep.

16Vanꞌit tseꞌe ya̱ tukmuꞌaꞌixmojkin
du̱vaajnjidi:
―Jem̱ xa veꞌe toꞌk je̱ kumeen jayu

yꞌijt. O̱o̱y tseꞌe tyunꞌo̱ꞌyi paṉ ti veꞌe ñu̱y-
oꞌoi ñu̱toꞌni. 17Vanꞌit tseꞌe vyinmaajy:
“¿Tis aṯs vineꞌe ntónup? Kaꞌa xa veꞌe tii
joma aṯseꞌe njayép̱u̱t juuꞌ aṯseꞌe tu̱mpaḵ-
muk.” 18Vanꞌit tseꞌe vyaajñ: “Ta̱ xa aṯ-
seꞌe mpayo̱ꞌo̱y jeṯs jidu̱ꞌu̱m aṯseꞌe ntónu̱t.
Vaꞌan aṯs du̱yakkeḵku̱xu̱ ya̱ taj̱k juuꞌ veꞌe
muutskit jeṯs aṯseꞌe mpám̱u̱t juuꞌ veꞌe

mú̱jit, ax jep̱ts aṯseꞌe njayép̱u̱t nu̱jom
juuꞌ aṯseꞌe tu̱mpaḵmuk. 19Vanꞌitts aṯ-
seꞌe nnañaꞌ̱mu̱xju̱t: Yámani xa aṯseꞌe nꞌix
njayep o̱o̱y je̱ paa̱m̱du̱k juuꞌ aṯseꞌe may
xaa̱j̱ may joojnt ntukjoojntykap. Vaꞌants
aṯs du̱po̱o̱ꞌkxni, du̱kaayni, du̱ꞌookni, jeṯs
aṯs du̱xo̱o̱jntkni.” 20Ax jidu̱ꞌu̱m tseꞌe je̱
Nteꞌyam ñaꞌ̱mu̱xji: “Mits, kaꞌa veꞌe juuꞌ
o̱y xpayo̱ꞌo̱y. U̱xyam ya̱ tsoojji xa veꞌe
mꞌo̱o̱ꞌknit. ¿Ax paṉ tseꞌe du̱jeꞌ̱ei̱nup juuꞌ
veꞌe mꞌixp mjayejpp?” 21Ax veꞌem tseꞌe
jyaty je̱ jayu juuꞌ veꞌe je̱ yꞌavintso̱ o̱ꞌy-
inji du̱nu̱paj̱kpej̱tp juuꞌ jaty yaja naxviijn
jeṯseꞌe ti o̱ꞌyin du̱kajayep jej̱a je̱ Nteꞌyam
vyinkujk.

Yꞌixp jyayejpp tseꞌe je̱ Nteꞌyam
paṉ paṉ jatyeꞌe je̱ yꞌónu̱k

(Mt. 6.25-34)
22Vanꞌit tseꞌe je̱ Jesús du̱nu̱u̱jmi je̱

yꞌixpaj̱kpataj̱k:
―Jeꞌ̱e̱ kaj̱xts aṯs miitseꞌe nnaa̱j̱mada,

kaꞌa tseꞌe xvinmáydat je̱ mkaakyta je̱
mnaa̱j̱ta ti veꞌe mtukjoojntykadap, ni
kaꞌa tseꞌe xvinmaayduvat je̱ mvitta je̱
mxo̱xta juuꞌ veꞌe mjayép̱tap. 23Ñu̱máj̱ip
tseꞌe nu̱yojk ku veꞌe je̱ jayu jyoojntyka
jeṯs kaꞌa veꞌe je̱ kyaaky je̱ ñaa̱j̱; ñu̱máj̱ip
tseꞌe nu̱yojk je̱ jayu je̱ ñiꞌkx je̱ kyo̱pk
jeṯs kaꞌa veꞌe je̱ vyit je̱ xyo̱x. 24 Ixta
vintso̱ veꞌe je̱ jaa̱ꞌ̱k kyaniꞌipta, kaꞌa tseꞌe
je̱ tyaa̱j̱m du̱paḵmokta, kaꞌa tseꞌe juuꞌ
du̱maa̱ḏada joma veꞌe du̱yakꞌíttat je̱
tyukjoojntykinda; ó̱yam tseꞌe vyeꞌema,
yakjoojntykijidupts jeꞌ̱e̱ veꞌe je̱ Nteꞌyam.
Kadi xvinmayda, nu̱yojk xa miitseꞌe
o̱o̱y xtunjaaꞌknu̱máj̱ada jeṯs ni kaꞌa veꞌe
je̱ jey̱yva táṉu̱kta. 25 Jyatunvinmay jeꞌ̱e̱
veꞌe, ¿paṉts miitseꞌeda juuꞌ veꞌe o̱ꞌyixjup
jeṯseꞌe ñaajkyó̱nju̱t jadoꞌk noox? 26Ax
paṉ kaꞌa tseꞌe mꞌo̱ꞌyixjada jeṯseꞌe veꞌem
xtóndat juuꞌ veꞌe vee̱ꞌ̱nji, ¿tyaj̱x tseꞌe xv-
inmayda o̱yjuuꞌa?

27 ’Ixta vintso̱ veꞌe je̱ ojts jaa̱ṯit pu̱j
yee̱ꞌ̱kta, kaꞌa tseꞌe tyonda, kaꞌa tseꞌe
pyiiꞌtta kyo̱jta; ax veꞌemts aṯseꞌe nvaꞌañ

jeṯs ó̱yameꞌe je̱ yakkutojkpa Salomón
vaꞌajts tsoj tyunnaxyax̱ju̱ yꞌijt, kaꞌa
tseꞌe du̱muvaaꞌty ax joꞌn je̱ pu̱j. 28Paṉ
veꞌem tseꞌe je̱ Nteꞌyam du̱yaktsojap̱u̱k
je̱ aajy je̱ ojts juuꞌ veꞌe u̱xyam yee̱ꞌ̱kp
jeṯseꞌe kep je̱ jaa̱j̱n pyaatjinit, ¿vintso̱ts
nꞌiteꞌe je̱ Nteꞌyam mkamo̱ꞌo̱jadat paṉ
ti veꞌe mnatyukxó̱xjadap? ¡Vee̱ꞌ̱nji xa
veꞌe je̱ Nteꞌyam xjaanchjávada! 29Ax
veꞌem tseꞌe, kaꞌa tseꞌe xvinmáydat paṉ
joma veꞌe xpáḵtat ti veꞌe mkáydap
mꞌooꞌktap, kaꞌa tseꞌe jem̱ vinmaꞌyu̱n
jo̱o̱tm mnaajkꞌítjadat, 30 ku̱x jeꞌ̱ej̱yji
veꞌe vyinmaaydup paṉ paṉ jatyeꞌe je̱
Nteꞌyam du̱kaꞌíxada. Ax ñu̱jaꞌvip tseꞌe je̱
nTeeꞌamda, juuꞌ veꞌe jem̱ tsapjo̱o̱tm, jeṯs
ti veꞌe chaj̱kp jeṯseꞌe ntukjoojntykimdat.
31Ñojkꞌó̱yeꞌe xyakvinkó̱pkadat jeṯseꞌe
mꞌijttinit jem̱ je̱ Nteꞌyam yꞌam kyaꞌ̱m,
veꞌem tseꞌe myakmo̱o̱yduvat juuꞌ veꞌe
mkáydap mꞌooꞌktap jeṯs juuꞌ veꞌe
mnatyukxó̱xjadap.

Je̱ o̱ꞌyin juuꞌ veꞌe jem̱ tsapjo̱o̱tm
(Mt. 6.19-21)

32 ’Kaꞌats miitseꞌe mtsaꞌ̱ag̱adat, mi-
its juuꞌ aṯseꞌe xpamiindup je̱ carnero
joꞌnda, ó̱yam xa miitseꞌe nu̱ꞌeejyjida,
yꞌo̱yjaꞌvipts jeꞌ̱e̱ veꞌe je̱ nTeeꞌamda, juuꞌ
veꞌe jem̱ tsapjo̱o̱tm, jeṯs jem̱eꞌe kyu-
tojku̱n jo̱o̱tm mꞌijttinit. 33To̱o̱ꞌkkaj̱xtini
paṉ ti veꞌe mꞌíxtup mjayej̱ptup, mo̱o̱y-
dinits juuꞌ je̱ jayu paṉ paṉeꞌe kati-
hꞌijtu̱xju̱dup, ax veꞌem tseꞌe xjayép̱tat
jem̱ tsapjo̱o̱tm je̱ o̱ꞌyin juuꞌ veꞌe ni je̱
vinꞌita katókup kakáx̱up, joma veꞌe je̱
mee̱ꞌ̱tspa kyatáḵada jeṯs joma veꞌe je̱ tó̱-
tu̱k du̱katukkaya. 34Ku̱x paṉ joma xa
veꞌe yꞌit juuꞌ veꞌe mꞌíxtup mjayej̱ptup,
nay jee̱j̱yam tseꞌe yꞌijtpa je̱ mjo̱o̱tta je̱
mjaꞌvinda.

Tun vinko̱pk xa veꞌe jeṯseꞌe
apaa̱m̱du̱ka nnaajkꞌijtumjadat

35 ’Apaa̱m̱du̱ka veꞌe mnaajkꞌijtjidinit,
nakyujoojntykajada, 36 itta veꞌem ax joꞌn

je̱ toompataj̱k juuꞌ veꞌe du̱ꞌaꞌíxtup je̱
vyintsaṉda juuꞌ veꞌe tu̱ñu̱jkx jem̱ je̱
navyaj̱kjuva tyaḵꞌam, naꞌ̱aḵ tseꞌe du̱-
jayep̱ta je̱ taꞌ̱kxpa jeṯs apaa̱m̱du̱ka tseꞌe
yꞌitta ku veꞌe vyimpijtnit je̱ vyintsáṉ jeṯ-
seꞌe du̱yakꞌavaatsjadat je̱ tyaḵꞌakaꞌ̱a̱ ku
veꞌe kyo̱jtspo̱o̱ꞌkxjadat. 37Xo̱o̱n xa jeꞌ̱e̱
veꞌe je̱ toompada paṉ paṉ jatyeꞌe yak-
paattup joojntyk ku veꞌe jyeꞌ̱ynit je̱ vy-
intsaṉda. Tyú̱vam xa aṯseꞌe nvaꞌañ, jeꞌ̱e̱
xa veꞌe viinm du̱pattónap je̱ tyoompa
jeṯseꞌe du̱yaknáxtat kaayva. 38Xo̱o̱nts
jeꞌ̱e̱ veꞌe je̱ toompada ku veꞌe yak-
paaꞌttat joojntykta, jyatsoꞌm joꞌna veꞌe
jyeꞌ̱ynit je̱ vyintsaṉda ukpu̱ jajviip.
39Ax nu̱jávadats yaꞌ̱a̱ veꞌe: Paṉ ku̱du̱nu̱-
java xa veꞌe je̱ kutaj̱k paṉ vinꞌiteꞌe je̱
mee̱ꞌ̱tspa tyaḵavaꞌañ, joojntyk tseꞌe ñaa-
jkꞌítju̱t jeṯseꞌe du̱kayakjátu̱t jeṯseꞌe je̱
tyaj̱k du̱yakꞌavaꞌatsu̱t jeṯseꞌe je̱ pyaa̱m̱-
du̱k yakmee̱ꞌ̱tsjat. 40Nay veꞌempats mi-
itseꞌeda, apaa̱m̱du̱ka tseꞌe mnaajkꞌijtji-
dinit, ku̱x kavinmaaypeꞌe mveꞌ̱nadat ku
aṯseꞌe nmiinnuvat jadoꞌk nax, aṯs, je̱
Jayu Juuꞌ veꞌe Nu̱paa̱m̱du̱ka Ijtp.
Je̱ o̱y ixꞌijtpa jeṯs je̱ ko̱ꞌo̱y ixꞌijtpa

(Mt. 24.45-51)
41Vanꞌit tseꞌe je̱ Pedro yꞌamo̱tutú̱viji:
―Maj̱a̱ Vintsáṉ, ¿aa̱ṯs kaj̱xji veꞌe

tu̱xkaṯs ya̱ tukmuꞌaꞌixmojkin, ukpu̱
anañu̱joma je̱ jayu kaj̱xeꞌe?

42Vanꞌit tseꞌe je̱ Maj̱a̱ Vintsáṉ
yꞌatsaa̱j̱v:
―Je̱ jáyuda juuꞌ veꞌe kuvijta jeṯseꞌe

du̱tonda juuꞌ veꞌe je̱ Nteꞌyam chaj̱kp,
veꞌemts jeꞌ̱e̱ veꞌeda ax joꞌn toꞌk je̱ jayu
juuꞌ veꞌe je̱ toonk o̱y du̱ꞌixꞌijtp jeṯseꞌe
je̱ vyintsáṉ tyukkaṯáḵaja jeṯseꞌe du̱ꞌixꞌí-
tu̱t paṉ paṉ jatyeꞌe jej̱a tyaḵꞌaajy jeṯseꞌe
du̱yakkáydat je̱ vyintsáṉ je̱ tyoompa paṉ
vinꞌiteꞌe tyukkaḏaꞌakjada. Vanꞌit tseꞌe
je̱ vyintsáṉ chaa̱ꞌ̱n. 43Ax ku tseꞌe je̱
vyintsáṉ jyeꞌ̱yni, vanꞌit tseꞌe du̱ꞌix jeṯs
o̱yeꞌe du̱kutyún je̱ ayook juuꞌ veꞌe yak-
taan. Xo̱o̱nts jeꞌ̱e̱ veꞌe je̱ ixꞌijtpa ku veꞌe

veꞌem du̱tún. 44Tyú̱vam xa aṯs miit-
seꞌe nnaa̱j̱mada jeṯs je̱ vyintsaṉeꞌe tukka-̱
taj̱kikáx̱jup jeṯseꞌe du̱ꞌixꞌítu̱t nu̱jom juuꞌ
jatyeꞌe yꞌixp jyayejpp. 45Kaꞌa xa jeꞌ̱e̱
veꞌe vyeꞌema ax joꞌn toꞌk je̱ ixꞌijtpa
juuꞌ veꞌe du̱nasjaꞌvip jeṯs tánapeꞌe je̱ vy-
intsáṉ, jeṯseꞌe du̱jomtún du̱titún je̱ vy-
intsáṉ je̱ tyoompada, jeṯseꞌe je̱ mookjuva
du̱maa̱ṯkáy du̱maa̱ṯꞌuuꞌk. 46Kavinmaayp
tseꞌe vyeꞌ̱nat je̱ xaa̱j̱ ku veꞌe je̱ vy-
intsáṉ jyeꞌ̱ynit jeṯseꞌe veꞌem yakkupaa-
dat. Vanꞌit tseꞌe je̱ vyintsáṉ je̱ tsaach-
paatu̱n myo̱ꞌo̱ju̱t jeṯseꞌe du̱pám̱u̱t joma
veꞌe je̱ jayu juuꞌ veꞌe kakaṯsu̱paj̱ktup.

47 ’Je̱ toompa juuꞌ veꞌe du̱janu̱jaꞌvip
paṉ ti veꞌe je̱ vyintsáṉ jyatsaj̱kp,
jeṯseꞌe kyanayꞌapaa̱m̱du̱kaja, jeṯseꞌe
kyakaṯsap̱u̱k, o̱o̱y tseꞌe tyunyakvó̱pu̱t.
48Ax je̱ toompa juuꞌ veꞌe du̱kanu̱jaꞌvip
paṉ ti veꞌe je̱ vyintsáṉ chaj̱kp, jeṯseꞌe
du̱tún juuꞌ veꞌe je̱ tsaachpaatu̱n
du̱javinmajtsjup, vee̱ꞌ̱nji tseꞌe
yakvó̱pu̱t. Paṉ paṉ xa veꞌe juuꞌ
o̱o̱y tunyakmo̱o̱yp, o̱o̱y tseꞌe juuꞌ
tyunyakꞌamó̱tunuvat; jeṯs paṉ paṉ tseꞌe
o̱o̱y juuꞌ tunyaktukkaṯaj̱kip, nu̱yojk
tseꞌe juuꞌ yakꞌaꞌíxjinuvat.

Je̱ Jesús kaj̱x tseꞌe je̱
jayu yaktsoꞌoxpú̱k

(Mt. 10.34-36)
49 ’Jeꞌ̱e̱ aṯseꞌe nnu̱miin yaja naxviijn

jeṯs aṯseꞌe je̱ jaa̱j̱n njap̱no̱ꞌo̱kat. ¡Jé-̱
jani jeꞌ̱e̱ veꞌe ku̱tyo̱o̱yni! 50Nyaknáx-
upts aṯseꞌe je̱ tsaachpaatu̱n, o̱o̱yts aṯseꞌe
ntunnavyinmaꞌyu̱nmaꞌ̱aj̱u̱ ku̱xeꞌe je̱ xaa̱j̱
kyatúnju̱na. 51 ¿Veꞌemts miitseꞌe mvin-
mayda jeṯs jeꞌ̱e̱ aṯseꞌe nnu̱miin jeṯseꞌe
kyaꞌítu̱t je̱ muvaampa je̱ tsoꞌoxpaj̱kpa
yaja naxviijn? Ax kaꞌa tseꞌe. Jeꞌ̱e̱ aṯseꞌe
nnu̱miin jeṯseꞌe je̱ jayu yaktsoꞌoxpáḵu̱t.
52Ku̱x u̱xyameꞌe du̱ꞌukvaꞌanu̱t jeṯs joma
veꞌe nu̱mugo̱o̱xk je̱ jayu chaa̱ṉada toꞌk
jaa̱j̱n toꞌk taj̱k, pyaj̱kvaꞌkxjadap tseꞌe je̱
teeꞌ je̱ taak maa̱ṯ je̱ yꞌónu̱kta; nu̱toojk
tseꞌe du̱tsoꞌoxpáḵtat juuꞌ veꞌe nu̱mej̱tsk,

nu̱mej̱tsk tseꞌe du̱tsoꞌoxpáḵtat juuꞌ veꞌe
nu̱toojk. 53 Je̱ ónu̱k teeꞌ, choꞌoxpáḵupts
jeꞌ̱e̱ veꞌe je̱ myajntk; nay je̱ majntk,
choꞌoxpáḵupts jeꞌ̱e̱ veꞌe je̱ tyeeꞌ. Je̱ ónu̱k
taak, choꞌoxpáḵupts jeꞌ̱e̱ veꞌe je̱ ñaa̱x̱;
nay je̱ naa̱x̱, choꞌoxpáḵupts jeꞌ̱e̱ veꞌe je̱
tyaak. Je̱ xákix taak, choꞌoxpáḵupts jeꞌ̱e̱
veꞌe je̱ xyákix naa̱x̱; nay je̱ xákix naa̱x̱,
choꞌoxpáḵupts jeꞌ̱e̱ veꞌe je̱ xyákix taak.
Ku je̱ jayu du̱kavinmó̱tudi juuꞌ veꞌe
je̱ Nteꞌyam tyoon joma veꞌe jeꞌ̱eḏa

(Mt. 16.1-4; Mr. 8.11-13)
54Ñu̱u̱jmiva tseꞌe je̱ Jesús je̱ nu̱may

jayu:
―Ku xa miitseꞌe xꞌixta je̱ vínu̱ts pyo-

jtu̱k jem̱ joma veꞌe je̱ xaa̱j̱ tyaḵa, jatyji
tseꞌe mvaꞌanda jeṯs toꞌojuvaampeꞌe ya̱ it,
ax veꞌem tseꞌe jyaty. 55Ku veꞌe xjávada
jeṯs mej̱tspeꞌe je̱ taꞌ̱aj̱ts po̱j jem̱ joma veꞌe
je̱ vinvaꞌajts it, veꞌem tseꞌe mvaꞌanda jeṯs
o̱o̱yeꞌe ya̱ it tyunꞌampaḵuvaꞌañ, ax am-
paj̱kp tseꞌe ya̱ it. 56 ¡Mej̱tsꞌaajta mej̱t-
sjo̱o̱tta! ¿Tyaj̱x tseꞌe xkanu̱jávada juuꞌ
veꞌe je̱ Nteꞌyam yam tyuump?

Ku je̱ jayu ñamyujo̱tmaꞌatjada
(Mt. 5.25-26)

57 ’¿Tyaj̱x tseꞌe viinm xkapayo̱ꞌo̱yda
juuꞌ veꞌe pyaatyp yꞌakee̱g̱uip? 58Paṉ
jem̱ xa veꞌe je̱ jayu juuꞌ veꞌe mnu̱x-
aꞌ̱ai̱jidup jeṯseꞌe xmaa̱ṯnaj̱kxta jej̱a je̱
yakkutojkpa vyinkujk, ixta paṉ vintso̱
veꞌe xmaa̱ṯnamyujo̱tꞌó̱yajadat jej̱a tooꞌ
aajy, veꞌem tseꞌe mkavó̱vjadat jej̱a
je̱ to̱kin payo̱ꞌyva vyinkujk. Ku̱x paṉ
mvo̱o̱jvju̱dupeꞌe, vanꞌit tseꞌe je̱ to̱kin
payo̱ꞌyva mtukkaṯáḵajadat je̱ poxu̱ntaḵ-
paa̱m̱pa. Ax je̱ poxu̱ntaḵpaa̱m̱pa tseꞌe
mpoxu̱ntaḵpám̱jadap. 59Ax veꞌemts aṯ-
seꞌe nvaꞌañ jeṯs kaꞌajameꞌe mpítsum-
dat jep̱ poxu̱ntu̱jkp viꞌnameꞌe xkakuveṯta
nu̱jom juuꞌ veꞌe myó̱jidup.

Tun vinko̱pk xa veꞌe jeṯseꞌe je̱ jayu
du̱maso̱o̱ktinit je̱ kyo̱ꞌo̱y joojntykinda

13 Veꞌem tseꞌe jyajty vanꞌit, jeṯseꞌe
je̱ jayu jyeꞌ̱ydi jeṯseꞌe je̱ Jesús

du̱tukmumaajntykti vintso̱ veꞌe je̱ Pi-
lato je̱ galiléait jayu du̱yakjayꞌo̱o̱ꞌkji jeṯ-
seꞌe je̱ ñu̱u̱ꞌpu̱nda yo̱ꞌmyúk maa̱ṯ je̱
táṉu̱k nu̱u̱ꞌpu̱n juuꞌ veꞌe yo̱jxtup vyeꞌna.
2Vanꞌit tseꞌe je̱ Jesús ñaꞌ̱mu̱xjidi:
―¿Veꞌemmiitseꞌe mvinmayda jeṯs jeꞌ̱e̱

kaj̱xeꞌe veꞌem jyajtti je̱ galiléait jáyuda
ku̱x nu̱yojk tó̱kinax jayu jeꞌ̱e̱ veꞌe yꞌi-
jtti jeṯs ni kaꞌa veꞌe paṉ viijnk je̱ myu-
galiléait jayu? 3Veꞌem aṯseꞌe nvaꞌañ jeṯs
kaꞌa veꞌe. Ax paṉ kaꞌats miitseꞌe xma-
so̱ꞌo̱kta je̱ mko̱ꞌo̱y joojntykinda, mvin-
to̱kikaj̱xtuvapts miitseꞌeda. 4Ukpu̱ je̱ nu̱-
maktoodojt juuꞌ veꞌe o̱o̱ꞌktu ku veꞌe jem̱
jeꞌ̱e̱ ñiꞌkxmda ñaxkaḏaaky je̱ kaj̱xm paṯs
juuꞌ veꞌe Siloé du̱xaa̱j̱, ¿veꞌem tseꞌe mv-
inmaayduva jeṯs nu̱yojk tó̱kinax jayu
jeꞌ̱e̱ veꞌe yꞌijtti jeṯs ni kaꞌa veꞌe paṉ vi-
ijnk juuꞌ veꞌe tsu̱u̱nidu jem̱ Jerusalén?
5Veꞌemts aṯseꞌe nvaꞌañ jeṯs kaꞌa veꞌe.
Ax paṉ kaꞌats miitseꞌe xmaso̱ꞌo̱kta je̱
mko̱ꞌo̱y joojntykinda, mvinto̱kikaj̱xtu-
vapts miitseꞌeda.

Je̱ higo ku̱p juuꞌ veꞌe
kataꞌ̱mip tukmuꞌaꞌixmojkin

6Vanꞌit tseꞌe je̱ Jesús vyaꞌnu̱xjidi ya̱
tukmuꞌaꞌixmojkin:
―Jem̱ xa veꞌe toꞌk je̱ yaaꞌtyaj̱k je̱

hyiigo ku̱p jem̱ kyex jo̱o̱tm. Jeṯseꞌe
o̱jts du̱ꞌix paṉ jém̱ani veꞌe je̱ tyaa̱j̱m.
Ax kaꞌa tseꞌe du̱tipaaty. 7Vanꞌit tseꞌe
du̱nu̱u̱jmi je̱ tyoompa juuꞌ veꞌe du̱ꞌixꞌi-
jtp je̱ ñaax: “U̱xyam tseꞌe du̱mutoojkjoo-
jnta jeṯs aṯseꞌe vinjoojnt tu̱nmets jeṯs aṯ-
seꞌe njaꞌixta je̱ higo taa̱j̱m yam higo ku̱p
kaj̱xm; ni vinꞌítats aṯseꞌe nkapaaꞌty. Pojx-
u̱knits mits yaꞌ̱a.̱ ¿Tyaj̱x yaꞌ̱a̱ veꞌe ko̱o̱jyji
ya̱ it du̱yakvintuk?” 8Vanꞌit tseꞌe je̱
toompa yꞌatso̱o̱jvji: “Vintsáṉ, maso̱ꞌo̱ku̱s
jadoꞌk joojnt. Vaꞌan aṯs du̱kay̱uꞌuju̱

jeṯs aṯseꞌe ntsó̱yat ya̱ naax, 9nu̱njajtp
ku veꞌe ku̱ñu̱ntaꞌ̱mipú̱k. Ax paṉ kaꞌa-
jyam tseꞌe tyaꞌ̱ma juktaꞌ̱m, vanꞌit tseꞌe
yakpojxu̱knit.”

Ku je̱ Jesús du̱yakjo̱tkaḏaaky
toꞌk je̱ taꞌ̱ax̱taj̱k ku

veꞌe po̱o̱ꞌkxtku̱n xaa̱j̱ vyeꞌna
10Toꞌk tseꞌe je̱ po̱o̱ꞌkxtku̱n xaa̱j̱ vyeꞌna

jeṯseꞌe je̱ Jesús yakꞌixpu̱k jep̱ tsaptu̱jkp.
11Ax jep̱ tseꞌe vyeꞌna toꞌk je̱ taꞌ̱ax̱taj̱k
juuꞌ veꞌe maktoodojt joojntani paj̱kjup
vyeꞌna, jaḵox tseꞌe yaktaajnjini toꞌk
je̱ ko̱ꞌo̱yjáyuvap, ax ni vintso̱va tseꞌe
kyaꞌo̱ꞌyixju̱ jeṯseꞌe ñaajkyajkxju̱t. 12Ku
veꞌe je̱ Jesús tyukꞌixpej̱tji, vanꞌit tseꞌe
du̱yaaxji jeṯseꞌe du̱nu̱u̱jmi:
―Ntaaꞌm, ta̱ xa veꞌe je̱ mpaꞌam

mnu̱vaatsjini.
13Vanꞌit tseꞌe je̱ kyaꞌ̱aj̱ du̱tuknu̱kaa̱j̱n.

Tun jatyji tseꞌe je̱ taꞌ̱ax̱taj̱k yajkxy
tyaanni jeṯseꞌe je̱ Nteꞌyam du̱yakmaj̱i
du̱yakjaanchi.

14Ku tseꞌe je̱ tsaptu̱jkpit je̱ ñu̱vintsáṉ
du̱ꞌix jeṯs yakjo̱tkaḏaakeꞌe po̱o̱ꞌkxtku̱n
xaa̱j̱ je̱ Jesús je̱ taꞌ̱ax̱taj̱k, jo̱tmaꞌt tseꞌe,
jeṯseꞌe du̱nu̱u̱jmi je̱ nu̱may jayu:
―Tojtu̱k xaa̱j̱ xa veꞌe du̱tsaḵ jeṯ-

seꞌe je̱ jayu tyónu̱t; ax méṯstats miits
vanꞌit jeṯseꞌe myakjo̱tkaḏaꞌakjadat. Kaꞌa
tseꞌe po̱o̱ꞌkxtku̱n xaa̱j̱ mméṯstat jeṯseꞌe
myakjo̱tkaḏaꞌakjadat.

15Vanꞌit tseꞌe je̱ Maj̱a̱ Vintsáṉ
yꞌatso̱o̱jvji:
―Miitsta, mej̱tsꞌaajta mej̱tsjo̱o̱tta,

¿kaꞌa miitseꞌe po̱o̱ꞌkxtku̱n xaa̱j̱
xmukéj̱ada je̱ mjaachta je̱ mkaajta
jeṯseꞌe xyaknaj̱kxta tsoxk naꞌ̱ookpa?
16 Jeṯs ya̱ taꞌ̱ax̱taj̱k, je̱ Abraham je̱
chaan je̱ kyo̱o̱j juuꞌ veꞌe je̱ Satanás
paj̱kjup tu̱yakꞌitju̱ maktoodojt joojntani,
¿kaꞌats jeꞌ̱e̱ veꞌe du̱paaꞌty du̱ꞌakee̱g̱a
jeṯseꞌe po̱o̱ꞌkxtku̱n xaa̱j̱ je̱ pyaꞌam
ñu̱vaatsjuvat?

17Ku veꞌe je̱ Jesús veꞌem vyaajñ, o̱o̱y
tseꞌe tyuntso̱ꞌo̱tyoondi juuꞌ veꞌe tsoꞌox-

paj̱kju̱dup. Ax o̱o̱y tseꞌe je̱ nu̱may jayu
tyunxo̱o̱jntkti ku veꞌe du̱ꞌixti je̱ mú̱jit
atu̱va juuꞌ veꞌe je̱ Jesús tyoon.
Je̱ mostaza taa̱m̱t tukmuꞌaꞌixmojkin

(Mt. 13.31-32; Mr. 4.30-32)
18Vanꞌit tseꞌe je̱ Jesús jyaaꞌkvaajñ:
―¿Vintso̱ joꞌn tseꞌe je̱ Nteꞌyam je̱ kyu-

tojku̱n, ukpu̱ tits aṯs jeꞌ̱e̱ veꞌe ntuk-
muꞌaꞌixmókap? 19Veꞌem xa jeꞌ̱e̱ veꞌe ax
joꞌn toꞌk je̱ yaaꞌtyaj̱k du̱vu̱j je̱ mostaza
taa̱m̱t jej̱a yꞌit jaa̱ṯ. Ax veꞌem tseꞌe yeeꞌk
maj̱ ax joꞌn toꞌk je̱ ku̱p; jeꞌ̱ydup tseꞌe
jem̱ je̱ jey̱yva táṉu̱k jeṯseꞌe je̱ pyeꞌ̱eṉ du̱-
pam̱da jem̱ yꞌaxén kaj̱xm.

Je̱ levadura tukmuꞌaꞌixmojkin
(Mt. 13.33)

20Vaampa tseꞌe je̱ Jesús jidu̱ꞌu̱m:
―¿Tits aṯseꞌe njaaꞌktukmuꞌaꞌixmókap

je̱ Nteꞌyam je̱ kyutojku̱n? 21Veꞌem xa
jeꞌ̱e̱ veꞌe ax joꞌn toꞌk je̱ taꞌ̱ax̱taj̱k je̱
levadura du̱tukmupam̱a toojk arroba je̱
tsapkaaky ju̱ts. Vanꞌit tseꞌe je̱ levadura
du̱tuktaḵa nu̱jom je̱ tsapkaaky ju̱ts jeṯ-
seꞌe o̱o̱y tyunꞌo̱o̱ꞌku̱k. Mú̱jit tseꞌe o̱o̱y
tyumpítsum.

Je̱ taḵꞌakaꞌ̱a̱ juuꞌ veꞌe mootskji
je̱ vyiijn tukmuꞌaꞌixmojkin

(Mt. 7.13-14, 21-23)
22Namvaateꞌe je̱ Jesús ñu̱jkx jem̱

Jerusalén, yakꞌixpu̱jkp tseꞌe je̱ jayu joma
jaty kajpu̱neꞌe ñaxy. 23 Jem̱ tseꞌe paṉ
paṉeꞌe amo̱tutú̱vijup:
―¿Nu̱ꞌeejyji jeꞌ̱e̱ vineꞌeda paṉ paṉ

jatyeꞌe joojntykidinup xaꞌ̱ma kaj̱x?
Vanꞌit tseꞌe yꞌatsaa̱j̱v:
24―Ixta jeṯseꞌe mtáḵadat joma veꞌe je̱

taḵꞌakaꞌ̱a̱ juuꞌ veꞌe mootskji je̱ vyiijn, ku̱x
vaamp xa aṯseꞌe jeṯs nu̱mayda veꞌe du̱-
tuntsó̱ktat jeṯseꞌe je̱ tso̱ tyáḵadat, ax kaꞌa
tseꞌe yꞌo̱ꞌyixjadat. 25Ku veꞌe je̱ kutaj̱k
pyojtu̱ku̱t jeṯseꞌe je̱ tyaj̱k du̱ꞌakaa̱y̱nit,
jep̱ts miitseꞌe mtándat taḵꞌaagup, jep̱
tseꞌe mko̱jtspo̱o̱ꞌkxtat jeṯseꞌe mvaꞌan-

dat: “Vintsáṉ, Vintsáṉ, yakꞌavaatsjik aa̱ṯs
toꞌk aaj ya̱ mtaj̱k.” Vanꞌit tseꞌe mꞌat-
só̱vjadat: “Kaꞌa xa aṯs miitseꞌe nꞌíx-
ada.” 26Vanꞌit tseꞌe mvaꞌandat: “A̱aṯs
xa mitseꞌe nmaa̱ṯkaay nmaa̱ṯꞌook, mits
tseꞌe myakꞌixpaj̱k jej̱a aa̱ṯs ntooꞌ aajy.”
27Vanꞌit tseꞌe mꞌatso̱o̱jvjidinuvat: “Ta̱
xa aṯseꞌe nvaꞌañ jeṯs kaꞌa aṯs miitseꞌe
nꞌíxada. Vinvaꞌkvaꞌatsta aṯs miits nu̱jom
paṉ paṉ jatyeꞌe du̱toondup juuꞌ veꞌe ka
ó̱yap.” 28Ax jem̱ tseꞌe myaꞌaxtat jem̱
tseꞌe mnatyaṯskaaꞌtjadat ku veꞌe xꞌíxtat
je̱ Abraham, je̱ Isaac, maa̱ṯ je̱ Jacob, jeṯs
nu̱jom je̱ Nteꞌyam je̱ yꞌayook ko̱jtsnajx-
pataj̱kta, jem̱ tseꞌe yꞌijttinit je̱ Nteꞌyam
yꞌam kyaꞌ̱m jeṯs miitseꞌe myakpavo̱jp-
tinit. 29Méṯstap xa veꞌe je̱ jayu juuꞌ veꞌe
tso̱o̱ꞌndup je̱ it joma veꞌe je̱ po̱j ñu̱jkx,
joma veꞌe je̱ po̱j chaa̱ꞌ̱n, joma veꞌe je̱ xaa̱j̱
pyítsum, joma veꞌe je̱ xaa̱j̱ tyaḵa, jeṯseꞌe
yꞌaj̱xtu̱kta kaayva jem̱ je̱ Nteꞌyam kyu-
tojku̱n jo̱o̱tm. 30Ax jém̱ap tseꞌe je̱ jayu
juuꞌ veꞌe u̱xyam du̱nu̱piꞌkidup, jeꞌ̱e̱ tseꞌe
du̱nu̱máj̱adap. Ax jém̱ap tseꞌe je̱ jáyuda
juuꞌ veꞌe u̱xyam du̱nu̱máj̱idup, jeꞌ̱e̱ tseꞌe
du̱nu̱piꞌkidinup.

Ku je̱ Jesús du̱nu̱yaaxy je̱
jerusaleenit jáyuda

(Mt. 23.37-39)
31Ax je̱ xaa̱j̱jyam tseꞌe jyeꞌ̱ydi je̱

fariseotaj̱k jeṯseꞌe du̱nu̱u̱jmidi je̱ Jesús:
―Tso̱o̱ꞌnni yaja ku̱x je̱ Herodes xa veꞌe

myakjayꞌo̱o̱ꞌkuvaajnjup.
32Vanꞌit tseꞌe yꞌatso̱o̱jvjidi:
―Naj̱kxu̱ xnaa̱j̱mada je̱ vinꞌaa̱ꞌ̱mpa

jeṯs nyakpítsump aṯseꞌe u̱xyam
ya̱ tiempo je̱ ko̱ꞌo̱yjáyuvapta,
nyakjo̱tkaḏaakpapts aṯseꞌe paṉ paṉ
jatyeꞌe paj̱kju̱dup, ax u̱xꞌo̱o̱kts aṯseꞌe
je̱ ntoonk nyakꞌavaadinit. 33Ax tun
vinko̱pkts jeꞌ̱e̱ veꞌe jeṯs aṯseꞌe je̱ nnaa̱ꞌ̱ je̱
ntooꞌ njaaꞌkyo̱ꞌo̱yu̱t u̱xyam ya̱ tiempo,
jeṯs aṯs jeꞌ̱e̱ veꞌe u̱xꞌo̱o̱k nyakkukáx̱at,

¡ku̱x yaajyji veꞌe jerusaleenit kyajpu̱n
ku̱jx du̱yakꞌo̱o̱ꞌkta nu̱jom je̱ Nteꞌyam je̱
yꞌayook ko̱jtsnajxpataj̱kta!

34 ’¡Jerusaleenit jáyuda, jerusaleenit
jáyuda, miits xa veꞌe myakꞌo̱o̱ꞌktup je̱
Nteꞌyam je̱ yꞌayook ko̱jtsnajxpataj̱kta
jeṯseꞌe xtsakaꞌatsta paṉ paṉ jatyeꞌe je̱
Nteꞌyam mtuknu̱kej̱xju̱dup! ¡May nax xa
aṯs miitseꞌe njapaḵmokuvaandi, veꞌem
ax joꞌn je̱ tseedaak jep̱ kyee̱ḵu̱n paꞌtkup
je̱ pyiꞌk ónu̱k du̱muꞌux; ax kaꞌa tseꞌe xku-
vaj̱kti! 35 Íxtats nꞌit, masaꞌ̱aḵeꞌe tyaannit
je̱ mmaj̱a̱ tsaptaj̱kta. Ax veꞌemts aṯseꞌe
nvaꞌañ jeṯs kaꞌa aṯseꞌe xꞌukꞌíxtinit, vanꞌít-
numeꞌe ku veꞌe je̱ xaa̱j̱ du̱paatnit jeṯseꞌe
mvaꞌandat: “Je̱ Nteꞌyam je̱ kyunooꞌkx-
u̱n maa̱ṯ xa jeꞌ̱e̱ veꞌe juuꞌ veꞌe miimp je̱
Nteꞌyam kaj̱x.”
Ku je̱ Jesús du̱yakjo̱tkaḏaaky toꞌk je̱

yaaꞌtyaj̱k juuꞌ veꞌe kiixnup

14 Toꞌk tseꞌe je̱ po̱o̱ꞌkxtku̱n xaa̱j̱
vyeꞌna, jeṯseꞌe je̱ Jesús yꞌaṯs

kaayva jem̱ tyaḵꞌam toꞌk juuꞌ veꞌe je̱
fariseo du̱nu̱vintsáṉip, tyukkaṯsꞌíxtidup
tseꞌe je̱ fariseotaj̱k. 2 Jem̱ tseꞌe vyeꞌniva
je̱ Jesús vyinkojkm toꞌk je̱ yaaꞌtyaj̱k
juuꞌ veꞌe kiixnup. 3Vanꞌit tseꞌe je̱ Jesús
du̱ꞌamo̱tutu̱vi je̱ tsaptu̱jkpit yakꞌixpaj̱k-
pada maa̱ṯ je̱ fariseotaj̱kta:
―¿Yakjajtypeꞌe je̱ Moisés je̱

pyavaꞌnu̱n jeṯseꞌe po̱o̱ꞌkxtku̱n xaa̱j̱ je̱
jayu je̱ paꞌam jayu du̱yakjo̱tkaḏaꞌaku̱t?

4Ax amaꞌ̱aṯ tseꞌe tyaandi. Vanꞌit tseꞌe
je̱ Jesús je̱ paꞌam jayu du̱majch jeṯseꞌe
du̱yakjo̱tkaḏaakni. Vanꞌit tseꞌe du̱nu̱u̱jmi
jeṯseꞌe ñaj̱kxnit. 5Vanꞌit tseꞌe je̱ fariseo-
taj̱k du̱nu̱u̱jmidi:
―¿Paṉts miitseꞌeda juuꞌ veꞌe po̱o̱ꞌkx-

tku̱n xaa̱j̱ je̱ jyaach ukpu̱ je̱ kyaaj kaḵvíp-
pip jep̱ vo̱k jótup, kaꞌats jeꞌ̱e̱ vineꞌe je̱
xaa̱j̱ji du̱yakpitsumkó̱ju̱t?

6Ax kaꞌa tseꞌe yꞌo̱ꞌyixjada paṉ vintso̱
veꞌe ku̱du̱ko̱jtsu̱mpijtti.

Je̱ javyaa̱ꞌ̱kxtaj̱k juuꞌ veꞌe yakvo̱o̱vdu
jem̱ je̱ navyaj̱kjuva tyaḵꞌam

7Ku veꞌe je̱ Jesús du̱ꞌix vintso̱ veꞌe je̱
javyaa̱ꞌ̱kxtaj̱k du̱vinko̱o̱ndi je̱ tsu̱u̱jntku̱n
juuꞌ veꞌe tum o̱o̱jyit joma veꞌe je̱ jayu
kyay, vanꞌit tseꞌe ya̱ tukmuꞌaꞌixmojkin
du̱pu̱u̱jm:

8―Paṉ myakvo̱o̱vdup xa miitseꞌe
kaayva joma veꞌe je̱ navyaj̱kjuva
ñamyaj̱aṯónjada, kaꞌa tseꞌe xtuktsaa̱-̱
nadat je̱ tsu̱u̱jntku̱n juuꞌ veꞌe tum
o̱o̱jyit. Paṉ veꞌem xa veꞌe xtonda,
veꞌem tseꞌe mjáttat ax joꞌn jyajty toꞌk
je̱ javyaa̱ꞌ̱kx juuꞌ veꞌe du̱tuktsu̱u̱nip
je̱ tsu̱u̱jntku̱n juuꞌ veꞌe du̱nu̱ꞌó̱yip.
9Vanꞌit tseꞌe jyeꞌ̱y jadoꞌk je̱ javyaa̱ꞌ̱kx
juuꞌ veꞌe nu̱yojk du̱nu̱máj̱ip jeṯs kaꞌa
veꞌe jeꞌ̱e̱ juuꞌ veꞌe du̱tuktsu̱u̱nip je̱
tsu̱u̱jntku̱n juuꞌ veꞌe du̱nu̱ꞌó̱yip. Jeṯs jeꞌ̱e̱
juuꞌ veꞌe du̱yakjavyo̱o̱jvju nu̱mej̱tsk,
jeꞌ̱e̱ tseꞌe du̱nu̱u̱jmi jeꞌ̱e̱ juuꞌ veꞌe
tsu̱u̱nip: “Teṉa toꞌk aaj jeṯs mo̱ꞌo̱ ya̱
mtsu̱u̱jntku̱n jadoꞌk ya̱ javyaa̱ꞌ̱kx.”
Vanꞌit tseꞌe tso̱ꞌo̱tyoomp ñu̱jkx jeṯseꞌe
du̱tuktsu̱u̱ni je̱ tsu̱u̱jntku̱n juuꞌ veꞌe
du̱nu̱hꞌu̱xꞌo̱o̱kikaj̱xp. 10Ñojkꞌó̱y tseꞌe
jidu̱ꞌu̱m xtóndat. Ku veꞌe myakvó̱vdat
kaayva, tuktsaa̱ṉadats je̱ tsu̱u̱jntku̱n
juuꞌ veꞌe du̱nu̱hꞌu̱xꞌo̱o̱kikaj̱xp. Paṉ
veꞌem tseꞌe xtonda, veꞌem tseꞌe mjáttat
ax joꞌn jyajty toꞌk je̱ javyaa̱ꞌ̱kx juuꞌ
veꞌe du̱tuktsu̱u̱nip je̱ tsu̱u̱jntku̱n juuꞌ
veꞌe du̱nu̱hꞌu̱xꞌo̱o̱kikaj̱xp. Ax ku tseꞌe
jyeꞌ̱y jeꞌ̱e̱ juuꞌ veꞌe yakjavyo̱o̱jvju,
vanꞌit tseꞌe du̱ꞌix, jeṯseꞌe du̱nu̱u̱jmi:
“Naxu̱ toꞌk aaj joma veꞌe je̱ tsu̱u̱jntku̱n
juuꞌ veꞌe du̱nu̱ꞌó̱yip jeṯseꞌe mtsaa̱ṉat.”
Ax veꞌem tseꞌe myakmáj̱ajadat jej̱a
je̱ nu̱may jayu vyinkujkta paṉ paṉ
jatyeꞌe mmaa̱ṯtsu̱u̱nidup kaayva.
11Ku̱x paṉ paṉ xa veꞌe namyáj̱ijup,
jeꞌ̱e̱ tseꞌe taannup piꞌk; paṉ paṉ tseꞌe
naajkpiꞌkijup, jeꞌ̱e̱ tseꞌe du̱nu̱máj̱ap.

12Ñu̱u̱jmiva tseꞌe jidu̱ꞌu̱m je̱ yaaꞌtyaj̱k
juuꞌ veꞌe je̱ javyaa̱ꞌ̱kx du̱yakjavyo̱o̱jvju:

―Ku veꞌe myakjayukayuvaꞌanu̱t, kaꞌa
tseꞌe xvó̱vu̱t paṉ paṉ jatyeꞌe mmaa̱ṯnay-
jaꞌvijup, kaꞌa tseꞌe xvó̱vu̱t je̱ mꞌuts je̱
mꞌajch ukpu̱ je̱ mꞌuts je̱ mtsaꞌ̱a̱ ukpu̱ je̱
mjuuꞌt je̱ mmugoꞌok, kaꞌa tseꞌe xvó̱vu̱t
je̱ mmujaṉtam̱ je̱ mmutaḵtam̱ uk paṉ
paṉ jatyeꞌe kumeenda. Paṉ mvaa̱p̱ tseꞌe
jeꞌ̱eḏa, ax mmo̱yu̱mpijtjidinuvapts mits
jeꞌ̱e̱ veꞌeda. 13Ax kuts mitseꞌe xaa̱j̱
xtónu̱t ukpu̱ je̱ jayu xyakkáyu̱t, jeꞌ̱e̱ tseꞌe
mvó̱vup paṉ paṉ jatyeꞌe ayo̱o̱p jeṯs paṉ
paṉ jatyeꞌe je̱ kyaꞌ̱aj̱ je̱ tyek ka ó̱yap, je̱
u̱xkeṯ jayu, jeṯs je̱ viints jayu. 14Xo̱o̱n xa
mitseꞌe ku veꞌe veꞌem xtónu̱t, ku̱x kaꞌa xa
veꞌe yꞌo̱ꞌyixjadat jeṯseꞌe mmo̱yu̱mpijtjid-
inuvat. Ax myakmo̱yu̱mpijtnupts mitseꞌe
vanꞌit ku veꞌe jyoojntykpaj̱ktinuvat paṉ
paṉ jatyeꞌe tu̱v jáyuvidup joojntykidup.

Je̱ maj̱a̱ kay je̱ maj̱a̱
uuꞌk tukmuꞌaꞌixmojkin

15Ku veꞌe du̱ꞌamo̱tunajxy toꞌk juuꞌ
veꞌe tsu̱u̱nip vyeꞌna kaayva, vanꞌit tseꞌe
du̱nu̱u̱jmi je̱ Jesús:
―¡Xo̱o̱n xa jeꞌ̱e̱ veꞌeda paṉ paṉ jatyeꞌe

káydap jem̱ je̱ Nteꞌyam kyutojku̱n jo̱o̱tm!
16Vanꞌit tseꞌe je̱ Jesús ñaꞌ̱mu̱xji:
―Toꞌk xa veꞌe je̱ yaaꞌtyaj̱k je̱ maj̱a̱

kay je̱ maj̱a̱ uuꞌk du̱nu̱paa̱j̱mtki; nu̱may
tseꞌe je̱ jayu du̱tunvaa̱j̱v. 17Ku tseꞌe je̱
kay aats du̱paaty, vanꞌit tseꞌe du̱kejx
toꞌk je̱ tyoompa jeṯseꞌe du̱naa̱j̱madat je̱
jayu paṉ paṉ jatyeꞌe vyaa̱p̱: “Jaꞌmda,
ku̱x avaadani veꞌe jep̱ nu̱jom je̱ kaaky
je̱ naa̱j̱.” 18Vanꞌit tseꞌe je̱ tyoompa
du̱nu̱u̱jmi juuꞌ veꞌe yaktuknu̱kej̱xtu;
toꞌk kaꞌ̱aj̱yji tseꞌe ñañu̱ko̱jtsvaatsjidi.
Jidu̱ꞌu̱m tseꞌe je̱ mutoꞌk vyaajñ: “Tun
taa̱y̱num xa aṯseꞌe je̱ nꞌit njoy, ax jeꞌ̱eṯs
aṯseꞌe u̱xyam naj̱kx nꞌixuvaꞌañ, veꞌemeꞌe
toꞌk aaj xnaa̱j̱mat jeṯs o̱o̱y aṯseꞌe
xtunmee̱ꞌ̱kxjat.” 19 Jidu̱ꞌu̱m tseꞌe jadoꞌk
vyaampa: “Tun taa̱y̱num xa aṯseꞌe
mugo̱o̱xk yunta je̱ yoova kaaj njoy, ax
jeꞌ̱eṯs aṯseꞌe u̱xyam naj̱kx nꞌixuvaꞌañ paṉ
vintso̱ veꞌe yoꞌojta. Veꞌemeꞌe toꞌk aaj

xnaa̱j̱mat jeṯs o̱o̱y aṯseꞌe xtunmee̱ꞌ̱kxjat.”
20 Jidu̱ꞌu̱m tseꞌe jadoꞌk vyaampa: “Tun
taa̱y̱num xa aṯseꞌe ntaꞌ̱ax̱pú̱k, ax kaꞌats
aṯseꞌe xꞌo̱ꞌyixju̱ vintso̱ aṯseꞌe nnaj̱kxu̱t.”
21Ku tseꞌe je̱ toompa vyimpijtni jeṯseꞌe
du̱vaajnji je̱ vyintsáṉ vintso̱ veꞌe toꞌk
jadoꞌk yꞌatsav̱, vanꞌit tseꞌe je̱ vyintsáṉ
jyo̱tmaꞌty jeṯseꞌe du̱nu̱u̱jmi je̱ tyoompa:
“Jatyji naj̱kxu̱ jeṯs naj̱kxu̱ mvídu̱tu̱
jem̱ kajpu̱n jo̱o̱tm jej̱a mú̱jit tooꞌ jeṯs
muutskit tooꞌ aajy, jeṯseꞌe xyakméṯsu̱t je̱
jayu paṉ paṉ jatyeꞌe ayo̱o̱vdup, paṉ paṉ
jatyeꞌe je̱ kyaꞌ̱aj̱ je̱ tyek ka ó̱yap, paṉ
paṉ jatyeꞌe u̱xkeṯta, jeṯs paṉ paṉ jatyeꞌe
viintsta.” 22 U̱xꞌo̱o̱k tseꞌe je̱ toompa
vyaajñ: “Vintsáṉ, ta̱ xa aṯseꞌe ntun ax
joꞌn tu̱xpavaꞌañ, ax jee̱ṉum tseꞌe je̱ it.”
23Vanꞌit tseꞌe je̱ vintsáṉ du̱nu̱u̱jmi je̱
tyoompa: “Naj̱kxko̱jnuvats nꞌiteꞌe jej̱a
toꞌk tooꞌ aajy jeṯs jem̱ kam jo̱o̱tm tso̱v,
jeṯseꞌe je̱ jayu xmunooꞌkxtu̱ktat jeṯseꞌe
myíndat jeṯseꞌe aṯs ya̱ ntaj̱k yꞌótsu̱t.
24Ax veꞌemts aṯseꞌe nvaꞌañ jeṯs juuꞌ
aṯseꞌe tooꞌvaj̱kp tu̱nvo̱vda, ni paṉa veꞌe
du̱kakáyu̱t juuꞌ aṯseꞌe tu̱nꞌapaa̱m̱du̱ka.”

Paṉ paṉeꞌe du̱tso̱jkp jeṯseꞌe
yꞌijtnit je̱ Cristo je̱ yꞌixpaj̱kpa

25Nu̱may tseꞌe je̱ jayu du̱panaj̱kxti je̱
Jesús, vanꞌit tseꞌe je̱ Jesús yꞌixu̱mpijt jeṯ-
seꞌe ñaꞌ̱mu̱xjidi:

26―Paṉ paṉ xa aṯseꞌe xpaminuvaamp,
ax myaso̱kkaj̱xnup tseꞌe je̱ tso̱jku̱n juuꞌ
veꞌe jyayej̱pjip je̱ tyeeꞌ je̱ tyaak, je̱ ñu̱-
daꞌ̱ax̱, je̱ yꞌónu̱k, je̱ yꞌuts, je̱ yꞌajch, je̱
chaꞌ̱a,̱ jeṯs je̱ tso̱jku̱n juuꞌ veꞌe viinm
nayjayej̱pu̱xjup, kaꞌa xa veꞌe paṉ viijnk
veꞌem du̱tsó̱ku̱t ax joꞌn aṯs. Ax paṉ kaꞌa
tseꞌe du̱masaꞌ̱aḵ ax joꞌn aṯseꞌe nkaṯs,
kaꞌats jeꞌ̱e̱ veꞌe yꞌo̱ꞌyixju̱ jeṯseꞌe aṯs je̱
nꞌixpaj̱kpa yꞌítu̱t. 27Paṉ paṉ xa aṯseꞌe
xkapamiimp jeṯseꞌe kyanayjávaja jeṯs aṯs
kaj̱xeꞌe je̱ yꞌo̱o̱ꞌku̱n du̱ꞌanaj̱kxat ax joꞌn
je̱ jayu juuꞌ veꞌe je̱ cryuuz du̱pakaa̱y̱p,
kaꞌats jeꞌ̱e̱ veꞌe yꞌo̱ꞌyixju̱ jeṯseꞌe aṯs je̱
nꞌixpaj̱kpa yꞌítu̱t.

28 ’¿Paṉ jem̱ xa veꞌe nu̱toꞌk miit-
sta juuꞌ veꞌe je̱ paṯs du̱pam̱uvaamp
juuꞌ veꞌe kaj̱xm, kaꞌats nꞌiteꞌe yꞌaj̱x-
tu̱ku̱t jeṯseꞌe tooꞌvaj̱kp du̱payo̱ꞌo̱yu̱t paṉ
vinxu̱peꞌe je̱ meen du̱yaktónu̱t jeṯseꞌe
du̱nu̱jávat paṉ nu̱paadixjupeꞌe juuꞌ veꞌe
myaa̱ṯ jeṯseꞌe du̱po̱jtskukáx̱at? 29Ku̱x
paṉ kaꞌa xa veꞌe o̱y du̱payo̱ꞌo̱y, jeṯseꞌe
ko̱o̱jyji du̱pam̱ꞌukvaꞌañ je̱ paṯs, jeṯseꞌe
u̱xꞌo̱o̱k du̱kayakkukáx̱at, tukxiꞌikjadapts
jeꞌ̱e̱ veꞌe je̱ jayu paṉ paṉ jatyeꞌe íxju̱dup,
30 jeṯseꞌe vyaꞌandat: “Pyam̱ꞌukvaan xa
veꞌe toꞌk je̱ paṯs xi yaaꞌtyaj̱k, ax kaꞌa tseꞌe
du̱yakkukaj̱xi.”

31 ’Uk paṉ toꞌkeꞌe je̱ yakkutojkpa juuꞌ
veꞌe du̱maa̱ṯ nu̱majk miijl je̱ tyojpa
jeṯseꞌe yꞌatsoꞌoxtonuvaꞌañ maa̱ṯ jadoꞌk
je̱ yakkutojkpa juuꞌ veꞌe du̱maa̱ṯ nu̱ꞌi-
iꞌpx miijl je̱ tyojpa, ¿kaꞌats nꞌiteꞌe tooꞌ-
vaj̱kp yꞌaj̱xtu̱ku̱t jeṯseꞌe o̱y du̱payo̱ꞌo̱yu̱t
paṉ yꞌamaa̱ḏaagapeꞌe? 32Ax paṉ kaꞌa
tseꞌe yꞌo̱ꞌyixju̱, jékumna tseꞌe vyeꞌ̱nat
jadoꞌk je̱ yakkutojkpa, jeṯseꞌe je̱ kyukáṯ-
siva du̱kéx̱u̱t jeṯseꞌe du̱ko̱jtsꞌó̱yadat maa̱ṯ
jadoꞌk je̱ yakkutojkpa. 33Ax veꞌem tseꞌe,
paṉ paṉ xa veꞌe du̱kamaso̱o̱kp nu̱jom
juuꞌ veꞌe yꞌixp jyayejpp, kaꞌats jeꞌ̱e̱ veꞌe
yꞌo̱ꞌyixju̱ jeṯseꞌe aṯs je̱ nꞌixpaj̱kpa yꞌítu̱t.

Je̱ kaan tukꞌaꞌixmojkin
(Mt. 5.13; Mr. 9.49-50)

34 ’O̱y xa jeꞌ̱e̱ veꞌe je̱ kaan. Ax paṉ tó̱k-
inup tseꞌe je̱ tyaꞌmu̱tsin, ni vintso̱va tseꞌe
kyaꞌo̱ya jeṯseꞌe tyaꞌmu̱tsinuvat. 35Paṉ
kaꞌats jeꞌ̱e̱ veꞌe yꞌuktaꞌmu̱tsini, kaꞌa tseꞌe
yꞌuktoonni, ni kaꞌa tseꞌe tyun jeṯseꞌe je̱
naax du̱tsó̱yat, yakꞌu̱xko̱ꞌo̱nupeꞌe. Paṉ
paṉ jaty xa veꞌe jem̱ je̱ tyaatsk, vaꞌan
tseꞌe du̱ꞌamo̱tunaxta.

Je̱ carnero juuꞌ veꞌe
to̱kihꞌijt tukmuꞌaꞌixmojkin

(Mt. 18.10-14)

15 Nayꞌamojkijidu tseꞌe nu̱may je̱
kupaꞌ̱mu̱n paḵmojkpada jeṯs je̱

viijnk jáyuda juuꞌ veꞌe je̱ jayu tyijp tó̱k-

inax jayu, yꞌamo̱tunaxuvaandupts jeꞌ̱e̱
veꞌe je̱ Jesús je̱ yꞌayook, 2 jeꞌ̱e̱ kaj̱x tseꞌe
je̱ fariseotaj̱k maa̱ṯ je̱ tsaptu̱jkpit yakꞌix-
paj̱kpataj̱k du̱vinko̱jtsti du̱naaꞌko̱jtsti je̱
Jesús. Jidu̱ꞌu̱m tseꞌe ñavyaajnjidi:
―¡Kyuvu̱jkptam yaꞌ̱a̱ veꞌe je̱ tó̱kinax

jayu jeṯseꞌe du̱maa̱ṯkáy du̱maa̱ṯꞌuuꞌk!
3Vanꞌit tseꞌe je̱ Jesús ya̱ tukmuꞌaꞌix-

mojkin vyaꞌnu̱xjidi:
4―Paṉ jem̱ xa veꞌe nu̱toꞌk miitsta

juuꞌ veꞌe nu̱mó̱kupx je̱ carnero du̱jayej̱pp
jeṯseꞌe nu̱toꞌk tu̱yo̱ꞌtyó̱ki, myasaa̱ḵpts
jeꞌ̱e̱ veꞌe je̱ nu̱majktupxu̱k maktaaxtojt
carnero joma veꞌe jyaꞌ̱kxta jeṯseꞌe naj̱kx
du̱ꞌixta juuꞌ veꞌe toꞌk tu̱yo̱ꞌtyó̱ki, ¿veꞌem
xaja? Ku tseꞌe du̱paatni, vanꞌit tseꞌe
du̱ꞌixtiꞌatú̱vini 5 jeṯseꞌe vaꞌajts xo̱o̱jntkp
jem̱ kyejk am du̱yukvijtsni. 6Ku tseꞌe jej̱a
tyaḵꞌaajy du̱yakjeꞌ̱yni, vanꞌit tseꞌe du̱vo̱-
muk juuꞌ veꞌe myaa̱ṯnayjaꞌvijidup jeṯs je̱
myujaṉtam̱ je̱ myutaḵtam̱, jeṯseꞌe du̱vaa-
jnjada: “Tukputukxo̱o̱jntkidik aṯs ku̱x ta̱
aṯseꞌe mpaatnuva je̱ carnero juuꞌ aṯseꞌe
tu̱xꞌuktó̱kijini.” 7Ax nay veꞌemts aṯs mi-
itseꞌe nnaa̱j̱mada jeṯs nu̱yojkeꞌe je̱ xo̱o̱jn-
tku̱n jem̱ tsapjo̱o̱tm jeꞌ̱e̱ kaj̱x ku veꞌe
toꞌk je̱ tó̱kinax jayu vyinmayu̱mpit jeṯs ni
kaꞌa veꞌe nu̱majktupxu̱k maktaaxtojt je̱
jayu kaj̱xta juuꞌ veꞌe tunnapyaa̱j̱mju̱dup
jeṯs tu̱v jeꞌ̱e̱ veꞌe je̱ jyáyuvinda je̱ jy-
oojntykinda jeṯs jeꞌ̱e̱ kaj̱xeꞌe kyatukka-̱
daꞌakjada jeṯseꞌe du̱maso̱ꞌo̱ktat je̱ kyo̱ꞌo̱y
joojntykinda.

Je̱ meen juuꞌ veꞌe to̱kihꞌijt
tukmuꞌaꞌixmojkin

8 ’Paṉ jem̱eꞌe toꞌk je̱ taꞌ̱ax̱taj̱k juuꞌ veꞌe
du̱maa̱ṯ majk je̱ meen juuꞌ veꞌe plata, jeṯ-
seꞌe toꞌk tu̱du̱yakto̱ki, ñaꞌ̱kpts jeꞌ̱e̱ veꞌe je̱
kyandiijl jeṯseꞌe je̱ tyaj̱k o̱y du̱peꞌet, jeṯ-
seꞌe du̱ꞌixta anoox kaꞌ̱o̱o̱k, ¿veꞌem xaja?
Ku tseꞌe du̱paatni, vanꞌítnum tseꞌe du̱ꞌix-
tiꞌatú̱vini. 9Vanꞌit tseꞌe du̱vo̱muk juuꞌ
veꞌe myaa̱ṯnayjaꞌvijidup jeṯs je̱ myujaṉ-
tam̱ je̱ myutaḵtam̱, jeṯseꞌe du̱vaajnjada:
“Tukputukxo̱o̱jntkidik aṯs ku̱x ta̱ aṯseꞌe

mpaatnuva ya̱ plata meen juuꞌ aṯseꞌe
tu̱nꞌukyaktó̱kini.” 10Ax nay veꞌemts aṯs
miitseꞌe nnaa̱j̱mada jeṯs xo̱o̱jntktupeꞌe je̱
Nteꞌyam je̱ yꞌaangeles ku veꞌe toꞌk je̱ tó̱k-
inax jayu vyinmayu̱mpit jeṯseꞌe du̱ma-
so̱o̱kni je̱ kyo̱ꞌo̱y joojntykin.

Je̱ mex juuꞌ veꞌe ko̱ꞌo̱yjoojntyki
tukmuꞌaꞌixmojkin

11Vanꞌit tseꞌe je̱ Jesús vyaannuva:
―Jem̱ xa veꞌe toꞌk je̱ yaaꞌtyaj̱k,

nu̱mej̱tsk tseꞌe je̱ myajntk. 12 Juuꞌ tseꞌe
mootsk, jidu̱ꞌu̱m tseꞌe je̱ tyeeꞌ du̱nu̱u̱jmi:
“Tata, tun mo̱o̱yk aṯs je̱ mpu̱k juuꞌ aṯseꞌe
xtukkaḏaakp.” Vanꞌit tseꞌe je̱ tyeeꞌ my-
o̱o̱jyji vinxu̱peꞌe tyukkaḏaꞌakyju̱. 13Ax
vee̱ꞌ̱n tseꞌe je̱ it ñajxy, vanꞌit tseꞌe du̱-
to̱o̱ꞌkkaj̱xni juuꞌ veꞌe je̱ tyeeꞌ mo̱o̱jyju;
ax je̱ meen tseꞌe toꞌnu̱xju jeṯseꞌe ñu̱jkx
jadoꞌk naax jadoꞌk kajpu̱n joma veꞌe
nu̱jom je̱ myeen du̱yakvinto̱kiku̱jx ku
veꞌe je̱ yꞌavintso̱ vinmaꞌyu̱n du̱yaktu-
ujn. 14Táv̱ani tseꞌe nu̱jom du̱yakvin-
to̱kiku̱x vyeꞌna, jeṯseꞌe je̱ yooj myiijn
joma veꞌe chu̱u̱na, vanꞌit tseꞌe yuꞌo̱o̱ꞌkji.
15Vanꞌit tseꞌe o̱jts du̱tuujnja toꞌk je̱
jém̱it yaaꞌtyaj̱k; ax jeꞌ̱e̱ tseꞌe kej̱xju kee̱m̱
ixpa. 16Ax jyatso̱jk tseꞌe jeṯseꞌe du̱-
jaꞌ̱kxu̱t je̱ ku̱pu̱taa̱j̱m juuꞌ veꞌe je̱ tse-
jtst taa̱j̱m joꞌn yꞌíxuvip, juuꞌ veꞌe je̱
kee̱m̱ jyaꞌ̱kxtup. Ax ni paṉa tseꞌe kya-
timaꞌ̱aj̱u̱. 17Vanꞌit tseꞌe o̱jts du̱payo̱ꞌo̱y
jeṯseꞌe ñañaꞌ̱mu̱xji: “¡Vinxú̱pjits nꞌiteꞌe
jem̱ aṯs je̱ nteeꞌ je̱ tyoompataj̱k juuꞌ
veꞌe o̱y kaaydup ooktup jeṯseꞌe tyaꞌnu̱x-
jada kyunajxu̱xjada; ax xyakꞌo̱o̱ꞌkuvaan-
nupts aṯseꞌe yaja ya̱ yooj! 18Vaꞌants aṯ-
seꞌe du̱vimpijtnuva joma veꞌe aṯs je̱ nteeꞌ
jeṯs aṯseꞌe nnaa̱j̱mat: Tata, ta̱ xa aṯ-
seꞌe je̱ Nteꞌyam nmuto̱kintún jeṯs mits,
19 ax kaꞌats aṯseꞌe nꞌukvinmajtsjini jeṯs
aṯs mitseꞌe xꞌonu̱kjávat, mtoompa xa
aṯs mitseꞌe xtíju̱t.” 20Vanꞌit tseꞌe je̱ ty-
ooꞌ du̱pu̱jk jeṯseꞌe jem̱ je̱ tyeeꞌ tyaḵꞌam
vyimpijtni.

’Jékumna tseꞌe vyeꞌna ku veꞌe je̱ ty-
eeꞌ yꞌixpaatji, jeṯseꞌe tyukmo̱ꞌtji. Noomp
tseꞌe yꞌanaj̱kxiji je̱ tyeeꞌ, jeṯseꞌe chee̱ꞌ̱n-
mojkji jeṯseꞌe chooꞌkxji. Vanꞌit tseꞌe je̱
ónu̱k teeꞌ je̱ myajntk vyaajñ: 21 “Tata,
ta̱ xa aṯseꞌe je̱ Nteꞌyam nmuto̱kin-
tún jeṯs mits; ax kaꞌats aṯseꞌe nꞌukvin-
majtsjini jeṯs aṯs mitseꞌe xꞌonu̱kjávat.”
22Ax je̱ tyeeꞌ, jidu̱ꞌu̱m tseꞌe du̱nu̱u̱jmidi
je̱ tyoompataj̱k: “Yakpítsumda jatyji je̱
vit juuꞌ veꞌe du̱nu̱ꞌo̱yikaj̱xp, jeṯs xo̱xta.
Paa̱j̱mjiduvats toꞌk je̱ kaḵujeṉa jeṯ-
seꞌe xpaa̱j̱mjiduvat je̱ kaꞌ̱aj̱k. 23Yak-
minda je̱ kaaj juuꞌ veꞌe du̱nu̱yeeꞌkikaj̱xp,
jeṯseꞌe xyakꞌo̱o̱ꞌktat, jeṯseꞌe nkaꞌyum-
dat nꞌookumdat, jeṯseꞌe nxaa̱j̱toꞌnumdat.
24Ku̱x aṯs ya̱ nꞌónu̱k, veꞌem xa yaꞌ̱a̱
veꞌe ax joꞌn aa̱ꞌ̱kani ku̱yꞌijtni, ax u̱xyam,
veꞌemts yaꞌ̱a̱ veꞌe ax joꞌn taa̱̱ ku̱jyoojn-
tykpaj̱knuva; veꞌemts yaꞌ̱a̱ veꞌe ax joꞌn
tó̱kiyani ku̱yꞌijtni, ax u̱xyam, ta̱ tseꞌe
jyeꞌ̱ynuva.” Vanꞌit tseꞌe xyaa̱j̱toondi.

25 ’Jem̱ tseꞌe kam jo̱o̱tm vyeꞌna je̱ ónu̱k
teeꞌ je̱ myajntk juuꞌ veꞌe du̱nu̱máj̱ip. Ax
ku tseꞌe vyimpijtni jeṯseꞌe jej̱a tyaḵꞌaajy
jyeꞌ̱yni, vanꞌit tseꞌe du̱ꞌamo̱tunajxy jeṯs
jem̱eꞌe je̱ ej̱tspa. 26Vanꞌit tseꞌe du̱yaaxji
toꞌk je̱ toompa jeṯseꞌe du̱ꞌamo̱tutu̱vi paṉ
ti veꞌe toojnjup ko̱jtsjup. 27Vanꞌit tseꞌe
je̱ toompa ñaꞌ̱mu̱xji: “Jeꞌ̱e̱ xa veꞌe ku
veꞌe je̱ mꞌuts tu̱vyimpijtni. Ta̱ xa veꞌe
je̱ mteeꞌ du̱yakjayꞌaa̱ꞌ̱kju̱ je̱ kaaj juuꞌ
veꞌe du̱nu̱yeeꞌkikaj̱xp ku̱xeꞌe je̱ mꞌuts
tu̱vyimpijtni maḵkaṯso̱ts.” 28Ax jo̱tmaꞌt
tseꞌe je̱ ónu̱k teeꞌ je̱ myajntk juuꞌ
veꞌe du̱nu̱máj̱ip, kaꞌa tseꞌe jep̱ tyu̱jkp
tyaḵavaꞌañ. Vanꞌit tseꞌe je̱ tyeeꞌ pyít-
sum jeṯseꞌe o̱jts myunooꞌkxtu̱kju̱ jeṯseꞌe
tyáḵat. 29Vanꞌit tseꞌe du̱nu̱u̱jmi je̱ ty-
eeꞌ: “Mnu̱jaꞌvip xa mitseꞌe vinxu̱p joo-
jntani aṯs mitseꞌe ntuujnja, ni vinꞌítats
aṯseꞌe mits je̱ mpavaꞌnu̱n nkatukteeꞌn,
ax ni vinꞌítats aṯs mitseꞌe xkamaꞌ̱a̱ jy-
atoꞌka je̱ piꞌk chivo ónu̱k jeṯs aṯseꞌe
xaa̱j̱ ntónu̱t maa̱ṯ jeꞌ̱eḏa paṉ paṉ jaty
aṯseꞌe nmaa̱ṯnayjaꞌvijidup. 30Ax u̱xyam

tseꞌe tu̱jyeꞌ̱yni ya̱ mmajntk juuꞌ veꞌe
du̱yakvinto̱kikaj̱x juuꞌ veꞌe mmo̱o̱y ku
veꞌe je̱ ko̱ꞌo̱tyaꞌ̱ax̱ap du̱maa̱ṯnayjayépju̱,
¡ax myakꞌo̱o̱ꞌkjipts mitseꞌe je̱ kaaj juuꞌ
veꞌe du̱nu̱yeeꞌkikaj̱xp!”

31 ’Vanꞌit tseꞌe je̱ tyeeꞌ ñaꞌ̱mu̱xji:
“Nꞌónu̱k, mits maa̱ṯ xa aṯseꞌe xaꞌ̱ma
nꞌit, ax mjeꞌ̱ei̱p tseꞌe nu̱jom juuꞌ aṯseꞌe
nꞌixp njayejpp; 32 ax u̱xyam, pyaatyp
yꞌakee̱g̱uipts jeꞌ̱e̱ veꞌe jeṯseꞌe xaa̱j̱
ntoꞌnumdat jeṯseꞌe nxo̱o̱jntkumdat. Ku̱x
ya̱ mꞌuts, veꞌem yaꞌ̱a̱ veꞌe ax joꞌn aa̱ꞌ̱kani
ku̱yꞌijtni, ax u̱xyam, veꞌemts yaꞌ̱a̱ veꞌe
ax joꞌn taa̱̱ ku̱jyoojntykpaj̱knuva; veꞌem
yaꞌ̱a̱ veꞌe ax joꞌn tó̱kiyani ku̱yꞌijtni, ax
u̱xyam, ta̱ tseꞌe jyeꞌ̱ynuva.”

Je̱ meen yakyo̱ꞌyva juuꞌ veꞌe
du̱yakvintsaꞌ̱kintó̱ki je̱ vyintsáṉ

tukmuꞌaꞌixmojkin

16 Vanꞌit tseꞌe je̱ Jesús je̱ yꞌixpaj̱k-
pataj̱k du̱nu̱u̱jmi:

―Jem̱ xa veꞌe toꞌk je̱ kumeen jayu
yꞌijt jeṯs toꞌk je̱ myeen yakyo̱ꞌyva. Jeṯseꞌe
je̱ jayu vyaꞌnu̱xji jeṯs yakvintó̱kijupeꞌe
juuꞌ veꞌe yꞌixp jyayejpp, je̱ myeen yaky-
o̱ꞌyva veꞌe veꞌem játkip. 2Vanꞌit tseꞌe
je̱ vyintsáṉ vyatso̱o̱jvji jeṯseꞌe ñaꞌ̱mu̱xji:
“¿Tits yaꞌ̱a̱ veꞌe juuꞌ aṯseꞌe nmó̱tup
mits kaj̱x? Vaꞌan du̱natyukvinjaꞌvimju̱
je̱ mcueenta ku̱x kaꞌa xa aṯs mitseꞌe
xꞌuktoojnjinit.” 3Vanꞌit tseꞌe je̱ myeen
yakyo̱ꞌyva ñañaꞌ̱mu̱xji: “¿Tis aṯs vineꞌe
ntónup ku aṯseꞌe je̱ nvintsáṉ ya̱ toonk
xpaj̱kjinit? Kaꞌa xa aṯseꞌe je̱ maju njayep
jeṯs aṯseꞌe nyoꞌoju̱t; ax tso̱ꞌo̱tyoompts aṯ-
seꞌe jeṯs aṯseꞌe je̱ jayu juuꞌ nu̱nveꞌemji
nꞌamó̱tuvu̱t. 4Taṯs aṯseꞌe mpayo̱ꞌo̱y jeṯs
ti aṯseꞌe ntónup jeṯs aṯseꞌe je̱ jayu xku-
váḵu̱t jej̱a tyaḵꞌaajy ku aṯseꞌe ya̱ toonk
nyakpaj̱kjinit.”

5 ’Vanꞌit tseꞌe du̱yaaxji nu̱toꞌk
jaty je̱ jáyuda juuꞌ veꞌe je̱ vyintsáṉ
du̱muyó̱jidup. Vanꞌit tseꞌe mutoꞌk
du̱ꞌamo̱tutu̱vi: “¿Vinxu̱p tseꞌe aṯs je̱

nvintsáṉ xmuyo̱ja?” 6Vanꞌit tseꞌe
yꞌatso̱o̱jvji: “Mó̱kupx barriijl je̱ olivos
aceite aṯseꞌe nmuyo̱ja.” Vanꞌit tseꞌe je̱
meen yakyo̱ꞌyva vyaajñ: “U̱xyaja xa veꞌe
ya̱ mnaḵ, játyjits aj̱xtu̱ku̱ jeṯseꞌe xpám̱u̱t
jadoꞌk juuꞌ veꞌe vu̱jxtkupxu̱k majkji
myó̱jip.” 7Vanꞌit tseꞌe du̱ꞌamo̱tutu̱vi
jadoꞌk je̱ jayu juuꞌ veꞌe je̱ vyintsáṉ
du̱muyó̱jivap: “Jeṯs mits, ¿vinxu̱pts
mitseꞌe je̱ myo̱j?” Vanꞌit tseꞌe ñaꞌ̱mu̱xji:
“Tojtu̱k miijl almudo je̱ trigo aṯseꞌe
nmuyo̱ja.” Vanꞌit tseꞌe du̱nu̱u̱jmi:
“U̱xyájats yaꞌ̱a̱ ya̱ mnaḵ; pám̱u̱ts jadoꞌk
juuꞌ veꞌe mugo̱o̱xk miijlji myó̱jip.” 8Ku
veꞌe je̱ meen yakyo̱ꞌyva je̱ vyintsáṉ
du̱nu̱jaꞌvi ti veꞌe je̱ myeen yakyo̱ꞌyva
tyoon, vanꞌit tseꞌe du̱ꞌo̱ñu̱ko̱jtsi ku̱x
kuvij veꞌe jeṯseꞌe veꞌem du̱tuujn.
Vanꞌit tseꞌe je̱ Jesús jyaaꞌkvaajñ:
―Veꞌemts aṯs miitseꞌe nnaa̱j̱mada

jeṯs vij veꞌe ñapyám̱jada toꞌk jadoꞌk
ajeꞌ̱ej̱yjida juuꞌ veꞌe je̱ naxviijnit je̱
kyo̱ꞌo̱y jeꞌ̱e̱ du̱maa̱ṯnavyaa̱ꞌ̱nju̱dup; ax
kaꞌa tseꞌe veꞌem du̱tonda juuꞌ veꞌe ijt-
tup jej̱a ajajtk it jaa̱ṯ. 9Veꞌemts aṯseꞌe
nvaꞌañ jeṯseꞌe xyaktóndat je̱ meen jeṯ-
seꞌe je̱ jayu xmaa̱ṯnayjávajadat, je̱ meen
juuꞌ veꞌe je̱ jayu yaktoondup ka ó̱yap.
Ax ku tseꞌe mko̱o̱ꞌkꞌijttinit yaja naxvi-
ijn, mkuvaj̱kjidinup tseꞌe je̱ Nteꞌyam
jem̱ tsapjo̱o̱tm, jem̱ joma veꞌe je̱ jayu
xaꞌ̱ma kaj̱x jyoojntykidinit. 10Paṉ paṉ
xa veꞌe du̱toomp juuꞌ veꞌe pyaatyp
yꞌakee̱g̱uip ku veꞌe vee̱ꞌ̱n yakmaꞌ̱a,̱ ty-
oompapts jeꞌ̱e̱ veꞌe juuꞌ veꞌe pyaatyp
yꞌakee̱g̱uip ku veꞌe may yakmaꞌ̱a;̱ ax paṉ
paṉ tseꞌe du̱toomp juuꞌ veꞌe kyapaatyp
kyahꞌakee̱g̱uip ku veꞌe vee̱ꞌ̱n yakmaꞌ̱a,̱
nay vanxú̱pjyamts jeꞌ̱e̱ veꞌe du̱toompa ku
veꞌe may yakmaꞌ̱a.̱ 11Ax paṉ kaꞌats mi-
itseꞌe je̱ meen yaja naxviijn xyaktonda
ax joꞌn du̱paaꞌty du̱ꞌakee̱g̱a, ¿ax vintso̱ts
jeꞌ̱e̱ veꞌe myakmo̱ꞌo̱dat je̱ o̱ꞌyin juuꞌ veꞌe
du̱nu̱ꞌo̱yikaj̱xp? 12Ax paṉ kaꞌats miitseꞌe
xtonda ax joꞌn du̱paaꞌty du̱ꞌakee̱g̱a juuꞌ

veꞌe mkajeꞌ̱ei̱dup, ¿ax vintso̱ tseꞌe myak-
mo̱ꞌo̱dat juuꞌ veꞌe mjeꞌ̱ei̱dup?

13 ’Ni paṉa xa veꞌe kyaꞌo̱ꞌyixju̱ jeṯ-
seꞌe mej̱tsk je̱ vyintsáṉ du̱jayép̱u̱t, ku̱x
toꞌkeꞌe du̱tsó̱ku̱t, jadoꞌk tseꞌe du̱tsoꞌox-
páḵu̱t, toꞌkeꞌe du̱mutónu̱t du̱mupáḵu̱t,
jadoꞌk tseꞌe du̱viijnkꞌíxu̱t. Nay veꞌempa
tseꞌe je̱ jayu juuꞌ veꞌe jem̱ je̱ meen kyaꞌ̱m
naajkꞌijtjup, kaꞌats jeꞌ̱e̱ veꞌe yꞌo̱ꞌyixju̱ jeṯ-
seꞌe je̱ Nteꞌyam du̱panaj̱kxu̱t.

14Ax tyukxiiktu tseꞌe je̱ fariseotaj̱k
je̱ Jesús ku veꞌe du̱ꞌamo̱tunajxti, ku̱x
o̱o̱y jeꞌ̱e̱ veꞌe je̱ meen du̱tunnasꞌayó̱vada.
15Vanꞌit tseꞌe je̱ Jesús ñaꞌ̱mu̱xjidi:
―Veꞌ̱e̱ miitseꞌe mtunnapyám̱jada jeṯs

tun tu̱v miitseꞌe je̱ mjáyuvinda je̱ mjoo-
jntykinda, ax ñu̱jaꞌvip tseꞌe je̱ Nteꞌyam
jeṯs kaꞌa jeꞌ̱e̱ veꞌe vyeꞌema. Je̱ ko̱ꞌo̱y jo̱o̱t
xa miitseꞌe mjayej̱ptup. Ax juuꞌ tseꞌe je̱
jayu tyuknu̱máj̱idup, kyo̱ꞌo̱yjaꞌvipts jeꞌ̱e̱
veꞌe je̱ Nteꞌyam.

Je̱ Moisés je̱ pyavaꞌnu̱n jeṯs je̱
Nteꞌyam je̱ kyutojku̱n

(Mt. 5.17-18)
16 ’Juuꞌ jatyeꞌe jyatyaandu jep̱

Kunuuꞌkx Jatyán ku̱jxp je̱ Moisés jeṯs je̱
Nteꞌyam je̱ yꞌayook ko̱jtsnajxpataj̱kta,
vanꞌit paat tseꞌe tyuujn ku veꞌe je̱
Yaknap̱ej̱tpa Juan jyoojntyki. Ax ku
tseꞌe je̱ Yaknap̱ej̱tpa Juan kyaꞌamaajy,
vanꞌit tseꞌe je̱ jayu yakvaajnjiꞌukvaandi
jeṯs chaj̱kpeꞌe je̱ Nteꞌyam jeṯseꞌe je̱ jayu
yꞌijttinit jem̱ je̱ Nteꞌyam yꞌam kyaꞌ̱m.
O̱o̱y tseꞌe je̱ jayu du̱tuntso̱kta jeṯseꞌe
jem̱ yꞌijttinit, veꞌemts jeꞌ̱e̱ veꞌeda ax joꞌn
nu̱may je̱ jayu toꞌk naxji tyaḵavaꞌanda
nu̱jom joma veꞌe toꞌk je̱ mootsk
taḵꞌakaꞌ̱a.̱

17 ’Ax veꞌemts aṯseꞌe nvaꞌañ: Kaꞌa xa
veꞌe choꞌoxa vintso̱ veꞌe ya̱ tsajp ya̱
naax kyáx̱u̱t ñáxu̱t; jeꞌ̱e̱ veꞌe tsoꞌox ku
veꞌe kyo̱o̱ꞌktoonnit jyajuuꞌa je̱ Nteꞌyam je̱
pyavaꞌnu̱n.

Ku je̱ jayu je̱ navyaj̱ku̱n
du̱yakvintsaꞌ̱kintó̱ki

(Mt. 19.1-12; Mr. 10.1-12)
18 ’Paṉ paṉ xa veꞌe je̱ ñu̱daꞌ̱ax̱ du̱-

maso̱o̱knup jeṯseꞌe je̱ viijnk taꞌ̱ax̱taj̱k
du̱pu̱k, yakvintsaꞌ̱kintó̱kipts jeꞌ̱e̱ veꞌe je̱
navyaj̱ku̱n. Jeṯs paṉ paṉ tseꞌe du̱paj̱kp
je̱ taꞌ̱ax̱taj̱k juuꞌ veꞌe je̱ ñu̱yaaꞌy tu̱mya-
so̱o̱kjini, nay yakvintsaꞌ̱kintó̱kivapts jeꞌ̱e̱
veꞌe je̱ navyaj̱ku̱n.

Je̱ kumeen jayu jeṯs je̱ Lázaro
19 ’Jem̱ xa veꞌe toꞌk yꞌijt je̱ kumeen

jayu juuꞌ veꞌe vaꞌajts o̱y vaꞌajts tsoj
tunnaxyo̱jxjup, je̱ tsoꞌojmk viteꞌe
tyukniꞌkxip; jó̱vum tseꞌe o̱y ñaajkkáyju̱
ñaajkꞌuuꞌkju̱. 20 Jem̱ tseꞌe tyaḵꞌaagumpa
toꞌk je̱ ayo̱o̱va jayu juuꞌ veꞌe Lázaro
du̱xaa̱j̱; taṯs jeꞌ̱e̱ veꞌe ñu̱potsvatskaj̱xni.
21 Jeꞌ̱ej̱yji veꞌe yꞌuktso̱jk je̱ ayo̱o̱va jayu
jeṯseꞌe ku̱du̱kaajy je̱ tsapkaaky kunax
juuꞌ veꞌe ku̱staj̱kip jem̱ je̱ kumeen jayu
myeesa kaj̱xm; ax nu̱vee̱ꞌ̱yju̱dup tseꞌe
je̱ ok je̱ pyoꞌojts kaj̱x. 22 Jeꞌ̱y tseꞌe je̱
xaa̱j̱ ku veꞌe je̱ ayo̱o̱va jayu yꞌo̱o̱ꞌkni;
yaknaj̱kxju̱du tseꞌe je̱ ángeles jeṯseꞌe
yꞌijtnit je̱ Abraham maa̱ṯ. eo̱̱ꞌknuva
tseꞌe je̱ kumeen jayu jeṯseꞌe ñaxtaj̱kini.
23Tsaachpaatp tseꞌe vyeꞌna je̱ kumeen
jayu jem̱ jaṉjo̱o̱tm, vanꞌit tseꞌe du̱ꞌix
jékum je̱ Abraham, jem̱eꞌe je̱ Lázaro
du̱maa̱ḏa. 24Vanꞌit tseꞌe maḵk kyaj̱ts,
jeṯseꞌe du̱nu̱u̱jmi: “Tata Abraham, tonu̱
je̱ maaꞌyu̱n, tukmo̱ꞌtk aṯs. Kex̱u̱ toꞌk
aaj je̱ Lázaro jeṯseꞌe du̱yakxo̱o̱ꞌku̱t je̱
kyaꞌ̱ónu̱k maa̱ṯ je̱ tsoxk naa̱j̱ jeṯseꞌe min
aṯs ya̱ nto̱o̱ts du̱yakxeeꞌmu̱ ku̱x o̱o̱y
aṯseꞌe yam jaṉjo̱o̱tm ntuntsaachpaaꞌty.”
25Vanꞌit tseꞌe je̱ Abraham ñaꞌ̱mu̱xji:
“Nꞌónu̱k, jaaꞌmyéṯsu̱ jeṯs mtukkaḏaakju
veꞌe juuꞌ veꞌe o̱y ku veꞌe mjoojntyki
jem̱ naxviinm; ax ya̱ Lázaro, kaꞌats yaꞌ̱a̱
veꞌe tyukkaḏaakji juuꞌ veꞌe o̱y ku veꞌe
jyoojntyki jem̱ naxviinm. Ax u̱xyamts
yaꞌ̱a̱ veꞌe yaja je̱ jo̱tꞌamaj̱in du̱paatni jeṯs

mitseꞌe jem̱ mtsaachpaatni. 26Ax nay
veꞌempa tseꞌe, jem̱ xa veꞌe toꞌk je̱ maj̱a̱
tukjo̱v juuꞌ veꞌe apu̱k xyakꞌijtumdup.
Ax paṉ paṉ jaty tseꞌe juuꞌ veꞌe yájada
jeṯseꞌe jem̱ jyanaj̱kxuvaꞌanda joma
veꞌe miitsta, kaꞌa tseꞌe yꞌo̱ꞌyixjada; ax
paṉ paṉ jaty tseꞌe jem̱da joma veꞌe
miitsta jeṯseꞌe yaja jyaminuvaꞌanda,
ni kaꞌa tseꞌe yꞌo̱ꞌyixju̱duva.” 27Vanꞌit
tseꞌe je̱ kumeen jayu yꞌatsaa̱j̱v: “Tata
Abraham, jem̱ xa veꞌe nu̱mugo̱o̱xk aṯs je̱
nꞌutsaṯaj̱k. Nmunooꞌkxtkpts aṯs mitseꞌe
jeṯseꞌe toꞌk aaj xkéx̱u̱t je̱ Lázaro jem̱ aṯs
je̱ nteeꞌ tyaḵꞌam, 28 jeṯseꞌe du̱vaajnjadat,
ax veꞌemts jeꞌ̱e̱ veꞌe kyamej̱tstuvat
yaja tsaachpaatu̱n jaa̱ṯ.” 29Vanꞌit tseꞌe
je̱ Abraham yꞌatso̱o̱jvji: “Jem̱ xa jeꞌ̱e̱
veꞌe du̱maa̱ḏada je̱ Kunuuꞌkx Jatyán
juuꞌ veꞌe jyaaydu je̱ Moisés jeṯs je̱
Nteꞌyam je̱ yꞌayook ko̱jtsnajxpataj̱kta,
vaꞌants jeꞌ̱e̱ veꞌe du̱maj̱a̱ pam̱da.”
30Vanꞌit tseꞌe yꞌatsaa̱j̱v je̱ kumeen
jayu: “Kaꞌa xa jeꞌ̱e̱ veꞌe vyeꞌema,
tata Abraham, ax paṉ nu̱naj̱kxjupts
jeꞌ̱e̱ veꞌe toꞌk juuꞌ veꞌe tu̱yꞌo̱o̱ꞌkni,
vinmayu̱mpíttapts jeꞌ̱e̱ veꞌe jeṯseꞌe
du̱maso̱o̱ktinit je̱ kyo̱ꞌo̱y joojntykinda.”
31Vanꞌit tseꞌe je̱ Abraham ñaꞌ̱mu̱xji:
“Paṉ kaꞌa xa veꞌe du̱maj̱a̱ pam̱da
juuꞌ veꞌe jyaaydu je̱ Moisés jeṯs je̱
Nteꞌyam je̱ yꞌayook ko̱jtsnajxpataj̱kta,
kaꞌats jeꞌ̱e̱ veꞌe du̱jaanchjaꞌviduvat
ku̱jyajoojntykpaj̱knuva veꞌe jadoꞌk nax
toꞌk je̱ o̱o̱ꞌkpa.”

Kutsaꞌ̱ag̱a xa veꞌe o̱o̱y ku veꞌe
je̱ jayu ntukmaso̱o̱kumdat

je̱ Nteꞌyam je̱ tyooꞌ
(Mt. 18.6-7, 21-22; Mr. 9.42)

17 Vanꞌit tseꞌe je̱ Jesús je̱ yꞌixpaj̱k-
pataj̱k du̱nu̱u̱jmidi:

―Kaꞌa xa veꞌe ñu̱nkaꞌítu̱t je̱ yakto̱k-
intoompa yaja; ¡ax ayo̱o̱ts jeꞌ̱e̱ veꞌe je̱
jyo̱o̱t je̱ jayu juuꞌ veꞌe je̱ myujayu du̱-
tukmaso̱o̱kp je̱ Nteꞌyam je̱ tyooꞌ! 2Nu̱y-
ojk o̱y xa veꞌe ku̱yꞌijtu̱xju̱ je̱ jayu jeṯseꞌe

toꞌk je̱ paan taak yaktukyuktsum jeṯseꞌe
yakmaaxynav̱íppini jeṯs ni kaꞌa veꞌe ku
veꞌe du̱tukmasaꞌ̱aḵ je̱ Nteꞌyam je̱ tyooꞌ
toꞌk je̱ jayu juuꞌ veꞌe je̱ mootsk jo̱o̱t je̱
mootsk jaꞌvin du̱jayej̱pp. 3 Ixta tseꞌe o̱y
paṉ ti veꞌe mtoondup. Paṉ mmuto̱kin-
toojnjup xa veꞌe je̱ mꞌuts je̱ mꞌajch ukpu̱
je̱ mꞌuts je̱ mtsaꞌ̱a,̱ tuknaa̱j̱mats. Paṉ vin-
mayu̱mpijtp tseꞌe, mmee̱ꞌ̱kxjap tseꞌe je̱
tyo̱kin. 4Paṉ mmuto̱kintoojnjupts mit-
seꞌe vuxtojtu̱k nax toꞌk xaa̱j̱ jeṯseꞌe vux-
tojtu̱k nax mnaꞌ̱mu̱xju̱t: “Ta̱ aṯseꞌe nvin-
mayu̱mpit, to̱kin mee̱ꞌ̱kxu̱s aṯs toꞌk aaj”,
mjajtymee̱ꞌ̱kxjap tseꞌe.
Vintso̱ veꞌe du̱nu̱maj̱a je̱ jaanchjaꞌvin

5Vanꞌit tseꞌe je̱ kukáṯsivataj̱k
du̱nu̱u̱jmidi je̱ Maj̱a̱ Vintsáṉ:
―Putaj̱kik aa̱ṯs toꞌk aaj jeṯs aa̱ṯseꞌe

nu̱yojk njaanchjávat.
6Vanꞌit tseꞌe ñaꞌ̱mu̱xjidi je̱ Maj̱a̱

Vintsáṉ:
―Paṉ mjayej̱ptup xa veꞌe je̱ jaanch-

jaꞌvin jem̱ mjaꞌvin kaj̱xmda o̱yvinxu̱pa
ax joꞌn toꞌk je̱ mostaza taa̱m̱t, ku̱mꞌo̱ꞌy-
ixjada tseꞌe jeṯseꞌe xnaa̱j̱madat ya̱ ku̱p:
“Navyixju̱ joma veꞌe yaja mꞌit jeṯs
naj̱kxu̱ mnakyexju̱ jem̱ maaxy naj̱o̱o̱tm”,
ku̱mkaṯsap̱áḵjada tseꞌe ya̱ ku̱p.
Je̱ vinmaꞌyu̱n juuꞌ veꞌe je̱ Nteꞌyam
chaj̱kp jeṯseꞌe njayej̱pumdinit

7 ’Paṉts miits nꞌiteꞌe juuꞌ veꞌe du̱-
jayej̱pp toꞌk je̱ toompa, ku veꞌe je̱ toompa
jyeꞌ̱yni, ta̱ o̱jts yuꞌuj ukpu̱ je̱ carnero
tu̱du̱vintena, ¿ñu̱u̱jmipts vineꞌe: “Naxu̱
mkayu̱”? 8Ax kaꞌa tseꞌe; jidu̱ꞌu̱m xa
jeꞌ̱e̱ veꞌe du̱nu̱u̱jma: “Yakꞌo̱ya aṯs je̱
nꞌaꞌox jeṯs nayꞌapaa̱m̱du̱kaja jeṯs aṯseꞌe
xyakkáyu̱t, u̱xꞌo̱o̱kts mitseꞌe mꞌaꞌóxat.”
9 ¿Kyuko̱jtsjipts jeꞌ̱e̱ vineꞌe je̱ toompa ku
veꞌe du̱tún juuꞌ veꞌe yaktukpavaamp?
Ax kaꞌa tseꞌe. 10Nay vanxú̱pjyamts mi-
itseꞌedava, ku veꞌe xtonkáx̱tat nu̱jom
juuꞌ veꞌe je̱ Nteꞌyam mtukpavaajnju̱dup,

vaꞌanda tseꞌe jidu̱ꞌu̱m: “Kaꞌa xa aa̱ṯseꞌe
nvinmachju̱ jeṯs aa̱ṯseꞌe nyakkuko̱jtsjat,
jeꞌ̱ej̱yji aa̱ṯseꞌe tu̱ntún ax joꞌn je̱ toompa
du̱tún juuꞌ veꞌe tukkaḏaakjup.”

Ku je̱ Jesús du̱yakjo̱tkaḏaaky
nu̱majk je̱ yaaꞌtyaj̱kta juuꞌ

veꞌe leprapaj̱kju̱dup
11Ku veꞌe je̱ Jesús je̱ tooꞌ du̱jaaꞌkyo̱ꞌy

ku veꞌe jem̱ Jerusalén ñu̱jkx, vanꞌit tseꞌe
pyítsum jem̱ galiléait yꞌit jo̱o̱tm jeṯseꞌe
tyaj̱ki jem̱ samaariait yꞌit jo̱o̱tm. 12Ku
tseꞌe jyeꞌ̱yavaꞌañ joma veꞌe toꞌk je̱ piꞌk
kajpu̱n, vanꞌit tseꞌe yꞌanaj̱kxijidi nu̱majk
je̱ yaaꞌtyaj̱k juuꞌ veꞌe leprapaj̱kju̱dup. Ax
jékumji tseꞌe tyaandi 13 jeṯseꞌe maḵk du̱-
muko̱jtsti je̱ Jesús:
―¡Jesús, Yakꞌixpaj̱kpa, tukmo̱ꞌtk aa̱ṯs

toꞌk aaj!
14Ku veꞌe je̱ Jesús yꞌíxjidi, vanꞌit tseꞌe

vyaajñ:
―Naj̱kxta jej̱a je̱ teeꞌtaj̱k vyinkujk

jeṯseꞌe xtukꞌíxtat jeṯs ta̱ veꞌe
mjo̱tkaḏaaktini.
Namvaateꞌe ñaj̱kxti, nu̱vaatsjidinu

tseꞌe je̱ pyaꞌamda. 15Ku tseꞌe nu̱toꞌk
ñayjaꞌviji jeṯs jo̱tkaḏaꞌakyani veꞌe, vanꞌit
tseꞌe vyimpijt, maḵk tseꞌe kyaj̱ts jeṯseꞌe
je̱ Nteꞌyam du̱yakmaj̱i du̱yakjaanchi.
16Vanꞌit tseꞌe je̱ Jesús du̱vinko̱xkteni
jeṯseꞌe je̱ vyiijn je̱ yꞌaaj du̱tukpaaty je̱
naax je̱ vintsaꞌ̱kin maa̱ṯ, jeṯseꞌe je̱ Jesús
du̱kuko̱jtsji. Ax samaariait jáyuts jeꞌ̱e̱
veꞌe yꞌijt.

17Vanꞌit tseꞌe je̱ Jesús vyaajñ:
―¿Tis, ka nu̱majkapeꞌe tu̱yꞌitta paṉeꞌe

tu̱jyo̱tkaḏaꞌakta? ¿Joma tseꞌe jyaaꞌkꞌítta
je̱ janu̱taaxtojtu̱k? 18 ¿Yaꞌ̱aj̱yji veꞌe toꞌk
tu̱vyimpit juuꞌ veꞌe ka je̱ israeejlit
jáyuvap jeṯseꞌe je̱ Nteꞌyam du̱yakmaj̱a
du̱yakjaancha?

19Vanꞌit tseꞌe du̱nu̱u̱jmi je̱ yaaꞌtyaj̱k:
―Pojtu̱ku̱ jeṯs naj̱kxni. Jeꞌ̱e̱ kaj̱x

xa veꞌe tu̱mjo̱tkaḏaakni ku̱x aṯseꞌe
tu̱xjaanchjáva.

Ku je̱ Nteꞌyam je̱
kyutojku̱n du̱yakmiinnit

(Mt. 24.23-28, 36-41)
20Vanꞌit tseꞌe je̱ fariseotaj̱k du̱ꞌamo̱-

tutú̱vidi je̱ Jesús paṉ vinꞌiteꞌe je̱ Nteꞌyam
je̱ kyutojku̱n du̱yakmiinnit. Vanꞌit tseꞌe
yꞌatso̱o̱jvjidi:
―Kaꞌa xa veꞌe yakꞌixpaaꞌtu̱t ku veꞌe

je̱ Nteꞌyam je̱ kyutojku̱n du̱yakmiinnit.
21Kaꞌa tseꞌe je̱ jayu vyaꞌanu̱t: “U̱xyaja
xa jeꞌ̱e̱ veꞌe”, ukpu̱ “U̱xximts jeꞌ̱e̱ veꞌe”,
ku̱x ta̱ jeꞌ̱e̱ veꞌe je̱ Nteꞌyam je̱ kyutojku̱n
du̱yakmiinni joma veꞌe miitsta.

22Vanꞌit tseꞌe du̱nu̱u̱jmidi je̱
yꞌixpaj̱kpataj̱k:
―Jeꞌ̱yap xa veꞌe je̱ xaa̱j̱ jeṯseꞌe xjatsó̱k-

tat jeṯs aṯseꞌe nꞌítu̱t miits maa̱ṯta o̱tyun
jadoꞌk xaa̱j̱a; ax kaꞌa tseꞌe veꞌem tyón-
ju̱t. 23Ax myaknaa̱j̱madap tseꞌe: “Ixta,
u̱xyaja xa jeꞌ̱e̱ veꞌe”, ukpu̱ “Ixta, u̱xximts
jeꞌ̱e̱ veꞌe”; ax kaꞌats miits jeꞌ̱e̱ veꞌe
xpanaj̱kxtat, 24 ku̱x veꞌem ax joꞌn toꞌk
je̱ vítsu̱k yakꞌix jeṯseꞌe yꞌajaj yꞌatu̱ꞌkx
jem̱ tsajviinm adoꞌom adoꞌom, yakꞌíx-
pap tseꞌe o̱y ku aṯseꞌe nmiinnuvat. 25Ax
tun vinko̱pk tseꞌe jeṯs aṯseꞌe tooꞌvaj̱kp
o̱o̱y ntuntsaachpaaꞌtu̱t jeṯs aṯseꞌe xkaku-
váḵtat je̱ jayu juuꞌ veꞌe u̱xyam joojn-
tykidup. 26Veꞌem ax joꞌn tyoojnji ky-
o̱jtsji ku veꞌe je̱ Noé jyoojntyki, nay
veꞌem tseꞌe tyoojnjinuvat je̱ xaa̱j̱ ku aṯ-
seꞌe nmiinnuvat, aṯs, je̱ Jayu Juuꞌ veꞌe
Nu̱paa̱m̱du̱ka Ijtp. 27Kaaydup ooktup
tseꞌe vyeꞌ̱nada, yaaꞌvyaj̱ktup taꞌ̱ax̱paj̱k-
tup. Vanꞌit paat tseꞌe veꞌem du̱toondi ku
veꞌe je̱ Noé tyaj̱kini jep̱ arca jaa̱ṯp jeṯ-
seꞌe je̱ naa̱ḵukó̱ma jyeꞌ̱y jeṯseꞌe nu̱jom
yꞌo̱o̱ꞌkkaj̱xtini. 28Nay veꞌempa tseꞌe jya-
jtpa jem̱ Sodoma ku veꞌe je̱ Lot jyoojn-
tyki. Kaaydup ooktup tseꞌe je̱ jayu vyeꞌ̱-
nada, jooydup, to̱o̱ꞌktup, yoodup, taḵ-
paa̱m̱dup; 29 ax ku tseꞌe je̱ Lot jem̱ sodó-
mait kyajpu̱n kaj̱xm pyítsumni, vanꞌit
tseꞌe je̱ jaa̱j̱n maa̱ṯ je̱ azufre kyu̱staj̱ki jem̱
tsajviinm, veꞌem ax joꞌn ku̱tyuuj joꞌn,

jeṯseꞌe nu̱jom je̱ jayu du̱yakꞌo̱o̱ꞌkkaj̱x-
tini. 30Ax nay vanxú̱pjyam tseꞌe je̱
jayu vyeꞌnidinuvat ku aṯseꞌe nmiinnuvat
jadoꞌk nax.

31 ’Ku veꞌe je̱ xaa̱j̱ jyeꞌ̱yat, paṉ paṉ
jatyeꞌe veꞌ̱nadap jem̱ azotea niꞌkxm
jeṯseꞌe jep̱ tyu̱jkp je̱ pyaa̱m̱du̱k, kaꞌa
tseꞌe yꞌuktaj̱kidinit jep̱ tyu̱jkp jeṯseꞌe
ti du̱yakpítsumdat. Paṉ paṉ jaty tseꞌe
jem̱ kam jo̱o̱tm veꞌ̱nadap, kaꞌa tseꞌe
du̱nu̱vimpíttat paṉ ti jatyeꞌe jem̱ tu̱tyáñ.
32 Jaaꞌmyéṯsta je̱ Lot je̱ ñu̱daꞌ̱ax̱. 33Paṉ
paṉ xa veꞌe nu̱yojk du̱tso̱jkp je̱ ñaxviijnit
joojntykin jeṯs kaꞌa veꞌe je̱ joojntykin
juuꞌ veꞌe xaꞌ̱ma kaj̱x ijtp, vintó̱kiyupts
jeꞌ̱e̱ veꞌe xaꞌ̱ma kaj̱x; ax paṉ paṉ tseꞌe
du̱maso̱o̱kp je̱ ñaxviijnit joojntykin ku̱x
chaj̱kpeꞌe nu̱yojk je̱ joojntykin juuꞌ veꞌe
xaꞌ̱ma kaj̱x ijtp, joojntykinupts jeꞌ̱e̱ veꞌe
xaꞌ̱ma kaj̱x.

34 ’Veꞌem xa aṯs miitseꞌe nnaa̱j̱mada
jeṯs je̱ tsooj, nu̱mej̱tsk tseꞌe maap vyeꞌ̱na-
dat joma veꞌe toꞌk je̱ maajntku̱n, ax toꞌk
tseꞌe yakvo̱o̱vnit, jadoꞌk tseꞌe tyaannit;
35nu̱mej̱tsk tseꞌe je̱ taꞌ̱ax̱taj̱k jaj̱tsp vyeꞌ̱-
nadat, toꞌk tseꞌe yakvo̱o̱vnit, jadoꞌk tseꞌe
tyaannit; 36nu̱mej̱tsk tseꞌe je̱ yaaꞌtyaj̱k
jem̱ kam jo̱o̱tm vyeꞌniduvat, toꞌk tseꞌe
yakvo̱o̱vnit, jadoꞌk tseꞌe tyaannit.

37 Juuꞌ tseꞌe du̱ꞌamo̱tunajxtu, jeꞌ̱e̱ tseꞌe
du̱ꞌamo̱tutú̱vidu:
―Maj̱a̱ Vintsáṉ, ¿jómats jeꞌ̱e̱ veꞌe

veꞌem jyátu̱t?
Vanꞌit tseꞌe yꞌatso̱o̱jvjidi:
―Vaꞌajts xa veꞌe yaknu̱jávat paṉ joma

veꞌe, ku̱x paṉ joma veꞌe yꞌit je̱ táṉu̱k aa̱ꞌ̱k,
jem̱ tseꞌe je̱ noꞌop ñayꞌamókajada.
Je̱ kuꞌaa̱ꞌ̱k taꞌ̱ax̱taj̱k jeṯs je̱ ka ó̱yap
to̱kin payo̱ꞌyva tukmuꞌaꞌixmojkin

18 Vanꞌit tseꞌe je̱ Jesús ya̱ tuk-
muꞌaꞌixmojkin vyaꞌnu̱xjidi jeṯseꞌe

je̱ jayu du̱tukꞌíxtat jeṯs tsapkó̱tstapeꞌe
xaꞌ̱ma, kaꞌa veꞌe ñooꞌkxtat. 2 Jidu̱ꞌu̱m
tseꞌe vyaajñ:

―Jem̱ xa veꞌe kajpu̱n kaj̱xm vyeꞌna
toꞌk je̱ to̱kin payo̱ꞌyva; ax kaꞌats jeꞌ̱e̱
veꞌe je̱ Nteꞌyam du̱tsaꞌ̱ag̱a, ni paṉa veꞌe
du̱kamaj̱a̱ pu̱m. 3 Jem̱pa tseꞌe toꞌk je̱
kuꞌaa̱ꞌ̱k taꞌ̱ax̱taj̱k juuꞌ veꞌe vaneꞌem naj̱kx
myuxu̱ꞌu̱ju̱, jeꞌ̱e̱ tseꞌe cho̱jk jeṯseꞌe je̱
to̱kin payo̱ꞌyva du̱to̱kimpayo̱ꞌo̱yu̱t toꞌk
je̱ jayu juuꞌ veꞌe je̱ taꞌ̱ax̱taj̱k du̱tsoꞌox-
paj̱kp. 4 Jek tseꞌe je̱ to̱kin payo̱ꞌyva du̱ka-
maj̱a̱ pu̱u̱jm je̱ kuꞌaa̱ꞌ̱k taꞌ̱ax̱taj̱k; ax
u̱xꞌo̱o̱knum tseꞌe vyinmaajy: “O̱yam aṯ-
seꞌe nkatsaꞌ̱ag̱a je̱ Nteꞌyam ukpu̱ aṯseꞌe
ni paṉa nkamaj̱a̱ pu̱m, 5 vaꞌants aṯs du̱-
to̱kimpayo̱ꞌo̱yu̱ jeꞌ̱e̱ juuꞌ veꞌe du̱tsoꞌox-
paj̱kp je̱ kuꞌaa̱ꞌ̱k taꞌ̱ax̱taj̱k, ax veꞌemts aṯ-
seꞌe min xko̱o̱ꞌkneꞌ̱mni.”

6Vanꞌit tseꞌe je̱ Maj̱a̱ Vintsáṉ
jyaaꞌkvaajñ:
―Yakvinkó̱pkada vintso̱ veꞌe vyin-

may je̱ ka ó̱yap to̱kin payo̱ꞌyva. 7 ¿Ax
vintso̱ts nꞌiteꞌe je̱ Nteꞌyam du̱kamaj̱a̱
pám̱u̱t je̱ jáyuda juuꞌ veꞌe vyinko̱o̱ndu
jeṯseꞌe jó̱vum xaa̱j̱ jó̱vum tsooj yaaxp
aaj yaaxp jo̱o̱t du̱munooꞌkxtu̱kta jeṯ-
seꞌe pyutáḵajadat? ¿Ax yakꞌaꞌíxtapts jeꞌ̱e̱
nꞌiteꞌe? 8Veꞌemts aṯs miitseꞌe nvaajnjada
jeṯs kaꞌa veꞌe tyánat jeṯseꞌe du̱putáḵa-
dat. O̱yam tseꞌe vyeꞌema, ku aṯseꞌe nmi-
innuvat jadoꞌk nax, aṯs, je̱ Jayu Juuꞌ
veꞌe Nu̱paa̱m̱du̱ka Ijtp, ¿njaaꞌkpaaꞌtupts
aṯs vineꞌe je̱ jáyuda juuꞌ veꞌe du̱jaanch-
jaꞌvidup je̱ Nteꞌyam?

Je̱ fariseo jeṯs je̱ kupaꞌ̱mu̱n
paḵmojkpa tukmuꞌaꞌixmojkin

9Vanꞌit tseꞌe je̱ Jesús ya̱ tukmuꞌaꞌix-
mojkin du̱tukmukaj̱ts je̱ jáyuda juuꞌ veꞌe
nayjaꞌvijidinup jeṯs kaꞌa veꞌe je̱ Nteꞌyam
tyo̱kimpám̱jada jeṯseꞌe je̱ myujayu du̱vi-
ijnkꞌíxta. Jidu̱ꞌu̱m tseꞌe vyaajñ:

10―Naj̱kxtu xa veꞌe jem̱ maj̱a̱ tsap-
taj̱km nu̱mej̱tsk je̱ yaaꞌtyaj̱k tsapko̱jtspa;
toꞌk tseꞌe je̱ fariseo, jadoꞌk tseꞌe je̱ ku-
paꞌ̱mu̱n paḵmojkpa. 11Ax ténipji tseꞌe
je̱ fariseo jidu̱ꞌu̱m chapkaj̱ts: “Nteꞌyam,

nkuko̱jtsjip xa aṯs mitseꞌe ku̱x ijk aṯ-
seꞌe veꞌem nkajáyuva ax joꞌn juuꞌ veꞌe
mee̱ꞌ̱tstup, juuꞌ veꞌe du̱toondup juuꞌ veꞌe
ka ó̱yap, jeṯs juuꞌ veꞌe je̱ navyaj̱ku̱n
du̱yakvintsaꞌ̱kintó̱kidup. Kaꞌa xa aṯseꞌe
veꞌem njáyuva ax joꞌn xi kupaꞌ̱mu̱n paḵ-
mojkpa. 12Mej̱tsk nax xa aṯseꞌe nꞌay-
ooja vinvuxtojtu̱k xaa̱j̱, ax nmo̱o̱ypts
aṯs mitseꞌe je̱ diezmo.” Jidu̱ꞌu̱m tseꞌe
je̱ fariseo chapkaj̱ts. 13Ax je̱ kupaꞌ̱mu̱n
paḵmojkpa, jékumjits jeꞌ̱e̱ veꞌe tyaajñ,
kaꞌa tseꞌe ñayjávaja jeṯseꞌe yꞌíxu̱ku̱t jem̱
tsapjo̱o̱tm, ko̱o̱jyji veꞌe je̱ kyak du̱kax̱
ku̱x natyukjaꞌvijupeꞌe je̱ tyo̱kin, jeṯseꞌe
vyaꞌañ: “Nteꞌyam, tukmo̱ꞌtk aṯs toꞌk aaj,
tó̱kinax jáyuvam xa aṯseꞌe.”

14Vanꞌit tseꞌe je̱ Jesús jyaaꞌkvaajñ:
―Veꞌemts aṯseꞌe nvaꞌañ jeṯs kaꞌa veꞌe

je̱ Nteꞌyam du̱to̱kimpu̱u̱jm je̱ kupaꞌ̱-
mu̱n paḵmojkpa; ax tyo̱kimpaa̱m̱ tseꞌe je̱
fariseo. Ku̱x paṉ paṉ xa veꞌe namyáj̱ijup,
jeꞌ̱e̱ tseꞌe taannup piꞌk; paṉ paṉ tseꞌe naa-
jkpiꞌkijup, jeꞌ̱e̱ tseꞌe du̱nu̱máj̱ap.

Chaj̱kpts jeꞌ̱e̱ veꞌe je̱
Jesús je̱ piꞌk ónu̱kta

(Mt. 19.13-15; Mr. 10.13-16)
15Vanꞌit tseꞌe du̱tuknu̱naj̱kxti je̱

piꞌk ónu̱kta je̱ Jesús jeṯseꞌe je̱ kyaꞌ̱aj̱
du̱tuknu̱kó̱nu̱t, je̱ maax ónu̱k paat
tseꞌe tyuknu̱naj̱kxtu. Ku tseꞌe je̱
yꞌixpaj̱kpataj̱k du̱ꞌixti, vanꞌit tseꞌe
du̱tuknu̱u̱jmidi je̱ jáyuda paṉ paṉ
jatyeꞌe du̱yakjeꞌ̱ydup je̱ piꞌk ónu̱kta.
16Vanꞌit tseꞌe je̱ Jesús je̱ yꞌixpaj̱kpataj̱k
du̱yaaxjidi jeṯseꞌe du̱nu̱u̱jmidi:
―Maso̱ꞌo̱kta je̱ piꞌk ónu̱k jeṯs aṯseꞌe

xnu̱míndat, kaꞌa tseꞌe xkayakjajtjadat,
ku̱x jeꞌ̱eḏa paṉ paṉ jatyeꞌe ijttup jem̱
je̱ Nteꞌyam yꞌam kyaꞌ̱m, veꞌem xa jeꞌ̱e̱
veꞌeda ax joꞌn ya̱ piꞌk ónu̱kta. 17Tyú̱-
vam xa aṯseꞌe nvaꞌañ, paṉ paṉ jaty tseꞌe
kanapyaa̱j̱mju̱dup jem̱ je̱ Nteꞌyam yꞌam
kyaꞌ̱m ax joꞌn je̱ piꞌk ónu̱k, kaꞌa tseꞌe jem̱
tyáḵadat.

Ku je̱ Jesús du̱maa̱ṯnakyo̱jtsji toꞌk je̱
mootsk ónu̱k juuꞌ veꞌe kumeen

(Mt. 19.16-30; Mr. 10.17-31)
18Vanꞌit tseꞌe yꞌamo̱tutú̱viji toꞌk je̱ is-

raeejlit jayu juuꞌ veꞌe du̱nu̱máj̱ip:
―O̱y yakꞌixpaj̱kpa, ¿tis aṯs vineꞌe

ntónup jeṯs aṯseꞌe njayej̱pnit je̱ joojn-
tykin juuꞌ veꞌe xaꞌ̱ma kaj̱x ijtp?

19 Jeṯseꞌe je̱ Jesús ñaꞌ̱mu̱xji:
―¿Nteꞌyam aṯseꞌe xtij ku veꞌe

mvaꞌañ jeṯs o̱y aṯseꞌe? Toꞌkji xa jeꞌ̱e̱
veꞌe paṉeꞌe o̱y, je̱ Nteꞌyamts jeꞌ̱e̱ veꞌe.
20Mnu̱jaꞌvip xa mitseꞌe je̱ pavaꞌnu̱n:
“Kaꞌa tseꞌe xyakvintsaꞌ̱kintó̱kiyu̱t je̱
navyaj̱ku̱n, kaꞌa tseꞌe myakjayuꞌo̱o̱ꞌku̱t,
kaꞌa tseꞌe mmee̱ꞌ̱tsu̱t, kaꞌa tseꞌe je̱ jayu
xnu̱vampéṯu̱t, vintsaꞌ̱ag̱a je̱ mteeꞌ je̱
mtaak.”

21Vanꞌit tseꞌe je̱ jayu ñaꞌ̱mu̱xji:
―Ku aṯseꞌe piꞌknum nveꞌna, vanꞌítan-

its aṯs yaꞌ̱a̱ veꞌe nu̱jom nkutyún.
22Ku veꞌe je̱ Jesús du̱ꞌamo̱tunajxy,

vanꞌit tseꞌe du̱nu̱u̱jmi:
―Jadoꞌk viijn tseꞌe mkaꞌijtu̱xju̱.

To̱o̱ꞌkkaj̱xni nu̱jom juuꞌ veꞌe mꞌixp
mjayejpp jeṯs mo̱o̱yni je̱ meen je̱ ayo̱o̱va
jayu, veꞌem tseꞌe je̱ o̱ꞌyin xjayép̱u̱t jem̱
tsapjo̱o̱tm. Vanꞌitts aṯseꞌe xpamiinnit.

23Ax ku tseꞌe je̱ jayu du̱ꞌamo̱tunajxy,
o̱o̱y tseꞌe tyuntsaachvinmapyu̱jk, ku̱x
vaꞌajts kumeeneꞌe yꞌijt. 24Ku tseꞌe je̱
Jesús veꞌem yꞌixji, vanꞌit tseꞌe vyaajñ:
―¡Vaꞌajts tsoꞌox xa jeꞌ̱e̱ veꞌe jeṯseꞌe

je̱ kumeen jayu ñapyám̱jadat jem̱ je̱
Nteꞌyam yꞌam kyaꞌ̱m! 25Kaꞌa xa veꞌe
choꞌoxa vintso̱ veꞌe je̱ camello ñáxu̱t jep̱
xoꞌyu̱n jot jaa̱ṯp, jeꞌ̱e̱ veꞌe tsoꞌox vintso̱
veꞌe je̱ kumeen jayu ñapyám̱ju̱t jem̱ je̱
Nteꞌyam yꞌam kyaꞌ̱m.

26Vanꞌit tseꞌe vyaandi paṉ paṉ jatyeꞌe
du̱ꞌamo̱tunajxtup:
―Paṉ veꞌem xa veꞌe, ¿paṉts vineꞌe

o̱ꞌyixjup jeṯseꞌe du̱jayej̱pnit je̱ joojntykin
juuꞌ veꞌe xaꞌ̱ma kaj̱x ijtp?

27Vanꞌit tseꞌe je̱ Jesús ñaꞌ̱mu̱xjidi:

―Juuꞌ xa veꞌe je̱ jayu kaꞌo̱ꞌyixjup
jeṯseꞌe du̱tónu̱t, je̱ Nteꞌyamts jeꞌ̱e̱ veꞌe
du̱tónup.

28Vanꞌit tseꞌe je̱ Pedro ñaꞌ̱mu̱xji:
―Maj̱a̱ Vintsáṉ, nmaso̱kkaj̱xni xa aa̱ṯ-

seꞌe nu̱jom juuꞌ aa̱ṯseꞌe nꞌixp njayejpp
vyeꞌna jeṯs aa̱ṯs mitseꞌe mpamiijn.

29Vanꞌit tseꞌe je̱ Jesús du̱nu̱u̱jmi je̱
yꞌixpaj̱kpataj̱k:
―Tyú̱vam xa aṯs miitseꞌe nnaa̱j̱mada

jeṯs paṉ paṉ jatyeꞌe je̱ Nteꞌyam je̱ kyuto-
jku̱n kaj̱x du̱maso̱o̱kp je̱ tyaj̱k, je̱ tyeeꞌ,
je̱ tyaak, je̱ yꞌuts, je̱ yꞌajch, je̱ chaꞌ̱a,̱ je̱
ñu̱daꞌ̱ax̱, ukpu̱ je̱ yꞌónu̱k, 30nu̱yojk tseꞌe
o̱o̱y tyunyakmo̱ꞌo̱t juuꞌ veꞌe yaja naxviijn
jeṯseꞌe xaꞌ̱ma kaj̱x jyoojntykinit ku veꞌe
je̱ nam it cho̱o̱ꞌndu̱ku̱t.
Ku je̱ Jesús du̱ꞌavaꞌninuva je̱ yꞌo̱o̱ꞌku̱n

(Mt. 20.17-19; Mr. 10.32-34)
31Vanꞌit tseꞌe je̱ Jesús apu̱k du̱vaa̱j̱v

je̱ ñu̱makmej̱tsk ixpaj̱kpataj̱k, jeṯseꞌe
du̱nu̱u̱jmidi:
―Jem̱ tseꞌe Jerusalén njaꞌmda.

Jem̱ tseꞌe tyonkáx̱ju̱t kyo̱jtskáx̱ju̱t
aṯs kaj̱x nu̱jom juuꞌ veꞌe jyatyaandu
jep̱ Kunuuꞌkx Jatyán ku̱jxp je̱
Nteꞌyam je̱ yꞌayook ko̱jtsnajxpataj̱kta.
32Yakpám̱upts aṯseꞌe jem̱ je̱ viijnk
jayu kyaꞌ̱m jeṯs aṯseꞌe xnu̱xiꞌiktat
xtukxiꞌiktat jeṯs aṯseꞌe xvinko̱jtspéṯtat,
xnu̱tsójadapts aṯseꞌe 33 jeṯs aṯseꞌe
xvó̱ptat, vanꞌitts aṯseꞌe xyakꞌo̱o̱ꞌktat.
Ax joojntykpaj̱knuvapts aṯseꞌe kutoojk
xaa̱j̱, aṯs, je̱ Jayu Juuꞌ veꞌe Nu̱paa̱m̱du̱ka
Ijtp.

34Ax kaꞌa tseꞌe du̱vinmó̱tuda paṉ ti
veꞌe tyijp ku̱xeꞌe je̱ Nteꞌyam du̱kayakjaty
vyeꞌna jeṯseꞌe du̱vinmó̱tudat.

Ku je̱ Jesús du̱yakjo̱tkaḏaaky
toꞌk je̱ viints jayu jep̱ Jericó
(Mt. 20.29-34; Mr. 10.46-52)

35Ku veꞌe je̱ Jesús du̱mutam̱i je̱ jeri-
coojit kajpu̱n, jem̱ tseꞌe toꞌk je̱ viints jayu
chu̱u̱na vyeꞌna jej̱a tooꞌ paꞌayi jeṯseꞌe je̱

putaj̱kin du̱ꞌamo̱tu. 36Ku veꞌe du̱mo̱tu
jeṯs je̱ nu̱may jayu veꞌe najxp, vanꞌit tseꞌe
du̱ꞌamo̱tutu̱vi paṉ ti veꞌe toojnjup ko̱jt-
sjup. 37Ku veꞌe yakvaajnji jeṯs jeꞌ̱e̱ veꞌe
najxp vyeꞌna je̱ Jesús, je̱ nazarétit jayu,
38 vanꞌit tseꞌe maḵk vyaajñ:
―¡Jesús, je̱ David je̱ chaan je̱ kyo̱o̱j

juuꞌ veꞌe yakkutojknup, tukmo̱ꞌtk aṯs toꞌk
aaj!

39Ax paṉ paṉ jaty tseꞌe je̱ Jesús
vintooꞌvaj̱kijup, tuknaꞌ̱mu̱xju tseꞌe jeṯ-
seꞌe yꞌamo̱ꞌo̱tu̱t. Ax nu̱yojk maḵk tseꞌe
tyunjaaꞌkkaj̱ts:
―¡Je̱ David je̱ chaan je̱ kyo̱o̱j juuꞌ veꞌe

yakkutojknup, tukmo̱ꞌtk aṯs toꞌk aaj!
40Vanꞌit tseꞌe je̱ Jesús vyaꞌktaajñ jeṯ-

seꞌe du̱nu̱u̱jmidi je̱ jayu jeṯseꞌe du̱yak-
míndat. Ku tseꞌe je̱ viints jayu jyeꞌ̱y,
vanꞌit tseꞌe yakꞌamo̱tutu̱vi:

41―¿Tiseꞌe mtsaj̱kp jeṯs aṯs mitseꞌe
ntoojnjat?
Vanꞌit tseꞌe je̱ viints jayu yꞌatsaa̱j̱v:
―Vintsáṉ, jeꞌ̱e̱ xa aṯseꞌe ntsaj̱kp jeṯs

aṯs mitseꞌe xyakvinꞌixpáḵu̱t.
42Vanꞌit tseꞌe je̱ Jesús ñaꞌ̱mu̱xji:
―¡Vinꞌixpaḵu̱ts nꞌit! Ta̱ xa veꞌe

mjo̱tkaḏaakni ku̱x aṯseꞌe tu̱xjaanchjáva.
43Tun jatyji tseꞌe je̱ jayu vyinꞌixpaj̱kni.

Vanꞌit tseꞌe je̱ Jesús du̱panu̱jkx jeṯseꞌe
je̱ Nteꞌyam du̱yakmaj̱i du̱yakjaanchi. Ax
nu̱jom tseꞌe je̱ jayu paṉ paṉ jatyeꞌe
du̱ꞌixtu, yakmáj̱iduva yakjaanchiduvats
jeꞌ̱e̱ veꞌe je̱ Nteꞌyam.

Je̱ Jesús maa̱ṯ je̱ Zaqueo

19 Vanꞌit tseꞌe je̱ Jesús jyeꞌ̱y jem̱ jeri-
coojit kyajpu̱n kaj̱xm jeṯseꞌe je̱

kajpu̱n du̱tuknajxy. 2 Jem̱ tseꞌe vyeꞌna
toꞌk je̱ kumeen jayu juuꞌ veꞌe Zaqueo
du̱xaa̱j̱, je̱ kupaꞌ̱mu̱n paḵmojkpats jeꞌ̱e̱
veꞌe ñu̱vintsáṉip, 3 je̱ Jesuusts jeꞌ̱e̱ veꞌe
yꞌixuvaampy. Ax kaꞌa tseꞌe yꞌo̱ꞌyixju̱
vintso̱ veꞌe du̱ꞌixpaaꞌtu̱t ku̱x piꞌk kó̱naji
jeꞌ̱e̱ veꞌe je̱ Zaqueo jeṯs o̱o̱yeꞌe jem̱ je̱
jayu. 4Vanꞌit tseꞌe noomp tyooꞌvu̱jk jeṯ-
seꞌe pyejt jem̱ sicómoro ku̱p kaj̱xm juuꞌ

veꞌe du̱mutám̱ip je̱ tooꞌ joma veꞌe je̱
Jesús ñaxuvaꞌañ vyeꞌna, ax veꞌem tseꞌe
yꞌo̱ꞌyixju̱t vintso̱ veꞌe du̱ꞌixpaaꞌtu̱t.

5Ku veꞌe je̱ Jesús ñajxy je̱ tso̱v, vanꞌit
tseꞌe pyatꞌix, jeṯseꞌe du̱nu̱u̱jmi:
―Zaqueo, vánu̱ku̱ jatyji, tunjajty-

naj̱kxp xa aṯseꞌe u̱xyam jem̱ mtaḵꞌam.
6Vanꞌit tseꞌe je̱ Zaqueo jatyji vyajntyk

jeṯseꞌe je̱ Jesús du̱maa̱ḏi jem̱ jeꞌ̱e̱ tyaḵꞌam
je̱ xo̱o̱jntku̱n maa̱ṯ. 7Ku veꞌe je̱ nu̱may
jayu du̱ꞌixti, vanꞌit tseꞌe du̱vinko̱tsta du̱-
naaꞌkó̱tsta je̱ Jesús ku̱x veꞌemeꞌe vyaandi
jeṯs jem̱ jeꞌ̱e̱ veꞌe je̱ tó̱kinax jayu tyaḵꞌam
ñu̱jkx.

8Tu̱jkpani tseꞌe vyeꞌ̱nada, vanꞌit tseꞌe
je̱ Zaqueo tyeni jeṯseꞌe du̱nu̱u̱jmi je̱ Maj̱a̱
Vintsáṉ:
―U̱xyamts aṯseꞌe nmo̱o̱ynit je̱ ayo̱o̱va

jayu kojkm juuꞌ aṯseꞌe nꞌixp njayejpp; ax
paṉ taṯs aṯseꞌe jyapaṉa je̱ meen mpu̱jkja
je̱ vinꞌaa̱ꞌ̱nu̱n kaj̱x, maktaaxk naxts aṯs
jeꞌ̱e̱ veꞌe nyaknu̱yojkijat.

9Vanꞌit tseꞌe je̱ Jesús vyaajñ:
―U̱xyam xa veꞌe tu̱jyeꞌya je̱ nu̱t-

so̱o̱ku̱n yaja tu̱jk, ku̱x je̱ Abraham je̱
chaan je̱ kyo̱o̱j xa mitseꞌeva. 10Ku̱x jeꞌ̱e̱
xa aṯseꞌe nnu̱miimp jeṯs aṯseꞌe nꞌíxtat jeṯ-
seꞌe nyaktso̱ꞌo̱ktat paṉ paṉ jatyeꞌe to̱ki-
hꞌijttup, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp.

Je̱ majk meen juuꞌ veꞌe
tsó̱vax tukmuꞌaꞌixmojkin

11Namvaateꞌe je̱ jayu du̱ꞌamo̱tunajxti,
vanꞌit tseꞌe je̱ Jesús vyaꞌnu̱xjidi ya̱ tuk-
muꞌaꞌixmojkin jeꞌ̱e̱ kaj̱x ku veꞌe tám̱ani
vyeꞌ̱nada joma veꞌe je̱ Jerusalén jeṯseꞌe
vyinmaaydi jeṯs jatyji veꞌe je̱ Nteꞌyam
je̱ kyutojku̱n du̱yakmiinnit. 12 Jidu̱ꞌu̱m
tseꞌe ñaꞌ̱mu̱xjidi:
―Jem̱ xa veꞌe yꞌijt toꞌk je̱ yaaꞌtyaj̱k

juuꞌ veꞌe je̱ o̱y keꞌ̱xtku̱n du̱maa̱ṯ, jeṯ-
seꞌe jékum ñu̱jkx, jeꞌ̱e̱ tseꞌe ñu̱naj̱kx
jeṯseꞌe yakpám̱u̱t yakkutojkpa, u̱xꞌo̱o̱k
tseꞌe vyimpijtnuvat. 13Kaꞌanum tseꞌe
chaa̱ꞌ̱n vyeꞌna, vanꞌit tseꞌe du̱yaxtsaa̱j̱v

nu̱majk je̱ tyoompa jeṯseꞌe kaḵjeꞌ̱e̱ du̱-
tukkaṯaj̱kidi toꞌk je̱ meen juuꞌ veꞌe tsó̱-
vax. Vanꞌit tseꞌe du̱nu̱u̱jmidi: “Yaktonda
aṯs ya̱ nmeen vanꞌit paat ku aṯseꞌe
nvimpijtnuvat.”

14 ’Ax kaꞌa tseꞌe je̱ jyayu chaḵju̱ yꞌijt,
muꞌej̱kju̱dup mujo̱tꞌaajnju̱dupeꞌe jeṯseꞌe
du̱kej̱xti je̱ kukáṯsivada jeṯseꞌe jidu̱ꞌu̱m
vyaꞌandat: “Kaꞌa xa aa̱ṯseꞌe ntsaḵ jeṯs aa̱ṯ-
seꞌe je̱ yaaꞌtyaj̱k xyakkutojkjat.”

15 ’Ax yakpaa̱m̱jyamts jeꞌ̱e̱ veꞌe yakku-
tojkpa. Vanꞌit tseꞌe vyimpijtnuva joma
veꞌe je̱ jyayu. Ku tseꞌe jyeꞌ̱yni, vanꞌit
tseꞌe du̱nu̱kej̱xi je̱ tyoompataj̱k juuꞌ
veꞌe tyukkaṯaj̱kidu je̱ myeen jeṯseꞌe
du̱nu̱jávat paṉ vinxu̱peꞌe je̱ meen tu̱-
du̱yaknu̱yókada kaḵjeꞌ̱e.̱

16 ’Juuꞌ tseꞌe mutoꞌk, jidu̱ꞌu̱mts jeꞌ̱e̱
veꞌe vyaajñ: “Vintsáṉ, majk nax xa veꞌe
tu̱ñu̱yoka je̱ mmeen juuꞌ aṯseꞌe xtukka-̱
taj̱ki.” 17Vanꞌit tseꞌe je̱ yakkutojkpa yꞌat-
so̱o̱jvji: “O̱y xa veꞌe, o̱y toompats mitseꞌe.
O̱yameꞌe vee̱ꞌ̱nji myaktukkaṯaj̱ki, veꞌem
tseꞌe juuꞌ xtun ax joꞌn yaktsaḵ, jeꞌ̱e̱ kaj̱xts
aṯs mitseꞌe mpám̱u̱t jeṯseꞌe xyakkutojkjat
majk kajpu̱n.”

18 ’Vanꞌit tseꞌe jadoꞌk vyaampa:
“Vintsáṉ, mugo̱o̱xk nax xa veꞌe
tu̱ñu̱yoka je̱ mmeen juuꞌ aṯseꞌe
xtukkaṯaj̱ki.” 19Vanꞌit tseꞌe yꞌatso̱o̱jvji:
“Mugo̱o̱xk kajpu̱nts mitseꞌe
xyakkutojkjivat.”

20 ’Vanꞌit tseꞌe jadoꞌk ñu̱jeꞌ̱yji jeṯseꞌe
vyaajñ: “Vintsáṉ, u̱xyaja xa veꞌe ya̱
mmeen juuꞌ aṯseꞌe xtukkaṯaj̱ki. Jep̱ts
aṯseꞌe paayu jaa̱ṯp nvintsoomni 21 ku̱x
ntsaꞌ̱kip aṯs mitseꞌe jeꞌ̱e̱ kaj̱x ku veꞌe
maḵk myakkutuk; jeꞌ̱e̱ xa mitseꞌe
mꞌamó̱tup juuꞌ veꞌe mkapu̱u̱mp, jeꞌ̱eṯs
mitseꞌe mpaḵmujkp juuꞌ veꞌe mkavu̱jp.”
22Vanꞌit tseꞌe je̱ yakkutojkpa ñaꞌ̱mu̱xji:
“Mits, ko̱ꞌo̱y toompa, je̱ mꞌayook aṯs
mitseꞌe ntukto̱kimpayo̱ꞌo̱yup. Paṉ
mnu̱jaꞌvip xa mitseꞌe jeṯs maḵk aṯseꞌe
nyakkutuk jeṯs jeꞌ̱e̱ aṯseꞌe nꞌamó̱tup
juuꞌ aṯseꞌe nkapu̱u̱mp, jeṯs jeꞌ̱e̱ aṯseꞌe

mpaḵmujkp juuꞌ aṯseꞌe nkavu̱jp,
23 ¿tyaj̱x tseꞌe aṯs je̱ nmeen je̱ viijnk jayu
xkatukkaṯaj̱ki jeṯseꞌe du̱yaknu̱yókat?,
ax veꞌemts aṯseꞌe ku̱nyakmo̱o̱jy je̱ meen
maa̱ṯ je̱ myunu̱yojkin ku aṯseꞌe yaja
ntaḵꞌaajy tu̱nvimpijtnuva.”

24 ’Vanꞌit tseꞌe du̱nu̱u̱jmi juuꞌ veꞌe jem̱
veꞌnidup: “Paj̱kjada yaꞌ̱a̱ je̱ meen jeṯ-
seꞌe xmo̱ꞌo̱dat juuꞌ veꞌe majk je̱ meen
du̱maa̱ṯ.” 25Vanꞌit tseꞌe yꞌatso̱o̱jvjidi:
“Vintsáṉ, ¿ti ka jép̱ap yaꞌ̱a̱ veꞌe du̱maa̱ḏa
majk je̱ meen?” 26Vanꞌit tseꞌe je̱ yakku-
tojkpa yꞌatsaa̱j̱v: “Veꞌem xa aṯs miitseꞌe
nnaa̱j̱mada: Paṉ paṉ xa veꞌe juuꞌ du̱-
maa̱ṯ, jaaꞌkyakmo̱ꞌo̱pts jeꞌ̱e̱ veꞌe. Paṉ paṉ
tseꞌe juuꞌ du̱kajayej̱pp, paṉ vinxu̱p tseꞌe
du̱maa̱ḏa, yakpaj̱kjapts jeꞌ̱e̱ veꞌe nu̱jom,
jeꞌ̱e̱ paat juuꞌ veꞌe yu̱u̱ꞌn vee̱ꞌ̱n jyayejpp.
27Ax jeꞌ̱eḏa juuꞌ aṯseꞌe xtsoꞌoxpaj̱ktup
jeṯseꞌe du̱katso̱kta jeṯs aṯseꞌe nyakkutojk-
jadat, yakminda jeṯseꞌe yaja aṯs nvinkujk
xyakꞌo̱o̱ꞌkkáx̱tat.”

Ku je̱ Jesús tyaj̱ki jep̱ Jerusalén
(Mt. 21.1-11; Mr. 11.1-11; Jn. 12.12-19)

28Ku veꞌe je̱ Jesús veꞌem vyaajñ, vanꞌit
tseꞌe je̱ tyooꞌ du̱paj̱knuva jeṯseꞌe jem̱
Jerusalén jyaaꞌknu̱jkx. 29 Jeꞌ̱yavaandup
tseꞌe vyeꞌ̱nada joma veꞌe je̱ kajpu̱nda juuꞌ
veꞌe du̱xaa̱j̱ta Betfagé jeṯs Betania, jem̱pa
veꞌe je̱ Olivos Ko̱pk, vanꞌit tseꞌe je̱ Jesús
du̱kejx nu̱mej̱tsk je̱ yꞌixpaj̱kpada 30 jeṯ-
seꞌe du̱nu̱u̱jmidi:
―Naj̱kxta xi piꞌk kajpu̱n ku̱jx juuꞌ

veꞌe xi avinkujk. Ku tseꞌe mjeꞌ̱yadat, jej̱a
tseꞌe xpaaꞌttat kuvu̱u̱ꞌn toꞌk je̱ burro.
Ni páṉanumts jeꞌ̱e̱ veꞌe kyatuktsu̱u̱naja.
Mukéj̱adats jeṯseꞌe xyakmíndat. 31Paṉ
mꞌamo̱tutú̱vijidup tseꞌe je̱ jayu paṉ
tyaj̱xeꞌe xmukéj̱ada, veꞌem tseꞌe xnaa̱j̱-
madat: “Je̱ Maj̱a̱ Vintsaṉeꞌe du̱tso̱jkp.”

32Vanꞌit tseꞌe je̱ yꞌixpaj̱kpa ñaj̱kxti jeṯ-
seꞌe du̱paatti ax joꞌn je̱ Jesús ñaꞌ̱mu̱xjidi.

33Myukéj̱idup tseꞌe vyeꞌ̱nada je̱ burro,
vanꞌit tseꞌe je̱ burro je̱ vyintsaṉda
yꞌamo̱tutú̱vijidi:

―¿Tyaj̱x tseꞌe xmukéj̱ada xi burro?
34Vanꞌit tseꞌe yꞌatso̱o̱vdi:
―Jeꞌ̱e̱ kaj̱x ku veꞌe je̱ Maj̱a̱ Vintsáṉ

du̱tsaḵ.
35Vanꞌit tseꞌe du̱yaknaj̱kxti joma veꞌe

je̱ Jesús jeṯseꞌe du̱jap̱eꞌ̱ndi je̱ burro
maa̱ṯ je̱ vyitta. Vanꞌit tseꞌe je̱ Jesús
du̱yakpej̱tti. 36Vintso̱ tseꞌe je̱ Jesús ñaxy,
veꞌem tseꞌe je̱ jayu du̱yeꞌ̱ep̱ta je̱ vyit jej̱a
tooꞌ kujk joma veꞌe je̱ Jesús ñaxuvaꞌañ.
37Ax ku tseꞌe du̱mutám̱idi jej̱a Olivos
Ko̱pk váñu̱k viijn, vanꞌit tseꞌe nu̱jom je̱
jáyuda juuꞌ veꞌe je̱ Jesús du̱maa̱ṯvíttu,
jeꞌ̱e̱ tseꞌe maḵk ko̱jtsꞌukvaandu je̱ xo̱o̱jn-
tku̱n maa̱ṯ jeṯseꞌe je̱ Nteꞌyam du̱yak-
máj̱idi du̱yakjaanchidi jeꞌ̱e̱ kaj̱x ku veꞌe
du̱ꞌixti je̱ maj̱in juuꞌ veꞌe je̱ Jesús tyu-
ump. 38 Jidu̱ꞌu̱m tseꞌe vyaandi:
―¡Je̱ Nteꞌyam je̱ kyunooꞌkxu̱n maa̱ṯ xa

yaꞌ̱a̱ veꞌe ya̱ yakkutojkpa juuꞌ veꞌe mi-
imp je̱ Maj̱a̱ Vintsáṉ kaj̱x! ¡Je̱ o̱y jo̱o̱t
maa̱ṯ jeṯs je̱ maj̱in maa̱ṯ tseꞌe yꞌijtnit je̱
Nteꞌyam, juuꞌ veꞌe jem̱ tsapjo̱o̱tm!

39Vanꞌit tseꞌe ñaꞌ̱mu̱xjidi je̱ fariseotaj̱k
juuꞌ veꞌe je̱ nu̱may jayu myaa̱ṯveꞌnidup:
―Yakꞌixpaj̱kpa, tuknaa̱j̱ma toꞌk aaj xi

jáyuda juuꞌ veꞌe mmaa̱ṯvíttup jeṯseꞌe
yꞌamo̱ꞌo̱ttat.

40Ax jidu̱ꞌu̱m tseꞌe je̱ Jesús
yꞌatso̱o̱jvjidi:
―Veꞌem xa aṯs miitseꞌe nnaa̱j̱mada

jeṯs paṉ amo̱ꞌttup xa yaꞌ̱a̱ veꞌeda, je̱ tsaaj
tseꞌe maḵk ko̱jtspáḵtap.

41Ku veꞌe du̱mutám̱idi jem̱ Jerusalén,
jeṯseꞌe je̱ Jesús du̱ꞌix je̱ kajpu̱n, vanꞌit
tseꞌe du̱nu̱yaaxy je̱ jerusaleenit jáyuda,
42 jeṯseꞌe vyaajñ:
―¡Paṉ ku̱xvinmó̱tuda xa veꞌe, u̱xyam

ya̱ xaa̱j̱, juuꞌ veꞌe ku̱myakꞌítjada o̱y jo̱o̱t!
Ax kaꞌa tseꞌe xvinmó̱tuda, yuꞌuts jeꞌ̱e̱ veꞌe
yꞌit jej̱a miits mvinkujkta. 43 Jeꞌ̱yap xa
veꞌe je̱ xaa̱j̱ ku veꞌe je̱ mtsoꞌoxpaj̱kpa
du̱yaknaaꞌtóktat je̱ mkajpu̱n jeṯseꞌe je̱
naax juuꞌ veꞌe je̱ mkajpu̱n du̱naaꞌvíttp,
jeꞌ̱e̱ tseꞌe tyuktajvaꞌatstap joma veꞌe
ñayyoꞌotsjadat, 44myakꞌo̱o̱ꞌkjadapts mi-

its jeꞌ̱e̱ veꞌe maa̱ṯ je̱ mꞌónu̱kta, jeṯseꞌe
je̱ mjaa̱j̱nda je̱ mtaj̱kta du̱tukjaꞌvikaj̱x-
tinit, ni toꞌka tseꞌe je̱ tsaaj kyatánu̱t
nu̱kav̱yet, jeꞌ̱e̱ kaj̱x ku veꞌe xkanu̱jávada
ku veꞌe je̱ Nteꞌyam mnu̱mínjada jeṯseꞌe
ku̱myaktso̱o̱kjidi.

Ku je̱ Jesús du̱yakvaach
je̱ maj̱a̱ tsaptaj̱k
(Mt. 21.12-17;

Mr. 11.15-19; Jn. 2.13-22)
45Vanꞌit tseꞌe je̱ Jesús tyaj̱ki jep̱

maj̱a̱ tsaptaḵtaagujkp jeṯseꞌe du̱vo̱jppit-
sumku̱jx nu̱jom paṉ paṉ jatyeꞌe jep̱
ajooydup ato̱o̱ꞌktup vyeꞌna, 46 jeṯseꞌe
du̱nu̱u̱jmidi:
―Jidu̱ꞌu̱m xa veꞌe je̱ Kunuuꞌkx Jatyán

vyaꞌañ: “Veꞌ̱e̱ tseꞌe aṯs je̱ ntaj̱k yꞌijtnit
je̱ taj̱k joma veꞌe je̱ jayu chapkaṯs.” Ax
veꞌemts miits yaꞌ̱a̱ veꞌe tu̱xpaa̱m̱dini ax
joꞌn “je̱ aajntk joma veꞌe je̱ mee̱ꞌ̱tspa
ñayꞌamókajada”.

47 Jó̱vum xaa̱j̱ tseꞌe je̱ Jesús yakꞌix-
pu̱k yꞌijt jep̱ maj̱a̱ tsaptu̱jkp; ax je̱ teeꞌ-
taj̱k je̱ vyintsaṉda maa̱ṯ je̱ tsaptu̱jkpit
yakꞌixpaj̱kpataj̱kta jeṯs paṉ paṉ jatyeꞌe
du̱nu̱máj̱idup je̱ israeejlit jayu maa̱ṯ, jeꞌ̱e̱
tseꞌe du̱payo̱ꞌydup vintso̱ veꞌe ku̱du̱yak-
jayꞌo̱o̱ꞌkjidi je̱ Jesús, 48 ax kaꞌa tseꞌe
du̱mutaayvaatti paṉ vintso̱ veꞌe ku̱du̱-
toondi, ku̱x nu̱jomeꞌe je̱ jayu o̱y du̱ꞌamo̱-
tunajxti juuꞌ veꞌe je̱ Jesús kyo̱jts.

Je̱ kutojku̱n juuꞌ veꞌe
je̱ Jesús jyayejpp

(Mt. 21.23-27; Mr. 11.27-33)

20 Toꞌk naxeꞌe je̱ Jesús je̱ nu̱may
jayu du̱yakꞌixpu̱k vyeꞌna jep̱ maj̱a̱

tsaptu̱jkp jeṯseꞌe du̱vaajnjidi je̱ o̱y kaṯs je̱
o̱y ayook, vanꞌit tseꞌe jyeꞌ̱ydi je̱ teeꞌtaj̱k
je̱ vyintsaṉda maa̱ṯ je̱ tsaptu̱jkpit yakꞌix-
paj̱kpataj̱k jeṯs je̱ israeejlit je̱ myú̱jit
jáyuda, 2 jeṯseꞌe du̱nu̱u̱jmidi:
―Vaajnja aa̱ṯs paṉ paṉeꞌe tu̱mnaꞌ̱-

mu̱xju̱ jeṯs yaꞌ̱a̱ veꞌe xtónu̱t. ¿Paṉeꞌe ya̱
kutojku̱n mmo̱o̱jyjup?

3Vanꞌit tseꞌe je̱ Jesús yꞌatso̱o̱jvjidi:
―Nay veꞌempats aṯseꞌe nvaampa jeṯs

aṯseꞌe xꞌatso̱o̱vduvat. 4 ¿Paṉ tseꞌe je̱ Juan
je̱ kutojku̱n mo̱o̱jyju jeṯseꞌe je̱ jayu
du̱yaknap̱éṯu̱t, je̱ Nteꞌyameꞌe, ukpu̱ je̱
jayu veꞌe?

5Ax vanꞌit tseꞌe du̱ko̱jtsmojkti.
Jidu̱ꞌu̱m tseꞌe ñavyaajnjidi:
―¿Vintso̱seꞌe ku̱nvaꞌnumda?

Paṉ vaꞌnumdup xa veꞌe jeṯs je̱
Nteꞌyameꞌe mo̱o̱jyju je̱ kutojku̱n,
jidu̱ꞌu̱m tseꞌe xnu̱u̱jmimdat: “¿Tyaj̱x
tseꞌe xkajaanchjaꞌvidi juuꞌ veꞌe je̱ Juan
kyo̱jts?” 6Ax paṉ vaꞌnumdup tseꞌe
jeṯs je̱ jayu veꞌe je̱ kutojku̱n mo̱o̱jyju,
xkaꞌtsꞌo̱o̱ꞌkumdapts u̱u̱ꞌm yaꞌ̱a̱ veꞌe ya̱
nu̱may jayu ku̱x nayjaꞌvijidinup yaꞌ̱a̱
veꞌe tyu̱va jeṯs je̱ Nteꞌyam je̱ yꞌayook
ko̱jtsnajxpa jeꞌ̱e̱ veꞌe je̱ Juan yꞌijt.

7Vanꞌit tseꞌe yꞌatso̱o̱vdi jeṯs kaꞌa veꞌe
du̱nu̱jávada jeṯs paṉ paṉeꞌe je̱ kuto-
jku̱n mo̱o̱jyju je̱ Juan jeṯseꞌe je̱ jayu
du̱yaknap̱éṯu̱t. 8Vanꞌit tseꞌe je̱ Jesús
ñaꞌ̱mu̱xjidi:
―Kaꞌats aṯseꞌe nꞌavaꞌnivat jeṯs paṉ

aṯseꞌe ya̱ kutojku̱n xmo̱o̱yp jeṯs aṯseꞌe
veꞌem ntun.

Je̱ ko̱ꞌo̱y toompataj̱k
tukmuꞌaꞌixmojkin

(Mt. 21.33-44; Mr. 12.1-11)
9Vanꞌit tseꞌe je̱ Jesús du̱vaajnji je̱

jáyuda ya̱ tukmuꞌaꞌixmojkin:
―Toꞌk xa veꞌe je̱ jayu du̱pu̱u̱jm je̱

tsaaydum kam. Vanꞌit tseꞌe je̱ yoova
toompataj̱k du̱tukmaa̱ṯko̱jtsmojkti paṉ
vinxu̱peꞌe tyukkaḏaꞌakjadat ku veꞌe du̱-
paḵmóktat je̱ tsaaydum taa̱j̱m. Vanꞌitts
jeꞌ̱e̱ veꞌe chaa̱ꞌ̱n, taꞌniva tseꞌe ñu̱jkx.
10Ku tseꞌe je̱ tsaaydum tok aats du̱-
paaty, vanꞌit tseꞌe toꞌk je̱ kyukáṯsiva
du̱kejx joma veꞌe je̱ yoova toompa jeṯ-
seꞌe du̱ꞌamó̱tuvu̱t paṉ juuꞌ veꞌe tukka-̱
daakjup. Ax vanꞌit tseꞌe je̱ yoova toompa
du̱tsiiꞌkti jeṯseꞌe veꞌemji du̱yakvimpi-
jttini. 11Vanꞌit tseꞌe je̱ kam je̱ vy-

intsáṉ du̱kej̱xnuva jadoꞌk je̱ kyukáṯ-
siva; ax nay vanxú̱pjyam tseꞌe du̱tsi-
iꞌktuva jeṯseꞌe du̱jomtoondi du̱titoondi,
kaꞌa tseꞌe du̱timo̱o̱ydi, jeṯseꞌe du̱pakej̱x-
tini. 12 Jyaaꞌkkej̱x tseꞌe jadoꞌk je̱ tsaay-
dum kam je̱ vyintsáṉ jadoꞌk je̱ kyukáṯ-
siva; ax yakxaꞌ̱aj̱kiduva tseꞌe je̱ yoova
toompa jeṯseꞌe du̱pavo̱jptini.

13 ’Vanꞌit tseꞌe je̱ tsaaydum kam je̱ vy-
intsáṉ vyaajñ: “¿Tis aṯs vineꞌe ntónup?
Vaꞌan xa aṯs nꞌiteꞌe du̱kexu̱ aṯs ya̱
nꞌónu̱k juuꞌ aṯseꞌe o̱o̱y ntuntsaj̱kp. Ax
kuts jeꞌ̱e̱ veꞌe du̱ꞌíxtat, vyintsaꞌ̱ag̱adapts
ijk jeꞌ̱e̱ vineꞌe.” 14Ax ku tseꞌe je̱ yoova
toompa du̱ꞌixti, vanꞌit tseꞌe ñavyaajnjidi:
“Yaꞌ̱a̱ xa veꞌe tukkaḏakkáx̱jup ya̱ tsaay-
dum kam. Vaꞌan du̱yakꞌo̱o̱ꞌkumda jeṯseꞌe
njeꞌ̱ei̱mdat ya̱ tsaaydum kam.” 15Vanꞌit
tseꞌe du̱yakpítsumdini jem̱ tsaaydum
kam jo̱o̱tm jeṯseꞌe du̱yakꞌo̱o̱ꞌkti.
Vanꞌit tseꞌe je̱ Jesús yꞌamo̱tutú̱vijidi:
―¿Vintso̱seꞌe tyónjadat je̱ tsaaydum

kam je̱ vyintsáṉ?
16 Jeṯseꞌe jyaaꞌkvaajñ:
―Jeꞌ̱yap xa jeꞌ̱e̱ veꞌe jeṯseꞌe du̱yak-

jayꞌo̱o̱ꞌkkáx̱jadat jeṯseꞌe je̱ viijnk yoova
toompa du̱pám̱u̱t.
Ku veꞌe je̱ jayu du̱ꞌamo̱tunajxti,

jidu̱ꞌu̱m tseꞌe vyaandi:
―¡Ku̱du̱kayakjatyeꞌe je̱ Nteꞌyam!
17Vanꞌit tseꞌe je̱ Jesús je̱ jáyuda du̱v-

inꞌix, jeṯseꞌe du̱nu̱u̱jmidi:
―Paṉ ku̱du̱kayakjatyeꞌe je̱ Nteꞌyam,

¿ti tseꞌe tyijp juuꞌ veꞌe vaamp jep̱
Kunuuꞌkx Jatyán ku̱jxp? Jidu̱ꞌu̱m tseꞌe
vyaꞌañ:
“Je̱ o̱y tsaaj juuꞌ veꞌe je̱ po̱jtspataj̱k

myaso̱o̱ktinu,
jeꞌ̱e̱ tseꞌe o̱jts yakpu̱m joma veꞌe

du̱nu̱vinko̱pkiku̱x je̱ maj̱a̱
tsaptaḵpaṯs.”

18Vanꞌit tseꞌe je̱ Jesús jyaaꞌkvaajñ:
―Paṉ paṉ xa veꞌe kítup jej̱a tsaku̱jx,

tuktaj̱ikáx̱up tseꞌe; ax paṉ paṉ tseꞌe jem̱
ñiꞌkxm je̱ tsaaj naxkaḏaakp, je̱ naxvay
joꞌn tseꞌe tyaannit je̱ jayu.

Jeꞌ̱e̱ paṉeꞌe je̱ kupaꞌ̱mu̱n yakmo̱ꞌo̱p
(Mt. 21.45-46; 22.15-22; Mr. 12.12-17)
19Ku veꞌe je̱ teeꞌtaj̱k je̱ vyintsaṉda

maa̱ṯ je̱ tsaptu̱jkpit yakꞌixpaj̱kpataj̱k
du̱ꞌamo̱tunajxti, vanꞌit tseꞌe du̱ꞌukmatsu-
vaandi tun jatyji je̱ Jesús ku̱x ñu̱jaꞌvidu
veꞌe jeṯs jeꞌ̱e̱ kaj̱xeꞌe ya̱ tukmuꞌaꞌixmo-
jkin du̱kaj̱ts; ax kaꞌa tseꞌe veꞌem du̱-
toondi ku̱x chaꞌ̱kidupeꞌe je̱ nu̱may jayu.

20Yꞌukꞌíxtidup tseꞌe paṉ vintso̱ veꞌe
ku̱yꞌo̱ꞌyi jeṯseꞌe je̱ Jesús ku̱du̱paa̱m̱di jem̱
je̱ yakkutojkpa kyaꞌ̱m, jeꞌ̱e̱ kaj̱x tseꞌe
du̱ꞌukkej̱xti je̱ kaṯsu̱vaa̱ꞌ̱mpa juuꞌ veꞌe
natyijju̱dup jeṯs tu̱v jeꞌ̱e̱ veꞌe je̱ jyáyu-
vinda je̱ jyoojntykinda, yꞌukꞌíxtidu veꞌe
paṉ vintso̱ veꞌe ku̱du̱yakko̱jtstó̱kidi je̱
Jesús. 21 Jeṯseꞌe du̱ꞌamo̱tutú̱vidi:
―Yakꞌixpaj̱kpa, nnu̱jaꞌvinup xa aa̱ṯ-

seꞌe jeṯs pyaatyp yꞌakee̱g̱uipeꞌe juuꞌ mit-
seꞌe mkaj̱tsp jeṯs juuꞌ veꞌe je̱ jayu
mtukꞌixp, kaꞌats mitseꞌe paṉ xviijnkꞌíx,
tyú̱vam xa mitseꞌe je̱ jayu je̱ Nteꞌyam
jyeꞌ̱e̱ xtukꞌix. 22 ¿Yakjajtypeꞌe u̱u̱ꞌm je̱
mpavaꞌnu̱namda jeṯseꞌe je̱ kupaꞌ̱mu̱n
yakmo̱ꞌo̱t je̱ yakkutojkpa César, ukpu̱
kaꞌa veꞌe?

23Ax ñu̱jaꞌvi tseꞌe je̱ Jesús vintso̱ veꞌe
je̱ ko̱ꞌo̱y jo̱o̱t du̱jayep̱ta, jeꞌ̱e̱ kaj̱x tseꞌe
du̱nu̱u̱jmidi:
―¿Tyaj̱xts aṯseꞌe xkaṯsu̱vaa̱ꞌ̱nda?

24Tukꞌixta aṯs toꞌk je̱ meen.
Ku veꞌe du̱mo̱o̱ydi, vanꞌit tseꞌe

du̱ꞌamo̱tutu̱vi:
―¿Paṉ tseꞌe yam yꞌapam̱nax, jeṯs paṉ

tseꞌe yam xyaa̱j̱ yukjaꞌa?
Jeṯseꞌe yꞌatso̱o̱jvjidi:
―Je̱ yakkutojkpa César yaꞌ̱a̱ veꞌe jyeꞌ̱e.̱
25Vanꞌit tseꞌe je̱ Jesús ñaꞌ̱mu̱xjidi:
―Mo̱ꞌo̱dats je̱ César juuꞌ veꞌe je̱ César

jyeꞌ̱ei̱p jeṯs mo̱o̱yduvats je̱ Nteꞌyam juuꞌ
veꞌe je̱ Nteꞌyam jyeꞌ̱ei̱p.

26Ax kaꞌa tseꞌe yꞌo̱ꞌyixjidi paṉ vintso̱
veꞌe ku̱du̱yakko̱jtstó̱kidi ku veꞌe kyaṯs
yꞌijt jej̱a je̱ jayu vyinkujk; atu̱va ato̱ki

tseꞌe du̱tuktaandi je̱ yꞌatso̱ꞌvu̱n, jeṯseꞌe
yꞌamo̱ꞌttini.

Ku je̱ Jesús yakꞌamo̱tutu̱vi paṉ
joojntykpaj̱knuvapeꞌe je̱ o̱o̱ꞌkpa

(Mt. 22.23-33; Mr. 12.18-27)
27 Jem̱eꞌe je̱ saduceotaj̱k juuꞌ veꞌe je̱

Jesús du̱nu̱jeꞌ̱ydu. (Je̱ saduceotaj̱k tseꞌe
vaandup jeṯs kaꞌa veꞌe je̱ o̱o̱ꞌkpataj̱k
yꞌukjoojntykpaj̱ktinuvat jadoꞌk nax.)
Vanꞌit tseꞌe je̱ Jesús du̱ꞌamo̱tutú̱vidi:

28―Yakꞌixpaj̱kpa, veꞌemeꞌe je̱ Moisés
du̱jatyaajñ jeṯs paṉ o̱o̱ꞌkpeꞌe toꞌk je̱
yaaꞌtyaj̱k jeṯseꞌe je̱ ñu̱daꞌ̱ax̱ du̱masaꞌ̱aḵ
jeṯseꞌe kaꞌa paṉ yꞌónu̱k, je̱ o̱o̱ꞌkpa je̱ yꞌuts
tseꞌe du̱páḵup je̱ kuꞌaa̱ꞌ̱k taꞌ̱ax̱taj̱k jeṯseꞌe
je̱ yꞌónu̱k jyéj̱at, ax je̱ myutoꞌk mix ónu̱k
tseꞌe taannup ax joꞌn je̱ yꞌajch je̱ yꞌónu̱k
ku̱yꞌijt. 29Ax nu̱vuxtojtu̱k tseꞌe yꞌijtti je̱
uts je̱ ajch. Taꞌ̱ax̱paj̱k tseꞌe je̱ ko̱o̱p ónu̱k,
vanꞌit tseꞌe yꞌo̱o̱ꞌkni. Kaꞌa tseꞌe je̱ ñu̱-
daꞌ̱ax̱ je̱ yꞌónu̱k du̱yakjej̱i. 30Vanꞌit tseꞌe
je̱ myutoꞌk uts du̱pu̱jk je̱ kuꞌaa̱ꞌ̱k taꞌ̱ax̱-
taj̱k, kaꞌava tseꞌe je̱ yꞌónu̱kta jyej̱i, jeṯseꞌe
yꞌo̱o̱ꞌknuva. 31Vanꞌit tseꞌe je̱ myumej̱tsk
uts du̱paj̱kpa je̱ kuꞌaa̱ꞌ̱k taꞌ̱ax̱taj̱k. Nay
veꞌempa tseꞌe jyajttuva je̱ utsta juuꞌ veꞌe
taandu, o̱o̱ꞌkkaj̱xtinu tseꞌe nu̱vuxtojtu̱k
je̱ yaaꞌtyaj̱k. Ax ni paṉa tseꞌe je̱ yꞌónu̱k
du̱katukyakjej̱i je̱ taꞌ̱ax̱taj̱k. 32 U̱xꞌo̱o̱k
tseꞌe je̱ taꞌ̱ax̱taj̱k yꞌo̱o̱ꞌknuva. 33Ax kuuk
tseꞌe je̱ o̱o̱ꞌkpataj̱k jyoojntykpaj̱ktinuvat
jadoꞌk nax, ¿páṉu̱kts vineꞌe tyu̱va du̱nu̱-
daꞌ̱ax̱ap je̱ taꞌ̱ax̱taj̱k?, ku̱x vaꞌan nu̱vux-
tojtu̱keꞌe du̱paj̱kti.

34Vanꞌit tseꞌe je̱ Jesús yꞌatso̱o̱jvjidi:
―Yaaꞌvyaj̱kp taꞌ̱ax̱paj̱kp xa veꞌe je̱

jayu yaja naxviijn; 35 ax jeꞌ̱eḏa paṉ paṉ
jatyeꞌe du̱vinmajtsju̱dup jeṯseꞌe jyoojn-
tykpaj̱ktinuvat jadoꞌk nax ku veꞌe je̱ nam
it cho̱o̱ꞌndu̱ku̱t, kaꞌa tseꞌe yꞌukyaaꞌvyaj̱k-
tinit kaꞌa tseꞌe yꞌuktaꞌ̱ax̱paj̱ktinit, 36 je̱
Nteꞌyam je̱ yꞌónu̱k xa jeꞌ̱e̱ veꞌeda. Kaꞌats
jeꞌ̱e̱ veꞌe yꞌukꞌo̱ꞌyixjidinit jeṯseꞌe yꞌo̱o̱ꞌk-
tat ku̱x veꞌem xa jeꞌ̱e̱ veꞌe yꞌijttinit ax
joꞌn je̱ Nteꞌyam je̱ yꞌaangeles. 37Ax jeꞌ̱e̱

ku veꞌe je̱ o̱o̱ꞌkpataj̱k jyoojntykpaj̱ktin-
uvat jadoꞌk nax, mko̱jtstuts miits jeꞌ̱e̱
veꞌe jep̱ Kunuuꞌkx Jatyán ku̱jxp juuꞌ veꞌe
je̱ Moisés jyaay, joma veꞌe je̱ Nteꞌyam
myuko̱jtsji jem̱ ápit ku̱p akojkm. Jep̱
tseꞌe du̱kaṯs jeṯs je̱ Maj̱a̱ Vintsaṉeꞌe du̱N-
teꞌyamip je̱ Abraham, je̱ Isaac, maa̱ṯ je̱
Jacob. 38 Jeꞌ̱e̱ kaj̱x tseꞌe, Ntyeꞌyamivapts
jeꞌ̱e̱ veꞌe je̱ jayu je̱ Nteꞌyam paṉ paṉ
jatyeꞌe jaanchjaꞌvijidu ku veꞌe yꞌo̱o̱ꞌk-
tini; kaꞌa tseꞌe je̱ jyo̱o̱tta je̱ jyaꞌvinda
yꞌaa̱ꞌ̱ka, joojntykidupts jeꞌ̱e̱ veꞌeda. Je̱
Nteꞌyam je̱ kyutojku̱n kaj̱x tseꞌe nu̱jom
jyoojntykada.

39 Jem̱eꞌe je̱ tsaptu̱jkpit yakꞌixpaj̱k-
pada juuꞌ veꞌe naꞌ̱mu̱xju̱du:
―Yakꞌixpaj̱kpa, o̱y xa veꞌe tu̱xkaṯs.
40Ax je̱ jayu juuꞌ veꞌe du̱tsoꞌoxpaj̱ktup

je̱ Jesús, ni paṉa tseꞌe kyo̱o̱ꞌknayjaꞌvijini
jeṯseꞌe juuꞌ du̱jaaꞌkꞌamo̱tutú̱vat.

Je̱ David je̱ Myaj̱a̱ Vintsáṉ
jeꞌ̱e̱ veꞌe je̱ Cristo

(Mt. 22.41-46; Mr. 12.35-37)
41Vanꞌit tseꞌe je̱ Jesús ñaꞌ̱mu̱xjidi:
―¿Vintso̱seꞌe je̱ jayu vyaꞌanda jeṯs je̱

David je̱ chaan je̱ kyo̱o̱j jeꞌ̱e̱ veꞌe je̱
Cristo?, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit. 42Viinm xa veꞌe je̱
David du̱jatyaajñ jep̱ Salmo ku̱jxp:
Je̱ Nteꞌyam xa veꞌe du̱nu̱u̱jmi aṯs je̱ nMa-̱

ja̱ Vintsáṉ:
“A̱jxtu̱ku̱ yaja aṯs nꞌakaꞌyu̱n paꞌayi
43namvaat aṯseꞌe nyakvintó̱kida paṉ paṉ

jatyeꞌe mtsoꞌoxpaj̱kju̱dup.”
44 Jidu̱ꞌu̱m tseꞌe je̱ David vyaajñ jeṯs je̱
Myaj̱a̱ Vintsáṉ jeꞌ̱e̱ veꞌe je̱ Cristo. Ax
veꞌem tseꞌe, vaꞌajts tseꞌe yaknu̱java jeṯs
ka je̱ chaan je̱ kyo̱o̱jjyap jeꞌ̱e̱ veꞌe je̱
Cristo, je̱ Myaj̱a̱ Vintsam̱pa jeꞌ̱e̱ veꞌe.

Ku je̱ Jesús du̱vintso̱ꞌy je̱
tsaptu̱jkpit yakꞌixpaj̱kpataj̱k
(Mt. 23.1-36; Mr. 12.38-40;

Lc. 11.37-54)
45Ax nu̱jom tseꞌe je̱ jayu yꞌamo̱tunáx-

jada vyeꞌna ku veꞌe je̱ Jesús du̱nu̱u̱jmidi
je̱ yꞌixpaj̱kpataj̱k:

46―Myakkó̱pkadapeꞌe o̱o̱y je̱
tsaptu̱jkpit yakꞌixpaj̱kpataj̱kta ku̱x
mvinꞌaa̱ꞌ̱nuvaajnju̱dup miits jeꞌ̱e̱ veꞌe.
Jeꞌ̱e̱ xa veꞌe du̱muvidu̱tuvaandup je̱
yaa̱j̱nit vit jeṯseꞌe du̱tso̱kta jeṯseꞌe
yakko̱jtspo̱o̱ꞌkxtat je̱ vintsaꞌ̱kin maa̱ṯ jep̱
maaꞌy jaa̱ṯp. Tum jeꞌ̱e̱ veꞌe cho̱jktup
jeṯseꞌe du̱tuktsaa̱ṉadat je̱ tsu̱u̱jntku̱n
juuꞌ veꞌe tum o̱o̱jyit jep̱ tsaptu̱jkp jeṯs
joma veꞌe je̱ maj̱a̱ kay je̱ maj̱a̱ uuꞌk. 47 Je̱
tyaj̱k paat tseꞌe du̱paj̱kjada juuꞌ jatyeꞌe
yꞌíxtup jyayej̱ptup je̱ kuꞌaa̱ꞌ̱k taꞌ̱ax̱taj̱kta;
ax jek tseꞌe chapko̱tsta, veꞌem tseꞌe
du̱kayaknu̱keꞌ̱xnataḵavaꞌanda je̱ kyo̱ꞌo̱y
jeꞌ̱e̱ juuꞌ veꞌe tyoondup. Jeꞌ̱e̱ tseꞌe
nu̱yojk je̱ tsaachpaatu̱n yakmo̱o̱ydinup.

Je̱ yax̱ juuꞌ veꞌe pyaa̱m̱ toꞌk
je̱ kuꞌaa̱ꞌ̱k taꞌ̱ax̱taj̱k

(Mr. 12.41-44)

21 Jep̱ tseꞌe maj̱a̱ tsaptu̱jkp je̱ Jesús
vyeꞌna jeṯseꞌe du̱ꞌix vintso̱ veꞌe

je̱ kumeen jayu du̱pam̱da je̱ myeen jem̱
yax̱ apaj̱kin jo̱o̱tm; 2 yꞌixpa tseꞌe je̱ Jesús
ku veꞌe toꞌk je̱ ayo̱o̱va kuꞌaa̱ꞌ̱k taꞌ̱ax̱-
taj̱k du̱pu̱u̱jm mej̱tsk je̱ piꞌk cobre meen.
3Vanꞌit tseꞌe je̱ Jesús vyaajñ:
―Tyú̱vam xa aṯseꞌe nvaꞌañ jeṯs nu̱yojk

yaꞌ̱a̱ veꞌe ya̱ ayo̱o̱va kuꞌaa̱ꞌ̱k taꞌ̱ax̱taj̱k tu̱-
du̱pu̱m je̱ yax̱ jeṯs ni kaꞌa veꞌe nu̱jom je̱
viijnk jáyuda; 4 ku̱x jeꞌ̱eḏa, jeꞌ̱e̱ jeꞌ̱e̱ veꞌe
tu̱du̱pam̱da juuꞌ veꞌe vintaꞌnu̱xju̱dup; ax
ya̱ ayo̱o̱va, taṯs yaꞌ̱a̱ veꞌe du̱pam̱kaj̱xni je̱
tyukjoojntykin.

Ku je̱ Jesús du̱ꞌavaꞌni jeṯs
kutó̱kiyupeꞌe je̱ maj̱a̱ tsaptaj̱k

(Mt. 24.1-2; Mr. 13.1-2)
5 Jem̱ tseꞌe je̱ Jesús je̱ yꞌixpaj̱kpa juuꞌ

veꞌe du̱nu̱ko̱jtstu je̱ maj̱a̱ tsaptaḵpaṯs,
vintso̱ jeꞌ̱e̱ veꞌe tsújit je̱ tsaaj juuꞌ jeꞌ̱e̱
veꞌe myaa̱ṯ jeṯs je̱ paa̱m̱du̱k juuꞌ veꞌe yak-
mo̱o̱y je̱ yax̱ kaj̱x. Vanꞌit tseꞌe je̱ Jesús
vyaajñ:

6―Jeꞌ̱yap xa veꞌe je̱ xaa̱j̱ ku veꞌe
kyuto̱kikaj̱xnit yaꞌ̱a̱ juuꞌ miitseꞌe u̱xyam
mꞌíxtup, ni toꞌkats yaꞌ̱a̱ veꞌe ya̱ tsaaj ky-
o̱o̱ꞌktaannit nu̱kav̱yet.

Je̱ nu̱jaꞌvin juuꞌ veꞌe jéj̱ap
ku veꞌe je̱ itaḵax̱ tyám̱init
(Mt. 24.3-28; Mr. 13.3-23)

7Vanꞌit tseꞌe je̱ Jesús du̱ꞌamo̱tutú̱vidi:
―Yakꞌixpaj̱kpa, ¿vinꞌit yaꞌ̱a̱ veꞌe jyátu̱t

ñáxu̱t jeṯs ti nu̱jaꞌvints aa̱ṯseꞌe njayép̱up
paṉ vinꞌit yaꞌ̱a̱ veꞌe tyónju̱t kyó̱tsju̱t?

8 Jeṯseꞌe je̱ Jesús vyaajñ:
―Myakkó̱pkadapeꞌe o̱o̱y ku veꞌe paṉ

mnu̱nvinꞌaa̱ꞌ̱njadat, ku̱x míndapeꞌe nu̱-
may juuꞌ veꞌe natyijjadap jeṯs aṯs jeꞌ̱e̱
veꞌe, jeṯseꞌe vyaꞌandat: “A̱ts xa jeꞌ̱e̱
veꞌe je̱ Cristo, juuꞌ veꞌe je̱ Nteꞌyam
vyinko̱o̱n jeṯseꞌe yakkutojknit. Ta̱ tseꞌe
je̱ xaa̱j̱ jyeꞌ̱yni juuꞌ veꞌe je̱ Nteꞌyam ñu̱-
paa̱j̱mtki.” Jidu̱ꞌu̱m tseꞌe vyaꞌandat. Ax
kaꞌa tseꞌe xpanaj̱kxtat. 9Ax ku tseꞌe xmó̱-
tudat jeṯs je̱ atsoꞌoxeꞌe toojnjup jeṯseꞌe je̱
jayu ñañu̱pojtu̱kjada, kaꞌa tseꞌe mnavy-
inmaꞌyu̱nmo̱ꞌo̱jadat, ku̱x nu̱paa̱m̱du̱kani
jeꞌ̱e̱ veꞌe jeṯseꞌe veꞌem tyónju̱t kyó̱tsju̱t.
Ax kaꞌanumts jeꞌ̱e̱ veꞌe jyeꞌya vyeꞌ̱nat je̱
itaḵax̱.

10Vanꞌit tseꞌe du̱jaaꞌknu̱u̱jmidi:
―Nachoꞌoxpáḵjadap xa veꞌe je̱ jayu

toꞌk nación jeṯs jadoꞌk nación, toꞌk kuto-
jku̱n jeṯs jadoꞌk kutojku̱n, 11maḵk tseꞌe
o̱o̱y tyunꞌojxat, jéj̱ap tseꞌe je̱ yooj jeṯs
je̱ paꞌam may viijn, yakꞌíxup tseꞌe jem̱
tsajviinm je̱ ajaꞌvin je̱ atsaꞌ̱kin jeṯs je̱
mú̱jit nu̱jaꞌvin.

12 ’Ax kaꞌanum tseꞌe yaꞌ̱a̱ tyunju̱
vyeꞌ̱nat, myakmátstapts miitseꞌe
jeṯseꞌe myakjomtóndat myaktitóndat,
myaknaj̱kxjadap tseꞌe jep̱ tsaptu̱jkp
joma veꞌe myakto̱kimpayo̱ꞌo̱ydat,
myakpoxu̱ntaḵpám̱dap tseꞌe jeṯseꞌe
myaknaj̱kxjadat jej̱a je̱ yakkutojkpa
vyinkujkta ku̱xeꞌe aṯs xjaanchjávada.
13Ku veꞌe veꞌem tyónju̱t kyó̱tsju̱t,
jeꞌ̱e̱ tseꞌe mꞌitu̱mo̱ꞌo̱jadap jeṯseꞌe je̱
tu̱vaḵo̱jtsu̱n xpám̱dat aṯs kaj̱x. 14Ax kaꞌa
tseꞌe tooꞌvaj̱kp xpayo̱ꞌo̱ydat paṉ ti veꞌe
mkó̱tstap, 15 ku̱x aṯs miitseꞌe nmo̱ꞌo̱dap
je̱ vinmaꞌyu̱n jeṯs je̱ ayook juuꞌ veꞌe
mkó̱tstap, kaꞌa tseꞌe je̱ mtsoꞌoxpaj̱kpa
du̱paaꞌttat ti veꞌe mtuknu̱ꞌaa̱ꞌ̱najadap,
kaꞌa tseꞌe du̱mutaayvaattuvat
vintso̱ veꞌe mko̱jtsu̱mpijtu̱xjadat.
16Mnu̱xaꞌ̱aa̱jadap tseꞌe je̱ mteeꞌ je̱
mtaak, mnu̱xaꞌ̱ai̱jidinuvap tseꞌe je̱
mꞌuts je̱ mꞌajch, je̱ mꞌuts je̱ mtsaꞌ̱a,̱
je̱ mjuuꞌt je̱ mmugoꞌok, jeṯs paṉ paṉ
jatyeꞌe mmaa̱ṯnayjaꞌvijidup, jeṯseꞌe je̱
jayu myakꞌo̱o̱ꞌkjadat. 17Nu̱jomeꞌe je̱
jayu mmuꞌej̱kjidinit mmujo̱tꞌaajnjidinio̱
ku̱xeꞌé̱ aṯs xjaanchjávada. 18Kaꞌa tseꞌe
xvinmáydat, je̱ Nteꞌyam tseꞌe mꞌíxjadap
mjayép̱jadap, ni vintso̱va xa veꞌe
mkavintó̱kidat. 19Paṉ mmuténidup
tseꞌe je̱ tsaachpaatu̱n, mꞌijttinupts
miitseꞌe je̱ Nteꞌyam maa̱ṯ.

20 ’Ku veꞌe xꞌíxtat ya̱ Jerusalén ñaaꞌví-
du̱tu̱t maa̱ṯ je̱ tojpataj̱k, nu̱jávadats jeṯs
jatyji veꞌe kyutó̱kiyu̱t. 21Vanꞌit tseꞌe paṉ
paṉ jatyeꞌe veꞌ̱nadap yaja judéait yꞌit
jaa̱ṯ, vaꞌan tseꞌe du̱keꞌ̱eḵta jeṯseꞌe ñaj̱kx-
tat jem̱ tonu̱n viinm ko̱pk viinm. Jeṯs paṉ
paṉ jaty tseꞌe veꞌ̱nadap jem̱ kam jo̱o̱tm,
kaꞌa tseꞌe yꞌuktaj̱kidinit jem̱ kajpu̱n
jo̱o̱tm, 22 ku̱x tsaachpaatu̱nani jeꞌ̱e̱ veꞌe
vyeꞌ̱nat vanꞌit. Veꞌem tseꞌe jyátu̱t jeṯseꞌe
tyonkáx̱ju̱t kyo̱jtskáx̱ju̱t nu̱jom juuꞌ veꞌe
ijtp jep̱ Kunuuꞌkx Jatyán ku̱jxp. 23 ¡Ay-
o̱o̱v xa jeꞌ̱e̱ veꞌe je̱ jyo̱o̱tta je̱ taꞌ̱ax̱taj̱kta
juuꞌ veꞌe kanu̱vaꞌajtsap veꞌ̱nadap vanꞌit
jeṯs paṉ paṉ jatyeꞌe yakꞌonu̱ktsiꞌtstup

vyeꞌ̱nat!, ku̱x o̱o̱yeꞌe je̱ tsaachpaatu̱n
du̱tunyaknáxtat juuꞌ veꞌe yaja naxviijn
veꞌ̱nadap, o̱o̱yeꞌe je̱ Nteꞌyam je̱ tsaach-
toꞌnu̱n du̱tumpám̱u̱t vanꞌit. 24 eo̱̱ꞌktap
tseꞌe nu̱may jep̱ atsoꞌox jaa̱ṯp, jem̱pa
tseꞌe paṉ paṉeꞌe yakmajtstinup jeṯseꞌe
du̱yaknaj̱kxtinit viijnk it viijnk naax paṉ
vinxu̱peꞌe ya̱ naxviijnit it. Jeṯs jeꞌ̱eḏa
paṉ paṉ jatyeꞌe ka je̱ israeejlit jáyuvap,
ñu̱tee̱ꞌ̱ndinup tyuktee̱ꞌ̱ndinupts jeꞌ̱e̱ veꞌe
ya̱ Jerusalén. Veꞌem tseꞌe du̱toondinit
vanꞌit paat ku veꞌe kyukáx̱at je̱ tiempo
juuꞌ veꞌe je̱ Nteꞌyam ñu̱paa̱j̱mtki jeṯseꞌe
du̱jayép̱tat je̱ maj̱in paṉ paṉ jatyeꞌe ka je̱
israeejlit jáyuvap.

Vintso̱ je̱ Cristo myiinnuvat
(Mt. 24.29-35, 42-44; Mr. 13.24-37)
25 ’Vanꞌit tseꞌe je̱ mú̱jit nu̱jaꞌvin jyéj̱at

je̱ aampa xaa̱j̱ kaj̱x, je̱ aampa po̱ꞌo̱ kaj̱x,
jeṯs je̱ maatsa kaj̱x. Ku tseꞌe je̱ jayu veꞌem
du̱ꞌíxtat, vanꞌit tseꞌe o̱o̱y tyuntsaachv-
inmapyáḵtat, atu̱va ato̱ki tseꞌe tyándat
mukax̱ux; namyuꞌukpaa̱j̱mju̱duvap tseꞌe
je̱ maaxy naa̱j̱ jeṯseꞌe pyoojmu̱knit py-
oꞌkxu̱knit. 26Ax veꞌem tseꞌe je̱ tsaꞌ̱ag̱a
kaj̱x je̱ vyiijn je̱ yꞌaaj du̱yakmaꞌtkaj̱xtinit
je̱ jayu ku veꞌe du̱vinmáydat paṉ ti veꞌe
tonuvaajnjup ko̱tsuvaajnjup yaja naxvi-
ijn, ku̱x je̱ Nteꞌyam, xyitu̱yo̱ꞌo̱yupts jeꞌ̱e̱
veꞌe je̱ maḵkin juuꞌ veꞌe ya̱ tsajmit it.
27Vanꞌitts aṯseꞌe xꞌíxtat, aṯs, je̱ Jayu Juuꞌ
veꞌe Nu̱paa̱m̱du̱ka Ijtp, jeṯs jem̱ aṯseꞌe
nkaḏaꞌaky vínu̱ts jo̱o̱tm je̱ kutojku̱n maa̱ṯ
jeṯs o̱o̱y je̱ maj̱in maa̱ṯ. 28Ax ku tseꞌe
veꞌem du̱ꞌukvaꞌanu̱t, pám̱dats maḵk aaj
maḵk jo̱o̱t jeṯseꞌe mpatꞌíxtat jem̱ tsajm
tso̱v, ku̱x tám̱inup jeꞌ̱e̱ veꞌe je̱ tiempo jeṯ-
seꞌe mtso̱ꞌo̱ktat.

29Vaꞌnu̱xju̱duva tseꞌe ya̱
tukmuꞌaꞌixmojkin:
―Ixta je̱ higo ku̱p, ukpu̱ o̱tyi viijnk

ku̱pa. 30Ku xa veꞌe je̱ yꞌaajy pyitsumꞌuk-
vaannuva, mnu̱jaꞌvidupts miitseꞌe jeṯs
tám̱ani veꞌe je̱ xaḵo̱pk. 31Ax nay veꞌem-
pats jeꞌ̱e̱ veꞌe ku veꞌe xꞌíxtat jeṯs toojn-

jup ko̱jtsjupeꞌe juuꞌ aṯseꞌe nkaj̱tsp, nu̱já-
vadats jeṯs tám̱inup jeꞌ̱e̱ veꞌe jeṯseꞌe je̱
Nteꞌyam je̱ kyutojku̱n du̱yakmiinnit.

32 ’Tyú̱vamts aṯs miitseꞌe nnaa̱j̱mada
jeṯs nu̱jom yaꞌ̱a̱ veꞌe tyónju̱t kyó̱tsju̱t
namkaꞌana veꞌe yꞌo̱o̱ꞌkkáx̱ta je̱ jayu
juuꞌ veꞌe u̱xyam joojntykidup. 33Káx̱up
náxup tseꞌe ya̱ tsajmit it jeṯs ya̱ naxvi-
ijnit it; ax aṯs je̱ nkaṯs je̱ nꞌayook, ni je̱
vinꞌítats jeꞌ̱e̱ veꞌe kyapaaꞌnáxu̱t.

34 ’Mnayꞌíxjadapts miitseꞌeda, kaꞌa
tseꞌe mkañáxtat mꞌoknáxtat, kaꞌa
tseꞌe mꞌooꞌktat mmoꞌokjadat, kaꞌa
tseꞌe xtsó̱ktat je̱ naxviijnit je̱ kyo̱ꞌo̱y
jeꞌ̱e.̱ 35Paṉ kaꞌa tseꞌe mnayꞌíxjada,
kavinmaayp tseꞌe mveꞌ̱nadat je̱ xaa̱j̱
ku aṯseꞌe nmiinnuvat, veꞌem tseꞌe
mꞌíttat ax joꞌn je̱ táṉu̱k juuꞌ veꞌe taamp
jep̱ kutyay̱ jaa̱ṯp ku̱xeꞌe du̱kanu̱java
jeṯs je̱ yꞌo̱o̱ꞌku̱n jeꞌ̱e̱ veꞌe yꞌanaj̱kxip.
Veꞌem tseꞌe yꞌíttat nu̱jom je̱ jayu juuꞌ
veꞌe tsu̱u̱nidup toꞌk it toꞌk naxviijn
je̱ xaa̱j̱ ku aṯseꞌe nmiinnuvat. 36 Ijtp
tseꞌe mnakyujoojntykajadat jeṯseꞌe
mtsapkó̱tstat, jeṯseꞌe veꞌem je̱ maḵk aaj
je̱ maḵk jo̱o̱t xjayép̱tat ku veꞌe veꞌem
tyónju̱t kyó̱tsju̱t jeṯs aṯseꞌe xvintéṉadat
toꞌk aaj toꞌk jo̱o̱t, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

37Xu̱u̱ju̱n tseꞌe je̱ Jesús yakꞌixpu̱k yꞌijt
jep̱ maj̱a̱ tsaptu̱jkp, ax tsoꞌop tseꞌe ñu̱jkx
jem̱ Olivos Ko̱pk viindum. 38Ax jó̱vum
tseꞌe je̱ nu̱may jayu jap̱yji jyeꞌ̱yada jep̱
maj̱a̱ tsaptu̱jkp jeṯseꞌe du̱ꞌamo̱tunáxtat.
Ku je̱ israeejlit jayu du̱ko̱jtsmojkti

jeṯseꞌe je̱ Jesús du̱mátstat
(Mt. 26.1-5, 14-16; Mr. 14.1-2,

10-11; Jn. 11.45-53)

22 Tám̱inup tseꞌe vyeꞌna je̱ xaa̱j̱ ku
veꞌe yakkay je̱ tsapkaaky juuꞌ

veꞌe je̱ levadura du̱kamaa̱ṯ, je̱ pascua
xaa̱j̱ts jeꞌ̱e̱ veꞌe. 2Vanꞌit tseꞌe je̱ teeꞌ-
taj̱k je̱ vyintsaṉda maa̱ṯ je̱ tsaptu̱jkpit
yakꞌixpaj̱kpataj̱k du̱ꞌixti du̱payo̱ꞌydi paṉ
vintso̱ veꞌe je̱ Jesús du̱yakjayꞌo̱o̱ꞌkjadat.

Ax kaꞌa tseꞌe veꞌem du̱toondi jej̱a je̱
jayu vyinkujk ku̱x chaꞌ̱kidupeꞌe je̱ nu̱-
may jayu.

3Vanꞌit tseꞌe je̱ Satanás tyaj̱ki jem̱
je̱ Judas jyaꞌvin kaj̱xm, jeꞌ̱e̱ juuꞌ veꞌe
du̱xaa̱j̱iva Iscariote, jeꞌ̱eṯs jeꞌ̱e̱ veꞌe nu̱-
toꞌk je̱ ixpaj̱kpa juuꞌ veꞌe nu̱makmej̱tsk
ijttu. 4 Jeꞌ̱e̱ tseꞌe o̱jts du̱maa̱ṯnakyó̱ts-
jada je̱ teeꞌtaj̱k je̱ vyintsaṉda jeṯs je̱
tsaptu̱jkpit yakꞌixpaj̱kpataj̱k paṉ vintso̱
veꞌe du̱pám̱u̱t je̱ Jesús jem̱ jeꞌ̱e̱ kyaꞌ̱mda.
5Ax o̱o̱y tseꞌe du̱tuntukxo̱o̱jntkti jeṯ-
seꞌe du̱tukvinvaꞌnidi jeṯs myo̱ꞌo̱dapeꞌe
je̱ meen. 6Ñu̱ꞌatso̱ꞌvi tseꞌe je̱ Judas.
Vanꞌit tseꞌe du̱ꞌixtiꞌukvaajñ paṉ vintso̱
veꞌe yꞌó̱yat jeṯseꞌe je̱ Jesús du̱pám̱u̱t jem̱
jeꞌ̱e̱ kyaꞌ̱mda ku veꞌe nu̱may je̱ jayu maa̱ṯ
kyaveꞌ̱nat je̱ Jesús.

Je̱ Maj̱a̱ Vintsáṉ je̱ yꞌaꞌox
(Mt. 26.17-29; Mr. 14.12-25;
Jn. 13.21-30; 1 Co. 11.23-26)

7Ku veꞌe je̱ xaa̱j̱ du̱paaty ku veꞌe
yakkay je̱ tsapkaaky juuꞌ veꞌe je̱ levadura
du̱kamaa̱ṯ jeṯseꞌe yakju̱ꞌkx je̱ carnero juuꞌ
veꞌe yakꞌo̱o̱ꞌktup pascua xaa̱j̱, 8 vanꞌit
tseꞌe je̱ Jesús du̱kejx je̱ Pedro maa̱ṯ je̱
Juan, jeṯseꞌe vyaajñ:
―Naj̱kxu̱ xꞌapaa̱m̱du̱kada u̱u̱ꞌm je̱

mpaascua xaa̱j̱ aꞌox.
9Vanꞌit tseꞌe yꞌamo̱tutú̱vijidi:
―¿Jómaseꞌe xtsaḵ jeṯs aa̱ṯseꞌe

nꞌapaa̱m̱du̱kat?
10Vanꞌit tseꞌe je̱ Jesús yꞌatso̱o̱jvjidi:
―Ku veꞌe mtáḵadat jem̱ kajpu̱n jo̱o̱tm,

vanꞌit tseꞌe xmaa̱ṯnavyaaꞌtjadat toꞌk je̱
yaaꞌtyaj̱k juuꞌ veꞌe toꞌk tsiv je̱ naa̱j̱ du̱-
pavijtsp. Panaj̱kxtats jeꞌ̱e.̱ Paṉ joma tu̱jk
tseꞌe tyaḵa, 11 jej̱a tseꞌe je̱ kutaj̱k xnaa̱j̱-
madat: “Je̱ yakꞌixpaj̱kpa veꞌe vaamp:
¿Joma veꞌe je̱ it joma aṯseꞌe ntuk-
maa̱ṯyaknáxtat je̱ nꞌixpaj̱kpataj̱k je̱ pas-
cua xaa̱j̱ aꞌox?” 12Vanꞌit tseꞌe mtukꞌíx-
jadat toꞌk je̱ maj̱a̱ cuarto juuꞌ veꞌe jep̱
mumej̱tsk nu̱kav̱yet ku̱jxp, joma veꞌe

puꞌuk avaada. Jep̱ tseꞌe xꞌapaa̱m̱du̱kadat
je̱ aꞌox.

13Vanꞌit tseꞌe ñaj̱kxti jeṯseꞌe du̱paatti
nu̱jom ax joꞌn je̱ Jesús ñaꞌ̱mu̱xjidi. Jeṯ-
seꞌe du̱ꞌapaa̱j̱mtkidi je̱ pascua xaa̱j̱ aꞌox.

14Ku veꞌe du̱paatni je̱ aꞌox aats, vanꞌit
tseꞌe je̱ Jesús je̱ ñu̱makmej̱tsk kukáṯsi-
vada du̱maa̱ṯnajxy kaayva. 15Vanꞌit tseꞌe
je̱ Jesús ñaꞌ̱mu̱xjidi:
―O̱o̱y aṯseꞌe ntuntsaḵ jeṯs aṯs miit-

seꞌe ntukmaa̱ṯkáydat ya̱ pascua xaa̱j̱ aꞌox
namkaꞌana aṯseꞌe nꞌaa̱ꞌ̱k, 16 ku̱x veꞌem xa
aṯs miitseꞌe nnaa̱j̱mada jeṯs kaꞌa aṯseꞌe
nꞌukkaaynit ya̱ pascua xaa̱j̱ aꞌox, vanꞌít-
numeꞌe ku veꞌe jadoꞌk nax nkaꞌyumdin-
uvat je̱ aꞌox jem̱ je̱ Nteꞌyam kyutojku̱n
jo̱o̱tm.

17Vanꞌit tseꞌe toꞌk je̱ tukꞌaꞌooguin
du̱kaa̱j̱n, jeṯseꞌe je̱ Nteꞌyam du̱kuko̱jtsji,
jeṯseꞌe vyaajñ:
―Matsta ya̱ tukꞌaꞌooguin jeṯs

tukꞌoogada, 18 ku̱x veꞌem xa aṯs
miitseꞌe nnaa̱j̱mada jeṯs kaꞌa aṯseꞌe
nꞌukꞌooknuvat je̱ tsaaydum paꞌajk naa̱j̱,
vanꞌítnumeꞌe ku veꞌe je̱ Nteꞌyam je̱
kyutojku̱n du̱yakmiinnit.

19Vanꞌit tseꞌe du̱kaa̱j̱n je̱ tsapkaaky
jeṯseꞌe je̱ Nteꞌyam du̱kuko̱jtsji. Vanꞌit
tseꞌe du̱tojkvaꞌkxy, jeṯseꞌe du̱mo̱o̱ydi, jeṯ-
seꞌe vyaajñ:
―Yaꞌ̱a̱ jeꞌ̱e̱ veꞌe aṯs je̱ nniꞌkx je̱ nko̱pk

juuꞌ aṯseꞌe nmaso̱ꞌo̱kup miits je̱ mꞌo̱ꞌyin
kaj̱xta ku aṯseꞌe nꞌo̱o̱ꞌku̱t. Tonda tseꞌe
veꞌem jeṯs aṯseꞌe xjaaꞌmyéṯstat.

20Ku veꞌe yꞌaꞌoxikaj̱xti, vanꞌit tseꞌe
du̱ko̱o̱mpa je̱ tukꞌaꞌooguin, jeṯseꞌe
vyaajñ:
―Juuꞌ veꞌe ya̱ tukꞌaꞌooguin myaa̱ṯ, je̱

nam ko̱jtstánts yaꞌ̱a̱ veꞌe. Ku̱x ku aṯseꞌe
nmaso̱ꞌo̱ku̱t ya̱ nnu̱u̱ꞌpu̱n, ku aṯs miitseꞌe
nkuꞌo̱o̱ꞌkadat, nyaktaajnjadapts aṯs miit-
seꞌe je̱ nam ko̱jtstán.

21 ’Ax je̱ jayu juuꞌ aṯseꞌe xpám̱up jem̱
je̱ jayu kyaꞌ̱m juuꞌ aṯseꞌe xtsoꞌoxpaj̱ktup,
jeꞌ̱eṯs aṯseꞌe nmaa̱ṯkaayp. 22Ax jeꞌ̱em̱ts
aṯseꞌe mpanu̱jkxp je̱ tooꞌ juuꞌ aṯseꞌe je̱

Nteꞌyam xtuknu̱paa̱j̱mtki, aṯs, je̱ Jayu
Juuꞌ veꞌe Nu̱paa̱m̱du̱ka Ijtp; ax ayo̱o̱ts
jeꞌ̱e̱ veꞌe je̱ jyo̱o̱t je̱ jayu juuꞌ aṯseꞌe
xpám̱up jem̱ je̱ jayu kyaꞌ̱m juuꞌ aṯseꞌe
xtsoꞌoxpaj̱ktup.

23Vanꞌit tseꞌe ñayꞌamo̱tutú̱vijidi
vimpit atu̱j paṉ paṉ jeꞌ̱e̱ nꞌiteꞌe.

Ku ñatyukko̱jtsvintso̱o̱jvjidi
paṉ paṉeꞌe du̱nu̱máj̱ip

24Vanꞌit tseꞌe ñakyo̱jtsvintso̱o̱jvjidi
paṉ paṉeꞌe ajeꞌ̱ej̱yjida du̱nu̱máj̱ip.
25Vanꞌit tseꞌe je̱ Jesús ñaꞌ̱mu̱xjidi:
―Jeꞌ̱eḏa paṉ paṉ jatyeꞌe yakkutojk-

tup juuꞌ veꞌe ka je̱ israeejlit jáyuvapta,
maḵk tseꞌe je̱ kyutojku̱n du̱pam̱da;
jeṯs jeꞌ̱e̱ paṉ paṉ jatyeꞌe du̱nu̱máj̱idup
jeꞌ̱e̱ maa̱ṯta, vaandup tseꞌe jeṯs o̱y
jayu jeꞌ̱e̱ veꞌeda. 26Ax kaꞌats miit-
seꞌe mveꞌemada. Ku̱x paṉ paṉeꞌe mi-
itsta du̱jaaꞌknu̱máj̱ip, veꞌemts jeꞌ̱e̱ veꞌe
ñapyám̱ju̱t ax joꞌn je̱ toompa ku̱yꞌijt.
27Ku̱x ¿paṉeꞌe du̱jaaꞌknu̱máj̱ip, jeꞌ̱e̱ juuꞌ
veꞌe aj̱xtkp kaayva, ukpu̱ jeꞌ̱e̱ juuꞌ veꞌe
mutoojnjup? ¿Ka jeꞌ̱ep̱ nꞌiteꞌe juuꞌ veꞌe
aj̱xtkp kaayva? Ax yájats aṯseꞌe nꞌit mi-
its maa̱ṯta, nmutoondupts aṯs miitseꞌeda.

28 ’Miits xa veꞌe mꞌijttup aṯs maa̱ṯ
ku aṯseꞌe je̱ ko̱ꞌo̱yjáyuvap xꞌukyakto̱kim-
paḵuvaꞌañ. 29Veꞌem ax joꞌn aṯseꞌe je̱
nTeeꞌ xmo̱o̱jy je̱ kutojku̱n, nay veꞌemts
aṯs miitseꞌe nmo̱o̱yduva je̱ kutojku̱n jeṯ-
seꞌe mꞌijttinit jem̱ aṯs nkutojku̱n jo̱o̱tm,
30 jeṯs aṯseꞌe nmaa̱ṯkáydat nmaa̱ṯꞌooꞌk-
tat, mꞌaj̱xtktuvapts miitseꞌeda jem̱ kuto-
jku̱n tsu̱u̱jntku̱n kaj̱xmda jeṯseꞌe xto̱kim-
payo̱ꞌo̱ydat je̱ makmej̱tsk jaḵaꞌ̱a̱ juuꞌ veꞌe
je̱ israeejlit jáyuda.

Ku je̱ Jesús du̱ꞌavaꞌni jeṯs je̱
Pedro veꞌe kanatyukpáḵjup

(Mt. 26.31-35;
Mr. 14.27-31; Jn. 13.36-38)

31Ñu̱u̱jmiva tseꞌe je̱ Jesús je̱ Simón
Pedro:

―Simón, Simón, amo̱tu xa miitseꞌe je̱
Satanás mjayép̱jada jeṯseꞌe du̱ꞌíxu̱t paṉ
vintso̱ veꞌe myakto̱kintónjadat. 32Ax taṯs
aṯs mitseꞌe nnu̱tsapkaṯs jeṯs maḵk mit-
seꞌe je̱ Nteꞌyam xjaanchjávat. Ax kuts
mitseꞌe mnapyaa̱j̱mjinuvat aṯs maa̱ṯ,
ko̱jtsmáḵkats je̱ mꞌutsta je̱ mꞌajchta.

33Vanꞌit tseꞌe je̱ Simón Pedro
ñaꞌ̱mu̱xji:
―Maj̱a̱ Vintsáṉ, nnayjaꞌvijup xa aṯseꞌe

jeṯs aṯseꞌe nnaj̱kxu̱t mits maa̱ṯ jep̱ poxu̱n-
tu̱jkp jeṯs aṯs mitseꞌe nmaa̱ṯꞌo̱o̱ꞌku̱t.

34Vanꞌit tseꞌe je̱ Jesús ñaꞌ̱mu̱xji:
―Pedro, veꞌemts aṯs mitseꞌe nnu̱u̱jma

jeṯs u̱xyam ya̱ tsooj, kaꞌanumeꞌe je̱ naꞌat-
seev yꞌayaꞌaxy vyeꞌ̱nat, mutoojk náxipts
aṯs mitseꞌe xkanatyukpu̱kju̱ vyeꞌ̱nat.

35Vanꞌit tseꞌe je̱ Jesús yꞌamo̱tutú̱vijidi:
―Ku aṯs miitseꞌe mpakej̱xti ka je̱

apaj̱kin maa̱ṯap, ka je̱ meen maa̱ṯap, ka
je̱ kaꞌ̱aj̱k maa̱ṯap, ¿mkaꞌijtu̱xju̱du tseꞌe
juuꞌ?
Vanꞌit tseꞌe yꞌatso̱o̱jvjidi:
―Kaꞌa xa aa̱ṯseꞌe ti xkaꞌijtji.
36Vanꞌit tseꞌe yaknu̱u̱jmidi:
―Ax u̱xyam, paṉ paṉ tseꞌe jep̱ je̱ yꞌa-

paj̱kin, vaꞌan tseꞌe du̱vitsu̱, nay veꞌempa
tseꞌe paṉ paṉeꞌe jep̱ je̱ myeen, vaꞌan
tseꞌe du̱vijtspa. Paṉ paṉ tseꞌe du̱kamaa̱ṯ
je̱ yajkxy tsojx, vaꞌan tseꞌe du̱taa̱ꞌ̱ku̱ je̱
vyitaṉiꞌkx jeṯseꞌe du̱jóyu̱t. 37Ku̱x veꞌem
xa aṯs miitseꞌe nnaa̱j̱mada jeṯs tun
vinko̱pk jeꞌ̱e̱ veꞌe jeṯseꞌe tyónju̱t juuꞌ
veꞌe je̱ Kunuuꞌkx Jatyán kyaj̱tsp aṯs kaj̱x.
Jidu̱ꞌu̱m tseꞌe vyaꞌañ: “Veꞌem tseꞌe yak-
tuujn ax joꞌn je̱ maj̱a̱ to̱kin ku̱du̱tuujn.”
Nu̱jom vinxu̱peꞌe javyet aṯs kaj̱x, tónjup
kó̱tsjupts jeꞌ̱e̱ veꞌe.

38Vanꞌitts jeꞌ̱e̱ veꞌe vyaandi:
―Maj̱a̱ Vintsáṉ, u̱xyaja xa veꞌe mej̱tsk

ya̱ yajkxy tsojx.
Vanꞌit tseꞌe yꞌatsaa̱j̱v:
―Nvaatani vanxu̱p.

Ku je̱ Jesús chapkaj̱ts jep̱ Getsemaní
(Mt. 26.36-46; Mr. 14.32-42)

39Vanꞌit tseꞌe je̱ Jesús pyítsum jep̱ jeṯ-
seꞌe ñu̱jkx jem̱ Olivos Ko̱pk viindum,
veꞌem ax joꞌn du̱tún yꞌijt, panaj̱kxju̱du
tseꞌe je̱ yꞌixpaj̱kpataj̱k. 40Ku veꞌe jyeꞌ̱ydi
joma veꞌe je̱ it, vanꞌit tseꞌe je̱ Jesús
ñaꞌ̱mu̱xjidi:
―Tsapko̱tsta jeṯseꞌe mkakaꞌadat jep̱

to̱kin jaa̱ṯp.
41Vanꞌit tseꞌe apu̱k ñu̱jkx jadoꞌk

kaꞌachum, jeṯseꞌe kyo̱xkteni, jeṯseꞌe
chapkaj̱ts. 42 Jidu̱ꞌu̱m tseꞌe vyaajñ:
―Tata, paṉ mtsaj̱kp xa mitseꞌe, kadi

xyakjaty jeṯs aṯseꞌe ya̱ tsaachpaatu̱n
xtukkaḏaꞌaku̱t. Ax ka jeꞌ̱ep̱ tseꞌe mtónup
juuꞌ aṯseꞌe ntsaj̱kp; jeꞌ̱e̱ veꞌe mtónup juuꞌ
mitseꞌe mtsaj̱kp.

43Vanꞌit tseꞌe toꞌk je̱ tsapjo̱o̱tmit ánge-
les kyaḏaaky jeṯseꞌe kyo̱jtsmáḵkiji. 44Ax
ku tseꞌe o̱o̱y tyunꞌanooꞌkxini, vanꞌit tseꞌe
nu̱yojk maḵk chapkaj̱ts, yaaxp aaj yaaxp
jo̱o̱t, veꞌem tseꞌe je̱ pyúxu̱k ñaxkaḏaaky
ax joꞌn je̱ mú̱jit nu̱u̱ꞌpu̱n taꞌkxy ku̱yꞌijt
joꞌn.

45Ku veꞌe chapko̱jtsku̱jx, vanꞌit tseꞌe
vyimpijt joma veꞌe je̱ yꞌixpaj̱kpataj̱k, tá-̱
damts jeꞌ̱e̱ veꞌeda je̱ tsooj pyatkaj̱xjidini
vyeꞌna jeꞌ̱e̱ kaj̱x ku veꞌe je̱ tsaachvin-
maꞌyu̱n yakꞌayonu̱ktaj̱kijidini. 46Vanꞌit
tseꞌe du̱nu̱u̱jmidi:
―¿Tyaj̱xseꞌe mmaꞌajta? Pojtu̱kta jeṯs

tsapko̱tsta jeṯseꞌe mkakaꞌadat jep̱ to̱kin
jaa̱ṯp.

Ku je̱ Jesús yakmajch
(Mt. 26.47-56;

Mr. 14.43-50; Jn. 18.2-11)
47Ko̱jtspna tseꞌe je̱ Jesús vyeꞌna ku

veꞌe nu̱may je̱ jayu jyeꞌ̱ydi. Ax juuꞌ tseꞌe
Judas du̱xaa̱j̱, jeꞌ̱eṯs jeꞌ̱e̱ veꞌe nu̱toꞌk je̱ ix-
paj̱kpa juuꞌ veꞌe nu̱makmej̱tsk ijttu, jeꞌ̱e̱
tseꞌe du̱vintooꞌvaj̱kip je̱ jáyuda. Vanꞌit
tseꞌe je̱ Jesús du̱vinkutam̱i jeṯseꞌe du̱tsu-
uꞌkx. 48Vanꞌit tseꞌe je̱ Jesús ñaꞌ̱mu̱xji:

―Judas, ¿toꞌk je̱ tsuuꞌkx maa̱ṯ aṯseꞌe
xpaa̱m̱nit jem̱ je̱ jayu kyaꞌ̱m juuꞌ aṯseꞌe
xtsoꞌoxpaj̱ktup?, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

49Ku veꞌe du̱ꞌixti ti veꞌe toojnjup ko̱jt-
sjup je̱ jáyuda juuꞌ veꞌe ijttu je̱ Jesús
maa̱ṯ, vanꞌit tseꞌe du̱ꞌamo̱tutú̱vidi:
―Maj̱a̱ Vintsáṉ, ¿ntsoꞌox-

paj̱kumdupeꞌe ya̱ jáyuda maa̱ṯ ya̱
tsojx?

50Vanꞌit tseꞌe nu̱toꞌk je̱ yꞌixpaj̱kpa
du̱ku̱spojxji toꞌk je̱ yꞌakaꞌyu̱n taatsk juuꞌ
veꞌe du̱toojnjip je̱ teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta. 51Ax jidu̱ꞌu̱m
tseꞌe je̱ Jesús ñaꞌ̱mu̱xji:
―Maso̱ꞌo̱kta, nvaatani veꞌe vanxu̱p.
Vanꞌit tseꞌe je̱ Jesús du̱taa̱j̱n je̱ toompa

je̱ tyaatsk jeṯseꞌe du̱yakjo̱tkaḏaakni.
52Vanꞌit tseꞌe du̱nu̱u̱jmi je̱ teeꞌtaj̱k je̱
vyintsaṉda, je̱ tsaptaḵmutoompataj̱kta,
maa̱ṯ je̱ israeejlit je̱ myú̱jit jáyuda, jeꞌ̱e̱
juuꞌ veꞌe jeꞌ̱ydu jeṯseꞌe myajtsjidinit:
―¿Veꞌem aṯs miitseꞌe xnu̱minda je̱ ya-

jkxy tsojx maa̱ṯ jeṯs je̱ ku̱p maa̱ṯ ax joꞌn
aṯseꞌe je̱ mee̱ꞌ̱tspa ku̱nꞌijt? 53 Jó̱vum xaa̱j̱
xa aṯseꞌe tu̱nꞌit miits maa̱ṯta jep̱ maj̱a̱
tsaptu̱jkp, kaꞌats aṯseꞌe xmajtsti vanꞌit;
ax u̱xyam tseꞌe je̱ Nteꞌyam myakjajtu̱x-
jada jeṯs aṯseꞌe xmátstat, u̱xyam tseꞌe
tyónju̱t kyó̱tsju̱t ax joꞌn du̱tso̱kta paṉ paṉ
jatyeꞌe yakkutojktup jej̱a ako̱o̱ꞌts it jaa̱ṯ.

Ku je̱ Pedro
du̱kanatyukpaj̱kji je̱ Jesús

(Mt. 26.57-58, 69-75; Mr. 14.53-54,
66-72; Jn. 18.12-18, 25-27)

54Vanꞌit tseꞌe je̱ Jesús du̱majtsti jeṯ-
seꞌe du̱yaknaj̱kxti jep̱ je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta tyaḵꞌap,
ax jékum tseꞌe je̱ Pedro pyaꞌu̱xꞌo̱o̱kaja.
55 Jep̱ tseꞌe je̱ tsaptaḵmutoompataj̱k
taagujkp du̱paa̱m̱di je̱ jaa̱j̱n jeṯseꞌe du̱-
naaꞌaj̱xtkvítti, ax jep̱ tseꞌe je̱ Pedro du̱-
maa̱ṯxámda. 56Vanꞌit tseꞌe toꞌk je̱ jaj̱tspa
yꞌixji ku veꞌe xyamy jeṯseꞌe du̱muꞌix
du̱mupejt, jeṯseꞌe vyaajñ:

―Myaa̱ṯvíttpap xa yaꞌ̱a̱ veꞌe tu̱yꞌit ya̱
Jesús.

57Ax kaꞌa tseꞌe je̱ Pedro du̱natyuk-
paj̱kji je̱ Jesús. Jidu̱ꞌu̱m tseꞌe vyaajñ:
―Kaꞌa xa aṯs yaꞌ̱a̱ veꞌe nꞌixa.
58Vee̱ꞌ̱n tseꞌe je̱ it ñajxy jeṯseꞌe jadoꞌk

je̱ jayu yꞌíxjuva. Vanꞌit tseꞌe je̱ jayu
vyaajñ:
―Mmaa̱ṯvíttpap xa mits yaꞌ̱a̱ veꞌe

tu̱yꞌit.
Vanꞌit tseꞌe je̱ Pedro yꞌatsaa̱j̱v:
―Kaꞌa xaja, kaꞌa xa aṯs yaꞌ̱a̱ veꞌe

nmaa̱ṯvídu̱t tu̱yꞌit.
59Toꞌk hora joꞌn tseꞌe je̱ it jyaaꞌknajxy,

vanꞌit tseꞌe jadoꞌk je̱ jayu vyaampa:
―Tun nu̱java xa veꞌe, jém̱am xa yaꞌ̱a̱

veꞌe tu̱du̱maa̱ṯvídu̱t, ku̱x galiléait jáyuva
yaꞌ̱a̱ veꞌe.

60Vanꞌit tseꞌe je̱ Pedro vyaajñ:
―Kaꞌa xa aṯseꞌe nnu̱java paṉ ti veꞌe

mkaj̱tsp.
Ko̱jtspna tseꞌe je̱ Pedro vyeꞌna, vanꞌit

tseꞌe toꞌk je̱ naꞌatseev yꞌayaaxy. 61Vanꞌit
tseꞌe je̱ Maj̱a̱ Vintsáṉ yꞌixu̱mpijt jeṯseꞌe
je̱ Pedro du̱vinꞌix. Vanꞌit tseꞌe je̱ Pedro
du̱jaaꞌmyejts jeṯs jidu̱ꞌu̱meꞌe je̱ Maj̱a̱
Vintsáṉ ñaꞌ̱mu̱xji: “Kaꞌanumeꞌe je̱
naꞌatseev u̱xyam ya̱ tsooj yꞌayaꞌaxy
vyeꞌ̱nat, mutoojk náxipts aṯs mitseꞌe
xkanatyukpu̱kju̱ vyeꞌ̱nat.” 62Vanꞌit
tseꞌe je̱ Pedro pyítsumni jeṯseꞌe o̱o̱y
tyuntsaachvinmaꞌyu̱nyaaxy.
Ku je̱ Jesús yaknu̱xiik yaktukxiik

(Mt. 26.67-68; Mr. 14.65)
63 Je̱ jáyuda paṉ paṉ jatyeꞌe je̱ Jesús

du̱ꞌixꞌijttu, ñu̱xiiktu tyukxiiktu tseꞌe, jeṯ-
seꞌe du̱tsiiꞌkti, 64du̱vintsoomdi, jeṯseꞌe
du̱ꞌakupaꞌ̱kxidi, jeṯseꞌe vyaandi:
―Nu̱kó̱tsu̱ts nꞌit paṉeꞌe tu̱mtsiiꞌkju̱.
65May nax tseꞌe du̱jaaꞌkvinko̱jtspej̱tti.

Ku je̱ Jesús du̱vinteni paṉ paṉ jatyeꞌe
du̱nu̱máj̱idup jep̱ tsaptu̱jkp

(Mt. 26.59-66;
Mr. 14.55-64; Jn. 18.19-24)

66Ku veꞌe je̱ it jyajtk, vanꞌit tseꞌe
ñayꞌamojkijidi je̱ israeejlit je̱ myú̱jit
jáyuda, je̱ teeꞌtaj̱k je̱ vyintsaṉda, maa̱ṯ
je̱ tsaptu̱jkpit yakꞌixpaj̱kpataj̱kta, jeṯ-
seꞌe du̱yaknaj̱kxti je̱ Jesús joma veꞌe
ñayꞌamókajada. Jep̱ tseꞌe du̱nu̱u̱jmidi:

67―Vaajnja aa̱ṯs paṉ mitseꞌe je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit.
Jeṯseꞌe yꞌatsaa̱j̱v:
―Paṉ vaamp xa aṯseꞌe jeṯs veꞌem,

kaꞌats aṯseꞌe xjaanchjávadat. 68Paṉ
nꞌamo̱tutú̱vidupts aṯs miitseꞌe juuꞌ,
kaꞌats aṯseꞌe xꞌatsó̱vdat jeṯs kaꞌats
aṯseꞌe xmaso̱ꞌo̱ktat. 69 U̱xyamts aṯseꞌe
ntsu̱u̱niꞌukvaꞌanu̱t jej̱a je̱ Nteꞌyam
yꞌakaꞌyu̱n paꞌayi, juuꞌ veꞌe nu̱jom
du̱kaꞌ̱mikaj̱xp, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

70Vanꞌit tseꞌe anañu̱joma
yꞌamo̱tutú̱vijidi:
―¿Tits, mits jeꞌ̱e̱ veꞌe je̱ Nteꞌyam je̱

yꞌOnu̱k?
Jeṯseꞌe je̱ Jesús yꞌatso̱o̱jvjidi:
―Jeꞌ̱e̱ xa aṯseꞌe, veꞌem ax joꞌn

tu̱xko̱tsta.
71Vanꞌit tseꞌe vyaandi:
―¿Tyaj̱xts u̱u̱ꞌmeꞌe njaaꞌktso̱jkumda

paṉeꞌe du̱ꞌixtu du̱mó̱tudu juuꞌ veꞌe
tyoon kyo̱jts ka ó̱yap? U̱u̱ꞌmam xa
veꞌe tu̱nꞌamo̱tunajxumda ku veꞌe viinm
tu̱vyaꞌañ.

Ku je̱ Jesús je̱ Pilato du̱vinteni
(Mt. 27.1-2, 11-14;

Mr. 15.1-5; Jn. 18.28-38)

23 Vanꞌit tseꞌe tyenikaj̱xti jeṯseꞌe
du̱yaknaj̱kxti je̱ Jesús jem̱ je̱

Pilato vyinkojkm. 2 Jem̱ tseꞌe du̱nu̱x-
aꞌ̱ai̱ꞌukvaandi. Jidu̱ꞌu̱m tseꞌe vyaandi:

―Ta̱ aa̱ṯs yaꞌ̱a̱ veꞌe nꞌix mpaaꞌty jeṯseꞌe
aa̱ṯs je̱ njayu du̱yakyoojmu̱k du̱yakꞌajx-
u̱k, veꞌem tseꞌe vyaꞌañ jeṯs kaꞌa aa̱ṯseꞌe
je̱ kupaꞌ̱mu̱n nmo̱ꞌo̱t je̱ rómait yakkuto-
jkpa, vaampap tseꞌe jeṯs je̱ Criistuk yaꞌ̱a̱
veꞌe, yakkutojkpu̱k yaꞌ̱a̱ veꞌe.

3Vanꞌit tseꞌe je̱ Pilato du̱ꞌamo̱tutu̱vi je̱
Jesús:
―¿Mitseꞌe je̱ Israeejlit Jayu

Yakkutojkpa?
Jeṯseꞌe je̱ Jesús yꞌatsaa̱j̱v:
―Jeꞌ̱e̱ xa aṯseꞌe, veꞌem ax joꞌn tu̱xkaṯs.
4Vanꞌit tseꞌe je̱ Pilato du̱nu̱u̱jmi je̱ teeꞌ-

taj̱k je̱ vyintsaṉda jeṯs je̱ nu̱may jayu:
―Kaꞌa xa aṯs yaꞌ̱a̱ veꞌe ti to̱kin

mpaatyja.
5Ax nu̱yojk tseꞌe du̱jaaꞌknu̱vampej̱tti.

Jidu̱ꞌu̱m tseꞌe vyaandi:
―Yakyoojmu̱kp yakꞌajxu̱kp xa yaꞌ̱a̱

veꞌe nu̱jom aa̱ṯs je̱ njayu maa̱ṯ juuꞌ veꞌe
tyukꞌixp. Jem̱ tseꞌe veꞌem du̱tún Galilea
jeṯs yaja paat tseꞌe veꞌem du̱toompa.
Ku je̱ Jesús je̱ Herodes du̱vinteni
6Ku veꞌe je̱ Pilato du̱ꞌamo̱tunajxy,

vanꞌit tseꞌe du̱ꞌamo̱tutu̱vi paṉ galiléait
jayu jeꞌ̱e̱ veꞌe je̱ Jesús. 7Ku veꞌe
yaknu̱u̱jmi jeṯs veꞌem, vanꞌit tseꞌe du̱kejx
joma veꞌe je̱ Herodes, je̱ galiléait yakku-
tojkpa jeꞌ̱e̱ veꞌe yꞌijt, jem̱ts jeꞌ̱e̱ veꞌe
Jerusalén vyeꞌniva vanꞌit ku veꞌe je̱
xaa̱j̱ tyunju̱. 8 O̱o̱y tseꞌe tyunxo̱o̱jntk je̱
Herodes ku veꞌe je̱ Jesús du̱ꞌix, ku̱x jé-̱
mani veꞌe du̱jaꞌixuvaꞌañ ku veꞌe je̱ kaṯs
du̱mo̱tu jeṯs ti veꞌe tyuump kyaj̱tsp jeṯs
jeꞌ̱e̱ veꞌe yꞌixuvaampy jeṯseꞌe je̱ Jesús
je̱ maj̱in du̱tónu̱t. 9May viijnts jeꞌ̱e̱ veꞌe
juuꞌ jaty du̱ꞌamo̱tutu̱vi; ax ni vinxu̱pa
tseꞌe je̱ Jesús kyahꞌatso̱o̱jvji. 10 Jem̱ tseꞌe
vyeꞌniduva je̱ teeꞌtaj̱k je̱ vyintsaṉda maa̱ṯ
je̱ tsaptu̱jkpit yakꞌixpaj̱kpataj̱k, jeꞌ̱e̱ tseꞌe
maḵk tunnu̱vampej̱tju̱dup. 11Vanꞌit tseꞌe
je̱ Herodes maa̱ṯ je̱ tyojpataj̱k du̱jom-
nu̱u̱jmidi du̱tinu̱u̱jmidi je̱ Jesús jeṯ-
seꞌe du̱nu̱xiikti du̱tukxiikti. Vanꞌit tseꞌe
du̱xo̱jxti maa̱ṯ je̱ o̱o̱jyit vit ax joꞌn

je̱ yakkutojkpa ñaxyax̱ju̱. Vanꞌit tseꞌe
je̱ Herodes du̱tuknu̱kej̱xu̱mpijtnuva je̱
Pilato. 12 Je̱ xaa̱j̱jyam tseꞌe je̱ Pilato
jeṯs je̱ Herodes ñayjaꞌviꞌukvaajnjidi, ku̱x
namyuꞌej̱kju̱dupeꞌe yꞌijtti.

Ku je̱ Jesús je̱ yꞌo̱o̱ꞌku̱n kyutujk
(Mt. 27.15-26; Mr. 15.6-15;

Jn. 18.39-19.16)
13Vanꞌit tseꞌe je̱ Pilato du̱yakjayyax-

mojkjidi je̱ teeꞌtaj̱k je̱ vyintsaṉda
maa̱ṯ paṉ paṉ jatyeꞌe je̱ kutojku̱n
du̱jayej̱ptup, maa̱ṯ je̱ nu̱may jayu,
14 jeṯseꞌe du̱nu̱u̱jmidi:
―Miits xa aṯseꞌe tu̱xtuknu̱minda ya̱

jayu ku veꞌe mvaꞌanda jeṯs yakyoojmu̱kp
yakꞌajxu̱kp yaꞌ̱a̱ veꞌe je̱ nu̱may jayu.
Ax yájats aṯs yaꞌ̱a̱ veꞌe juuꞌ tu̱nꞌamo̱-
tutu̱viku̱x miits mvinkujkta, ax ta̱ tseꞌe
xmó̱tuda jeṯs kaꞌa aṯs yaꞌ̱a̱ veꞌe ti to̱kin
tu̱mpaatyja juuꞌ miits yaꞌ̱a̱ veꞌe mtuknu̱x-
aꞌ̱ai̱dup; 15 kaꞌava veꞌe je̱ Herodes, ku̱x
ta̱ xa aṯseꞌe xtuknu̱kej̱xu̱mpijtnuva. U̱x-
ej̱a tseꞌe xmó̱tuda, kaꞌats yaꞌ̱a̱ veꞌe tu̱-
du̱tún juuꞌ veꞌe je̱ o̱o̱ꞌku̱n du̱vinmajtsjup.
16Nyakjachaachpaaꞌtjupts aṯs yaꞌ̱a̱ veꞌe,
vanꞌitts aṯseꞌe nmaso̱ꞌo̱ku̱t.

17Ax vimpaascua xaa̱j̱ tseꞌe je̱ Pilato
du̱jajtymasaꞌ̱aḵ yꞌijt toꞌk je̱ poxu̱ntaḵ-
jayu. 18Vanꞌit tseꞌe je̱ jayu yꞌaaꞌmitaakti,
jeṯseꞌe vyaandi:
―Vaꞌan du̱ꞌaa̱ꞌ̱ku̱, jeꞌ̱e̱ xa aa̱ṯseꞌe

ntsaj̱kp jeṯs aa̱ṯseꞌe xmaso̱o̱kjat je̱
Barrabás.

19 Jeꞌ̱e̱ kaj̱x tseꞌe je̱ Barrabás
yakpoxu̱ntaḵpu̱u̱jm ku̱xeꞌe je̱ jayu
du̱yaknañu̱pojtu̱kju̱ jem̱ kajpu̱n kaj̱xm
jeṯs jeꞌ̱e̱ kaj̱x ku veꞌe yakjayuꞌaa̱ꞌ̱k.
20 Jyatso̱jk tseꞌe je̱ Pilato jeṯseꞌe
du̱maso̱ꞌo̱ku̱t je̱ Jesús, jeꞌ̱e̱ kaj̱x tseꞌe
du̱muko̱jtsnuva je̱ jayu jadoꞌk nax. 21Ax
nu̱yojk tseꞌe yꞌaaꞌmitaakti:
―Yakcruuzpéṯu̱, yakcruuzpéṯu̱.
22Ax mutoojk nax tseꞌe je̱ Pilato

jidu̱ꞌu̱m ñaꞌ̱mu̱xjidi:

―¿Tyaj̱xseꞌe? ¿Ti ka ó̱yap yaꞌ̱a̱ veꞌe tu̱-
du̱tún? Kaꞌa xa aṯs yaꞌ̱a̱ veꞌe mpaatyja
je̱ to̱kin ti yaꞌ̱a̱ veꞌe kyuꞌo̱o̱ꞌkap. Nyak-
jachaachpaaꞌtjupts aṯs yaꞌ̱a̱ veꞌe, vanꞌitts
aṯseꞌe nmaso̱ꞌo̱ku̱t.

23Ax nu̱yojkts jeꞌ̱e̱ veꞌe du̱tunꞌamó̱-
tudi jeṯseꞌe cryuuzpéṯu̱t je̱ Jesús. Ku̱x
maḵkeꞌe o̱o̱y tyunko̱jtsti je̱ jáyuda jeṯs
je̱ teeꞌtaj̱k je̱ vyintsaṉda, o̱ꞌyixju̱du tseꞌe
juuꞌ veꞌe yꞌamó̱tudu, 24 jeꞌ̱e̱ tseꞌe je̱ Pi-
lato tyoon juuꞌ veꞌe je̱ jayu cho̱jktu. 25Ax
veꞌem tseꞌe du̱masaa̱ḵ naspaḵa je̱ jayu
juuꞌ veꞌe poxu̱ntaḵtsu̱u̱ni jeꞌ̱e̱ kaj̱x ku
veꞌe je̱ jayu du̱yaknañu̱pojtu̱kji jeṯs jeꞌ̱e̱
kaj̱x ku veꞌe yakjayuꞌaa̱ꞌ̱k; ax je̱ Jesús,
jem̱ tseꞌe je̱ tojpa kyaꞌ̱m du̱paa̱m̱dini jeṯ-
seꞌe du̱yakcruuzpéṯtat.

Ku je̱ Jesús cryuuzpejt
(Mt. 27.32-44;

Mr. 15.21-32; Jn. 19.17-27)
26 Jem̱ tseꞌe cruuzpej̱tpa du̱yaknaj̱kxta

vyeꞌna je̱ Jesús, vanꞌit tseꞌe du̱majtsti
toꞌk je̱ ciréneit jayu, Simón jeꞌ̱e̱ veꞌe
xyaa̱j̱, jem̱ts jeꞌ̱e̱ veꞌe kam jo̱o̱tm chaa̱ꞌ̱n,
jeṯseꞌe du̱tukpakaa̱y̱di je̱ Jesús je̱ cryuuz,
jeṯseꞌe je̱ Jesús du̱yaktooꞌvaj̱kti, jeṯseꞌe
du̱yakꞌu̱xꞌo̱o̱kidi je̱ Simón maa̱ṯ je̱ cruz.

27Nu̱may tseꞌe je̱ jayu pyanaj̱kxjidi
jeṯs nu̱may je̱ taꞌ̱ax̱taj̱k juuꞌ veꞌe
yaaxtup tsaachvinmaaydup je̱ Jesús
kaj̱x. 28Vanꞌit tseꞌe je̱ Jesús vyaꞌku̱mpijt
jeṯseꞌe ñaꞌ̱mu̱xjidi:
―Jerusaleenit taꞌ̱ax̱taj̱kta, kadi aṯs mi-

its xnu̱yaꞌaxta, nañu̱yaꞌaxjada miits vi-
inm jeṯs nu̱yaꞌaxta je̱ mꞌónu̱kta, 29 ku̱x
jeꞌ̱yapeꞌe je̱ xaa̱j̱ ku veꞌe je̱ jayu vyaꞌanu̱t:
“Xo̱o̱n xa jeꞌ̱e̱ veꞌeda paṉ paṉ jatyeꞌe pu̱m
jeṯseꞌe je̱ ónu̱k du̱kajayép̱tat jeṯs paṉ paṉ
jatyeꞌe je̱ ónu̱k du̱katsam̱kojkidup jeṯs
paṉ paṉ jatyeꞌe ni vinꞌita kayakꞌonu̱kt-
siꞌtstup.” 30Vanꞌit tseꞌe je̱ jayu je̱ ko̱pk
je̱ kee̱ṯs du̱naa̱j̱madat: “Naxkaḏaꞌaku̱
yam aa̱ṯs nmiꞌkxm jeṯs aa̱ṯseꞌe xyoꞌot-
su̱t.” Jidu̱ꞌu̱m tseꞌe du̱naa̱j̱madat. 31Paṉ

veꞌemeꞌe jyátu̱kada ku aṯseꞌe nꞌit miits
maa̱ṯta, ¿ax ti tseꞌe jyaaꞌktóndap ku aṯ-
seꞌe nko̱o̱ꞌkꞌijtnit miits maa̱ṯta? Veꞌem
tseꞌe jyátu̱kadat ax joꞌn yaktún ku veꞌe
je̱ tsoxk ku̱p tyaa̱ṯsnit.

32Yaknaj̱kxtuva tseꞌe maa̱ṯ je̱ Jesús
nu̱mej̱tsk juuꞌ veꞌe je̱ maj̱a̱ to̱kin du̱-
toondu, veꞌem tseꞌe du̱tukmuyakꞌo̱o̱ꞌka-
dat. 33Ku veꞌe jyeꞌ̱ydi joma veꞌe je̱ it juuꞌ
veꞌe du̱xaa̱j̱ Kuxútum, jem̱ tseꞌe je̱ Jesús
du̱yakcruuzpej̱tti maa̱ṯ nu̱mej̱tsk je̱ to̱kin
toompada, toꞌk jej̱a je̱ Jesús yꞌakaꞌyu̱n
paꞌayi jeṯs jadoꞌk yꞌanajap̱aꞌayi. 34Vanꞌit
tseꞌe je̱ Jesús vyaajñ:
―Tata, mee̱ꞌ̱kxjada toꞌk aaj je̱ tyo̱kin

ku̱x kaꞌa yaꞌ̱a̱ veꞌe du̱nu̱jávada ti veꞌe
tyoondup.
Vanꞌit tseꞌe je̱ tojpataj̱k je̱ Jesús je̱

vyit du̱paj̱kvaꞌkxti jeṯseꞌe du̱nu̱kooꞌyidi.
35 Jem̱ tseꞌe nu̱may je̱ jayu vyeꞌniduva
jeṯseꞌe du̱ꞌixti juuꞌ veꞌe toojnju ko̱jt-
sju. Paṉ paṉ jatyeꞌe yakkutojktup, jeꞌ̱e̱
tseꞌe du̱vinko̱jtspej̱ttu je̱ Jesús, jeṯseꞌe
vyaandi:
―Yaktso̱o̱k xa yaꞌ̱a̱ veꞌe je̱ viijnk jayu;

vaꞌants nꞌiteꞌe viinm du̱naajktsaꞌ̱aḵju̱
paṉ tyú̱vameꞌe jeṯs yaꞌ̱a̱ veꞌe je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit.

36Nay veꞌempa tseꞌe je̱ tojpataj̱k
je̱ Jesús du̱nu̱xiikti du̱tukxiikti,
du̱jomnu̱u̱jmidi du̱tinu̱u̱jmidi, jeṯseꞌe
du̱vinkutám̱idi, jeṯseꞌe du̱tukꞌookti
je̱ tsaaydum paꞌajk naꞌ̱o̱o̱k, 37 jeṯseꞌe
du̱nu̱u̱jmidi:
―Paṉ je̱ Israeejlit Jayu Yakkutojkpa

xa mitseꞌe, ¡naajktso̱ꞌo̱kju̱ts nꞌit!
38Ax jem̱ tseꞌe je̱ Jesús cryuuz ko̱jm

du̱paa̱m̱di toꞌk je̱ jatyán. Toojk ayookts
jeꞌ̱e̱ veꞌe jaꞌa: je̱ griego, je̱ latín, jeṯs je̱
hebreo. Jidu̱ꞌu̱meꞌe vyaꞌañ: “Yaꞌ̱a̱ xa veꞌe
je̱ Israeejlit Jayu Yakkutojkpa.”

39Nu̱toꞌk tseꞌe je̱ jayu juuꞌ veꞌe jem̱
cruz kaj̱xm, vyinko̱jtspej̱tpa tseꞌe je̱
Jesús. Jidu̱ꞌu̱m tseꞌe vyaajñ:

―Paṉ mítsam xa jeꞌ̱e̱ veꞌe je̱ Cristo,
naajktso̱ꞌo̱kju̱ts nꞌit, jeṯs yaktso̱o̱kpa
aa̱ṯs.

40Ax tuknaꞌ̱mu̱xju tseꞌe jadoꞌk je̱ myu-
jatyooꞌ. Jidu̱ꞌu̱m tseꞌe ñaꞌ̱mu̱xji:
―¿Kaꞌa mitseꞌe je̱ Nteꞌyam xtsaꞌ̱ag̱a?

Nay je̱ tsaachpaatu̱n mitseꞌe mpaat-
pap. 41Nvinmajtsumjuvam xa u̱u̱ꞌmeꞌe
ya̱ tsaachpaatu̱n juuꞌ veꞌe u̱xyam nyak-
najxump ku̱x jeꞌ̱e̱ xa veꞌe nkuvej̱tump ku
veꞌe ntoꞌnum juuꞌ veꞌe ka ó̱yap; ax ya̱
jayu, ni ti tó̱kinats yaꞌ̱a̱ veꞌe du̱katún.

42Vanꞌit tseꞌe je̱ Jesús du̱nu̱u̱jmi:
―Jesús, jaaꞌmyéṯsu̱ aṯs mits toꞌk aaj ku

veꞌe myakkutojkꞌukvaannit.
43Vanꞌit tseꞌe je̱ Jesús yꞌatso̱o̱jvji:
―Tyú̱vam xa aṯs mitseꞌe nnu̱u̱jma

jeṯs u̱xyam mitseꞌe mꞌijtnit aṯs maa̱ṯ
joma veꞌe je̱ Nteꞌyam je̱ jyayu du̱jaa̱j̱na
du̱taj̱ka.

Ku je̱ Jesús yꞌo̱o̱ꞌkni
(Mt. 27.45-56;

Mr. 15.33-41; Jn. 19.28-30)
44Kujk xaa̱j̱ joꞌn tseꞌe vyeꞌna, vanꞌit

tseꞌe nu̱jom je̱ it je̱ naax kyo̱o̱ꞌtsiku̱jx.
Toojk yaaxp paatts jeꞌ̱e̱ veꞌe je̱ it yꞌijt
ko̱o̱ꞌts. 45 Jeꞌ̱e̱ kaj̱x tseꞌe veꞌem jyajty ku̱x
vinko̱o̱ꞌtsi veꞌe je̱ aampa xaa̱j̱. Kaḵojk
tseꞌe kyaa̱ꞌ̱tsvaꞌkxy je̱ ataṯyok juuꞌ veꞌe
jep̱ maj̱a̱ tsaptu̱jkp tukꞌataṯyuk je̱ it juuꞌ
veꞌe je̱ kunooꞌkxu̱n munu̱yojk du̱maa̱ṯ.
46Ku veꞌe veꞌem jyajty, vanꞌit tseꞌe je̱
Jesús maḵk kyaj̱ts. Jidu̱ꞌu̱m tseꞌe vyaajñ:
―Tata, jem̱ xa aṯseꞌe mits mkaꞌ̱m ya̱

njaꞌvin mpu̱m.
Ku veꞌe veꞌem vyaajñ, vanꞌit tseꞌe je̱

jyaꞌvin tyukvaatsji.
47 Je̱ tojpa juuꞌ veꞌe du̱nu̱vintsáṉip

nu̱mó̱kupx je̱ tojpataj̱k, ku jeꞌ̱e̱ veꞌe du̱ꞌix
juuꞌ veꞌe tu̱tyunju̱ tu̱kyaṯsju̱, vanꞌit tseꞌe
je̱ Nteꞌyam du̱yakmaj̱i du̱yakjaanchi jeṯ-
seꞌe vyaajñ:
―¡Tyú̱vamdam xa jeꞌ̱e̱ veꞌe jeṯs kaꞌa

yaꞌ̱a̱ veꞌe ya̱ jayu ti to̱kin tu̱du̱tún!

48Nu̱jom tseꞌe je̱ jayu juuꞌ veꞌe jem̱
veꞌnidup jeṯseꞌe du̱ꞌixti juuꞌ veꞌe too-
jnju ko̱jtsju, kyo̱jxtu tseꞌe je̱ kyak ku̱xeꞌe
du̱jo̱o̱ꞌkꞌamaꞌtjidini. Veꞌem tseꞌe ñaj̱kx-
tini. 49Ax nu̱jom tseꞌe je̱ jayu juuꞌ veꞌe je̱
Jesús du̱ꞌíxada yꞌijt, jeꞌ̱e̱ maa̱ṯta je̱ taꞌ̱ax̱-
taj̱kta juuꞌ veꞌe panaj̱kxju̱du ku veꞌe jem̱
galiléait yꞌit jo̱o̱tm chaa̱ꞌ̱n, jékum jaty
tseꞌe tyaandi jeṯseꞌe du̱ꞌixti juuꞌ jatyeꞌe
toojnju ko̱jtsju.

Ku je̱ Jesús ñaxtaj̱ki
(Mt. 27.57-61;

Mr. 15.42-47; Jn. 19.38-42)
50 Jem̱ tseꞌe yꞌijt toꞌk je̱ yaaꞌtyaj̱k juuꞌ

veꞌe o̱y jayu jeṯs tu̱v je̱ jyáyuvin je̱ jyoo-
jntykin, José jeꞌ̱e̱ veꞌe xyaa̱j̱, arimatéait
jayu. Jem̱ jeꞌ̱e̱ veꞌe judéait yꞌit jo̱o̱tm je̱
arimatéait kajpu̱n. Jeꞌ̱ev̱ats jeꞌ̱e̱ veꞌe je̱
José nu̱toꞌk jeꞌ̱eḏa juuꞌ veꞌe du̱nu̱máj̱idup
jep̱ tsaptu̱jkp. 51 Je̱ José, yꞌaꞌixpts jeꞌ̱e̱
veꞌe ku veꞌe je̱ Nteꞌyam je̱ kyutojku̱n
du̱yakmiinnit, kyo̱ꞌo̱yjaꞌvits jeꞌ̱e̱ veꞌe juuꞌ
veꞌe tyoondu je̱ myujatyooꞌtaj̱k. 52Vanꞌit
tseꞌe o̱jts du̱ꞌix je̱ Pilato jeṯseꞌe du̱ꞌamo̱tu
je̱ Jesús je̱ ñiꞌkx je̱ kyo̱pk. 53Ku veꞌe jem̱
cruz kaj̱xm du̱yakvajntkni, vanꞌit tseꞌe
toꞌk je̱ vit du̱tukvimpittni. Vanꞌit tseꞌe
o̱jts du̱yaknaxtaḵa jep̱ jótup juuꞌ veꞌe pú̱-
mani veꞌnip jep̱ tsajaa̱ṯp; ni páṉanum
tseꞌe jep̱ kyayakpu̱m vyeꞌna. 54 Je̱ xaa̱j̱
tseꞌe vyeꞌna ku veꞌe je̱ jayu du̱ꞌapaa̱m̱-
du̱ka je̱ po̱o̱ꞌkxtku̱n xaa̱j̱ juuꞌ veꞌe javee̱ꞌ̱n
du̱kapaatp.

55 Je̱ taꞌ̱ax̱taj̱kta juuꞌ veꞌe je̱ Jesús du̱-
maa̱ṯtso̱o̱ꞌndu jem̱ Galilea, jeꞌ̱e̱ tseꞌe du̱-
panaj̱kxtu je̱ José jeṯseꞌe o̱jts du̱ꞌixta
joma veꞌe du̱yaknaxtaj̱kidi je̱ Jesús je̱
ñiꞌkx je̱ kyo̱pk jeṯseꞌe du̱ꞌixti vintso̱
veꞌe du̱paa̱m̱di. 56Ku veꞌe jyeꞌ̱ydini jem̱
tyaḵꞌam, yꞌapaa̱j̱mtkidu tseꞌe je̱ paꞌajk
xooꞌkpa juuꞌ veꞌe ku̱du̱paa̱j̱mjidi je̱ Jesús
je̱ ñiꞌkx je̱ kyo̱pk. Ax yꞌamaaꞌyidu tseꞌe je̱
po̱o̱ꞌkxtku̱n xaa̱j̱ ax joꞌn vyaꞌañ je̱ Moisés
je̱ pyavaꞌnu̱n.

Ku je̱ Jesús jyoojntykpaj̱knuva
(Mt. 28.1-10; Mr. 16.1-8; Jn. 20.1-10)

24 Domingo xaa̱j̱ tseꞌe vyeꞌna jap̱yji,
mutoꞌk xaa̱j̱ je̱ semana, vanꞌit

tseꞌe je̱ taꞌ̱ax̱taj̱k juuꞌ veꞌe du̱ꞌixtu je̱ jot
joma veꞌe je̱ Jesús du̱ꞌukyaknaxtaj̱kidi,
jeꞌ̱e̱ tseꞌe du̱yaknaj̱kxtu jem̱ je̱ paꞌajk
xooꞌkpa juuꞌ veꞌe yꞌapaa̱j̱mtkidu. 2Ku
tseꞌe jyeꞌ̱ydi joma veꞌe je̱ jot, viijnk
tso̱ tseꞌe je̱ tsaaj du̱paattini juuꞌ veꞌe
yꞌakaa̱j̱yjup yꞌijt. 3Vanꞌit tseꞌe tyaj̱kidi.
Ax kaꞌa tseꞌe du̱ꞌukpaattini je̱ Maj̱a̱
Vintsáṉ Jesús je̱ ñiꞌkx je̱ kyo̱pk, 4 jeṯ-
seꞌe atu̱va ato̱ki tyuntaandi, ax kaꞌa
tseꞌe du̱ꞌukmutaayvaattini vintso̱ veꞌe
jyátu̱kadat. Tun toꞌmayji tseꞌe du̱ꞌix-
paatti nu̱mej̱tsk je̱ ángeles vyintéṉajada,
ajajp ataꞌ̱kxpeꞌe xyáx̱ada. 5 O̱o̱y tseꞌe
tyuntsaꞌ̱kidi je̱ taꞌ̱ax̱taj̱k, jeꞌ̱e̱ kaj̱x tseꞌe
vyiijntkti jej̱a naxku̱jx paat. Vanꞌit tseꞌe
je̱ ángeles ñaꞌ̱mu̱xjidi:
―¿Tyaj̱xseꞌe xꞌíxtada yap o̱o̱ꞌkpa jótup

jeꞌ̱e̱ juuꞌ veꞌe joojntykip? 6Kaꞌa xa jeꞌ̱e̱
veꞌe yaja paṉ. Ta̱ jeꞌ̱e̱ veꞌe jyoojntyk-
paj̱knuva. Jaaꞌmyéṯsta vintso̱ veꞌe mnaꞌ̱-
mu̱xjidi ku veꞌe jem̱ Galiléana vyeꞌna.
7 Jidu̱ꞌu̱m tseꞌe vyaajñ: “Yakpám̱upts aṯ-
seꞌe jem̱ je̱ tó̱kinax jayu kyaꞌ̱m juuꞌ aṯ-
seꞌe xtsoꞌoxpaj̱ktup, ax joojntykpaj̱knu-
vapts aṯseꞌe kutoojk xaa̱j̱, aṯs, je̱ Jayu
Juuꞌ veꞌe Nu̱paa̱m̱du̱ka Ijtp.” Jidu̱ꞌu̱m
tseꞌe vyaajñ.

8Vanꞌit tseꞌe du̱jaaꞌmyej̱tsti je̱ Jesús
je̱ kyaṯs je̱ yꞌayook. 9Ku veꞌe cho̱o̱ꞌndi
joma veꞌe je̱ jot, vanꞌit tseꞌe du̱tukmu-
maajntykkaj̱xti je̱ Jesús je̱ yꞌixpaj̱kpataj̱k
juuꞌ veꞌe nu̱maktoꞌk taandinu jeṯs paṉ
paṉ jatyeꞌe myaa̱ṯveꞌnidup. 10 Je̱ taꞌ̱ax̱-
taj̱kta tseꞌe juuꞌ veꞌe du̱tuknu̱jaꞌvidu je̱
kukáṯsivataj̱k, jeꞌ̱e̱ tseꞌe ijttu je̱ María
Magdalena, je̱ Juana, je̱ María juuꞌ
veꞌe je̱ Santiago je̱ tyaak, jeṯs je̱ vi-
ijnk taꞌ̱ax̱taj̱kta. 11Ax kaꞌats jeꞌ̱e̱ veꞌe
je̱ Jesús je̱ yꞌixpaj̱kpataj̱k du̱jaanchjaꞌ-
vidi juuꞌ veꞌe je̱ taꞌ̱ax̱taj̱k kyo̱jtstu, veꞌe-

meꞌe vyinmaaydi jeṯs o̱yvintso̱va veꞌe
juuꞌ du̱ko̱jtsti.

12 O̱yam tseꞌe veꞌem vyinmaaydi,
noomp tseꞌe ñu̱jkx je̱ Pedro joma veꞌe
je̱ Jesús du̱ꞌukyaknaxtaj̱kidi. Ku veꞌe
vyiijntk jeṯseꞌe kyaḵꞌixi, vanꞌit tseꞌe
du̱ꞌix jeṯs jep̱eꞌe pyu̱jkna je̱ vit juuꞌ veꞌe
tyukvimpittu. Vanꞌit tseꞌe vyimpijtni
joma veꞌe ñamyayju̱ jeṯseꞌe du̱payo̱ꞌy
paṉ ti veꞌe tu̱tyunju̱ tu̱kyaṯsju̱.

Juuꞌ veꞌe toojnju ko̱jtsju jej̱a
emauusit tyooꞌ aajy

(Mr. 16.12-13)
13 Je̱ xaa̱j̱ji tseꞌe nu̱mej̱tsk je̱ Jesús

je̱ yꞌixpaj̱kpataj̱k ñaj̱kxti jem̱ kajpu̱n
kaj̱xm juuꞌ veꞌe Emaús du̱xaa̱j̱, mej̱tsk
legua jagojkm joꞌneꞌe du̱mujékuma je̱
Jerusalén, 14 jeꞌ̱e̱ tseꞌe myaajntyktup juuꞌ
veꞌe tu̱tyunju̱ tu̱kyaṯsju̱. 15Namvaateꞌe
ñakyó̱tsjada, vanꞌit tseꞌe je̱ Jesús ñaajk-
tám̱iji jeṯseꞌe du̱maa̱ṯnamyujatyooꞌijidi.
16 O̱yam tseꞌe du̱maa̱ṯnamyujatyooꞌijidi,
kaꞌanum tseꞌe je̱ Nteꞌyam du̱yakjajty jeṯ-
seꞌe je̱ nu̱mej̱tsk ku̱du̱ꞌixkajpti je̱ Jesús.
17Vanꞌit tseꞌe je̱ Jesús yꞌamo̱tutú̱vijidi:
―¿Tiseꞌe jem̱ mmaajntyktup

namvaateꞌe myo̱ꞌo̱yda? ¿Tyaj̱xseꞌe
mtsaachvinmáyda?

18Nu̱toꞌk tseꞌe yꞌatsaa̱j̱v juuꞌ veꞌe Cle-
ofas du̱xaa̱j̱:
―¿Tis, tun mítsjidamts nꞌiteꞌe toꞌk juuꞌ

veꞌe jeꞌ̱y jem̱ Jerusalén jeṯseꞌe xkanu̱java
ti veꞌe námnum jem̱ tu̱tyunju̱ tu̱kyaṯsju̱?

19Vanꞌit tseꞌe je̱ Jesús ñaꞌ̱mu̱xjidi:
―¿Tiseꞌe tu̱tyunju̱ tu̱kyaṯsju̱?
Jeṯseꞌe du̱nu̱u̱jmidi:
―Jeꞌ̱e̱ juuꞌ veꞌe tu̱jyatyju̱ tu̱ñaxyju̱ je̱

Jesús, je̱ nazarétit jayu. Toꞌk jeꞌ̱e̱ veꞌe
tu̱yꞌit je̱ Nteꞌyam je̱ yꞌayook ko̱jtsnajxpa,
ñu̱máj̱ipts jeꞌ̱e̱ veꞌe tu̱yꞌit maa̱ṯ juuꞌ veꞌe
tyoon kyo̱jts jej̱a je̱ Nteꞌyam vyinkujk
jeṯs jej̱a nu̱jom je̱ jayu vyinkujk, 20 jeṯs
vintso̱ veꞌe je̱ teeꞌtaj̱k je̱ vyintsaṉda
jeṯs paṉ paṉ jatyeꞌe du̱nu̱máj̱idup u̱u̱ꞌm
maa̱ṯta, jeꞌ̱e̱ tseꞌe jem̱ je̱ Pilato kyaꞌ̱m

tu̱du̱pam̱da jeṯseꞌe du̱to̱kimpayo̱ꞌo̱yu̱t
jeṯseꞌe du̱yakjacryuuzpéṯju̱t. 21Veꞌemts
aa̱ṯseꞌe nꞌukꞌaꞌix jeṯs jeꞌ̱e̱ veꞌe ku̱xyakt-
so̱o̱kumdini nu̱vinxu̱p u̱u̱ꞌmeꞌeda, je̱ is-
raeejlit jáyuda. Maaxk jeꞌ̱e̱ veꞌe veꞌem
tyunju̱ kyaṯsju̱. 22 O̱yam tseꞌe vyeꞌema,
vinkex je̱ taꞌ̱ax̱taj̱k juuꞌ aa̱ṯseꞌe nmaa̱ṯ-
nayjaꞌvijup, jeꞌ̱eṯs aa̱ṯseꞌe atu̱va ato̱ki
tu̱xyaktáñ jeꞌ̱e̱ kaj̱x ku veꞌe tu̱du̱nu̱-
naj̱kxta tun jap̱yji joma veꞌe je̱ Jesús
yꞌuknaxtaj̱ki. 23Ax kaꞌakts jeꞌ̱e̱ veꞌe jep̱
je̱ ñiꞌkx je̱ kyo̱pk tu̱du̱ꞌukpaattini, jeꞌ̱e̱
kaj̱x tseꞌe tu̱myeṯsta jeṯs aa̱ṯseꞌe tu̱xtuk-
mumaaydu̱kta jeṯs je̱ aangelesu̱k tseꞌe
jep̱ tu̱yakꞌíxjada juuꞌ veꞌe tu̱ñaꞌ̱mu̱x-
jada jeṯs taa̱ḵ jeꞌ̱e̱ veꞌe je̱ Jesús jyoo-
jntykpaj̱knuva. 24Vanꞌit tseꞌe tu̱ñaj̱kxta
vinkex aa̱ṯs je̱ nmujatyooꞌ joma veꞌe nax-
taḵa tu̱yꞌit, veꞌemu̱kts jeꞌ̱e̱ veꞌe tu̱du̱paat-
tuva je̱ it ax joꞌn je̱ taꞌ̱ax̱taj̱k tu̱du̱ꞌavá-
nada joꞌn. Ax kaꞌakts jeꞌ̱e̱ veꞌe je̱ Jesús
du̱ꞌukꞌixpaattini.

25Vanꞌit tseꞌe je̱ Jesús yꞌatso̱o̱jvjidi:
―Kaꞌa xa veꞌe o̱y juuꞌ xpayo̱ꞌo̱yda,

o̱o̱yeꞌe mtunjeḵta jeṯseꞌe xjaanchjávadat
je̱ Nteꞌyam je̱ yꞌayook ko̱jtsnajxpataj̱kta.
26 ¿Tis, kaꞌa jeꞌ̱e̱ vineꞌe vyinko̱pka jeṯ-
seꞌe je̱ Cristo veꞌem chaachpaaꞌtu̱t, vanꞌit
tseꞌe je̱ myaj̱in du̱paj̱knit?

27Vanꞌit tseꞌe du̱tukvinjaꞌvidi juuꞌ veꞌe
jeꞌ̱e̱ kaj̱x jatyáñ ijtp jep̱ Kunuuꞌkx Jatyán
ku̱jxp, je̱ Moisés je̱ jyatyán maa̱ṯ du̱ꞌuk-
vaajñ jeṯseꞌe du̱jaaꞌktukvinjaꞌvidi nu̱jom
juuꞌ veꞌe jyatyaandu je̱ Nteꞌyam je̱ yꞌay-
ook ko̱jtsnajxpataj̱kta.

28Ku veꞌe jyeꞌ̱ydini joma veꞌe je̱ ka-
jpu̱n joma veꞌe ñaj̱kxta, vanꞌit tseꞌe je̱
Jesús jyatki ax joꞌn je̱ tyooꞌ ku̱du̱jaaꞌky-
o̱ꞌy. 29Vanꞌit tseꞌe du̱munooꞌkxtkti jeṯ-
seꞌe myaa̱ṯtánjadat, jeṯseꞌe vyaandi:
―Tanu̱ aa̱ṯs maa̱ṯ ku̱x tánani xa veꞌe

o̱o̱y. Vee̱ꞌ̱nji yaꞌ̱a̱ veꞌe ya̱ it ñáxu̱t jeṯseꞌe
choꞌoinit.
Vanꞌit tseꞌe je̱ Jesús tyaj̱ki jep̱ tu̱jkp

ax joꞌn ku̱du̱maa̱ṯtaandi. 30Tsu̱u̱nidup
tseꞌe vyeꞌ̱nada jeṯseꞌe yꞌaꞌóxadat, vanꞌit

tseꞌe je̱ Jesús je̱ tsapkaaky du̱kaa̱j̱n,
je̱ Nteꞌyam du̱kuko̱jtsji, jeṯseꞌe du̱tojk-
vaꞌkxjidi. 31Ax jeꞌ̱yji tseꞌe je̱ Nteꞌyam je̱
jayu du̱tukꞌixkajpti jeṯs je̱ Jesús jeꞌ̱e̱ veꞌe.
Ax vanꞌit tseꞌe je̱ Jesús veꞌemji tyo̱ki.
32Vanꞌit tseꞌe ñavyaajnjidi:
―¿Ka veꞌemapeꞌe o̱o̱y xtunyakxo̱o̱jn-

tkum yam njaꞌvin kaj̱xmam ku veꞌe tu̱x-
tukmuko̱jtsum jej̱a tooꞌ aajy jeṯseꞌe je̱
Kunuuꞌkx Jatyán tu̱xtukvinjaꞌvim?

33Kaꞌa tseꞌe tyaꞌnidi, vanꞌit tseꞌe vy-
impijttinuva jem̱ Jerusalén. Jem̱ tseꞌe
toꞌk muk du̱paatti je̱ nu̱maktoꞌk kukáṯ-
sivada jeṯs je̱ myujatyooꞌda. 34 Jidu̱ꞌu̱m
tseꞌe ñaꞌ̱mu̱xjidi:
―Tyú̱vam xa veꞌe, ta̱ xa veꞌe je̱ Maj̱a̱

Vintsáṉ jyoojntykpaj̱knuva jadoꞌk nax,
ya̱ Simón Pedro tseꞌe tu̱du̱ꞌíxnuva.

35Vanꞌit tseꞌe jeꞌ̱e̱ juuꞌ veꞌe jeꞌ̱ydu, jeꞌ̱e̱
tseꞌe tukmumaajntykju̱du vintso̱ veꞌe
jyajtti jej̱a tooꞌ aajy jeṯs vintso̱ veꞌe
du̱ꞌixkajpti je̱ Jesús ku veꞌe je̱ tsapkaaky
du̱tojkvaꞌkxy.
Ku je̱ Jesús ñaajknu̱keꞌ̱xnataj̱kiji jej̱a

je̱ yꞌixpaj̱kpataj̱k vyinkujkta
(Mt. 28.16-20;

Mr. 16.14-18; Jn. 20.19-23)
36Ax jeꞌ̱e̱ tseꞌe kyo̱jtstup vyeꞌna, tun

toꞌmayji tseꞌe je̱ Jesús jej̱a vyintéṉajada.
Vanꞌit tseꞌe je̱ Jesús kyo̱jtspo̱o̱ꞌkxjidi.
Jidu̱ꞌu̱m tseꞌe vyaajñ:
―Je̱ o̱y jo̱o̱t maa̱ṯeꞌe mꞌíttat.
37Vanꞌit tseꞌe je̱ yꞌixpaj̱kpataj̱k o̱o̱y

tyuntsaꞌ̱kidi, veꞌem tseꞌe vyinmaaydi jeṯs
jadoꞌk ítumit jayu jeꞌ̱e̱ veꞌe yꞌíxtup. 38Ax
jidu̱ꞌu̱m tseꞌe je̱ Jesús ñaꞌ̱mu̱xjidi:
―¿Tyaj̱xseꞌe mnavyinmaꞌyu̱nmo̱ꞌo̱-

jada? ¿Tyaj̱xeꞌe je̱ mej̱tsvinmaꞌyu̱n
xjayep̱ta? 39 Ixta aṯs ya̱ nkaꞌ̱aj̱ ya̱ ntek;
áṯsam xa jeꞌ̱e̱ veꞌe. To̱nda matsta aṯs
jeṯs ixta. Kaꞌa tseꞌe jadoꞌk ítumit jayu
chuꞌutsaxa pyajkaxa ax joꞌn aṯs miitseꞌe
yaja nvintéṉada.

40Ku veꞌe veꞌem vyaajñ, vanꞌit tseꞌe
du̱tukꞌixti je̱ kyaꞌ̱aj̱ je̱ tyek. 41Ax kaꞌa-

jyam tseꞌe du̱jaanchjaꞌvidi vanꞌit jeṯs joo-
jntykpaj̱knuva jeꞌ̱e̱ veꞌe, jeꞌ̱e̱ kaj̱x ku
veꞌe xyo̱o̱jntkti jeṯseꞌe atu̱va ato̱ki tyun-
taandi. Vanꞌit tseꞌe je̱ Jesús ñaꞌ̱mu̱xjidi:
―¿Jep̱eꞌe xmaa̱ḏada je̱ kaaky je̱ ju̱ꞌkx?
42Vanꞌit tseꞌe du̱mo̱o̱ydi je̱ ajkx tsaꞌa.

43Vanꞌit tseꞌe je̱ Jesús du̱majch jeṯseꞌe
jej̱a jeꞌ̱e̱ vyinkujkta du̱ju̱ꞌkx. 44Vanꞌit
tseꞌe du̱nu̱u̱jmidi:
―Juuꞌ xa aṯseꞌe tu̱xjaty, jeꞌ̱eṯs jeꞌ̱e̱

veꞌe juuꞌ aṯs miitseꞌe nvaajnjidu ku aṯ-
seꞌe nveꞌnana miits maa̱ṯta, vaants aṯseꞌe
jeṯs tun vinko̱pk jeꞌ̱e̱ veꞌe jeṯseꞌe tyónju̱t
kyó̱tsju̱t nu̱jom juuꞌ veꞌe jatyáñ ijtp aṯs
kaj̱x jep̱ Kunuuꞌkx Jatyán ku̱jxp; jep̱eꞌe je̱
Moisés pyavaꞌnu̱n ku̱jxp du̱ꞌukvaꞌañ jeṯs
juuꞌ veꞌe jyatyaandu je̱ Nteꞌyam je̱ yꞌay-
ook ko̱jtsnajxpataj̱kta, nay veꞌempa jep̱
salmos ku̱jxp.

45Vanꞌit tseꞌe je̱ Nteꞌyam vyinmaꞌyu̱n-
mo̱o̱jyjidi jeṯseꞌe du̱vinmó̱tudat juuꞌ veꞌe
tyijp je̱ Kunuuꞌkx Jatyán. 46 Jeṯseꞌe je̱
Jesús ñaꞌ̱mu̱xjidi:
―Veꞌem xa veꞌe javyet jep̱ Kunuuꞌkx

Jatyán ku̱jxp jeṯs aṯseꞌe nꞌo̱o̱ꞌku̱t, aṯs,
je̱ Cristo; ax kutoojk xaa̱j̱ts aṯseꞌe njoo-
jntykpaj̱knuvat. 47 Jep̱ tseꞌe vyaampa
jeṯs aṯs kaj̱xeꞌe je̱ jayu yaktuknu̱jávadat
paṉ nu̱vinxu̱peꞌe chaa̱ṉada toꞌk it toꞌk
naxviijn, yaja tseꞌe jerusaleenit kyajpu̱n

ku̱jx yakꞌukvaꞌanu̱t, jeṯs aṯs kaj̱xeꞌe yak-
naa̱j̱madat jeṯseꞌe vyinmayu̱mpijttinit,
jeṯseꞌe du̱maso̱o̱ktinit je̱ kyo̱ꞌo̱y joojn-
tykinda, veꞌem tseꞌe je̱ Nteꞌyammyee̱ꞌ̱kx-
u̱xjadat je̱ tyó̱kinda. 48Mꞌixtu tseꞌe taa̱v̱
ku veꞌe veꞌem tu̱jyaty, vaajnjada tseꞌe
veꞌem je̱ jáyuda. 49Ntuknu̱kéx̱tap aṯs mi-
itseꞌeda je̱ Espíritu Santo, veꞌem ax joꞌn
aṯs je̱ nTeeꞌ je̱ vaandu̱k du̱yaktaajñ. Ax
tándats miits yaja Jerusalén kuunumeꞌe
myakmo̱ꞌo̱dat je̱ maḵkin juuꞌ veꞌe kaj̱xm
kaḏaꞌakup.

Ku je̱ Jesús chajpej̱tni
(Mr. 16.19-20)

50Vanꞌit tseꞌe je̱ Jesús maa̱ṯ je̱ yꞌix-
paj̱kpataj̱k pyítsumdi jem̱ kajpu̱n jo̱o̱tm
jeṯseꞌe jyeꞌ̱ydi joma veꞌe je̱ it juuꞌ veꞌe
je̱ betániait kajpu̱n mutam̱. Vanꞌit tseꞌe
je̱ Jesús je̱ kyaꞌ̱aj̱ du̱ko̱o̱jnu̱k jeṯseꞌe je̱
yꞌixpaj̱kpataj̱k du̱kunuuꞌkx. 51Namvaat
tseꞌe du̱kunuuꞌkx, vanꞌit tseꞌe je̱ Jesús
je̱ Nteꞌyam je̱ kyutojku̱n kaj̱x cho̱o̱ꞌnni
yaja naxviijn jeṯseꞌe chajpej̱tni. 52Vanꞌit
tseꞌe je̱ jayu je̱ Jesús du̱vinjaꞌvidi du̱v-
intsaꞌ̱kidi, xo̱o̱jntkp tseꞌe o̱o̱y vyimpijt-
tini jem̱ Jerusalén. 53Tunꞌijttupts jeꞌ̱e̱
veꞌe jep̱ maj̱a̱ tsaptu̱jkp je̱ Nteꞌyam
du̱yakmáj̱ada du̱yakjaanchada. Amén.

Yaꞌ̱a̱ tseꞌe je̱ O̱y Kaṯs je̱ O̱y
Ayook juuꞌ veꞌe je̱ Juan jyaay

Je̱ Kaṯs je̱ Ayook tseꞌe jayuvimpijt

1 Ku veꞌe juuꞌ jaty cho̱o̱ꞌntk, jéj̱anits
jeꞌ̱e̱ veꞌe vyeꞌna je̱ Kaṯs je̱ Ayook;

je̱ Nteꞌyam maa̱ṯts jeꞌ̱e̱ veꞌe yꞌit vanꞌí-
tani, jeꞌ̱eṯs jeꞌ̱e̱ veꞌe je̱ Nteꞌyam. 2Ku veꞌe
juuꞌ jaty cho̱o̱ꞌntk, je̱ Nteꞌyam maa̱ṯts
jeꞌ̱e̱ veꞌe. 3 Je̱ Kaṯs je̱ Ayook maa̱ṯ tseꞌe
je̱ Nteꞌyam nu̱jom juuꞌ jaty du̱pam̱ku̱jx.
Ni tía xa veꞌe juuꞌ veꞌe jej̱a jeṯseꞌe jeꞌ̱e̱
maa̱ṯ ñu̱nkayakpu̱u̱jm. 4 Je̱ Kaṯs je̱ Ayook
tseꞌe je̱ joojntykin du̱kaꞌ̱mip. Ax je̱ joojn-
tykin juuꞌ jeꞌ̱e̱ veꞌe kyaꞌ̱mip, jeꞌ̱e̱ tseꞌe je̱
jayu du̱mo̱o̱yp je̱ ajajtk. 5 Je̱ ajajtk tseꞌe
du̱kujajp du̱kutaꞌ̱kxp je̱ ako̱o̱ꞌts it; kaꞌa
tseꞌe je̱ ako̱o̱ꞌts it du̱ꞌamaa̱ḏaaga jeṯseꞌe
du̱yakko̱o̱ꞌtsat je̱ ajajtk.

6 Jej̱i xa veꞌe toꞌk je̱ yaaꞌtyaj̱k juuꞌ
veꞌe je̱ Nteꞌyam kej̱xju, Juaants jeꞌ̱e̱
veꞌe xyaa̱j̱. 7 Jeꞌ̱e̱ tseꞌe ñu̱miin jeṯ-
seꞌe je̱ tu̱vaḵo̱jtsu̱n du̱pám̱u̱t jeṯseꞌe je̱
jayu du̱vaajnjat jeṯs ta̱ veꞌe je̱ Nteꞌyam
du̱yaknu̱keꞌ̱xnatáḵa jeꞌ̱e̱ paṉeꞌe ijtp ax
joꞌn je̱ kujajpa je̱ kutaꞌ̱kxpa, veꞌem tseꞌe
anañu̱joma je̱ jayu jeꞌ̱e̱ du̱jaanchjávadat.
8Ka je̱ Juaanapts jeꞌ̱e̱ veꞌe jeꞌ̱e̱ paṉeꞌe ijtp
ax joꞌn je̱ kujajpa je̱ kutaꞌ̱kxpa, jeꞌ̱e̱ jeꞌ̱e̱
veꞌe paṉeꞌe je̱ tu̱vaḵo̱jtsu̱n du̱paa̱m̱ jeꞌ̱e̱
kaj̱x paṉeꞌe veꞌem ax joꞌn je̱ kujajpa je̱
kutaꞌ̱kxpa. 9 Jeꞌ̱e̱ paṉeꞌe ijtp ax joꞌn je̱ ku-
jajpa je̱ kutaꞌ̱kxpa, jeꞌ̱e̱ tseꞌe miin yaja
naxviijn, jeꞌ̱e̱ tseꞌe anañu̱joma je̱ jayu
du̱yakvijp du̱yakkej̱p. Yájats jeꞌ̱e̱ veꞌe
naxviijn myiijn, 10 yájats jeꞌ̱e̱ veꞌe naxvi-
ijn vyeꞌna, jeꞌ̱e̱ maa̱ṯ tseꞌe ya̱ naxviijnit
it yakpu̱u̱jm, kaꞌa tseꞌe je̱ jayu yꞌíxaiji.
11 Je̱ jyayu veꞌe ñu̱miin, kaꞌa tseꞌe kyu-
vaj̱kjidi. 12Natyukpitsumvaatsju̱du tseꞌe
juuꞌ veꞌe kuvaj̱kju̱du jeṯseꞌe jyaanchjaꞌvi-
jidi, jeꞌ̱eḏa tseꞌe kyutojku̱nmo̱o̱y jeṯseꞌe
yꞌíttat je̱ Nteꞌyam je̱ yꞌónu̱kta. 13Ax ka
jeꞌ̱e̱ kaj̱xap tseꞌe yꞌitta je̱ Nteꞌyam je̱

yꞌónu̱kta ku̱xeꞌe kyeꞌ̱xti ax joꞌn je̱ naxvi-
ijnit jayu, ni ka jeꞌ̱e̱ kaj̱xap tseꞌe ku
veꞌe kyeꞌ̱xti ku̱xeꞌe veꞌem je̱ jayu du̱nu̱-
paa̱j̱mtkidi, nay ka jeꞌ̱e̱ kaj̱xap tseꞌe ku
veꞌe kyeꞌ̱xti ku̱xeꞌe je̱ yaaꞌtyaj̱k veꞌem
du̱tsaḵ, jeꞌ̱e̱ kaj̱xeꞌe yꞌitta je̱ Nteꞌyam je̱
yꞌónu̱kta ku̱xeꞌe je̱ Nteꞌyam je̱ nam joo-
jntykin myo̱o̱jyjidi.

14Ax jeꞌ̱e̱ paṉeꞌe je̱ Kaṯs je̱ Ayook,
jeꞌ̱e̱ tseꞌe jayuvimpijt, jeꞌ̱e̱ tseꞌe joojntyki
u̱u̱ꞌm maa̱ṯta, tum je̱ kunooꞌkxu̱n maa̱ṯ
jeṯs je̱ tyu̱v jeꞌ̱e̱ jeꞌ̱e̱ veꞌe. Nꞌixts aa̱ṯs
jeꞌ̱e̱ veꞌe, jeꞌ̱e̱ tseꞌe je̱ Nteꞌyam tun toꞌk
yꞌOnu̱kip, o̱o̱yeꞌe je̱ maj̱in du̱tunjayep.
15 Jidu̱ꞌu̱mts jeꞌ̱e̱ veꞌe je̱ Juan je̱ tu̱vaḵo̱jt-
su̱n du̱pu̱u̱jm, maḵk tseꞌe kyaj̱ts jeṯseꞌe
vyaajñ:
―Yaꞌ̱aṯs jeꞌ̱e̱ veꞌe juuꞌ aṯs miitseꞌe

ntukmuko̱jtstu ku aṯseꞌe nvaajñ jeṯs jeꞌ̱e̱
paṉ aṯseꞌe xpaꞌu̱xꞌo̱o̱kip, nu̱yojkts jeꞌ̱e̱
veꞌe du̱nu̱maj̱a jeṯs kaꞌa veꞌe aṯs, ku̱x ijt-
nuvam jeꞌ̱e̱ veꞌe vyeꞌna jeṯs kaꞌanum aṯs
―jidu̱ꞌu̱m tseꞌe vyaajñ.

16Anañu̱joma xa veꞌe xkunooꞌkxumda
jeṯseꞌe xtoojnjimda je̱ maaꞌyu̱n ka-
macho̱o̱vna. 17Yakmo̱ꞌyumdu tseꞌe je̱
pavaꞌnu̱n juuꞌ veꞌe je̱ Moisés yaktukka-̱
taj̱ki, ax je̱ Jesucristo tseꞌe du̱yaknu̱keꞌ̱x-
nataj̱ki jeṯs tu̱v jeꞌ̱e̱ veꞌe je̱ tooꞌ juuꞌ
veꞌe je̱ Nteꞌyam kyo̱jts jeṯs chaj̱kpeꞌe
jeṯseꞌe anañu̱joma je̱ jayu je̱ maaꞌyu̱n
du̱toojnjat. 18Ni paṉa veꞌe je̱ Nteꞌyam
du̱kaꞌix; je̱ Jesús, jeꞌ̱e̱ je̱ yꞌOnu̱k, juuꞌ
veꞌe ijtp jeꞌ̱e̱ maa̱ṯ, jeꞌ̱e̱ tseꞌe je̱ Nteꞌyam
du̱yaknu̱keꞌ̱xnataj̱ki.

Ku je̱ Yaknap̱ej̱tpa Juan je̱ jayu
du̱vaajnjidi jeṯs paṉeꞌe je̱ Jesucristo
(Mt. 3.11-12; Mr. 1.7-8; Lc. 3.15-17)
19 Jidu̱ꞌu̱m tseꞌe je̱ Juan je̱ tu̱vaḵo̱jtsu̱n

du̱pu̱u̱jm ku veꞌe je̱ israeejlit jayu juuꞌ
veꞌe tsu̱u̱nidup jem̱ Jerusalén, jeꞌ̱e̱ tseꞌe
du̱kej̱xtu je̱ teeꞌtaj̱k jeṯs je̱ viijnk jáyuda
juuꞌ veꞌe ijttuva je̱ Leví je̱ chaan je̱ kyo̱o̱j,
jeꞌ̱e tseꞌe naj̱kx je̱ Juan du̱ꞌamo̱tutú̱vada
paṉ paṉ jeꞌ̱e̱ veꞌe ñatyijju̱. 20Kaꞌa tseꞌe

je̱ Juan tyaayi, vaꞌajts tseꞌe ñayꞌavaꞌniji.
Jidu̱ꞌu̱m tseꞌe vyaajñ:
―Ka áṯsap xa jeꞌ̱e̱ veꞌe je̱ Cristo.
21Vanꞌit tseꞌe du̱ꞌamo̱tutú̱vidinuva:
―Paṉ ka mítsaptam jeꞌ̱e̱ veꞌe, ¿paṉts

mitseꞌe? ¿Mitseꞌe je̱ Nteꞌyam je̱ yꞌayook
ko̱jtsnajxpa Elías?
Vanꞌit tseꞌe vyaannuva:
―Ka áṯsap xa jeꞌ̱e.̱
Jeṯseꞌe du̱ꞌamo̱tutu̱viko̱jtinuva:
―¿Mítstam nꞌiteꞌe je̱ Nteꞌyam je̱ yꞌay-

ook ko̱jtsnajxpa juuꞌ veꞌe káṯsani jeṯseꞌe
myiinnit yaja naxviijn?
Jeṯseꞌe yꞌatsaa̱j̱v:
―Kaꞌa.
22Vanꞌit tseꞌe du̱nu̱u̱jmidinuva:
―¿Ax paṉts mitseꞌe? Njajtyyaknaj̱kx-

jap xa aa̱ṯseꞌe je̱ mko̱jtsu̱mpijtu̱n paṉ paṉ
aa̱ṯseꞌe xkej̱xp. ¿Ti mitseꞌe mnatyijju̱ aa̱ṯs
maa̱ṯ?

23Vanꞌit tseꞌe je̱ Juan yꞌatsaa̱j̱v:
―Je̱ Nteꞌyam je̱ yꞌayook ko̱jtsnajxpa

Isaías, jeꞌ̱e̱ tseꞌe du̱ꞌavaꞌni toꞌk je̱ jayu
juuꞌ veꞌe jidu̱ꞌu̱m maḵk kó̱tsup joma
veꞌe kyapaṉtsu̱u̱na: “Yaktaa̱j̱vjada je̱ Ma-̱
ja̱ Vintsáṉ je̱ tyooꞌ.” Ax aṯsts jeꞌ̱e̱ veꞌe
je̱ jayu juuꞌ veꞌe ko̱jtsp joma veꞌe
kyapaṉtsu̱u̱na ―jidu̱ꞌu̱m tseꞌe je̱ Juan
vyaajñ.

24 Juuꞌ tseꞌe o̱jts du̱muko̱tsta je̱ Juan,
je̱ fariseotaj̱kts jeꞌ̱e̱ veꞌe kej̱xju̱du. 25 Jeṯ-
seꞌe du̱ꞌamo̱tutú̱vidinuva:
―Paṉ ka mítsap jeꞌ̱e̱ veꞌe je̱ Cristo

ukpu̱ je̱ Elías, ni je̱ Nteꞌyam je̱ yꞌayook
ko̱jtsnajxpa juuꞌ veꞌe káṯsani jeṯseꞌe myi-
innit, ¿tyaj̱xts mitseꞌe je̱ jayu xyaknap̱et?

26 Jeṯseꞌe je̱ Juan ñaꞌ̱mu̱xjidi:
―Je̱ tsoxk naa̱j̱ xa aṯseꞌe je̱ jayu

ntukyaknap̱ejtp. Jem̱ts miitseꞌe
toꞌk xmaa̱ḏada paṉeꞌe mkaꞌíxada.
27Xpaꞌu̱xꞌo̱o̱kipts aṯs jeꞌ̱e̱ veꞌe, jeꞌ̱e̱ tseꞌe
nu̱yojk du̱nu̱máj̱ip jeṯs kaꞌa veꞌe aṯs,
ni jeꞌ̱e̱ paata aṯseꞌe nkavinmachju̱ jeṯs
aṯseꞌe je̱ kyaꞌ̱aj̱k jaa̱ꞌ̱p nmukéj̱ijat.

28Veꞌ̱eṯs yaꞌ̱a̱ veꞌe tyoojnji kyo̱jtsji
jem̱ joma veꞌe je̱ it du̱xaa̱j̱a Betania,

jem̱ jadoꞌk adoꞌom Jordán maj̱a̱ na-̱
paꞌam, jem̱ joma veꞌe je̱ Juan je̱ jayu
du̱yaknap̱ejt.
Veꞌem jeꞌ̱e̱ veꞌe je̱ Jesús ax joꞌn toꞌk

je̱ carnero juuꞌ veꞌe vintsaꞌ̱kin
29 Je̱ kuꞌóxit tseꞌe je̱ Juan du̱ꞌix je̱ Jesús

vyinkutám̱aja, vanꞌit tseꞌe vyaajñ:
―Ixta, yaꞌ̱aṯs jeꞌ̱e̱ veꞌe juuꞌ veꞌe je̱

Nteꞌyam vyinko̱o̱n jeṯseꞌe je̱ jayu je̱
tyo̱kin du̱tuknu̱vaatsnit. Veꞌem tseꞌe
du̱tónu̱t ku veꞌe yꞌo̱o̱ꞌku̱t ax joꞌn toꞌk je̱
carnero juuꞌ veꞌe je̱ Nteꞌyam yaktukv-
intsaꞌ̱kip. 30Yaꞌ̱a̱ aṯseꞌe nnu̱ko̱jts ku aṯ-
seꞌe nvaajñ: “Xpaꞌu̱xꞌo̱o̱kipts aṯseꞌe toꞌk
paṉeꞌe nu̱yojk du̱nu̱máj̱ip jeṯs kaꞌa veꞌe
aṯs, ku̱x ijtnuvam jeꞌ̱e̱ veꞌe vyeꞌna jeṯs
kaꞌanumeꞌe aṯs.” 31Kaꞌats aṯseꞌe nnu̱java
tu̱yꞌit jeṯs yaꞌ̱a̱ jeꞌ̱e̱ veꞌe juuꞌ veꞌe je̱ jayu je̱
tyo̱kin du̱tuknu̱vaꞌatsup. Jeꞌ̱e̱ kaj̱xts aṯ-
seꞌe je̱ jayu nyaknap̱eṯta jeṯseꞌe veꞌem
nu̱java tyánu̱t je̱ israeejlit jayu maa̱ṯ jeṯs
veꞌem yaꞌ̱a̱ veꞌe ax joꞌn toꞌk je̱ carnero
juuꞌ veꞌe je̱ Nteꞌyam yaktukvintsaꞌ̱kip.

32 Jeṯseꞌe je̱ Juan je̱ tu̱vaḵo̱jtsu̱n du̱-
jaaꞌkpu̱u̱jm. Jidu̱ꞌu̱m tseꞌe vyaajñ:
―Ku aṯs jeꞌ̱e̱ veꞌe nyaknap̱ej̱tku̱jx,

vanꞌitts aṯseꞌe nꞌix je̱ Espíritu Santo
ñu̱kaḏaakji ax joꞌn toꞌk je̱ pak, jem̱
tseꞌe tsapjo̱o̱tm chaa̱ꞌ̱n. 33Ku aṯs jeꞌ̱e̱
veꞌe nkayaknap̱etna vyeꞌna, kaꞌats aṯseꞌe
nnu̱java vyeꞌna jeṯs jeꞌ̱e̱ jeꞌ̱e̱ veꞌe juuꞌ veꞌe
je̱ jayu je̱ tyo̱kin du̱tuknu̱vaꞌatsup. Ax
jeꞌ̱e̱ paṉ aṯseꞌe xkej̱x jeṯs aṯseꞌe je̱ jayu
nyaknap̱éṯu̱t je̱ tsoxk nam̱aa̱ṯ, jeꞌ̱eṯs aṯ-
seꞌe xnu̱u̱jmi: “Ku veꞌe xꞌíxu̱t je̱ Espíritu
Santo jeṯseꞌe toꞌk je̱ yaaꞌtyaj̱k du̱nu̱ka-̱
daꞌaky, jeꞌ̱eṯs jeꞌ̱e̱ veꞌe juuꞌ veꞌe je̱ jayu
du̱tukyaknap̱ej̱tp jem̱ jyaꞌvin kaj̱xm je̱
Espíritu Santo.” 34Ax nꞌixts aṯs jeꞌ̱e̱ veꞌe
ku veꞌe veꞌem jyajty, mpu̱u̱mpts aṯseꞌe je̱
tu̱vaḵo̱jtsu̱n jeṯs jeꞌ̱e̱ jeꞌ̱e̱ veꞌe je̱ Nteꞌyam
je̱ yꞌOnu̱k.

Je̱ Jesús je̱ myutooꞌvaj̱kp ixpaj̱kpada
35 Je̱ kuꞌóxit tseꞌe je̱ Juan jem̱ tyena

maa̱ṯ nu̱mej̱tsk je̱ yꞌixpaj̱kpada. 36Ku
veꞌe je̱ Juan du̱ꞌix jeṯseꞌe je̱ Jesús ñaxy,
vanꞌit tseꞌe vyaajñ:
―Ixta, yaꞌ̱a̱ xa jeꞌ̱e̱ veꞌe juuꞌ veꞌe je̱

Nteꞌyam vyinko̱o̱n jeṯseꞌe yꞌo̱o̱ꞌku̱t ax
joꞌn toꞌk je̱ carnero juuꞌ veꞌe je̱ Nteꞌyam
yaktukvintsaꞌ̱kip.

37Ku veꞌe nu̱mej̱tsk je̱ Juan je̱ yꞌix-
paj̱kpa du̱ꞌamo̱tunajxti, vanꞌit tseꞌe du̱-
panaj̱kxti je̱ Jesús. 38Pyanaj̱kxtup tseꞌe
vyeꞌ̱nada je̱ Jesús ku veꞌe yꞌixu̱mpijt jeṯ-
seꞌe du̱ꞌix jeṯs jep̱eꞌe yakpamets, vanꞌit
tseꞌe du̱nu̱u̱jmidi:
―¿Tiseꞌe mtso̱jktup?
Vanꞌit tseꞌe yꞌatso̱o̱jvjidi:
―Yakꞌixpaj̱kpa, ¿jomas mitseꞌe

mtsu̱u̱na?
39 Jeṯseꞌe je̱ Jesús ñaꞌ̱mu̱xjidi:
―Jaꞌmda jeṯs ixta.
Vanꞌit tseꞌe ñaj̱kxti jeṯseꞌe du̱ꞌixti joma

veꞌe chu̱u̱na. Jem̱ tseꞌe je̱ Jesús maa̱ṯ
yꞌijtti je̱ xaa̱j̱, maktaaxk yaaxpani veꞌe
vyeꞌna.

40Nu̱toꞌk tseꞌe je̱ ixpaj̱kpa juuꞌ veꞌe
du̱ꞌamo̱tunajx je̱ Juan jeṯseꞌe je̱ Jesús du̱-
panu̱jkx, je̱ Andreests jeꞌ̱e̱ veꞌe, je̱ Simón
Pedro je̱ yꞌuts, 41 jeꞌ̱e̱ tseꞌe naj̱kx jeṯ-
seꞌe o̱jts je̱ yꞌajch Simón du̱ꞌixta, jeṯseꞌe
du̱nu̱u̱jmi:
―Ta̱ xa aa̱ṯseꞌe mpaaꞌty je̱ Mesías.

(Jidu̱ꞌu̱m tseꞌe kyaṯsap̱ítsum je̱ Mesías,
Cristo, jeꞌ̱e̱ juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit.)

42Vanꞌit tseꞌe je̱ Andrés du̱vaa̱j̱v je̱
yꞌajch Pedro joma veꞌe je̱ Jesús. Ku
veꞌe je̱ Jesús je̱ Pedro du̱ꞌix, vanꞌit tseꞌe
du̱nu̱u̱jmi:
―Mits xa veꞌe je̱ Simón, je̱ Jonás

je̱ myajntk, Céfasts mitseꞌe myaktukx-
aa̱j̱inup. (Ax jidu̱ꞌu̱m tseꞌe kyaṯsap̱ítsum
je̱ Cefas, tsaaj, jeꞌ̱e̱ tseꞌe je̱ Pedro.)

Ku je̱ Jesús du̱vaa̱j̱v
je̱ Felipe jeṯs je̱ Natanael

43 Je̱ kuꞌóxit tseꞌe je̱ Jesús ñaj̱kxuvaꞌañ
jem̱ Galilea, vanꞌit tseꞌe je̱ Felipe du̱paaty
jeṯseꞌe du̱nu̱u̱jmi:
―Pamiinni aṯs.
44 Je̱ Felipe, jem̱ jeꞌ̱e̱ veꞌe Betsaida

kyukajpu̱na, nay jem̱pa veꞌe je̱ Andrés
jeṯs je̱ Pedro. 45Vanꞌit tseꞌe je̱ Felipe o̱jts
je̱ Natanael du̱ꞌixta jeṯseꞌe du̱nu̱u̱jmi:
―Ta̱ xa aa̱ṯseꞌe mpaaꞌty je̱ jayu juuꞌ

kaj̱xeꞌe je̱ Moisés jyaajy jep̱ pyavaꞌnu̱n
ku̱jxp jeṯs juuꞌ kaj̱xeꞌe jyaayduva je̱
Nteꞌyam je̱ yꞌayook ko̱jtsnajxpataj̱kta. Je̱
Jesuusts jeꞌ̱e̱ veꞌe, je̱ José je̱ yꞌónu̱k,
nazarétit jayu.

46Ax jidu̱ꞌu̱m tseꞌe je̱ Natanael
yꞌatsaa̱j̱v:
―¿Nazarétit jayu? ¿Pítsumuptam

vineꞌe jem̱ juuꞌ veꞌe o̱y?
Jeṯseꞌe je̱ Felipe yꞌatso̱o̱jvji:
―Jaꞌmu̱ jeṯs ixu̱.
47Ku veꞌe je̱ Jesús du̱ꞌix je̱ Natanael

vyinkutám̱aja, vanꞌit tseꞌe vyaajñ:
―¡U̱xyaja tseꞌe toꞌk myets je̱ israeejlit

jayu juuꞌ veꞌe ni vinxu̱pa kataayip!
48Vanꞌit tseꞌe je̱ Natanael du̱ꞌamo̱tu-

tu̱vi je̱ Jesús:
―¿Vintso̱seꞌe xnu̱java jeṯs veꞌem

aṯseꞌe?
Jeṯseꞌe je̱ Jesús ñaꞌ̱mu̱xji:
―Nꞌix xa aṯs mitseꞌe ku veꞌe mveꞌna

jep̱ higo ku̱pu̱paꞌtkup, kaꞌana veꞌe je̱ Fe-
lipe mvav̱ju̱ tu̱vyeꞌna.

49Vanꞌit tseꞌe je̱ Natanael ñaꞌ̱mu̱xji:
―Yakꞌixpaj̱kpa, mits xa veꞌe je̱

Nteꞌyam je̱ yꞌOnu̱k, mitsts jeꞌ̱e̱ veꞌe je̱
Israeejlit Jayu Yakkutojkpa.

50Vanꞌit tseꞌe je̱ Jesús yꞌatso̱o̱jvji:
―¿Xjaanchjaꞌvip aṯseꞌe ku̱x aṯs mit-

seꞌe tu̱nnu̱u̱jma jeṯs nꞌix aṯs mitseꞌe
jep̱ higo ku̱pu̱paꞌtkup? Mꞌíxupnum xa
mits jeꞌ̱e̱ veꞌe juuꞌ veꞌe tónjup kó̱tsjup.
Jyaaꞌknu̱máj̱ipts jeꞌ̱e̱ veꞌe ka jeꞌ̱ep̱ ku aṯ-
seꞌe tu̱nꞌavana vintso̱ mitseꞌe mjáyuva.

51Vanꞌit tseꞌe jyaaꞌkvaajñ:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs mꞌíxtap miitseꞌe ku
veꞌe je̱ tsapjo̱o̱tmit it yꞌavaꞌatsu̱t jeṯseꞌe je̱
Nteꞌyam je̱ yꞌaangeles pyéṯtat kyaḏaꞌak-
tat joma veꞌe aṯs, aṯs, je̱ Jayu Juuꞌ veꞌe
Nu̱paa̱m̱du̱ka Ijtp.

Ku je̱ jayu ñavyaj̱kji jep̱ Caná

2 Kutoojk xaa̱j̱ tseꞌe je̱ jayu ñavyaj̱kji
jem̱ kajpu̱n kaj̱xm juuꞌ veꞌe Caná

du̱xaa̱j̱, jem̱ galiléait yꞌit jo̱o̱tm. Jem̱ tseꞌe
vyeꞌna je̱ Jesús je̱ tyaak, 2 yakvo̱o̱vduva
tseꞌe je̱ Jesús maa̱ṯ je̱ yꞌixpaj̱kpataj̱k.
3Ku tseꞌe kyu̱jx je̱ tsaaydum paꞌajk naa̱j̱,
vanꞌit tseꞌe je̱ Jesús je̱ tyaak ñaꞌ̱mu̱xji:
―Ta̱ xa veꞌe kyaj̱xu̱xjidini je̱ tsaaydum

paꞌajk naa̱j̱.
4Vanꞌit tseꞌe yꞌatsaa̱j̱v:
―Nana, ¿tyaj̱xs aṯs mits jeꞌ̱e̱ veꞌe xvaa-

jñja? Kaꞌanum xa aṯseꞌe xtukkaḏaꞌaky.
5Vanꞌit tseꞌe je̱ tyaak du̱nu̱u̱jmi je̱

pattoꞌnivataj̱k:
―Tonkax̱ta nu̱jom vintso̱ yaꞌ̱a̱ veꞌe

mnaꞌ̱mu̱xjadat.
6 Jem̱ tseꞌe vyeꞌna tojtu̱k je̱ maj̱a̱ toꞌts

juuꞌ veꞌe je̱ israeejlit jayu yaktoondup
ku veꞌe ñaajkvaꞌatsjada, majktupx uk
mó̱kupx litro joꞌnts jeꞌ̱e̱ veꞌe je̱ jyo̱o̱t toꞌk
jaty. 7Vanꞌit tseꞌe je̱ Jesús du̱nu̱u̱jmidi je̱
pattoꞌnivataj̱k:
―Yakꞌotsta ya̱ toꞌtsta maa̱ṯ je̱ tsoxk

naa̱j̱.
Yakꞌapeꞌ̱tstu tseꞌe. 8Vanꞌit tseꞌe je̱

Jesús ñaꞌ̱mu̱xjidi:
―Jee̱ꞌ̱ptats nꞌit vee̱ꞌ̱n jeṯs mo̱ꞌo̱da jeꞌ̱e̱

juuꞌ veꞌe ya̱ xaa̱j̱ du̱nu̱vinténip.
Veꞌem tseꞌe du̱toondi. 9 Jyaaꞌkyajp

tseꞌe je̱ xaa̱j̱ je̱ ñu̱vinténiva je̱ tsaay-
dum paꞌajk naa̱j̱ juuꞌ veꞌe je̱ tsoxk naa̱j̱
ukꞌijt, kaꞌats jeꞌ̱e̱ veꞌe du̱nu̱java paṉ joma
veꞌe pyítsum, je̱ pattoꞌnivataj̱kts jeꞌ̱e̱ veꞌe
du̱nu̱jaꞌvidu ku̱x jeꞌ̱e̱ veꞌe o̱jts myajta.
Vanꞌit tseꞌe je̱ xaa̱j̱ je̱ ñu̱vinténiva du̱vat-
saa̱j̱v je̱ taꞌ̱ax̱paj̱kpa 10 jeṯseꞌe du̱nu̱u̱jmi:

―¿Tis mitseꞌe mtuump? Tooꞌvaj̱kp
xa veꞌe anañu̱joma je̱ jayu du̱tukꞌu-
uꞌk je̱ tsaaydum paꞌajk naa̱j̱ juuꞌ veꞌe
du̱nu̱ꞌó̱yip, ax ku tseꞌe je̱ javyaa̱ꞌ̱kxtaj̱k
táv̱ani yꞌooꞌkta vyeꞌna, vanꞌit tseꞌe yak-
mo̱ꞌo̱da je̱ tsaaydum paꞌajk naa̱j̱ juuꞌ veꞌe
ka jajtyꞌó̱yap; ax vimpitts mitseꞌe tu̱xtún,
myakꞌu̱xꞌo̱o̱kits mitseꞌe taa̱v̱ je̱ tsaaydum
paꞌajk naa̱j̱ juuꞌ veꞌe du̱nu̱ꞌó̱yip.

11Ax yaꞌ̱a̱ tseꞌe juuꞌ veꞌe je̱ Jesús ty-
oon jem̱ Caná, juuꞌ veꞌe jem̱ galiléait
yꞌit jo̱o̱tm, jeꞌ̱e̱ tseꞌe je̱ myutoꞌk maj̱a̱
nu̱jaꞌvin; ax veꞌem tseꞌe du̱yaknu̱keꞌ̱x-
nataj̱ki je̱ myaj̱in, jeṯseꞌe je̱ yꞌixpaj̱k-
pataj̱k jyaanchjaꞌvijidi.

12Ku tseꞌe veꞌem du̱tuujn, vanꞌit tseꞌe
ñu̱jkx jem̱ Capernaum maa̱ṯ je̱ tyaak jeṯs
je̱ yꞌutsaṯaj̱k maa̱ṯ je̱ yꞌixpaj̱kpataj̱k. Jem̱
tseꞌe yꞌijtti mej̱tsk toojk xaa̱j̱.

Ku je̱ Jesús du̱yakvaach
je̱ maj̱a̱ tsaptaj̱k
(Mt. 21.12-13;

Mr. 11.15-18; Lc. 19.45-46)
13Ku veꞌe tyam̱i je̱ pascua xaa̱j̱, vanꞌit

tseꞌe je̱ Jesús vyimpejt jem̱ jerusaleenit
kyajpu̱n kaj̱xm. 14 Jem̱ tseꞌe du̱paaty
jep̱ maj̱a̱ tsaptaḵtaagujkp jeꞌ̱eḏa paṉ
paṉ jatyeꞌe je̱ táṉu̱k yax̱ du̱to̱o̱ꞌktup:
je̱ tsapkaaj, je̱ carnero, jeṯs je̱ pak.
Jem̱ tseꞌe chu̱u̱niduva paṉ paṉ jatyeꞌe
je̱ meen du̱vinkuko̱o̱ndup jeṯseꞌe du̱nu̱-
paḵta. 15Ku veꞌe je̱ Jesús du̱ꞌix, vanꞌit
tseꞌe toꞌk je̱ tu̱jpx vo̱jpu̱n du̱pu̱u̱jm jeṯ-
seꞌe du̱yakpitsumku̱jx jep̱ maj̱a̱ tsaptaḵ-
taagujkp nu̱jom paṉ paṉ jatyeꞌe du̱-
to̱o̱ꞌktup je̱ carnero jeṯs je̱ tsapkaaj. Paṉ
paṉ jatyeꞌe du̱vinkuko̱o̱ndup je̱ meen,
vyaj̱vaꞌkxkaj̱xts jeꞌ̱e̱ veꞌe je̱ meen jeṯseꞌe
du̱yakvippu̱mpijtku̱jx je̱ myeesada. 16Ax
jidu̱ꞌu̱m tseꞌe du̱nu̱u̱jmi paṉ paṉ jatyeꞌe
du̱to̱o̱ꞌktup je̱ pak:
―¡Yakpítsumdini yaꞌ̱a!̱ ¡Kaꞌa xa veꞌe

aṯs je̱ nTeeꞌ ya̱ chaptaj̱k xyakvaꞌandat
maaꞌtyaj̱k!

17Vanꞌit tseꞌe je̱ yꞌixpaj̱kpataj̱k du̱-
jaaꞌmyej̱tsti je̱ Kunuuꞌkx Jatyán juuꞌ veꞌe
vaamp: “O̱o̱y xa aṯseꞌe ntunꞌekju̱ ku veꞌe
mits je̱ mtsaptaj̱k kyayakvintsaꞌ̱ag̱a.”

18Vanꞌit tseꞌe je̱ myuꞌisraeejlit jayu
yꞌamo̱tutú̱vijidi:
―¿Ti nu̱jaꞌvints aa̱ṯseꞌe xmo̱o̱yp

jeṯs mtukkaḏaakjupeꞌe jeṯseꞌe veꞌem
mjátu̱kat?

19Vanꞌit tseꞌe je̱ Jesús yꞌatso̱o̱jvjidi:
―Yakkutó̱kida ya̱ maj̱a̱ tsaptaj̱k, toojk

xaa̱j̱ts aṯs yaꞌ̱a̱ veꞌe nyakpojtu̱knuvat.
20Vanꞌit tseꞌe je̱ myuꞌisraeejlit jayu

ñaꞌ̱mu̱xjidinuva:
―Vu̱jxtkupxu̱k tojtu̱k joojnt xa veꞌe

tyaꞌni jeṯseꞌe du̱paa̱m̱di ya̱ maj̱a̱ tsaptaj̱k,
¿ax myakpojtu̱knuvapts mits yaꞌ̱a̱ nꞌiteꞌe
toojk xaa̱j̱?

21Ax je̱ maj̱a̱ tsaptaj̱k juuꞌ veꞌe je̱ Jesús
ñu̱ko̱jts, je̱ ñiꞌkx je̱ kyo̱pkts jeꞌ̱e̱ veꞌe ty-
ijp. 22Ku veꞌe je̱ Jesús yꞌukꞌaa̱ꞌ̱k jeṯseꞌe
jyoojntykpaj̱knuva, vanꞌit tseꞌe je̱ yꞌix-
paj̱kpataj̱k du̱jaaꞌmyej̱tsti yaꞌ̱a̱ juuꞌ veꞌe
je̱ Jesús kyo̱jts. Vanꞌit tseꞌe du̱jaanchjaꞌ-
vidi juuꞌ jatyeꞌe ijtp jep̱ Kunuuꞌkx Jatyán
ku̱jxp jeṯs juuꞌ veꞌe je̱ Jesús kyo̱jts.

Yꞌixp ñu̱jaꞌvipts jeꞌ̱e̱ veꞌe je̱
Jesús je̱ jayu je̱ yꞌaaj je̱ jyo̱o̱t

23 Jem̱ tseꞌe Jerusalén je̱ Jesús vyeꞌna
ku veꞌe du̱paaty je̱ pascua xaa̱j̱. Jem̱ tseꞌe
nu̱may je̱ jayu jyaanchjaꞌvijidi ku veꞌe
du̱ꞌixti je̱ mú̱jit nu̱jaꞌvin juuꞌ veꞌe tyoon.
24Ax kaꞌa tseꞌe je̱ Jesús je̱ jayu du̱jo̱t-
maꞌ̱a̱ ku̱x yꞌixp ñu̱jaꞌvip jeꞌ̱e̱ veꞌe je̱ jayu
je̱ yꞌaaj je̱ jyo̱o̱t anañu̱joma, 25 kaꞌa tseꞌe
vyinko̱pka jeṯseꞌe paṉ vyaꞌnu̱xju̱t vintso̱
veꞌe toꞌk jadoꞌk je̱ jayu je̱ jyáyuvin, ku̱x
yꞌixp ñu̱jaꞌvip jeꞌ̱e̱ veꞌe o̱y jeṯs vintso̱ veꞌe
je̱ jayu je̱ yꞌaaj je̱ jyo̱o̱t.

Je̱ Jesús maa̱ṯ je̱ Nicodemo

3 Jem̱ tseꞌe vyeꞌna toꞌk je̱ fariseo juuꞌ
veꞌe Nicodemo du̱xaa̱j̱, ñu̱máj̱ipts

jeꞌ̱e̱ veꞌe yꞌijt joma veꞌe je̱ israeejlit jayu.

2 Je̱ Nicodemo tseꞌe ko̱o̱ꞌts o̱jts du̱kuꞌix je̱
Jesús, jeṯseꞌe du̱nu̱u̱jmi:
―Yakꞌixpaj̱kpa, nnu̱jaꞌvinup xa aa̱ṯ-

seꞌe jeṯs je̱ Nteꞌyammitseꞌe mkej̱xjup jeṯs
aa̱ṯseꞌe juuꞌ xtukꞌíxu̱t xtuknu̱jávat, ku̱x
jeꞌ̱e̱ xa veꞌe juuꞌ veꞌe ijtp je̱ Nteꞌyam
maa̱ṯ, jeꞌ̱ej̱yji tseꞌe o̱ꞌyixjup jeṯseꞌe je̱
kyutojku̱n du̱yaknu̱keꞌ̱xnatáḵat maa̱ṯ je̱
mú̱jit nu̱jaꞌvin ax joꞌn mitseꞌe xtun.

3Vanꞌit tseꞌe je̱ Jesús ñaꞌ̱mu̱xji:
―Tyú̱vam xa aṯs mitseꞌe nnu̱u̱jma,

vaampam aṯseꞌe, paṉ paṉ xa veꞌe
kakeꞌ̱xnuvap jadoꞌk nax, kaꞌa tseꞌe yꞌo̱ꞌy-
ixju̱t jeṯseꞌe du̱ꞌíxu̱t je̱ Nteꞌyam je̱
kyutojku̱n.

4Vanꞌit tseꞌe je̱ Nicodemo
yꞌamo̱tutú̱viji:
―¿Vintso̱seꞌe yꞌó̱yat jeṯseꞌe kyeꞌ̱xnu-

vat toꞌk je̱ yaaꞌtyaj̱k juuꞌ veꞌe máj̱ani?
¿Jadi o̱ꞌyip vineꞌe jeṯseꞌe tyaj̱kinuvat
jadoꞌk nax jem̱ je̱ tyaak jyo̱o̱tm jeṯseꞌe
kyeꞌ̱xnuvat?

5 Jeṯseꞌe je̱ Jesús yꞌatso̱o̱jvji:
―Tyú̱vam xa aṯs mitseꞌe nnu̱u̱jma,

vaampam aṯseꞌe, ka veꞌ̱ej̱yap xa veꞌe
je̱ jayu kyeꞌ̱ex̱u̱t ax joꞌn yaja naxvi-
ijn je̱ jayu kyeꞌex, tun vinko̱pk xa
jeꞌ̱e̱ veꞌe jeṯseꞌe je̱ Espíritu Santo kaj̱x
kyeꞌ̱xnuvat. Paṉ paṉ tseꞌe veꞌem kakeꞌ̱xp,
kaꞌa tseꞌe yꞌo̱ꞌyixju̱t jeṯseꞌe tyáḵat jem̱
je̱ Nteꞌyam yꞌam kyaꞌ̱m. 6Paṉ paṉ xa
veꞌe yakkeꞌ̱xjup je̱ jayu, jáyuvamts jeꞌ̱e̱
veꞌe; ax paṉ paṉ tseꞌe je̱ Espíritu Santo
kaj̱x keꞌ̱xp, jo̱o̱t jaꞌvints jeꞌ̱e̱ veꞌe. 7Kadi
atu̱va ato̱ki xtuktáñ ku aṯseꞌe jidu̱ꞌu̱m
nvaꞌañ: “Tun vinko̱pk xa jeꞌ̱e̱ veꞌe jeṯseꞌe
anañu̱joma je̱ jayu kyeꞌ̱xnuvat jadoꞌk
nax.” 8 Jej̱a xa veꞌe je̱ it pyaj̱ paṉ joma
tso̱ veꞌe du̱tsaḵ. Mꞌamo̱tunajxypts mits
jeꞌ̱e̱ veꞌe ku veꞌe yꞌamuꞌu, ax kaꞌa tseꞌe
xnu̱java paṉ joma tso̱ veꞌe chaa̱ꞌ̱n uk paṉ
joma tso̱ veꞌe ñu̱jkx; nay veꞌempa tseꞌe
anañu̱joma paṉ paṉ jatyeꞌe keꞌ̱xtup je̱
Espíritu Santo kaj̱x, vaꞌajts tseꞌe yaknu̱-
java jeṯs je̱ Nteꞌyam maa̱ṯ jeꞌ̱e̱ veꞌeda,
ax kaꞌa tseꞌe yaknu̱java paṉ vintso̱ veꞌe

je̱ Espíritu Santo je̱ nam joojntykin
myo̱o̱jyjidi.

9Vanꞌit tseꞌe je̱ Nicodemo
yꞌamo̱tutú̱vijinuva:
―¿Vintso̱s yaꞌ̱a̱ veꞌe yꞌíxuva?
10 Jeṯseꞌe je̱ Jesús yꞌatso̱o̱jvji:
―¿Kaꞌa veꞌe xnu̱java?, mits, israeejlit

jayu yakꞌixpaj̱kpa. 11Tyú̱vam xa aṯs mit-
seꞌe nnu̱u̱jma, vaampam aṯseꞌe, jeꞌ̱e̱ aa̱ṯ-
seꞌe nkaj̱tsp juuꞌ aa̱ṯseꞌe nnu̱jaꞌvip, jeṯs
jeꞌ̱e̱ aa̱ṯseꞌe je̱ tu̱vaḵo̱jtsu̱n mpu̱u̱mp juuꞌ
aa̱ṯseꞌe nꞌixp; ax kaꞌa tseꞌe xkuvaḵta je̱
tu̱vaḵo̱jtsu̱n juuꞌ aa̱ṯseꞌe mpu̱u̱mp. 12Paṉ
kaꞌa xa aṯseꞌe xjaanchjávada ku aṯs mi-
itseꞌe nvaajnjada juuꞌ veꞌe yaja naxvi-
ijn, ¿vintso̱ts aṯs miitseꞌe xjaanchjávadat
ku aṯs miitseꞌe nvaajnjada juuꞌ veꞌe jem̱
tsapjo̱o̱tm?

13 ’Ni paṉa xa veꞌe kyatsajpétna, ax
jem̱ts aṯseꞌe tsapjo̱o̱tm nꞌijt jeṯs aṯ-
seꞌe yaja nkaḏaaky, aṯs, je̱ Jayu Juuꞌ
veꞌe Nu̱paa̱m̱du̱ka Ijtp. 14Veꞌem ax joꞌn
je̱ Moisés ju̱jpani du̱yakkaj̱xmpojtu̱k je̱
tsaaꞌn apam̱nax jem̱ vinvaꞌajts it kaj̱xm,
tun vinko̱pkts jeꞌ̱e̱ veꞌe jeṯs aṯseꞌe je̱
jayu xyakkaj̱xmpojtu̱kpat; 15 ax veꞌem
tseꞌe, paṉ paṉ xa aṯseꞌe xjaanchjaꞌvip,
kaꞌats jeꞌ̱e̱ veꞌe vyintó̱kiyu̱t, xaꞌ̱ma kaj̱xts
jeꞌ̱e̱ veꞌe jyoojntykinit ―jidu̱ꞌu̱m tseꞌe je̱
Jesús vyaajñ.

Chaj̱kpeꞌe je̱ Nteꞌyam
je̱ naxviijnit jayu

16Tyuntso̱jkꞌo̱o̱ꞌk xa veꞌe je̱ Nteꞌyam
je̱ naxviijnit jayu, paaty tseꞌe du̱kejx
paṉeꞌe tun toꞌk yꞌOnu̱kip. Veꞌemts jeꞌ̱e̱
veꞌe du̱tuujn jeṯs paṉ paṉeꞌe du̱jaanch-
jaꞌvip je̱ Nteꞌyam je̱ yꞌOnu̱k, jeṯseꞌe kyav-
intó̱kiyu̱t, jeꞌ̱e̱ veꞌe jeṯseꞌe du̱jayej̱pnit je̱
joojntykin juuꞌ veꞌe xaꞌ̱ma kaj̱x ijtp.

17Ka jeꞌ̱e̱ kaj̱xap xa veꞌe je̱ Nteꞌyam
du̱kejx je̱ yꞌOnu̱k yaja naxviijn jeṯseꞌe
je̱ jayu du̱mo̱o̱ynit je̱ tsaachpaatu̱n juuꞌ
veꞌe xaꞌ̱ma kaj̱x ijtnup, jeꞌ̱e̱ kaj̱xeꞌe jeṯs
je̱ jayu du̱yaktso̱ꞌo̱ku̱t.

18Paṉ paṉ xa veꞌe du̱jaanchjaꞌvip je̱
Nteꞌyam je̱ yꞌOnu̱k, kaꞌats jeꞌ̱e̱ veꞌe yak-
mo̱o̱ynit je̱ tsaachpaatu̱n juuꞌ veꞌe xaꞌ̱ma
kaj̱x ijtnup; ax paṉ paṉ tseꞌe kajaanch-
jaꞌvijup, nu̱paa̱m̱du̱kanits jeꞌ̱e̱ veꞌe yꞌit
jeṯseꞌe yakmo̱o̱ynit je̱ tsaachpaatu̱n juuꞌ
veꞌe xaꞌ̱ma kaj̱x ijtnup. 19 Jeꞌ̱e̱ kaj̱x tseꞌe
yakmo̱o̱ynit je̱ tsaachpaatu̱n juuꞌ veꞌe
xaꞌ̱ma kaj̱x ijtnup, ku̱x kaꞌa veꞌe du̱-
jaanchjáva je̱ Nteꞌyam je̱ yꞌOnu̱k, juuꞌ
veꞌe kyej̱x yaja naxviijn. Veꞌem ax joꞌn je̱
kujajpa je̱ kutaꞌ̱kxpa du̱yaknu̱keꞌ̱xnatáḵa
nu̱jom juuꞌ jatyeꞌe ijtp joma veꞌe kyujaj
kyutu̱ꞌkx, nay veꞌempa tseꞌe je̱ Nteꞌyam
je̱ yꞌOnu̱k je̱ jayu je̱ tyo̱kin du̱yaknu̱keꞌ̱x-
nataj̱kiva. Ax kaꞌa tseꞌe je̱ jayu du̱t-
so̱kta jeṯseꞌe je̱ tyo̱kin nu̱keꞌ̱xnatáḵa yꞌí-
tu̱t ku̱x jeꞌ̱e̱ veꞌe tyoondup juuꞌ veꞌe ka
ó̱yap. 20Anañu̱joma tseꞌe paṉ paṉ jatyeꞌe
du̱toondup juuꞌ veꞌe ka ó̱yap, kaꞌitu-
vaandupts jeꞌ̱e̱ veꞌe jej̱a ajajtk it jaa̱ṯ, kaꞌa
veꞌe ñaajktám̱ajada jej̱a ajajtk it jaa̱ṯ ku̱x
kaꞌa veꞌe du̱yaknu̱keꞌ̱xnataḵavaꞌanda je̱
kyo̱ꞌo̱y jeꞌ̱e̱ juuꞌ veꞌe tyoondup. 21Ax paṉ
paṉ tseꞌe du̱toomp je̱ tyu̱v jeꞌ̱e,̱ naajk-
tám̱ijupts jeꞌ̱e̱ veꞌe jej̱a ajajtk it jaa̱ṯ, ax
veꞌem tseꞌe kyeꞌ̱ex̱u̱t jeṯs je̱ Nteꞌyam kaj̱x-
eꞌe juuꞌ du̱tún.

Ku je̱ Yaknap̱ej̱tpa Juan je̱ jayu
du̱vaajnjinuva jeṯs paṉeꞌe je̱ Jesús
22Ku veꞌe je̱ it ñajxy, vanꞌit tseꞌe

je̱ Jesús maa̱ṯ je̱ yꞌixpaj̱kpataj̱k ñaj̱kxti
jem̱ judéait yꞌit jo̱o̱tm. Jem̱ tseꞌe je̱
jayu du̱yaknap̱eṯta. 23Nay veꞌempa tseꞌe
je̱ Yaknap̱ej̱tpa Juan je̱ jayu du̱yak-
nap̱ejt jem̱ Enón, je̱ saliimit kajpu̱n mu-
tam̱, ku̱x jem̱eꞌe vyeꞌna o̱o̱y je̱ tsoxk
naa̱j̱. Jem̱ tseꞌe je̱ jayu jyeꞌ̱ydi jeṯseꞌe
ñap̱ej̱tti. 24Vanꞌit yaꞌ̱a̱ veꞌe tyoojnji ky-
o̱jtsji kaꞌanumeꞌe je̱ Juan yakpoxu̱n-
taḵpu̱m vyeꞌna.

25 Jem̱ tseꞌe je̱ Juan je̱ yꞌixpaj̱kpataj̱k
juuꞌ veꞌe du̱maa̱ṯnakyo̱jtsvintso̱vꞌukvaa-
jnju̱du toꞌk je̱ israeejlit jayu paṉ vintso̱
veꞌe du̱tsaḵ jeṯseꞌe je̱ jayu ñaajkvaꞌats-

jadat. 26Vanꞌit tseꞌe je̱ Juan je̱ yꞌixpaj̱k-
pataj̱k ñu̱naj̱kxjidi, jeṯseꞌe ñaꞌ̱mu̱xjidi:
―Yakꞌixpaj̱kpa, jeꞌ̱e̱ xa veꞌe juuꞌ veꞌe

mmaa̱ṯveꞌnip jem̱ jadoꞌk adoꞌom Jordán
maj̱a̱ nap̱aꞌam, juuꞌ mitseꞌe je̱ tu̱vaḵo̱jt-
su̱n mmo̱o̱y ku aa̱ṯseꞌe xmukaj̱ts, jem̱ts
jeꞌ̱e̱ veꞌe je̱ jayu du̱yaknap̱et, ax nu̱-
naj̱kxju̱dupts jeꞌ̱e̱ veꞌe anañu̱joma.

27Vanꞌit tseꞌe je̱ Juan yꞌatso̱o̱jvjidi:
―Ni paṉa xa veꞌe je̱ kutojku̱n du̱ka-

jayep paṉ kaꞌa veꞌe je̱ Nteꞌyam myaꞌ̱aj̱u̱.
28Xꞌamo̱tunajxtu aṯseꞌe ku aṯseꞌe nvaajñ
jeṯs ka je̱ Criistovap aṯseꞌe, mꞌo̱ꞌyixjadap
tseꞌe jeṯseꞌe je̱ tu̱vaḵo̱jtsu̱n xpám̱dat jeṯs
vaan aṯseꞌe jeṯs aṯs jeꞌ̱e̱ veꞌe juuꞌ veꞌe
yakkej̱x jeṯseꞌe je̱ Cristo du̱vintooꞌváḵat.
29Ku veꞌe je̱ jayu ñavyu̱kju̱, paṉ paṉ tseꞌe
du̱maa̱ṯ je̱ yaaꞌvyaj̱kpa, je̱ taꞌ̱ax̱paj̱kpats
jeꞌ̱e̱ veꞌe; jeṯs jeꞌ̱e̱ juuꞌ veꞌe myaa̱ṯnay-
jaꞌvijup je̱ taꞌ̱ax̱paj̱kpa, jem̱ts jeꞌ̱e̱ veꞌe
du̱ꞌamo̱tunaxy juuꞌ veꞌe je̱ taꞌ̱ax̱paj̱kpa
kyaj̱tsp. Ax nay veꞌempats aṯseꞌe u̱xyam
o̱o̱y ntunxo̱o̱ndu̱k ku aṯseꞌe nꞌamo̱tunaxy
juuꞌ veꞌe je̱ Cristo kyaj̱tsp. 30Paṉ vintso̱
veꞌe ya̱ it ñaxy, tun vinko̱pkts jeꞌ̱e̱ veꞌe
jeṯs jeꞌ̱e̱ veꞌe du̱nu̱máj̱at jeṯs aṯseꞌe nnu̱-
mootskat ―jidu̱ꞌu̱m tseꞌe je̱ Yaknap̱ej̱tpa
Juan vyaajñ.

Jeꞌ̱e̱ paṉeꞌe kaj̱xm tso̱o̱ꞌn
31 Jeꞌ̱e̱ paṉeꞌe kaj̱xm tso̱o̱ꞌn, jeꞌ̱e̱ tseꞌe

du̱nu̱máj̱ip du̱nu̱jaanchip. Jeꞌ̱e̱ paṉeꞌe
yaja naxviijn, naxviijnit jáyuvamts jeꞌ̱e̱
veꞌe, jeꞌ̱e̱ jeꞌ̱e̱ veꞌe kyaj̱tsp juuꞌ veꞌe
yaja naxviijn; ax jeꞌ̱e̱ paṉeꞌe tso̱o̱ꞌn jem̱
tsapjo̱o̱tm jeṯseꞌe yaja kyaḏaaky, ñu̱-
maj̱iku̱jxp ñu̱jaanchiku̱jxpts jeꞌ̱e̱ veꞌe.
32 Jeꞌ̱e̱ tseꞌe je̱ tu̱vaḵo̱jtsu̱n du̱paa̱m̱p
juuꞌ veꞌe du̱ꞌix du̱ꞌamo̱tunajx, ax kaꞌa
tseꞌe je̱ jayu du̱jaanchjáva je̱ tu̱vaḵo̱jtsu̱n
juuꞌ veꞌe pyu̱u̱mp. 33Natyukpitsumvaat-
sju̱dup tseꞌe juuꞌ veꞌe du̱jaanchjaꞌvidup
je̱ tu̱vaḵo̱jtsu̱n juuꞌ veꞌe pyu̱u̱mp, jeꞌ̱e̱
tseꞌe vaꞌajts du̱yaknu̱keꞌ̱xnataj̱kidup jeṯs
tyú̱vameꞌe je̱ Nteꞌyam je̱ kyaṯs je̱ yꞌay-
ook. 34 Jeꞌ̱e̱ paṉeꞌe je̱ Nteꞌyam kej̱xju,

je̱ Nteꞌyam je̱ kyaṯs je̱ yꞌayookts jeꞌ̱e̱
veꞌe kyaj̱tsp, kaꞌa tseꞌe je̱ Nteꞌyam vyin-
toka ku veꞌe je̱ Espíritu Santo du̱yaky.
35Chaj̱kpts jeꞌ̱e̱ veꞌe je̱ Dios Teeꞌ je̱
yꞌOnu̱k jeṯseꞌe du̱tukkaṯaj̱kiku̱jx nu̱jom
juuꞌ jaty. 36Paṉ paṉ xa veꞌe du̱jaanch-
jaꞌvip je̱ Nteꞌyam je̱ yꞌOnu̱k, jyayejppts
jeꞌ̱e̱ veꞌe je̱ joojntykin juuꞌ veꞌe xaꞌ̱ma
kaj̱x ijtp; ax paṉ paṉ tseꞌe du̱katso̱jkp jeṯ-
seꞌe jyaanchjávajat, kaꞌats jeꞌ̱e̱ veꞌe du̱-
jayép̱u̱t je̱ joojntykin juuꞌ veꞌe xaꞌ̱ma kaj̱x
ijtp, jep̱ts jeꞌ̱e̱ veꞌe je̱ Nteꞌyam yꞌej̱ku̱n
jaa̱ṯp yꞌit.

Je̱ Jesús maa̱ṯ toꞌk je̱
samaariait taꞌ̱ax̱taj̱k

4Myó̱tudu tseꞌe je̱ fariseotaj̱k jeṯs nu̱y-
ojkeꞌe je̱ jayu yꞌijtti juuꞌ veꞌe je̱

Jesús du̱panaj̱kxtu jeṯseꞌe yaknap̱ej̱tjidi
jeṯs ni kaꞌa veꞌe jeꞌ̱eḏa juuꞌ veꞌe je̱
Juan du̱panaj̱kxtu jeṯseꞌe yaknap̱ej̱tjidi;
2 ó̱yameꞌe je̱ Jesús je̱ jayu du̱kayak-
nap̱ej̱tti, je̱ yꞌixpaj̱kpataj̱kta veꞌe je̱ jayu
du̱yaknap̱ej̱ttu. 3Ku veꞌe je̱ Jesús du̱nu̱-
jaꞌvi, tso̱o̱ꞌnnu tseꞌe jem̱ Judea jeṯseꞌe
jem̱ Galilea vyimpijtnuva.

4Tunjajtynajxpts jeꞌ̱e̱ veꞌe jem̱
samaariait yꞌit jo̱o̱tm. 5Veꞌem tseꞌe
jyeꞌ̱y jej̱a kajpu̱n paꞌayi juuꞌ veꞌe Sicar
du̱xaa̱j̱, jem̱ samaariait yꞌit jo̱o̱tm,
je̱ naax mutam̱ juuꞌ veꞌe ju̱jpani je̱
Jacob myo̱o̱ynu je̱ myajntk José. 6 Jem̱
tseꞌe vyeꞌna toꞌk je̱ jot joma veꞌe je̱
naa̱j̱ du̱yakpítsumda juuꞌ veꞌe tyijtup
je̱ Jacob je̱ myoꞌot. Ax nooꞌkxp tseꞌe
je̱ Jesús jyeꞌ̱y, jeꞌ̱e̱ kaj̱x tseꞌe yꞌaj̱xtk
jej̱a jot aagui, kujk xaa̱j̱ joꞌnani veꞌe
vyeꞌna, 7–8 je̱ kaaky je̱ to̱jkx jooyva
veꞌe ñaj̱kxti je̱ yꞌixpaj̱kpataj̱k jem̱
kajpu̱n kaj̱xm. Vanꞌit tseꞌe jyeꞌ̱y toꞌk je̱
samaariait taꞌ̱ax̱taj̱k joma veꞌe je̱ naa̱j̱
du̱yakpítsumda, je̱ tsoxk naa̱j̱ts jeꞌ̱e̱ veꞌe
vyaa̱ꞌ̱nuvaampy. Vanꞌit tseꞌe je̱ Jesús
ñaꞌ̱mu̱xji:
―Mo̱o̱yk aṯs toꞌk aaj je̱ mtsoxk naa̱j̱.
9Vanꞌit tseꞌe yꞌatso̱o̱jvji:

―Israeejlit jayu xa mitseꞌe. ¿Vintso̱ts
aṯs mitseꞌe xꞌamo̱tu je̱ tsoxk naa̱j̱?, ku̱x
samaariait jayu xa aṯseꞌe. (Jeꞌ̱e̱ kaj̱x tseꞌe
veꞌem vyaajñ ku̱x kaꞌa veꞌe ñayjáva-
jada je̱ israeejlit jayu maa̱ṯ je̱ samaariait
jayu.)

10Vanꞌit tseꞌe je̱ Jesús yꞌatso̱o̱jvji:
―Paṉ ku̱xnu̱java veꞌe juuꞌ veꞌe je̱

Nteꞌyam yajkyp, jeṯs ku̱xnu̱jaꞌviva veꞌe
paṉeꞌe u̱xyam mꞌamó̱tujup je̱ tsoxk naa̱j̱,
mitsts aṯseꞌe ku̱xꞌamo̱tu je̱ tsoxk naa̱j̱,
jeṯs aṯs mitseꞌe ku̱nmaꞌ̱a̱ je̱ tsoxk naa̱j̱
juuꞌ veꞌe je̱ jayu du̱joojntykinmo̱o̱yp.

11Vanꞌit tseꞌe vyaajñ je̱ taꞌ̱ax̱taj̱k:
―Kaꞌa xa mitseꞌe xtimaa̱ḏa juuꞌ veꞌe

mtukyakpítsumup je̱ tsoxk naa̱j̱, jeṯs
kaa̱ḵ yaꞌ̱a̱ veꞌe ya̱ jot, ¿jómaseꞌe xpáḵu̱t
je̱ tsoxk naa̱j̱ juuꞌ veꞌe je̱ jayu du̱joo-
jntykinmo̱o̱yp? 12 Je̱ nju̱jpit jáyuvamda
Jacob, jeꞌ̱e̱ tseꞌe du̱paa̱m̱ ya̱ jot, joma
veꞌe viinm choxknaꞌ̱uuk, nay veꞌempa
je̱ yꞌónu̱kta jeṯs je̱ jyaach je̱ kyaaj, ¿ax
mjaaꞌknu̱máj̱ipts mits vineꞌe jeṯs ni kaꞌa
veꞌe jeꞌ̱e?̱

13 Jeṯseꞌe je̱ Jesús yꞌatso̱o̱jvji:
―Nu̱jomda xa veꞌe paṉ paṉeꞌe du̱ꞌook-

tup ya̱ tsoxk naa̱j̱, taa̱ṯsidinuvapts jeꞌ̱e̱
veꞌe jadoꞌk nax; 14 ax paṉ paṉ tseꞌe
du̱ꞌookp je̱ tsoxk naa̱j̱ juuꞌ aṯseꞌe nya-
jkyp, ni je̱ vinꞌítats jeꞌ̱e̱ veꞌe kyo̱o̱ꞌk-
taa̱ṯsinit, ku̱x je̱ tsoxk naa̱j̱ juuꞌ aṯseꞌe
nyajkyp, veꞌemts jeꞌ̱e̱ veꞌe pyítsumu̱xju̱t
jem̱ jyo̱o̱t jyaꞌvin kaj̱xm ax joꞌn toꞌk je̱
maj̱a̱ moꞌot jeṯseꞌe myo̱o̱jyjinit je̱ joojn-
tykin juuꞌ veꞌe xaꞌ̱ma kaj̱x ijtp.

15Vanꞌit tseꞌe je̱ taꞌ̱ax̱taj̱k ñaꞌ̱mu̱xji:
―Uk nvaat aṯseꞌe xmo̱ꞌo̱t je̱ mtsoxk

naa̱j̱, veꞌemts aṯseꞌe ni je̱ vinꞌita nko̱o̱ꞌk-
taa̱ṯsinit jeṯs aṯseꞌe yaja nko̱o̱ꞌkmej̱tsnit
majpa.

16 Jeṯseꞌe je̱ Jesús ñaꞌ̱mu̱xji:
―Naj̱kxu̱ xvav̱u̱ je̱ mnu̱yaaꞌy jeṯseꞌe

xmaa̱ṯmínu̱t.
17Vanꞌit tseꞌe je̱ taꞌ̱ax̱taj̱k yꞌatso̱o̱jvji:
―Kaꞌa xa aṯseꞌe paṉ nnu̱yaaꞌy.
Vanꞌit tseꞌe je̱ Jesús ñaꞌ̱mu̱xji:

―Tyú̱vam xa veꞌe xkaṯs ku veꞌe
mvaꞌañ jeṯs kaꞌa veꞌe paṉ mnu̱yaaꞌy.
18Nu̱mugo̱o̱xk xa veꞌe je̱ mnu̱yaaꞌy
tu̱xyaknaxy, ax jeꞌ̱e̱ paṉeꞌe u̱xyam
mmaa̱ṯtsu̱u̱nip, kaꞌats mits jeꞌ̱e̱ veꞌe
xnu̱yaaꞌya. Tyú̱vameꞌe juuꞌ veꞌe tu̱xkaṯs.

19Vanꞌit tseꞌe je̱ taꞌ̱ax̱taj̱k yꞌatsaa̱j̱v:
―Ta̱ aṯseꞌe vinjava ntañ jeṯs je̱

Nteꞌyam je̱ yꞌayook ko̱jtsnajxpa mitseꞌe.
20Yaja joma veꞌe ya̱ ko̱pk, yájats
aa̱ṯseꞌe je̱ nju̱jpit jayu du̱vinjávada
du̱vintsaꞌ̱ag̱ada yꞌijt je̱ Nteꞌyam, ax
veꞌemts miitseꞌe mvaꞌanda jeṯs jem̱eꞌe
Jerusalén je̱ it joma veꞌe du̱jajtytsáḵ
jeṯseꞌe je̱ jayu je̱ Nteꞌyam du̱vinjávadat
du̱vintsaꞌ̱ag̱adat.

21Vanꞌit tseꞌe je̱ Jesús yꞌatso̱o̱jvji:
―Jaanchjáva aṯs, pyaatnup xa veꞌe je̱

xaa̱j̱ ku veꞌe xkavinjávadat xkavintsaꞌ̱a-̱
gadat je̱ Dios Teeꞌ yaja joma veꞌe ya̱
ko̱pk ukpu̱ jem̱ Jerusalén. 22Kaꞌa xa mi-
itseꞌe xnu̱jávada juuꞌ veꞌe mvinjaꞌvidup
mvintsaꞌ̱kidup; ax nmu̱jaꞌvinupts aa̱ṯseꞌe
juuꞌ aa̱ṯseꞌe nvinjaꞌvip nvintsaꞌ̱kip, ku̱x je̱
israeejlit jayu kaj̱xeꞌe jyeꞌya jeꞌ̱e̱ paṉeꞌe
je̱ jayu du̱yaktso̱o̱kp. 23Ax pyaatnup
tseꞌe je̱ xaa̱j̱, ax ta̱ tseꞌe jyeꞌya, vanꞌit ku
veꞌe jeꞌ̱eḏa paṉ paṉ jatyeꞌe du̱vinjaꞌvidup
du̱vintsaꞌ̱kidup je̱ Dios Teeꞌ, jeꞌ̱e̱ tseꞌe
du̱vinjávadap du̱vintsaꞌ̱ag̱adap je̱ jyo̱o̱t
je̱ jyaꞌvin maa̱ṯ jeṯs je̱ tyu̱v jeꞌ̱e̱ maa̱ṯ,
ku̱x veꞌemeꞌe du̱tsaḵ je̱ Dios Teeꞌ jeṯ-
seꞌe du̱tóndat paṉ paṉ jatyeꞌe vinjaꞌvi-
jidup vintsaꞌ̱kijidup. 24 Jaꞌvin xa veꞌe je̱
Nteꞌyam, ax paṉ paṉ jaty tseꞌe vinjaꞌvi-
jidup vintsaꞌ̱kijidup, tun vinko̱pkts jeꞌ̱e̱
veꞌe jeṯseꞌe veꞌem du̱tóndat je̱ jyo̱o̱t je̱
jyaꞌvin maa̱ṯ jeṯs je̱ tyu̱v jeꞌ̱e̱ maa̱ṯ.

25Vanꞌit tseꞌe je̱ taꞌ̱ax̱taj̱k yꞌatsaa̱j̱v:
―Nnu̱jaꞌvinup xa aṯseꞌe jeṯs miin-

nupeꞌe je̱ Mesías; ax kuts jeꞌ̱e̱ veꞌe
myiinnit, jeꞌ̱e̱ tseꞌe nu̱jom juuꞌ jaty
xtukvinjaꞌvikaj̱xumdinup. (Jidu̱ꞌu̱m tseꞌe
kyaṯsap̱ítsum je̱ Mesías, Cristo, jeꞌ̱e̱
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit.)

26 Jeṯseꞌe je̱ Jesús ñaꞌ̱mu̱xji:
―A̱ts xa jeꞌ̱e̱ veꞌe juuꞌ mitseꞌe u̱xyam

mmuko̱jtsjup.
27Veꞌem tseꞌe vyaꞌañ vyeꞌna ku veꞌe

je̱ yꞌixpaj̱kpataj̱k jyeꞌ̱ydi. Atu̱va ato̱ki
tseꞌe tyaandi ku veꞌe du̱ꞌixti jeṯs jem̱eꞌe
je̱ Jesús du̱maa̱ṯnakyáṯsju̱ toꞌk je̱ taꞌ̱ax̱-
taj̱k. Ax ni paṉa tseꞌe du̱kahꞌamo̱tutu̱vi je̱
Jesús paṉ ti veꞌe chaj̱kp uk paṉ tyaj̱xeꞌe
du̱maa̱ṯnakyáṯsju̱ je̱ taꞌ̱ax̱taj̱k. 28Vanꞌit
tseꞌe je̱ taꞌ̱ax̱taj̱k du̱masaa̱ḵ je̱ chiv jeṯseꞌe
ñu̱jkx jem̱ kajpu̱n jo̱o̱tm. Jidu̱ꞌu̱m tseꞌe
jem̱ je̱ jayu du̱nu̱u̱jmidi:

29―Jaꞌmda jeṯseꞌe xꞌíxtat toꞌk je̱
yaaꞌtyaj̱k juuꞌ aṯseꞌe tu̱xvaajnjikú̱x paṉ
ti jaty aṯseꞌe tu̱ntún tu̱nkaṯs. ¡Jeꞌ̱eḏam
nꞌiteꞌe je̱ Cristo!

30Vanꞌit tseꞌe cho̱o̱ꞌndi jem̱ kajpu̱n
kaj̱xm jeṯseꞌe ñaj̱kxti joma veꞌe je̱ Jesús.
31Namvaateꞌe je̱ taꞌ̱ax̱taj̱k ñu̱jkx jem̱
kajpu̱n jo̱o̱tm, vanꞌit tseꞌe je̱ Jesús
je̱ yꞌixpaj̱kpataj̱k myunooꞌkxtkjidi.
Jidu̱ꞌu̱m tseꞌe vyaandi:
―Yakꞌixpaj̱kpa, kayu̱ toꞌk aaj.
32Vanꞌit tseꞌe yꞌatso̱o̱jvjidi:
―Jep̱ xa aṯseꞌe nmaa̱ḏa juuꞌ aṯseꞌe

nkáyup; kaꞌats miits jeꞌ̱e̱ veꞌe xnu̱jávada.
33Vanꞌit tseꞌe je̱ yꞌixpaj̱kpataj̱k

ñayꞌamo̱tutú̱vijidi:
―¿Jep̱ vineꞌe je̱ jayu tu̱myaꞌ̱aj̱u̱ juuꞌ

veꞌe kyáyup?
34Ax jidu̱ꞌu̱m tseꞌe je̱ Jesús ñaꞌ̱mu̱xjidi:
―Jeꞌ̱e̱ xa aṯseꞌe nkaakyip nto̱jkxip ku

aṯseꞌe ntun juuꞌ veꞌe chaj̱kp jeꞌ̱e̱ paṉ aṯ-
seꞌe xkej̱xp jeṯs aṯseꞌe je̱ tyoonk ntónu̱t
jeṯs aṯseꞌe nyakꞌavaadat.

35 ’Jidu̱ꞌu̱m xa miitseꞌe mvaꞌanda:
“Jamaktaaxk po̱ꞌo̱ xa veꞌe kyaꞌit jeṯseꞌe
je̱ trigo taa̱j̱m yakpaḵmojknit.” Ax
jidu̱ꞌu̱mts aṯs miitseꞌe nnaa̱j̱mada: Ixta
je̱ jáyuda, veꞌem xa jeꞌ̱e̱ veꞌeda ax joꞌn
je̱ kam joma veꞌe je̱ trigo taa̱j̱m, ax
nvaatani tseꞌe yakpaḵmojknit. 36Paṉ
paṉ xa veꞌe je̱ taa̱j̱m du̱paḵmojkp,
yakmujooypts jeꞌ̱e̱ veꞌe. Ax je̱ taa̱j̱m juuꞌ
veꞌe pyaḵmujkp, xaꞌ̱ma kaj̱xts jeꞌ̱e̱ veꞌe

yꞌijtnit. Ku̱x juuꞌ veꞌe je̱ taa̱m̱t du̱vaj̱p
jeṯs juuꞌ veꞌe je̱ taa̱j̱m du̱paḵmojkp,
kijpxts jeꞌ̱e̱ veꞌe xyo̱o̱ndu̱kta. 37Ku̱x je̱
tu̱vu̱kaṯs jeꞌ̱e̱ veꞌe ku veꞌe je̱ jayu vyaꞌañ
jeṯs toꞌk jeꞌ̱e̱ veꞌe juuꞌ veꞌe je̱ taa̱m̱t
du̱vaj̱p, jadoꞌkts jeꞌ̱e̱ veꞌe juuꞌ veꞌe je̱
taa̱j̱m du̱paḵmojkp. 38 A̱ts xa miitseꞌe
nkej̱xtup jeṯseꞌe mꞌíttat ax joꞌn je̱ jayu
juuꞌ veꞌe je̱ taa̱j̱m du̱paḵmojktup joma
veꞌe tu̱kyayoꞌojta tu̱kyatonda; miits
tseꞌe tu̱xmutanda juuꞌ veꞌe je̱ viijnk jayu
tu̱du̱tonda.

39Nu̱may tseꞌe je̱ jayu juuꞌ veꞌe jem̱
samaariait kyajpu̱n kaj̱xm tsu̱u̱nidu, jeꞌ̱e̱
tseꞌe du̱jaanchjaꞌvidu je̱ Jesús jeꞌ̱e̱ kaj̱x
ku veꞌe je̱ taꞌ̱ax̱taj̱k ñaꞌ̱mu̱xjidi: “Ta̱ xa
aṯseꞌe xvaajnjikú̱x paṉ ti jaty aṯseꞌe tu̱n-
tún tu̱nkaṯs.” 40Ax ku tseꞌe je̱ samaari-
ait jayu jyeꞌ̱ydi joma veꞌe je̱ Jesús,
vanꞌit tseꞌe du̱munooꞌkxtkti je̱ Jesús jeṯ-
seꞌe myaa̱ṯtánjadat. Jem̱ tseꞌe tyaajñ
je̱ Jesús mej̱tsxaa̱j̱, 41 jeṯseꞌe jyaaꞌknu̱-
maꞌyi je̱ jayu juuꞌ veꞌe jaanchjaꞌviju
ku veꞌe du̱ꞌamo̱tunajxti juuꞌ jeꞌ̱e̱ veꞌe
kyaj̱tsp. 42Vanꞌit tseꞌe je̱ samaariait jayu
du̱nu̱u̱jmidi je̱ taꞌ̱ax̱taj̱k:
―Njaanchjaꞌvip xa aa̱ṯs yaꞌ̱a̱ veꞌe

u̱xyam, ka jeꞌ̱e̱ kaj̱xjyap tseꞌe ku̱x aa̱ṯs
mitseꞌe juuꞌ tu̱xvaajñja, jeꞌ̱e̱ kaj̱xpa veꞌe
ku aa̱ṯseꞌe viinm tu̱nꞌamo̱tunaxy juuꞌ
yaꞌ̱a̱ veꞌe kyaj̱tsp. Ax nmu̱jaꞌvinupts aa̱ṯ-
seꞌe jeṯs jeꞌ̱e̱ yaꞌ̱a̱ veꞌe je̱ Cristo, juuꞌ
veꞌe je̱ Nteꞌyam vyinko̱o̱n jeṯseꞌe yakku-
tojknit, jeꞌ̱e̱ juuꞌ veꞌe je̱ jayu du̱yakt-
so̱ꞌo̱kup toꞌk it toꞌk naxviijn.
Ku je̱ Jesús du̱yakjo̱tkaḏaaky toꞌk je̱
yakkutojkpa je̱ tyoompa je̱ myajntk
43Kumej̱tsxaa̱j̱ tseꞌe je̱ Jesús jem̱

Samaria chaa̱ꞌ̱n jeṯseꞌe je̱ tyooꞌ du̱jaaꞌky-
o̱ꞌy jem̱ galiléait yꞌit jo̱o̱tm paat, 44 ku̱x
viinmeꞌe je̱ Jesús vyaajñ: “Kaꞌats jeꞌ̱e̱
veꞌe yakvintsaꞌ̱ag̱a je̱ Nteꞌyam je̱ yꞌayook
ko̱jtsnajxpa joma veꞌe je̱ yꞌavintso̱ it je̱
yꞌavintso̱ naax.” 45Ku veꞌe jem̱ Galilea
jyeꞌ̱y, o̱y tseꞌe yꞌaꞌíxjidi je̱ jayu ku̱x o̱jt-

stuva veꞌe je̱ pascua xaa̱j̱ jem̱ Jerusalén,
jem̱eꞌe du̱ꞌixti nu̱jom juuꞌ veꞌe tyoon ky-
o̱jts vanꞌit.

46Vanꞌit tseꞌe je̱ Jesús vyimpijtnuva
jem̱ Caná, juuꞌ veꞌe jem̱ galiléait yꞌit
jo̱o̱tm, jem̱ joma veꞌe je̱ tsoxk naa̱j̱
du̱yakvimpijt tsaaydum paꞌajk naa̱j̱. Jem̱
tseꞌe vyeꞌna toꞌk je̱ yakkutojkpa je̱ ty-
oompa juuꞌ veꞌe du̱nu̱máj̱ip, paj̱kjup
tseꞌe vyeꞌna je̱ myajntk jem̱ Capernaum.
47Ku veꞌe je̱ toompa je̱ kaṯs du̱mo̱tu
jeṯs ta̱ veꞌe je̱ Jesús jyeꞌya jem̱ Galilea
ku veꞌe jem̱ Judea chaa̱ꞌ̱n, vanꞌit tseꞌe
o̱jts du̱ꞌix, jeṯseꞌe du̱munooꞌkxtk jeṯseꞌe
jem̱ tyaḵꞌam ñaj̱kxu̱t jeṯseꞌe je̱ yꞌónu̱k
du̱yakjo̱tkaḏaꞌaku̱t, o̱o̱ꞌku̱n ámanits jeꞌ̱e̱
veꞌe vyeꞌna. 48Vanꞌit tseꞌe je̱ Jesús
ñaꞌ̱mu̱xji:
―Kaꞌa xa aṯs miitseꞌe xjaanchjávada

ku veꞌe xkaꞌixta je̱ mú̱jit nu̱jaꞌvin jeṯs je̱
mú̱jit atu̱va.

49Vanꞌit tseꞌe yꞌatsaa̱j̱v je̱ yakkutojkpa
je̱ tyoompa:
―Jaꞌmu̱ toꞌk aaj jatyji namkaꞌana veꞌe

aṯs je̱ nꞌónu̱k yꞌaa̱ꞌ̱k.
50Vanꞌit tseꞌe je̱ Jesús ñaꞌ̱mu̱xji:
―Vimpijtni jem̱ mtaḵꞌam; joojntykip

jeꞌ̱e̱ veꞌe je̱ mꞌónu̱k.
Jyaanchjaꞌvi tseꞌe je̱ yaaꞌtyaj̱k vintso̱

veꞌe je̱ Jesús ñaꞌ̱mu̱xji, jeṯseꞌe ñaj̱kxni
jem̱ tyaḵꞌam. 51 Jee̱ṉa tseꞌe tooꞌ aajy
vyeꞌna, jeṯseꞌe du̱maa̱ṯnavyaatjidi je̱ ty-
oompataj̱k, vanꞌit tseꞌe je̱ tyoompataj̱k
ñaꞌ̱mu̱xjidi:
―Joojntykip xa jeꞌ̱e̱ veꞌe je̱ mꞌónu̱k.
52Vanꞌit tseꞌe yakꞌamo̱tutú̱vidi paṉ

vinꞌiteꞌe je̱ yꞌónu̱k jyo̱tkaḏakꞌukvaanni.
Jeṯseꞌe du̱nu̱u̱jmidi:
―Ox, toꞌk yaaxpeꞌe vyeꞌna ku veꞌe je̱

jaa̱j̱n ñu̱vaatsjini.
53Vanꞌit tseꞌe je̱ kuꞌónu̱k du̱nu̱jaꞌvi jeṯs

nay vanꞌitji veꞌe veꞌem jyajty ku veꞌe
je̱ Jesús ñaꞌ̱mu̱xji: “Joojntykip jeꞌ̱e̱ veꞌe
je̱ mꞌónu̱k.” Vanꞌit tseꞌe jeꞌ̱e̱ jeṯs nu̱jom
vinxu̱peꞌe je̱ jayu jep̱ jyu̱u̱mp tyu̱jkp, jeꞌ̱e̱
tseꞌe du̱jaanchjaꞌvidu je̱ Jesús.

54Yaꞌ̱a̱ tseꞌe ijt je̱ mumej̱tsk maj̱a̱ nu̱-
jaꞌvin juuꞌ veꞌe je̱ Jesús tyoon ku veꞌe
vyimpijtnuva jem̱ Galilea ku veꞌe jem̱
Judea chaa̱ꞌ̱n.
Ku je̱ Jesús du̱yakjo̱tkaḏaaky toꞌk je̱

mojkpa jayu jep̱ Betesda

5 Ku veꞌe je̱ it ñajxy, vanꞌit tseꞌe je̱
israeejlit jayu xyaa̱j̱toondi; vimpej̱t-

nuva tseꞌe je̱ Jesús jem̱ Jerusalén. 2 Jem̱
tseꞌe kajpu̱n kaj̱xm vyeꞌna toꞌk viijn je̱
naa̱j̱ naaꞌpáṯs, Betesda jeꞌ̱e̱ veꞌe xyaa̱j̱, je̱
hebreo aajts jeꞌ̱e̱ veꞌe. (Myutám̱ip tseꞌe
vyeꞌna je̱ kajpu̱n naaꞌpáṯs akaꞌ̱a̱ juuꞌ
veꞌe tyukxaa̱j̱idu Je̱ Carnero je̱ Ñaaꞌpáṯs
Akaꞌ̱a.̱) Joma veꞌe je̱ naa̱j̱, jem̱ tseꞌe
vyeꞌniva mugo̱o̱xk vits je̱ ep̱u̱tso̱o̱ktku̱n
joma veꞌe je̱ jayu yꞌep̱u̱tsaꞌ̱aḵ. 3 Jep̱ tseꞌe
ep̱u̱tso̱o̱ktku̱n paꞌtkup myaꞌajta vyeꞌna
nu̱may je̱ paꞌam jáyuda: jem̱ tseꞌe je̱ vi-
ints jáyuda, jem̱ tseꞌe je̱ u̱xkeṯ jáyuda,
jem̱ tseꞌe jeꞌ̱eḏa juuꞌ veꞌe paj̱kju̱dup je̱
pataꞌ̱aj̱ts paꞌam, jem̱pa tseꞌe juuꞌ veꞌe je̱
kyaꞌ̱aj̱ta je̱ tyekta tu̱tyuntaa̱ṯsni. Jeꞌ̱eṯs
jeꞌ̱e̱ veꞌe yꞌaꞌíxtup ku veꞌe je̱ tsoxk naa̱j̱
jyepu̱tsyo̱ꞌo̱yu̱t, 4 ku̱x veꞌemeꞌe je̱ jayu
vyinmaaydi jeṯs toꞌma jatyeꞌe toꞌk je̱
ángeles vyáñu̱k yꞌijt joma veꞌe je̱ naa̱j̱
naaꞌpáṯs jeṯseꞌe du̱jepu̱tsyo̱ꞌo̱y je̱ naa̱j̱.
Veꞌem tseꞌe vyinmaaydi jeṯs paṉ paṉeꞌe
mutooꞌvaj̱kp taj̱kip jem̱ naj̱o̱o̱tm ku veꞌe
tu̱jyepu̱tsyo̱ꞌo̱y vyeꞌna, jo̱tkaḏaakp tseꞌe,
jyatipaꞌama veꞌe du̱maa̱ḏa.

5 Jem̱ tseꞌe vyeꞌna toꞌk je̱ yaaꞌtyaj̱k juuꞌ
veꞌe iiꞌpx maktoodojt joojntani paꞌamꞌi-
jtp. 6Ku veꞌe je̱ Jesús yꞌixji jeṯseꞌe du̱nu̱-
jaꞌvi jeṯs jékani veꞌe pyaꞌamꞌít, vanꞌit
tseꞌe du̱nu̱u̱jmi:
―¿Mtsaj̱kpeꞌe jeṯseꞌe mjo̱tkaḏaꞌaku̱t?
7Vanꞌit tseꞌe je̱ paꞌam jayu yꞌatsaa̱j̱v:
―Kaꞌa xa veꞌe paṉ paṉ paṉ aṯ-

seꞌe xyaktáḵap yam naj̱o̱o̱tm ku veꞌe
ya̱ naa̱j̱ jyajepu̱tsyo̱ꞌo̱y. Ku xa aṯseꞌe
njataḵavaꞌañ, viijnk tseꞌe taj̱kiko̱jp.

8 Jeṯseꞌe je̱ Jesús ñaꞌ̱mu̱xji:

―Pojtu̱kni, paḵmojkni ya̱ mmaajn-
tku̱n, jeṯs jaamni.

9Tun jatyji tseꞌe je̱ yaaꞌtyaj̱k jyo̱tka-̱
daakni, je̱ myaajntku̱n du̱paḵmojkni, jeṯ-
seꞌe yo̱ꞌpyaj̱kni. Ax po̱o̱ꞌkxtku̱n xaa̱j̱ts
jeꞌ̱e̱ veꞌe vyeꞌna vanꞌit, 10 jeꞌ̱e̱ kaj̱x tseꞌe
je̱ israeejlit jayu du̱nu̱u̱jmidi je̱ yaaꞌtyaj̱k
juuꞌ veꞌe jo̱tkaḏaaknu:
―Po̱o̱ꞌkxtku̱n xaa̱j̱ xa veꞌe u̱xyam, kaꞌa

tseꞌe je̱ pavaꞌnu̱n du̱yakjaty jeṯseꞌe xpa-
páḵu̱t ya̱ mmaajntku̱n.

11Vanꞌit tseꞌe je̱ yaaꞌtyaj̱k
yꞌatso̱o̱jvjidi:
―Jeꞌ̱e̱ juuꞌ aṯseꞌe tu̱xyakjo̱tkaḏaꞌaky,

jeꞌ̱eṯs aṯseꞌe tu̱xnu̱u̱jma: “Paḵmojkni ya̱
mmaajntku̱n jeṯs jaamni.”

12Vanꞌit tseꞌe du̱ꞌamo̱tutú̱vidi:
―¿Paṉts jeꞌ̱e̱ veꞌe juuꞌ veꞌe tu̱mnaꞌ̱-

mu̱xju̱: “Paḵmojkni ya̱ mmaajntku̱n jeṯs
jaamni”?

13Ax kaꞌats jeꞌ̱e̱ veꞌe du̱nu̱java paṉ paṉ
jeꞌ̱e̱ veꞌe yakjo̱tkaḏaakjinu ku̱x táv̱ani
veꞌe du̱ꞌixtó̱kini vyeꞌna je̱ Jesús jem̱ nu̱-
may jayu akojkm juuꞌ veꞌe jem̱ veꞌnidup.
14 U̱xꞌo̱o̱k tseꞌe je̱ Jesús pyaatji jep̱ maj̱a̱
tsaptu̱jkp, jeṯseꞌe ñaꞌ̱mu̱xji:
―Ixu̱, ta̱ xa veꞌe mjo̱tkaḏaꞌaky. Kaꞌa

tseꞌe mꞌukto̱kintoonnit, veꞌem tseꞌe mka-
paaꞌtju̱t nu̱yojk je̱ tsaachpaatu̱n.

15Vanꞌit tseꞌe ñu̱jkx je̱ yaaꞌtyaj̱k jeṯ-
seꞌe o̱jts du̱vaajnjada je̱ myuꞌisraeejlit
jayu jeṯs je̱ Jesús jeꞌ̱e̱ veꞌe yakjo̱tka-̱
daakju. 16 Jeꞌ̱e̱ kaj̱x tseꞌe je̱ israeejlit jayu
du̱jomtoondi du̱titoondi je̱ Jesús jeṯseꞌe
du̱ꞌukyakꞌo̱o̱ꞌkuvaꞌanda jeꞌ̱e̱ kaj̱x ku veꞌe
veꞌem du̱tuujn ku veꞌe po̱o̱ꞌkxtku̱n xaa̱j̱
vyeꞌna.

17Ax jidu̱ꞌu̱m tseꞌe je̱ Jesús ñaꞌ̱mu̱xjidi:
―Toomp xa veꞌe aṯs je̱ nTeeꞌ u̱xyam

paat, toompapts aṯseꞌe.
18 Jeꞌ̱e̱ kaj̱x tseꞌe je̱ israeejlit jayu nu̱y-

ojk du̱tunjaaꞌktso̱jkti jeṯseꞌe du̱yakꞌo̱o̱ꞌk-
tat, ka jeꞌ̱e̱ kaj̱xjyapeꞌe ku veꞌe du̱kahꞌa-
maaꞌyi je̱ po̱o̱ꞌkxtku̱n xaa̱j̱, jeꞌ̱e̱ kaj̱xpa
veꞌe ku veꞌe ñaajkꞌakijpxaja maa̱ṯ je̱

Nteꞌyam ku veꞌe vyaꞌañ jeṯs Tyeeꞌam jeꞌ̱e̱
veꞌe je̱ Nteꞌyam.
Je̱ kutojku̱n juuꞌ veꞌe jyayejpp je̱

Nteꞌyam je̱ yꞌOnu̱k
19Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs kaꞌa aṯseꞌe xꞌo̱ꞌyixju̱
jeṯs aṯseꞌe juuꞌ ntónu̱t ya̱ nꞌavintso̱ ku-
tojku̱n kaj̱x, aṯs, je̱ Nteꞌyam je̱ yꞌOnu̱k,
jeꞌ̱ej̱yji aṯseꞌe ntuump juuꞌ aṯseꞌe nꞌixp
juuꞌ veꞌe aṯs je̱ nTeeꞌ tyuump. Nu̱jom
tseꞌe juuꞌ veꞌe je̱ Dios Teeꞌ tyuump,
ntoompapts aṯs jeꞌ̱e̱ veꞌe, 20 ku̱x xtso̱jkp
aṯseꞌe je̱ nTeeꞌ jeṯs aṯseꞌe xtukꞌix nu̱jom
juuꞌ jeꞌ̱e̱ veꞌe tyuump, xjaaꞌktukꞌíxupts
aṯseꞌe jeṯs aṯseꞌe ntónu̱t juuꞌ veꞌe du̱-
jaaꞌknu̱máj̱ip jeṯs ni kaꞌa veꞌe juuꞌ aṯ-
seꞌe u̱xyam ntuump nkaj̱tsp, veꞌem tseꞌe
atu̱va ato̱ki myaktánjadat. 21Ku̱x veꞌem
ax joꞌn je̱ Dios Teeꞌ du̱yakjoojntykpú̱k je̱
o̱o̱ꞌkpataj̱k jeṯseꞌe je̱ joojntykin du̱maꞌ̱a,̱
nay veꞌempa tseꞌe aṯs, jeꞌ̱e̱ je̱ yꞌOnu̱k,
nmo̱o̱yvapts aṯseꞌe je̱ joojntykin paṉ paṉ
aṯseꞌe ntsaj̱kp. 22 Je̱ Dios Teeꞌ, kaꞌats jeꞌ̱e̱
veꞌe paṉ du̱to̱kimpayo̱ꞌo̱y, aṯseꞌe xmo̱o̱y
nu̱jom je̱ kutojku̱n jeṯs aṯseꞌe nto̱kim-
payo̱ꞌo̱yu̱t, 23 ax veꞌemts aṯseꞌe nu̱jom je̱
jayu xmo̱o̱yvat je̱ vintsaꞌ̱kin juuꞌ veꞌe
myo̱o̱ydup je̱ Dios Teeꞌ. Paṉ paṉ xa aṯ-
seꞌe xkavintsaꞌ̱kip, kaꞌats jeꞌ̱e̱ veꞌe du̱v-
intsaꞌ̱kiva je̱ Dios Teeꞌ, juuꞌ aṯseꞌe xkej̱xp.

24 ’Tyú̱vam xa aṯs miitseꞌe nnaa̱j̱-
mada, vaampam aṯseꞌe, paṉ paṉeꞌe
du̱ꞌamo̱tunajxp juuꞌ aṯseꞌe nkaj̱tsp jeṯ-
seꞌe du̱jaanchjáva jeꞌ̱e̱ paṉ aṯseꞌe xkej̱xp,
jyayejppts jeꞌ̱e̱ veꞌe je̱ joojntykin juuꞌ
veꞌe xaꞌ̱ma kaj̱x ijtp, ax kaꞌa tseꞌe yak-
mo̱ꞌo̱t je̱ tsaachpaatu̱n juuꞌ veꞌe xaꞌ̱ma
kaj̱x ijtnup, jeꞌ̱e̱ veꞌe je̱ o̱o̱ꞌku̱n tu̱ñu̱-
vaꞌachju̱ jeṯseꞌe tu̱tyaḵa joma veꞌe je̱
joojntykin juuꞌ veꞌe xaꞌ̱ma kaj̱x ijtp.
25Tyú̱vam xa aṯs miitseꞌe nnaa̱j̱mada,
vaampam aṯseꞌe, jeṯs pyaatypeꞌe je̱ xaa̱j̱,
u̱xyamts jeꞌ̱e̱ veꞌe, ku veꞌe je̱ o̱o̱ꞌkpataj̱k
du̱ꞌamo̱tunáxtat juuꞌ aṯseꞌe nkaj̱tsp; paṉ

paṉ jaty tseꞌe du̱ꞌamo̱tunajxtup, joojn-
tykidinupts jeꞌ̱e̱ veꞌe xaꞌ̱ma kaj̱x. 26Ku̱x
veꞌem ax joꞌn je̱ Dios Teeꞌ je̱ joojntykin
du̱yakjej̱a, nay veꞌempats aṯseꞌe je̱ ku-
tojku̱n xmo̱o̱yva jeṯs aṯseꞌe je̱ joojntykin
nyakjéj̱ivat, 27nay jeꞌ̱eṯs aṯseꞌe xmo̱o̱yva
je̱ kutojku̱n jeṯs aṯseꞌe nto̱kimpayo̱ꞌo̱yu̱t,
aṯs, je̱ Jayu Juuꞌ veꞌe Nu̱paa̱m̱du̱ka Ijtp.
28Kaꞌats yaꞌ̱a̱ veꞌe atu̱va ato̱ki xtuktán-
dat. Pyaaꞌtupeꞌe je̱ xaa̱j̱ ku veꞌe nu̱jom
je̱ o̱o̱ꞌkpataj̱k du̱ꞌamo̱tunáxtat juuꞌ aṯ-
seꞌe nkó̱tsup 29 jeṯseꞌe pyítsumdinit joma
veꞌe tu̱ñaxtáḵada. Paṉ paṉ jaty tseꞌe du̱-
toondu juuꞌ veꞌe o̱y, joojntykpaj̱ktinu-
vapts jeꞌ̱e̱ veꞌe jeṯseꞌe xaꞌ̱ma kaj̱x jyoo-
jntykidinit; ax paṉ paṉ jaty tseꞌe du̱-
toondu juuꞌ veꞌe ka ó̱yap, joojntykpaj̱k-
tinuvapts jeꞌ̱e̱ veꞌe jeṯseꞌe xaꞌ̱ma kaj̱x
chaachpaattinit.

30 ’Kaꞌa aṯseꞌe xꞌo̱ꞌyixju̱ jeṯs aṯseꞌe vi-
inm juuꞌ ntónu̱t, to̱kimpayo̱ꞌyp xa aṯseꞌe
ax joꞌn aṯseꞌe nyaktukpavaꞌañ. Pyaatyp
yꞌakee̱g̱uipts jeꞌ̱e̱ veꞌe juuꞌ aṯseꞌe nto̱kim-
payo̱ꞌyp, ku̱x ka jeꞌ̱ep̱ aṯseꞌe nꞌíxtip vintso̱
aṯseꞌe ya̱ nꞌavintso̱ vinmaꞌyu̱n nyak-
tónu̱t, jeꞌ̱e̱ aṯseꞌe nꞌíxtip juuꞌ veꞌe chaj̱kp
jeꞌ̱e̱ paṉ aṯseꞌe xkej̱xp. 31Paṉ aṯsji xa
veꞌe je̱ nꞌayook nmu̱ko̱jtspejtp jeṯs jeꞌ̱e̱
veꞌe tuntoomp, kaꞌats jeꞌ̱e̱ veꞌe tyun.
32 Jem̱ tseꞌe jadoꞌk paṉeꞌe aṯs je̱ nꞌay-
ook du̱nu̱ko̱jtspej̱tp, ax nmu̱jaꞌvinupts
aṯseꞌe jeṯs jeꞌ̱e̱ juuꞌ veꞌe kyaj̱tsp aṯs kaj̱x,
toompts jeꞌ̱e̱ veꞌe. 33Miits xa veꞌe je̱
jayu mtuknu̱kej̱xtu je̱ Yaknap̱ej̱tpa Juan
jeṯseꞌe naj̱kx du̱ꞌamo̱tutú̱vada; vintso̱ts
jeꞌ̱e̱ veꞌe je̱ tu̱vaḵo̱jtsu̱n du̱pu̱u̱jm, tyú̱-
vamts jeꞌ̱e̱ veꞌe. 34Ka jeꞌ̱ep̱ts aṯseꞌe nyak-
tónup juuꞌ veꞌe je̱ jayu kyaj̱tsp o̱y aṯs
kaj̱x, jeꞌ̱e̱ kaj̱xts aṯs miitseꞌe nnaa̱j̱mada
vintso̱ veꞌe je̱ Juan kyaj̱ts aṯs kaj̱x jeṯs
veꞌemeꞌe mtso̱ꞌo̱ktat. 35Veꞌem xa veꞌe je̱
Juan yꞌijt ax joꞌn toꞌk je̱ taꞌ̱kxpa juuꞌ
veꞌe to̱o̱yp jeṯseꞌe kyutu̱ꞌkx, ax mnay-
jaꞌvijiduts miitseꞌeda jeṯseꞌe je̱ ko̱na it
mxo̱o̱jntkti joma veꞌe jeꞌ̱e.̱ 36Ax nmaa̱ṯts

aṯseꞌe je̱ tu̱vaḵo̱jtsu̱n juuꞌ veꞌe nu̱yojk
toomp jeṯs ni kaꞌa veꞌe juuꞌ veꞌe je̱ Juan
kyo̱jts, jeꞌ̱eṯs jeꞌ̱e̱ veꞌe juuꞌ jaty aṯseꞌe ntu-
ump, nay jeꞌ̱ej̱yamts jeꞌ̱e̱ veꞌe juuꞌ aṯ-
seꞌe je̱ Dios Teeꞌ xtuknu̱kej̱xp jeṯs aṯ-
seꞌe ntónu̱t jeṯs aṯseꞌe nyakꞌavaadat. Ax
juuꞌ jaty aṯseꞌe ntuump, jeꞌ̱e̱ tseꞌe je̱
tu̱vaḵo̱jtsu̱n du̱paa̱m̱p jeṯs je̱ Dios Teeꞌ
aṯseꞌe xkej̱xp. 37Nay veꞌempa tseꞌe je̱
Dios Teeꞌ, juuꞌ aṯseꞌe xkej̱xp, yajkpapts
jeꞌ̱e̱ veꞌe je̱ tu̱vaḵo̱jtsu̱n. Ni vinꞌita xa
jeꞌ̱e̱ veꞌe xkahꞌamo̱tunaxta, ni vinꞌítats
jeꞌ̱e̱ veꞌe xkaꞌixta, 38 kaꞌa tseꞌe mtuktáḵa-
jada je̱ kyaṯs je̱ yꞌayook ku̱x kaꞌa aṯseꞌe
xjaanchjávada, jeṯs viinmeꞌe je̱ Dios Teeꞌ
aṯs xkex. 39 O̱o̱y xa veꞌe xtuntoonkada
je̱ Kunuuꞌkx Jatyán ku̱x veꞌemeꞌe mvin-
mayda jeṯs jeꞌ̱e̱ kaj̱xeꞌe xpaattinit je̱ joo-
jntykin juuꞌ veꞌe xaꞌ̱ma kaj̱x ijtp; ó̱yameꞌe
je̱ Kunuuꞌkx Jatyán du̱ꞌavana jeṯs paṉ
aṯseꞌe, 40 kaꞌats aṯs miitseꞌe xnu̱minu-
vaꞌanda jeṯseꞌe xjayép̱tat je̱ joojntykin
juuꞌ veꞌe xaꞌ̱ma kaj̱x ijtp.

41 ’Kaꞌa xa aṯseꞌe nyaktún je̱ maj̱in
juuꞌ veꞌe je̱ jayu yajkyp. 42Nꞌíxada
xa aṯs miitseꞌeda, nnu̱jaꞌvipts aṯseꞌe
jeṯs kaꞌa miitseꞌe je̱ Nteꞌyam xtso̱kta.
43 A̱ts je̱ nTeeꞌ kaj̱x xa aṯseꞌe nmiijn,
kaꞌats aṯs miitseꞌe xkuvaḵta; paṉ mi-
imp tseꞌe jadoꞌk je̱ yꞌavintso̱ jeꞌ̱e̱ kaj̱x,
jeꞌ̱e̱ tseꞌe tu̱u̱v mkuváḵtap. 44 ¿Vintso̱ts
aṯs miitseꞌe xjaanchjávadat paṉ mnakyu-
vaj̱ku̱xju̱dupeꞌe je̱ maj̱in vimpit atu̱j jeṯ-
seꞌe xkaꞌíxtada je̱ maj̱in juuꞌ veꞌe toꞌk je̱
Nteꞌyam yajkyp? 45Kaꞌa miitseꞌe mvin-
máydat jeṯs nmu̱ꞌaa̱ꞌ̱nadap aṯs miitseꞌe
jem̱ aṯs je̱ nTeeꞌ vyinkojkm, viinmeꞌe
je̱ Moisés mnu̱ꞌaa̱ꞌ̱najadat, jeꞌ̱e̱ juuꞌ mi-
itseꞌe mmáḵkidup. 46Paṉ ku̱xjaanchjá-
vada xa veꞌe juuꞌ veꞌe je̱ Moisés jyaay,
ku̱xjaanchjaꞌviduvats aṯseꞌe, ku̱x ñu̱ko̱jt-
seꞌe je̱ Moisés jeṯs paṉ aṯseꞌe ku veꞌe
jyaajy. 47Ax paṉ kaꞌa tseꞌe xjaanchjá-
vada juuꞌ jeꞌ̱e̱ veꞌe jyaay, ¿vintso̱seꞌe
xjaanchjávadat juuꞌ aṯseꞌe nkaj̱tsp?

Ku je̱ Jesús je̱ jayu du̱yakkaajy
nu̱mugo̱o̱xk miijl naxy

(Mt. 14.13-21; Mr. 6.30-44; Lc. 9.10-17)

6 Ku veꞌe je̱ it ñajxy, vanꞌit tseꞌe
je̱ Jesús ñu̱jkx jem̱ jadoꞌk adoꞌom

galiléait myaj̱a̱ naꞌ̱akay̱a paꞌam, yaktij-
papts jeꞌ̱e̱ veꞌe tibeeriasit maj̱a̱ naꞌ̱akay̱a.
2Nu̱may tseꞌe je̱ jayu pyanaj̱kxjidi ku̱x
yꞌixtu veꞌe je̱ mú̱jit nu̱jaꞌvin juuꞌ veꞌe ty-
oon, jeꞌ̱e̱ veꞌe ku veꞌe je̱ paꞌam jáyuda
du̱yakjo̱tkaḏaakni. 3Vanꞌit tseꞌe je̱ Jesús
ñu̱jkx jem̱ tonu̱n viinm jeṯseꞌe jem̱ du̱-
maa̱ṯꞌaj̱xtkti je̱ yꞌixpaj̱kpataj̱k; 4 tám̱inup
tseꞌe vyeꞌna je̱ pascua xaa̱j̱. 5Ku veꞌe
je̱ Jesús du̱ꞌix jeṯs nu̱may jayu veꞌe
panaj̱kxjup, vanꞌit tseꞌe du̱nu̱u̱jmi je̱
Felipe:
―¿Jómaseꞌe njoꞌyumdat je̱ kaaky je̱

to̱jkx jeṯseꞌe anañu̱joma kyáydat?
6 Jeꞌ̱e̱ kaj̱x tseꞌe veꞌem vyaajñ jeṯseꞌe

du̱ꞌíxu̱t paṉ vintso̱ veꞌe yꞌatso̱vu̱mpítju̱t,
ku̱x ñu̱jaꞌvip jeꞌ̱e̱ veꞌe ti veꞌe tyónup.
7Vanꞌit tseꞌe je̱ Felipe yꞌatso̱o̱jvji:
―Kaꞌa xa veꞌe ñu̱paadat mej̱tsk

mó̱kupx xaa̱j̱ je̱ meen nu̱mutún jeṯseꞌe
je̱ tsapkaaky yaktukjóyu̱t jeṯseꞌe yu̱u̱ꞌn
vee̱ꞌ̱n kaḵjeꞌ̱e̱ yakmo̱ꞌo̱dat.

8Vanꞌit tseꞌe je̱ Andrés, nu̱toꞌk je̱ Jesús
je̱ yꞌixpaj̱kpa, je̱ Simón Pedro je̱ yꞌuts,
jeꞌ̱e̱ tseꞌe du̱nu̱u̱jmi je̱ Jesús:

9―Yam xa veꞌe toꞌk je̱ mix ónu̱k, mu-
go̱o̱xk tseꞌe je̱ tsapkaaky du̱maa̱ḏa jeṯs
mej̱tsk je̱ ajkx, ¿ax vinxu̱pts yaꞌ̱a̱ nꞌiteꞌe
jyaaꞌkjanu̱paadat, ku̱x vaꞌajts nu̱may xa
yaꞌ̱a̱ veꞌe ya̱ jáyuda?

10Vanꞌit tseꞌe je̱ Jesús vyaajñ:
―Yakꞌaj̱xtkkáx̱ta ya̱ jáyuda.
Jeṯseꞌe yꞌaj̱xtkkaj̱xti jej̱a tsoots jaa̱ṯ

je̱ nu̱may jayu, nu̱mugo̱o̱xk miijl joꞌnts
jeꞌ̱e̱ veꞌe yꞌijtti juuꞌ veꞌe je̱ yaaꞌtyaj̱kta.
11Vanꞌit tseꞌe je̱ Jesús du̱ko̱o̱jnu̱k je̱
tsapkaaky, jeṯseꞌe je̱ Nteꞌyam du̱kuko̱jt-
sji. Vanꞌit tseꞌe du̱mo̱o̱ydi je̱ yꞌixpaj̱k-
pataj̱k jeṯseꞌe du̱yakvaꞌkxjadat je̱ jayu
juuꞌ veꞌe tsu̱u̱nidup. Nay veꞌempa tseꞌe

du̱toompa maa̱ṯ je̱ ajkx, jeṯseꞌe je̱ jayu
yakmo̱o̱ydi paṉ vinxu̱peꞌe du̱tso̱jkti.
12Kuꞌuxani tseꞌe vyeꞌ̱nada, vanꞌit tseꞌe je̱
Jesús du̱nu̱u̱jmi je̱ yꞌixpaj̱kpataj̱k:
―Paḵmokta je̱ tsapkaaky kunax jeṯs je̱

ajkx kunax, ni tía veꞌe kyavintó̱kiyu̱t.
13Vanꞌit tseꞌe du̱paḵmojktini jamak-

mej̱tsk kach je̱ tsapkaaky kunax juuꞌ veꞌe
mugo̱o̱xk je̱ tsapkaaky ukꞌijt. 14Ku tseꞌe
je̱ jayu du̱ꞌixti je̱ maj̱a̱ nu̱jaꞌvin juuꞌ veꞌe
je̱ Jesús tyoon, vanꞌit tseꞌe vyaandi:
―Tyú̱vamdam xa jeꞌ̱e̱ veꞌe jeṯs je̱

Nteꞌyam je̱ yꞌayook ko̱jtsnajxpa yaꞌ̱a̱ veꞌe
juuꞌ veꞌe káṯsani jeṯseꞌe myiinnit yaja
naxviijn.

15Ñu̱jaꞌvi tseꞌe je̱ Jesús jeṯs yakku-
tojkpa veꞌe akee̱ꞌ̱y du̱pam̱uvaꞌanda,
jeꞌ̱e̱ kaj̱x tseꞌe apu̱k ñapyaa̱j̱mji jeṯseꞌe
jyaaꞌkvimpejt jem̱ tonu̱n viinm.

Ku je̱ Jesús yo̱ꞌy jem̱ naṉiꞌkxm
(Mt. 14.22-27; Mr. 6.45-52)

16Tánani tseꞌe je̱ it vyeꞌna, vanꞌit tseꞌe
je̱ Jesús je̱ yꞌixpaj̱kpataj̱k vyajntkti joma
veꞌe je̱ maj̱a̱ naꞌ̱akay̱a 17 jeṯseꞌe tyaj̱kidi
jem̱ barco jo̱o̱tm, jeṯseꞌe du̱tinajxꞌuk-
vaandi, jem̱ tseꞌe Capernaum ñaj̱kxta.
Ta̱ tseꞌe je̱ it kyo̱o̱ꞌtsini vyeꞌna, kaꞌanum
tseꞌe je̱ Jesús kyaḏaꞌaky vyeꞌna joma veꞌe
je̱ yꞌixpaj̱kpataj̱k, 18 vanꞌit tseꞌe maḵk
pyo̱jꞌukvaajñ, jeṯseꞌe je̱ naa̱j̱ maḵk je̱
po̱j jyepu̱tsyo̱ꞌyji. 19Ku veꞌe toꞌk legua
naxy joꞌn du̱pakaaꞌpti je̱ barco, vanꞌit
tseꞌe du̱ꞌixti jeṯs jem̱eꞌe je̱ Jesús ñu̱méṯ-
sjada, jem̱ tseꞌe naṉiꞌkxm yo̱ꞌo̱y. Vanꞌit
tseꞌe chaꞌ̱kidi. 20Ax jidu̱ꞌu̱mts jeꞌ̱e̱ veꞌe
ñaꞌ̱mu̱xjidi:
―A̱ts xa jej̱a, kadi mtsaꞌ̱ag̱ada.
21Vanꞌit tseꞌe xo̱o̱ndu̱k jo̱o̱t du̱yak-

taj̱kidi je̱ Jesús jem̱ barco jo̱o̱tm. Tun
jatyji tseꞌe jyeꞌ̱ydi jem̱ joma veꞌe ñaj̱kxta.

Ku je̱ jayu du̱ꞌíxtidi je̱ Jesús
22–23 Je̱ nu̱may jayu tseꞌe juuꞌ veꞌe

taandu jej̱a maj̱a̱ naꞌ̱akay̱a paꞌayi joma
veꞌe je̱ Jesús yakkaajyjidi, táv̱ani veꞌe

je̱ Jesús du̱kukaj̱tsja vyeꞌna je̱ Nteꞌyam
je̱ tsapkaaky kaj̱x, jeꞌ̱e̱ tseꞌe du̱ꞌixtu jeṯs
toꞌkji jeꞌ̱e̱ veꞌe je̱ barco vyeꞌna jeṯs
kaꞌa veꞌe je̱ Jesús je̱ yꞌixpaj̱kpataj̱k du̱-
maa̱ṯtaj̱ki jem̱ barco jo̱o̱tm, jeꞌ̱ej̱yji veꞌe
tso̱o̱ꞌndu je̱ yꞌixpaj̱kpataj̱k. Je̱ kuꞌóxit
tseꞌe du̱ꞌixti jeṯs kaꞌañupeꞌe ti barco joma
veꞌe je̱ Jesús ku̱tyaj̱ki. Vanꞌit tseꞌe je̱
barco jyeꞌ̱ydi jej̱a nap̱aꞌayi tam̱ji joma
veꞌe je̱ Jesús je̱ jayu du̱yakkaaydi, jem̱
tseꞌe tibeeriasit kyajpu̱n kaj̱xm cho̱o̱ꞌndi.
24Ku veꞌe du̱ꞌixti jeṯs kaꞌa veꞌe jem̱ paṉ
yꞌukveꞌnini je̱ Jesús jeṯs ni kaꞌava veꞌe je̱
yꞌixpaj̱kpataj̱k, vanꞌit tseꞌe tyaj̱kidi jem̱
barco jo̱o̱tm juuꞌ veꞌe jem̱ jeꞌ̱ydu, jeṯseꞌe
jem̱ Capernaum ñaj̱kxti, je̱ Jesuuseꞌe o̱jts
du̱ꞌíxtada.

25Ku veꞌe jyeꞌ̱ydi jem̱ jadoꞌk adoꞌom
maj̱a̱ naꞌ̱akay̱a paꞌam, vanꞌit tseꞌe du̱-
paatti, jeṯseꞌe du̱nu̱u̱jmidi:
―Yakꞌixpaj̱kpa, ¿vinꞌitts mitseꞌe yaja

tu̱mjeꞌya?
26 Jeṯseꞌe je̱ Jesús yꞌatso̱o̱jvjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs ka jeꞌ̱e̱ kaj̱xap aṯ-
seꞌe xꞌíxtada ku̱xeꞌe tu̱xꞌixta je̱ mú̱jit nu̱-
jaꞌvin, jeꞌ̱e̱ kaj̱xeꞌe ku̱xeꞌe tu̱mkayda jeṯ-
seꞌe tu̱mkoꞌoxjada. 27Kadi nu̱yojk xnu̱-
tonda je̱ kaaky je̱ to̱jkx juuꞌ veꞌe káx̱up
jeṯs ni kaꞌa veꞌe je̱ kaaky je̱ to̱jkx juuꞌ
veꞌe jej̱kp jeṯseꞌe mmo̱ꞌo̱jadat je̱ joojn-
tykin juuꞌ veꞌe xaꞌ̱ma kaj̱x ijtp, je̱ kaaky
je̱ to̱jkx juuꞌ aṯs miitseꞌe nmo̱ꞌo̱dap, ku̱x
je̱ Dios Teeꞌ aṯseꞌe veꞌem je̱ kutojku̱n
xmo̱o̱yp, aṯs, je̱ Jayu Juuꞌ veꞌe Nu̱paa̱m̱-
du̱ka Ijtp.

28Vanꞌit tseꞌe du̱ꞌamo̱tutú̱vidi:
―¿Tis jeꞌ̱e̱ veꞌe juuꞌ aa̱ṯseꞌe ntónup jeṯs

aa̱ṯseꞌe veꞌem ntónu̱t juuꞌ veꞌe je̱ Nteꞌyam
chaj̱kp?

29 Jeṯseꞌe je̱ Jesús yꞌatso̱o̱jvjidi:
―Juuꞌ xa veꞌe je̱ Nteꞌyam chaj̱kp jeṯ-

seꞌe xtóndat, jeꞌ̱eṯs jeꞌ̱e̱ veꞌe jeṯs aṯseꞌe
xjaanchjávadat, jeꞌ̱eṯs aṯseꞌe xkej̱xp.

30Vanꞌit tseꞌe du̱ꞌamo̱tutú̱vidinuva:

―¿Ti nu̱jaꞌvints aa̱ṯseꞌe xmo̱ꞌo̱p jeṯs
aa̱ṯseꞌe nnu̱jávat jeṯs je̱ Nteꞌyam mitseꞌe
mkej̱xjup jeṯs aa̱ṯs mitseꞌe njaanchjávat?
¿Ti veꞌe mtuump? 31 Je̱ Moisés xa veꞌe
du̱mo̱o̱y je̱ maná je̱ nju̱jpit jáyuvamda
jem̱ vinvaꞌajts it kaj̱xm, veꞌem ax joꞌn
je̱ Kunuuꞌkx Jatyán vyaꞌañ: “Yakmo̱o̱ydu
tseꞌe je̱ jayu je̱ tsapjo̱o̱tmit tsapkaaky jeṯ-
seꞌe du̱kaaydi.”

32 Jeṯseꞌe je̱ Jesús yꞌatso̱o̱jvjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs ka je̱ Moiseesap
jeꞌ̱e̱ veꞌe mo̱o̱jyju̱du je̱ mju̱jpit jáyuda je̱
tsapkaaky jem̱ vinvaꞌajts it kaj̱xm; aṯs je̱
nTeeꞌ xa jeꞌ̱e̱ veꞌe mo̱o̱jyju̱du. Kaj̱x xa
veꞌe je̱ tsapkaaky juuꞌ veꞌe yakmo̱o̱ydu
je̱ mju̱jpit jáyuda; ax je̱ tsapkaaky juuꞌ
veꞌe aṯs je̱ nTeeꞌ u̱xyam yajkyp, jeꞌ̱e̱ tseꞌe
nu̱yojk o̱y. 33Ku̱x je̱ tsapkaaky juuꞌ veꞌe
je̱ Nteꞌyam u̱xyam yajkyp, jeꞌ̱eṯs jeꞌ̱e̱ veꞌe
juuꞌ veꞌe jem̱ tsapjo̱o̱tm kaḏaak jeṯseꞌe je̱
jayu du̱joojntykinmaꞌ̱a.̱

34Vanꞌit tseꞌe du̱nu̱u̱jmidi:
―Mo̱o̱yk aa̱ṯs toꞌk aaj xaꞌ̱ma kaj̱x je̱

tsapkaaky.
35 Jeṯseꞌe je̱ Jesús ñaꞌ̱mu̱xjidi:
―A̱ts xa jeꞌ̱e̱ veꞌe je̱ tsapkaaky juuꞌ veꞌe

joojntykinyajkp. Paṉ paṉts aṯseꞌe xnu̱mi-
imp, paṉ paṉts aṯseꞌe xjaanchjaꞌvip,
veꞌemts jeꞌ̱e̱ veꞌe ax joꞌn je̱ jayu juuꞌ veꞌe
ti du̱kaayp du̱ꞌookp jeṯseꞌe ni je̱ vinꞌita
kyo̱o̱ꞌktaa̱ṯsinit kyo̱o̱ꞌkyuꞌo̱o̱ꞌkjinit. 36Ax
taṯs aṯseꞌe nvaꞌañ, ó̱yameꞌe tu̱xjaꞌixta je̱
mú̱jit nu̱jaꞌvin juuꞌ veꞌe du̱yaknu̱keꞌ̱x-
nataj̱kip jeṯs paṉ aṯseꞌe, kaꞌats aṯseꞌe
xjaanchjávada. 37Paṉ paṉ jaty aṯseꞌe je̱
nTeeꞌ xmo̱o̱yp, aṯs tseꞌe xnu̱miindup, jeṯs
paṉ paṉts aṯseꞌe xnu̱miimp, kaꞌats aṯs
jeꞌ̱e̱ veꞌe mpavó̱pu̱t. 38Ku̱x ka jeꞌ̱e̱ kaj̱xap
xa aṯseꞌe jem̱ tsapjo̱o̱tm nkaḏaaky jeṯs aṯ-
seꞌe ntónu̱t juuꞌ aṯseꞌe ntsaj̱kp, jeꞌ̱e̱ kaj̱x-
eꞌe jeṯs aṯseꞌe ntónu̱t juuꞌ veꞌe chaj̱kp jeꞌ̱e̱
paṉ aṯseꞌe xkej̱xp. 39 A̱ts je̱ nTeeꞌ, juuꞌ aṯ-
seꞌe xkej̱xp, chaj̱kpts jeꞌ̱e̱ veꞌe jeṯs aṯseꞌe
ni toꞌka nkayaktó̱kiyu̱t juuꞌ aṯs jeꞌ̱e̱ veꞌe
xmo̱o̱y, jeꞌ̱e̱ veꞌe chaj̱kp jeṯs aṯs jeꞌ̱e̱ veꞌe

nyakjoojntykpaj̱ktinuvat je̱ xaa̱j̱ ku veꞌe
je̱ jayu yakto̱kimpayo̱ꞌynit. 40Ku̱x jeꞌ̱e̱
veꞌe chaj̱kp aṯs je̱ nTeeꞌ jeṯs paṉ paṉeꞌe
je̱ nu̱jaꞌvin du̱paj̱kp jeṯs je̱ Nteꞌyam je̱
yꞌOnu̱k aṯseꞌe, jeṯs aṯseꞌe xjaanchjáva,
jeꞌ̱e̱ tseꞌe du̱jayej̱pnup je̱ joojntykin juuꞌ
veꞌe xaꞌ̱ma kaj̱x ijtp, jeṯs aṯs jeꞌ̱e̱ veꞌe
nyakjoojntykpaj̱knuvat je̱ xaa̱j̱ ku veꞌe je̱
jayu yakto̱kimpayo̱ꞌynit.

41Vanꞌit tseꞌe je̱ israeejlit jayu
du̱vinko̱jtsti du̱naaꞌko̱jtsti je̱ Jesús jeꞌ̱e̱
kaj̱x ku veꞌe vyaajñ: “A̱ts xa jeꞌ̱e̱ veꞌe
je̱ tsapkaaky juuꞌ veꞌe jem̱ tsapjo̱o̱tm
kaḏaak.” 42 Jeṯseꞌe ñavyaajnjidi:
―¿Ka yaꞌ̱aa̱p jeꞌ̱e̱ veꞌe je̱ Jesús, je̱ José

je̱ myajntk? Nꞌíxamda xa u̱u̱ꞌm yaꞌ̱a̱ je̱ ty-
eeꞌ je̱ tyaak, ¿vintso̱seꞌe vyaꞌañ jeṯs jem̱
yaꞌ̱a̱ veꞌe tsapjo̱o̱tm kyaḏaaky?

43Vanꞌit tseꞌe je̱ Jesús ñaꞌ̱mu̱xjidi:
―Kaꞌats aṯseꞌe xꞌukvinko̱jtstinit xꞌuk-

naaꞌko̱jtstinit. 44Ni paṉa xa veꞌe kyaꞌo̱ꞌy-
ixju̱ jeṯs aṯseꞌe xnu̱mínu̱t paṉ kaꞌa
veꞌe yakminju̱ aṯs je̱ nTeeꞌ, juuꞌ aṯseꞌe
xkej̱xp. Ax paṉ paṉts aṯseꞌe xnu̱miimp,
nyakjoojntykpaj̱knuvapts aṯs jeꞌ̱e̱ veꞌe
je̱ xaa̱j̱ ku veꞌe je̱ jayu yakto̱kimpay-
o̱ꞌynit. 45 Jidu̱ꞌu̱m tseꞌe du̱jatyaandi je̱
Nteꞌyam je̱ yꞌayook ko̱jtsnajxpataj̱kta jep̱
Kunuuꞌkx Jatyán ku̱jxp: “Je̱ Nteꞌyameꞌe
du̱tukꞌíxup anañu̱joma je̱ jayu.” Ax
veꞌem tseꞌe, paṉ paṉ jaty tseꞌe du̱kaṯ-
sꞌamo̱tunajxtup aṯs je̱ nTeeꞌ jeṯseꞌe du̱-
jatta juuꞌ jeꞌ̱e̱ veꞌe tukꞌíxju̱dup, xnu̱mi-
indupts aṯs jeꞌ̱e̱ veꞌe.

46 ’Ni paṉa xa veꞌe aṯs je̱ nTeeꞌ du̱kaꞌix,
jeꞌ̱ej̱yji veꞌe du̱ꞌix paṉeꞌe miin yaja naxvi-
ijn ku veꞌe je̱ Nteꞌyammaa̱ṯ yꞌijt, ax jeꞌ̱eṯs
aṯseꞌe. 47Tyú̱vam xa aṯs miitseꞌe nnaa̱j̱-
mada, vaampam aṯseꞌe, paṉ paṉ aṯseꞌe
xjaanchjaꞌvip, jyayejppts jeꞌ̱e̱ veꞌe je̱ joo-
jntykin juuꞌ veꞌe xaꞌ̱ma kaj̱x ijtp. 48 A̱ts
xa jeꞌ̱e̱ veꞌe je̱ tsapkaaky juuꞌ veꞌe joo-
jntykinyajkp. 49 O̱yam tseꞌe je̱ mju̱jpit
jayu du̱jakaaydi je̱maná jem̱ vinvaꞌajts it
kaj̱xm, o̱o̱ꞌktinuts jeꞌ̱e̱ veꞌe; 50 ax je̱ tsap-
kaaky tseꞌe juuꞌ veꞌe jem̱ tsapjo̱o̱tm ka-̱

daak, ku veꞌe paṉ du̱tukmajuvu̱k, kaꞌa
tseꞌe yꞌo̱o̱ꞌku̱t. 51 A̱ts xa veꞌe viinm je̱
tsapkaaky juuꞌ veꞌe joojntykinyajkp, je̱
tsapkaaky juuꞌ veꞌe jem̱ tsapjo̱o̱tm ka-̱
daak. Paṉ paṉ tseꞌe du̱tukmajuvaj̱kp aṯs
kaj̱x, xaꞌ̱ma kaj̱xts jeꞌ̱e̱ veꞌe jyoojntykinit.
Jeṯs je̱ tsapkaaky juuꞌ aṯseꞌe nyákup, aṯs
je̱ ntsuꞌutsts yaꞌ̱a̱ veꞌe, jeꞌ̱e̱ juuꞌ aṯseꞌe
nmaso̱ꞌo̱kup jeꞌ̱e̱ kaj̱x jeṯseꞌe je̱ jayu du̱-
jayej̱ptinit je̱ joojntykin juuꞌ veꞌe xaꞌ̱ma
kaj̱x ijtp.

52Vanꞌit tseꞌe je̱ israeejlit jayu
ñavyaajnjidi:
―¿Vintso̱s yaꞌ̱a̱ vineꞌe du̱tij jeṯs yaꞌ̱a̱

veꞌe ntsoꞌtsumdat?
53Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs paṉ kaꞌa veꞌe xtuk-
majuvaḵta aṯs ya̱ ntsuꞌuts jeṯs aṯs ya̱
nnu̱u̱ꞌpu̱n, aṯs, je̱ Jayu Juuꞌ veꞌe Nu̱-
paa̱m̱du̱ka Ijtp, kaꞌa tseꞌe xjayép̱tat je̱
joojntykin juuꞌ veꞌe xaꞌ̱ma kaj̱x ijtp.

54 ’Paṉ paṉ xa veꞌe du̱tukmajuvaj̱kp
aṯs ya̱ ntsuꞌuts jeṯs aṯs ya̱ nnu̱u̱ꞌpu̱n,
jyayejppts jeꞌ̱e̱ veꞌe je̱ joojntykin juuꞌ
veꞌe xaꞌ̱ma kaj̱x ijtp, ax aṯs tseꞌe nyakjoo-
jntykpaj̱knuvap ku veꞌe jyeꞌ̱yat je̱ xaa̱j̱ ku
veꞌe je̱ jayu yakto̱kimpayo̱ꞌynit. 55Ku̱x je̱
kaaky je̱ to̱jkx juuꞌ veꞌe du̱yakjéj̱ip je̱ joo-
jntykin juuꞌ veꞌe xaꞌ̱ma kaj̱x ijtp, aṯs ya̱
ntsuꞌutsts jeꞌ̱e̱ veꞌe; jeṯs je̱ uuꞌk juuꞌ veꞌe
du̱yakjéj̱ip je̱ joojntykin juuꞌ veꞌe xaꞌ̱ma
kaj̱x ijtp, aṯs ya̱ nnu̱u̱ꞌpu̱nts jeꞌ̱e̱ veꞌe.
56Paṉ paṉ tseꞌe du̱tukmajuvaj̱kp aṯs ya̱
ntsuꞌuts jeṯs aṯs ya̱ nnu̱u̱ꞌpu̱n, yamts jeꞌ̱e̱
veꞌe aṯs njaꞌvin kaj̱xm yꞌit, jeṯs aṯseꞌe
nꞌit jem̱ jeꞌ̱e̱ jyaꞌvin kaj̱xmpa. 57 Je̱ joo-
jntyk Dios Teeꞌ, juuꞌ aṯseꞌe xkej̱xp, jeꞌ̱e̱
kaj̱xts aṯseꞌe njoojntyka; nay veꞌempa
tseꞌe paṉ paṉ aṯseꞌe xtukmajuvaj̱kp, aṯs
kaj̱x tseꞌe jyoojntykivat. 58 A̱ts xa veꞌe je̱
tsapkaaky juuꞌ veꞌe jem̱ tsapjo̱o̱tm ka-̱
daak; ka veꞌemapts aṯseꞌe ax joꞌn je̱ maná
juuꞌ veꞌe kyaaydu je̱ mju̱jpit jáyuda,
o̱o̱ꞌktu tseꞌe ó̱yameꞌe du̱jakaaydi. Ax paṉ



Juan 6:59 195 Juan 7:4

paṉ tseꞌe du̱tukmajuvaj̱kp ya̱ tsapkaaky,
xaꞌ̱ma kaj̱x tseꞌe jyoojntykinit.

59 Jem̱ts yaꞌ̱a̱ veꞌe Capernaum je̱ Jesús
je̱ jayu du̱tukꞌix ku veꞌe ñayꞌamojkijidi
jep̱ tsaptu̱jkp.
Je̱ kaṯs je̱ ayook kaj̱x tseꞌe je̱ jayu

du̱jayep̱ta je̱ joojntykin juuꞌ
veꞌe xaꞌ̱ma kaj̱x ijtp

60Ku veꞌe du̱ꞌamo̱tunajxti juuꞌ veꞌe
tukꞌíxju̱du, vanꞌit tseꞌe vyaandi nu̱may je̱
jayu juuꞌ veꞌe je̱ Jesús du̱panaj̱kxtu:
―Tsoꞌox xa veꞌe o̱o̱y jeṯseꞌe yakku-

váḵu̱t juuꞌ yaꞌ̱a̱ veꞌe kyaj̱tsp. ¿Paṉ yaꞌ̱a̱
nꞌiteꞌe maj̱ap̱ám̱jup?

61Ñu̱jaꞌvi tseꞌe je̱ Jesús jeṯs vinko̱jt-
sju̱dup naaꞌko̱jtsju̱dupeꞌe, vanꞌit tseꞌe
du̱nu̱u̱jmidi:
―¿Mko̱ꞌo̱yjaꞌvidup miits jeꞌ̱e̱ veꞌe juuꞌ

aṯseꞌe tu̱nkaṯs? 62 Jeṯs paṉ ku̱xꞌixta veꞌe
jeṯs aṯseꞌe ku̱mpet joma aṯseꞌe nꞌijt,
aṯs, je̱ Jayu Juuꞌ veꞌe Nu̱paa̱m̱du̱ka
Ijtp, ¿vintso̱ts miits nꞌiteꞌe mvaꞌandat?
63Kaꞌa xa miitseꞌe mvinmáydat jeṯs jeꞌ̱e̱
aṯseꞌe ntijp jeṯseꞌe xtsoꞌotstat aṯs ya̱
ntsuꞌuts, ni kaꞌa tseꞌe mvinmaayduvat
jeṯs jeꞌ̱e̱ aṯseꞌe ntijp jeṯseꞌe xꞌooꞌktat aṯs
ya̱ nnu̱u̱ꞌpu̱n, jeꞌ̱e̱ aṯseꞌe ntijp jeṯs aṯ-
seꞌe xjaanchjávadat. Ax juuꞌts aṯs miit-
seꞌe tu̱nvaajnjada, je̱ Espíritu Saantots
jeꞌ̱e̱ veꞌe jyeꞌ̱e,̱ jeꞌ̱e̱ tseꞌe je̱ joojntykin
du̱yakjéj̱ip. 64Ax jem̱ts miitseꞌeda juuꞌ
aṯseꞌe xkajaanchjaꞌvidup.
Ñu̱jaꞌvinup tseꞌe je̱ Jesús vanꞌítani ku

veꞌe cho̱o̱ꞌndu̱k jeṯs paṉ paṉ jatyeꞌe ka-
jaanchjaꞌvijup, nay ñu̱jaꞌvivapts jeꞌ̱e̱ veꞌe
jeṯs paṉ jeꞌ̱e̱ veꞌe juuꞌ veꞌe paa̱j̱mjinup
jem̱ je̱ jayu kyaꞌ̱m juuꞌ veꞌe tsoꞌox-
paj̱kju̱dup. 65 Jeṯseꞌe vyaajñ:
―Jeꞌ̱e̱ kaj̱x xa aṯseꞌe tu̱nvaꞌañ jeṯs

ni paṉa veꞌe kyaꞌo̱ꞌyixju̱ jeṯs aṯseꞌe
xnu̱mínu̱t paṉ kaꞌa veꞌe je̱ Dios Teeꞌ
yakminju̱.

66Vanꞌit tseꞌe myaso̱o̱kjini nu̱may je̱
jayu juuꞌ veꞌe panaj̱kxjup yꞌijt, kaꞌats

jeꞌ̱e̱ veꞌe du̱ꞌukmaa̱ṯvíttini. 67Vanꞌit tseꞌe
je̱ Jesús du̱ꞌamo̱tutu̱vi je̱ ñu̱makmej̱tsk
ixpaj̱kpada:
―¿Mnaj̱kxuvaanduvapts miitseꞌeda?
68Vanꞌit tseꞌe je̱ Simón Pedro

yꞌatso̱o̱jvji:
―Maj̱a̱ Vintsáṉ, ¿paṉts aa̱ṯseꞌe

mpanaj̱kxup? Juuꞌ xa mitseꞌe mkaj̱tsp,
jeꞌ̱eṯs aa̱ṯseꞌe xtuknu̱jaꞌvip je̱ joojntykin
juuꞌ veꞌe xaꞌ̱ma kaj̱x ijtp. 69Ta̱ aa̱ṯseꞌe
njaanchjáva, nnu̱jaꞌvip aa̱ṯseꞌe jeṯs
mits jeꞌ̱e̱ veꞌe je̱ Cristo, juuꞌ veꞌe je̱
Nteꞌyam vyinko̱o̱n jeṯseꞌe yakkutojknit,
je̱ joojntyk Nteꞌyam je̱ yꞌOnu̱k.

70 Jeṯseꞌe je̱ Jesús yꞌatso̱o̱jvjidi:
―¿Ka áṯsap miitseꞌe nu̱makmej̱tsk

nvinko̱o̱ndu? Jyaveꞌema tseꞌe, jem̱ tseꞌe
nu̱toꞌk miitsta juuꞌ veꞌe jem̱ jyaꞌvin
kaj̱xm je̱ ko̱ꞌo̱yjáyuvap.

71 Je̱ Judas Iscariote tseꞌe tyijp, je̱
Simón je̱ myajntk, ku̱x ñu̱jaꞌvip jeꞌ̱e̱ veꞌe
je̱ Jesús jeṯs je̱ Júdaseꞌe paa̱j̱mjinup jem̱
je̱ jayu kyaꞌ̱m juuꞌ veꞌe tsoꞌoxpaj̱kju̱dup,
ó̱yameꞌe je̱ Judas jyaꞌijt nu̱toꞌk je̱ ix-
paj̱kpa juuꞌ veꞌe nu̱makmej̱tsk ijttu.

Ku je̱ Jesús je̱ yꞌutsaṯaj̱k
kyajaanchjaꞌvijidi

7 Táv̱ani tseꞌe veꞌem jyaty, vanꞌit tseꞌe
je̱ Jesús vyídu̱t jem̱ galiléait yꞌit

jo̱o̱tm; kaꞌa tseꞌe du̱tsaḵ jeṯseꞌe jem̱
judéait yꞌit jo̱o̱tm yꞌítu̱t ku̱x je̱ jém̱it
jáyuda veꞌe yakꞌo̱o̱ꞌkuvaajnju̱dup. 2Tá-̱
mani tseꞌe vyeꞌna je̱ xaa̱j̱ ku veꞌe je̱ is-
raeejlit jayu ñayꞌojtsꞌatyaḵnu̱paa̱j̱mjidi,
3 vanꞌit tseꞌe je̱ Jesús je̱ yꞌutsaṯaj̱k
ñaꞌ̱mu̱xjidi:
―Kadi yaja mtañ, naj̱kxu̱ jem̱ Judea,

jeṯs jeꞌ̱e̱ paṉ paṉ jatyeꞌe mpanaj̱kxju̱dup,
jeṯseꞌe du̱ꞌíxtuvat juuꞌ jatyeꞌe mtuump.
4Ku̱x paṉ paṉ xa veꞌe du̱tso̱jkp jeṯseꞌe
kyeꞌ̱ex̱u̱t juuꞌ veꞌe tyuump, kaꞌats jeꞌ̱e̱
veꞌe ayuꞌuts juuꞌ du̱tún. Paṉ ti jatyeꞌe
mtuump, tónu̱ts jej̱a anañu̱joma je̱ jayu
vyinkujk.

5 Jeꞌ̱e̱ kaj̱x tseꞌe veꞌem vyaandi ku̱x
ni je̱ yꞌutsaṯaj̱ka veꞌe kyajaanchjaꞌvijidi.
6Vanꞌit tseꞌe je̱ Jesús ñaꞌ̱mu̱xjidi:
―Kaꞌanum aṯseꞌe xtukkaḏaꞌaky; ax

miitsta, o̱yvinꞌítats miitseꞌe mtukka-̱
daꞌakjada. 7Kaꞌa xa veꞌe nvaat jeṯs mi-
itseꞌe mkatsó̱kjadat je̱ jayu juuꞌ veꞌe du̱-
maa̱ṯnavyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e;̱ ax kaꞌats aṯs jeꞌ̱e̱ veꞌe xtso̱kta
jeꞌ̱e̱ kaj̱x ku aṯseꞌe je̱ tu̱vaḵo̱jtsu̱n mpu̱m
jeṯs kaꞌa veꞌe yꞌo̱ya juuꞌ veꞌe tyoondup.
8Naj̱kxtats miitseꞌe xaa̱j̱iva; kaꞌa aṯ-
seꞌe u̱xyam nmu̱jkx ku̱x kaꞌanum aṯseꞌe
xtukkaḏaꞌaky.

9Ku veꞌe je̱ Jesús veꞌem vyaajñ, vanꞌit
tseꞌe jyaaꞌktaajñ jem̱ galiléait yꞌit jo̱o̱tm.

Ku je̱ Jesús vyeꞌna joma veꞌe je̱
myuꞌisraeejlit jayu

ñayꞌojtsꞌatyaḵnu̱paa̱j̱mjidi
10Táv̱ani tseꞌe ñaj̱kxta vyeꞌna je̱ yꞌut-

saṯaj̱k, vanꞌit tseꞌe je̱ Jesús ñaj̱kxpa
xaa̱j̱iva. Kaꞌa tseꞌe ñaajknu̱keꞌ̱xnataj̱k-
iji jej̱a je̱ jayu vyinkujk, apu̱keꞌe ñu̱jkx
jeṯs kaꞌa je̱ nu̱may jayu maa̱ṯ. 11 Jem̱
tseꞌe Jerusalén je̱ israeejlit jayu yꞌíxtiji.
Jidu̱ꞌu̱m tseꞌe ñavyaajnjidi:
―¿Jomas jeꞌ̱e̱ vineꞌe yꞌit je̱ Jesús?
12 Jem̱ tseꞌe je̱ nu̱may jayu ñu̱kaṯsju̱.

Jem̱ tseꞌe juuꞌ veꞌe vaandup: “O̱y jayu
xa jeꞌ̱e.̱” Jem̱ tseꞌe juuꞌ veꞌe vaanduvap:
“Kaꞌa xa jeꞌ̱e̱ veꞌe yꞌo̱yjáyuva, je̱ nu̱may
jayu veꞌe vyinꞌu̱u̱ꞌmp.” 13Ax ni páṉats
jeꞌ̱e̱ veꞌe ixna keꞌ̱xna kyanu̱kaṯsju̱, jeꞌ̱e̱
kaj̱x ku veꞌe du̱tsaꞌ̱ag̱ada je̱ israeejlit jayu
juuꞌ veꞌe jem̱ tso̱ tsu̱u̱nidup.

14Kojk vaꞌkxy tseꞌe je̱ xaa̱j̱ tyunju̱
vyeꞌna, vanꞌit tseꞌe je̱ Jesús tyaj̱ki jep̱ ma-̱
ja̱ tsaptu̱jkp jeṯseꞌe yakꞌixpaj̱kꞌukvaajñ.
15Atu̱va ato̱ki tseꞌe je̱ israeejlit jayu
tyaandi jeṯseꞌe ñavyaajnjidi:
―¿Vintso̱s yaꞌ̱a̱ vineꞌe o̱o̱y juuꞌ du̱tun-

nu̱java?, kaꞌa tseꞌe yꞌixpu̱ka.
16 Jeṯseꞌe je̱ Jesús yꞌatso̱o̱jvjidi:
―Je̱ ixpaj̱ku̱n juuꞌ aṯseꞌe je̱ jayu

ntukꞌixp, ka áṯsapts jeꞌ̱e̱ veꞌe njeꞌ̱e,̱ jeꞌ̱e̱

jeꞌ̱e̱ veꞌe jyeꞌ̱e̱ paṉ aṯseꞌe xkej̱xp. 17Paṉ
paṉ xa veꞌe du̱tonuvaamp juuꞌ veꞌe je̱
Nteꞌyam chaj̱kp, ñu̱jávapts jeꞌ̱e̱ veꞌe o̱y
paṉ je̱ Nteꞌyam kaj̱x jeꞌ̱e̱ veꞌe myin je̱
ixpaj̱ku̱n juuꞌ aṯseꞌe je̱ jayu ntukꞌixp uk
paṉ ya̱ nꞌavintso̱ vinmaꞌyu̱n kaj̱x aṯseꞌe
juuꞌ nkaṯs. 18Paṉ paṉ xa veꞌe je̱ yꞌav-
intso̱ vinmaꞌyu̱n kaj̱x juuꞌ du̱ko̱jtsp, jeꞌ̱e̱
kaj̱xts jeꞌ̱e̱ veꞌe veꞌem du̱kaṯs jeṯseꞌe je̱
jayu vyintsaꞌ̱ag̱ajat; ax paṉ paṉ tseꞌe du̱t-
so̱jkp jeṯseꞌe vintsaꞌ̱ag̱a yꞌítu̱t jeꞌ̱e̱ paṉeꞌe
kej̱xjup, tyú̱vamts jeꞌ̱e̱ veꞌe juuꞌ veꞌe
kyaj̱tsp, ni vinxú̱pats jeꞌ̱e̱ veꞌe kyataaya.

19 ’Mo̱o̱jyju̱du xa veꞌe je̱mju̱jpit jáyuda
je̱ Moisés je̱ pavaꞌnu̱n. Ax ni páṉats mi-
itseꞌe juuꞌ veꞌe du̱kutyoomp je̱ pavaꞌnu̱n.
Paṉ ku̱xkutyonda xa veꞌe, kaꞌats aṯseꞌe
ku̱xyakꞌo̱o̱ꞌkuvaꞌanda.

20Vanꞌit tseꞌe je̱ nu̱may jayu
yꞌatso̱o̱jvjidi:
―Je̱ ko̱ꞌo̱yjáyuvap xa veꞌe jem̱ mjaꞌvin

kaj̱xm. ¿Páṉam ijk myakꞌo̱o̱ꞌkuvaajnjup?
21 Jeṯseꞌe je̱ Jesús ñaꞌ̱mu̱xjidi:
―Atu̱va ato̱ki xa veꞌe mtuntanda jeꞌ̱e̱

kaj̱x ku aṯseꞌe toꞌk je̱ jayu nyakjo̱tka-̱
daaky. 22Ax je̱ Moisés tseꞌe mpavaajn-
ju̱du jeṯseꞌe je̱ mpiꞌk mix ónu̱k du̱niꞌkx-
madat du̱ko̱jmadat je̱ ixtaꞌnu̱n. Ka jeꞌ̱ep̱
jeꞌ̱e̱ veꞌe veꞌem du̱ꞌukvaan, je̱ jyu̱jpit
jayu veꞌeda. Jeꞌ̱e̱ kaj̱xts miitseꞌe je̱ ix-
taꞌnu̱n xpaa̱j̱mjada je̱ piꞌk mix ónu̱kta
ku̱jyapo̱o̱ꞌkxtku̱nxaa̱j̱am jeꞌ̱e̱ veꞌe. 23Paṉ
jeꞌ̱e̱ kaj̱xts miitseꞌe xpaa̱j̱mjada je̱ ix-
taꞌnu̱n je̱ mpiꞌk mix ónu̱kta jeṯseꞌe
veꞌem je̱ Moisés je̱ pyavaꞌnu̱n xkutyón-
dat, ku̱jyapo̱o̱ꞌkxtku̱nxaa̱j̱am jeꞌ̱e̱ veꞌe,
¿tyaj̱xts aṯseꞌe xmuꞌéḵjada ku aṯseꞌe
po̱o̱ꞌkxtku̱n xaa̱j̱ tu̱nyakjo̱tkaḏaꞌaky toꞌk
je̱ yaaꞌtyaj̱k? 24Kaꞌa xa veꞌe mto̱kimpay-
o̱ꞌo̱ydat paṉ vintso̱ veꞌe juuꞌ jaty kyeꞌex,
ku veꞌe mto̱kimpayo̱ꞌo̱ydat, o̱y tseꞌe
mto̱kimpayo̱ꞌo̱ydat, veꞌem paṉ vintso̱
veꞌe juuꞌ jaty yꞌíxuva.

Ku je̱ Jesús du̱ꞌavaꞌni
paṉ vintso̱ veꞌe myiijn

25 Jem̱eꞌe juuꞌ veꞌe jem̱ Jerusalén
tsu̱u̱nidup juuꞌ veꞌe nayꞌamo̱tutú̱vijidu:
―¿Ka yaꞌ̱aa̱p jeꞌ̱e̱ vineꞌe juuꞌ veꞌe

yakꞌíxtip jeṯseꞌe du̱yakꞌo̱o̱ꞌkuvaꞌanda?
26 U̱xyaja xa veꞌe je̱ jayu vyinkujk kyaṯs,
ni paṉa tseꞌe kyavintso̱naꞌ̱mu̱xju̱. ¿Ñu̱-
jaꞌviduptam vineꞌe je̱ yakkutojkpataj̱k
jeṯs je̱ Cristo yaꞌ̱a̱ veꞌe? 27Ax ka jeꞌ̱ep̱ts
yaꞌ̱a̱ veꞌe je̱ Cristo, ku̱x nmu̱jaꞌvimdinup
u̱u̱ꞌmeꞌeda jeṯs jómit jayu yaꞌ̱a̱ veꞌe; ax
ku tseꞌe je̱ Cristo myiinnit, ni páṉats
jeꞌ̱e̱ veꞌe du̱kanu̱jávat paṉ jómit jayu jeꞌ̱e̱
veꞌe.

28 Jep̱ tseꞌe maj̱a̱ tsaptu̱jkp yakꞌixpu̱k
vyeꞌna je̱ Jesús. Ku veꞌe du̱mo̱tu vintso̱
veꞌe je̱ jayu vyaꞌanda, vanꞌit tseꞌe maḵk
kyaj̱ts, jeṯseꞌe vyaajñ:
―Xꞌíxada xa aṯs miitseꞌeda, jeṯs mnu̱-

jaꞌviduvap tseꞌe jeṯs jómit jayu aṯseꞌe.
Ka ya̱ nꞌavintso̱ vinmaꞌyu̱n kaj̱xap xa aṯ-
seꞌe nmiijn, je̱ Nteꞌyam aṯseꞌe xkej̱xp, jeꞌ̱e̱
juuꞌ veꞌe tyú̱vam juuꞌ du̱toomp du̱ko̱jtsp.
Kaꞌats miits jeꞌ̱e̱ veꞌe xꞌíxada; 29 ax nꞌíxats
aṯs jeꞌ̱e̱ veꞌe ku̱x jem̱ aṯseꞌe ntsaa̱ꞌ̱n joma
veꞌe jeꞌ̱e,̱ jeꞌ̱eṯs aṯseꞌe xkej̱xp.

30Vanꞌit tseꞌe du̱ꞌukmatsuvaandi; ax ni
paṉa tseꞌe kyanu̱xájiji, ku̱x kaꞌanumeꞌe
je̱ Jesús tyukkaḏaꞌakyju̱ vyeꞌna. 31Nu̱-
may tseꞌe je̱ jayu jyaanchjaꞌviji jeṯseꞌe
vyaandi:
―Yaꞌ̱a̱ xa jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit,
ku̱x je̱ nu̱jaꞌvin juuꞌ veꞌe tyuump, kaꞌa
veꞌe paṉ viijnk yꞌo̱ꞌyixju̱ jeṯseꞌe du̱tónu̱t
nu̱yojk je̱ mú̱jit nu̱jaꞌvin.

Ku je̱ fariseotaj̱k du̱ꞌukkej̱xti
je̱ tsaptaḵmutoompataj̱k

jeṯseꞌe je̱ Jesús ku̱du̱majtsti
32Yꞌamo̱tunajxtu tseꞌe je̱ fariseotaj̱k

juuꞌ veꞌe je̱ nu̱may jayu kyaj̱tsp, je̱

Jesús du̱nu̱ko̱tsta, vanꞌit tseꞌe jeꞌ̱eḏa
maa̱ṯ je̱ teeꞌtaj̱k je̱ vyintsaṉda du̱kej̱xti
je̱ tsaptaḵmutoompataj̱k jeṯseꞌe je̱ Jesús
du̱mátstat.

33Vanꞌit tseꞌe je̱ Jesús vyaajñ:
―Javee̱ꞌ̱n xa aṯseꞌe nꞌítu̱t miits maa̱ṯta,

vanꞌitts aṯseꞌe nvimpijtnuvat joma veꞌe
jeꞌ̱e̱ paṉ aṯseꞌe xkej̱xp. 34Xꞌíxtadapts aṯs
miitseꞌeda, kaꞌats aṯseꞌe xꞌukpaattinit;
kaꞌa veꞌe mꞌo̱ꞌyixjada jeṯseꞌe mnaj̱kxtat
joma aṯseꞌe nnu̱jkx.

35Vanꞌit tseꞌe je̱ israeejlit jayu
ñayꞌamo̱tutú̱vijidi:
―¿Jomas yaꞌ̱a̱ vineꞌe ñaj̱kxu̱t jeṯseꞌe

nkapaatumdat? ¿Jem̱ yaꞌ̱a̱ vineꞌe ñaj̱kx-
u̱t joma veꞌe je̱ njáyuvamda chaa̱ṉada
muxim muyam jem̱ je̱ viijnk jayu yꞌit
jo̱o̱tmda jeṯs jeꞌ̱e̱ veꞌe du̱yakꞌixpaj̱ktu-
vat? 36 ¿Tis yaꞌ̱a̱ vineꞌe tyijp ku veꞌe
xnu̱u̱jmimda jidu̱ꞌu̱m: “Xꞌíxtadapts aṯs
miitseꞌeda, kaꞌats aṯseꞌe xꞌukpaattinit;
kaꞌa tseꞌe mꞌo̱ꞌyixjada jeṯseꞌe mnaj̱kxtat
joma aṯseꞌe nnu̱jkx”?

Jeꞌ̱e̱ paṉeꞌe je̱ maj̱a̱ naa̱j̱ joꞌn
jeṯseꞌe je̱ joojntykin du̱yaky

37 Je̱ xaa̱j̱ juuꞌ veꞌe tunꞌu̱xꞌo̱o̱kip
ku veꞌe xyaa̱j̱toondi, jeꞌ̱e̱ tseꞌe
du̱jaaꞌknu̱máj̱ip, vanꞌit tseꞌe je̱ Jesús
tyeni, jeṯseꞌe maḵk kyaj̱ts, jeṯseꞌe
vyaajñ:
―Paṉ paṉ xa veꞌe taa̱ṯsip, vaꞌants aṯ-

seꞌe xnu̱minu̱ jeṯseꞌe yꞌooꞌku̱t. 38Veꞌem
ax joꞌn je̱ Kunuuꞌkx Jatyán vyaꞌañ: “Paṉ
paṉ xa aṯseꞌe xjaanchjaꞌvip, jem̱ tseꞌe
jeꞌ̱e̱ jyo̱o̱t jyaꞌvin kaj̱xm pyítsumu̱xju̱t je̱
maj̱a̱ naa̱j̱ joꞌn juuꞌ veꞌe je̱ joojntykin
du̱yajkp.”

39 Jeꞌ̱eṯs jeꞌ̱e̱ veꞌe tyijp je̱ Jesús jeṯs paṉ
paṉ jatyeꞌe jaanchjaꞌvijidup, jyayép̱tapts
jeꞌ̱e̱ veꞌe je̱ Espíritu Santo jem̱ jyaꞌvin
kaj̱xmda, ku̱x kaꞌanumeꞌe myin vyeꞌna
je̱ Espíritu Santo jeꞌ̱e̱ kaj̱x ku veꞌe kaꞌana
je̱ Jesús yakmaj̱a yakjaancha vyeꞌna, jeꞌ̱e̱
jeꞌ̱e̱ veꞌe ku veꞌe yꞌo̱o̱ꞌkni.

Ku je̱ jayu kijpx
je̱ vinmaꞌyu̱n du̱kajayej̱pti

40Ku veꞌe je̱ Jesús je̱ yꞌayook yakꞌamo̱-
tunajxy, jem̱ tseꞌe paṉ paṉeꞌe vaandu:
―Tyú̱vam xa jeꞌ̱e̱ veꞌe jeṯs je̱ Nteꞌyam

je̱ yꞌayook ko̱jtsnajxpa yaꞌ̱a̱ veꞌe juuꞌ veꞌe
káṯsani jeṯseꞌe myiinnit yaja naxviijn.

41 Jem̱ tseꞌe paṉ paṉeꞌe vaanduva:
―Yaꞌ̱a̱ xa jeꞌ̱e̱ veꞌe je̱ Cristo, juuꞌ veꞌe je̱

Nteꞌyam vyinko̱o̱n jeṯseꞌe yakkutojknit.
Nay jem̱pa tseꞌe paṉ paṉeꞌe vaanduva:
―¿Vintso̱seꞌe je̱ Cristo gyalileaitjáyu-

vat? 42Veꞌem xa veꞌe je̱ Kunuuꞌkx Jatyán
vyaꞌañ jeṯs je̱ yakkutojkpa David je̱
chaan je̱ kyo̱o̱j veꞌe Criistovap jeṯs jem̱eꞌe
Belén kyukajpu̱nat, nay jeꞌ̱e̱ je̱ kajpu̱mpa
veꞌe jómit jayu veꞌe je̱ David yꞌijt.

43Ax veꞌem tseꞌe je̱ nu̱may jayu kijpx
je̱ vinmaꞌyu̱n du̱kajayej̱pti je̱ Jesús kaj̱x.
44 Jem̱ tseꞌe juuꞌ veꞌe matsuvaajnju̱dup;
ax ni paṉa tseꞌe kyanu̱xájiji.

Ku je̱ yakkutojkpada
je̱ Jesús du̱kajaanchjaꞌvidi

45Vimpijttinuva tseꞌe je̱ tsaptaḵmu-
toompataj̱k joma veꞌe je̱ fariseotaj̱kta
jeṯs je̱ teeꞌtaj̱k je̱ vyintsaṉda, vanꞌit tseꞌe
yakꞌamo̱tutú̱vidi:
―¿Tyaj̱x tseꞌe tu̱xkayakmeṯsta?
46Vanꞌit tseꞌe yꞌatso̱o̱vdi:
―¡Ni paṉa xa veꞌe veꞌem kyakaṯsna ax

joꞌn jeꞌ̱e!̱
47Vanꞌit tseꞌe je̱ fariseotaj̱k

ñaꞌ̱mu̱xjidi:
―¿Myakvinꞌaa̱ꞌ̱nduva miitseꞌe taa̱v̱?

48 ¿Jadi ta̱ veꞌe du̱jaanchjávada jya-
paṉa juuꞌ veꞌe xyakkutojkjimdup ukpu̱ je̱
fariseotaj̱k? 49Ax je̱ nu̱may jayu juuꞌ veꞌe
du̱kanu̱jaꞌvidup je̱ Moisés je̱ pyavaꞌnu̱n,
ko̱ꞌo̱y nu̱kó̱tsanits jeꞌ̱e̱ veꞌeda.

50 Je̱ Nicodemo juuꞌ veꞌe o̱jts du̱kuꞌix
ko̱o̱ꞌts je̱ Jesús, fariséovats jeꞌ̱e̱ veꞌe yꞌi-
jtpa. Jidu̱ꞌu̱m tseꞌe ñaꞌ̱mu̱xjidi:

51―Veꞌemeꞌe je̱ Moisés je̱ pyavaꞌnu̱n
vyaꞌañ jeṯs kaꞌa veꞌe nvaat je̱ jayu yak-

to̱kimpayo̱ꞌo̱yu̱t paṉ kaꞌa veꞌe yakꞌamo̱-
tunaxy jeṯseꞌe yaknu̱jávat paṉ ti veꞌe tu̱-
du̱tún tu̱du̱kaṯs.

52Vanꞌit tseꞌe du̱ꞌatso̱o̱vdi:
―¿Tis, galiléait jáyuva mitseꞌe?

Toonka je̱ Kunuuꞌkx Jatyán, veꞌem tseꞌe
xnu̱jávat jeṯs ni toꞌka veꞌe je̱ Nteꞌyam
je̱ yꞌayook ko̱jtsnajxpa kyapítsum jem̱
galiléait yꞌit jo̱o̱tm. 53Vanꞌit tseꞌe
kaḵjeꞌ̱e̱ jem̱ tyaḵꞌam ñaj̱kxtini.
Je̱ taꞌ̱ax̱taj̱k juuꞌ veꞌe je̱ navyaj̱ku̱n

du̱yakvintsaꞌ̱kintó̱ki

8 Je̱ Jesús, jem̱ts jeꞌ̱e̱ veꞌe ñu̱jkx Olivos
Ko̱pk viindum. 2 Je̱ kujáp̱it tun jap̱yji

tseꞌe vyimpijt jep̱ maj̱a̱ tsaptu̱jkp, jep̱
tseꞌe nu̱jom je̱ jayu ñayꞌamojkijidi joma
veꞌe jeꞌ̱e,̱ jeṯs jeꞌ̱e̱ veꞌe yꞌaj̱xtk, jeṯ-
seꞌe du̱yakꞌixpaj̱kꞌukvaajñ. 3Vanꞌit tseꞌe
je̱ tsaptu̱jkpit yakꞌixpaj̱kpataj̱k maa̱ṯ je̱
fariseotaj̱k du̱tuknu̱jeꞌ̱ydi je̱ Jesús toꞌk je̱
taꞌ̱ax̱taj̱k juuꞌ veꞌe kyupaadidu ku veꞌe
je̱ navyaj̱ku̱n du̱tukmaa̱ṯyakvintsaꞌ̱kin-
tó̱ki toꞌk je̱ yaaꞌtyaj̱k. Vanꞌit tseꞌe du̱-
paa̱m̱di jej̱a je̱ jayu vyinkujk 4 jeṯseꞌe je̱
Jesús du̱nu̱u̱jmidi:
―Yakꞌixpaj̱kpa, ya̱ taꞌ̱ax̱taj̱k xa veꞌe

tu̱yakkupaada ku veꞌe je̱ navyaj̱ku̱n
du̱tukmaa̱ṯyakvintsaꞌ̱kintó̱ki toꞌk je̱
yaaꞌtyaj̱k. 5Ax veꞌem tseꞌe je̱ Moisés je̱
pyavaꞌnu̱n vyaꞌañ jeṯs yakkaꞌtsꞌo̱o̱ꞌkup
jeꞌ̱e̱ veꞌe je̱ taꞌ̱ax̱taj̱k paṉ paṉeꞌe veꞌem
játkip, ¿ax vintso̱ts mitseꞌe mvaꞌañ?

6Veꞌem tseꞌe vyaandi ku̱x yꞌuktukkaṯ-
sꞌíxtidupeꞌe jeṯseꞌe veꞌem je̱ Jesús ku̱-
du̱nu̱xaꞌ̱ai̱di. Vanꞌit tseꞌe je̱ Jesús vyi-
ijntk jeṯseꞌe je̱ kyaꞌ̱ónu̱k du̱tukjaajy
jej̱a naxku̱jx. 7Ku veꞌe je̱ Jesús du̱-
jaaꞌkꞌamo̱tutú̱vidi, vanꞌit tseꞌe tyeni jeṯ-
seꞌe ñaꞌ̱mu̱xjidi:
―Paṉ jem̱ xa miitseꞌeda juuꞌ veꞌe

ka tó̱kinax jáyuvap, vaꞌan tseꞌe mu-
toꞌk je̱ tsaaj du̱vijtsu̱ku̱ jeṯs ya̱ taꞌ̱ax̱taj̱k
du̱kaꞌachu̱.

8Vanꞌit tseꞌe vyiijntknuva jeṯseꞌe
jyaaynuva jej̱a naxku̱jx. 9Ku tseꞌe

du̱ꞌamo̱tunajxti, vanꞌit tseꞌe jem̱
jyaꞌvin kaj̱xm du̱jaꞌvidi jeṯs tó̱kinax
jayu jeꞌ̱e̱ veꞌedava. Vanꞌit tseꞌe
cho̱o̱ꞌnꞌukvaandini nu̱toꞌk nu̱toꞌk, jeꞌ̱e̱
tseꞌe naj̱kxꞌukvaandinu juuꞌ veꞌe nu̱yojk
mú̱jit jayu. Táv̱ani tseꞌe cho̱o̱ꞌnkaj̱xtini
vyeꞌna, jeṯseꞌe je̱ Jesuusji tyaajñ maa̱ṯ je̱
taꞌ̱ax̱taj̱k, 10 vanꞌit tseꞌe je̱ Jesús tyeni
jeṯseꞌe du̱nu̱u̱jmi je̱ taꞌ̱ax̱taj̱k:
―¿Jómaseꞌe yꞌitta juuꞌ veꞌe mnu̱ꞌaa̱ꞌ̱ni-

jidup? ¿Ni paṉa veꞌe kyavaꞌañ jeṯseꞌe
mꞌo̱o̱ꞌku̱t?

11Vanꞌit tseꞌe yꞌatso̱o̱jvji:
―Ni paṉa xa veꞌe.
Vanꞌit tseꞌe je̱ Jesús ñaꞌ̱mu̱xji:
―Ni aṯsa veꞌe nkavaampa jeṯseꞌe

mꞌo̱o̱ꞌku̱t, naj̱kxnits nꞌit, kaꞌa tseꞌe
mꞌukto̱kintoonnit.

Veꞌem xa veꞌe je̱ Jesús ax joꞌn
toꞌk je̱ kujajpa je̱ kutaꞌ̱kxpa

12Myuko̱jtsnuva tseꞌe je̱ Jesús jadoꞌk
nax je̱ jayu, jeṯseꞌe du̱nu̱u̱jmidinuva:
―Veꞌem xa aṯseꞌe ax joꞌn toꞌk je̱ kuja-

jpa je̱ kutaꞌ̱kxpa juuꞌ veꞌe du̱kujajp du̱ku-
taꞌ̱kxp ya̱ naxviijnit it. Paṉ paṉts aṯseꞌe
xpamiimp, jyayej̱pnupts jeꞌ̱e̱ veꞌe je̱ joo-
jntykin juuꞌ veꞌe xaꞌ̱ma kaj̱x ijtp, ni je̱
vinꞌita tseꞌe jej̱a ako̱o̱ꞌts it jaa̱ṯ kyaꞌítu̱t.

13Vanꞌit tseꞌe je̱ fariseotaj̱k
ñaꞌ̱mu̱xjidi:
―Viinm xa mitseꞌe je̱ mꞌayook

xnu̱ko̱jtspét; kaꞌats jeꞌ̱e̱ veꞌe tyun.
14 Jeṯseꞌe je̱ Jesús yꞌatso̱o̱jvjidi:
―O̱yam aṯseꞌe viinm je̱ nꞌayook

nmu̱ko̱jtspét, toompts jeꞌ̱e̱ veꞌe,
ku̱x nmu̱jaꞌvinup aṯseꞌe joma aṯseꞌe
ntsaa̱ꞌ̱n jeṯs joma aṯseꞌe nnu̱jkx; ax
miitsta, kaꞌats miitseꞌe xnu̱jávada
joma aṯseꞌe ntsaa̱ꞌ̱n, ni kaꞌa tseꞌe
xnu̱jaꞌviduva joma aṯseꞌe nnu̱jkx.
15Ni paṉa xa aṯseꞌe nkato̱kimpayo̱ꞌo̱y;
ax mto̱kimpayo̱ꞌydupts miitseꞌe
paṉ vintso̱ veꞌe juuꞌ jaty kyeꞌex.
16Ax paṉ to̱kimpayo̱ꞌypts aṯseꞌe,
pyaatyp yꞌakee̱g̱uipts jeꞌ̱e̱ veꞌe, ku̱x ka

áṯsjyapeꞌe to̱kimpayo̱ꞌyp, aṯs je̱ nTeeꞌ
veꞌe juuꞌ aṯseꞌe xkej̱xp, jeꞌ̱eṯs aṯseꞌe
nmaa̱ṯto̱kimpayo̱ꞌyp. 17Veꞌem xa veꞌe
je̱ Moisés je̱ pyavaꞌnu̱n vyaꞌañ jeṯs paṉ
jem̱eꞌe nu̱mej̱tsk juuꞌ veꞌe du̱ꞌíxtup,
toompts jeꞌ̱e̱ veꞌe je̱ nu̱ko̱jtspej̱tu̱n.
18Nu̱mej̱tskts jeꞌ̱e̱ veꞌeda juuꞌ veꞌe aṯs je̱
nꞌayook du̱nu̱ko̱jtspej̱ttup; aṯs tseꞌe toꞌk,
jeṯs aṯs je̱ nTeeꞌ, juuꞌ aṯseꞌe xkej̱xp, jeꞌ̱e̱
tseꞌe jadoꞌk.

19Vanꞌit tseꞌe yꞌamo̱tutú̱vijidi:
―¿Jómaseꞌe yꞌit je̱ mTeeꞌ?
Jeṯseꞌe je̱ Jesús yꞌatso̱o̱jvjidi:
―Kaꞌa xa aṯs miitseꞌe xꞌíxada, ni

kaꞌava tseꞌe aṯs je̱ nTeeꞌ xꞌíxada. Paṉ
ku̱xꞌíxada xa aṯseꞌe, mꞌíxaiduvapts miit-
seꞌe je̱ xyu̱p aṯs je̱ nTeeꞌ.

20Ku veꞌe veꞌem vyaajñ, jep̱ tseꞌe ma-̱
ja̱ tsaptu̱jkp yakꞌixpu̱k vyeꞌna, jep̱ joma
veꞌe yꞌijt je̱ yax̱ apaj̱kinda; ax ni paṉa
tseꞌe kyamajtsji ku̱x kaꞌanumeꞌe tyukka-̱
daꞌakyju̱ vyeꞌna.

“Kaꞌa tseꞌe mꞌo̱ꞌyixjada jeṯseꞌe
mnaj̱kxtat joma aṯseꞌe nnu̱jkx”

21Vanꞌit tseꞌe je̱ Jesús du̱nu̱u̱jminuva
je̱ jáyuda:
―Naj̱kxup xa aṯseꞌe, xꞌíxtadapts

aṯs miitseꞌe, jep̱ tseꞌe mto̱kin jaa̱ṯp
mꞌo̱o̱ꞌktat; kaꞌa tseꞌe mꞌo̱ꞌyixjada jeṯseꞌe
mnaj̱kxtat joma aṯseꞌe nnu̱jkx.

22Vanꞌit tseꞌe je̱ israeejlit jayu
vyaandi:
―¿Tis, naajkꞌo̱o̱ꞌkuvaajnjup yaꞌ̱a̱

vineꞌe ku veꞌe vyaꞌañ jeṯs kaꞌa veꞌe
xꞌo̱ꞌyixumjada jeṯseꞌe njaꞌmdat joma
yaꞌ̱a̱ veꞌe ñaj̱kxu̱t?

23Vanꞌit tseꞌe je̱ Jesús ñaꞌ̱mu̱xjidi:
―Yájit xa miitseꞌeda, ax kaj̱xmitts

aṯseꞌe; naxviijnitts miitseꞌeda, ax ka
naxviijnitapts aṯseꞌe. 24Vaants aṯseꞌe jeṯs
jep̱eꞌe to̱kin jaa̱ṯp mꞌo̱o̱ꞌktat, ku̱x paṉ
kaꞌa xa aṯs miitseꞌe xjaanchjávada, aṯs,
juuꞌ veꞌe je̱ jayu je̱ tyo̱kin du̱tuknu̱-
vaatsp, jep̱ tseꞌe to̱kin jaa̱ṯp mꞌo̱o̱ꞌktat.

25Vanꞌit tseꞌe du̱ꞌamo̱tutú̱vidinuva:

―¿Paṉts mitseꞌe?
Jeṯseꞌe je̱ Jesús yꞌatso̱o̱jvjidi:
―Vanꞌítani aṯseꞌe nꞌavana ku aṯseꞌe

nyakꞌixpaj̱kꞌukvaajñ. 26 Jep̱ xa veꞌe may
viijn joma kaj̱x aṯs miitseꞌe nvaajnjadat
jeṯseꞌe nto̱kimpayo̱ꞌo̱ydat. Jeꞌ̱e̱ paṉ aṯseꞌe
xkej̱xp, tyú̱vamts jeꞌ̱e̱ veꞌe juuꞌ du̱kaṯs.
Ax juuꞌts aṯseꞌe nkaj̱tsp yaja naxviijn,
jeꞌ̱eṯs jeꞌ̱e̱ veꞌe juuꞌ veꞌe kyo̱jts jeṯs aṯseꞌe
nꞌamo̱tunajxy.

27Kaꞌa tseꞌe je̱ jayu du̱vinmó̱tudi jeṯs je̱
Dios Teeꞌ jeꞌ̱e̱ veꞌe tyijp, 28 jeꞌ̱e̱ kaj̱x tseꞌe
je̱ jayu du̱nu̱u̱jmidi:
―Ku xa aṯs miitseꞌe xyakkaj̱xmpojtu̱k-

tat, aṯs, je̱ Jayu Juuꞌ veꞌe Nu̱paa̱m̱du̱ka
Ijtp, vanꞌit tseꞌe xnu̱jávadat jeṯs jeꞌ̱e̱ aṯ-
seꞌe juuꞌam aṯseꞌe, jeṯs kaꞌa aṯseꞌe juuꞌ
ntun nkaṯs ya̱ nꞌavintso̱ vinmaꞌyu̱n kaj̱x,
jeꞌ̱ej̱yji aṯseꞌe nkaj̱tsp juuꞌ aṯseꞌe je̱ nTeeꞌ
xtukꞌix, 29 jeꞌ̱e̱ aṯseꞌe xkej̱xp. A̱ts maa̱ṯ
jeꞌ̱e̱ veꞌe yꞌit, ni vinꞌita xa aṯseꞌe xka-
masaꞌ̱aḵ, ku̱x jeꞌ̱e̱ aṯseꞌe ntuump xaꞌ̱ma
juuꞌ jeꞌ̱e̱ veꞌe yꞌo̱yjaꞌvip.

30Ku veꞌe je̱ Jesús veꞌem vyaajñ, nu̱-
may tseꞌe je̱ jayu jyaanchjaꞌviji.

Je̱ Nteꞌyam je̱ yꞌónu̱kta jeṯs je̱
ko̱ꞌo̱yjáyuvap je̱ yꞌónu̱kta

31Vanꞌit tseꞌe je̱ Jesús du̱nu̱u̱jmi je̱ is-
raeejlit jayu juuꞌ veꞌe jaanchjaꞌvijidu:
―Miits xa veꞌe aṯs je̱ nꞌixpaj̱kpada paṉ

mjaaꞌkpanaj̱kxtupeꞌe juuꞌ aṯseꞌe nkaj̱tsp,
32mnu̱jávadapts miits jeꞌ̱e̱ veꞌe je̱ tyu̱v
jeꞌ̱e,̱ jeṯs je̱ tyu̱v jeꞌ̱e,̱ jeꞌ̱e̱ tseꞌe myakꞌít-
jadap naspaḵa.

33Vanꞌit tseꞌe yꞌatso̱o̱jvjidi je̱
choꞌoxpaj̱kpada:
―Je̱ Abraham xa aa̱ṯseꞌe je̱ chaan

je̱ kyo̱o̱j, ni vinꞌita xa aa̱ṯseꞌe paṉ
xkayakkutujkja, ¿vintso̱seꞌe mvaꞌañ jeṯs
naspaḵa aa̱ṯseꞌe nꞌítu̱t?

34Vanꞌit tseꞌe je̱ Jesús ñaꞌ̱mu̱xjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, paṉ paṉeꞌe to̱kin-
toomp, jem̱ tseꞌe je̱ to̱kin kyaꞌ̱m yꞌit.
35Ax je̱ toompa, kaꞌats jeꞌ̱e̱ veꞌe je̱ ku-

tojku̱n du̱jayep jeṯseꞌe tyánu̱t jem̱ je̱ ku-
taj̱k tyaḵꞌam, je̱ kutaj̱k je̱ yꞌónu̱keꞌe je̱ ku-
tojku̱n du̱jayej̱pp jeṯseꞌe xaꞌ̱ma kaj̱x jem̱
tyaannit. 36Paṉ aṯs xa miitseꞌe nyakꞌijt-
tup naspaḵa, aṯs, je̱ Nteꞌyam je̱ yꞌOnu̱k,
kaꞌats miitseꞌe je̱ to̱kin mꞌukkaꞌ̱miji-
dini. 37Nnu̱jaꞌvip xa aṯseꞌe jeṯs je̱ Abra-
ham je̱ chaan je̱ kyo̱o̱j miitseꞌeda; ax
xyakꞌo̱o̱ꞌkuvaandupts aṯs miitseꞌe jeꞌ̱e̱
kaj̱x ku veꞌe xkakuvaḵta juuꞌ aṯseꞌe
nkaj̱tsp. 38 Jeꞌ̱e̱ xa aṯseꞌe nkaj̱tsp juuꞌ aṯ-
seꞌe nꞌix ku aṯseꞌe je̱ nTeeꞌ maa̱ṯ nveꞌna;
ax jeꞌ̱eṯs miitseꞌe mtoondup juuꞌ jatyeꞌe
je̱ mteeꞌda mtuknaꞌ̱mu̱xju̱du.

39Vanꞌit tseꞌe yꞌatso̱o̱vdi:
―Je̱ Abraham xa aa̱ṯseꞌe je̱ chaan je̱

kyo̱o̱j.
Vanꞌit tseꞌe je̱ Jesús ñaꞌ̱mu̱xjidi:
―Paṉ je̱ Abraham je̱ chaan je̱ ky-

o̱o̱j xa miitseꞌe ku̱mꞌitta, jeꞌ̱e̱ tseꞌe
je̱ xyu̱p mtoondup juuꞌ jeꞌ̱e̱ veꞌe ty-
oon. 40Njavaajnjidupts aṯs miitseꞌe je̱
tyu̱v jeꞌ̱e̱ juuꞌ aṯseꞌe nꞌamo̱tunajx juuꞌ
veꞌe je̱ Nteꞌyam kyo̱jts, ax xyakꞌo̱o̱ꞌku-
vaandupts aṯs miitseꞌeda. ¡Ni vinꞌita
tseꞌe je̱ Abraham veꞌem juuꞌ du̱katuujn!
41Nay jeꞌ̱ej̱yamts miitseꞌe mtoondup juuꞌ
veꞌe je̱ mteeꞌda tyuump.
Vanꞌit tseꞌe du̱nu̱u̱jmidi:
―Ka naaydum ónu̱kap xa aa̱ṯs, toꞌkji

veꞌe aa̱ṯs je̱ nTeeꞌ, je̱ Nteꞌyamts jeꞌ̱e̱ veꞌe.
42Vanꞌit tseꞌe je̱ Jesús ñaꞌ̱mu̱xjidi:
―Paṉ je̱ Nteꞌyam xa veꞌe ku̱xTeeꞌada,

ku̱xtsó̱ktats aṯs miitseꞌe, ku̱x jem̱ aṯ-
seꞌe ntsaa̱ꞌ̱n jeṯs aṯseꞌe yaja nꞌit. Ka ya̱
nꞌavintso̱ vinmaꞌyu̱n kaj̱xapts aṯseꞌe nmi-
ijn, je̱ Nteꞌyam aṯseꞌe xkej̱x. 43 ¿Tyaj̱x
tseꞌe xkavinmó̱tuda juuꞌ aṯseꞌe nkaj̱tsp?
Jeꞌ̱e̱ kaj̱x xa veꞌe ku̱x kaꞌa aṯseꞌe xꞌamo̱-
tunaxuvaꞌanda. 44 Je̱ ko̱ꞌo̱yjáyuvap juuꞌ
veꞌe du̱nu̱vintsaṉikaj̱xp je̱ ko̱ꞌo̱yjayuvap-
taj̱kta, jeꞌ̱eṯs miitseꞌe mteeꞌidup, jeꞌ̱eṯs
miitseꞌe mtoondup juuꞌ jeꞌ̱e̱ veꞌe chaj̱kp.
Yakjayuꞌo̱o̱ꞌkpa xa jeꞌ̱e̱ veꞌe myin vyim-
pet vanꞌítani ku veꞌe je̱ jayu jyej̱iꞌuk-
vaajñ jeṯs u̱xyam paat, ni vinꞌítats

jeꞌ̱e̱ veꞌe juuꞌ tyu̱va du̱kakaṯs. Ku veꞌe
tyaaya, jyeꞌ̱em̱ts jeꞌ̱e̱ veꞌe kyaj̱tsp, ku̱x
taayip jeꞌ̱e̱ veꞌe, jeꞌ̱e̱ tseꞌe du̱yakjéj̱ip
nu̱jom juuꞌ jatyeꞌe taay. 45Ax jeꞌ̱eṯs
aṯseꞌe nkaj̱tsp je̱ tyu̱v jeꞌ̱e,̱ kaꞌats aṯs
miitseꞌe xjaanchjávada. 46 ¿Paṉts miits
nꞌiteꞌe du̱yaknu̱keꞌ̱xnatáḵap jeṯs to̱kin
maa̱ṯ aṯseꞌe? Paṉ tyú̱vats aṯseꞌe juuꞌ
nkaṯs, ¿tyaj̱xts aṯseꞌe xkajaanchjávada?
47Paṉ paṉ xa veꞌe je̱ Nteꞌyam je̱ jyayu,
je̱ Nteꞌyam je̱ kyaṯs je̱ yꞌayookts jeꞌ̱e̱
veꞌe yꞌamo̱tunajxyp, jeꞌ̱e̱ kaj̱xts aṯs mi-
itseꞌe xkahꞌamo̱tunaxuvaꞌanda ku̱x ka je̱
Nteꞌyamap miitseꞌe je̱ jyáyuda.

Jéj̱anam je̱ Cristo vyeꞌna
kaꞌana veꞌe je̱ Abraham

48Vanꞌit tseꞌe je̱ myuꞌisraeejlit jayu
ñaꞌ̱mu̱xjidi:
―Veꞌemam xa jeꞌ̱e̱ veꞌe ax joꞌn aa̱ṯseꞌe

nvaꞌañ jeṯs samaariait jayu mitseꞌe jeṯs
jem̱eꞌe mjaꞌvin kaj̱xm je̱ ko̱ꞌo̱yjáyuvap.

49Vanꞌit tseꞌe je̱ Jesús yꞌatso̱o̱jvjidi:
―Kaꞌa xa veꞌe ti ko̱ꞌo̱yjáyuvap yam

aṯs njaꞌvin kaj̱xm, nvintsaꞌ̱kip xa aṯs
jeꞌ̱e̱ veꞌe je̱ nTeeꞌ, ax kaꞌats aṯs miitseꞌe
xvintsaꞌ̱ag̱ada. 50Ka jeꞌ̱ep̱ aṯseꞌe nꞌíxtip
vintso̱ aṯseꞌe je̱ jayu xyakmáj̱at, jem̱eꞌe
toꞌk paṉeꞌe du̱ꞌíxtip vintso̱ aṯseꞌe xyak-
máj̱at, ax jeꞌ̱e̱ tseꞌe to̱kimpayo̱ꞌyp. 51Tyú̱-
vam xa aṯs miitseꞌe nnaa̱j̱mada, vaam-
pam aṯseꞌe, paṉ paṉ xa veꞌe du̱kutyoomp
juuꞌ aṯseꞌe nkaj̱tsp, ni je̱ vinꞌítats jeꞌ̱e̱ veꞌe
kyaꞌo̱o̱ꞌku̱t.

52Vanꞌit tseꞌe je̱ israeejlit jayu
yꞌatso̱o̱jvjidi:
―U̱xyamts aa̱ṯseꞌe vaꞌajts nmu̱java

jeṯs jem̱eꞌe je̱ ko̱ꞌo̱yjáyuvap mjaꞌvin
kaj̱xm. eo̱̱ꞌk xa veꞌe je̱ Abraham
jeṯs nu̱jom je̱ Nteꞌyam je̱ yꞌayook
ko̱jtsnajxpataj̱kta, ax jidu̱ꞌu̱mts mitseꞌe
mvaꞌañ: “Paṉ paṉ xa veꞌe du̱kutyoomp
juuꞌ aṯseꞌe nkaj̱tsp, ni je̱ vinꞌítats jeꞌ̱e̱
veꞌe kyaꞌo̱o̱ꞌku̱t.” 53 ¿Mjaaꞌknu̱máj̱ip
mits vineꞌe nu̱yojk jeṯs kaꞌa veꞌe je̱
nju̱jpit jáyuvamda Abraham? eo̱̱ꞌknu

xa jeꞌ̱e̱ veꞌe; o̱o̱ꞌktinuvats jeꞌ̱e̱ veꞌe je̱
Nteꞌyam je̱ yꞌayook ko̱jtsnajxpataj̱kta.
¿Paṉts mitseꞌe mnatyijju̱?

54Vanꞌit tseꞌe je̱ Jesús yꞌatso̱o̱jvjidi:
―Paṉ namyáj̱ijup xa aṯseꞌe viinm, kaꞌa

tseꞌe aṯs je̱ nmaj̱in tyun; jeꞌ̱e̱ paṉ aṯ-
seꞌe xyakmáj̱ip, aṯs je̱ nTeeꞌts jeꞌ̱e̱ veꞌe,
nay jeꞌ̱ej̱yam tseꞌe juuꞌ miitseꞌe mti-
jtup jeṯs mNteꞌyamidupeꞌe. 55Kaꞌats mi-
its jeꞌ̱e̱ veꞌe xꞌíxada, nꞌíxats aṯs jeꞌ̱e̱ veꞌe.
Paṉ ku̱nvaꞌañ xa aṯseꞌe jeṯs kaꞌa aṯs jeꞌ̱e̱
veꞌe nꞌixa, taayipts aṯseꞌe, veꞌem ax joꞌn
miitsta. Nꞌíxamts aṯs jeꞌ̱e̱ veꞌe jeṯs nku-
tyuumpts aṯseꞌe jeꞌ̱e̱ je̱ yꞌayook. 56 Je̱
Abraham, je̱ mju̱jpit jáyuda, xo̱o̱jntkts
jeꞌ̱e̱ veꞌe ku veꞌe du̱nu̱jaꞌvi jeṯs mínup aṯ-
seꞌe, ax xo̱o̱jntkts jeꞌ̱e̱ veꞌe o̱o̱y ku veꞌe
du̱ꞌix jeṯs aṯseꞌe nmiijn.

57Vanꞌit tseꞌe je̱ israeejlit jayu
du̱nu̱u̱jmidi je̱ Jesús:
―Kaꞌanum xa mitseꞌe mvu̱jxtkupxu̱k-

majkjoojnta, ¿mꞌixts mits jeꞌ̱e̱ veꞌe je̱
Abraham?

58Vanꞌit tseꞌe je̱ Jesús yꞌatso̱o̱jvjidi:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs kaꞌana veꞌe je̱ Abra-
ham vyeꞌna, ijtpamts aṯseꞌe.

59Vanꞌit tseꞌe je̱ tsaaj du̱vijtsu̱kti
jeṯseꞌe du̱ꞌukkaꞌtsꞌo̱o̱ꞌkuvaandi; ax kaꞌa
tseꞌe je̱ Jesús ñaajkkeꞌ̱xji, jej̱a tseꞌe jeꞌ̱e̱
yꞌakujkta ñajxy jeṯseꞌe pyítsum jep̱ maj̱a̱
tsaptu̱jkp.
Ku je̱ Jesús du̱yakvinꞌixpaj̱kni toꞌk je̱

yaaꞌtyaj̱k juuꞌ veꞌe viints keꞌ̱x

9 Najxp tseꞌe je̱ Jesús vyeꞌna, vanꞌit
tseꞌe du̱ꞌix toꞌk je̱ yaaꞌtyaj̱k juuꞌ veꞌe

viints keꞌ̱x. 2Vanꞌit tseꞌe je̱ yꞌixpaj̱k-
pataj̱k yꞌamo̱tutú̱vijidi:
―Yakꞌixpaj̱kpa, ¿paṉ je̱ tyo̱kin kaj̱x

tseꞌe ya̱ yaaꞌtyaj̱k viints kyeꞌx, je̱ yꞌav-
intso̱ to̱kin kaj̱x vineꞌe, ukpu̱ je̱ tyeeꞌ je̱
tyaak je̱ tyo̱kin kaj̱x vineꞌe?

3 Jeṯseꞌe je̱ Jesús ñaꞌ̱mu̱xjidi:
―Ka je̱ yꞌavintso̱ to̱kin kaj̱xap xa veꞌe

jeṯs ka je̱ tyeeꞌ je̱ tyaak je̱ tyo̱kin kaj̱xap

tseꞌe jeṯseꞌe viints kyeꞌx, jeꞌ̱e̱ kaj̱x yaꞌ̱a̱
veꞌe veꞌem jeṯseꞌe ñu̱keꞌ̱xnatáḵat juuꞌ
veꞌe je̱ Nteꞌyam tyuump. 4Namvaat xa
veꞌe ya̱ it xyu̱u̱ju̱na, tun vinko̱pkts jeꞌ̱e̱
veꞌe jeṯs aṯseꞌe ntónu̱t jeꞌ̱e̱ je̱ tyoonk paṉ
aṯseꞌe xkej̱xp; jeꞌ̱ynupeꞌe je̱ ako̱o̱ꞌts it
ku veꞌe ni paṉa kyo̱o̱ꞌkꞌo̱ꞌyixjinit jeṯseꞌe
tyónu̱t. 5Namvaat aṯseꞌe nꞌit yaja naxvi-
ijn, veꞌemts aṯseꞌe ax joꞌn toꞌk je̱ kujajpa
je̱ kutaꞌ̱kxpa.

6Ku veꞌe veꞌem vyaajñ, vanꞌit tseꞌe je̱
Jesús chuj jej̱a naxku̱jx jeṯseꞌe yu̱u̱ꞌnam
je̱ piꞌk mo̱ꞌo̱ts du̱pu̱u̱jm maa̱ṯ je̱ chuj.
Vanꞌit tseꞌe je̱ viints jayu je̱ vyiijn du̱tuk-
jaaꞌxy, 7 jeṯseꞌe du̱nu̱u̱jmi:
―Naj̱kxu̱ mnavyimpojjini joma veꞌe

je̱ naa̱j̱ naaꞌpáṯs juuꞌ veꞌe Siloé du̱x-
aa̱j̱. (Jidu̱ꞌu̱m tseꞌe kyaṯsap̱ítsum je̱ Siloé,
Yakkaṯsu̱yo̱ꞌyva.)
O̱jts tseꞌe je̱ viints jayu ñavyimpo-

jjini, vanꞌit tseꞌe vyinꞌixpaj̱kni jeṯseꞌe vy-
impijt. 8Paṉ paṉ jaty tseꞌe myujaṉtam̱
myutaḵtam̱ jeṯs jeꞌ̱eḏa juuꞌ veꞌe íxaijidu
viints, jeꞌ̱e̱ tseꞌe vaandu:
―¿Ka jeꞌ̱ep̱ yaꞌ̱a̱ vineꞌe juuꞌ veꞌe

tsu̱u̱nip je̱ meen du̱ꞌamó̱tup yꞌijt?
9 Jem̱ tseꞌe juuꞌ veꞌe vaanduva:
―Jeꞌ̱e̱ xa yaꞌ̱a̱ veꞌe.
Nay jem̱pa tseꞌe juuꞌ veꞌe vaanduva:
―Veꞌem xa yaꞌ̱a̱ veꞌe kyeꞌex jeṯs jeꞌ̱e̱

yaꞌ̱a̱ veꞌe, ax ka jeꞌ̱ep̱ts yaꞌ̱a̱ veꞌe.
Ax viinm tseꞌe je̱ yaaꞌtyaj̱k vyaajñ:
―Á̱tsam xa jeꞌ̱e.̱
10Vanꞌit tseꞌe du̱ꞌamo̱tutú̱vidi:
―¿Vintso̱seꞌe tu̱mvinꞌixpaj̱kni?
11Vanꞌit tseꞌe je̱ yaaꞌtyaj̱k yꞌatsaa̱j̱v:
―Je̱ jayu juuꞌ veꞌe Jesús du̱xaa̱j̱, jeꞌ̱e̱

tseꞌe yu̱u̱ꞌnam je̱ piꞌk mo̱ꞌo̱ts du̱paa̱m̱ jeṯ-
seꞌe aṯs ya̱ nviijn du̱tukjaaꞌxy, vanꞌitts
aṯseꞌe xnu̱u̱jmi: “Naj̱kxu̱ mnavyimpojjini
joma veꞌe je̱ naa̱j̱ naaꞌpáṯs juuꞌ veꞌe Siloé
du̱xaa̱j̱.” Naj̱kxts aṯseꞌe; ax kuts aṯseꞌe
nnavyimpojjini, vinꞌixpaj̱knuts aṯseꞌe.

12Vanꞌit tseꞌe du̱ꞌamo̱tutú̱vidi:
―¿Jómaseꞌe yꞌit je̱ jayu?
Vanꞌit tseꞌe ñaꞌ̱mu̱xjidi:

―Kaꞌa xa aṯseꞌe nnu̱java.
Ku je̱ fariseotaj̱k du̱yakmaajntykti je̱

jayu juuꞌ veꞌe viints keꞌ̱x
13Vanꞌit tseꞌe du̱yaknaj̱kxti jej̱a je̱

fariseotaj̱k vyinkujkta je̱ jayu juuꞌ veꞌe
viints keꞌ̱x, 14po̱o̱ꞌkxtku̱n xaa̱j̱ts jeꞌ̱e̱
veꞌe vyeꞌna ku veꞌe je̱ Jesús je̱ mo̱ꞌo̱ts
du̱pu̱u̱jm jeṯseꞌe du̱yakvinꞌixpaj̱kni je̱ vi-
ints jayu. 15Vanꞌit tseꞌe je̱ fariseotaj̱k
du̱ꞌamo̱tutú̱vidinuva je̱ yaaꞌtyaj̱k paṉ
vintso̱ jeꞌ̱e̱ veꞌe vyinꞌixpaj̱kni. Vanꞌit tseꞌe
yꞌatsaa̱j̱v:
―Je̱ mo̱ꞌo̱ts xa aṯseꞌe ya̱ nviijn tyuk-

jaaꞌx jeṯs aṯseꞌe o̱jts nmavyimpojjini, ax
íxnupts aṯseꞌe u̱xyam.

16 Jem̱ tseꞌe je̱ fariseotaj̱k juuꞌ veꞌe
vaandu:
―Je̱ jayu juuꞌ yaꞌ̱a̱ veꞌe du̱toon, ka je̱

Nteꞌyamap xa jeꞌ̱e̱ veꞌe je̱ jyayu ku̱x kaꞌa
veꞌe du̱ꞌamaaꞌya je̱ po̱o̱ꞌkxtku̱n xaa̱j̱.
Jeṯseꞌe viijnk vyaanduva:
―Kaꞌa jeꞌ̱e̱ veꞌe tyo̱kinaxjáyuva. Paṉ

tó̱kinax jayu xa veꞌe ku̱yꞌit, kaꞌats jeꞌ̱e̱
veꞌe ku̱yꞌo̱ꞌyixju̱ jeṯseꞌe je̱ mú̱jit nu̱jaꞌvin
du̱tónu̱t.
Ax veꞌem tseꞌe kijpx je̱ vinmaꞌyu̱n

du̱kajayej̱pti. 17Vanꞌit tseꞌe du̱ꞌamo̱tu-
tu̱viko̱jtinuva jeꞌ̱e̱ juuꞌ veꞌe viints keꞌ̱x:
―¿Vintso̱s mitseꞌe mnu̱nvaampa je̱

jayu kaj̱x juuꞌ veꞌe tu̱myakvinꞌixpaj̱kjini?
Jeṯs jeꞌ̱e̱ veꞌe vyaajñ:
―Toꞌk xa jeꞌ̱e̱ veꞌe je̱ Nteꞌyam je̱ yꞌay-

ook ko̱jtsnajxpa.
18Ax kaꞌa tseꞌe je̱ israeejlit jayu du̱-

jaanchjaꞌvidi jeṯs viints jeꞌ̱e̱ veꞌe yꞌijt,
vanꞌítnumeꞌe du̱jaanchjaꞌvidi ku veꞌe du̱-
vatso̱o̱vdi je̱ tyeeꞌ je̱ tyaak 19 jeṯseꞌe
du̱ꞌamo̱tutú̱vidi:
―¿Yaꞌ̱a̱ veꞌe je̱ mꞌónu̱k juuꞌ veꞌe mti-

jtup jeṯs viints kyeꞌx? ¿Vintso̱s yaꞌ̱a̱ veꞌe
u̱xyam yꞌixni?

20Vanꞌit tseꞌe je̱ tyeeꞌ je̱ tyaak
yꞌatso̱o̱jvjidi:
―Nnu̱jaꞌvinup xa aa̱ṯseꞌe jeṯs je̱ nꞌónu̱k

aa̱ṯs yaꞌ̱a̱ veꞌe, nay veꞌempa jeṯs viintsam

yaꞌ̱a̱ veꞌe kyeꞌx; 21 ax kaꞌats aa̱ṯseꞌe nnu̱-
java paṉ vintso̱ yaꞌ̱a̱ veꞌe u̱xyam yꞌixni,
ni kaꞌats aa̱ṯseꞌe nnu̱jaꞌviva paṉ paṉ jeꞌ̱e̱
veꞌe je̱ jayu juuꞌ veꞌe tu̱yakvinꞌixpaj̱kjini.
Amo̱tutú̱vada viinm, máj̱ani xa yaꞌ̱a,̱ vi-
inm tseꞌe mtuknu̱jávajadat.

22 Je̱ tsaꞌ̱ag̱a kaj̱x tseꞌe veꞌem je̱ ty-
eeꞌ je̱ tyaak vyaandi ku̱x ñu̱jaꞌvidupeꞌe
jeṯs nayꞌako̱jtsijidu veꞌe je̱ israeejlit jayu
jeṯs kaꞌa veꞌe du̱ꞌukkuvaj̱ktinit jep̱ tsap-
tu̱jkp o̱pyaṉa paṉ paṉeꞌe du̱kuvaj̱ktup
jeṯs je̱ Jesuuseꞌe je̱ Cristo, juuꞌ veꞌe je̱
Nteꞌyam vyinko̱o̱n jeṯseꞌe yakkutojknit,
23 jeꞌ̱e̱ kaj̱x tseꞌe je̱ tyeeꞌ je̱ tyaak jidu̱ꞌu̱m
vyaandi: “Amo̱tutú̱vada viinm, máj̱ani
xa yaꞌ̱a.̱”

24 U̱xꞌo̱o̱k tseꞌe je̱ israeejlit jayu du̱vat-
so̱o̱vdinuva je̱ yaaꞌtyaj̱k juuꞌ veꞌe viints
keꞌ̱x, jeṯseꞌe du̱nu̱u̱jmidi:
―Yakmaj̱a yakjaancha je̱ Nteꞌyam,

kaꞌa tseꞌe mtaayat, nnu̱jaꞌvinup xa aa̱ṯ-
seꞌe jeṯs tó̱kinax jayu jeꞌ̱e̱ veꞌe.

25Vanꞌit tseꞌe du̱ꞌatsaa̱j̱v:
―Kaꞌa xa aṯseꞌe nnu̱java paṉ tó̱kinax

jayu jeꞌ̱e̱ veꞌe uk paṉ kaꞌa, jeꞌ̱ej̱yji xa aṯ-
seꞌe nnu̱jaꞌvip jeṯs viints aṯseꞌe tu̱nꞌit, ax
íxnupts aṯseꞌe u̱xyam.

26 Jeṯseꞌe du̱ꞌamo̱tutú̱vidinuva:
―¿Vintso̱seꞌe tu̱myakvinꞌixpu̱kju̱?
27 Jeṯseꞌe yꞌatso̱o̱vnuva:
―Ta̱ xa aṯseꞌe njahꞌavana, kaꞌats aṯseꞌe

xjaanchjávada. ¿Tyaj̱x tseꞌe xtso̱kta jeṯs
aṯseꞌe nꞌavaꞌninuvat? ¿Mpanaj̱kxuvaan-
duvap miits jeꞌ̱e̱ vineꞌe?

28Vanꞌit tseꞌe du̱muko̱jtsꞌanajxti jeṯ-
seꞌe du̱nu̱u̱jmidi:
―Je̱ jayu xa mitseꞌe mpanu̱jkxp, ax

je̱ Moisés jyeꞌ̱eṯs aa̱ṯseꞌe mpanu̱jkxp.
29Nnu̱jaꞌvinup xa aa̱ṯseꞌe jeṯs muko̱jtsju
veꞌe je̱ Moisés je̱ Nteꞌyam; ax je̱ jayu, ni
jeꞌ̱eṯs aa̱ṯseꞌe nkanu̱java paṉ jómit jayu
jeꞌ̱e̱ veꞌe.

30Vanꞌit tseꞌe je̱ yaaꞌtyaj̱k
yꞌatso̱o̱jvjidi:
―Atu̱va xa jeꞌ̱e̱ veꞌe. Kaꞌa xa miitseꞌe

xnu̱jávada paṉ jómit jayu jeꞌ̱e̱ veꞌe, jeṯs

aṯs jeꞌ̱e̱ veꞌe tu̱xyakvinꞌixpaj̱kni. 31Nnu̱-
jaꞌvimdinup xa u̱u̱ꞌmeꞌe jeṯs kaꞌa veꞌe
je̱ Nteꞌyam du̱ꞌamo̱tunaxy je̱ tó̱kinax
jayu, jeꞌ̱e̱ veꞌe yꞌamo̱tunajxyp paṉ paṉ
jatyeꞌe vinjaꞌvijup vintsaꞌ̱kijup jeṯseꞌe
du̱tún juuꞌ veꞌe chaj̱kp. 32Ni vinꞌítana xa
veꞌe kyayakmo̱tu jeṯs jej̱a veꞌe je̱ jayu
juuꞌ veꞌe du̱yakvinꞌixpaj̱knup paṉeꞌe vi-
ints keꞌ̱x. 33Paṉ ka je̱ Nteꞌyam kaj̱xap xa
veꞌe ku̱myiijn je̱ jayu, ni tíats jeꞌ̱e̱ veꞌe
ku̱kyaꞌo̱ꞌyixju̱ jeṯseꞌe du̱tónu̱t.

34Vanꞌit tseꞌe du̱nu̱u̱jmidi:
―Mits, juuꞌ veꞌe o̱o̱y je̱ to̱kin maa̱ṯ

ku veꞌe mkeꞌx, ¿mitsts aa̱ṯseꞌe juuꞌ
xtukꞌixuvaamp?
Veꞌem tseꞌe du̱ko̱o̱ꞌkkuvaj̱ktini jep̱

tsaptu̱jkp.
Jeꞌ̱eḏa paṉ paṉ jatyeꞌe viints

jem̱ jyaꞌvin kaj̱xmda
35Ku veꞌe je̱ Jesús je̱ kaṯs du̱mo̱tu jeṯs

kaꞌa veꞌe yꞌukyakkuvaj̱kni jep̱ tsaptu̱jkp
je̱ yaaꞌtyaj̱k juuꞌ veꞌe viints keꞌ̱x, vanꞌit
tseꞌe o̱jts du̱paaꞌty jeṯseꞌe du̱nu̱u̱jmi:
―¿Mjaanchjaꞌvip mitseꞌe je̱ Jayu Juuꞌ

veꞌe Nu̱paa̱m̱du̱ka Ijtp?
36 Jeṯseꞌe je̱ yaaꞌtyaj̱k yꞌatso̱o̱jvji:
―Vaajnjik aṯs toꞌk aaj paṉ paṉ jeꞌ̱e̱

veꞌe jeṯs aṯseꞌe njaanchjávat.
37 Jeṯseꞌe je̱ Jesús yꞌatso̱o̱jvji:
―Ta̱ mits jeꞌ̱e̱ veꞌe xꞌix, jeꞌ̱e̱ xa aṯseꞌe

juuꞌ veꞌe u̱xyam mmaa̱ṯnakyo̱jtsjup.
38Vanꞌit tseꞌe je̱ yaaꞌtyaj̱k je̱ Jesús

du̱vinjaꞌvi du̱vintsaꞌ̱ki. Jidu̱ꞌu̱m tseꞌe
du̱nu̱u̱jmi:
―Maj̱a̱ Vintsáṉ, njaanchjaꞌvip xa aṯs

mitseꞌe.
39Vanꞌit tseꞌe je̱ Jesús vyaajñ:
―Jeꞌ̱e̱ xa aṯseꞌe nnu̱miin yaja naxviijn

jeṯs aṯseꞌe je̱ jayu je̱ tyo̱kin nyaknu̱keꞌ̱x-
natáḵat, veꞌem tseꞌe je̱ jayu juuꞌ veꞌe
du̱kuvaj̱ktup jeṯs ijtpeꞌe je̱ kyo̱ꞌo̱y jeꞌ̱e̱
jem̱ jyaꞌvin kaj̱xmda, jeꞌ̱e̱ tseꞌe du̱ma-
so̱o̱ktinup je̱ kyo̱ꞌo̱y joojntykinda jeṯseꞌe
yꞌijttinit o̱y jo̱o̱t je̱ Nteꞌyam maa̱ṯ, veꞌem
tseꞌe yꞌijttinit ax joꞌn je̱ jayu juuꞌ veꞌe



Juan 9:40 204 Juan 10:16

íxtup. Ax je̱ jayu juuꞌ veꞌe du̱kakuvaj̱k-
tup jeṯs ijtpeꞌe je̱ kyo̱ꞌo̱y jeꞌ̱e̱ jem̱ jyaꞌvin
kaj̱xmda, nu̱yojk maḵk tseꞌe je̱ vyin-
maꞌyu̱n vyimpijttinit jeṯseꞌe du̱kakuváḵ-
tat jeṯs ijtpeꞌe je̱ kyo̱ꞌo̱y jeꞌ̱e̱ jem̱ jyaꞌvin
kaj̱xmda, veꞌem tseꞌe yꞌijttinit ax joꞌn je̱
jayu juuꞌ veꞌe viints.

40 Jem̱ tseꞌe je̱ fariseotaj̱k juuꞌ veꞌe
myaa̱ṯta vyeꞌna jeṯseꞌe du̱ꞌamo̱tunajxti,
vanꞌit tseꞌe du̱ꞌamo̱tutú̱vidi je̱ Jesús:
―¿Tis, viintspa aa̱ṯs vineꞌe?
41 Jeṯseꞌe je̱ Jesús yꞌatso̱o̱jvjidi:
―Jem̱ xa miitseꞌe mviintsada mjaꞌvin

kaj̱xmda ku̱x kaꞌa veꞌe xkuvaḵta jeṯs ijt-
peꞌe je̱ kyo̱ꞌo̱y jeꞌ̱e̱ jem̱ mjaꞌvin kaj̱xmda.
Paṉ kaꞌats miitseꞌe ku̱xnu̱jávada jeṯs
veꞌem miitseꞌeda, kaꞌa tseꞌe ku̱mꞌitta jep̱
to̱kin jaa̱ṯp. Jeꞌ̱e̱ kaj̱x ku veꞌe xkakuvaḵta
jeṯs ijtpeꞌe je̱ kyo̱ꞌo̱y jeꞌ̱e̱ jem̱ mjaꞌvin
kaj̱xmda, jep̱ tseꞌe to̱kin jaa̱ṯp mꞌitta.

Je̱ naaꞌtók tukmuꞌaꞌixmojkin

10 ’Tyú̱vam xa aṯs miitseꞌe
nnaa̱j̱mada, vaampam aṯseꞌe,

paṉ paṉ xa veꞌe kataj̱kip joma veꞌe je̱
naaꞌtók akaꞌ̱a̱ jeṯseꞌe tyaḵa viijnk tso̱v,
je̱ mee̱ꞌ̱tspa je̱ katyee̱ꞌ̱yvats jeꞌ̱e̱ veꞌe.
2Ax paṉ paṉ tseꞌe taj̱kip joma veꞌe je̱
naaꞌtók akaꞌ̱a,̱ je̱ carnero vinténivats
jeꞌ̱e̱ veꞌe. 3 Je̱ jayu juuꞌ veꞌe du̱ꞌixꞌijtp je̱
naaꞌtók akaꞌ̱a,̱ jeꞌ̱e̱ tseꞌe yakꞌavaatsu̱xjup
jeṯseꞌe tyáḵat. Ax yukmo̱tukajptup tseꞌe
je̱ carnero je̱ vyinténivada, je̱ xyaa̱j̱amts
jeꞌ̱e̱ veꞌe tyukmukaj̱tsp je̱ kyarneeroda
jeṯseꞌe pyítsumda jep̱ naaꞌtók
jaa̱ṯp. 4Vyintooꞌvaj̱kipts jeꞌ̱e̱ veꞌe je̱
kyarneeroda ku veꞌe du̱yakpítsum,
jeṯseꞌe je̱ kyarneero pyanaj̱kxjada ku̱x
yukmo̱tukajptupeꞌe je̱ vyinténivada.
5Kaꞌa tseꞌe du̱panaj̱kxta paṉeꞌe
kyaꞌíxada, ñojkꞌó̱yeꞌe du̱kukeꞌ̱eḵta, ku̱x
yukmo̱tukajptupeꞌe jeṯs viijnk jayu jeꞌ̱e̱
veꞌe.

6 Jidu̱ꞌu̱m tseꞌe je̱ Jesús tyukmuꞌaꞌix-
mojkijidi; ax kaꞌa tseꞌe du̱vinmó̱tudi ti
veꞌe tyijp.

Veꞌem xa veꞌe je̱ Jesús ax joꞌn
toꞌk je̱ o̱y carnero vinténiva

7Vanꞌit tseꞌe je̱ Jesús ñaꞌ̱mu̱xjidinuva:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, veꞌem xa aṯseꞌe ax joꞌn
je̱ naaꞌtók akaꞌ̱a̱ joma veꞌe tyaḵa je̱
carneeroda. 8Anañu̱joma tseꞌe paṉ paṉ
jatyeꞌe miindu tooꞌvaj̱kp jeṯs kaꞌa veꞌe
aṯs, je̱ mee̱ꞌ̱tspa joꞌnts jeꞌ̱e̱ veꞌe yꞌijtti, ax
kaꞌa tseꞌe myaj̱ap̱aa̱j̱mjidi aṯs je̱ njáyuda.
9Veꞌem xa aṯseꞌe ax joꞌn je̱ naaꞌtók akaꞌ̱a.̱
Paṉ paṉ tseꞌe taj̱kip joma veꞌe aṯs, tsaꞌ̱aḵ
tseꞌe yꞌítu̱t, veꞌem tseꞌe yꞌítu̱t ax joꞌn je̱
carnero juuꞌ veꞌe pítsump taj̱kip joma
veꞌe je̱ naaꞌtók jeṯseꞌe je̱ jyu̱ꞌkx du̱paaꞌty.

10 ’Jeꞌ̱ej̱yji xa veꞌe je̱ mee̱ꞌ̱tspa ñu̱mi-
imp jeṯseꞌe myee̱ꞌ̱tsu̱t, yakꞌo̱o̱ꞌku̱t, jeṯseꞌe
yakvintó̱kiyu̱t; ax jeꞌ̱eṯs aṯseꞌe nnu̱mi-
imp jeṯseꞌe je̱ jayu du̱jayej̱ptinit je̱ joo-
jntykin, puꞌuk avaada veꞌe du̱jayej̱p-
tinit. 11Veꞌem xa aṯseꞌe ax joꞌn je̱
o̱y carnero vinténiva. Je̱ o̱y carnero
vinténiva, kyuꞌo̱o̱ꞌkapts jeꞌ̱e̱ veꞌe je̱
kyarneeroda. 12Ax paṉ paṉ tseꞌe mu-
toomp je̱ meen kaj̱x, jeꞌ̱e̱ juuꞌ veꞌe du̱ka-
jeꞌ̱ei̱p je̱ carneeroda, myaso̱o̱knupts jeꞌ̱e̱
veꞌe je̱ carneeroda jeṯseꞌe kyeꞌek ku veꞌe
du̱ꞌix jeṯs jem̱eꞌe myets je̱ lobo. Vanꞌit
tseꞌe je̱ lobo je̱ carnero du̱mach. Juuꞌ
tseꞌe kyamajchp, jeꞌ̱e̱ tseꞌe yakꞌanom-
vaꞌkxyp. 13 Jeꞌ̱e̱ kaj̱x xa veꞌe je̱ jayu
kyeꞌek ku̱x je̱ meenji jeꞌ̱e̱ veꞌe ñu̱tuump,
kaꞌats jeꞌ̱e̱ veꞌe du̱toonka je̱ carneeroda.

14–15 ’Veꞌem xa aṯseꞌe ax joꞌn je̱
o̱y carnero vinténiva juuꞌ veꞌe du̱ꞌixa
je̱ kyarneeroda jeṯseꞌe je̱ kyarneero
yꞌíxaijiduva. Veꞌem ax joꞌn aṯseꞌe je̱
nTeeꞌ xꞌixa, jeṯs aṯs jeꞌ̱e̱ veꞌe nꞌíx-
aiva, nay vanxú̱pjyamts aṯseꞌe je̱ njayu
nꞌíxada, jeṯs aṯs jeꞌ̱e̱ veꞌe xꞌíxaiduva.
Veꞌem ax joꞌn toꞌk je̱ o̱y carnero
vinténiva du̱kuꞌo̱o̱ꞌka je̱ kyarneeroda,
veꞌemts aṯseꞌe nkuꞌo̱o̱ꞌkat aṯs je̱ njáyuda.
16Njayejpp xa aṯseꞌe je̱ viijnk jáyuda
juuꞌ veꞌe yaja kaꞌijttupna. Tun vinko̱p-

kts jeꞌ̱e̱ veꞌe jeṯs aṯs jeꞌ̱e̱ veꞌe nyakmi-
induvat, xkaṯsꞌamo̱tunajxtuvapts aṯs jeꞌ̱e̱
veꞌe, veꞌemts aṯseꞌe nꞌijtnit jeꞌ̱e̱ maa̱ṯ ax
joꞌn je̱ vinténiva juuꞌ veꞌe toꞌk muk ijtp
maa̱ṯ je̱ kyarneeroda.

17 ’Xtso̱jkpts aṯseꞌe je̱ nTeeꞌ ku̱x
nmasaa̱ḵp aṯseꞌe je̱ njoojntykin,
veꞌemts aṯseꞌe ntun jeṯs aṯseꞌe
njoojntykpaj̱knuvat. 18Ni paṉa xa
aṯseꞌe je̱ njoojntykin xkapaj̱kjat paṉ
joojntykavaamp aṯseꞌe, áṯsamts jeꞌ̱e̱
veꞌe nmaso̱ꞌo̱kup. Njayejpp xa aṯseꞌe je̱
kutojku̱n jeṯs aṯseꞌe nmaso̱ꞌo̱ku̱t, jeṯs
njayej̱ppapts aṯseꞌe je̱ kutojku̱n jeṯs
aṯseꞌe njoojntykpaj̱knuvat. Je̱ nTeeꞌ
aṯseꞌe xmo̱o̱y ya̱ pavaꞌnu̱n.

19Ku veꞌe je̱ israeejlit jayu du̱ꞌamo̱tu-
najxti juuꞌ veꞌe kyo̱jts, kaꞌa tseꞌe kijpx
je̱ vinmaꞌyu̱n du̱jayej̱pti. 20Nu̱may tseꞌe
vyaandi:
―¿Tyaj̱xseꞌe xꞌamo̱tunaxta? Je̱

ko̱ꞌo̱yjáyuvap xa veꞌe jem̱ jyaꞌvin kaj̱xm
jeṯseꞌe tu̱vyinmaꞌyu̱ntó̱kini.

21 Jem̱ tseꞌe juuꞌ veꞌe vaanduva:
―Ni paṉa xa veꞌe veꞌem kyakaṯs juuꞌ

veꞌe jem̱ jyaꞌvin kaj̱xm je̱ ko̱ꞌo̱yjáyuvap.
¿eꞌ̱yixjup nꞌiteꞌe je̱ ko̱ꞌo̱yjáyuvap jeṯseꞌe
du̱yakvinꞌixpáḵu̱t je̱ viints jayu?

Ku je̱ israeejlit jayu je̱
Jesús du̱kakuvaj̱kti

22Xox aats tseꞌe vyeꞌna ku veꞌe jem̱
Jerusalén du̱nu̱xaa̱j̱tónada je̱ maj̱a̱ tsap-
taj̱k. 23 Jep̱ tseꞌe maj̱a̱ tsaptu̱jkp je̱ Jesús
ñaxy tyaḵa vyeꞌna joma veꞌe je̱ ep̱u̱tso̱o̱k-
tku̱n juuꞌ veꞌe Salomón du̱xaa̱j̱, 24 vanꞌit
tseꞌe je̱ israeejlit jayu ñaaꞌvíttjidi jeṯseꞌe
ñaꞌ̱mu̱xjidi:
―¿Vinꞌit paatts aa̱ṯs mitseꞌe xyak-

mej̱tsvinmáyu̱t? Paṉ mítsam xa veꞌe je̱
Cristo, juuꞌ veꞌe je̱ Nteꞌyam vyinko̱o̱n jeṯ-
seꞌe yakkutojknit, nu̱ko̱tsu̱ tseꞌe o̱y.

25 Jeṯseꞌe je̱ Jesús yꞌatso̱o̱jvjidi:
―Njavaajnjidu xa aṯs miitseꞌeda,

kaꞌats aṯs miitseꞌe xjaanchjávada. Jeꞌ̱e̱
juuꞌ jaty aṯseꞌe ntuump aṯs je̱ nTeeꞌ

je̱ kyutojku̱n kaj̱x, vaꞌajtsts jeꞌ̱e̱ veꞌe
ñu̱keꞌ̱xnatáḵa jeṯs paṉ aṯseꞌe. 26Ax
kaꞌats aṯs miitseꞌe xjaanchjávada ku̱x
kaꞌa aṯs miitseꞌe njáyuvada, veꞌem ax
joꞌn aṯseꞌe tu̱nvaꞌañ, 27 kaꞌa veꞌe veꞌem
mꞌitta ax joꞌn je̱ carneeroda juuꞌ veꞌe
du̱yukmo̱tukajptup je̱ vyinténivada.
Nꞌíxats aṯseꞌe je̱ njáyuda; xpamiindupts
aṯs jeꞌ̱e̱ veꞌeda. 28Nmo̱o̱ydupts aṯseꞌe je̱
joojntykin juuꞌ veꞌe xaꞌ̱ma kaj̱x ijtp, ni
je̱ vinꞌita tseꞌe kyavintó̱kidat, ni páṉats
aṯs jeꞌ̱e̱ veꞌe xkapaj̱kjat. 29 A̱ts je̱ nTeeꞌ,
juuꞌ veꞌe du̱nu̱maj̱ikaj̱xp, jeꞌ̱eṯs aṯs jeꞌ̱e̱
veꞌe xmo̱o̱y, ax ni paṉa tseꞌe kyaꞌo̱ꞌyixju̱
jeṯseꞌe pyaj̱ku̱xju̱t. 30 A̱ts jeṯs aṯs je̱
nTeeꞌ, toꞌkjits aa̱ṯseꞌe.

31Vanꞌit tseꞌe je̱ israeejlit jayu je̱ tsaaj
du̱vijtsu̱ktinuva jeṯseꞌe du̱ꞌukkaꞌtsꞌo̱o̱ꞌku-
vaandi. 32 Jeṯseꞌe je̱ Jesús ñaꞌ̱mu̱xjidi:
―May viijnani xa aṯseꞌe ntun juuꞌ

veꞌe o̱y aṯs je̱ nTeeꞌ je̱ kyutojku̱n kaj̱x,
¿ax juuꞌ ya̱ o̱y toꞌnu̱n kaj̱xts aṯseꞌe
xtsakaꞌatsuvaꞌanda?

33 Jeṯseꞌe je̱ israeejlit jayu
yꞌatso̱o̱jvjidi:
―Ku̱xeꞌe je̱ Nteꞌyam tu̱xvinko̱jtspét,

jeꞌ̱e̱ kaj̱x xa aa̱ṯs mitseꞌe ntsakaꞌatsu-
vaꞌañ, ka jeꞌ̱e̱ kaj̱xap ku veꞌe juuꞌ o̱y
tu̱xtún. Jayu xa mits, Nteꞌyam tseꞌe
mnatyijju̱.

34Vanꞌit tseꞌe je̱ Jesús ñaꞌ̱mu̱xjidi:
―Je̱ Kunuuꞌkx Jatyán xa veꞌe

vaamp jeṯs jidu̱ꞌu̱meꞌe je̱ Nteꞌyam
vyaajñ: “Nteꞌyamda xa miitseꞌeda.”
35Nnu̱jaꞌvimdinup xa u̱u̱ꞌmeꞌe jeṯs jeꞌ̱e̱
juuꞌ veꞌe javyet jep̱ Kunuuꞌkx Jatyán
ku̱jxp, kaꞌats jeꞌ̱e̱ veꞌe nvaat kyatónju̱t,
jajtytónjup jeꞌ̱e̱ veꞌe. Vaan tseꞌe je̱
Nteꞌyam jeṯs nteꞌyamda jeꞌ̱e̱ veꞌe je̱
jayu paṉ paṉ jatyeꞌe yakmo̱o̱ydu je̱
Nteꞌyam je̱ kyaṯs je̱ yꞌayook. 36Ax je̱
Nteꞌyamts aṯseꞌe apu̱k xpaa̱m̱ jeṯs aṯseꞌe
ntónu̱t juuꞌ jeꞌ̱e̱ veꞌe chaj̱kp, jeꞌ̱eṯs aṯseꞌe
xkej̱x yaja naxviijn. ¿Vintso̱ts miitseꞌe
mvaꞌanda jeṯs ta̱ aṯseꞌe nvinko̱jtspét je̱
Nteꞌyam jeꞌ̱e̱ kaj̱x ku aṯseꞌe tu̱nvaꞌañ

jeṯs je̱ Nteꞌyam je̱ yꞌOnu̱k aṯseꞌe? 37Paṉ
kaꞌa xa aṯseꞌe ntun juuꞌ veꞌe aṯs je̱ nTeeꞌ
tyuump, kaꞌats aṯseꞌe xjaanchjávadat;
38 ax paṉ ntuumpts aṯseꞌe, ó̱yam aṯseꞌe
xkajaanchjávada, jaanchjávadats jeꞌ̱e̱
juuꞌ aṯseꞌe ntuump, veꞌem tseꞌe o̱y
xnu̱jávadat jeṯs yam jeꞌ̱e̱ veꞌe aṯs njaꞌvin
kaj̱xm aṯs je̱ nTeeꞌ, jeṯs jem̱ aṯseꞌe jeꞌ̱e̱
jyaꞌvin kaj̱xmpa.

39 Jadoꞌk naxts jeꞌ̱e̱ veꞌe du̱ꞌukmatsu-
vaandinuva, ax vaꞌktó̱ki tseꞌe.

40Vanꞌit tseꞌe je̱ Jesús vyimpijtnuva
jem̱ jadoꞌk adoꞌom Jordán maj̱a̱ na-̱
paꞌam. Jem̱ tseꞌe tyaajñ joma veꞌe je̱
Juan yaknap̱et yꞌijt tooꞌvaj̱kp. 41Nu̱may
tseꞌe je̱ jayu ñu̱naj̱kxjidi jeṯseꞌe vyaandi:
―Kaꞌa xa veꞌe je̱ Juan je̱ maj̱a̱ nu̱jaꞌvin

du̱tuujn, ax nu̱jom tseꞌe juuꞌ veꞌe kyo̱jts
ya̱ jayu kaj̱x, tyú̱vamts jeꞌ̱e̱ veꞌe.

42 Jem̱ tseꞌe nu̱may je̱ jayu du̱jaanch-
jaꞌvidi je̱ Jesús.

Ku je̱ Lázaro yꞌo̱o̱ꞌkni

11 Paj̱kjup tseꞌe vyeꞌna toꞌk je̱
yaaꞌtyaj̱k juuꞌ veꞌe Lázaro

du̱xaa̱j̱, jem̱ Betania jeꞌ̱e̱ veꞌe
kyukajpu̱na, jem̱ judéait yꞌit jo̱o̱tm,
je̱ yꞌuts María jeṯs je̱ yꞌuts Marta je̱
kyajpu̱nda. 2 Je̱ Maríats jeꞌ̱e̱ veꞌe juuꞌ
veꞌe u̱xꞌo̱o̱k du̱paa̱j̱mji je̱ Maj̱a̱ Vintsáṉ
jem̱ tyékum je̱ paꞌajk xooꞌkpa naa̱j̱
jeṯseꞌe je̱ vyaajy du̱tukpaꞌ̱t; je̱ Lázaro,
jeꞌ̱eṯs jeꞌ̱e̱ veꞌe yꞌajchip. 3Ax paj̱kjup
tseꞌe vyeꞌna je̱ Lázaro, jeꞌ̱e̱ kaj̱x tseꞌe
nu̱mej̱tsk je̱ yꞌuts du̱kaṯsu̱nu̱kej̱xti je̱
Jesús jidu̱ꞌu̱m:
―Maj̱a̱ Vintsáṉ, paj̱kjup xa jeꞌ̱e̱ veꞌe

juuꞌ mitseꞌe o̱o̱y mtuntsaj̱kp.
4Ku veꞌe je̱ Jesús du̱ꞌamo̱tunajxy,

vanꞌit tseꞌe vyaajñ:
―Ka yakꞌo̱o̱ꞌkpa paꞌamap xa jeꞌ̱e̱ veꞌe

tu̱myachju̱, jeꞌ̱e̱ kaj̱x xa veꞌe veꞌem jy-
aty jeṯseꞌe je̱ Nteꞌyam je̱ myaj̱in je̱
jyaanchin ñu̱keꞌ̱xnatáḵat jeṯseꞌe je̱ paꞌam
kaj̱x ñu̱keꞌ̱xnataj̱kivat aṯs je̱ nmaj̱in, aṯs,
je̱ Nteꞌyam je̱ yꞌOnu̱k.

5Ax je̱ Jesús, o̱o̱y tseꞌe du̱tuntso̱kta
yꞌijt je̱ Marta maa̱ṯ je̱ yꞌuts jeṯs je̱ Lázaro.
6 O̱yam tseꞌe je̱ kaṯs du̱mo̱tu jeṯs paj̱kju-
peꞌe je̱ Lázaro, jaaꞌktaan tseꞌe jamej̱tsx-
aa̱j̱ joma veꞌe vyeꞌna. 7Vanꞌit tseꞌe je̱
yꞌixpaj̱kpataj̱k du̱nu̱u̱jmi:
―Jaꞌmdinuva jem̱ Judea.
8Vanꞌit tseꞌe je̱ yꞌixpaj̱kpataj̱k

ñaꞌ̱mu̱xjidi:
―Yakꞌixpaj̱kpa, u̱xya námnum xa veꞌe

je̱ jém̱it jayu mꞌukkaꞌtsꞌo̱o̱ꞌkuvaajnjidi,
¿ax mnaj̱kxuvaannuvapts mitseꞌe jem̱?

9 Jeṯseꞌe je̱ Jesús ñaꞌ̱mu̱xjidi:
―¿Tis, ka makmej̱tsk hoorapeꞌe toꞌk

xaa̱j̱ du̱maa̱ḏa? Paṉ ntoꞌnumdup xa veꞌe
juuꞌ veꞌe je̱ Nteꞌyam chaj̱kp, veꞌem tseꞌe
nꞌijtumda ax joꞌn je̱ jayu juuꞌ veꞌe
yo̱ꞌyp xu̱u̱ju̱n, kaꞌa tseꞌe jyeꞌ̱pxténa ku̱x
yo̱ꞌypeꞌe jej̱a ajajtk it jaa̱ṯ juuꞌ veꞌe
yaja naxviijn; 10 ax paṉ kaꞌa tseꞌe nku-
tyoꞌnumda juuꞌ veꞌe je̱ Nteꞌyam chaj̱kp,
veꞌem tseꞌe nꞌijtumda ax joꞌn je̱ jayu juuꞌ
veꞌe yo̱ꞌyp jej̱a ako̱o̱ꞌts it jaa̱ṯ, jeꞌ̱pxténip
tseꞌe ku̱x je̱ ajajtkeꞌe kaꞌijtu̱xjup.

11Vanꞌit tseꞌe jyaaꞌkvaajñ:
―Je̱ Lázaro, juuꞌ veꞌe nmaa̱ṯnay-

jaꞌvimju̱dup, ta̱ tseꞌe myanaxy, ax naj̱kx-
u̱ts aṯs du̱yakjo̱tviju̱.

12Vanꞌit tseꞌe je̱ yꞌixpaj̱kpataj̱k
ñaꞌ̱mu̱xjidi:
―Maj̱a̱ Vintsáṉ, paṉ ta̱ xa veꞌe

myanaxy, jo̱tkaḏaꞌakup tseꞌe.
13Ax jeꞌ̱eṯs jeꞌ̱e̱ veꞌe je̱ Jesús tyijp

jeṯs táv̱ani veꞌe je̱ Lázaro yꞌaa̱ꞌ̱k; ax
veꞌem tseꞌe je̱ yꞌixpaj̱kpataj̱k vyinmaaydi
jeṯs jeꞌ̱e̱ jeꞌ̱e̱ veꞌe tyijp ku veꞌe je̱ jayu
myanaxy.

14Vanꞌit tseꞌe je̱ Jesús vaꞌajts
vyaꞌnu̱xjidi:
―Ta̱ xa jeꞌ̱e̱ veꞌe yꞌaa̱ꞌ̱k je̱ Lázaro.

15Xo̱o̱jntkpts aṯseꞌe ku aṯseꞌe jem̱
tu̱nkaveꞌna ku veꞌe tu̱yꞌaa̱ꞌ̱k, ku̱x
veꞌemeꞌe nu̱yojk o̱y miits kaj̱xta jeṯseꞌe
ñu̱yókat je̱ mjaanchjaꞌvinda. Ax jaꞌmu̱ts
du̱ꞌíxumda.

16 Je̱ Tomás juuꞌ veꞌe tyijtup Xeen
Onu̱k, jidu̱ꞌu̱m tseꞌe du̱nu̱u̱jmi je̱
myuꞌixpaj̱kpataj̱k:
―Jaꞌmda jeṯseꞌe ya̱ Jesús

nmaa̱ṯꞌo̱o̱ꞌkumdat.
Je̱ Jesús xa jeꞌ̱e̱ veꞌe paṉeꞌe je̱

jayu du̱joojntykinmo̱o̱yp
17Ku veꞌe je̱ Jesús jyeꞌ̱y, maktaxxaa̱j̱

ítanits jeꞌ̱e̱ veꞌe je̱ Lázaro ñaxtaj̱kini
vyeꞌna. 18 Je̱ Jerusalén tseꞌe myutám̱ip je̱
Betania, kojkm legua naxyts jeꞌ̱e̱ veꞌe du̱-
mujékuma. 19Ax nu̱may tseꞌe je̱ israeejlit
jayu o̱jts du̱kuꞌixta je̱ Marta jeṯs je̱ María,
ko̱jtsjo̱tꞌamáj̱ivats jeꞌ̱e̱ veꞌe ñaj̱kxti ku
veꞌe je̱ yꞌajchta yꞌaa̱ꞌ̱k. 20Ku tseꞌe je̱
Marta je̱ kaṯs du̱mo̱tu jeṯs jeꞌ̱ypeꞌe je̱
Jesús, vanꞌit tseꞌe du̱ꞌanaj̱kxi; je̱ María,
jéj̱ats jeꞌ̱e̱ veꞌe tyaḵꞌaajy tyaajñ. 21Ku
veꞌe je̱ Marta du̱maa̱ṯnavyaatji je̱ Jesús,
vanꞌit tseꞌe du̱nu̱u̱jmi:
―Maj̱a̱ Vintsáṉ, paṉ yaja xa mit-

seꞌe ku̱mveꞌni, kaꞌats aṯseꞌe je̱ nꞌa-
jch ku̱yꞌaa̱ꞌ̱k. 22Ax nmu̱jaꞌvinupts aṯseꞌe
jeṯs paṉ ti veꞌe mꞌamó̱tup je̱ Nteꞌyam,
mmo̱o̱jyjupts mits jeꞌ̱e̱ veꞌe.

23 Jeṯseꞌe je̱ Jesús ñaꞌ̱mu̱xji:
―Joojntykpaj̱knuvap jeꞌ̱e̱ veꞌe je̱

mꞌajch.
24 Jeṯseꞌe je̱ Marta yꞌatsaa̱j̱v:
―Nnu̱jaꞌvinup xa aṯseꞌe jeṯs joojntyk-

paj̱knuvap jeꞌ̱e̱ veꞌe ku veꞌe je̱ o̱o̱ꞌkpataj̱k
jyoojntykpaj̱ktinuvat, je̱ xaa̱j̱ ku veꞌe je̱
jayu yakto̱kimpayo̱ꞌynit.

25Vanꞌit tseꞌe je̱ Jesús ñaꞌ̱mu̱xji:
―A̱ts xa jeꞌ̱e̱ veꞌe paṉeꞌe je̱ o̱o̱ꞌk-

pataj̱k du̱yakjoojntykpaj̱ktup, nay aṯsts
jeꞌ̱e̱ veꞌeva juuꞌ veꞌe je̱ jayu du̱joojn-
tykinmo̱o̱yp. Paṉ paṉts aṯseꞌe xjaanch-
jaꞌvip, jyaꞌaa̱ꞌ̱kanamts jeꞌ̱e̱ veꞌe, joojn-
tykpaj̱knuvapts jeꞌ̱e̱ veꞌe jadoꞌk nax.
26Nu̱jom tseꞌe paṉ paṉ jatyeꞌe joojn-
tykidup jeṯs aṯseꞌe xjaanchjávada, ni
je̱ vinꞌítats jeꞌ̱e̱ veꞌe kyo̱o̱ꞌkꞌo̱o̱ꞌktinit.
¿Mjaanchjaꞌvipts mitseꞌe veꞌem?

27Vanꞌit tseꞌe je̱ Marta yꞌatsaa̱j̱v:
―Veꞌem, Maj̱a̱ Vintsáṉ, njaanchjaꞌvip

aṯseꞌe jeṯs je̱ Cristo mitseꞌe, je̱ Nteꞌyam je̱
yꞌOnu̱k, juuꞌ veꞌe vyinko̱o̱n jeṯseꞌe myiin-
nit yaja naxviijn.

28Ku tseꞌe veꞌem vyaajñ, vanꞌit tseꞌe je̱
Marta o̱jts du̱vav̱ je̱ yꞌuts María. Jidu̱ꞌu̱m
tseꞌe ayuꞌuts du̱nu̱u̱jmi:
―Ta̱ xa veꞌe myets je̱ yakꞌixpaj̱kpa, u̱x-

em̱ tseꞌe mnu̱kéx̱aja.
29Ko̱o̱jyji tseꞌe du̱ꞌamo̱tunajxy, vanꞌit

tseꞌe je̱ María tyeni jeṯseꞌe je̱ Jesús
du̱nu̱nu̱jkx. 30 Jee̱ṉa tseꞌe kajpu̱n paꞌayi
vyeꞌna je̱ Jesús, jem̱ joma veꞌe je̱ Marta
du̱maa̱ṯnavyaatji. 31Ku veꞌe je̱ israee-
jlit jayu juuꞌ veꞌe du̱ko̱jtsjo̱tꞌamáj̱idup je̱
María jem̱ tyaḵꞌam, jeꞌ̱e̱ tseꞌe du̱ꞌixtu je̱
María tyeni jeṯseꞌe jatyji pyítsum, vanꞌit
tseꞌe du̱panaj̱kxti, veꞌemeꞌe du̱nasjaꞌvidi
jeṯs je̱ Lázaro veꞌe naj̱kx du̱nu̱yaꞌaxy
joma veꞌe ñaxtaj̱ki.

32Ku tseꞌe je̱ María jyeꞌ̱y joma veꞌe je̱
Jesús, vanꞌit tseꞌe du̱vinko̱xkteni, jeṯseꞌe
du̱nu̱u̱jmi:
―Maj̱a̱ Vintsáṉ, paṉ yaja xa mit-

seꞌe ku̱mveꞌni, kaꞌats aṯseꞌe je̱ nꞌajch
ku̱yꞌaa̱ꞌ̱k.

33Ku tseꞌe je̱ Jesús du̱ꞌix jeṯs yaaxtu-
peꞌe je̱ María jeṯs je̱ israeejlit jayu juuꞌ
veꞌe myaa̱ṯmej̱tstu, tsaachvinmaay tseꞌe
jeṯseꞌe ñavyinmaꞌyu̱nmo̱o̱jyji. 34Vanꞌit
tseꞌe du̱ꞌamo̱tutu̱vi:
―¿Jómaseꞌe tu̱xyaknaxtaj̱kidini?
Jeṯseꞌe yꞌatso̱o̱jvjidi:
―Maj̱a̱ Vintsáṉ, jaꞌmu̱ jem̱ jeṯseꞌe

xꞌíxu̱t.
35Yaax tseꞌe je̱ Jesús. 36Vanꞌit tseꞌe je̱

israeejlit jayu vyaandi:
―Ixta vintso̱ veꞌe du̱tuntsaḵ yꞌijt.
37 Jem̱ tseꞌe juuꞌ veꞌe vaandu:
―Yaꞌ̱a̱ juuꞌ veꞌe je̱ viints jayu du̱yakv-

inꞌixpaj̱knu, ¿kaꞌa tseꞌe ku̱yꞌo̱ꞌyixji jeṯ-
seꞌe je̱ maaꞌyu̱n ku̱du̱tuujn jeṯseꞌe je̱
Lázaro ku̱kyaꞌaa̱ꞌ̱k?

Ku je̱ Lázaro jyoojntykpaj̱knuva
38Vanꞌit tseꞌe je̱ Jesús ñavyinmaꞌyu̱n-

mo̱o̱jyjinuva jeṯseꞌe ñaajktám̱iji joma
veꞌe ñaxtaj̱ki je̱ Lázaro. Aajntkts jeꞌ̱e̱ veꞌe
yꞌijt jeṯseꞌe toꞌk je̱ maj̱a̱ tsaaj du̱ꞌaku̱ꞌu̱ju̱.
39 Jeṯseꞌe je̱ Jesús vyaajñ:
―Yakkeꞌ̱eḵta je̱ tsaaj.
Vanꞌit tseꞌe je̱ Marta ñaꞌ̱mu̱xji, je̱

jamyaꞌaju je̱ yꞌuts:
―Maj̱a̱ Vintsáṉ, ¡ta̱ xa jeꞌ̱e̱ veꞌe xyooꞌk-

paj̱kni!, ku̱x maktaxxaa̱j̱ ítani jeꞌ̱e̱ veꞌe
yꞌaa̱ꞌ̱k.

40Ax jidu̱ꞌu̱m tseꞌe je̱ Jesús ñaꞌ̱mu̱xji:
―¿Ka veꞌemap aṯseꞌe tu̱nvaꞌañ jeṯs

paṉ mjaanchjaꞌvipeꞌe, mꞌíxupts mitseꞌe
je̱ Nteꞌyam je̱ myaj̱in?

41Vanꞌit tseꞌe je̱ tsaaj du̱yakkee̱ḵti.
Vanꞌit tseꞌe je̱ Jesús jem̱ tsajm tso̱ pyatꞌix
jeṯseꞌe vyaajñ:
―Tata, nkuko̱jtsjip aṯs mitseꞌe ku̱x aṯ-

seꞌe tu̱xkaṯsꞌamo̱tunaxy. 42Nnu̱jaꞌvip aṯ-
seꞌe jeṯs xaꞌ̱ma aṯs mitseꞌe xkaṯsꞌamo̱tu-
naxy. Jeꞌ̱e̱ kaj̱xts aṯseꞌe nvaꞌañ ya̱ nu̱may
jayu je̱ yꞌo̱ꞌyin kaj̱xta juuꞌ veꞌe yájada,
jeṯseꞌe du̱jaanchjávadat jeṯs mits aṯseꞌe
xkej̱xp.

43Ku tseꞌe veꞌem vyaajñ, vanꞌit tseꞌe
maḵk kyaj̱ts:
―¡Lázaro, pítsumni jep̱!
44Vanꞌit tseꞌe pyítsumni je̱ Lázaro juuꞌ

veꞌe ukꞌo̱o̱ꞌk; vimpídu̱tts jeꞌ̱e̱ veꞌe je̱
kyaꞌ̱aj̱ je̱ tyek maa̱ṯ je̱ vit jeṯs je̱ vyi-
ijn je̱ yꞌaaj vitu̱vinmaṯs. Jeṯseꞌe je̱ Jesús
ñaꞌ̱mu̱xjidi:
―Nu̱kej̱vaꞌatsta jeṯseꞌe xmaso̱ꞌo̱ktat

jeṯseꞌe ñaj̱kxnit.
Ku je̱ israeejlit jayu du̱ꞌukko̱jtsmojkti

jeṯseꞌe je̱ Jesús ku̱du̱majtsti
(Mt. 26.1-5; Mr. 14.1-2; Lc. 22.1-2)
45Yaꞌ̱a̱ kaj̱x tseꞌe nu̱may je̱ israee-

jlit jayu juuꞌ veꞌe je̱ María o̱jts du̱ko̱jt-
sjo̱tꞌamáj̱ada, jeꞌ̱e̱ tseꞌe du̱jaanchjaꞌvidu
je̱ Jesús ku veꞌe du̱ꞌixti juuꞌ veꞌe ty-
oon. 46 Jem̱ tseꞌe viijnktava juuꞌ veꞌe

o̱jts du̱ꞌixta je̱ fariseotaj̱k jeṯseꞌe du̱tuk-
mumaajntykti juuꞌ veꞌe je̱ Jesús tyoon.
47Vanꞌit tseꞌe je̱ fariseotaj̱k ñayꞌamojk-
ijidi maa̱ṯ je̱ teeꞌtaj̱k je̱ vyintsaṉda jeṯs
paṉ paṉ jatyeꞌe du̱nu̱máj̱iduvap jep̱ tsap-
tu̱jkp, jeṯseꞌe vyaandi:
―¿Vintso̱seꞌe njátkimdat? Tyuump xa

veꞌe may je̱ mú̱jit nu̱jaꞌvin je̱ jayu. 48Paṉ
nyakjajtjimdup xa veꞌe, anañu̱joma
tseꞌe jyaanchjávajadat, vanꞌit tseꞌe je̱
rómait yakkutojkpa myéṯstat jeṯseꞌe
du̱yakkutó̱kidat ya̱ nmaj̱a̱ tsaptaj̱kamda
jeṯseꞌe xpaj̱kjimdinit ya̱ nꞌítamda ya̱
nnaaxamda.

49Ax toꞌkts jeꞌ̱e̱ veꞌe juuꞌ veꞌe Caifás
du̱xaa̱j̱, jeꞌ̱e̱ juuꞌ veꞌe je̱ joojnt veꞌnip teeꞌ
juuꞌ veꞌe du̱nu̱vintsaṉikaj̱xp je̱ teeꞌtaj̱kta,
jeꞌ̱e̱ tseꞌe vaan:
―Kaꞌa xa miitseꞌe xtinu̱jávada, 50 kaꞌa

tseꞌe xpayo̱ꞌyduva jeṯs u̱u̱ꞌm je̱ nꞌo̱ꞌyi-
namda jeꞌ̱e̱ veꞌe ku veꞌe toꞌkji je̱ jayu
du̱kuꞌo̱o̱ꞌkat je̱ njáyuvamda jeṯs kaꞌa veꞌe
ku veꞌe kyutó̱kiyu̱t nu̱jom je̱ israeejlit
jayu.

51Ax ka je̱ yꞌavintso̱ vinmaꞌyu̱napts
jeꞌ̱e̱ veꞌe veꞌem vyaajñ, jeꞌ̱e̱ kaj̱xeꞌe
ku̱xeꞌe je̱ joojnt vyeꞌna teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta, jeꞌ̱e̱ kaj̱x
tseꞌe vyaajñ ku̱xeꞌe je̱ Nteꞌyam my-
o̱o̱jyji veꞌem je̱ vinmaꞌyu̱n, vaan tseꞌe
jeṯs kyuꞌo̱o̱ꞌkapeꞌe je̱ Jesús je̱ israeejlit
jayu. 52Ax ka jeꞌ̱ej̱yap tseꞌe kyuꞌo̱o̱ꞌkap,
kyuꞌo̱o̱ꞌkivap jeꞌ̱e̱ veꞌe paṉ paṉ jatyeꞌe
ka je̱ israeejlit jáyuvap, veꞌem tseꞌe
du̱yaknayꞌamókajat nu̱jom je̱ Nteꞌyam
je̱ yꞌónu̱kta juuꞌ veꞌe tsu̱u̱nidup muxim
muyam yaja naxviijn. 53 Je̱ xaa̱j̱ji tseꞌe
du̱ꞌuknu̱paa̱j̱mtkidi je̱ israeejlit jayu juuꞌ
veꞌe du̱nu̱máj̱idup jeṯseꞌe ku̱du̱yakꞌo̱o̱ꞌkti
je̱ Jesús.

54 Jeꞌ̱e̱ kaj̱x tseꞌe je̱ Jesús kyo̱o̱ꞌknaa-
jkkeꞌ̱xjini joma veꞌe je̱ israeejlit jayu, ño-
jkꞌó̱yeꞌe chaa̱ꞌ̱n jem̱ judéait yꞌit jo̱o̱tm jeṯ-
seꞌe ñu̱jkx jem̱ kajpu̱n kaj̱xm juuꞌ veꞌe
Efraín du̱xaa̱j̱, je̱ vinvaꞌajts it mutam̱.
Jem̱ tseꞌe yꞌijt je̱ yꞌixpaj̱kpataj̱k maa̱ṯta.

55Tuntám̱inup tseꞌe vyeꞌna ku veꞌe je̱
israeejlit jayu je̱ pascua xaa̱j̱ du̱tóndat.
Nu̱may je̱ jayu juuꞌ veꞌe tso̱o̱ꞌndu may vi-
ijn, jem̱ tseꞌe Jerusalén vyimpej̱tti jeṯseꞌe
ñaajkvaꞌatsjadat namkaꞌanumeꞌe je̱ pas-
cua xaa̱j̱ du̱paaꞌty. 56Yꞌíxtidupts jeꞌ̱e̱ veꞌe
je̱ Jesús. Ku veꞌe jep̱ maj̱a̱ tsaptu̱jkp vyeꞌ̱-
nada, jeṯseꞌe ñayꞌamo̱tutú̱vijidi:
―¿Vintso̱s miitseꞌe mvaꞌanda? Kaꞌa xa

vineꞌe je̱ Jesús myínu̱t xaa̱j̱iva.
57Táv̱ani tseꞌe je̱ fariseotaj̱k jeṯs je̱

teeꞌtaj̱k je̱ vyintsaṉda du̱pavaꞌanda jeṯs
paṉ paṉeꞌe du̱nu̱jaꞌvip joma veꞌe yꞌit je̱
Jesús, jeṯseꞌe du̱ꞌavánadat, veꞌem tseꞌe
ku̱yꞌo̱ꞌyixjidi jeṯseꞌe ku̱du̱majtsti.

Toꞌk je̱ taꞌ̱ax̱taj̱k du̱paa̱j̱mji je̱
paꞌajk xooꞌkpa naa̱j̱ je̱ Jesús

(Mt. 26.6-13; Mr. 14.3-9)

12 Jatojtu̱k xaa̱j̱ tseꞌe kyaꞌit vyeꞌna
jeṯseꞌe je̱ pascua xaa̱j̱ du̱paaꞌtu̱t,

vanꞌit tseꞌe je̱ Jesús ñu̱jkx jem̱ Betania,
jem̱ joma veꞌe chu̱u̱na je̱ Lázaro juuꞌ veꞌe
yakjoojntykpaj̱knuva. 2 Jem̱ tseꞌe je̱ aꞌox
du̱yakꞌo̱ꞌyidi je̱ Jesús kaj̱x, je̱ Marta tseꞌe
pattoꞌnip; je̱ Lázaro jeṯs je̱ javyaa̱ꞌ̱kx-
taj̱k, jem̱ tseꞌe du̱maa̱ṯꞌaꞌóxidi je̱ Jesús.
3Vanꞌit tseꞌe je̱ María du̱yaknu̱jkx kojkm
litro joꞌn je̱ paꞌajk xooꞌkpa naa̱j̱ jeṯseꞌe
du̱paa̱j̱mji jem̱ je̱ Jesús tyékum. Vaꞌa-
jts tsó̱vaxts jeꞌ̱e̱ veꞌe je̱ paꞌajk xooꞌkpa
naa̱j̱ jeṯs tum je̱ nardo aajy ojts pu̱m.
Vanꞌit tseꞌe je̱ vyaajy du̱tukpaꞌ̱t je̱ Jesús
je̱ tyek. Nu̱jom tseꞌe je̱ taj̱k pyaꞌajkxooꞌk-
paj̱kku̱jx. 4Vanꞌit tseꞌe je̱ Judas Iscari-
ote kyaj̱ts, je̱ Simón je̱ myajntk, nu̱toꞌk je̱
nu̱makmej̱tsk ixpaj̱kpada, jeꞌ̱e̱ juuꞌ veꞌe
je̱ Jesús du̱paa̱m̱nup jem̱ je̱ jayu kyaꞌ̱m
juuꞌ veꞌe tsoꞌoxpaj̱kju̱dup. Jidu̱ꞌu̱m tseꞌe
vyaajñ:

5―¿Tyaj̱x tseꞌe nu̱yojk o̱y tu̱kyayak-
taa̱ꞌ̱k ya̱ paꞌajk xooꞌkpa naa̱j̱ ax joꞌn je̱
meen juuꞌ veꞌe toꞌk joojnt nu̱mutún jeṯ-
seꞌe je̱ ayo̱o̱va jayu ku̱yakmo̱o̱ydi?

6Ax veꞌem tseꞌe je̱ Judas ñatyijji jeṯs
jeꞌ̱e̱ kaj̱xeꞌe veꞌem vyaajñ ku̱x je̱ ay-

o̱o̱va jayu veꞌe tyukmaꞌ̱tp; ax kaꞌa tseꞌe,
veꞌem tseꞌe vyaajñ ku̱x mee̱ꞌ̱tspeꞌe, jeꞌ̱e̱
tseꞌe du̱kaꞌ̱mip je̱ apaj̱kin joma veꞌe je̱
meen du̱jayep̱ta, jep̱ji tseꞌe du̱pukáṉ juuꞌ
veꞌe jep̱ pyaa̱m̱dup. 7Vanꞌit tseꞌe je̱ Jesús
ñaꞌ̱mu̱xji:
―Maso̱ꞌo̱ku̱, kyo̱o̱jnu̱k xa yaꞌ̱a̱ veꞌe

taa̱v̱ jeṯseꞌe tu̱du̱ꞌapaa̱m̱du̱ka aṯs je̱ nnu̱-
naxtaj̱kin. 8Mꞌíttap xa miitseꞌe xaꞌ̱ma je̱
ayo̱o̱va jayumaa̱ṯta; jeṯs aṯs, kaꞌats aṯseꞌe
nꞌítu̱t xaꞌ̱ma miits maa̱ṯta.

Ku je̱ teeꞌtaj̱k du̱ꞌukko̱jtsmojkti
jeṯseꞌe je̱ Lázaro ku̱du̱yakꞌo̱o̱ꞌkti
9Nu̱may tseꞌe je̱ israeejlit jayu du̱nu̱-

jaꞌvidi jeṯs jem̱eꞌe Betania je̱ Jesús;
naj̱kxtu tseꞌe jem̱, ka je̱ Jesús kaj̱xjyap,
jeꞌ̱e̱ kaj̱xpa veꞌe jeṯseꞌe je̱ Lázaro du̱ꞌíx-
tuvat, jeꞌ̱e̱ juuꞌ veꞌe je̱ Jesús yakjoojn-
tykpaj̱knuva ku veꞌe yꞌukꞌaa̱ꞌ̱k. 10Vanꞌit
tseꞌe je̱ teeꞌtaj̱k je̱ vyintsáṉ du̱ko̱jtsmojkti
jeṯseꞌe ku̱du̱yakjayꞌo̱o̱ꞌkju̱duva je̱ Lázaro
11 jeꞌ̱e̱ kaj̱x ku veꞌe nu̱may je̱ israee-
jlit jayu myaso̱o̱kjidini jeṯseꞌe je̱ Jesús
du̱jaanchjaꞌvidi.

Ku je̱ Jesús tyaj̱ki jep̱ Jerusalén
(Mt. 21.1-11; Mr. 11.1-11; Lc. 19.28-40)

12 Je̱ kuꞌóxit tseꞌe je̱ nu̱may jayu
juuꞌ veꞌe o̱jtstu jem̱ Jerusalén pascua
xaa̱j̱iva, jeꞌ̱e̱ tseꞌe je̱ kaṯs du̱mó̱tudu jeṯs
jeꞌ̱yavaampeꞌe je̱ Jesús jem̱ jerusaleenit
kyajpu̱n kaj̱xm, 13 vanꞌit tseꞌe du̱papaj̱kti
je̱ tu̱u̱xu̱x aajy jeṯseꞌe du̱ꞌanaj̱kxidi je̱
Jesús, maḵk tseꞌe jidu̱ꞌu̱m kyo̱jtsti:
―¡Yakmaj̱a yakjaancha xa veꞌe je̱

Nteꞌyam yꞌijtnit! ¡Yakꞌo̱ñu̱ko̱jtsip xa yaꞌ̱a̱
veꞌe ya̱ Israeejlit Jayu Yakkutojkpa juuꞌ
veꞌe miimp je̱ Maj̱a̱ Vintsáṉ kaj̱x!

14Vanꞌit tseꞌe je̱ Jesús du̱yakjayꞌíxtiji
toꞌk je̱ burro, jeṯseꞌe du̱tuktsu̱u̱ni, veꞌem
ax joꞌn je̱ Kunuuꞌkx Jatyán vyaꞌañ:
15Kadi mtsaꞌ̱ag̱ada, jerusaleenit jáyuda,
ixta jeṯs jem̱eꞌe burro niꞌkxm jyeꞌya je̱

myakkutojkpada.

16Kaꞌa tseꞌe du̱vinmó̱tudi je̱ yꞌixpaj̱k-
pataj̱k juuꞌ veꞌe toojnju ko̱jtsju; táv̱ani
veꞌe je̱ Nteꞌyam du̱yakmaj̱a du̱yakjaan-
cha vyeꞌna je̱ Jesús, vanꞌit tseꞌe du̱-
jaaꞌmyej̱tsti jeṯs veꞌemeꞌe tyoojnji kyo̱jt-
sji nu̱jom juuꞌ veꞌe ijtp je̱ Jesús kaj̱x jep̱
Kunuuꞌkx Jatyán ku̱jxp.

17 Je̱ nu̱may jayu juuꞌ veꞌe ijttu je̱
Jesús maa̱ṯ vanꞌit ku veꞌe du̱yaxpít-
sum je̱ Lázaro joma veꞌe yꞌuknaxtaj̱ki
jeṯseꞌe du̱yakjoojntykpaj̱knuva ku veꞌe
yꞌukꞌaa̱ꞌ̱k, jeꞌ̱e̱ tseꞌe myaajntyktu juuꞌ
jatyeꞌe yꞌixtu. 18Nu̱may tseꞌe je̱ jayu
du̱ꞌanaj̱kxidi je̱ Jesús ku̱x myó̱tudu veꞌe
je̱ maj̱a̱ nu̱jaꞌvin juuꞌ veꞌe tyoon maa̱ṯ
je̱ Lázaro. 19Vanꞌit tseꞌe je̱ fariseotaj̱k
ñavyaajnjidi:
―Íxtats nꞌit jeṯs kaꞌa veꞌe yꞌo̱ya juuꞌ

veꞌe njatonuvaꞌnumdup, nu̱jom xa veꞌe
je̱ jayu tyumpanu̱jkxju̱.
Ku je̱ jayu juuꞌ veꞌe ka je̱ israeejlitap,

jeꞌ̱e̱ tseꞌe du̱ꞌíxtidu je̱ Jesús
20 Jeꞌ̱yduva tseꞌe xaa̱j̱iva je̱ jayu juuꞌ

veꞌe ka je̱ israeejlitap jem̱ Jerusalén,
je̱ Nteꞌyamts jeꞌ̱e̱ veꞌe vyinjavavaandup
vyintsaꞌ̱ag̱avaandup. 21Vanꞌit tseꞌe je̱
jayu du̱vinkutám̱idi je̱ Felipe, betsáidait
jayu jeꞌ̱e̱ veꞌe, jem̱ galiléait yꞌit jo̱o̱tm,
jeṯseꞌe du̱munooꞌkxtkti. Jidu̱ꞌu̱m tseꞌe
du̱nu̱u̱jmidi:
―Je̱ Jesús xa aa̱ṯseꞌe njaꞌixuvaampy.
22Vanꞌit tseꞌe je̱ Felipe o̱jts du̱vaajñja

je̱ Andrés, jeṯseꞌe nu̱mej̱tsk o̱jts du̱vaa-
jnjada je̱ Jesús. 23Vanꞌit tseꞌe je̱ Jesús
ñaꞌ̱mu̱xjidi:
―Táv̱ani xa veꞌe je̱ tiempo jyeꞌ̱yni

jeṯs aṯseꞌe ntsaachpaatnit jeṯseꞌe aṯs je̱
nmaj̱in ñu̱keꞌ̱xnatáḵat, aṯs, je̱ Jayu Juuꞌ
veꞌe Nu̱paa̱m̱du̱ka Ijtp. 24Tyú̱vam xa
aṯs miitseꞌe nnaa̱j̱mada, vaampam aṯ-
seꞌe, paṉ kaꞌa xa veꞌe toꞌk je̱ trigo taa̱m̱t
ñaxkaḏaꞌaky jej̱a naxku̱jx, jeṯseꞌe myux,
jeṯseꞌe vyintó̱kini je̱ piꞌk trigo taa̱m̱t juuꞌ
veꞌe tu̱yꞌit, toꞌk je̱ trigo pajkjyamts jeꞌ̱e̱
veꞌe yꞌítu̱t; ax paṉ vintó̱kipts jeꞌ̱e̱ veꞌe

jeꞌ̱e̱ kaj̱x ku veꞌe myux, taꞌ̱map tseꞌe o̱o̱y.
25Paṉ paṉ xa veꞌe nu̱yojk du̱tso̱jkp je̱
ñaxviijnit joojntykin jeṯs kaꞌa veꞌe je̱ joo-
jntykin juuꞌ veꞌe xaꞌ̱ma kaj̱x ijtp, yakv-
intó̱kiyupts jeꞌ̱e̱ veꞌe; ax paṉ paṉ tseꞌe
du̱maso̱o̱knup je̱ ñaxviijnit joojntykin
ku̱xeꞌe du̱tsaḵ nu̱yojk je̱ joojntykin juuꞌ
veꞌe xaꞌ̱ma kaj̱x ijtp, jyayej̱pnupts jeꞌ̱e̱
veꞌe je̱ joojntykin juuꞌ veꞌe xaꞌ̱ma kaj̱x
ijtp. 26Paṉ paṉ tseꞌe du̱tso̱jkp jeṯs aṯ-
seꞌe xmutónu̱t xmupáḵu̱t, vaꞌants aṯseꞌe
xpaminu̱; paṉ jómats aṯseꞌe nꞌit, jéj̱ats
jeꞌ̱e̱ veꞌe yꞌijtpat. Paṉ paṉ xa aṯseꞌe xmu-
toomp xmupaj̱kp, mo̱ꞌo̱jupts jeꞌ̱e̱ veꞌe je̱
maj̱in aṯs je̱ nTeeꞌ.
Ku je̱ Jesús du̱ꞌavaꞌni je̱ yꞌo̱o̱ꞌku̱n
27 ’O̱o̱y xa aṯseꞌe ntunnavyinmaꞌyu̱n-

maꞌ̱aj̱u̱. ¿Vintso̱s aṯseꞌe ku̱nvaꞌañ?
¿Vaꞌanup aṯs vineꞌe: “Tata, kadi
xyakjaty jeṯs aṯseꞌe xtukkaḏaꞌaku̱t ya̱
tsaachpaatu̱n”? Kaꞌa xa aṯseꞌe veꞌem
nvaꞌanu̱t ku̱x yaꞌ̱aa̱m aṯseꞌe nnu̱miimp.
28Tata, vaꞌan tseꞌe du̱tunju̱ jeṯseꞌe je̱
jayu mvinjávajat mvintsaꞌ̱ag̱ajat.
Vanꞌit tseꞌe toꞌk je̱ ayook yakmo̱tu juuꞌ

veꞌe jem̱ tsapjo̱o̱tm tso̱o̱ꞌmp. Jidu̱ꞌu̱m
tseꞌe vyaajñ:
―Ta̱ aṯseꞌe ntun juuꞌ aṯseꞌe je̱

jayu xtukvinjaꞌvip xtukvintsaꞌ̱kip,
njaaꞌktónupts aṯseꞌe juuꞌ aṯseꞌe je̱ jayu
xjaaꞌktukvinjávap xjaaꞌktukvintsaꞌ̱ag̱ap.

29 Je̱ nu̱may jayu juuꞌ veꞌe jem̱ ijttu
jeṯseꞌe du̱ꞌamo̱tunajxti, jeꞌ̱e̱ tseꞌe vaandu
jeṯs je̱ añu veꞌe yaax, jem̱ tseꞌe juuꞌ veꞌe
vaanduva:
―Toꞌk xa veꞌe je̱ ángeles tu̱myukaṯsju̱.
30Vanꞌit tseꞌe je̱ Jesús ñaꞌ̱mu̱xjidi:
―Ka aṯs kaj̱xap xa veꞌe ya̱ ay-

ook tu̱yakmo̱tu, miits kaj̱xta yaꞌ̱a̱ veꞌe.
31 U̱xyam tseꞌe yakꞌíxu̱t paṉ tyaj̱xeꞌe je̱
tsaachpaatu̱n yakmo̱o̱ydinit je̱ jayu juuꞌ
veꞌe du̱kakuvaj̱ktup je̱ Nteꞌyam, u̱xyamts
aṯseꞌe mpavo̱jpnit je̱ ko̱ꞌo̱yjáyuvap juuꞌ
veꞌe du̱yakkutojkjip je̱ jáyuda juuꞌ veꞌe
je̱ Nteꞌyam du̱tsoꞌoxpaj̱ktup. 32Ku aṯ-

seꞌe xyakkaj̱xmpojtu̱ktat, vanꞌitts aṯseꞌe
nu̱jom je̱ jayu nvó̱vu̱t jeṯseꞌe yꞌijttinit
joma veꞌe aṯs.

33 Jeꞌ̱e̱ tseꞌe je̱ jayu tyukvinmo̱tu jeṯs
vintso̱ veꞌe yꞌo̱o̱ꞌku̱t ku veꞌe vee̱ꞌ̱n je̱ it
ñáxu̱t. 34Ax vanꞌit tseꞌe je̱ nu̱may jayu
yꞌatso̱o̱jvjidi:
―Veꞌem xa aa̱ṯseꞌe nꞌamo̱tunajxy jep̱

Kunuuꞌkx Jatyán ku̱jxp jeṯs xaꞌ̱ma kaj̱x-
eꞌe je̱ Cristo jyoojntykinit, ¿ax vintso̱ts
mitseꞌe mvaꞌañ jeṯs tun vinko̱pk jeꞌ̱e̱ veꞌe
jeṯs mitseꞌe mꞌo̱o̱ꞌku̱t ku veꞌe je̱ jayu
myakkaj̱xmpojtu̱kju̱t? Paṉ mꞌo̱o̱ꞌkp xa
mitseꞌe, ka mítsapts jeꞌ̱e̱ veꞌe je̱ Cristo.
¿Ti jayu veꞌe mnatyijju̱ juuꞌ veꞌe nu̱-
paa̱m̱du̱ka ijtp?

35Vanꞌit tseꞌe je̱ Jesús yꞌatso̱o̱jvjidi:
―Veꞌem xa aṯseꞌe ax joꞌn toꞌk je̱ kuja-

jpa je̱ kutaꞌ̱kxpa. Jaaꞌkꞌítup xa aṯseꞌe mi-
its maa̱ṯta javee̱ꞌ̱n. Yo̱ꞌo̱yda namvaateꞌe
xmaa̱ḏada je̱ kujajpa je̱ kutaꞌ̱kxpa, veꞌem
tseꞌe mkapaaꞌtjadat je̱ ako̱o̱ꞌts it, ku̱x paṉ
paṉeꞌe yo̱ꞌyp jej̱a ako̱o̱ꞌts it jaa̱ṯ, kaꞌats
jeꞌ̱e̱ veꞌe du̱nu̱java paṉ joma tso̱ veꞌe
ñu̱jkx. 36 Jaanchjávada aṯs namvaat aṯ-
seꞌe nꞌit miits maa̱ṯta, veꞌem tseꞌe mꞌíttat
ax joꞌn je̱ jayu juuꞌ veꞌe jej̱a ajajtk it jaa̱ṯ
yo̱ꞌyp.
Ku tseꞌe veꞌem vyaajñ, vanꞌit

tseꞌe chaa̱ꞌ̱n, kaꞌats jeꞌ̱e̱ veꞌe
ñaajknu̱keꞌ̱xnataj̱kiji.
Jeꞌ̱e̱ paṉ tyaj̱x kaj̱xeꞌe je̱ israeejlit
jayu je̱ Jesús du̱kajaanchjaꞌvidi

37 Jyatoon tseꞌe je̱ Jesús may je̱ mú̱jit
nu̱jaꞌvin jej̱a je̱ jayu vyinkujkta, ax kaꞌa
tseꞌe je̱ jayu jyaanchjaꞌvijidi. 38Vanꞌit
tseꞌe tyoojnji je̱ ayook juuꞌ veꞌe jyaay je̱
Nteꞌyam je̱ yꞌayook ko̱jtsnajxpa Isaías.
Jidu̱ꞌu̱m tseꞌe du̱jaajy:
Maj̱a̱ Vintsáṉ, ¿paṉ tseꞌe du̱jaanchjaꞌvip

juuꞌ aa̱ṯseꞌe nꞌavaꞌnip,
paṉeꞌe tu̱xyaknu̱keꞌ̱xnataj̱kija je̱

mkutojku̱n?
Jidu̱ꞌu̱m tseꞌe du̱jaajy.

39Ax veꞌem tseꞌe kyaꞌo̱ꞌyixjidi jeṯseꞌe
du̱jaanchjávadat je̱ Jesús ku̱x jaayva veꞌe
je̱ Isaías jidu̱ꞌu̱m:
40 Je̱ Nteꞌyam xa veꞌe paa̱j̱mju̱du viints

jeṯs maḵk je̱ kyuvajkta,
veꞌem tseꞌe juuꞌ du̱kaꞌíxtat jeṯseꞌe juuꞌ

du̱kavinmó̱tudat,
kaꞌats aṯseꞌe xnu̱minuvaꞌandat jeṯs aṯseꞌe

nyakjo̱tkaḏaꞌaktat.
41 Jeꞌ̱e̱ kaj̱x tseꞌe veꞌem du̱jaajy je̱ Isaías
ku̱x yꞌixeꞌe je̱ Jesús je̱ myaj̱in jeṯseꞌe je̱
Jesús du̱ꞌavaꞌni.

42 Jyaveꞌema tseꞌe, nu̱may tseꞌe je̱ is-
raeejlit jayu juuꞌ veꞌe du̱nu̱máj̱idup,
jeꞌ̱e̱ tseꞌe du̱jaanchjaꞌvidu je̱ Jesús; ax
kaꞌa tseꞌe je̱ jayu du̱tuknu̱jaꞌvidi ku̱x
chaꞌ̱kidupeꞌe je̱ fariseotaj̱k jeꞌ̱e̱ kaj̱x ku
veꞌe kyo̱o̱ꞌkyakkuvaj̱ktinit jep̱ tsaptu̱jkp;
43nu̱yojkeꞌe du̱tso̱kta je̱ maj̱in juuꞌ veꞌe
je̱ jayu mo̱o̱jyju̱dup jeṯs ni kaꞌa veꞌe je̱
maj̱in juuꞌ veꞌe je̱ Nteꞌyam yajkyp.
Je̱ Jesús je̱ kyaṯs je̱ yꞌayook kaj̱xeꞌe

je̱ jayu yakto̱kimpayo̱ꞌynit
44Vanꞌit tseꞌe je̱ Jesús maḵk kyaj̱ts, jeṯ-

seꞌe vyaajñ:
―Paṉ paṉ xa aṯseꞌe xjaanchjaꞌvip,

ka áṯsjyapts jeꞌ̱e̱ veꞌe xjaanchjaꞌvip,
jyaanchjaꞌvivapts jeꞌ̱e̱ veꞌe aṯs je̱ nTeeꞌ,
juuꞌ aṯseꞌe xkej̱xp. 45Paṉ paṉts aṯseꞌe
xꞌixp, yꞌíxpapts jeꞌ̱e̱ veꞌe paṉ aṯseꞌe
xkej̱xp. 46Veꞌem ax joꞌn je̱ kujajpa je̱
kutaꞌ̱kxpa, veꞌemts aṯseꞌe nmiijn yaja
naxviijn; paṉ paṉts aṯseꞌe xjaanchjaꞌvip,
kaꞌa tseꞌe tyánu̱t jej̱a ako̱o̱ꞌts it jaa̱ṯ. 47Ax
paṉ paṉ tseꞌe du̱ꞌamo̱tunajxp aṯs je̱ nkaṯs
je̱ nꞌayook jeṯseꞌe du̱kamaj̱ap̱u̱m, ka aṯs
kaj̱xapts jeꞌ̱e̱ veꞌe yakmo̱o̱ynit je̱ tsaach-
paatu̱n juuꞌ veꞌe xaꞌ̱ma kaj̱x ijtnup, ku̱x
ka jeꞌ̱ep̱ xa aṯseꞌe nnu̱miimp yaja naxvi-
ijn jeṯs aṯseꞌe je̱ jayu nmo̱o̱ynit je̱ tsaach-
paatu̱n juuꞌ veꞌe xaꞌ̱ma kaj̱x ijtnup, jeꞌ̱e̱
veꞌe jeṯs aṯseꞌe je̱ jayu nmo̱o̱ynit je̱ joo-
jntykin juuꞌ veꞌe xaꞌ̱ma kaj̱x ijtp. 48Paṉ
paṉ xa aṯseꞌe xkakuvaj̱kp jeṯseꞌe du̱kaku-
vu̱k juuꞌ aṯseꞌe nkaj̱tsp, jém̱anits jeꞌ̱e̱ veꞌe

juuꞌ kaj̱x jeꞌ̱e̱ veꞌe yakmo̱o̱ynit je̱ tsaach-
paatu̱n juuꞌ veꞌe xaꞌ̱ma kaj̱x ijtnup; jeꞌ̱e̱
juuꞌ aṯseꞌe nkaj̱tsp, jeꞌ̱e̱ kaj̱x tseꞌe veꞌem
jyajtnit je̱ xaa̱j̱ ku veꞌe je̱ jayu yakto̱kim-
payo̱ꞌynit. 49Ku̱x ka ya̱ nꞌavintso̱ vin-
maꞌyu̱n kaj̱xap xa aṯseꞌe juuꞌ nkaṯs, aṯs
je̱ nTeeꞌ, juuꞌ aṯseꞌe xkej̱xp, jeꞌ̱eṯs aṯ-
seꞌe xtukpavaan juuꞌ aṯseꞌe nkaj̱tsp. 50Ax
nmu̱jaꞌvipts aṯseꞌe jeṯs juuꞌ veꞌe aṯs je̱
nTeeꞌ pyavaampy, yajkypts jeꞌ̱e̱ veꞌe je̱
joojntykin juuꞌ veꞌe xaꞌ̱ma kaj̱x ijtp. Ax
veꞌem tseꞌe, paṉ juuꞌts aṯseꞌe nkaj̱tsp,
veꞌemts aṯs jeꞌ̱e̱ veꞌe nkaṯs ax joꞌn aṯseꞌe
je̱ nTeeꞌ xnu̱u̱jmi.

Ku je̱ Jesús du̱pakpuj
je̱ yꞌixpaj̱kpataj̱k

13 Jadoꞌk xaa̱j̱ji tseꞌe kyaꞌit jeṯseꞌe
je̱ pascua xaa̱j̱ du̱paaꞌtu̱t, je̱ xaa̱j̱

ku veꞌe je̱ israeejlit jayu du̱jaaꞌmyéṯsta
vintso̱ veꞌe je̱ Nteꞌyam o̱jts du̱yakpít-
sumni je̱ jyu̱jpit jáyuda jem̱ Egipto.
Ñu̱jaꞌvi tseꞌe je̱ Jesús jeṯs ta̱ veꞌe du̱-
paatni paṉ vinꞌiteꞌe du̱maso̱o̱knit ya̱
naxviijnit it jeṯseꞌe vyimpijtnuvat joma
veꞌe je̱ Tyeeꞌ. Cho̱jkam jeꞌ̱e̱ veꞌe je̱
jyayu juuꞌ veꞌe yaja naxviijn, ax u̱xyam
tseꞌe du̱yaknu̱keꞌ̱xnatáḵa jeṯs o̱o̱yeꞌe
du̱tuntsaḵ.

2–3Táv̱ani tseꞌe je̱ Satanás du̱yakvin-
mamyaꞌaty vyeꞌna je̱ Judas Iscariote, je̱
Simón je̱ myajntk, jeṯseꞌe je̱ Jesús du̱-
paa̱m̱nit jem̱ je̱ jayu kyaꞌ̱m juuꞌ veꞌe
tsoꞌoxpaj̱kju̱dup. Ñu̱jaꞌvi veꞌe je̱ Jesús
jeṯs jem̱eꞌe chaa̱ꞌ̱n joma veꞌe je̱ Nteꞌyam
jeṯs naj̱kxnuvapeꞌe jem̱, jeṯseꞌe je̱ Tyeeꞌ
myo̱kyaj̱xji je̱ kutojku̱n. A̱jxtktup tseꞌe
vyeꞌ̱nada aꞌóxiva, 4 vanꞌit tseꞌe je̱ Jesús
tyeni, je̱ vyitaṉiꞌkx du̱yakkeek, jeṯseꞌe
ñatyuktiintsoojmji jadoꞌk je̱ vit. 5Vanꞌit
tseꞌe je̱ tsoxk naa̱j̱ du̱ꞌateꞌ̱mi jem̱ apaj̱kin
jo̱o̱tm jeṯseꞌe du̱pakpojꞌukvaajñ je̱ yꞌix-
paj̱kpataj̱k, jeṯseꞌe du̱yaktaa̱ṯsni je̱ tyekta
maa̱ṯ je̱ vit juuꞌ veꞌe natyuktiintsoojmju.

6Ku tseꞌe je̱ Simón Pedro du̱tukjeꞌ̱y
jeṯseꞌe du̱pakpóju̱t, vanꞌit tseꞌe je̱ Pedro
vyaajñ:
―Mits, Maj̱a̱ Vintsáṉ, ¿mits aṯseꞌe

xpakpojuvaamp?
7 Jeṯseꞌe je̱ Jesús yꞌatsaa̱j̱v:
―Kaꞌa veꞌe xnu̱java ti aṯseꞌe ntuump;

u̱xꞌo̱o̱knum tseꞌe xnu̱jávat.
8Ax jidu̱ꞌu̱m tseꞌe je̱ Pedro ñaꞌ̱mu̱xji:
―Ni je̱ vinꞌita xa aṯs mitseꞌe

xkapakpóju̱t.
Vanꞌit tseꞌe je̱ Jesús yꞌatso̱o̱jvji:
―Paṉ kaꞌa xa aṯs mitseꞌe mpakpuj,

kaꞌa tseꞌe tii xꞌukjayej̱pnit aṯs maa̱ṯ.
9 Jeṯseꞌe je̱ Simón Pedro yꞌatsaa̱j̱v:
―Paṉ veꞌemameꞌe, Maj̱a̱ Vintsáṉ, ka

aṯs ya̱ ntékjyap tseꞌe mpójup, pojpa toꞌk
aaj aṯs ya̱ nkaꞌ̱aj̱ jeṯs aṯs ya̱ nkuvajk.

10 Jeṯseꞌe je̱ Jesús ñaꞌ̱mu̱xji:
―Paṉ paṉ xa veꞌe tsiꞌivani, kaꞌa tseꞌe

vyinko̱pka jeṯseꞌe jyaaꞌkvaꞌatsu̱t, je̱
tyekji veꞌe, ku̱x vaꞌajtsani veꞌe nu̱jom.
Mvaꞌajtsani xa miitseꞌeda, ó̱yameꞌe
kyahꞌanañu̱joma.

11 Jeꞌ̱e̱ kaj̱x tseꞌe vyaajñ jeṯs kaꞌa veꞌe
anañu̱joma vyaꞌajtsada ku̱x ñu̱jaꞌvinup
jeꞌ̱e̱ veꞌe jeṯs paṉeꞌe paa̱j̱mjinup jem̱ je̱
jayu kyaꞌ̱m juuꞌ veꞌe tsoꞌoxpaj̱kju̱dup.

12Ku veꞌe du̱pakpojkaj̱xti, vanꞌit tseꞌe
je̱ Jesús je̱ vyitaṉiꞌkx du̱paa̱m̱nuva,
jeṯseꞌe yꞌaj̱xtknuva aꞌóxiva, jeṯseꞌe
du̱nu̱u̱jmidi:
―¿Mvinmó̱tudu tseꞌe taa̱v̱ juuꞌ aṯs mi-

itseꞌe tu̱ntoojnjada? 13Miits aṯseꞌe xti-
jtup Yakꞌixpaj̱kpa jeṯs Maj̱a̱ Vintsáṉ,
pyaatyp yꞌakee̱g̱uipts jeꞌ̱e̱ veꞌe jeṯseꞌe
veꞌem xkó̱tstat, ku̱x jeꞌ̱em̱ xa aṯseꞌe;
14 ax paṉ aṯsts miitseꞌe tu̱mpakpojta, aṯs,
je̱ mMaj̱a̱ Vintsaṉda jeṯs je̱ mYakꞌix-
paj̱kpada, veꞌem tseꞌe du̱tso̱jkpa jeṯ-
seꞌe mnapyakpojju̱duvat toꞌk jadoꞌk.
15Veꞌem aṯs miitseꞌe tu̱ntoojnjada ax
joꞌn je̱ toompa du̱mutún je̱ vyintsáṉ;
tonda tseꞌe veꞌem toꞌk jadoꞌk. 16Tyú̱vam
xa aṯs miitseꞌe nnaa̱j̱mada, vaampam
aṯseꞌe, jeṯs ni paṉ toompa veꞌe veꞌem

du̱kanu̱maj̱a ax joꞌn je̱ vyintsáṉ, jeṯs ni
paṉ kukáṯsiva veꞌe veꞌem du̱kanu̱maj̱a
ax joꞌn jeꞌ̱e̱ juuꞌ veꞌe kej̱xjup; nay veꞌem-
pats miitseꞌeda, kaꞌa veꞌe xnu̱máj̱ada ax
joꞌn aṯs. 17Paṉ mnu̱jaꞌvidup xa yaꞌ̱a̱ veꞌe
jeṯseꞌe xkutyóndat, xo̱o̱n tseꞌe mꞌijttinit.

18 ’Ka anañu̱jómap aṯs miitseꞌe ntijta,
nnu̱jaꞌvinup xa aṯseꞌe paṉ paṉ jaty aṯ-
seꞌe nvinko̱o̱n, ku̱x nu̱paa̱m̱du̱kani jeꞌ̱e̱
veꞌe jeṯseꞌe tyónju̱t je̱ Kunuuꞌkx Jatyán
juuꞌ veꞌe vaamp jeṯs vintso̱ aṯseꞌe njá-
tu̱t. Jidu̱ꞌu̱m tseꞌe vyaꞌañ: “Jeꞌ̱e̱ juuꞌ aṯ-
seꞌe nmaa̱ṯkaayp nmaa̱ṯꞌuukp, jeꞌ̱eṯs aṯ-
seꞌe xnu̱vaꞌku̱mpijtnup.” Jidu̱ꞌu̱m tseꞌe
vyaꞌañ. 19Tooꞌvaj̱kp xa aṯseꞌe nꞌavaꞌni
jeṯs jeꞌ̱e̱ aṯseꞌe, jeṯs ku veꞌe tyónju̱t,
vanꞌit tseꞌe xjaanchjávadat jeṯs jeꞌ̱em̱
aṯseꞌe juuꞌ aṯseꞌe nko̱jts. 20Tyú̱vam xa
aṯs miitseꞌe nnaa̱j̱mada, vaampam aṯ-
seꞌe, paṉ paṉeꞌe du̱kuvaj̱kp jeꞌ̱e̱ paṉ aṯ-
seꞌe nkejxp, veꞌemts jeꞌ̱e̱ veꞌe ax joꞌn aṯ-
seꞌe ku̱xkuvu̱jk; ax paṉ paṉts aṯseꞌe xku-
vaj̱kp, veꞌemts jeꞌ̱e̱ veꞌe ax joꞌn ku̱du̱ku-
vu̱jk paṉ aṯseꞌe xkej̱xp.
Ku je̱ Jesús du̱ꞌavaꞌni jeṯs je̱ Júdaseꞌe

pám̱jup jem̱ je̱ jayu kyaꞌ̱m

juuꞌ veꞌe tsoꞌoxpaj̱kju̱dup
(Mt. 26.20-25;

Mr. 14.17-21; Lc. 22.21-23)
21Ku veꞌe veꞌem je̱ Jesús vyaajñ, navy-

inmaꞌyu̱nmo̱o̱jyju tseꞌe o̱o̱y jeṯseꞌe vaꞌa-
jts juuꞌ du̱kaj̱ts:
―Tyú̱vam xa aṯs miitseꞌe nnaa̱j̱mada,

vaampam aṯseꞌe, jeṯs nu̱toꞌkeꞌe miitsta,
jeꞌ̱eṯs aṯseꞌe xpám̱up jem̱ je̱ jayu kyaꞌ̱m
juuꞌ aṯseꞌe xtsoꞌoxpaj̱ktup.

22Vanꞌit tseꞌe je̱ yꞌixpaj̱kpataj̱k ñavy-
inꞌixꞌapítsumjidi toꞌk jadoꞌk ku̱x kaꞌa
veꞌe du̱nu̱jávada paṉ paṉeꞌe yaktijp.
23Toꞌk je̱ ixpaj̱kpa juuꞌ veꞌe je̱ Jesús
o̱o̱y tyuntso̱jk, jej̱a tseꞌe jeꞌ̱e̱ pyaꞌayi
kyay. 24Vanꞌit tseꞌe je̱ Simón Pedro
vyaꞌ̱mu̱xji jeṯseꞌe je̱ Jesús du̱ꞌamo̱tutú̱-
vat paṉ paṉeꞌe tyijp. 25Vanꞌit tseꞌe

ñamyaj̱ꞌaa̱ꞌ̱kpej̱tji jej̱a je̱ Jesús kyakav̱i-
ijn, jeṯseꞌe du̱ꞌamo̱tutu̱vi:
―Maj̱a̱ Vintsáṉ, ¿paṉts jeꞌ̱e̱ veꞌe?
26 Jeṯseꞌe je̱ Jesús yꞌatsaa̱j̱v:
―Vaꞌan aṯs ya̱ tsapkaaky du̱yakmuju̱;

ax paṉ paṉts aṯseꞌe nmo̱o̱yp, jeꞌ̱eṯs jeꞌ̱e̱
veꞌe.
Ax ku tseꞌe je̱ tsapkaaky du̱yakmuj,

vanꞌit tseꞌe du̱mo̱o̱jy je̱ Judas, je̱ Simón
Iscariote je̱ myajntk. 27Táv̱ani tseꞌe yak-
maꞌ̱a̱ vyeꞌna, vanꞌit tseꞌe je̱ Satanás
tyaj̱ki jem̱ jyaꞌvin kaj̱xm, jeṯseꞌe je̱ Jesús
ñaꞌ̱mu̱xji:
―Paṉ ti veꞌe mtonuvaampy, jatyji

tseꞌe tonu̱.
28Ax ni paṉa tseꞌe du̱kanu̱jaꞌvi juuꞌ

veꞌe jem̱ kaaydup vyeꞌna jeṯs paṉ tyaj̱x-
eꞌe veꞌem du̱nu̱u̱jmi. 29 Je̱ Judas tseꞌe je̱
meen du̱ko̱o̱jnu̱kp, jeꞌ̱e̱ kaj̱x tseꞌe jem̱
juuꞌ veꞌe vinmaaydu jeṯs jeꞌ̱e̱ veꞌe je̱
Jesús tyijp jeṯs je̱ pascua xaa̱j̱ veꞌe naj̱kx
du̱patjoya ukpu̱ je̱ ayo̱o̱va jayu veꞌe
naj̱kx du̱maꞌ̱a̱ juuꞌ. 30Ku veꞌe je̱ Judas
du̱kaa̱j̱n je̱ tsapkaaky, vanꞌit tseꞌe pyít-
sumni. Ko̱o̱ꞌtsani tseꞌe je̱ it vyeꞌna.

Je̱ nam pavaꞌnu̱n
31Táv̱ani tseꞌe je̱ Judas pyítsumni

vyeꞌna, vanꞌit tseꞌe je̱ Jesús vyaajñ:
―U̱xyam tseꞌe nu̱keꞌ̱xnatáḵa tyánu̱t

aṯs je̱ nmaj̱in, aṯs, je̱ Jayu Juuꞌ
veꞌe Nu̱paa̱m̱du̱ka Ijtp, u̱xyam tseꞌe
nu̱keꞌ̱xnatáḵa tyaampat je̱ Nteꞌyam je̱
myaj̱in je̱ jyaanchin aṯs kaj̱x. 32Ax paṉ
nu̱keꞌ̱xnatáḵa tseꞌe tyañ je̱ Nteꞌyam je̱
myaj̱in je̱ jyaanchin aṯs kaj̱x, viinm
tseꞌe je̱ Nteꞌyam du̱yaknu̱keꞌ̱xnatáḵat
aṯs je̱ nmaj̱in. Tun vee̱ꞌ̱njits yaꞌ̱a̱ veꞌe
ya̱ it ñáxu̱t jeṯseꞌe tyónju̱t kyó̱tsju̱t.
33Onu̱kta, tun javee̱ꞌ̱nji xa aṯseꞌe
njaaꞌkꞌítu̱t miits maa̱ṯta. Xꞌíxtadap xa
aṯseꞌe; ax nay vanxú̱pjyam tseꞌe ax joꞌn
aṯseꞌe nnu̱u̱jmidi je̱ israeejlit jayu juuꞌ
veꞌe u̱u̱ꞌm maa̱ṯ kaꞌijttup, vanxú̱pjyamts
aṯs miitseꞌe nnu̱u̱jmiduva: Kaꞌa xa veꞌe
mꞌo̱ꞌyixjada jeṯseꞌe mnaj̱kxtat joma

aṯseꞌe nnu̱jkx. 34Ya̱ nam pavaꞌnu̱n aṯs
miitseꞌe nyaktaajnjidup: Nachó̱kjada
toꞌk jadoꞌk. Veꞌem ax joꞌn aṯs miitseꞌe
tu̱ntso̱kta joꞌn, veꞌemts miitseꞌe
mnachó̱kjadat toꞌk jadoꞌk. 35Paṉ
mnacho̱jkju̱dup xa veꞌe toꞌk jadoꞌk,
ñu̱jávadap tseꞌe anañu̱joma je̱ jayu jeṯs
aṯs je̱ nꞌixpaj̱kpataj̱k miitseꞌeda.

Ku je̱ Jesús du̱ꞌavaꞌni jeṯs je̱
Pedro veꞌe kanatyukpáḵjup

(Mt. 26.31-35;
Mr. 14.27-31; Lc. 22.31-34)

36Vanꞌit tseꞌe je̱ Simón Pedro
yꞌamo̱tutú̱viji:
―Maj̱a̱ Vintsáṉ, ¿jómaseꞌe mnu̱jkx?
Jeṯseꞌe je̱ Jesús yꞌatso̱o̱jvji:
―Joma xa aṯseꞌe nnu̱jkx, kaꞌa tseꞌe

u̱xyam mꞌo̱ꞌyixju̱ jeṯs aṯseꞌe xpatso̱o̱ꞌnu̱t,
u̱xꞌo̱o̱knumeꞌe.

37Vanꞌit tseꞌe je̱ Pedro ñaꞌ̱mu̱xji:
―Maj̱a̱ Vintsáṉ, ¿tyaj̱xts aṯseꞌe

xkaꞌo̱ꞌyixju̱num jeṯs aṯs mitseꞌe
mpatso̱o̱ꞌnu̱t? Nayjaꞌvijup xa aṯseꞌe jeṯs
aṯseꞌe nꞌo̱o̱ꞌku̱t mits kaj̱x.

38 Jeṯseꞌe je̱ Jesús yꞌatso̱o̱jvji:
―¿Mnayjaꞌvijupeꞌe jeṯseꞌe mꞌo̱o̱ꞌku̱t

aṯs kaj̱x? Tyú̱vam xa aṯs mitseꞌe
nnu̱u̱jma, vaampam aṯseꞌe, kaꞌanumeꞌe
je̱ naꞌatseev yꞌayaꞌaxy vyeꞌ̱nat, mutoojk
náxipts aṯs mitseꞌe xkanatyukpu̱kju̱
vyeꞌ̱nat.

Ni paṉa veꞌe kyajeꞌya joma
veꞌe je̱ Dios Teeꞌ paṉ kaꞌa
veꞌe je̱ Jesús du̱jaanchjáva

14 ’Kadi mnavyinmaꞌyu̱nmo̱ꞌo̱jada.
Jaanchjávada je̱ Nteꞌyam,

jaanchjaꞌviduvats aṯs. 2 Jem̱ aṯs je̱
nTeeꞌ tyaḵꞌam, jem̱ xa veꞌe o̱o̱y
je̱ it tyunjatyju̱ joma veꞌe je̱ jayu
chaa̱ṉat; paṉ kaꞌa veꞌe ku̱vyeꞌema,
taṯs aṯs miitseꞌe je̱ xyu̱p nvaajnjada.
Ax naj̱kxu̱ts aṯs je̱ it du̱ꞌapaa̱m̱du̱ka
joma veꞌe mꞌijttinit. 3Ax kuts aṯs
miitseꞌe naj̱kx je̱ it nꞌapaa̱j̱mtkijada,

vanꞌitts aṯseꞌe nmiinnuvat jeṯs aṯs
miitseꞌe min nyaktso̱o̱ꞌndini, veꞌem
tseꞌe jem̱ mꞌijttuvat joma veꞌe aṯs.
4Mnu̱jaꞌvidup xa miitseꞌe joma aṯseꞌe
nnu̱jkx, mnu̱jaꞌviduvap tseꞌe je̱ tooꞌ.

5Vanꞌit tseꞌe je̱ Tomás ñaꞌ̱mu̱xji:
―Maj̱a̱ Vintsáṉ, kaꞌa xa aa̱ṯseꞌe nnu̱-

java paṉ joma mitseꞌe mnu̱jkx, ¿vintso̱ts
aa̱ṯseꞌe nnu̱jávat je̱ tooꞌ?

6 Jeṯseꞌe je̱ Jesús yꞌatso̱o̱jvji:
―Veꞌem xa aṯseꞌe ax joꞌn toꞌk je̱ tooꞌ,

aṯs kaj̱x tseꞌe je̱ jayu jyeꞌya joma veꞌe je̱
Nteꞌyam, aṯs kaj̱x tseꞌe je̱ jayu du̱nu̱java
je̱ tyu̱v jeꞌ̱e,̱ aṯs kaj̱x tseꞌe je̱ jayu jyoojn-
tyka, ni paṉa veꞌe jem̱ kyajeꞌya joma veꞌe
aṯs je̱ nTeeꞌ paṉ kaꞌa aṯseꞌe xjaanchjáva.

7 ’Paṉ ku̱xꞌíxada xa aṯs miitseꞌeda,
ku̱xꞌíxaiduvats miitseꞌe aṯs je̱ nTeeꞌ; ax
mꞌíxada tseꞌe u̱xyam, jeṯs ta̱ tseꞌe xꞌixta.

8Vanꞌit tseꞌe je̱ Felipe ñaꞌ̱mu̱xji:
―Maj̱a̱ Vintsáṉ, tukꞌixu̱s aa̱ṯs

toꞌk aaj je̱ mTeeꞌ, jeꞌ̱eṯs aa̱ṯseꞌe
ntukjo̱tkaḏaꞌakup.

9 Jeṯseꞌe je̱ Jesús yꞌatso̱o̱jvji:
―Mits, Felipe, jékani xa aṯseꞌe nꞌit mi-

its maa̱ṯta, ¿kaꞌanum aṯs mitseꞌe xꞌixa?
Paṉ paṉ xa aṯseꞌe xꞌixp, yꞌíxpapts jeꞌ̱e̱
veꞌe aṯs je̱ nTeeꞌ. ¿Ax tyaj̱xts aṯs mitseꞌe
xꞌamo̱tu jeṯs aṯs miitseꞌe ntukꞌíxtat aṯs je̱
nTeeꞌ? 10 ¿Kaꞌa mitseꞌe xjaanchjáva jeṯs
jem̱ aṯseꞌe je̱ nTeeꞌ jyaꞌvin kaj̱xm nꞌit jeṯs
yam jeꞌ̱e̱ veꞌe aṯs njaꞌvin kaj̱xm yꞌijtpa?
Juuꞌ jaty aṯseꞌe nkaj̱tsp, ka ya̱ nꞌavintso̱
vinmaꞌyu̱napts aṯs jeꞌ̱e̱ veꞌe nkaṯs. A̱ts
je̱ nTeeꞌ, juuꞌ veꞌe ijtp yam aṯs njaꞌvin
kaj̱xm, jeꞌ̱e̱ tseꞌe du̱toomp juuꞌ jaty aṯ-
seꞌe ntuump. 11 Jaanchjávada jeṯs jem̱
aṯseꞌe je̱ nTeeꞌ jyaꞌvin kaj̱xm nꞌit, jeṯs
aṯs je̱ nTeeꞌ, yam jeꞌ̱e̱ veꞌe aṯs njaꞌvin
kaj̱xm yꞌijtpa; uk paṉ kaꞌats aṯs miit-
seꞌe xjaanchjávada, jaanchjávadats aṯs
jeꞌ̱e̱ kaj̱x juuꞌ jaty aṯseꞌe ntuump. 12Tyú̱-
vam xa aṯs miitseꞌe nnaa̱j̱mada, vaam-
pam aṯseꞌe, paṉ paṉ xa aṯseꞌe xjaanch-
jaꞌvip, jeꞌ̱eṯs jeꞌ̱e̱ veꞌe tyoompap juuꞌ jaty
aṯseꞌe ntuump, jeṯseꞌe du̱jaaꞌktónu̱t juuꞌ

veꞌe jyaaꞌknu̱máj̱ip, ku̱x naj̱kxp aṯseꞌe
joma veꞌe aṯs je̱ nTeeꞌ. 13Ax paṉ tits
miitseꞌe mꞌamó̱tudup aṯs kaj̱x, aṯsts jeꞌ̱e̱
veꞌe ntónup, ax veꞌem tseꞌe nu̱keꞌ̱xnatáḵa
tyánu̱t je̱ Nteꞌyam je̱ myaj̱in je̱ jyaanchin
aṯs kaj̱x, aṯs, jeꞌ̱e̱ je̱ yꞌOnu̱k. 14 A̱ts xa veꞌe
ntónup jyatía paṉ juuꞌ miitseꞌe mꞌamó̱-
tudup aṯs kaj̱x.
Ku je̱ Jesús je̱ ko̱jtstán du̱yaktaajñ
jeṯs kyéx̱upeꞌe je̱ Espíritu Santo

15 ’Paṉ xtso̱jktup xa aṯs miitseꞌe, ku-
tyóndats aṯs je̱ mpavaꞌnu̱n. 16Ax nꞌamó̱-
tuvupts aṯseꞌe je̱ nTeeꞌ jeṯseꞌe mkej̱xu̱x-
jadat jadoꞌk paṉeꞌe mꞌixꞌítjadap jeṯseꞌe
xaꞌ̱ma kaj̱x yꞌijtnit miits maa̱ṯta. 17 Je̱ Es-
píritu Saantots jeꞌ̱e̱ veꞌe, jeꞌ̱e̱ juuꞌ veꞌe
tyú̱vam juuꞌ du̱toomp du̱ko̱jtsp. Paṉ paṉ
jatyeꞌe du̱maa̱ṯnavyaa̱ꞌ̱nju̱dup je̱ naxvi-
ijnit je̱ kyo̱ꞌo̱y jeꞌ̱e,̱ kaꞌa tseꞌe yꞌo̱ꞌyix-
jada jeṯseꞌe du̱kuváḵtat je̱ Espíritu Santo,
ku̱x kaꞌa veꞌe du̱ꞌixta jeṯs ni kaꞌa veꞌe
du̱ꞌíxada; ax mꞌíxadats miits jeꞌ̱e̱ veꞌe,
ku̱x mꞌijttup miitseꞌe jeꞌ̱e̱ maa̱ṯ u̱xyam
jeṯs jem̱ tseꞌe mjaꞌvin kaj̱xmda yꞌítu̱t.
18Kaꞌa xa aṯs miitseꞌe nmaso̱ꞌo̱ktat ax
joꞌn je̱ kuꞌaa̱ꞌ̱k ónu̱k ku̱mꞌijtti, miinnuvap
xa aṯseꞌe jeṯs aṯseꞌe nꞌítu̱t miits maa̱ṯta.
19Vee̱ꞌ̱n yaꞌ̱a̱ veꞌe ya̱ it ñáxu̱t jeṯs aṯseꞌe
xko̱o̱ꞌkꞌíxtinit je̱ jayu juuꞌ veꞌe du̱maa̱ṯ-
navyaa̱ꞌ̱nju̱dup je̱ naxviijnit je̱ kyo̱ꞌo̱y
jeꞌ̱e;̱ ax miits, xꞌíxtapts aṯs miitseꞌeda.
Mjoojntykidinup xa miitseꞌe ku̱x joojn-
tykip aṯseꞌe. 20 Je̱ xaa̱j̱ tseꞌe xnu̱jávadat
jeṯs jem̱ aṯseꞌe je̱ nTeeꞌ jyaꞌvin kaj̱xm
nꞌit jeṯs yam miitseꞌe aṯs njaꞌvin kaj̱xm
mꞌijttuva, nay veꞌempats aṯseꞌe jem̱ mi-
its mjaꞌvin kaj̱xmda nꞌit. 21Paṉ paṉ xa
veꞌe du̱nu̱jaꞌvip aṯs je̱ mpavaꞌnu̱n jeṯ-
seꞌe du̱kutyún, jeꞌ̱eṯs jeꞌ̱e̱ veꞌe paṉ aṯseꞌe
xtso̱jkp, tso̱jkjuvapts jeꞌ̱e̱ veꞌe aṯs je̱ nTeeꞌ
paṉ paṉ aṯseꞌe xtso̱jkp, ax ntso̱jkpapts aṯs
jeꞌ̱e̱ veꞌe jeṯs aṯseꞌe nnaajknu̱keꞌ̱xnatáḵa-
jat jej̱a jeꞌ̱e̱ vyinkujk.

22Vanꞌit tseꞌe je̱ Judas ñaꞌ̱mu̱xji, juuꞌ
veꞌe ka je̱ Iscarióteap:

―Maj̱a̱ Vintsáṉ, ¿tyaj̱xseꞌe
mnaajknu̱keꞌ̱xnatáḵajat aa̱ṯs nvinkujk
jeṯs kaꞌa veꞌe jej̱a jeꞌ̱e̱ vyinkujkta paṉ
paṉ jatyeꞌe je̱ naxviijnit je̱ kyo̱ꞌo̱y jeꞌ̱e̱
du̱maa̱ṯnavyaa̱ꞌ̱nju̱dup?

23Vanꞌit tseꞌe je̱ Jesús yꞌatso̱o̱jvji:
―Paṉ paṉ xa aṯseꞌe xtso̱jkp, kyu-

tyuumpts jeꞌ̱e̱ veꞌe juuꞌ aṯseꞌe nkaj̱tsp,
tso̱jkjuvapts jeꞌ̱e̱ veꞌe aṯs je̱ nTeeꞌ, jeṯs
aa̱ṯseꞌe nmínu̱t, aṯs jeṯs aṯs je̱ nTeeꞌ,
jeṯs aa̱ṯseꞌe jem̱ jeꞌ̱e̱ jyaꞌvin kaj̱xm nꞌítu̱t.
24Paṉ paṉ xa aṯseꞌe xkatso̱jkp, kaꞌats jeꞌ̱e̱
veꞌe du̱kutyún juuꞌ aṯseꞌe nkaj̱tsp. Je̱ ix-
paj̱ku̱n juuꞌ veꞌe mꞌamo̱tunajxtup, ka áṯ-
sapts jeꞌ̱e̱ veꞌe njeꞌ̱e,̱ aṯs je̱ nTeeꞌ jeꞌ̱e̱ veꞌe
jyeꞌ̱e,̱ jeꞌ̱e̱ juuꞌ aṯseꞌe xkej̱xp.

25 ’Nvaajnjidup xa aṯs miits yaꞌ̱a̱ veꞌe
nu̱vinxu̱p miitseꞌe mꞌitta aṯs maa̱ṯ. 26 Je̱
Espíritu Santo, juuꞌ veꞌe mꞌixꞌítjadap jeṯ-
seꞌe aṯs je̱ nTeeꞌ mtuknu̱kéx̱jadat aṯs
kaj̱x, jeꞌ̱e̱ tseꞌe mtuknu̱jaꞌvikáx̱jadap jeṯ-
seꞌe mtukjaaꞌmyéṯsjadat nu̱jom juuꞌ aṯs
miitseꞌe nvaajnjidup.

27 ’O̱y jo̱o̱t aṯs miitseꞌe nyaktanda, aṯs
je̱ nꞌo̱y jo̱o̱t aṯs miitseꞌe nmo̱o̱ydup; ka
veꞌemap aṯs miitseꞌe nyaktanda ax joꞌn
du̱yaktanda paṉ paṉ jatyeꞌe je̱ naxviijnit
je̱ kyo̱ꞌo̱y jeꞌ̱e̱ du̱maa̱ṯnavyaa̱ꞌ̱nju̱dup.
Kadi mnavyinmaꞌyu̱nmo̱ꞌo̱jada jeṯs kadi
mtsaꞌ̱ag̱ada. 28Xꞌamo̱tunajxtu aṯseꞌe ku
aṯseꞌe nvaajñ jeṯs naj̱kxp aṯseꞌe, ax mi-
innuvapts aṯseꞌe jeṯs aṯseꞌe nꞌijtnuvat
miits maa̱ṯta. Paṉ ku̱xtsó̱ktats aṯseꞌe,
ku̱mxo̱o̱jntkti tseꞌe ku veꞌe xmó̱tudi jeṯs
naj̱kxp aṯseꞌe joma veꞌe aṯs je̱ nTeeꞌ, ku̱x
jyaaꞌknu̱máj̱ip jeꞌ̱e̱ veꞌe jeṯs ni kaꞌa veꞌe
aṯs. 29Ntunvaajnjidu xa aṯs miits yaꞌ̱a̱
veꞌe ku veꞌe veꞌem kyajatyna; ku veꞌe
veꞌem jyátu̱t, vanꞌitts aṯseꞌe xjaanchjáva-
dat toꞌk aaj toꞌk jo̱o̱t.

30 ’Kaꞌa xa aṯs miitseꞌe vinjoꞌn nꞌuk-
jaaꞌkmaa̱ṯnakyo̱jtsjidinit, ku̱x miimpeꞌe
je̱ ko̱ꞌo̱yjáyuvap juuꞌ veꞌe du̱yakkuto-
jkjip je̱ jáyuda juuꞌ veꞌe je̱ Nteꞌyam
du̱tsoꞌoxpaj̱ktup. Ni vinxú̱pats aṯs jeꞌ̱e̱
veꞌe xkayakkutujkja. 31Ax ntónupts aṯs

jeꞌ̱e̱ veꞌe juuꞌ veꞌe aṯs je̱ nTeeꞌ xtuk-
pavaan, veꞌem tseꞌe je̱ jayu du̱nu̱jávadat
jeṯs ntsaj̱kp aṯseꞌe je̱ nTeeꞌ. Téṉadats jeṯs
du̱jaꞌmda.

Je̱ tsaaydum aaꞌts jeṯs je̱
yꞌaxén tukmuꞌaꞌixmojkin

15 ’Veꞌem xa aṯseꞌe ax joꞌn toꞌk je̱
tsaaydum aaꞌts; ax aṯs je̱ nTeeꞌ,

veꞌemts jeꞌ̱e̱ veꞌe ax joꞌn je̱ jayu juuꞌ
veꞌe du̱kay̱oop du̱kaṯoomp. 2 Jeṯs aṯs je̱
njáyuda, veꞌemts jeꞌ̱e̱ veꞌeda ax joꞌn je̱
tsaaydum aaꞌts je̱ yꞌaxenda. Jeꞌ̱e̱ juuꞌ veꞌe
du̱kay̱oop du̱kaṯoomp je̱ tsaaydum aaꞌts,
kyu̱stsujkpts jeꞌ̱e̱ veꞌe o̱yjuuꞌ axena juuꞌ
veꞌe kataꞌ̱mip; ax je̱ axén juuꞌ jatyeꞌe
taꞌ̱mip, tyuktsojkvaachpts jeꞌ̱e̱ veꞌe jeṯ-
seꞌe veꞌem jyaaꞌktaꞌ̱mat. 3Mvaꞌajtsanda
xa miitseꞌeda je̱ kaṯs je̱ ayook kaj̱x juuꞌ
aṯs miitseꞌe tu̱nvaajnjada. 4Toꞌk muk
tseꞌe mꞌijttinit aṯs maa̱ṯ jeṯs aṯseꞌe nꞌijt-
pat toꞌk muk miits maa̱ṯta. Kaꞌa veꞌe je̱
axén tyaꞌ̱ma paṉ kaꞌa veꞌe yꞌit toꞌk muk
je̱ yꞌaaꞌts maa̱ṯ. Ax veꞌemts miitseꞌeda ax
joꞌn je̱ axén juuꞌ veꞌe kataꞌ̱mip paṉ kaꞌa
veꞌe mꞌitta toꞌk muk aṯs maa̱ṯ.

5 ’Veꞌem xa aṯseꞌe ax joꞌn je̱ tsaay-
dum aaꞌts; miits tseꞌeda ax joꞌn je̱ ax-
enda. Paṉ paṉ jaty xa veꞌe ijtp toꞌk muk
aṯs maa̱ṯ jeṯs aṯseꞌe nꞌit toꞌk muk jeꞌ̱e̱
maa̱ṯ, veꞌemts jeꞌ̱e̱ veꞌe ax joꞌn je̱ axén
juuꞌ veꞌe o̱o̱y tuntaꞌ̱mip, ku̱x paṉ kaꞌa xa
veꞌe mꞌitta toꞌk muk aṯs maa̱ṯ, kaꞌa tseꞌe
mꞌo̱ꞌyixjada jeṯseꞌe juuꞌ xtóndat. 6Paṉ
paṉ xa veꞌe kaꞌijtp toꞌk muk aṯs maa̱ṯ,
veꞌemts jeꞌ̱e̱ veꞌe ax joꞌn je̱ axén juuꞌ
veꞌe yaktukvijtsvaatsp jeṯseꞌe tyaa̱ṯsni,
jeꞌ̱e̱ tseꞌe yakpaḵmojkp jeṯseꞌe jem̱ jaṉ-
jo̱o̱tm yakpu̱m. Jem̱ tseꞌe tyo̱o̱yni.

7 ’Paṉ mꞌijttup xa veꞌe toꞌk muk
aṯs maa̱ṯ jeṯseꞌe xyakꞌíttat jem̱ mjaꞌvin
kaj̱xmda juuꞌ aṯseꞌe nkaj̱tsp, amó̱tudats
paṉ ti veꞌe mtso̱jktup, ax myakmo̱ꞌo̱dap
tseꞌe. 8Yakmaj̱a yakjaancha tseꞌe yꞌit aṯs
je̱ nTeeꞌ ku veꞌe mꞌíttat ax joꞌn je̱ tsaay-
dum axén juuꞌ veꞌe o̱o̱y tuntaꞌ̱mip, veꞌem

tseꞌe mnu̱keꞌ̱xnatáḵadat jeṯs aṯs je̱ nꞌix-
paj̱kpa miitseꞌeda. 9Ntso̱jktupts aṯs mi-
itseꞌeda, veꞌem ax joꞌn aṯseꞌe je̱ nTeeꞌ
xtsaḵ; jaaꞌkyakꞌítta aṯs je̱ ntso̱jku̱n jem̱
mjaꞌvin kaj̱xmda. 10Paṉ mkutyoondup
tseꞌe aṯs je̱ mpavaꞌnu̱n, mnaajkꞌítjadapts
miitseꞌe aṯs je̱ ntso̱jku̱n maa̱ṯ, veꞌem
ax joꞌn aṯseꞌe nkutyún aṯs je̱ nTeeꞌ je̱
pyavaꞌnu̱n jeṯs aṯseꞌe nnaajkꞌítju̱ jeꞌ̱e̱ je̱
cho̱jku̱n maa̱ṯ.

11 ’Nvaajnjidupts aṯs miits yaꞌ̱a̱ veꞌe
jeṯseꞌe xjayej̱ptinit aṯs je̱ nxo̱o̱jntku̱n
jem̱ mjaꞌvin kaj̱xmda, ax veꞌem tseꞌe
puꞌuk avaada mxo̱o̱jntktinit. 12Yaꞌ̱a̱ xa
veꞌe aṯs je̱ mpavaꞌnu̱n: Nachó̱kjada
toꞌk jadoꞌk, veꞌem ax joꞌn aṯs miitseꞌe
tu̱ntso̱kta joꞌn. 13Kaꞌa xa veꞌe yꞌukjéj̱ini
nu̱yojk je̱ tso̱jku̱n ax joꞌn je̱ tso̱jku̱n
ku veꞌe je̱ jayu du̱kuꞌo̱o̱ꞌka paṉ paṉ
jatyeꞌe myaa̱ṯnayjaꞌvijidup. 14Miitsta xa
jeꞌ̱e̱ veꞌeda juuꞌ aṯseꞌe nmaa̱ṯnayjaꞌvi-
jidup paṉ mtoondupeꞌe juuꞌ veꞌe ntuk-
pavaandup. 15Kaꞌa aṯs miitseꞌe nꞌukti-
jtinit toompada, ku̱x je̱ toompa, kaꞌa
jeꞌ̱e̱ veꞌe du̱nu̱java paṉ ti veꞌe je̱ vy-
intsáṉ tyuump. Jeꞌ̱e̱ aṯs miitseꞌe nti-
jta jayu juuꞌ aṯseꞌe o̱o̱y ntunmaa̱ṯnay-
jaꞌvijidup, ku̱x ntuknu̱jaꞌvidu aṯs miit-
seꞌe nu̱jom juuꞌ aṯseꞌe nꞌamo̱tunajx juuꞌ
veꞌe aṯs je̱ nTeeꞌ kyo̱jts. 16Ka miit-
sap xa aṯseꞌe xvinko̱o̱ndu; aṯs miitseꞌe
nvinko̱o̱ndu jeṯseꞌe mpaa̱m̱di jeṯseꞌe mꞌi-
jttinit ax joꞌn je̱ tsaaydum axén juuꞌ veꞌe
o̱o̱y tuntaꞌ̱mip jeṯseꞌe jyek je̱ tyaa̱j̱m,
mtóndapeꞌe juuꞌ veꞌe je̱ Nteꞌyam chaj̱kp,
jeṯseꞌe jyéḵu̱t juuꞌ veꞌe mtóndap. Paṉ
mtoondup tseꞌe veꞌem, mmo̱ꞌo̱jadapts aṯs
je̱ nTeeꞌ paṉ ti veꞌe mꞌamó̱tudup aṯs kaj̱x.
17Ax jeꞌ̱eṯs aṯs miitseꞌe ntukpavaandup
jeṯseꞌe mnachó̱kjadat toꞌk jadoꞌk.
Ku je̱ jayu du̱katso̱kta je̱ Jesús jeṯs
paṉ paṉ jatyeꞌe panaj̱kxju̱dup

18 ’Paṉ kaꞌa xa veꞌe mtsó̱kjada je̱ jayu
juuꞌ veꞌe du̱maa̱ṯnavyaa̱ꞌ̱nju̱dup je̱ naxvi-
ijnit je̱ kyo̱ꞌo̱y jeꞌ̱e,̱ nu̱jávada tseꞌe jeṯs aṯs

jeꞌ̱e̱ veꞌe tooꞌvaj̱kp xkatso̱jktup. 19Paṉ
ku̱xmaa̱ṯnavyaa̱ꞌ̱njadats miits jeꞌ̱e̱ veꞌe,
ku̱mtsó̱kjadats miits jeꞌ̱e̱ veꞌeda, veꞌem
ax joꞌn du̱tso̱kta paṉ paṉ jatyeꞌe du̱maa̱ṯ-
navyaa̱ꞌ̱nju̱duvap je̱ naxviijnit je̱ kyo̱ꞌo̱y
jeꞌ̱e.̱ A̱tsts miitseꞌe nvinko̱o̱ndu ku veꞌe
xmaa̱ṯnavyaa̱ꞌ̱njada yꞌijt je̱ naxviijnit je̱
kyo̱ꞌo̱y jeꞌ̱e.̱ Jeꞌ̱e̱ kaj̱x tseꞌe mkatsó̱kjada
paṉ paṉ jatyeꞌe du̱maa̱ṯnavyaa̱ꞌ̱nju̱dup
je̱ naxviijnit je̱ kyo̱ꞌo̱y jeꞌ̱e,̱ ku̱x kaꞌa
veꞌe xꞌukmaa̱ṯnavyaa̱ꞌ̱njidini je̱ naxvi-
ijnit je̱ kyo̱ꞌo̱y jeꞌ̱e.̱ 20 Jaaꞌmyéṯsta juuꞌ
aṯs miitseꞌe ntuknu̱u̱jmidu: “Kaꞌa veꞌe je̱
toompa du̱nu̱maj̱a veꞌem ax joꞌn je̱ vy-
intsáṉ.” Paṉ aṯs xa veꞌe xjomtoondup
xtitoondup, nay mjomtoojnju̱duvap mti-
toojnju̱duvapts miits jeꞌ̱e̱ veꞌeda; ax paṉ
kyutyoonduts jeꞌ̱e̱ veꞌe juuꞌ aṯseꞌe nko̱jts,
kyutyoonduvapts jeꞌ̱e̱ veꞌe juuꞌ miitseꞌe
mko̱jtstuvap. 21Mjomtoojnju̱duvap mti-
toojnju̱duvapts miits jeꞌ̱e̱ veꞌe jeꞌ̱e̱ kaj̱x
ku veꞌe mnapyám̱jada aṯs maa̱ṯ, jeṯseꞌe
du̱kaꞌíxada jeꞌ̱e̱ paṉ aṯseꞌe xkej̱xp.

22 ’Paṉ kaꞌa aṯseꞌe ku̱nmiijn jeṯs aṯseꞌe
ku̱nkamuko̱jtsti, kaꞌa tseꞌe ku̱du̱jayep̱ta
je̱ to̱kin juuꞌ veꞌe jyayej̱ptup ku̱xeꞌe aṯs
xkatso̱kta. Ax u̱xyam, kaꞌa tseꞌe tii ti
veꞌe natyukkukó̱tsjadap je̱ tyo̱kin kaj̱x.
23Paṉ paṉ xa aṯseꞌe xkatso̱jkp, kaꞌats
jeꞌ̱e̱ veꞌe aṯs je̱ nTeeꞌ du̱tso̱jktuva. 24Kaꞌa
tseꞌe je̱ to̱kin ku̱du̱jayep̱ta paṉ kaꞌa aṯseꞌe
ku̱ntuujn juuꞌ veꞌe ni paṉa kyatuumpna
jej̱a jeꞌ̱e̱ vyinkujkta; ax kaꞌats aṯseꞌe
xtso̱kta ó̱yameꞌe du̱jaꞌixti juuꞌ jaty aṯseꞌe
ntoon, kaꞌats jeꞌ̱e̱ veꞌe du̱tso̱jktuva aṯs je̱
nTeeꞌ. 25Ax jeꞌ̱e̱ kaj̱xts yaꞌ̱a̱ veꞌe veꞌem
jyaty jeṯseꞌe tyónju̱t juuꞌ veꞌe vaamp
jep̱ Kunuuꞌkx Jatyán ku̱jxp jidu̱ꞌu̱m:
“Veꞌemji aṯseꞌe xkatso̱jkti.” Jidu̱ꞌu̱m tseꞌe
vyaꞌañ.

26 ’Ax je̱ Espíritu Santo, juuꞌ veꞌe
ixꞌijtp jeṯseꞌe yꞌit je̱ Dios Teeꞌ maa̱ṯ,
nkej̱xjadapts aṯs miits jeꞌ̱e̱ veꞌe. Jeꞌ̱e̱
tseꞌe tso̱o̱ꞌmp jem̱ je̱ Nteꞌyam vyinkojkm
jeṯseꞌe du̱yaknu̱keꞌ̱xnatáḵa je̱ Nteꞌyam
je̱ tyu̱v jeꞌ̱e.̱ Ku veꞌe myínu̱t, pyám̱upts

jeꞌ̱e̱ veꞌe je̱ tu̱vaḵo̱jtsu̱n aṯs kaj̱x. 27Nay
veꞌempats miitseꞌe je̱ tu̱vaḵo̱jtsu̱n
xpaa̱m̱duvat aṯs kaj̱x, ku̱x ijt aṯseꞌe
miits maa̱ṯta vanꞌítani ku aṯseꞌe
nyakꞌixpaj̱kꞌukvaajñ.

16 ’Veꞌemts aṯs miitseꞌe nnaa̱j̱mada
jeṯs kaꞌa veꞌe myakviijnkvó̱vdat

jeṯs aṯseꞌe xko̱o̱ꞌkjaanchjaꞌvidinit. 2Kaꞌa
xa veꞌe myakkuváḵtat jep̱ tsaptu̱jkp;
jeꞌ̱yap xa veꞌe je̱ xaa̱j̱ ku veꞌe je̱ jayu
myakꞌo̱o̱ꞌkjadat jeṯseꞌe vyinmáydat jeṯs
je̱ maaꞌyu̱n jeꞌ̱e̱ veꞌe je̱ Nteꞌyam tyoo-
jnjidup. 3Veꞌem tseꞌe jyátu̱kadat ku̱x ni
vinꞌita veꞌe aṯs je̱ nTeeꞌ du̱kaꞌíxada, ni
aṯsa xkaꞌíxaiduva. 4 Jeꞌ̱e̱ kaj̱xts aṯs miit-
seꞌe nnaa̱j̱mada ku̱x ku veꞌe veꞌem tyón-
ju̱t kyó̱tsju̱t, vanꞌit tseꞌe xjaaꞌmyéṯstat
juuꞌ aṯs miitseꞌe nvaajnjidup.

Jeꞌ̱e̱ juuꞌ veꞌe tyuump
je̱ Espíritu Santo

’Kaꞌa xa aṯs miits yaꞌ̱a̱ veꞌe nvaajn-
jidi ku aṯseꞌe nyakꞌixpaj̱kꞌukvaajñ, ku̱x
ijt aṯseꞌe miits maa̱ṯta. 5Ax naj̱kxpts
aṯseꞌe u̱xyam jem̱ joma veꞌe jeꞌ̱e̱ paṉ
aṯseꞌe xkej̱xp, ax ni páṉats miitseꞌeda
nu̱toꞌk aṯs xkahꞌamo̱tutú̱vada paṉ joma
aṯseꞌe nnu̱jkx, 6mtsaachvinmaaydupeꞌe
jeꞌ̱e̱ kaj̱x ku aṯseꞌe veꞌem tu̱nvaꞌañ. 7Ax
tyú̱vamts aṯs miitseꞌe nnaa̱j̱mada, mi-
its je̱ mꞌo̱ꞌyin kaj̱xta xa jeꞌ̱e̱ veꞌe ku aṯ-
seꞌe nnaj̱kxu̱t, ku̱x paṉ kaꞌa aṯseꞌe ku̱n-
nu̱jkx, kaꞌa tseꞌe myínu̱t jeṯseꞌe yꞌítu̱t mi-
its maa̱ṯta paṉeꞌe mꞌixꞌítjadap; ax paṉ
naj̱kxpts aṯseꞌe, ntuknu̱kéx̱tapts aṯs mi-
its jeꞌ̱e̱ veꞌe. 8Ax kuts jeꞌ̱e̱ veꞌe myínu̱t,
vanꞌit tseꞌe je̱ jayu je̱ nu̱jaꞌvin du̱mo̱ꞌo̱-
dat jeṯs je̱ to̱kin maa̱ṯ jeꞌ̱e̱ veꞌeda, jeṯs
jej̱a veꞌe je̱ tu̱vu̱tooꞌ, jeṯs yakto̱kimpay-
o̱ꞌo̱ydapeꞌe. 9 Je̱ to̱kin maa̱ṯts jeꞌ̱e̱ veꞌeda
ku̱x kaꞌa aṯseꞌe xjaanchjávada; 10ñu̱já-
vadapts jeꞌ̱e̱ veꞌe paṉ juuꞌ veꞌe je̱ tu̱vu̱-
tooꞌ ku̱x naj̱kxp aṯseꞌe joma veꞌe aṯs
je̱ nTeeꞌ, ax kaꞌats aṯs miitseꞌe xꞌukꞌíx-
tinit; 11ñu̱jaꞌviduvapts jeꞌ̱e̱ veꞌe jeṯs yak-
to̱kimpayo̱ꞌydinupeꞌe ku̱x káṯsani jeꞌ̱e̱

veꞌe yꞌit jeṯseꞌe xaꞌ̱ma kaj̱x chaachpaat-
nit je̱ ko̱ꞌo̱yjáyuvap juuꞌ veꞌe du̱yakkuto-
jkjip je̱ jáyuda juuꞌ veꞌe du̱tsoꞌoxpaj̱ktup
je̱ Nteꞌyam.

12 ’Jép̱num xa veꞌe may viijn juuꞌ
aṯs miitseꞌe njaaꞌkvaajnjavaandup, ax
kaꞌanum tseꞌe mꞌo̱ꞌyixjada jeṯseꞌe xvin-
mó̱tudat. 13Ku veꞌe myínu̱t je̱ Espíritu
Santo, juuꞌ veꞌe tyú̱vam juuꞌ du̱toomp
du̱ko̱jtsp, jeꞌ̱e̱ tseꞌe mtukꞌixkáx̱jadap je̱
tyu̱v jeꞌ̱e,̱ ku̱x ka je̱ yꞌavintso̱ vinmaꞌyu̱n
kaj̱xap xa jeꞌ̱e̱ veꞌe kyó̱tsu̱t, jeꞌ̱e̱ veꞌe
kyó̱tsup juuꞌ veꞌe yꞌamo̱tunajxyp, jeꞌ̱e̱
tseꞌe mtuknu̱jávajadap juuꞌ jatyeꞌe tón-
jup kó̱tsjup. 14 Jeꞌ̱e̱ xa aṯseꞌe je̱ nmaj̱in
du̱yaknu̱keꞌ̱xnatáḵap, ku̱x pyáḵup jeꞌ̱e̱
veꞌe juuꞌ veꞌe aṯs njeꞌ̱e̱ jeṯseꞌe mtuknu̱já-
vajadat. 15Nu̱jom tseꞌe juuꞌ veꞌe aṯs je̱
nTeeꞌ jyeꞌ̱e,̱ áṯspats jeꞌ̱e̱ veꞌe njeꞌ̱e.̱ Jeꞌ̱e̱
kaj̱xts aṯseꞌe tu̱nvaꞌañ jeṯs pyáḵup jeꞌ̱e̱
veꞌe je̱ Espíritu Santo juuꞌ veꞌe aṯs njeꞌ̱e̱
jeṯseꞌe mtuknu̱jávajadat.

Ku je̱ tsaachvinmaꞌyu̱n
vyimpítu̱t xo̱o̱jntku̱n

16 ’Vee̱ꞌ̱nji yaꞌ̱a̱ veꞌe ya̱ it ñáxu̱t jeṯs aṯ-
seꞌe xko̱o̱ꞌkꞌíxtinit; ax ku tseꞌe vee̱ꞌ̱n je̱
it ñajxnuvat, vanꞌitts aṯseꞌe xꞌíxtinuvat,
ku̱x naj̱kxp aṯseꞌe joma veꞌe aṯs je̱ nTeeꞌ.

17 Jem̱eꞌe je̱ yꞌixpaj̱kpataj̱k juuꞌ veꞌe
nayꞌamo̱tutú̱vijidu:
―¿Tis yaꞌ̱a̱ vineꞌe tyijp? Veꞌem xa

veꞌe xnu̱u̱jmimda jeṯs vee̱ꞌ̱nji yaꞌ̱a̱ veꞌe
ya̱ it ñáxu̱t jeṯseꞌe nko̱o̱ꞌkꞌíxumdinit, ax
ku tseꞌe vee̱ꞌ̱n je̱ it ñajxnuvat, vanꞌit
tseꞌe nꞌíxumdinuvat, ku̱x naj̱kxp yaꞌ̱a̱
veꞌe joma veꞌe je̱ Tyeeꞌ. 18 ¿Tis yaꞌ̱a̱ veꞌe
tyijp ku veꞌe vyaꞌañ: “Vee̱ꞌ̱nji yaꞌ̱a̱ veꞌe ya̱
it ñáxu̱t”? Kaꞌa xa u̱u̱ꞌmeꞌe nvinmó̱tumda
ti yaꞌ̱a̱ veꞌe tyijp.

19Ñu̱jaꞌvi tseꞌe je̱ Jesús jeṯs yakꞌamo̱-
tutu̱vavaampeꞌe, jeꞌ̱e̱ kaj̱x tseꞌe vyaajñ:
―¿Jeꞌ̱e̱ veꞌe mnu̱javavaandup paṉ

tyaj̱x aṯseꞌe jidu̱ꞌu̱m tu̱nvaꞌañ: “Vee̱ꞌ̱nji
yaꞌ̱a̱ veꞌe ya̱ it ñáxu̱t jeṯs aṯs miit-
seꞌe xko̱o̱ꞌkꞌíxtinit, ax ku tseꞌe vee̱ꞌ̱n

je̱ it ñajxnuvat, vanꞌitts aṯseꞌe xꞌíxtinu-
vat”? 20Tyú̱vam xa aṯs miitseꞌe nnaa̱j̱-
mada, vaampam aṯseꞌe, myaꞌaxtapts mi-
itseꞌe jeṯseꞌe mtsaachvinmáydat; ax je̱
jayu juuꞌ veꞌe du̱maa̱ṯnavyaa̱ꞌ̱nju̱dup je̱
naxviijnit je̱ kyo̱ꞌo̱y jeꞌ̱e,̱ xo̱o̱ndu̱ktapts
jeꞌ̱e̱ veꞌeda; ó̱yam tseꞌe mtsaachvinmáy-
dat, vimpítupts jeꞌ̱e̱ veꞌe je̱ mtsaachvin-
maꞌyu̱nda xo̱o̱jntku̱n. 21Ku veꞌe je̱ taꞌ̱ax̱-
taj̱k je̱ yꞌónu̱k du̱yakjej̱avaꞌañ, tsaachvin-
maayp tseꞌe ku veꞌe tyukkaḏaakjini jeṯ-
seꞌe chaachpaaꞌtu̱t; ax ku tseꞌe kyeꞌex
je̱ maax ónu̱k, kaꞌa tseꞌe du̱ꞌukjaaꞌmyej̱t-
sni ku veꞌe tu̱chaachpaaꞌty, ku̱x xo̱o̱jntkp
jeꞌ̱e̱ veꞌe ku veꞌe je̱ maax ónu̱k tu̱kyeꞌex.
22Nay veꞌempats miitseꞌeda, mtsaachv-
inmaaydupeꞌe u̱xyam; ax nꞌíxtinuvapts
aṯs miitseꞌeda, vanꞌit tseꞌe o̱o̱y mtunx-
o̱o̱ndu̱ktat jem̱ mjaꞌvin kaj̱xmda, ax ni
paṉa tseꞌe kyaꞌo̱ꞌyixju̱t jeṯseꞌe mpaj̱ku̱x-
jadat je̱ mxo̱o̱jntku̱nda.

23 ’Kaꞌats aṯs miitseꞌe vanꞌit
xꞌuktiꞌamo̱tutú̱vidinit. Tyú̱vam xa
aṯs miitseꞌe nnaa̱j̱mada, vaampam
aṯseꞌe, jeṯs mmo̱ꞌo̱jadapeꞌe aṯs je̱ nTeeꞌ
nu̱jom paṉ ti jatyeꞌe mꞌamó̱tudap aṯs
kaj̱x. 24Kaꞌanum miitseꞌe xꞌamó̱tuda
juuꞌ aṯs kaj̱x. Amó̱tuda juuꞌ, jeṯseꞌe
myakmo̱ꞌo̱dat, veꞌem tseꞌe puꞌuk avaada
yꞌítu̱t je̱ mxo̱o̱jntku̱nda.
Je̱ Jesucristo xa veꞌe du̱ꞌamaa̱ḏaagui

je̱ naxviijnit je̱ kyo̱ꞌo̱y jeꞌ̱e̱
25 ’Je̱ tukmuꞌaꞌixmojkin maa̱ṯ aṯs mi-

its yaꞌ̱a̱ veꞌe nvaajnjada, jeꞌ̱yap xa
veꞌe je̱ xaa̱j̱ ku veꞌe je̱ tukmuꞌaꞌixmo-
jkin maa̱ṯ juuꞌ nko̱o̱ꞌkvaajnjidinit, vaꞌajt-
samts aṯs miitseꞌe je̱ nTeeꞌ ntuknu̱jáva-
dat. 26Vanꞌitts miits jeꞌ̱e̱ veꞌe xꞌamó̱tu-
dat juuꞌ aṯs kaj̱x. Ax kaꞌats aṯseꞌe nvaꞌañ
jeṯs aṯseꞌe nꞌamó̱tuvu̱t miits kaj̱xta aṯs
je̱ nTeeꞌ, ku̱x viinmeꞌe aṯs je̱ nTeeꞌ mt-
só̱kjada, 27mtso̱jkju̱dupts miits jeꞌ̱e̱ veꞌe
jeꞌ̱e̱ kaj̱x ku aṯs miitseꞌe xtso̱kta jeṯseꞌe
xjaanchjávada jeṯs jem̱ aṯseꞌe ntsaa̱ꞌ̱n
joma veꞌe jeꞌ̱e.̱ 28 Jem̱ aṯseꞌe je̱ nTeeꞌ

vyinkojkm ntsaa̱ꞌ̱n jeṯs aṯseꞌe nmiijn yaja
naxviijn; ax nmasaa̱ḵpts aṯseꞌe u̱xyam
ya̱ naxviijnit it jeṯs aṯseꞌe nvimpijtnuvat
jem̱ joma veꞌe aṯs je̱ nTeeꞌ.

29Vanꞌit tseꞌe je̱ yꞌixpaj̱kpataj̱k
vyaandi:
―U̱xyam tseꞌe tu̱u̱v, vaꞌajts tseꞌe juuꞌ

xko̱jtsni, kaꞌa veꞌe xꞌukyaktoonni je̱ tuk-
muꞌaꞌixmojkin, 30 u̱xyamts aa̱ṯseꞌe nꞌix
jeṯs mnu̱jaꞌviku̱jxp mitseꞌe nu̱jom juuꞌ
jaty, kaꞌats jeꞌ̱e̱ veꞌe vyinko̱pka jeṯseꞌe
paṉ juuꞌ mꞌamo̱tutú̱vajat, jeꞌ̱e̱ kaj̱xts aa̱ṯ-
seꞌe njaanchjáva jeṯs jem̱ mitseꞌe mtsaa̱ꞌ̱n
je̱ Nteꞌyam vyinkojkm.

31Vanꞌit tseꞌe je̱ Jesús yꞌatso̱o̱jvjidi:
―¿Mjaanchjaꞌvidupeꞌe u̱xyam?

32Pyaatnupts jeꞌ̱e̱ veꞌe je̱ xaa̱j̱, u̱xyamts
jeꞌ̱e̱ veꞌe, ku miitseꞌe mꞌakeḵvaꞌkxkáx̱tat,
kaḵnaa̱ꞌ̱ kaḵtooꞌ tseꞌe xpáḵtat jeṯs
aṯseꞌe naaydum xyaktándat. Ax ka
naaydumapts aṯseꞌe, ku̱x je̱ nTeeꞌ maa̱ṯ
aṯseꞌe nꞌit. 33Nko̱jtsjidup aṯs miits yaꞌ̱a̱
veꞌe nu̱jom jeṯseꞌe xjayej̱ptinit je̱ o̱y
jo̱o̱t aṯs kaj̱x. Mtsaachpaaꞌttapts miitseꞌe
yaja naxviijn; ax pam̱da tseꞌe je̱ maḵk
aaj je̱ maḵk jo̱o̱t, ta̱ aṯseꞌe nꞌamaa̱ḏaaga
je̱ naxviijnit je̱ kyo̱ꞌo̱y jeꞌ̱e.̱

Ku je̱ Jesús du̱nu̱tsapkaj̱ts
je̱ yꞌixpaj̱kpataj̱k

17 Ku veꞌe veꞌem vyaajñ, vanꞌit tseꞌe
je̱ Jesús jem̱ tsajm tso̱ pyatꞌix jeṯ-

seꞌe vyaajñ:
―Tata, ta̱ tseꞌe je̱ tiempo du̱paatni paṉ

vinꞌit aṯs mitseꞌe nyakmáj̱at nyakjaan-
chat. Yakmaj̱a aṯs mits toꞌk aaj, aṯs, mits
je̱ mꞌOnu̱k, veꞌemts aṯs mitseꞌe nyak-
máj̱ivat nyakjaanchivat. 2Mits xa aṯseꞌe
xmo̱o̱y je̱ kutojku̱n jeṯs aṯseꞌe nyakku-
tojkjat nu̱jom je̱ jayu, xmo̱o̱yvats aṯseꞌe
je̱ kutojku̱n jeṯs nu̱jom jeꞌ̱eḏa paṉ paṉ
jaty aṯs mitseꞌe xmo̱o̱y, jeṯs aṯs jeꞌ̱e̱ veꞌe
nmo̱o̱ydinit je̱ joojntykin juuꞌ veꞌe xaꞌ̱ma
kaj̱x ijtp. 3Ax je̱ joojntykin juuꞌ veꞌe
xaꞌ̱ma kaj̱x ijtp, jeꞌ̱eṯs jeꞌ̱e̱ veꞌe ku veꞌe
mꞌíxajada, mits, toꞌkji je̱ Nteꞌyam, juuꞌ

veꞌe tyú̱vam, jeṯs aṯseꞌe xꞌíxaiduva, aṯs,
je̱ Jesucristo, juuꞌ mitseꞌe mkej̱x.

4 ’Ta̱ xa aṯseꞌe nyaknu̱keꞌ̱xnatáḵa mits
je̱ mmaj̱in je̱ mjaanchin yaja naxviijn,
taṯs aṯseꞌe ntonku̱x nko̱jtskú̱x juuꞌ aṯs
mitseꞌe xtukpavaan. 5Ax u̱xyam, yak-
máj̱ats aṯs toꞌk aaj jem̱ mits mvinko-
jkm je̱ maj̱in maa̱ṯ juuꞌ aṯseꞌe njayej̱p ku
aṯs mitseꞌe nmaa̱ṯveꞌna kaꞌanumeꞌe ya̱ it
cho̱o̱ꞌndu̱k vyeꞌna.

6 ’Jeꞌ̱e̱ paṉ paṉ jatyeꞌe mvinko̱o̱n yaja
naxviijn, jeꞌ̱e̱ paṉ paṉ jaty aṯseꞌe xmo̱o̱y,
nu̱jávats aṯs mitseꞌe nyaktáñ jeꞌ̱e̱ maa̱ṯta.
Mits mjeꞌ̱e̱ jeꞌ̱e̱ veꞌe yꞌijtti, mitsts aṯs
jeꞌ̱e̱ veꞌe xmo̱o̱y. Kyutyoonduts jeꞌ̱e̱ veꞌe
mits je̱ mkaṯs je̱ mꞌayook, 7 ax ñu̱-
jaꞌvidupts jeꞌ̱e̱ veꞌe u̱xyam jeṯs nu̱jom
juuꞌ jaty aṯs mitseꞌe xmo̱o̱y, mítsamts
aṯs jeꞌ̱e̱ veꞌe xmo̱o̱y. 8Ku̱x nmo̱o̱ydu aṯs
jeꞌ̱e̱ veꞌe je̱ kaṯs je̱ ayook juuꞌ aṯs mit-
seꞌe xmo̱o̱y, kyuvaj̱ktuts jeꞌ̱e̱ veꞌe, vaꞌajts
tseꞌe du̱nu̱jávada jeṯs jem̱ aṯseꞌe ntsaa̱ꞌ̱n
joma veꞌe mits, jyaanchjaꞌvidu tseꞌe jeṯs
mits aṯseꞌe xkej̱xp.

9 ’Nmunooꞌkxtkpts aṯs mitseꞌe jeꞌ̱e̱
kaj̱xta, ka jeꞌ̱e̱ kaj̱xapta paṉ paṉ jatyeꞌe
du̱maa̱ṯnavyaa̱ꞌ̱nju̱dup je̱ naxviijnit je̱
kyo̱ꞌo̱y jeꞌ̱e,̱ jeꞌ̱eḏa veꞌe paṉ paṉ jaty aṯs
mitseꞌe xmo̱o̱y, ku̱x mits xa jeꞌ̱e̱ veꞌe
mjeꞌ̱eḏa. 10Nu̱jom tseꞌe juuꞌ veꞌe aṯs
njeꞌ̱e,̱ mitsts jeꞌ̱e̱ veꞌe mjeꞌ̱ev̱a, ax ju-
uꞌts mitseꞌe mjeꞌ̱e,̱ nay áṯspats jeꞌ̱e̱ veꞌe
njeꞌ̱ev̱a, jeꞌ̱e̱ kaj̱xts aṯseꞌe yakmaj̱a nꞌit.

11 ’Kaꞌa xa aṯseꞌe nꞌuktaannit yaja
naxviijn; ax jeꞌ̱eḏa, tándapts jeꞌ̱e̱ veꞌe.
Ax naj̱kxpts aṯseꞌe nꞌijtni mits maa̱ṯ.
Kunuuꞌkx Teeꞌ, ixu̱ jayep̱u̱ toꞌk aaj jeꞌ̱e̱
paṉ paṉ jaty aṯs mitseꞌe xmo̱o̱y, veꞌem
tseꞌe yꞌijttinit toꞌkji ax joꞌn u̱u̱ꞌmeꞌe toꞌkji
nꞌijtum. 12Ku aṯseꞌe nꞌijt jeꞌ̱e̱ maa̱ṯta yaja
naxviijn, nꞌixtu njayej̱ptuts aṯs jeꞌ̱e̱ veꞌe
paṉ paṉ jaty aṯs mitseꞌe xmo̱o̱y jeṯs aṯ-
seꞌe nkuvaandi. Ni paṉa tseꞌe kyavin-
to̱ki, jeꞌ̱ej̱yji veꞌe toꞌk juuꞌ veꞌe nu̱paa̱m̱-
du̱kani ijtp jeṯseꞌe vyintó̱kinit, veꞌem

tseꞌe tyónju̱t kyó̱tsju̱t juuꞌ veꞌe vaamp jep̱
Kunuuꞌkx Jatyán ku̱jxp.

13 ’Ax naj̱kxpts aṯseꞌe u̱xyam jem̱ joma
mitseꞌe mꞌit. Jidu̱ꞌu̱mts aṯseꞌe nvaꞌañ
namvaat aṯseꞌe nꞌítnum yaja naxviijn,
veꞌem tseꞌe puꞌuk avaada du̱jayej̱ptinit
jem̱ jyaꞌvin kaj̱xmda aṯs je̱ nxo̱o̱jn-
tku̱n, nay jeꞌ̱e̱ je̱ xo̱o̱jntku̱n juuꞌ aṯseꞌe
njayejpp. 14 A̱ts xa jeꞌ̱e̱ veꞌe nmo̱o̱ydu
je̱ mkaṯs je̱ mꞌayook, ax kaꞌats jeꞌ̱e̱ veꞌe
chó̱kjada je̱ jáyuda juuꞌ veꞌe du̱maa̱ṯ-
navyaa̱ꞌ̱nju̱dup je̱ naxviijnit je̱ kyo̱ꞌo̱y
jeꞌ̱e,̱ ku̱x kaꞌa veꞌe je̱ naxviijnit je̱ ky-
o̱ꞌo̱y jeꞌ̱e̱ du̱maa̱ṯnavyaa̱ꞌ̱njada, veꞌem ax
joꞌn aṯseꞌe nkamaa̱ṯnavyu̱u̱ꞌnju̱ je̱ naxvi-
ijnit je̱ kyo̱ꞌo̱y jeꞌ̱e.̱ 15Kaꞌats aṯs mit-
seꞌe nꞌamo̱tu jeṯseꞌe xyakpítsumdat yaja
naxviijn, jeꞌ̱e̱ veꞌe jeṯseꞌe xꞌíxnit xjayej̱p-
nit jeṯseꞌe kyakaꞌadat jem̱ je̱ ko̱ꞌo̱yjáyu-
vap kyaꞌ̱m.

16 ’Veꞌem ax joꞌn aṯseꞌe nkamaa̱ṯ-
navyu̱u̱ꞌnju̱ je̱ naxviijnit je̱ kyo̱ꞌo̱y jeꞌ̱e,̱
veꞌemts jeꞌ̱e̱ veꞌe du̱kamaa̱ṯnavyaa̱ꞌ̱n-
ju̱duva je̱ naxviijnit je̱ kyo̱ꞌo̱y jeꞌ̱e.̱
17Yakꞌapú̱kada toꞌk aaj je̱ tyu̱v jeꞌ̱e̱ kaj̱x
jeṯseꞌe yꞌijttinit mits maa̱ṯ; mits je̱ mkaṯs
je̱ mꞌayook, jeꞌ̱eṯs jeꞌ̱e̱ veꞌe je̱ tyu̱v jeꞌ̱e.̱
18Veꞌem ax joꞌn aṯs mitseꞌe xkejx jeṯs aṯ-
seꞌe nꞌítu̱t je̱ jayu maa̱ṯta juuꞌ veꞌe du̱-
maa̱ṯnavyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e,̱ veꞌemts aṯs jeꞌ̱e̱ veꞌe nkej̱x-
tuva jeṯseꞌe yꞌijttuvat je̱ jayu maa̱ṯta juuꞌ
veꞌe du̱maa̱ṯnavyaa̱ꞌ̱nju̱dup je̱ naxviijnit
je̱ kyo̱ꞌo̱y jeꞌ̱e.̱ 19 Je̱ jayu paṉ paṉ jaty
mitseꞌe mvinko̱o̱n, jeꞌ̱e̱ kaj̱xtats aṯseꞌe
nnaajkꞌítju̱ mits maa̱ṯ jeṯs aṯseꞌe ntónu̱t
juuꞌ aṯs mitseꞌe xtuknu̱kej̱xp, ax veꞌemts
jeꞌ̱e̱ veꞌe yꞌijttuvat mits maa̱ṯ je̱ tyu̱v jeꞌ̱e̱
kaj̱x.

20 ’Ax ka jeꞌ̱e̱ kaj̱xtajyapts aṯs mitseꞌe
nmunooꞌkxtu̱k, jeꞌ̱e̱ kaj̱xtava veꞌe paṉ
paṉ jaty aṯseꞌe xjaanchjávadap je̱ ay-
ook kaj̱x juuꞌ jeꞌ̱e̱ veꞌe kyó̱tstap. 21Tata,
nꞌamó̱tup aṯs mitseꞌe jeṯseꞌe nu̱jom
jeꞌ̱eḏa toꞌkji yꞌijttinit. Veꞌem ax joꞌn mit-
seꞌe mꞌit yam aṯs njaꞌvin kaj̱xm jeṯs

aṯseꞌe nꞌijtpa jem̱ mits mjaꞌvin kaj̱xm,
nay veꞌemts jeꞌ̱e̱ veꞌe yꞌijttuvat yam
u̱u̱ꞌm njaꞌvin kaj̱xmam, veꞌem tseꞌe du̱-
jaanchjávadat paṉ paṉ jatyeꞌe du̱maa̱ṯ-
navyaa̱ꞌ̱nju̱dup je̱ naxviijnit je̱ kyo̱ꞌo̱y
jeꞌ̱e̱ jeṯs mits aṯseꞌe xkej̱xp. 22 Je̱ maj̱in
juuꞌ aṯs mitseꞌe xmo̱o̱y, nmo̱o̱yduvats aṯs
jeꞌ̱e̱ veꞌe, veꞌem tseꞌe yꞌijttinit toꞌkji ax
joꞌn u̱u̱ꞌmeꞌe toꞌkji nꞌijtum. 23 Jem̱ts aṯ-
seꞌe jeꞌ̱e̱ jyaꞌvin kaj̱xmda, jeṯs yámpats
mitseꞌe aṯs njaꞌvin kaj̱xm, ax veꞌem tseꞌe
toꞌkji yꞌijttinit jeṯseꞌe je̱ jayu juuꞌ veꞌe du̱-
maa̱ṯnavyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e,̱ jeṯseꞌe du̱nu̱jávadat jeṯs mits
aṯseꞌe xkej̱xp jeṯs o̱o̱y mitseꞌe xtuntsaḵ
paṉ paṉ jaty mitseꞌe mvinko̱o̱n, veꞌem ax
joꞌn aṯs mitseꞌe xtso̱jkpa joꞌn.

24 ’Tata, mits xa aṯs jeꞌ̱e̱ veꞌe xmo̱o̱ydu,
ax ntsaj̱kpts aṯseꞌe jeṯs aṯseꞌe nꞌijtpat
jeꞌ̱e̱ maa̱ṯta jem̱ joma aṯseꞌe nꞌijtnit jeṯ-
seꞌe du̱ꞌíxtat je̱ maj̱in juuꞌ aṯs mit-
seꞌe xmo̱o̱y, ku̱x vanꞌítanam aṯs mit-
seꞌe xtsaḵ kaꞌanumeꞌe ya̱ it cho̱o̱ꞌndu̱k
vyeꞌna. 25Tata, pyaatyp yꞌakee̱g̱uipts
jeꞌ̱e̱ veꞌe o̱y juuꞌ mitseꞌe mtuump. Paṉ
paṉ jaty xa veꞌe du̱maa̱ṯnavyaa̱ꞌ̱nju̱dup
je̱ naxviijnit je̱ kyo̱ꞌo̱y jeꞌ̱e,̱ kaꞌa tseꞌe
mꞌíxajada; ax nꞌíxats aṯs mitseꞌe; jeṯs
jeꞌ̱e̱ paṉ paṉ jaty aṯs mitseꞌe xmo̱o̱y,
ñu̱jaꞌvidupts jeꞌ̱e̱ veꞌe jeṯs mits aṯseꞌe
xkej̱xp. 26Nu̱java xa aṯs mitseꞌe nyak-
táñ jeꞌ̱e̱ maa̱ṯta, ax njaaꞌktónupts aṯs jeꞌ̱e̱
veꞌe paṉ vintso̱ veꞌe mjaaꞌknu̱jávajadat,
veꞌem tseꞌe du̱jayej̱ptuvat jem̱ jyaꞌvin
kaj̱xmda je̱ tso̱jku̱n juuꞌ aṯs mitseꞌe xtuk-
mutso̱jkp, jeṯs aṯseꞌe nꞌijtnit jem̱ jeꞌ̱e̱
jyaꞌvin kaj̱xmda.

Ku je̱ Jesús yakmajch
(Mt. 26.47-56;

Mr. 14.43-50; Lc. 22.47-53)

18 Ku veꞌe chapko̱jtsku̱jx, vanꞌit
tseꞌe je̱ Jesús je̱ yꞌixpaj̱kpataj̱k

du̱maa̱ḏidi jeṯseꞌe du̱tinajxti je̱ tukjo̱v
juuꞌ veꞌe Cedrón du̱xaa̱j̱, jeṯseꞌe jyeꞌ̱ydi
jem̱ jadoꞌk adoꞌom joma veꞌe toꞌk je̱

olivos ku̱pu̱kam. Jem̱ tseꞌe tyaj̱kidi.
2Yꞌíxaiva tseꞌe je̱ it je̱ Judas, jeꞌ̱e̱ juuꞌ veꞌe
je̱ Jesús du̱paa̱m̱nup jem̱ je̱ jayu kyaꞌ̱m
juuꞌ veꞌe tsoꞌoxpaj̱kju̱dup, ku̱x may nax-
eꞌe jem̱ je̱ Jesús du̱maa̱ṯꞌó̱tsta je̱ yꞌixpaj̱k-
pataj̱k. 3Ax jem̱ tseꞌe je̱ Judas jyeꞌ̱y maa̱ṯ
je̱ tojpataj̱k jeṯs je̱ tsaptaḵmutoompataj̱k;
je̱ teeꞌtaj̱k je̱ vyintsaṉda jeṯs je̱ fariseo-
taj̱kta, jeꞌ̱e̱ tseꞌe kej̱xju̱du. Jem̱ tseꞌe je̱
Jesús du̱nu̱naj̱kxta kunaꞌ̱aḵ kutu̱ꞌkx, je̱
ku̱p maa̱ṯ jeṯs je̱ tsojx maa̱ṯ. 4Ax ñu̱jaꞌvi
tseꞌe je̱ Jesús nu̱jom juuꞌ veꞌe tónjup kó̱t-
sjup, jeꞌ̱e̱ kaj̱x tseꞌe je̱ Jesús yꞌanaj̱kxijidi
jeṯseꞌe yꞌamo̱tutú̱vijidi:
―¿Paṉ tseꞌe mꞌíxtidup?
5 Jeṯseꞌe yꞌatso̱o̱jvjidi:
―Je̱ Jesús, je̱ nazarétit jayu.
Vanꞌit tseꞌe je̱ Jesús yꞌatsaa̱j̱v:
―A̱ts xa jeꞌ̱e̱ veꞌe.
Je̱ Judas juuꞌ veꞌe du̱paa̱m̱nup je̱ Jesús

jem̱ je̱ jayu kyaꞌ̱m juuꞌ veꞌe tsoꞌox-
paj̱kju̱dup, jem̱ tseꞌe du̱maa̱ḏada je̱ jayu
juuꞌ veꞌe myaa̱ṯjeꞌ̱ydu. 6Ku veꞌe je̱ Jesús
vyaajñ: “A̱ts xa jeꞌ̱e̱ veꞌe”, vanꞌit tseꞌe
yꞌu̱xnaj̱kxti jeṯseꞌe ñaxkaḏaakti. 7Vanꞌit
tseꞌe je̱ Jesús yꞌamo̱tutú̱vijidinuva:
―¿Paṉ tseꞌe mꞌíxtidup?
Jeṯseꞌe vyaandinuva:
―Je̱ Jesús, je̱ nazarétit jayu.
8Vanꞌit tseꞌe je̱ Jesús ñaꞌ̱mu̱xjidinuva:
―Ta̱ xa aṯs miitseꞌe nnaa̱j̱mada jeṯs

aṯs jeꞌ̱e̱ veꞌe. Paṉ aṯs tseꞌe xꞌíxtidup, ma-
so̱ꞌo̱ktats aṯs ya̱ njayu jeṯseꞌe ñaj̱kxtinit.

9 Jeꞌ̱e̱ kaj̱xts yaꞌ̱a̱ veꞌe veꞌem jyajty jeṯ-
seꞌe tyoojnji kyo̱jtsji juuꞌ veꞌe viinm je̱
Jesús kyo̱jts ku veꞌe vyaajñ jeṯs ni toꞌka
veꞌe kyavinto̱ki jeꞌ̱e̱ paṉ paṉ jatyeꞌe je̱
Tyeeꞌ mo̱o̱jyju. 10Myaa̱ṯ tseꞌe vyeꞌna je̱
Simón Pedro toꞌk je̱ yajkxy tsojx, vanꞌit
tseꞌe du̱yakpítsum je̱ yajkxy tsojx jeṯseꞌe
du̱ku̱spojxji toꞌk adoꞌom je̱ yꞌakaꞌyu̱n
taatsk juuꞌ veꞌe Malco du̱xaa̱j̱i, je̱ teeꞌ
juuꞌ veꞌe du̱nu̱vintsaṉikaj̱xp je̱ teeꞌtaj̱kta,
jeꞌ̱eṯs jeꞌ̱e̱ veꞌe je̱ tyoompa yꞌijt. 11Ax
jidu̱ꞌu̱m tseꞌe je̱ Jesús du̱nu̱u̱jmi je̱ Pedro:

―Paa̱m̱nuva je̱ myajkxy tsojx jep̱ tyaj̱k
jaa̱ṯp. Paṉ chaj̱kp xa veꞌe aṯs je̱ nTeeꞌ jeṯs
aṯseꞌe ntsaachpaaꞌtu̱t, ¿kaꞌats aṯs nꞌiteꞌe
je̱ tsaachpaatu̱n nyaknáxu̱t?
Ku je̱ Jesús du̱vinteni je̱ teeꞌ juuꞌ veꞌe

du̱nu̱vintsaṉikaj̱xp je̱ teeꞌtaj̱kta
(Mt. 26.57-58; Mr. 14.53-54; Lc. 22.54)
12 Je̱ tojpataj̱k maa̱ṯ jeꞌ̱e̱ juuꞌ veꞌe

yakkutojku̱xju̱dup maa̱ṯ je̱ tsaptaḵmu-
toompataj̱k, jeꞌ̱e̱ tseꞌe du̱majtstu je̱
Jesús jeṯseꞌe du̱tsoomdi. 13Vanꞌit tseꞌe
du̱yaknaj̱kxti tooꞌvaj̱kp jep̱ je̱ Anás
tyaḵꞌap. Je̱ maj̱ ónu̱k Anás, je̱ Caifás
je̱ myaꞌ̱vu̱tts jeꞌ̱e̱ veꞌe yꞌijt; jeṯs je̱
Caifás, jeꞌ̱e̱ tseꞌe je̱ joojnt veꞌnip teeꞌ
juuꞌ veꞌe du̱nu̱vintsaṉikaj̱xp je̱ teeꞌtaj̱kta.
14Nay jeꞌ̱ej̱yam tseꞌe je̱ Caifás juuꞌ veꞌe
du̱ꞌako̱jtsi je̱ israeejlit jáyuda jeṯs jeꞌ̱e̱ je̱
yꞌo̱ꞌyinda jeꞌ̱e̱ veꞌe jeṯseꞌe toꞌkji je̱ jayu
du̱kuꞌo̱o̱ꞌkat je̱ jyáyuda.

Ku je̱ Pedro
du̱kanatyukpaj̱kji je̱ Jesús

(Mt. 26.69-70;
Mr. 14.66-68; Lc. 22.55-57)

15Pyanaj̱kxtu tseꞌe je̱ Jesús je̱ Simón
Pedro jeṯs jadoꞌk je̱ myuꞌixpaj̱kpa. Je̱
myuꞌixpaj̱kpa, íxajats jeꞌ̱e̱ veꞌe yꞌijt je̱
teeꞌ juuꞌ veꞌe du̱nu̱vintsaṉikaj̱xp je̱ teeꞌ-
taj̱kta vanꞌit. Ax je̱ ixpaj̱kpa tseꞌe taj̱ki
jep̱ je̱ teeꞌ juuꞌ veꞌe du̱nu̱vintsaṉikaj̱xp
je̱ teeꞌtaj̱kta tyaagujkp, je̱ Jesuuseꞌe du̱-
paꞌu̱xꞌo̱o̱ki. 16 Je̱ Pedro, jékumts jeꞌ̱e̱ veꞌe
tyaajñ. Jeꞌ̱e̱ kaj̱x tseꞌe pyítsum je̱ ix-
paj̱kpa juuꞌ veꞌe íxaja je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta vanꞌit,
jeṯseꞌe du̱maa̱ṯnakyo̱jtsji je̱ taꞌ̱ax̱taj̱k juuꞌ
veꞌe je̱ zaguán du̱ꞌixꞌijtp, jeṯseꞌe du̱yak-
taj̱ki je̱ Pedro.

17Vanꞌit tseꞌe je̱ taꞌ̱ax̱taj̱k du̱nu̱u̱jmi je̱
Pedro:
―¿Ka mítsap vineꞌe nu̱toꞌk xi jayu je̱

yꞌixpaj̱kpa?
Jeṯseꞌe je̱ Pedro yꞌatsaa̱j̱v:
―Kaꞌa, ka áṯsap xa jeꞌ̱e.̱

18Xojxp tseꞌe vanꞌit je̱ it, jeꞌ̱e̱ kaj̱x tseꞌe
je̱ toompataj̱k maa̱ṯ je̱ tsaptaḵmutoom-
pataj̱k du̱paa̱m̱di je̱ jaa̱j̱n je̱ juꞌu maa̱ṯ,
jep̱ tseꞌe du̱vintéṉada jeṯseꞌe xyamda.
Jep̱ tseꞌe je̱ Pedro tyéniva xyaampa.

Ku je̱ teeꞌ Anás du̱yaktu̱vi
du̱yaktoꞌojntsi je̱ Jesús juuꞌ jaty

(Mt. 26.59-66;
Mr. 14.55-64; Lc. 22.66-71)

19 Je̱ teeꞌ juuꞌ veꞌe du̱nu̱vintsaṉikaj̱xp
je̱ teeꞌtaj̱kta vanꞌit, jeꞌ̱e̱ tseꞌe du̱ꞌamo̱tu-
tu̱vi je̱ Jesús paṉ ti veꞌe tyoondup ky-
o̱jtstup je̱ yꞌixpaj̱kpataj̱k jeṯs ti veꞌe je̱
Jesús je̱ jayu tyukꞌixp. 20 Jeṯseꞌe je̱ Jesús
ñaꞌ̱mu̱xji:
―Nu̱keꞌ̱xnatáḵani jeꞌ̱e̱ veꞌe juuꞌ aṯ-

seꞌe tu̱nkaṯs jej̱a anañu̱joma je̱ jayu
vyinkujk, ijtpts aṯseꞌe tu̱nyakꞌixpu̱k jep̱
tsaptu̱jkp jeṯs jep̱ maj̱a̱ tsaptu̱jkp, jep̱
joma veꞌe ñayꞌamókajada anañu̱joma je̱
israeejlit jáyuda, ka ayuꞌutsapts aṯseꞌe
juuꞌ tu̱nkaṯs. 21 ¿Tyaj̱xts aṯseꞌe xꞌamo̱tu-
tu̱va? Jeꞌ̱e̱ mits amo̱tutu̱va paṉ paṉ jaty
aṯseꞌe tu̱xꞌamo̱tunaxta, vaꞌants jeꞌ̱e̱ veꞌe
mvaꞌnu̱xjada paṉ ti jaty aṯseꞌe tu̱nkaṯs,
ñu̱jaꞌvidupts jeꞌ̱e̱ veꞌe juuꞌ jaty aṯseꞌe
tu̱nkaṯs.

22Ku veꞌe je̱ Jesús veꞌem vyaajñ, vanꞌit
tseꞌe nu̱toꞌk je̱ tsaptaḵmutoompa juuꞌ
veꞌe paaꞌténijup, jeꞌ̱e̱ tseꞌe du̱ꞌakupaꞌ̱kxi
je̱ Jesús, jeṯseꞌe du̱nu̱u̱jmi:
―¿Veꞌemeꞌe xꞌatsav̱ ya̱ teeꞌ juuꞌ veꞌe

du̱nu̱vintsaṉikaj̱xp je̱ teeꞌtaj̱kta?
23 Jeṯseꞌe je̱ Jesús yꞌatso̱o̱jvji:
―Paṉ kaꞌa xa jeꞌ̱e̱ veꞌe yꞌo̱ya juuꞌ aṯ-

seꞌe tu̱nkaṯs, nu̱kó̱tsu̱ts nꞌit joma veꞌe
kyaꞌo̱ya; ax paṉ o̱yts jeꞌ̱e̱ veꞌe juuꞌ aṯseꞌe
tu̱nkaṯs, ¿tyaj̱xts aṯseꞌe tu̱xꞌakupaꞌ̱kxa?

24Vanꞌit tseꞌe je̱ Anás je̱ Jesús
tsumu̱pu̱kna du̱tuknu̱kejx je̱ teeꞌ
Caifás, teeꞌ jeꞌ̱e̱ veꞌe yꞌijtpa juuꞌ veꞌe
du̱nu̱vintsaṉikaj̱xp je̱ teeꞌtaj̱kta.

Ku je̱ Pedro
du̱kanatyukpaj̱kjinuva je̱ Jesús

(Mt. 26.71-75;
Mr. 14.69-72; Lc. 22.58-62)

25Namvaateꞌe je̱ Pedro jyaṉꞌaténiva,
vanꞌit tseꞌe yaknu̱u̱jmi:
―¿Ka mítsap vineꞌe nu̱toꞌk xi jayu je̱

yꞌixpaj̱kpa?
Vanꞌit tseꞌe je̱ Pedro du̱kanatyuk-

paj̱kjinuva je̱ Jesús. Jidu̱ꞌu̱m tseꞌe
vyaajñ:
―Kaꞌa, ka áṯsap xa jeꞌ̱e.̱
26Vanꞌit tseꞌe yꞌamo̱tutú̱vijinuva nu̱-

toꞌk je̱ toompa juuꞌ veꞌe du̱toojnjip je̱ teeꞌ
juuꞌ veꞌe du̱nu̱vintsaṉikaj̱xp je̱ teeꞌtaj̱kta,
jeꞌ̱e̱ myugoꞌok juuꞌ veꞌe je̱ Pedro kyu̱spo-
jxji je̱ tyaatsk, jeṯseꞌe vyaajñ:
―¿Ka jém̱ap aṯs mitseꞌe tu̱nꞌix olivos

ku̱pu̱kam jo̱o̱tm maa̱ṯ yaꞌ̱a?̱
27Ax kaꞌa tseꞌe yꞌuknatyukpaj̱kjinuva

je̱ Pedro je̱ Jesús. Jeꞌ̱yji tseꞌe toꞌk je̱ naꞌat-
seev yꞌayaaxy.

Ku je̱ Jesús je̱ Pilato du̱vinteni
(Mt. 27.1-2, 11-14;

Mr. 15.1-5; Lc. 23.1-5)
28Ku veꞌe je̱ Jesús du̱yaktso̱o̱ꞌndi jep̱ je̱

Caifás tyaḵꞌap, vanꞌit tseꞌe du̱yaknaj̱kxti
jem̱ joma veꞌe je̱ Pilato yakkutuk, jaj-
tu̱kuvaannup tseꞌe je̱ it vyeꞌna. Kaꞌa tseꞌe
tyaj̱kidi jep̱ tu̱jkp je̱ israeejlit jayu ku̱x
vaꞌajts jeꞌ̱e̱ veꞌe ñaajkꞌituvaꞌanjada, ku̱x
paṉ ku̱tyaj̱kidi veꞌe, kaꞌa tseꞌe ku̱yꞌo̱ꞌy-
ixjidi jeṯseꞌe ku̱du̱kaaydi je̱ pascua xaa̱j̱
aꞌox. 29 Jeꞌ̱e̱ kaj̱x tseꞌe je̱ Pilato pyítsum
jep̱ tu̱jkp joma veꞌe yakkutuk. Je̱ ró-
mait yakkutojkpa juuꞌ veꞌe je̱ maj̱a̱ kuto-
jku̱n du̱kaꞌ̱mip vanꞌit, jeꞌ̱e̱ tseꞌe je̱ kuto-
jku̱n mo̱o̱jyju. Vanꞌit tseꞌe je̱ nu̱may jayu
du̱nu̱u̱jmidi:
―¿Tiseꞌe mtuknu̱xaꞌ̱ai̱dup ya̱ jayu?
30 Jeṯseꞌe yꞌatso̱o̱jvjidi:
―Paṉ ka je̱ to̱kin toompap xa yaꞌ̱a̱ veꞌe

ku̱yꞌit, kaꞌats aa̱ṯs mits yaꞌ̱a̱ veꞌe je̱ xyu̱p
ntukkaṯaḵa.

31Vanꞌit tseꞌe je̱ Pilato ñaꞌ̱mu̱xjidi:
―Pavitsta miits yaꞌ̱a̱ jeṯs to̱kimpay-

o̱ꞌo̱yda ax joꞌn vyaꞌañ je̱ mpavaꞌnu̱nda.
Vanꞌit tseꞌe yꞌatso̱o̱vdi:
―Kaꞌa xa aa̱ṯs miitseꞌe xyakjajtjada

jeṯs aa̱ṯseꞌe nyakjayuꞌo̱o̱ꞌku̱t.
32Veꞌem tseꞌe jyajty jeṯseꞌe tyoojnji

juuꞌ veꞌe je̱ Jesús kyo̱jts paṉ vintso̱ veꞌe
yꞌo̱o̱ꞌku̱t. 33Vanꞌit tseꞌe je̱ Pilato tyaj̱k-
inuva jep̱ joma veꞌe yakkutuk, jeṯseꞌe je̱
Jesús du̱vatsaa̱j̱v, jeṯseꞌe du̱ꞌamo̱tutu̱vi:
―¿Je̱ Israeejlit Jayu Yakkutojkpa

mitseꞌe?
34Vanꞌit tseꞌe je̱ Jesús yꞌatso̱o̱jvji:
―¿Je̱ mꞌavintso̱ vinmaꞌyu̱n kaj̱x aṯs

mits yaꞌ̱a̱ veꞌe xꞌamo̱tutu̱va, ukpu̱ jayu
veꞌe veꞌem mnaꞌ̱mu̱xjup?

35Vanꞌit tseꞌe je̱ Pilato yꞌatso̱o̱jvji:
―Ka je̱ israeejlit jáyuvap xa aṯseꞌe. Je̱

mjáyuda maa̱ṯ je̱ teeꞌtaj̱k je̱ vyintsaṉda,
jeꞌ̱e̱ tseꞌe yam aṯs nkaꞌ̱m tu̱mpám̱jada.
¿Ti mitseꞌe tu̱xtún?

36Vanꞌit tseꞌe je̱ Jesús yꞌatso̱o̱jvji:
―Ka yaja naxviijnap xa aṯseꞌe nyakku-

tuk. Paṉ yaja xa aṯseꞌe ku̱nyakkutuk,
kaꞌa tseꞌe ku̱du̱kuvaj̱kti paṉ paṉ jaty aṯ-
seꞌe xpanaj̱kxtup jeṯs aṯseꞌe jem̱ je̱ israee-
jlit jayu kyaꞌ̱m nyakpám̱u̱t. Ka yájapts aṯ-
seꞌe nyakkutuk.

37Vanꞌit tseꞌe je̱ Pilato ñaꞌ̱mu̱xji:
―¿Tis, yakkutojkpa mitseꞌe?
Jeṯseꞌe je̱ Jesús yꞌatsaa̱j̱v:
―Jeꞌ̱e̱ xa aṯseꞌe, veꞌem ax joꞌn tu̱xkaṯs.

Jeꞌ̱e̱ kaj̱x xa aṯseꞌe nkeꞌx jeṯs jeꞌ̱e̱ kaj̱xts
aṯseꞌe nmiijn yaja naxviijn jeṯs aṯseꞌe je̱
tu̱vaḵo̱jtsu̱n mpám̱u̱t je̱ tyu̱v jeꞌ̱e̱ kaj̱x.
Anañu̱joma paṉ paṉ jatyeꞌe du̱kuty-
oondup je̱ tyu̱v jeꞌ̱e,̱ yꞌamo̱tunajxtupts
jeꞌ̱e̱ veꞌe juuꞌ aṯseꞌe nkaj̱tsp.

38Vanꞌit tseꞌe je̱ Pilato ñaꞌ̱mu̱xji:
―¿Tis jeꞌ̱e̱ veꞌe je̱ tyu̱v jeꞌ̱e?̱

Ku je̱ Jesús je̱ yꞌo̱o̱ꞌku̱n kyutujk
(Mt. 27.15-31;

Mr. 15.6-20; Lc. 23.13-25)
Ku veꞌe je̱ Pilato veꞌem vyaajñ,

vanꞌit tseꞌe pyítsumnuva jeṯseꞌe du̱-
muko̱jtstinuva je̱ israeejlit jáyuda, jeṯ-
seꞌe du̱nu̱u̱jmidinuva:
―Kaꞌa xa aṯseꞌe ya̱ jayu ti to̱kin

mpaatyja. 39 Ixtáñ xa miitseꞌe xjayep̱ta
jeṯs aṯs miitseꞌe nmaso̱o̱kjadat toꞌk je̱
poxu̱ntaḵjayu vimpaascua xaa̱j̱.
Vanꞌit tseꞌe je̱ jayu du̱ꞌamo̱tutú̱vidi:
―¿Mtso̱jktupeꞌe jeṯs aṯs miitseꞌe

nmaso̱o̱kjadat ya̱ Israeejlit Jayu
Yakkutojkpa?

40Vanꞌit tseꞌe maḵk vyaandi:
―¡Kaꞌa, ka jeꞌ̱ep̱! ¡Maso̱ꞌo̱ku̱ je̱

Barrabás!
Ax mee̱ꞌ̱tspats jeꞌ̱e̱ veꞌe yꞌijt je̱

Barrabás.

19 Vanꞌit tseꞌe je̱ Pilato je̱ Jesús
du̱yakjavyo̱jpji maa̱ṯ je̱ po̱ꞌo̱

vo̱jpu̱n je̱ pojxu̱n jap̱tsum. 2Táv̱ani
tseꞌe yakvap̱ vyeꞌna, vanꞌit tseꞌe je̱
tojpataj̱k toꞌk je̱ ápit taꞌaky du̱paa̱m̱di je̱
corona joꞌn, jeṯseꞌe du̱tukxaḵjee̱j̱nu̱kti
jem̱ je̱ Jesús kyuvajkm. Vanꞌit tseꞌe
du̱xo̱jxti maa̱ṯ je̱ tsoꞌojmk vit ax joꞌn
je̱ yakkutojkpa ñaxyó̱xjada, 3 jeṯseꞌe
du̱nu̱xiikti du̱tukxiikti. Jidu̱ꞌu̱m tseꞌe
du̱nu̱u̱jmidi:
―¡Yakmáj̱ats mitseꞌe mꞌítu̱t,

Israeejlit Jayu Yakkutojkpa! ―jeṯseꞌe
du̱ꞌakupaꞌ̱kxidi.

4Vanꞌit tseꞌe je̱ Pilato pyítsumnuva jeṯ-
seꞌe je̱ nu̱may jayu du̱nu̱u̱jminuva:
―Ixta, u̱xyaja xa aṯseꞌe nyakpítsum

jeṯseꞌe xnu̱jávadat jeṯs kaꞌa aṯseꞌe ti to̱kin
mpaatyja.

5Vanꞌit tseꞌe je̱ Jesús pyítsum maa̱ṯ
je̱ tsoꞌojmk vit, jem̱eꞌe kyuvajkm je̱ ápit
taꞌaky je̱ corona joꞌn pu̱m du̱maa̱ḏa juuꞌ
veꞌe tyukxaḵjee̱j̱nu̱ktu. Vanꞌit tseꞌe je̱ Pi-
lato ñaꞌ̱mu̱xjidi:
―¡U̱xyaja xa veꞌe ya̱ yaaꞌtyaj̱k!

6Ku veꞌe du̱ꞌixti je̱ teeꞌtaj̱k je̱ vy-
intsaṉda jeṯs je̱ tsaptaḵmutoompataj̱kta,
maḵk tseꞌe vyaandi:
―¡Yakcruuzpéṯu̱! ¡Yakcruuzpéṯu̱!
Vanꞌit tseꞌe je̱ Pilato ñaꞌ̱mu̱xjidi:
―Pavitsta miits yaꞌ̱a̱ jeṯs yakcru-

uzpéṯta; kaꞌa xa aṯs yaꞌ̱a̱ veꞌe ti to̱kin
mpaatyja.

7Ax jidu̱ꞌu̱m tseꞌe yꞌatso̱o̱vdi je̱ israee-
jlit jáyuda:
―Njayejpp xa aa̱ṯseꞌe je̱ pavaꞌnu̱n juuꞌ

veꞌe vaamp jeṯs vyinmajtsjupeꞌe jeṯseꞌe
yꞌo̱o̱ꞌku̱t ku̱x veꞌemeꞌe ñapyu̱mju̱ jeṯs je̱
Nteꞌyam je̱ yꞌOnu̱k yaꞌ̱a̱ veꞌe.

8Ku veꞌe je̱ Pilato du̱ꞌamo̱tunajxy,
nu̱yojk tseꞌe tyunjaaꞌktsaꞌ̱ki. 9Vanꞌit
tseꞌe tyaj̱kinuva jep̱ tu̱jkp jeṯseꞌe du̱ꞌamo̱-
tutu̱vi je̱ Jesús:
―¿Jómit jáyuts mitseꞌe?
Ax kaꞌa tseꞌe je̱ Jesús yꞌatso̱o̱jvji.
10Vanꞌit tseꞌe je̱ Pilato ñaꞌ̱mu̱xji:
―¿Kaꞌa aṯseꞌe xꞌatsav̱? ¿Kaꞌa veꞌe xnu̱-

java jeṯs njayejpp aṯseꞌe je̱ kutojku̱n jeṯs
aṯs mitseꞌe naspaḵa nyaktánu̱t ukpu̱ aṯs
mitseꞌe nyakjacryuuzpéṯju̱t?

11 Jeṯseꞌe je̱ Jesús yꞌatso̱o̱jvji:
―Paṉ kaꞌa xa mitseꞌe je̱ Nteꞌyam ku̱m-

mo̱o̱jyji je̱ kutojku̱n, kaꞌats mitseꞌe je̱
xyu̱p myakkutuk aṯs kaj̱x. Jeꞌ̱e̱ kaj̱x tseꞌe
nu̱yojk tó̱kinax jeꞌ̱e̱ juuꞌ aṯseꞌe jem̱ mits
mkaꞌ̱m tu̱xyakjapyu̱mju̱ jeṯs kaꞌa veꞌe
mits.

12Vanꞌit tseꞌe je̱ Pilato du̱ꞌukjaaꞌkpay-
o̱ꞌy paṉ vintso̱ veꞌe je̱ Jesús naspaḵa
ku̱du̱yaktaajñ, jeṯseꞌe pyítsumnuva jej̱a
je̱ nu̱may jayu vyinkujk. Ax maḵk tseꞌe
vyanko̱jtinuva je̱ israeejlit jáyuda:
―¡Paṉ myaktaampy xa yaꞌ̱a̱ veꞌe

naspaḵa, kaꞌa tseꞌe xmaa̱ṯnayjávaja je̱
César, je̱ yakkutojkpa juuꞌ veꞌe nu̱y-
ojk je̱ kutojku̱n du̱kaꞌ̱mip! ¡ep̱yaṉa
paṉ paṉeꞌe napyaa̱j̱mjup yakkutojkpa,
choꞌoxpu̱jkpts jeꞌ̱e̱ veꞌe je̱ César!

13Ku veꞌe je̱ Pilato du̱ꞌamo̱tunajxy,
vanꞌit tseꞌe je̱ Jesús du̱yakjapyítsumji jeṯ-
seꞌe yꞌaj̱xtk joma veꞌe tyo̱kimpayo̱ꞌo̱y.

Gabata tseꞌe yaktukxaa̱j̱a je̱ it je̱ he-
breo aaj. (Jidu̱ꞌu̱m tseꞌe kyaṯsap̱ítsum
je̱ Gabata, Tsavimpaꞌkxy.) 14 Jadoꞌk xaa̱j̱
tseꞌe kyaꞌit jeṯseꞌe je̱ pascua xaa̱j̱ du̱ꞌa-
maaꞌyadat, kujk xaa̱j̱ joꞌneꞌe vyeꞌna,
vanꞌit tseꞌe je̱ Pilato du̱nu̱u̱jmidi je̱ is-
raeejlit jáyuda:
―¡U̱xyaja xa veꞌe ya̱ myakkutojkpada!
15Vanꞌit tseꞌe maḵk vyaandinuva:
―¡Vaꞌan du̱ꞌaa̱ꞌ̱ku̱! ¡Vaꞌan du̱ꞌaa̱ꞌ̱ku̱!

¡Yakcruuzpéṯu̱!
Jeṯseꞌe je̱ Pilato ñaꞌ̱mu̱xjidinuva:
―¿Tis, nyakjacryuuzpéṯjup aṯs yaꞌ̱a̱

vineꞌe ya̱ myakkutojkpada?
Vanꞌit tseꞌe je̱ teeꞌtaj̱k je̱ vyintsáṉ

yꞌatso̱o̱jvjidi:
―Kaꞌa xa aa̱ṯseꞌe viijnk yakkutojkpa

njayep, je̱ Césarji veꞌe toꞌk.
16Ku veꞌe veꞌem vyaandi, vanꞌit tseꞌe

je̱ Pilato du̱tuujn juuꞌ veꞌe je̱ nu̱-
may jayu cho̱jktup, jeṯseꞌe jem̱ je̱ tyo-
jpa kyaꞌ̱mda du̱pu̱u̱jm je̱ Jesús jeṯseꞌe
du̱yakcruuzpéṯtat.

Ku je̱ Jesús cryuuzpejt
(Mt. 27.32-44;

Mr. 15.21-32; Lc. 23.26-43)
17Vanꞌit tseꞌe pyítsum je̱ Jesús, jem̱eꞌe

je̱ cryuuz du̱paku̱ꞌu̱, jeṯseꞌe ñu̱jkx joma
veꞌe toꞌk je̱ it juuꞌ veꞌe yaktukx-
aa̱j̱ip Kuxútum, jeꞌ̱e̱ juuꞌ veꞌe je̱ he-
breo aaj kyaṯsap̱ítsump Gólgota. 18 Jem̱
tseꞌe du̱yakcruuzpej̱tti. Yakcruuzpej̱t-
tuva tseꞌe janu̱mej̱tsk je̱ jayu, jej̱a
tseꞌe itaḵujk je̱ Jesús du̱paa̱m̱di. 19Yak-
japyaa̱j̱mju tseꞌe je̱ Pilato jem̱ cruz ko̱jm
toꞌk je̱ jatyán juuꞌ veꞌe du̱ꞌavaꞌnip paṉ
ti veꞌe kyuvejtp. Jidu̱ꞌu̱m tseꞌe vyaꞌañ:
“Yaꞌ̱a̱ xa veꞌe je̱ Jesús, je̱ nazarétit jayu,
je̱ Israeejlit Jayu Yakkutojkpa.” 20Nu̱-
may tseꞌe je̱ israeejlit jayu du̱ꞌixti je̱
jatyán, ku̱x je̱ it joma veꞌe du̱yakcru-
uzpej̱tti je̱ Jesús, myutám̱ipts jeꞌ̱e̱ veꞌe je̱
kajpu̱n jeṯs toojk je̱ ayookts jeꞌ̱e̱ veꞌe jaꞌa:
je̱ hebreo, je̱ griego, jeṯs je̱ latín. 21 Jeꞌ̱e̱

kaj̱x tseꞌe je̱ israeejlit teeꞌtaj̱k je̱ vyintsáṉ
du̱nu̱u̱jmidi je̱ Pilato:
―Kadi toꞌk aaj xyakjayjaꞌaju̱: “Je̱ Is-

raeejlit Jayu Yakkutojkpa”; ñojkꞌó̱yeꞌe
yakjayjaꞌaju̱: “Yaꞌ̱a̱ veꞌe vaan: A̱ts xa jeꞌ̱e̱
veꞌe je̱ Israeejlit Jayu Yakkutojkpa.”

22Ax jidu̱ꞌu̱m tseꞌe je̱ Pilato
yꞌatso̱o̱jvjidi:
―Juuꞌ xa aṯseꞌe tu̱nyakjayjaꞌaju̱, jaꞌan-

its jeꞌ̱e̱ veꞌe tu̱tyáñ.
23Ku veꞌe je̱ tojpataj̱k du̱yakcru-

uzpej̱tti je̱ Jesús, vanꞌit tseꞌe je̱ vyit
du̱yakvaꞌkxti maktaaxk viijn, kaḵtoꞌk vi-
ijn tseꞌe tyukkaḏaakjidi. Pyaj̱ktuva tseꞌe
je̱ vyitu̱paꞌtk. Kaꞌats jeꞌ̱e̱ veꞌe xyomyuka,
toꞌk taꞌakyji veꞌe nu̱jom, 24 jeꞌ̱e̱ kaj̱x tseꞌe
ñavyaajnjidi:
―Kaꞌa tseꞌe nkaa̱ꞌ̱tsumdat, ñojkꞌó̱yeꞌe

du̱nu̱kooꞌyimda jeṯseꞌe nꞌíxumdat paṉ
paṉeꞌe tukkaḏaakjup.
Ax veꞌem tseꞌe tyoojnji juuꞌ veꞌe

vaamp jep̱ Kunuuꞌkx Jatyán ku̱jxp:
“Yakvaꞌkxtu tseꞌe aṯs je̱ nvit jeṯseꞌe
du̱nu̱kooꞌyidi aṯs je̱ nvitu̱paꞌtk.” Ax
veꞌem tseꞌe du̱toondi je̱ tojpataj̱k.

25 Joma veꞌe je̱ Jesús je̱ cryuuz, jem̱
tseꞌe vyeꞌna je̱ tyaak, jem̱ tseꞌe je̱ tyaak je̱
yꞌuts juuꞌ veꞌe tyaḵꞌáḵip, jem̱ tseꞌe je̱ Cle-
ofas je̱ ñu̱daꞌ̱ax̱ juuꞌ veꞌe María du̱xaa̱j̱,
jem̱pa tseꞌe je̱ María Magdalena. 26Ku
veꞌe je̱ Jesús du̱ꞌix jeṯs jej̱a veꞌe tyena je̱
tyaak maa̱ṯ je̱ yꞌixpaj̱kpa juuꞌ veꞌe o̱o̱y
tyuntso̱jk, vanꞌit tseꞌe du̱nu̱u̱jmi je̱ tyaak:
―Nana, mꞌonu̱kjávap yaꞌ̱a̱ veꞌe.
27Vanꞌit tseꞌe du̱nu̱u̱jmiva je̱

yꞌixpaj̱kpa:
―Mtaakjávap yaꞌ̱a̱ veꞌe.
Vanꞌit tseꞌe je̱ ixpaj̱kpa jem̱ tyaḵꞌámam

du̱yaktsu̱u̱nini je̱ Jesús je̱ tyaak.
Ku je̱ Jesús yꞌo̱o̱ꞌkni

(Mt. 27.45-56;
Mr. 15.33-41; Lc. 23.44-49)

28Ku veꞌe veꞌem tyoojnji kyo̱jtsji, ñu̱-
jaꞌvinup tseꞌe je̱ Jesús jeṯs ta̱ veꞌe ty-
onku̱xju̱ kyo̱jtskú̱xju̱ nu̱jom jeṯs jeꞌ̱e̱ kaj̱x-

eꞌe jeṯseꞌe tyónju̱t juuꞌ veꞌe vaamp jep̱
Kunuuꞌkx Jatyán ku̱jxp. Jidu̱ꞌu̱m tseꞌe
vyaajñ:
―Taa̱ṯsip aṯs.
29 Jem̱ tseꞌe yꞌijt toꞌk o̱o̱ꞌy je̱ tsaaydum

paꞌajk naꞌ̱o̱o̱k, vanꞌit tseꞌe du̱yakxo̱o̱ꞌkti
toꞌk je̱ tuknaꞌ̱oktaa̱ṯsu̱n maa̱ṯ je̱ tsaay-
dum paꞌajk naꞌ̱o̱o̱k, jeṯseꞌe du̱paa̱m̱di jem̱
kapy jaj̱m juuꞌ veꞌe hisopo du̱xaa̱j̱. Vanꞌit
tseꞌe du̱tukꞌatíjidi. 30Kyuvaj̱k tseꞌe je̱
Jesús je̱ tsaaydum paꞌajk naꞌ̱o̱o̱k. Vanꞌit
tseꞌe vyaajñ:
―Ta̱ tseꞌe tyonku̱xju̱ kyo̱jtskú̱xju̱.
Vanꞌit tseꞌe vyiijntk jeṯseꞌe je̱ jyaꞌvin

tyukvaatsji.
Ku toꞌk je̱ tojpa du̱komjujt je̱

Jesús je̱ kyachu̱pajk
31 Jadoꞌk xaa̱j̱ tseꞌe kyaꞌit jeṯseꞌe je̱ pas-

cua xaa̱j̱ du̱paaꞌtu̱t. Kaꞌa tseꞌe je̱ israee-
jlit jayu du̱tso̱jkti jeṯseꞌe je̱ po̱o̱ꞌkxtku̱n
xaa̱j̱ jem̱ cruz kaj̱xm je̱ ñiꞌkxta je̱ kyo̱p-
kta tyánu̱t paṉ paṉ jatyeꞌe cruuzpej̱ttu,
ku̱x o̱o̱yeꞌe du̱tunnu̱maj̱a je̱ po̱o̱ꞌkxtku̱n
xaa̱j̱ vanꞌit. Jeꞌ̱e̱ kaj̱x tseꞌe je̱ Pilato
du̱nu̱u̱jmidi jeṯseꞌe du̱tukpavaꞌanu̱t je̱
tyojpataj̱k jeṯseꞌe du̱taj̱tat je̱ pyoojyta
jeṯseꞌe jatyji yꞌo̱o̱ꞌktat paṉ paṉ jatyeꞌe
cruuzpej̱ttu, veꞌem tseꞌe yꞌó̱yat jeṯseꞌe
du̱yakkee̱ḵtinit je̱ ñiꞌkxta je̱ kyo̱pkta.
32Vanꞌit tseꞌe je̱ tojpa ñaj̱kxti jeṯseꞌe
je̱ pyoojy du̱taj̱jidi nu̱mej̱tsk je̱ jayu
juuꞌ veꞌe je̱ Jesús myaa̱ṯcruuzpej̱ttu;
ku mutoꞌk, vanꞌit tseꞌe jadoꞌk. 33Ku
veꞌe du̱vinkutám̱idi je̱ Jesús, vanꞌit tseꞌe
du̱ꞌixti jeṯs táv̱ani jeꞌ̱e̱ veꞌe yꞌaa̱ꞌ̱k, jeꞌ̱e̱
kaj̱x tseꞌe du̱ko̱o̱ꞌktaj̱jidini je̱ pyoojy.

34Nu̱toꞌk je̱ tojpa juuꞌ veꞌe jem̱ ijttu,
jeꞌ̱e̱ tseꞌe du̱komjojt je̱ Jesús je̱ ky-
achu̱pajk. Tun jeꞌ̱yji tseꞌe pyítsum je̱
nu̱u̱ꞌpu̱n jeṯs je̱ naa̱j̱. 35 Je̱ jayu juuꞌ yaꞌ̱a̱
veꞌe du̱ꞌix, jeꞌ̱e̱ tseꞌe ya̱ tu̱vaḵo̱jtsu̱n du̱-
paa̱m̱p jeꞌ̱e̱ kaj̱x jeṯseꞌe veꞌem je̱ Jesu-
cristo xjaanchjávadat. Ni vinxu̱pa veꞌe je̱
taay du̱kamaa̱ḏa je̱ tu̱vaḵo̱jtsu̱n juuꞌ jeꞌ̱e̱
veꞌe pyu̱u̱mp, ñu̱jaꞌvipts jeꞌ̱e̱ veꞌe o̱y jeṯs

tyú̱vam jeꞌ̱e̱ veꞌe juuꞌ veꞌe jyaayp. 36 Jeꞌ̱e̱
kaj̱xts yaꞌ̱a̱ veꞌe veꞌem jyajty jeṯseꞌe ty-
oojnji juuꞌ veꞌe vaamp jep̱ Kunuuꞌkx
Jatyán ku̱jxp: “Ni toꞌka veꞌe je̱ pyajk
kyayaktáj̱u̱t.” 37 Jem̱ tseꞌe jadoꞌk viijn je̱
Kunuuꞌkx Jatyán juuꞌ veꞌe vaamp: “Yꞌíx-
tapts jeꞌ̱e̱ veꞌe juuꞌ veꞌe koojmju̱du.”

Ku je̱ Jesús ñaxtaj̱ki
(Mt. 27.57-61;

Mr. 15.42-47; Lc. 23.50-56)
38Ku veꞌe veꞌem tyoojnji kyo̱jtsji,

vanꞌit tseꞌe je̱ José juuꞌ veꞌe arimatéait
jayu, jeꞌ̱e̱ tseꞌe du̱ꞌamo̱tu je̱ Pilato jeṯ-
seꞌe yakjajtu̱xju̱t jeṯseꞌe du̱yaktso̱o̱ꞌnnit
je̱ Jesús je̱ ñiꞌkx je̱ kyo̱pk. Je̱ José, je̱
Jesuusts jeꞌ̱e̱ veꞌe pyanu̱jkxp yꞌijt. O̱yam
tseꞌe vyeꞌema, kaꞌa tseꞌe ñaajknu̱keꞌ̱x-
nataj̱kiji ku̱x chaꞌ̱kipeꞌe je̱ myuꞌisraeejlit
jáyuda. Yakjajtu̱xju tseꞌe je̱ Pilato. Vanꞌit
tseꞌe je̱ José yꞌaṯs jeṯseꞌe du̱yaktso̱o̱ꞌnni je̱
Jesús je̱ ñiꞌkx je̱ kyo̱pk. 39Nay veꞌempa
tseꞌe je̱ Nicodemo, jeꞌ̱e̱ juuꞌ veꞌe o̱jts du̱-
maa̱ṯnakyáṯsju̱ ko̱o̱ꞌts je̱ Jesús, jeꞌ̱yvats
jeꞌ̱e̱ veꞌe maa̱ṯ toojk arroba joꞌn je̱ paꞌajk
xooꞌkpa, je̱ miirrats jeꞌ̱e̱ veꞌe jeṯs je̱ áloe
mutaḵa. 40Ax veꞌem tseꞌe je̱ José maa̱ṯ
je̱ Nicodemo je̱ Jesús je̱ ñiꞌkx je̱ ky-
o̱pk du̱tukvimpitti je̱ vit maa̱ṯ je̱ paꞌajk
xooꞌkpa, veꞌem ax joꞌn du̱tonda je̱ is-
raeejlit jáyuda ku veꞌe je̱ yꞌo̱o̱ꞌkpa je̱
ñaxtaj̱kin du̱ꞌapaa̱m̱du̱kada. 41 Jep̱ tseꞌe
toꞌk je̱ ju̱ꞌkx ku̱pu̱kam vyeꞌna tam̱ji joma
veꞌe du̱yakcruuzpej̱tti je̱ Jesús. Jej̱a tseꞌe
ju̱ꞌkx ku̱pu̱kam jaa̱ṯ vyeꞌna toꞌk je̱ nam
o̱o̱ꞌkpa jot joma veꞌe je̱ o̱o̱ꞌkpa ky-
atáḵana. 42 Jep̱ tseꞌe du̱paa̱m̱di je̱ Jesús
je̱ ñiꞌkx je̱ kyo̱pk ku̱x tám̱ani veꞌe vyeꞌna
je̱ israeejlit jayu je̱ pyo̱o̱ꞌkxtku̱n xaa̱j̱ta
jeṯs jeꞌ̱e̱ kaj̱xpa veꞌe ku veꞌe tam̱ji yꞌijt je̱
o̱o̱ꞌkpa jot.

Ku je̱ Jesús jyoojntykpaj̱knuva
(Mt. 28.1-10; Mr. 16.1-8; Lc. 24.1-12)

20 Domingo tseꞌe vyeꞌna, mutoꞌk
xaa̱j̱ je̱ semana, jeṯseꞌe je̱ María

Magdalena ñu̱jkx tun jap̱yji jem̱ joma
veꞌe je̱ Jesús ñaxtaj̱ki, ko̱o̱ꞌts jatyna tseꞌe
vyeꞌna, vanꞌit tseꞌe du̱ꞌix jeṯs yakkeꞌekani
veꞌe vyeꞌna je̱ tsaaj juuꞌ veꞌe yꞌakaa̱j̱yjup
je̱ jot. 2Vanꞌit tseꞌe noomp ñu̱jkx joma
veꞌe vyeꞌ̱nada je̱ Simón Pedro jeṯs je̱ ix-
paj̱kpa juuꞌ veꞌe je̱ Jesús o̱o̱y tyuntso̱jk,
jeṯseꞌe du̱nu̱u̱jmidi:
―¡Ta̱ xa veꞌe du̱yakpítsumdini je̱ Ma-̱

ja̱ Vintsáṉ jep̱ jótup! ¡Kaꞌats aa̱ṯseꞌe nnu̱-
java paṉ joma veꞌe tu̱du̱paa̱m̱dini!

3Vanꞌit tseꞌe je̱ Pedro jeṯs jadoꞌk je̱ ix-
paj̱kpa noomp ñaj̱kxti joma veꞌe je̱ Jesús
ñaxtaj̱ki. 4Kijpx tseꞌe noomp ñaj̱kxti.
Ax maḵk tseꞌe javee̱ꞌ̱n ñuujm jadoꞌk
je̱ ixpaj̱kpa jeṯs ni kaꞌa veꞌe je̱ Pe-
dro, jeṯseꞌe tooꞌvaj̱kp jyeꞌ̱y joma veꞌe je̱
naxtaj̱kin it. 5Vanꞌit tseꞌe vyiijntk, jeṯ-
seꞌe kyaḵꞌixi, jeṯseꞌe du̱ꞌix jeṯs jep̱eꞌe je̱
vit pyu̱jkna. Ax kaꞌa tseꞌe tyaj̱ki. 6Ku
veꞌe jyeꞌ̱y je̱ Simón Pedro, vanꞌit tseꞌe
tyaj̱ki jep̱ o̱o̱ꞌkpa jótup; yꞌíxpats jeꞌ̱e̱
veꞌe jeṯs jep̱eꞌe pyu̱jkna je̱ vit juuꞌ veꞌe
tyukvimpittu. 7Vanꞌit tseꞌe du̱ꞌixpa je̱
vit juuꞌ veꞌe tyukvinmo̱jtstu je̱ Jesús
je̱ kyuvajk. Kaꞌa tseꞌe tyoꞌkmúka maa̱ṯ
je̱ vit juuꞌ veꞌe tyukvimpittu, apu̱k jeꞌ̱e̱
veꞌe pu̱m vyeꞌna axaaꞌch. 8Vanꞌit tseꞌe
tyaj̱kiva jadoꞌk je̱ ixpaj̱kpa, jeꞌ̱e̱ juuꞌ
veꞌe tooꞌvaj̱kp jeꞌ̱y joma veꞌe je̱ nax-
taj̱kin it, jeṯseꞌe du̱ꞌix juuꞌ veꞌe toojnju
ko̱jtsju, jeṯseꞌe du̱jaanchjaꞌvi. 9Kaꞌanum
tseꞌe du̱vinmó̱tuda vyeꞌna je̱ Kunuuꞌkx
Jatyán juuꞌ veꞌe vaamp jeṯs tun vinko̱pk
jeꞌ̱e̱ veꞌe jeṯseꞌe je̱ Jesús jyoojntykpaj̱knu-
vat ku veꞌe aa̱ꞌ̱kani vyeꞌ̱nat. 10Vanꞌit
tseꞌe je̱ ixpaj̱kpa vyimpijttini joma veꞌe
ñamyáyjada.
Ku je̱ Jesús ñaajknu̱keꞌ̱xnataj̱kiji jej̱a

je̱ María Magdalena vyinkujk
(Mr. 16.9-11)

11Ax yaaxp tseꞌe tyaajñ je̱ María jej̱a
o̱o̱ꞌkpa jot aagui. Namvaateꞌe yaꞌaxy,
vanꞌit tseꞌe vyiijntk jeṯseꞌe kyaḵꞌixi jep̱
jótup. 12 Jep̱ tseꞌe du̱ꞌix nu̱mej̱tsk je̱ án-

geles po̱o̱ꞌp xax̱ta, jej̱a veꞌe chaa̱ṉada
joma veꞌe je̱ Jesús je̱ ñiꞌkx je̱ kyo̱pk yꞌijt,
toꞌk joma veꞌe je̱ kyuvajk yꞌijt, jeṯs jadoꞌk
joma veꞌe je̱ tyek yꞌijt. 13 Jeṯseꞌe je̱ ánge-
les yꞌamo̱tutú̱vijidi:
―¿Tyaj̱xseꞌe myaꞌaxy?
Jeṯseꞌe yꞌatsaa̱j̱v:
―Jeꞌ̱e̱ kaj̱xseꞌe ku̱xeꞌe je̱ Maj̱a̱ Vintsáṉ

tu̱du̱yaktso̱o̱ꞌndini; kaꞌa aṯseꞌe nnu̱java
paṉ joma veꞌe tu̱du̱pam̱da.

14Ko̱jtskaj̱xp tseꞌe vyeꞌna ku veꞌe
yꞌixu̱mpijt, vanꞌit tseꞌe du̱ꞌix je̱ Jesús,
ax kaꞌats jeꞌ̱e̱ veꞌe du̱nu̱java jeṯs
jeꞌ̱e̱ jeꞌ̱e̱ veꞌe. 15Vanꞌit tseꞌe je̱ Jesús
yꞌamo̱tutú̱viji:
―¿Tyaj̱xseꞌe myaꞌaxy? ¿Paṉeꞌe

mꞌíxtip?
Ax jeꞌ̱e̱ kaj̱x tseꞌe ku̱xeꞌe veꞌem je̱María

vyinmaajy jeṯs jeꞌ̱e̱ jeꞌ̱e̱ veꞌe juuꞌ veꞌe
je̱ ju̱ꞌkx ku̱pu̱kam du̱kay̱oop du̱kaṯoomp,
jeꞌ̱e̱ kaj̱x tseꞌe du̱nu̱u̱jmi:
―Paṉ mits xa veꞌe o̱jts tu̱xyaktsaa̱ꞌ̱n,

vaajnjikts aṯs toꞌk aaj joma veꞌe tu̱xpu̱m,
jeṯs aṯseꞌe naj̱kx nyaktso̱o̱ꞌnnuva.

16Vanꞌit tseꞌe je̱ Jesús ñaꞌ̱mu̱xji:
―¡María!
Jeṯseꞌe je̱ María yꞌixu̱mpijtnuva jeṯseꞌe

du̱nu̱u̱jmi je̱ hebreo aaj:
―¡Raboni! (Ax jidu̱ꞌu̱m tseꞌe kyaṯ-

sap̱ítsum je̱ Raboni, Yakꞌixpaj̱kpa.)
17 Jeṯseꞌe je̱ Jesús ñaꞌ̱mu̱xji:
―Maso̱ꞌo̱ku̱ aṯs, ku̱x kaꞌanum xa aṯ-

seꞌe nvimpijtni joma veꞌe aṯs je̱ nTeeꞌ.
Ax naj̱kxu̱ts aṯs je̱ nꞌutsaṯaj̱k xnaa̱j̱mada:
“Pej̱tnup aṯseꞌe joma veꞌe yꞌit aṯs je̱ nTeeꞌ
jeṯs miits je̱ mTeeꞌda, aṯs je̱ nNteꞌyam
jeṯs miits je̱ mNteꞌyamda.”

18Ax veꞌem tseꞌe je̱ María du̱tuujn
ax joꞌn yaktukpavaajñ, o̱jts tseꞌe du̱-
vaajnjada je̱ ixpaj̱kpataj̱k jeṯs ta̱ veꞌe
du̱ꞌíxnuva je̱ Maj̱a̱ Vintsáṉ, jeꞌ̱e̱ veꞌe tuk-
pavaajnju jeṯseꞌe veꞌem du̱ꞌavánat.

Ku je̱ Jesús ñaajknu̱keꞌ̱xnataj̱kiji jej̱a
je̱ yꞌixpaj̱kpataj̱k vyinkujkta

(Mt. 28.16-20;
Mr. 16.14-18; Lc. 24.36-49)

19 Je̱ xaa̱j̱jyam tseꞌe, mutoꞌk xaa̱j̱ je̱
semana, je̱ Jesús tyaj̱ki joma veꞌe je̱
yꞌixpaj̱kpataj̱k ñayꞌamojkijidi jeṯseꞌe jej̱a
jeꞌ̱e̱ yꞌitaḵujkta o̱jts ñapyu̱mju̱, tsoꞌopani
tseꞌe je̱ it vyeꞌna jeṯs atukeꞌe je̱ taḵꞌakaꞌ̱a̱
du̱jayep̱ta ku̱x chaꞌ̱kidupeꞌe je̱ myuꞌis-
raeejlit jáyuda. Vanꞌit tseꞌe je̱ Jesús
du̱nu̱u̱jmi je̱ yꞌixpaj̱kpataj̱k:
―Je̱ o̱y jo̱o̱t maa̱ṯ tseꞌe mꞌijttinit.
20Ku veꞌe veꞌem vyaajñ, vanꞌit tseꞌe

du̱tukꞌixti mej̱tsk je̱ kyaꞌ̱aj̱ jeṯs je̱ ky-
ach joma veꞌe chaachi. Xo̱o̱jntktu tseꞌe
je̱ ixpaj̱kpataj̱k ku veꞌe du̱ꞌixti je̱ Ma-̱
ja̱ Vintsáṉ. 21Vanꞌit tseꞌe je̱ Jesús
ñaꞌ̱mu̱xjidinuva:
―Je̱ o̱y jo̱o̱t maa̱ṯ tseꞌe mꞌijttinit.

Veꞌem ax joꞌn aṯseꞌe je̱ nTeeꞌ xkejx, nay
veꞌempats aṯs miitseꞌe nkej̱xtuva.

22Vanꞌit tseꞌe ñu̱piixtkijidi jeṯseꞌe
jyaaꞌknaꞌ̱mu̱xjidi:
―Jayep̱ta jem̱ mjaꞌvin kaj̱xmda je̱ Es-

píritu Santo. 23Paṉ mvaandup xa veꞌe
jeṯs meeꞌkxeꞌe je̱ jayu je̱ tyo̱kin, meeꞌkx
tseꞌe yꞌit; ax paṉ mvaandup tseꞌe jeṯs kaꞌa
veꞌe je̱ jayu tyo̱kinmeeꞌkxa, kaꞌats jeꞌ̱e̱
veꞌe tyo̱kinmeeꞌkxa yꞌit.
Ku je̱ Tomás du̱ꞌix je̱ Maj̱a̱ Vintsáṉ ku
veꞌe táv̱ani jyoojntykpaj̱knuva vyeꞌna

24Ax je̱ Tomás, Xeen Onu̱kts jeꞌ̱e̱
veꞌe yaktij yꞌijt, jeꞌ̱eṯs jeꞌ̱e̱ veꞌe nu̱-
toꞌk je̱ ixpaj̱kpa juuꞌ veꞌe nu̱makmej̱tsk
ijttu, kaꞌijtpts jeꞌ̱e̱ veꞌe vyeꞌna maa̱ṯ je̱
myuꞌixpaj̱kpataj̱k ku veꞌe je̱ Jesús ñu̱-
jeꞌ̱yjidi. 25 U̱xꞌo̱o̱k tseꞌe je̱ viijnk ixpaj̱kpa
ñaꞌ̱mu̱xjidi:
―Ta̱ xa aa̱ṯseꞌe nꞌíxnuva je̱ Maj̱a̱

Vintsáṉ.
Ax jidu̱ꞌu̱m tseꞌe je̱ Tomás

yꞌatso̱o̱jvjidi:

―Kaꞌa xa aṯseꞌe njaanchjáva. Kuunum
aṯseꞌe nꞌíxu̱t mej̱tsk adoꞌom je̱ kyaꞌ̱aj̱
juuꞌ veꞌe je̱ clavos yakxaꞌ̱aj̱kiju, jeṯs aṯ-
seꞌe ya̱ nkaꞌ̱ónu̱k nꞌakooꞌpat joma veꞌe je̱
clavos du̱yakjujt, jeṯs aṯseꞌe nyaktáḵat ya̱
nkaꞌ̱aj̱ jep̱ kyachu̱pajk akujkp joma veꞌe
xyaꞌ̱aj̱ki, vanꞌítnumts aṯseꞌe njaanchjávat
―jidu̱ꞌu̱m tseꞌe vyaajñ.

26Kutoodojtu̱k xaa̱j̱ tseꞌe je̱ ixpaj̱k-
pataj̱k ñayꞌamojkijidinuva joma veꞌe toꞌk
je̱ taj̱k. Jep̱ tseꞌe vyeꞌniva je̱ Tomás.
Vanꞌit tseꞌe je̱ Jesús tyaj̱ki, jahꞌatúkameꞌe
vyeꞌna je̱ taḵꞌakaꞌ̱aḏa, jeṯseꞌe jej̱a jeꞌ̱e̱ yꞌi-
taḵujkta ñapyaa̱j̱mji. Vanꞌit tseꞌe vyaajñ:
―Je̱ o̱y jo̱o̱t maa̱ṯ tseꞌe mꞌijttinit.
27Vanꞌit tseꞌe je̱ Tomás du̱nu̱u̱jmi:
―Akooꞌpa yaja je̱ mkaꞌ̱ónu̱k jeṯs ixu̱

aṯs ya̱ nkaꞌ̱aj̱; yaktaḵa je̱ mkaꞌ̱aj̱ yap aṯs
nkachu̱pajk akujkp joma aṯseꞌe nxaꞌ̱aj̱ki.
Kadi maḵk je̱ mkuvajk xpu̱m, kadi xka-
jaanchjáva jeṯs joojntykpaj̱knuva aṯseꞌe,
jaanchjáva veꞌe.

28Vanꞌit tseꞌe je̱ Tomás yꞌatso̱o̱jvji:
―¡A̱ts je̱ nMaj̱a̱ Vintsáṉ! ¡A̱ts je̱

nNteꞌyam!
29 Jeṯseꞌe je̱ Jesús ñaꞌ̱mu̱xji:
―Tomás, ¿mjaanchjaꞌvipeꞌe u̱xyam

jeꞌ̱e̱ kaj̱x ku aṯseꞌe tu̱xꞌix? Xo̱o̱n xa jeꞌ̱e̱
veꞌeda paṉ paṉ jaty aṯseꞌe xjaanch-
jaꞌvidup ó̱yam aṯs jeꞌ̱e̱ veꞌe xkaꞌixti.
Jeꞌ̱e̱ paṉ tyaj̱x kaj̱xeꞌe ya̱ naḵ yakjaajy

30 Jyaaꞌktoon tseꞌe je̱ Jesús may je̱
mú̱jit nu̱jaꞌvin jej̱a je̱ yꞌixpaj̱kpataj̱k
vyinkujkta juuꞌ veꞌe yaja kayakjaayp;
31 ax juuꞌ tseꞌe yaja jaꞌani, jeꞌ̱e̱ kaj̱x xa
jeꞌ̱e̱ veꞌe jeṯseꞌe xjaanchjávadat jeṯs je̱
Nteꞌyam je̱ yꞌOnu̱k jeꞌ̱e̱ veꞌe je̱ Jesús, je̱
Cristo, juuꞌ veꞌe je̱ Nteꞌyam vyinko̱o̱n jeṯ-
seꞌe yakkutojknit, veꞌem tseꞌe xjayej̱p-
tinit je̱ joojntykin juuꞌ veꞌe xaꞌ̱ma kaj̱x
ijtp jeꞌ̱e̱ kaj̱x ku jeꞌ̱e̱ veꞌe xjaanchjávada.

Ku je̱ Jesús ñaajknu̱keꞌ̱xnataj̱kiji jej̱a
nu̱vuxtojtu̱k je̱ yꞌixpaj̱kpa vyinkujkta

21 Ku veꞌe je̱ it ñajxy, vanꞌit tseꞌe
je̱ Jesús ñaajknu̱keꞌ̱xnataj̱kijin-

uva joma veꞌe je̱ yꞌixpaj̱kpataj̱k jej̱a maj̱a̱
naꞌ̱akay̱a paꞌayi juuꞌ veꞌe Tiberias du̱x-
aa̱j̱. Jidu̱ꞌu̱m tseꞌe du̱tuujn. 2 Jem̱ tseꞌe
vyeꞌ̱nada je̱ Simón Pedro, je̱ Tomás juuꞌ
veꞌe tyijtup Xeen Onu̱k, je̱ Natanael
juuꞌ veꞌe je̱ canaajit, galiléait jayu jeꞌ̱e̱
veꞌe, jem̱pa tseꞌe je̱ Zebedeo je̱ yꞌónu̱kta
jeṯs janu̱mej̱tsk je̱ Jesús je̱ yꞌixpaj̱kpada.
3Vanꞌit tseꞌe je̱ Simón Pedro ñaꞌ̱mu̱xjidi:
―Naj̱kxu̱ aṯs je̱ ajkx du̱maꞌakyu̱.
Jeṯseꞌe yꞌatso̱o̱jvjidi:
―Nmaa̱ḏap aa̱ṯs mitseꞌe.
Naj̱kxtu tseꞌe jeṯseꞌe jem̱ barco jo̱o̱tm

tyaj̱kidi. Tsonaxyeꞌe du̱jamaakti, ax ni
vinxu̱pa tseꞌe du̱kapaj̱kti. 4Ku veꞌe jya-
jviijv, jej̱a tseꞌe nap̱aꞌayi je̱ Jesús tyena
vyeꞌna, ax kaꞌa tseꞌe du̱nu̱jávada je̱ yꞌix-
paj̱kpataj̱k jeṯs je̱ Jesús jeꞌ̱e̱ veꞌe. 5Vanꞌit
tseꞌe je̱ Jesús ñaꞌ̱mu̱xjidi:
―Mexta, ¿kaꞌa veꞌe ti ajkx tu̱xpaḵta?
Jeṯseꞌe yꞌatso̱o̱jvjidi:
―Ni vinxú̱paseꞌe.
6Vanꞌit tseꞌe je̱ Jesús ñaꞌ̱mu̱xjidi:
―Vaj̱ta je̱ mxuum jej̱a barco akaꞌyu̱n

paꞌayi jeṯseꞌe je̱ ajkx xpáḵtat.
Ku veꞌe veꞌem du̱toondi, kaꞌa tseꞌe

yꞌukꞌo̱ꞌyixjidini vintso̱ veꞌe du̱yakpít-
sumdat je̱ tyukꞌajkxꞌamaakin xuumda
ku̱x jep̱eꞌe o̱o̱y je̱ ajkx tu̱tyuntáñ. 7Vanꞌit
tseꞌe je̱ ixpaj̱kpa juuꞌ veꞌe je̱ Jesús o̱o̱y
tyuntso̱jk, jeꞌ̱e̱ tseꞌe du̱nu̱u̱jmi je̱ Pedro:
―¡Je̱ Maj̱a̱ Vintsáṉ xa yaꞌ̱a!̱
Ku veꞌe du̱ꞌamo̱tunajxy je̱ Pedro jeṯs

je̱ Maj̱a̱ Vintsáṉ jeꞌ̱e̱ veꞌe, vanꞌit tseꞌe
du̱pu̱u̱jm je̱ vyitaṉiꞌkx, ku̱x yakkee̱ḵeꞌe
je̱ vyit, jeṯseꞌe yꞌayej̱tsi jep̱ naj̱aa̱ṯp. 8 Je̱
viijnk ixpaj̱kpada tseꞌe jeꞌ̱ydu jej̱a na-̱
paꞌayi je̱ barco maa̱ṯ jeṯseꞌe du̱pavaa̱ꞌ̱ndi
je̱ tyukꞌajkxꞌamaakin xuum, vaꞌajts ojtsts
jeꞌ̱e̱ veꞌe je̱ ajkx maa̱ṯ. Jeꞌ̱e̱ kaj̱x tseꞌe du̱-
pavaa̱ꞌ̱nda ku̱x vu̱jxtkupxu̱k majk xajtu̱k

joꞌnji veꞌe du̱mujékumada je̱ nap̱aaꞌv.
9Ku veꞌe jej̱a naxku̱jx jyeꞌ̱ydi, vanꞌit tseꞌe
du̱paatti je̱ juꞌu juuꞌ veꞌe je̱ jaa̱j̱n du̱maa̱ṯ,
jeṯseꞌe jeṉ̃iꞌkxm toꞌk je̱ ajkx jeṯs je̱ tsap-
kaaky. 10 Jeṯseꞌe je̱ Jesús ñaꞌ̱mu̱xjidi:
―Yakminda o̱yvinxu̱pa je̱ ajkx juuꞌ

veꞌe tu̱xmaꞌakta.
11 Jeṯseꞌe je̱ Simón Pedro tyaj̱ki jem̱

barco jo̱o̱tm jeṯseꞌe du̱pavu̱u̱ꞌn jej̱a na-̱
paꞌayi paat je̱ tyukꞌajkxꞌamaakin xuum
juuꞌ veꞌe ojts je̱ mú̱jit ajkx maa̱ṯ. Mó̱kupx
javu̱jxtkupxu̱k maktoojk tseꞌe je̱ ajkx
yꞌijt. O̱yam tseꞌe o̱o̱y tyunmaya, kaꞌa
tseꞌe je̱ xyuum myupo̱jti. 12Vanꞌit tseꞌe
je̱ Jesús ñaꞌ̱mu̱xjidi:
―Minu̱ mꞌajó̱pada.
Ax ni paṉa tseꞌe juuꞌ veꞌe je̱ yꞌixpaj̱k-

pataj̱k kyanayjaꞌviji jeṯseꞌe du̱ꞌamo̱tutú̱-
vat paṉ paṉ jeꞌ̱e̱ veꞌe, ku̱x ñu̱jaꞌvidupeꞌe
jeṯs je̱ Maj̱a̱ Vintsáṉ jeꞌ̱e̱ veꞌe. 13Vanꞌit
tseꞌe je̱ Jesús vyinkutám̱ijidi, jeṯseꞌe
du̱kaa̱j̱n je̱ tsapkaaky, jeṯseꞌe du̱mo̱o̱ydi;
veꞌem tseꞌe du̱toompa maa̱ṯ je̱ ajkx.

14Yaꞌ̱aṯs jeꞌ̱e̱ veꞌe mutoojk nax ku
veꞌe je̱ Jesús ñaajknu̱keꞌ̱xnataj̱kijinuva
jej̱a je̱ yꞌixpaj̱kpataj̱k vyinkujkta ku
veꞌe táv̱ani yꞌukꞌaa̱ꞌ̱k vyeꞌna jeṯseꞌe
jyoojntykpaj̱knuva.

Ku je̱ Jesús du̱maa̱ṯnakyo̱jtsji je̱
Simón Pedro

15Ta̱ tseꞌe yꞌajó̱pada vyeꞌna, vanꞌit
tseꞌe je̱ Jesús du̱ꞌamo̱tutu̱vi je̱ Simón
Pedro:
―Simón, je̱ Jonás je̱ myajntk, ¿xtso̱jkp

aṯseꞌe nu̱yojk jeṯs kaꞌa veꞌe yaꞌ̱aḏa?
Jeṯseꞌe je̱ Pedro yꞌatso̱o̱jvji:
―Veꞌem, Maj̱a̱ Vintsáṉ, mnu̱jaꞌvinup

xa mitseꞌe jeṯs ntsaj̱kp aṯs mitseꞌe.
Jeṯseꞌe je̱ Jesús ñaꞌ̱mu̱xji:
―Ixꞌitu̱ tseꞌe aṯs je̱ njayu, veꞌem ax

joꞌn je̱ carnero vinténiva du̱ꞌixꞌit je̱
kyarneeroda.

16Vanꞌit tseꞌe mumej̱tsk nax je̱ Jesús
yꞌamo̱tutú̱vijinuva:

―Simón, je̱ Jonás je̱ myajntk, ¿xtso̱jkp
aṯseꞌe?
Jeṯseꞌe je̱ Pedro yꞌatso̱o̱jvjinuva:
―Veꞌem, Maj̱a̱ Vintsáṉ, mnu̱jaꞌvinup

xa mitseꞌe jeṯs ntsaj̱kp aṯs mitseꞌe.
Vanꞌit tseꞌe ñaꞌ̱mu̱xjinuva:
―Ixꞌitu̱ tseꞌe aṯs je̱ njayu, veꞌem ax

joꞌn je̱ carnero vinténiva du̱ꞌixꞌit je̱
kyarneeroda.

17Vanꞌit tseꞌe mutoojk nax je̱ Pedro
yakꞌamo̱tutú̱vinuva:
―Simón, je̱ Jonás je̱ myajntk, ¿xtso̱jkp

aṯseꞌe?
Vanꞌit tseꞌe je̱ Pedro chaachv-

inmapyaj̱kni jeꞌ̱e̱ kaj̱x ku veꞌe
yꞌamo̱tutú̱viji mutoojk nax paṉ
tso̱jkjupeꞌe, jeṯseꞌe du̱nu̱u̱jmi:
―Maj̱a̱ Vintsáṉ, nu̱jom xa mitseꞌe juuꞌ

xnu̱jaꞌvikú̱x, mnu̱jaꞌvinupts mitseꞌe jeṯs
ntsaj̱kp aṯs mitseꞌe.
Jeṯseꞌe je̱ Jesús ñaꞌ̱mu̱xjinuva:
―Ixꞌitu̱ tseꞌe aṯs je̱ njayu, veꞌem ax

joꞌn je̱ carnero vinténiva du̱ꞌixꞌit je̱
kyarneeroda. 18Tyú̱vam xa aṯs mitseꞌe
nnu̱u̱jma, vaampam aṯseꞌe, ku veꞌe mva-
ju̱tyaj̱ki, mnaxyo̱jxjup tseꞌe yꞌijt jeṯseꞌe
mnu̱jkx paṉ joma veꞌe xtsaḵ; ax ku tseꞌe
mmaj̱ꞌónu̱kinit, mꞌaxájap tseꞌe jeṯseꞌe je̱
viijnk jayu mxó̱xju̱t jeṯseꞌe myaknaj̱kxju̱t
joma veꞌe mkanaj̱kxuvaꞌañ.

19Ku veꞌe veꞌem vyaajñ, jeꞌ̱e̱ tseꞌe je̱
Jesús yꞌavaꞌni paṉ vintso̱ veꞌe je̱ Pe-
dro je̱ Nteꞌyam je̱ myaj̱in je̱ jyaanchin
du̱yaknu̱keꞌ̱xnatáḵat ku veꞌe yꞌo̱o̱ꞌknit.
Vanꞌit tseꞌe je̱ Jesús jyaaꞌkvaajñ:
―¡Pamiinni aṯs!

Je̱ ixpaj̱kpa juuꞌ veꞌe je̱
Jesús o̱o̱y tyuntso̱jk

20Ku veꞌe je̱ Pedro yꞌixu̱mpijt, vanꞌit
tseꞌe du̱ꞌix jeṯs jep̱eꞌe pyaméṯsjada je̱ ix-
paj̱kpa juuꞌ veꞌe je̱ Jesús o̱o̱y tyuntso̱jk,
nay jeꞌ̱ej̱yam juuꞌ veꞌe namyaj̱ꞌaa̱ꞌ̱kpej̱tju
jej̱a je̱ Jesús kyaku̱viijn vanꞌit ku veꞌe
yꞌaꞌóxidi jeṯseꞌe du̱ꞌamo̱tutu̱vi paṉ paṉ
jeꞌ̱e̱ veꞌe juuꞌ veꞌe pám̱jup jem̱ je̱ jayu

kyaꞌ̱m juuꞌ veꞌe tsoꞌoxpaj̱kju̱dup. 21Ku
veꞌe je̱ Pedro yꞌixji, vanꞌit tseꞌe du̱ꞌamo̱-
tutu̱vi je̱ Jesús:
―Maj̱a̱ Vintsáṉ, jeṯs yaꞌ̱a,̱ ¿tits yaꞌ̱a̱

veꞌe játjup náxjup?
22 Jeṯseꞌe je̱ Jesús yꞌatso̱o̱jvji:
―Paṉ ntsaj̱kpts aṯseꞌe jeṯseꞌe jyoojn-

tykat vanꞌit paat ku aṯseꞌe nmiinnuvat,
¿tits mits jeꞌ̱e̱ veꞌe?, pamiinni aṯs mits.

23Vanꞌit tseꞌe yakko̱jtsꞌukvaajñ jej̱a uts
ajch jeṯs uts tsaꞌ̱a̱ akujk jeṯs kaꞌa veꞌe
yꞌo̱o̱ꞌku̱t je̱ ixpaj̱kpa juuꞌ veꞌe je̱ Pedro
je̱ Jesús yꞌamo̱tutu̱vi paṉ ti veꞌe játjup
náxjup. Ax je̱ Jesús, kaꞌats jeꞌ̱e̱ veꞌe
du̱nu̱u̱jmi jeṯs kaꞌa jeꞌ̱e̱ veꞌe yꞌo̱o̱ꞌku̱t;

jidu̱ꞌu̱meꞌe du̱nu̱u̱jmi: “Paṉ ntsaj̱kpts aṯ-
seꞌe jeṯseꞌe jyoojntykat vanꞌit paat ku aṯ-
seꞌe nmiinnuvat, ¿tits mits jeꞌ̱e̱ veꞌe?”

24Ax nmu̱jaꞌvinupts aa̱ṯseꞌe jeṯs tyú̱-
vam jeꞌ̱e̱ veꞌe je̱ tu̱vaḵo̱jtsu̱n juuꞌ veꞌe
pyu̱u̱mp je̱ ixpaj̱kpa juuꞌ veꞌe je̱ Jesús
o̱o̱y tyuntso̱jk.

25 Jej̱a xa veꞌe may viijn juuꞌ jatyeꞌe
je̱ Jesús tyoon kyo̱jts juuꞌ veꞌe kayak-
jaay yap naḵ ku̱jxp. Paṉ ku̱yakjavyej̱tkú̱x
tseꞌe toꞌk viijn jadoꞌk viijn, nnasjaꞌvipts
aṯseꞌe jeṯs kaꞌa veꞌe ku̱ñu̱paadi ya̱ naxvi-
ijnit it jeṯseꞌe ku̱yakjavyej̱tkú̱x nu̱jom
juuꞌ jatyeꞌe tyoon kyo̱jts.

Jidu̱ꞌu̱m tseꞌe vyaꞌkxtk
je̱ O̱y Kaṯs je̱ O̱y Ayook

Ku je̱ Jesucristo vyaajñ jeṯs
mínupeꞌe je̱ Espíritu Santo

1 Ñu̱máj̱iva Teófilo, je̱ mutoꞌk naḵ juuꞌ
aṯs mitseꞌe ntuknu̱jaꞌyi, jem̱ts aṯseꞌe

njavyej̱tku̱jx nu̱jom juuꞌ jatyeꞌe je̱ Jesús
tyonꞌukvaan jeṯs juuꞌ jatyeꞌe je̱ jayu
tyukyakꞌixpaj̱kꞌukvaan. 2Veꞌem tseꞌe du̱-
tonꞌukvaajñ du̱ko̱jtsꞌukvaajñ vanꞌit paat
ku veꞌe chajpej̱tni, je̱ Espíritu Santo tseꞌe
putaj̱kijup vyeꞌna namvaateꞌe du̱tukꞌix
paṉ ti veꞌe tyóndap kyó̱tstap je̱ kyukáṯ-
sivataj̱k juuꞌ veꞌe vyinko̱o̱n. 3Ku veꞌe
je̱ jayu yakꞌo̱o̱ꞌkjini, vanꞌit tseꞌe jyoojn-
tykpaj̱knuva jeṯseꞌe vaꞌajts ñaajknu̱keꞌ̱x-
nataj̱kiji may nax, ñu̱jaꞌvidinup tseꞌe je̱
jayu juuꞌ veꞌe íxju̱du mó̱tuju̱du jeṯs joo-
jntykip jeꞌ̱e̱ veꞌe je̱ Jesús. Vu̱jxtkupx xaa̱j̱
tseꞌe ñaajknu̱keꞌ̱xnataj̱kiji jeṯseꞌe du̱tuk-
muko̱jtsti vintso̱ jeꞌ̱e̱ veꞌe ku veꞌe je̱ jayu
yꞌitta jem̱ je̱ Nteꞌyam yꞌam kyaꞌ̱m.

4 Jem̱na tseꞌe je̱ Jesús du̱maa̱ḏada
vyeꞌna ku veꞌe ñaꞌ̱mu̱xjidi:
―Kaꞌa veꞌe yaja Jerusalén mpítsum-

dat, yaja tseꞌe xꞌaꞌíxtat ku veꞌe je̱ Dios
Teeꞌ je̱ vyaandu̱k du̱kutyónu̱t, veꞌem ax
joꞌn xꞌamo̱tunajxti ku aṯs miitseꞌe nvaa-
jnjidi. 5Tyú̱vam xa jeꞌ̱e̱ veꞌe jeṯs je̱ tsoxk
naa̱j̱ veꞌe je̱ Juan je̱ jayu tyukyaknap̱ej̱t,
ax vee̱ꞌ̱nji tseꞌe ya̱ it ñáxu̱t, vanꞌitts aṯseꞌe
jem̱ mjaꞌvin kaj̱xmda ntukyaknap̱éṯtat je̱
Espíritu Santo, veꞌem ax joꞌn je̱ Nteꞌyam
je̱ vyaandu̱k du̱yaktaajñ.

Ku je̱ Jesús chajpej̱tni
6Ku veꞌe jem̱ je̱ Jesús du̱maa̱ṯveꞌ̱nada,

vanꞌit tseꞌe du̱ꞌamo̱tutú̱vidi:
―Maj̱a̱ Vintsáṉ, ¿myakvimpijtnu-

vapeꞌe u̱xyam je̱ israeejlit jayu je̱
kyutojku̱n?

7Vanꞌit tseꞌe je̱ Jesús ñaꞌ̱mu̱xjidi:

―Kaꞌa xa miitseꞌe mtukkaḏaꞌakjada
jeṯseꞌe xnu̱jávadat paṉ vinꞌiteꞌe je̱ Dios
Teeꞌ nu̱paa̱m̱du̱ka du̱jayep jeṯseꞌe juuꞌ
du̱tónu̱t; 8 ax mjayép̱tap tseꞌe je̱ maḵkin
ku veꞌe je̱ Espíritu Santo mnu̱kaḏaꞌakja-
dat, vanꞌit tseꞌe je̱ nu̱may jayu xvaajnja-
dat jeṯs paṉ aṯseꞌe. Yaja veꞌe jerusaleenit
kyajpu̱n ku̱jx du̱ꞌukvaꞌanu̱t, vanꞌit tseꞌe
nu̱jom yaja judéait yꞌit jaa̱ṯ, jem̱ samaari-
ait yꞌit jo̱o̱tm, jeṯs nu̱jom vinxu̱p toꞌk it
toꞌk naxviijn.

9Ku veꞌe kyo̱jtsku̱jx, vanꞌit tseꞌe je̱
Jesús pyataj̱kini jeṯseꞌe ñaj̱kxni jem̱
tsapjo̱o̱tm. Íxju̱du tseꞌe je̱ yꞌixpaj̱kpataj̱k.
Vanꞌit tseꞌe toꞌk paḵ je̱ vínu̱ts mye-
jts jeṯseꞌe je̱ Jesús du̱yoꞌtsni, veꞌem
tseꞌe du̱ꞌixtó̱kidini. 10 Jem̱na tseꞌe py-
atꞌixta vyeꞌna je̱ yꞌixpaj̱kpataj̱k, vanꞌit
tseꞌe tun toꞌmayji nu̱mej̱tsk je̱ ánge-
les pyaaꞌténijidi po̱o̱ꞌp xax̱ta, 11 jeṯseꞌe
jidu̱ꞌu̱m ñaꞌ̱mu̱xjidi:
―Galiléait jáyuda, ¿tiseꞌe

mtumpatꞌíxtup jem̱ tsajm tso̱v? Ya̱
Jesús, juuꞌ veꞌe u̱xyam tu̱chajpét,
yaꞌ̱aj̱yam tseꞌe miinnuvap jadoꞌk nax ax
joꞌn u̱xyam tu̱xꞌixta tu̱chajpét.

Ku je̱ Matías je̱ Judas du̱kuteni
12Vanꞌit tseꞌe je̱ kukaṯsivataj̱k

cho̱o̱ꞌndi joma veꞌe je̱ Olivos Ko̱pk
jeṯseꞌe vyimpijttinuva jem̱ Jerusalén, ni
kaꞌajyji kojkm legua du̱mujékuma je̱
kajpu̱n. 13Ku veꞌe jyeꞌ̱ydi jem̱ kajpu̱n
kaj̱xm, vanꞌit tseꞌe pyej̱tti jep̱ mumej̱tsk
nu̱kav̱yet ku̱jxp joma veꞌe tu̱tyanda
vyeꞌna. Jem̱eꞌe vyeꞌ̱nada je̱ Pedro jeṯs
je̱ Santiago, je̱ Juan jeṯs je̱ Andrés, je̱
Felipe jeṯs je̱ Tomás, je̱ Bartolomé jeṯs je̱
Mateo, je̱ Santiago juuꞌ veꞌe je̱ Alfeo je̱
myajntk, je̱ Simón juuꞌ veꞌe je̱ cananista
partido du̱maa̱ṯ yꞌijt, jeṯs je̱ Judas juuꞌ
veꞌe je̱ Santiago je̱ yꞌónu̱k. 14Nu̱jomts
jeꞌ̱e̱ veꞌe ijtp ñayꞌamókajada jeṯseꞌe
chapko̱tsta. Jeꞌ̱e̱ maa̱ṯta tseꞌe je̱ Jesús
je̱ yꞌutsaṯaj̱k jeṯs je̱ María juuꞌ veꞌe je̱

Jesús je̱ tyaak. Jem̱pa tseꞌe je̱ viijnk
taꞌ̱ax̱taj̱kta.

15Tsapko̱jtsp jeṯs toꞌk muk tseꞌe yꞌijtti,
vanꞌit tseꞌe je̱ Pedro tyeni jej̱a jaanch-
jaꞌvivataj̱k akujk, nu̱mó̱kupx jaꞌiiꞌpx joꞌn
tseꞌe vyeꞌ̱nada, jeṯseꞌe vyaajñ:

16―Utsta ajchta utsta tsaꞌ̱aḏa, tun
vinko̱pk jeꞌ̱e̱ veꞌe jeṯseꞌe tyónju̱t juuꞌ veꞌe
jep̱ Kunuuꞌkx Jatyán ku̱jxp ijtp, jeꞌ̱e̱ juuꞌ
veꞌe je̱ Espíritu Santo je̱ David tyukko̱jt-
snajx, jeꞌ̱eṯs jeꞌ̱e̱ veꞌe juuꞌ veꞌe yꞌavaꞌni je̱
Judas kaj̱x, jeꞌ̱e̱ juuꞌ veꞌe je̱ jayu du̱vo̱v-
jeꞌ̱y jeṯseꞌe je̱ Jesús du̱mátstat. 17 U̱u̱ꞌm
maa̱ṯts jeꞌ̱e̱ veꞌe yꞌijt je̱ Judas, ntukmaa̱ṯ-
jayej̱pumduts u̱u̱ꞌm jeꞌ̱e̱ veꞌe ya̱ toonk.
18 (Ax je̱ meen juuꞌ veꞌe pyaj̱k je̱ kyo̱ꞌo̱y
toꞌnu̱n kaj̱x, jeꞌ̱e̱ tseꞌe yaktukjooy toꞌk
viijn je̱ naax. Je̱ Judas tseꞌe naxkaḏaak
jeṯseꞌe je̱ tyiints pyaj̱vaꞌkxy jeṯseꞌe pyít-
sumni je̱ jyo̱o̱t je̱ myee̱ꞌ̱ts. 19Ax nu̱jom
tseꞌe du̱nu̱jaꞌvidi juuꞌ veꞌe tsu̱u̱nidup jem̱
Jerusalén, jeꞌ̱e̱ kaj̱xts jeꞌ̱e̱ veꞌe yaktukx-
aa̱j̱i je̱ naax juuꞌ veꞌe yakjooy Acél-
dama, je̱ jerusaleenit ayookts jeꞌ̱e̱ veꞌe.
Nu̱u̱ꞌpu̱n Naaxts jeꞌ̱e̱ veꞌe kyaṯsap̱ítsum.)
20Ax veꞌem tseꞌe tyoojnji juuꞌ veꞌe jep̱
Salmo ku̱jxp vaamp jidu̱ꞌu̱m:
Vaꞌan je̱ tyaj̱k du̱tañu̱ tukvaꞌajts,
ni paṉa veꞌe jem̱ kyatsaa̱ṉat.
Vaampap tseꞌe jidu̱ꞌu̱m:
Vaꞌaneꞌe viijnk du̱kuténaja

du̱kutsu̱u̱naja.
Jidu̱ꞌu̱m tseꞌe vyaꞌañ.

21 ’Ax veꞌem tseꞌe, jej̱a xa veꞌe u̱u̱ꞌm
maa̱ṯta je̱ yaaꞌtyaj̱kta juuꞌ veꞌe tu̱yꞌit
u̱u̱ꞌm maa̱ṯta nu̱jom vinxu̱peꞌe je̱ Maj̱a̱
Vintsáṉ Jesús ñajxy tyaj̱ki u̱u̱ꞌm maa̱ṯta
22 vanꞌítani ku veꞌe je̱ Juan je̱ Jesús
du̱yaknap̱ejt jeṯs vanꞌit paat ku veꞌe je̱
Jesús chajpej̱tni. Tun vinko̱pkts jeꞌ̱e̱ veꞌe
jeṯseꞌe nu̱toꞌk je̱ yaaꞌtyaj̱k mpaꞌ̱mumdat
juuꞌ veꞌe du̱ꞌix je̱ Jesús ku veꞌe táv̱ani
jyoojntykpaj̱knuva vyeꞌna, jeꞌ̱e̱ tseꞌe je̱
tu̱vaḵo̱jtsu̱n du̱pám̱up jeṯs veꞌemam jeꞌ̱e̱
veꞌe.

23Vanꞌit tseꞌe du̱paa̱m̱di nu̱mej̱tsk jeṯ-
seꞌe toꞌk yakvinkó̱nu̱t: je̱ José juuꞌ veꞌe
Barsabás yaktukxaa̱j̱ivap, yaktijpap tseꞌe
Justo, jeṯs je̱ Matías. 24Vanꞌit tseꞌe
jidu̱ꞌu̱m chapko̱jtsti:
―Maj̱a̱ Vintsáṉ, mꞌixku̱jxp

mnu̱jaꞌviku̱jxp xa mitseꞌe nu̱jom je̱ jayu
je̱ jyo̱o̱t je̱ jyaꞌvin jeṯs je̱ vyinmaꞌyu̱n,
tukꞌixu̱ aa̱ṯs toꞌk aaj paṉ paṉ mitseꞌe
mvinko̱o̱n juuꞌ veꞌe ya̱ nu̱mej̱tskta
25 jeṯseꞌe du̱tónu̱t je̱ kukáṯsiva toonk
juuꞌ veꞌe je̱ Judas myaso̱o̱knu je̱
tyo̱kin kaj̱x jeṯseꞌe ñaj̱kxni joma
veꞌe tyukkaḏaꞌakyju̱ ―jidu̱ꞌu̱m tseꞌe
chapko̱jtsti.

26Vanꞌit tseꞌe je̱ suerte du̱toondi jeṯ-
seꞌe du̱nu̱jávadat paṉ paṉeꞌe tukka-̱
daꞌakjup. Ax je̱ Matías tseꞌe o̱jts tyukka-̱
daꞌakyju̱. Vanꞌit tseꞌe yaktukmupaꞌ̱mi-
dini maa̱ṯ je̱ nu̱maktoꞌk kukáṯsivada.

Ku je̱ Espíritu Santo kyaḏaaky

2 Ax ku tseꞌe du̱paaty je̱ pentecostés
xaa̱j̱, jem̱ tseꞌe vyeꞌ̱nada nu̱jom je̱

jaanchjaꞌvivataj̱k toꞌk kaꞌ̱aj̱yji amókada.
2Vanꞌit tseꞌe tun toꞌmayji du̱ꞌamo̱tuna-
jxti kyaḏaꞌaky jem̱ tsapjo̱o̱tm tso̱v ax
joꞌn je̱ maḵk po̱j yꞌamuꞌu, jeṯseꞌe je̱
taj̱k du̱yaktukno̱jkiku̱jx joma veꞌe vyeꞌ̱-
nada. 3 Jeṯseꞌe yakꞌíxjidi je̱ jaṉꞌayee̱ꞌ̱nst
joꞌn juuꞌ veꞌe naxkaḏaak jem̱ kyuvajk-
mda nu̱toꞌk nu̱toꞌk. 4Vanꞌit tseꞌe je̱ Es-
píritu Santo je̱ maḵkin jeṯs je̱ vinmaꞌyu̱n
myo̱o̱jyjidi anañu̱joma paṉ paṉ jatyeꞌe
jem̱ veꞌnidup jeṯseꞌe du̱tóndat juuꞌ veꞌe
je̱ Nteꞌyam chaj̱kp, kyo̱jtstu tseꞌe je̱ ay-
ook juuꞌ veꞌe kyavinmó̱tudup, veꞌem ax
joꞌn je̱ Espíritu Santo myo̱ꞌo̱jada jeṯseꞌe
du̱kó̱tstat.

5 Jem̱ tseꞌe Jerusalén vyeꞌ̱nada je̱ is-
raeejlit jáyuda juuꞌ veꞌe jeꞌ̱ydu xaa̱j̱iva,
jeṯseꞌe je̱ Nteꞌyam du̱vinjávadat du̱v-
intsaꞌ̱ag̱adat; may viijn tseꞌe je̱ kajpu̱n
joma veꞌe cho̱o̱ꞌndi. 6Ku veꞌe du̱ꞌamo̱tu-
najxti juuꞌ veꞌe mó̱tup ax joꞌn je̱ maḵk
po̱j yꞌamuꞌu, vanꞌit tseꞌe ñayꞌamojkijidi.

Atu̱va ato̱ki tseꞌe je̱ nu̱may jayu tyun-
tankaj̱xti ku̱x je̱ yꞌaajam je̱ yꞌayookameꞌe
yꞌamo̱tunajxtu toꞌk jadoꞌk ku veꞌe yak-
muko̱jtsti. 7Atu̱va ato̱ki tseꞌe tyuntaandi
jeṯseꞌe ñavyaajnjidi:
―¿Tis, ka je̱ galiléait jáyuvap yaꞌ̱a̱

vineꞌeda juuꞌ veꞌe u̱xyam ko̱jtstup?
8 ¿Vintso̱seꞌe yꞌo̱ya jeṯseꞌe nꞌamo̱tunajx-
umda kaḵjeꞌ̱e̱ ya̱ nꞌaajamda ya̱ nꞌay-
ookamda? 9 Jej̱a xa veꞌe yaja juuꞌ
veꞌe tso̱o̱ꞌndu jem̱ paartiait jeṯs médi-
ait yꞌit jo̱o̱tmda, jem̱ Elam jeṯs jem̱
Mesopotamia, jem̱ Judea jeṯs jem̱ Ca-
padocia, jem̱ Ponto jeṯs jem̱ Asia, 10 jem̱
Frigia jeṯs jem̱ Panfilia, jem̱ Egipto jeṯs
juuꞌ veꞌe tsu̱u̱nidup jem̱ áfricait yꞌit
jo̱o̱tm juuꞌ veꞌe najxp javee̱ꞌ̱n jem̱ Cirene.
Jéj̱adava tseꞌe je̱ israeejlit jáyuda jeṯs je̱
jayu juuꞌ veꞌe je̱ israeejlit je̱ jyaanch-
jaꞌvin du̱panaj̱kxtup juuꞌ veꞌe jem̱ Roma
tso̱o̱ꞌndu. 11Nay jéj̱adava tseꞌe juuꞌ veꞌe
tso̱o̱ꞌnduva jem̱ Creta jeṯs jem̱ Arabia. Ax
nu̱jom tseꞌe nꞌamo̱tunajxumda ya̱ nꞌav-
intso̱ aajamda ya̱ nꞌavintso̱ ayookamda
juuꞌ veꞌe xtukmuko̱jtsumdup je̱ Nteꞌyam
je̱ myaj̱in.

12Atu̱va ato̱ki tseꞌe tyuntankaj̱xti, kaꞌa
tseꞌe du̱ꞌukmutaayvaattini vintso̱ veꞌe
jyátu̱kadat. Jidu̱ꞌu̱m tseꞌe ñayꞌamo̱tutú̱-
vajada vimpit atu̱j:
―¿Tis yaꞌ̱a̱ vineꞌe tyijp? ―nay

veꞌempa― ¿Tis yaꞌ̱a̱ vineꞌe ñu̱kaj̱tsp?
13Ax jem̱pa tseꞌe juuꞌ veꞌe du̱nu̱xi-

iktu du̱tukxiiktu je̱ jaanchjaꞌvivataj̱k.
Jidu̱ꞌu̱m tseꞌe vyaandi:
―Mookju̱dup xa yaꞌ̱a̱ veꞌe. Ta̱ xa yaꞌ̱a̱

veꞌe du̱ꞌoknaxta je̱ tsaaydum paꞌajk naa̱j̱.
Juuꞌ veꞌe je̱ Pedro vyaajnjidu je̱ jayu
14Vanꞌit tseꞌe je̱ Pedro tyeni maa̱ṯ je̱

viijnk kukáṯsivada juuꞌ veꞌe nu̱maktoꞌk
ijttu, jeṯseꞌe maḵk du̱mukaj̱ts je̱ jayu.
Jidu̱ꞌu̱m tseꞌe vyaajñ:
―Miitsta, nmuꞌisraeejlit jáyuda,

nu̱jom paṉ paṉ jatyeꞌe yájada
Jerusalén, amo̱tunaxta o̱y juuꞌ aṯseꞌe

nko̱tsuvaampy. 15Kaꞌa xa yaꞌ̱a̱ veꞌe
myoꞌokjada ax joꞌn miitseꞌe mvinmayda,
ajó̱pum xaa̱j̱numeꞌe u̱xyam. 16Yaꞌ̱a̱ juuꞌ
veꞌe u̱xyam toojnjup ko̱jtsjup, yaꞌ̱aṯs
jeꞌ̱e̱ veꞌe juuꞌ veꞌe je̱ Nteꞌyam je̱ yꞌayook
ko̱jtsnajxpa Joel jyaay jep̱ Kunuuꞌkx
Jatyán ku̱jxp. Jidu̱ꞌu̱m tseꞌe du̱jaajy:
17Vaamp xa veꞌe je̱ Nteꞌyam:
“Ku veꞌe tyám̱init je̱ itaḵax̱,
mpám̱upts aṯseꞌe jem̱ jyaꞌvin kaj̱xmda je̱

nꞌEspíritu nu̱jom je̱ jayu juuꞌ veꞌe
toꞌk it toꞌk naxviijn tsu̱u̱nidup,

kyo̱jtsnáxtap tseꞌe aṯs je̱ nꞌayook je̱ mma-
jntktaj̱kta jeṯs je̱ mnaa̱x̱taj̱kta,

nyakꞌíxtapts aṯseꞌe juuꞌ aṯseꞌe ntsaj̱kp je̱
mmuutskit ónu̱kta,

kumaꞌajtap tseꞌe je̱ mmú̱jit jáyuda.
18Mpám̱upts aṯseꞌe jem̱ jyaꞌvin kaj̱xmda

je̱ nꞌEspíritu paṉ paṉ jaty aṯseꞌe
xmutoondup xmupaj̱ktup,

je̱ yaaꞌtyaj̱k jeṯs je̱ taꞌ̱ax̱taj̱k,
jeṯseꞌe du̱ko̱jtsnáxtat aṯs je̱ nꞌayook.
19Nyakjéj̱apts aṯseꞌe jem̱ tsajviinm juuꞌ

jatyeꞌe yaktukꞌatú̱vap,
mpám̱upts aṯseꞌe je̱ nu̱jaꞌvin jem̱

naxviinm:
je̱ nu̱u̱ꞌpu̱n jeṯs je̱ jaa̱j̱n, jeṯs o̱o̱y je̱ jo̱k.
20Vinko̱o̱ꞌtsinup tseꞌe je̱ aampa xaa̱j̱,
jeṯseꞌe nu̱u̱ꞌpu̱n joꞌn je̱ aampa po̱ꞌo̱

cháptsinit,
kaꞌana veꞌe du̱paaꞌty vyeꞌ̱nat je̱ xaa̱j̱ ku

veꞌe je̱ Maj̱a̱ Vintsáṉ kyaḏaaknit,
je̱ xaa̱j̱ juuꞌ veꞌe du̱nu̱máj̱ap jeṯseꞌe

du̱nu̱vinkó̱pkat.
21Nu̱jom tseꞌe paṉ paṉ jatyeꞌe je̱ Maj̱a̱

Vintsáṉ du̱jaanchjaꞌvidup,
jeꞌ̱e̱ tseꞌe tso̱ꞌo̱ktap.”
Jidu̱ꞌu̱m tseꞌe je̱ Kunuuꞌkx Jatyán vyaꞌañ.

22Vanꞌit tseꞌe je̱ Pedro jyaaꞌkvaajñ:
―Nmuꞌisraeejlit jáyuda, amo̱tunaxta

ya̱ ayook. O̱y miitseꞌe xnu̱jávada je̱maj̱in
jeṯs je̱ mú̱jit atu̱va jeṯs je̱ mú̱jit nu̱-
jaꞌvin juuꞌ veꞌe jej̱a miits mvinkujkta
je̱ Nteꞌyam je̱ kyutojku̱n kaj̱x tyoon je̱
Jesús, je̱ nazarétit jayu. 23 Je̱ Nteꞌyam
tseꞌe du̱nu̱paa̱j̱mtki juuꞌ veꞌe je̱ Jesús

játjup náxjup, ñu̱jaꞌvits jeꞌ̱e̱ veꞌe jeṯs
yakpám̱up jeꞌ̱e̱ veꞌe jem̱ je̱ jayu kyaꞌ̱m
juuꞌ veꞌe tsoꞌoxpaj̱kju̱dup. Miits xa jeꞌ̱e̱
veꞌe myakjayꞌo̱o̱ꞌkju̱du. Ko̱ꞌo̱y jáyuts jeꞌ̱e̱
veꞌeda juuꞌ veꞌe yakcruuzpej̱tju̱du. Jeꞌ̱e̱
tseꞌe tyoondu juuꞌ miitseꞌe mtso̱jktu.
24Ax je̱ Nteꞌyamts jeꞌ̱e̱ veꞌe du̱yakjoo-
jntykpaj̱knuva, je̱ o̱o̱ꞌku̱neꞌe tuknu̱vaat-
sjinu, ku̱x kaꞌa veꞌe je̱ o̱o̱ꞌku̱n je̱ kuto-
jku̱n du̱jayep jeṯseꞌe aa̱ꞌ̱k du̱tunyaktánu̱t.
25Veꞌem xa jeꞌ̱e̱ veꞌe ax joꞌn ju̱jpani je̱
David du̱ko̱jtsnajxy je̱ Jesús je̱ yꞌayook.
Jidu̱ꞌu̱m tseꞌe vyaajñ:
Nxaꞌ̱maꞌíxp aṯseꞌe je̱ Maj̱a̱ Vintsáṉ jej̱a

aṯs nvinkujk,
jeꞌ̱e̱ maa̱ṯts aṯseꞌe nꞌit,
veꞌemts aṯseꞌe nkativinmay,
26 jeꞌ̱e̱ kaj̱x tseꞌe xyo̱o̱ndu̱k aṯs ya̱ njo̱o̱t

ya̱ njaꞌvin jeṯs aṯs mitseꞌe nyakmaj̱a
nyakjaancha.

Jeꞌ̱e̱ kaj̱xts aṯseꞌe toꞌk jo̱o̱t nꞌit,
ku̱x ó̱yam aṯseꞌe nꞌo̱o̱ꞌku̱t, joojntyk-

paj̱knuvapts aṯseꞌe.
27Kaꞌats mitseꞌe aṯs ya̱ njo̱o̱t ya̱ njaꞌvin

xmaso̱ꞌo̱ku̱t jem̱ je̱ o̱o̱ꞌku̱n kyaꞌ̱m,
kaꞌa veꞌe xyakjajtpat jeṯseꞌe myaꞌatu̱t

aṯs ya̱ nniꞌkx ya̱ nko̱pk, aṯs, mits je̱
mVaꞌajts Jayu.

28Xtukꞌix aṯs mitseꞌe je̱ tooꞌ juuꞌ aṯ-
seꞌe nyo̱ꞌo̱yup jeṯs aṯseꞌe xaꞌ̱ma kaj̱x
njoojntykinit,

xyakxo̱o̱ndu̱kupts aṯs mitseꞌe ku aṯseꞌe
nꞌijtnit mits maa̱ṯ.

Jidu̱ꞌu̱m tseꞌe je̱ David du̱ko̱jtsnajxy je̱
Jesús je̱ yꞌayook.

29 ’Nmuꞌisraeejlit jáyuda, vaꞌajts xa
veꞌe nnu̱jaꞌvimda jeṯs o̱o̱ꞌkeꞌe je̱ nju̱jpit
jáyuvamda David, jeṯseꞌe ñaxtaj̱kini, ku̱x
jee̱ṉa veꞌe je̱ it joma veꞌe ñaxtaj̱ki. 30Ax
je̱ David, je̱ Nteꞌyam je̱ yꞌayookts jeꞌ̱e̱
veꞌe kyo̱jtsnajx, ñu̱jaꞌvits jeꞌ̱e̱ veꞌe jeṯs
tukvinvaꞌniju jeꞌ̱e̱ veꞌe je̱ Nteꞌyam jeṯs
toꞌkeꞌe je̱ chaan je̱ kyo̱o̱j kyutéṉajat kyut-
saa̱ṉajat, jeꞌ̱eṯs jeꞌ̱e̱ veꞌe je̱ Cristo, juuꞌ
veꞌe du̱yakkutojkjap je̱ Nteꞌyam je̱ jyayu
veꞌem ax joꞌn je̱ David du̱yakkutojkji

je̱ nju̱jpit jáyuvamda. 31Yꞌixts jeꞌ̱e̱ veꞌe
je̱ David jeṯs joojntykpaj̱knuvapeꞌe je̱
Cristo, veꞌemeꞌe vyaajñ jeṯs kaꞌa veꞌe je̱
Cristo je̱ jyo̱o̱t je̱ jyaꞌvin tyuntánu̱t jem̱
je̱ o̱o̱ꞌku̱n kyaꞌ̱m jeṯs kaꞌa veꞌe je̱ ñiꞌkx
je̱ kyo̱pk myaꞌatu̱t. 32Ax je̱ Cristo, je̱ Je-
suusjyamts jeꞌ̱e̱ veꞌe. Je̱ Nteꞌyamts jeꞌ̱e̱
veꞌe du̱yakjoojntykpaj̱knuva. Jeꞌ̱eṯs aa̱ṯ-
seꞌe mpu̱u̱mp je̱ tu̱vaḵo̱jtsu̱n jeṯs nꞌix
aa̱ṯs jeꞌ̱e̱ veꞌe ku veꞌe táv̱ani jyoojntyk-
paj̱knuva vyeꞌna. 33Ax je̱ Nteꞌyamts jeꞌ̱e̱
veꞌe tuknu̱máj̱ijinu jej̱a yꞌakaꞌyu̱n paꞌayi,
jeṯseꞌe du̱mo̱o̱yni je̱ kutojku̱n jeṯseꞌe
du̱kéx̱u̱t je̱ Espíritu Santo, veꞌem ax joꞌn
je̱ Nteꞌyam tyukvinvaꞌniji. Ax nu̱jomts
yaꞌ̱a̱ veꞌe juuꞌ veꞌe tu̱xꞌixta tu̱xꞌamo̱-
tunaxta, je̱ Espíritu Saantots yaꞌ̱a̱ veꞌe
du̱yakjéj̱ip. 34Ka je̱ Daviijapeꞌe tsajpej̱t.
Jidu̱ꞌu̱meꞌe viinm vyaajñ:
Je̱ Nteꞌyam xa veꞌe du̱nu̱u̱jmi aṯs je̱ nMa-̱

ja̱ Vintsáṉ:
“A̱jxtu̱ku̱ yaja aṯs nꞌakaꞌyu̱n paꞌayi

35namvaat aṯseꞌe nyakvintó̱kida
paṉ paṉ jatyeꞌe mtsoꞌoxpaj̱kju̱dup.”

Jidu̱ꞌu̱m tseꞌe je̱ David du̱ꞌavaꞌni juuꞌ veꞌe
je̱ Nteꞌyam kyo̱jts.

36 ’Miitsta, nmuꞌisraeejlit jáyuda,
veꞌem xa veꞌe du̱tsaḵ jeṯseꞌe vaꞌajts
xnu̱jávadat jeṯs je̱ Jesús, juuꞌ veꞌe
myakjacryuuzpej̱tju̱du, jeꞌ̱ej̱yam tseꞌe je̱
Nteꞌyam pyaa̱m̱ Maj̱a̱ Vintsáṉ, je̱ Cristo,
juuꞌ veꞌe vyinko̱o̱n jeṯseꞌe yakkutojknit.

37Ku veꞌe du̱ꞌamo̱tunajxti, vanꞌit
tseꞌe ñatyukjaꞌvijidi je̱ tyo̱kin jeṯseꞌe
du̱ꞌamo̱tutú̱vidi je̱ Pedro maa̱ṯ je̱
myukukaṯsivataj̱k:
―Nmuꞌisraeejlit jáyuda, ¿tis aa̱ṯseꞌe

ntónup?
38Vanꞌit tseꞌe je̱ Pedro yꞌatso̱o̱jvjidi:
―Vinmayu̱mpijttini, maso̱o̱ktini

je̱ mko̱ꞌo̱y joojntykinda, vanꞌit
tseꞌe mnap̱éṯtat jeꞌ̱e̱ kaj̱x jeṯseꞌe
nu̱java tyánu̱t jeṯs je̱ Jesucristo
veꞌe mpanaj̱kxuvaandup, veꞌem
tseꞌe myakto̱kinmee̱ꞌ̱kxtat jeṯseꞌe
tyáḵat jem̱ mjaꞌvin kaj̱xmda je̱

Espíritu Santo. 39Mtukvinvaꞌnijidu
xa miitseꞌe je̱ Nteꞌyam je̱ Espíritu
Santo, yaktukvinvaꞌniduva tseꞌe je̱
mꞌónu̱kta jeṯs nu̱jom paṉ paṉ jatyeꞌe
jékumda, nu̱jom tseꞌe paṉ paṉ jatyeꞌe
je̱ Maj̱a̱ Vintsáṉ vyinkaa̱m̱p, u̱u̱ꞌm je̱
nNteꞌyamamda.

40Vanꞌit tseꞌe je̱ Pedro je̱ nu̱may jayu
du̱jaaꞌkko̱jtsjidi, may viijn tseꞌe je̱ jayu
du̱tukmuko̱jtsti. Jidu̱ꞌu̱m tseꞌe vyaajñ:
―Maso̱o̱ktini je̱ mko̱ꞌo̱y joojntykinda,

kaꞌa tseꞌe xmaa̱ṯvintó̱kidat ya̱ ko̱ꞌo̱y
jáyuda.

41Ax nu̱jom tseꞌe paṉ paṉ jatyeꞌe
du̱kuvaj̱ktu jeꞌ̱e̱ je̱ yꞌayook, nap̱ej̱ttu
tseꞌe. Je̱ xaa̱j̱ tseꞌe jyaaꞌknu̱yojkidi janu̱-
toojk miijl joꞌn je̱ jáyuda paṉ paṉ
jatyeꞌe du̱jaanchjaꞌvidu je̱ Jesús. 42 Ijtp
tseꞌe du̱ꞌamo̱tunaxta juuꞌ veꞌe je̱ kukáṯ-
sivataj̱k tukꞌíxju̱dup jeṯseꞌe toꞌk aaj toꞌk
jo̱o̱t du̱jayep̱ta, veꞌem tseꞌe chapko̱t-
sta jeṯseꞌe amoka je̱ chapkaaky du̱tojk-
vaꞌkxta ax joꞌn je̱ Jesús du̱tuujn maa̱ṯ
je̱ yꞌixpaj̱kpataj̱k ku veꞌe jadoꞌk nax
du̱maa̱ṯꞌaꞌóxini.

Vintso̱ je̱ jaanchjaꞌvivataj̱k
o̱y jayu ñapyaa̱j̱mjidi

43Tsaꞌ̱ag̱ataandu tseꞌe nu̱jom je̱ jayu
juuꞌ veꞌe du̱kakuvaj̱ktu je̱ ayook; ax je̱
kukaṯsivataj̱k, o̱o̱y tseꞌe je̱ maj̱in jeṯs je̱
mú̱jit atu̱va du̱tuntoondi je̱ Nteꞌyam
je̱ kyutojku̱n kaj̱x. 44Nu̱jom tseꞌe paṉ
paṉ jatyeꞌe du̱jaanchjaꞌvidu je̱ Maj̱a̱
Vintsáṉ, ijtpts jeꞌ̱e̱ veꞌe ñayꞌamókajada,
o̱y jayu tseꞌe ñapyám̱jada maa̱ṯ je̱
myujaanchjaꞌvivataj̱kta. Paṉ paṉ tseꞌe
jep̱ juuꞌ du̱maa̱ṯ, tyuknu̱ꞌayo̱ꞌvidup
tseꞌe paṉ paṉ jatyeꞌe katihꞌijtu̱xju̱dup,
45 jeṯseꞌe du̱to̱o̱ꞌkta juuꞌ jatyeꞌe yꞌíxtup
jyayej̱ptup jeṯseꞌe je̱ meen du̱yaktonda
paṉ vintso̱ veꞌe juuꞌ kyaꞌijtu̱xjada
toꞌk jadoꞌk. 46 Jó̱vum xaa̱j̱ tseꞌe
ñayꞌamókajada jep̱ maj̱a̱ tsaptu̱jkp
jeṯseꞌe taj̱km taj̱km je̱ tsapkaaky
du̱tojkvaꞌkxta jeṯseꞌe toꞌk muk kyayda.

Xo̱o̱ndu̱k aaj xo̱o̱ndu̱k jo̱o̱t tseꞌe veꞌem
du̱tonda, toꞌkji tseꞌe je̱ jyaꞌvinda toꞌkji
tseꞌe je̱ vyinmaꞌyu̱nda. 47 Ijtp tseꞌe je̱
Nteꞌyam du̱jaaꞌmyéṯsta. O̱yjaꞌvijidu
tseꞌe anañu̱joma je̱ jayu juuꞌ veꞌe
du̱kajaanchjaꞌvidup je̱ Jesucristo.
Jó̱vum xaa̱j̱ tseꞌe je̱ Maj̱a̱ Vintsáṉ
du̱jaaꞌkyaknu̱yóka paṉ paṉ jatyeꞌe
je̱ Jesucristo du̱jaanchjaꞌvidup jeṯseꞌe
veꞌem du̱jayép̱tat je̱ joojntykin juuꞌ veꞌe
xaꞌ̱ma kaj̱x ijtp.
Ku toꞌk je̱ jayu jyo̱tkaḏaaky juuꞌ veꞌe

je̱ tyek du̱katukyo̱ꞌyp yꞌijt

3 Toojk yaaxp tseꞌe vyeꞌna ku veꞌe je̱
jayu chapkaṯs, vanꞌit tseꞌe je̱ Pedro

maa̱ṯ je̱ Juan ñaj̱kxti jep̱ maj̱a̱ tsaptu̱jkp.
2 Jó̱vum xaa̱j̱ts jeꞌ̱e̱ veꞌe jep̱ maj̱a̱ tsap-
taḵꞌaagup yꞌit toꞌk je̱ yaaꞌtyaj̱k juuꞌ veꞌe
kaꞌo̱ꞌyixjup jeṯseꞌe je̱ tyek du̱tukyo̱ꞌo̱yu̱t,
veꞌemam jeꞌ̱e̱ veꞌe kyeꞌx. Yakpatsaa̱m̱pts
jeꞌ̱e̱ veꞌe jeṯseꞌe naj̱kx jep̱ yakjuk jej̱a
je̱ maj̱a̱ tsaptaḵꞌakaꞌ̱a̱ vyinkujk juuꞌ veꞌe
du̱xaa̱j̱ Tsoj. Jep̱ tseꞌe je̱ jayu je̱ meen
du̱ꞌamo̱tu paṉ paṉ jatyeꞌe taj̱kidup jep̱
maj̱a̱ tsaptu̱jkp. 3Ku veꞌe je̱ yaaꞌtyaj̱k
du̱ꞌix jeṯs jep̱eꞌe maj̱a̱ tsaptu̱jkp je̱ Pe-
dro maa̱ṯ je̱ Juan tyaḵavaꞌanda, jeṯseꞌe
du̱ꞌukꞌamo̱tu je̱ meen. 4Vanꞌit tseꞌe je̱ Pe-
dro maa̱ṯ je̱ Juan vyinꞌíxjidi, jeṯseꞌe je̱ Pe-
dro je̱ yaaꞌtyaj̱k du̱nu̱u̱jmi:
―Vinꞌixu̱ aa̱ṯs.
5Vanꞌitts jeꞌ̱e̱ veꞌe du̱ꞌaꞌixtk je̱ Pedro

maa̱ṯ je̱ Juan, veꞌemts jeꞌ̱e̱ veꞌe yꞌukv-
inmaajy jeṯs je̱ meeneꞌe yakmo̱ꞌo̱vaamp.
6Ax jidu̱ꞌu̱m tseꞌe je̱ Pedro ñaꞌ̱mu̱xji:
―Kaꞌa aṯseꞌe ti oro kaꞌa aṯseꞌe ti plata

nmaa̱ḏa. Juuꞌts aṯseꞌe nmaa̱ṯ, nyajkypts
aṯseꞌe. Je̱ Jesucristo, je̱ nazarétit jayu,
jeꞌ̱e̱ tseꞌe myakjo̱tkaḏaakjinup. Teṉa jeṯs
jaamni.

7Vanꞌit tseꞌe je̱ Pedro je̱ yaaꞌtyaj̱k je̱
yꞌakaꞌyu̱n kaꞌ̱aj̱ du̱majtsji jeṯseꞌe du̱yak-
ténini. Tun jatyji tseꞌe je̱ tyeku̱yo̱ꞌkt
jeṯs nu̱jom je̱ tyek myaḵkpaj̱kni, 8 jeṯseꞌe
yej̱tsu̱k. Vanꞌit tseꞌe yo̱ꞌyꞌukvaanni, jeṯ-

seꞌe je̱ Pedro maa̱ṯ je̱ Juan du̱maa̱ṯtaj̱kidi
jep̱ maj̱a̱ tsaptu̱jkp, yo̱ꞌynup, yej̱tsu̱knup,
jeṯseꞌe je̱ Nteꞌyam du̱tunyakmáj̱ini du̱-
tunyakjaanchini. 9Nu̱jom tseꞌe je̱ jayu
yꞌixji ku veꞌe yo̱ꞌyni jeṯseꞌe du̱tunyak-
máj̱ini du̱tunyakjaanchini je̱ Nteꞌyam.
10Atu̱va ato̱ki tseꞌe tyuntaandi, kaꞌa tseꞌe
du̱ꞌukmutaayvaattini vintso̱ veꞌe jyá-
tu̱kadat ku̱x yꞌíxada jeꞌ̱e̱ veꞌe je̱ yaaꞌtyaj̱k
juuꞌ veꞌe je̱ tyek du̱katukyo̱ꞌyp yꞌijt jeṯs
ñu̱jaꞌvidinupeꞌe jeṯs jeꞌ̱e̱ jeꞌ̱e̱ veꞌe juuꞌ
veꞌe je̱ meen du̱ꞌamó̱tup tu̱yꞌit jej̱a je̱ ma-̱
ja̱ tsaptaḵꞌakaꞌ̱a̱ vyinkujk juuꞌ veꞌe du̱x-
aa̱j̱ Tsoj.

Ku je̱ Pedro kyaꞌamaajy joma
veꞌe je̱ ep̱u̱tso̱o̱ktku̱n juuꞌ

veꞌe du̱xaa̱j̱ je̱ Salomón Jyeꞌ̱e̱
11 Je̱ yaaꞌtyaj̱k juuꞌ veꞌe je̱ tyek

du̱katukyo̱ꞌyp yꞌijt, kaꞌa tseꞌe du̱masaa̱ḵ
je̱ Pedro maa̱ṯ je̱ Juan. Nu̱jom tseꞌe je̱
jayu atu̱va ato̱ki noomp ñaj̱kxti joma
veꞌe je̱ ep̱u̱tso̱o̱ktku̱n juuꞌ veꞌe du̱xaa̱j̱ je̱
Salomón Jyeꞌ̱e.̱ 12Ku veꞌe je̱ Pedro du̱ꞌix,
vanꞌit tseꞌe je̱ nu̱may jayu du̱nu̱u̱jmidi:
―Nmuꞌisraeejlit jáyuda, ¿tyaj̱xseꞌe

xtukꞌatú̱vada? ¿Tyaj̱xts aa̱ṯseꞌe xvinꞌixta
ax joꞌn aa̱ṯs yaꞌ̱a̱ veꞌe ku̱nyakyo̱ꞌpyú̱k
aa̱ṯs ya̱ nꞌavintso̱ maḵkin kaj̱x aa̱ṯs ya̱
nꞌavintso̱ vaꞌajts jo̱o̱t kaj̱x? 13 Je̱ nju̱jpit
jáyuvamda, je̱ Abraham, je̱ Isaac, maa̱ṯ
je̱ Jacob, jeꞌ̱e̱ je̱ Ntyeꞌyamda tseꞌe
du̱yakmaj̱i du̱yakjaanchi je̱ yꞌOnu̱k
Jesús, jeꞌ̱e̱ juuꞌ miitseꞌe mpaa̱m̱dinu
jem̱ je̱ Pilato kyaꞌ̱m. Ku veꞌe je̱ Pilato
yꞌukmaso̱ꞌo̱kuvaajnji naspaḵa, kaꞌats
miitseꞌe xyakjajtti. 14Ñojkꞌó̱y xa veꞌe
ku̱xꞌamó̱tudi jeṯseꞌe ku̱yakmasaa̱ḵ
je̱ Jesús, vaꞌajts jayu jeꞌ̱e̱ veꞌe jeṯs
tu̱v je̱ jyáyuvin je̱ jyoojntykin. Ax
kaꞌa tseꞌe veꞌem xtoondi. Jeꞌ̱eṯs
miitseꞌe mꞌamó̱tudu jeṯseꞌe tyánu̱t
naspaḵa toꞌk je̱ yakjayuꞌo̱o̱ꞌkpa.
15 Jeꞌ̱eṯs miitseꞌe myakjayꞌo̱o̱ꞌkju̱du
paṉeꞌe je̱ joojntykin du̱yajkp. Ax je̱
Nteꞌyam tseꞌe yakjoojntykpaj̱kjinuva.

Mpu̱u̱mpts aa̱ṯseꞌe je̱ tu̱vaḵo̱jtsu̱n jeṯs
nꞌix aa̱ṯs jeꞌ̱e̱ veꞌe je̱ Jesús ku veꞌe
táv̱ani jyoojntykpaj̱knuva vyeꞌna. 16 Je̱
Jesuusjyam tseꞌe tu̱du̱yakjo̱tkaḏaakni,
tu̱du̱majumo̱o̱yni ya̱ yaaꞌtyaj̱k juuꞌ
veꞌe mꞌíxtup jeṯseꞌe mꞌíxada. Jeꞌ̱e̱ kaj̱x
ku aa̱ṯseꞌe njaanchjáva je̱ Jesús, je̱
jaanchjaꞌvin tseꞌe du̱toomp jeṯseꞌe ya̱
yaaꞌtyaj̱k tu̱chaꞌ̱aḵ, veꞌem ax joꞌn u̱xyam
xꞌixta joꞌn.

17 ’Miits, jáyuda, maa̱ṯ je̱ myakkutojk-
pada, myakjayꞌo̱o̱ꞌkju̱du tseꞌe je̱ Jesús.
Ax nmu̱jaꞌvipts aṯseꞌe jeṯs kaꞌa veꞌe o̱y
xnu̱jaꞌvidi juuꞌ veꞌe mtoondu. 18Veꞌem
tseꞌe je̱ Nteꞌyam du̱kutyuujn juuꞌ veꞌe
yꞌavaꞌni je̱ yꞌayook ko̱jtsnajxpataj̱kta,
jeꞌ̱eṯs jeꞌ̱e̱ veꞌe jeṯs tsaachpaaꞌtupeꞌe je̱
Cristo, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit. 19 Jeꞌ̱e̱ kaj̱x tseꞌe,
vinmayu̱mpijttini, maso̱o̱ktini je̱ mko̱ꞌo̱y
joojntykinda, panaj̱kxtini je̱ Nteꞌyam,
veꞌem tseꞌe je̱ Nteꞌyam mto̱kinmee̱ꞌ̱kx-
jadat jeṯseꞌe xjayép̱tat jem̱ mjaꞌvin
kaj̱xmda je̱ xo̱o̱jntku̱n juuꞌ veꞌe je̱ Ma-̱
ja̱ Vintsáṉ mmo̱ꞌo̱jadap. 20 Je̱ Nteꞌyam
tseꞌe du̱kej̱xnuvap je̱ Cristo, 21 ó̱yameꞌe
vinko̱pk jeṯseꞌe u̱xyam je̱ Cristo jem̱
tsapjo̱o̱tm tyánu̱t. Ku veꞌe je̱ Nteꞌyam
nu̱jom juuꞌ jaty du̱yakꞌo̱ꞌyikáx̱u̱t, vanꞌit
tseꞌe je̱ Cristo myiinnuvat jadoꞌk nax,
veꞌem ax joꞌn ju̱jpani vyaandi je̱ Nteꞌyam
je̱ yꞌayook ko̱jtsnajxpataj̱kta. 22 Jidu̱ꞌu̱m
xa veꞌe je̱ Moisés du̱nu̱u̱jmi je̱ nju̱jpit
jáyuvamda: “Vinkáṉani xa veꞌe je̱ Ma-̱
ja̱ Vintsáṉ, je̱ nNteꞌyamamda, du̱jayep
nu̱toꞌk u̱u̱ꞌm je̱ njáyuvamda, veꞌem ax
joꞌn aṯseꞌe xvinkaa̱j̱n, juuꞌ veꞌe mko̱jt-
snajxu̱xjadap je̱ Nteꞌyam je̱ yꞌayook,
jeꞌ̱e̱ tseꞌe mkaṯsꞌamo̱tunáxtap. 23Paṉ paṉ
tseꞌe du̱kamaj̱ap̱aa̱m̱p je̱ ayook juuꞌ jeꞌ̱e̱
veꞌe kyó̱tsup, kaꞌats jeꞌ̱e̱ veꞌe yꞌítu̱t je̱
Nteꞌyam je̱ jyayu.” Jidu̱ꞌu̱m tseꞌe je̱
Moisés vyaajñ.

24Vanꞌit tseꞌe je̱ Pedro jyaaꞌkvaajñ:
―Ax veꞌem tseꞌe, vanꞌítani ku veꞌe je̱

Samuel jyoojntyki jeṯs paṉ paṉ jatyeꞌe



Hechos 3:25 237 Hechos 4:12

jaaꞌkmiindu, ñu̱ko̱jtstu tseꞌe nu̱jom je̱
Nteꞌyam je̱ yꞌayook ko̱jtsnajxpataj̱kta
juuꞌ veꞌe u̱xyam toojnjup ko̱jtsjup.
25 U̱u̱ꞌm xa veꞌe xtsaanimdup
xko̱o̱jimdup je̱ Nteꞌyam je̱ yꞌayook
ko̱jtsnajxpataj̱kta. Xtukkaḏaakumdupts
u̱u̱ꞌm jeꞌ̱e̱ veꞌe juuꞌ veꞌe je̱ Nteꞌyam
tyukvinvaꞌnidu je̱ nju̱jpit jáyuvamda.
Jidu̱ꞌu̱m tseꞌe je̱ Nteꞌyam du̱nu̱u̱jmi je̱
Abraham: “Mits je̱ mtsaan je̱ mko̱o̱j
kaj̱x tseꞌe du̱paaꞌttat je̱ kunooꞌkxu̱n je̱
jayu paṉ nu̱vinxu̱peꞌe chaa̱ṉada toꞌk it
toꞌk naxviijn.” 26Ku veꞌe je̱ Nteꞌyam
je̱ yꞌOnu̱k Jesús du̱kejx yaja naxviijn,
tooꞌvaj̱kpts u̱u̱ꞌmeꞌe xtuknu̱kej̱xumdi
jeṯseꞌe xkunooꞌkxumdat, veꞌem tseꞌe
nmaso̱o̱kumdinit nu̱jom juuꞌ jatyeꞌe ka
ó̱yap.

Ku je̱ Pedro maa̱ṯ je̱ Juan
du̱vinténidi paṉ paṉ jatyeꞌe
du̱nu̱máj̱idup jep̱ tsaptu̱jkp

4 Jem̱na tseꞌe je̱ Pedro maa̱ṯ je̱ Juan
du̱muko̱tsta vyeꞌna je̱ nu̱may jayu,

vanꞌit tseꞌe ñu̱jeꞌ̱yjidi je̱ teeꞌtaj̱k maa̱ṯ
je̱ saduceotaj̱k jeṯs je̱ tsaptaḵmutoompa
juuꞌ veꞌe du̱nu̱vintsáṉip je̱ tsaptaḵmu-
toompataj̱k, 2 jeꞌ̱e̱ veꞌe ej̱kju̱dup ku veꞌe
je̱ Pedro maa̱ṯ je̱ Juan je̱ jayu du̱vaajn-
jada jeṯs joojntykpaj̱knuva veꞌe je̱ Jesús,
jeṯseꞌe je̱ jayu du̱vaajnjiduva jeṯs joojn-
tykpaj̱knuvapeꞌe je̱ jayu jeꞌ̱e̱ kaj̱x ku veꞌe
je̱ Jesús jyoojntykpaj̱knuva. 3Vanꞌit tseꞌe
yakmajtsti jeṯseꞌe yakpoxu̱ntaḵpaa̱m̱di
ku̱x tánani veꞌe vanꞌit je̱ it vyeꞌnini,
je̱ kujáp̱iteꞌe du̱yakpitsumuvaꞌanda jeṯ-
seꞌe du̱to̱kimpayo̱ꞌo̱ydat. 4Ax nu̱may
tseꞌe paṉ paṉ jatyeꞌe du̱ꞌamo̱tunajxtu
je̱ ayook juuꞌ veꞌe je̱ Pedro tukkaꞌa-
maajyju̱du, jeꞌ̱e̱ tseꞌe du̱jaanchjaꞌvidu
je̱ Jesús. Tunjaaꞌknu̱maꞌyidu tseꞌe paṉ
paṉ jatyeꞌe je̱ Jesús du̱jaanchjaꞌvidu, ax
veꞌem tseꞌe jyeꞌ̱ydi nu̱mugo̱o̱xk miijl joꞌn
je̱ yaaꞌtyaj̱kta, apu̱k je̱ taꞌ̱ax̱taj̱kta maa̱ṯ je̱
piꞌk ónu̱kta.

5 Je̱ kujáp̱it tseꞌe ñayꞌamojkijidi jem̱
Jerusalén je̱ israeejlit yakkutojkpada
maa̱ṯ je̱ myú̱jit jáyuda jeṯs je̱ tsap-
tu̱jkpit yakꞌixpaj̱kpada. 6 Jeꞌ̱e̱ maa̱ṯ tseꞌe
vyeꞌniva je̱ Anás, je̱ teeꞌ jeꞌ̱e̱ veꞌe
juuꞌ veꞌe du̱nu̱vintsaṉikaj̱xp je̱ teeꞌ-
taj̱kta, nay veꞌempa je̱ Caifás, je̱ Juan,
je̱ Alejandro, jeṯs nu̱jom je̱ teeꞌtaj̱k
je̱ vyintsaṉda. 7Ku veꞌe ñayꞌamojki-
jidi, vanꞌit tseꞌe du̱nu̱kej̱xidi je̱ Pedro
maa̱ṯ je̱ Juan. Ku veꞌe du̱yakmiindi,
vanꞌit tseꞌe jej̱a itaḵujk du̱paa̱m̱di, jeṯseꞌe
du̱ꞌamo̱tutú̱vidi:
―¿Paṉ tseꞌe tu̱mnaꞌ̱mu̱xjada jeṯs yaꞌ̱a̱

veꞌe xtóndat? ¿Paṉeꞌe ya̱ kutojku̱n
mmo̱o̱jyju̱dup?

8Vanꞌit tseꞌe je̱ Pedro je̱ Espíritu Santo
myo̱o̱jyji je̱ maḵkin jeṯs je̱ vinmaꞌyu̱n jeṯ-
seꞌe du̱tónu̱t juuꞌ veꞌe je̱ Nteꞌyam chaj̱kp,
jeṯseꞌe vyaajñ:
―Miitsta, je̱ kajpu̱n je̱ ñu̱vintsaṉda,

mú̱jit jayutaj̱kta, 9miits xa aa̱ṯseꞌe
xꞌamo̱tutú̱vidup je̱ yꞌo̱y jeꞌ̱e̱ juuꞌ veꞌe
yaktoojnji toꞌk je̱ jayu juuꞌ veꞌe paj̱kjup
tu̱yꞌit. Jeꞌ̱e̱ veꞌe mnu̱javavaandup
vintso̱ veꞌe yꞌo̱ꞌyini. 10Yájats aṯseꞌe
miits mvinkujkta nꞌavana jeṯseꞌe
xnu̱jávadat vintso̱ veꞌe ya̱ jayu
mvintéṉajada maḵkaṯso̱ts. Ax ka
miitsjyap tseꞌe mnu̱jávadap, nay
veꞌempa veꞌe du̱nu̱jaꞌviduvat nu̱jom
paṉ joma jatyeꞌe je̱ israeejlit jayu. Je̱
Jesucristo, je̱ nazarétit jayu, jeꞌ̱e̱ juuꞌ
miitseꞌe myakjacryuuzpej̱tju̱du jeṯseꞌe
je̱ Nteꞌyam yakjoojntykpaj̱kjinuva,
jeꞌ̱e̱ tseꞌe je̱ kutojku̱n du̱yajk jeṯseꞌe
veꞌem ya̱ maj̱in yaktún. 11Veꞌem xa
miitseꞌe xtonda ax joꞌn je̱ po̱jtspataj̱k
juuꞌ veꞌe du̱maso̱o̱ktu toꞌk je̱ o̱y tsaaj
ku̱xeꞌe du̱ko̱ꞌo̱yjaꞌvidi. Ax u̱xꞌo̱o̱k
tseꞌe je̱ o̱y tsaaj yakpu̱u̱jm joma veꞌe
du̱nu̱vinko̱pkiku̱x je̱ maj̱a̱ tsaptaḵpaṯs.
Veꞌem tseꞌe xtonda ku̱xeꞌe xko̱ꞌo̱yjávada
je̱ Jesucristo, jeꞌ̱e̱ juuꞌ veꞌe je̱ Nteꞌyam
pyaa̱m̱ jeṯseꞌe du̱nu̱vintsaṉikaj̱xnit
nu̱jom juuꞌ jaty. 12 Je̱ Jesuusji tseꞌe

o̱ꞌyixjup jeṯseꞌe xmo̱ꞌyumdat je̱
joojntykin juuꞌ veꞌe xaꞌ̱ma kaj̱x ijtp.
Ni paṉa xa veꞌe je̱ Nteꞌyam jadoꞌk
du̱katuknu̱vana yaja tsajp paꞌtki
jeṯseꞌe je̱ ntó̱kinam xtuknu̱vaatsumdat
―jidu̱ꞌu̱m tseꞌe je̱ Pedro vyaajñ.

13Ku veꞌe du̱ꞌixti jeṯs maḵk aaj maḵk
jo̱o̱teꞌe je̱ Pedro maa̱ṯ je̱ Juan kyo̱t-
sta, jeṯseꞌe du̱nu̱jaꞌvidi jeṯs kaꞌa veꞌe
yꞌixpú̱kada, atu̱va ato̱ki tseꞌe tyun-
taandi. Vanꞌit tseꞌe je̱ nu̱jaꞌvin du̱paj̱kti
jeṯs jeꞌ̱eḏa veꞌe je̱ Jesús du̱maa̱ṯvíttu.
14 Jem̱pa tseꞌe vyeꞌniva je̱ yaaꞌtyaj̱k juuꞌ
veꞌe je̱ tyek du̱katukyo̱ꞌyp yꞌijt, jeꞌ̱e̱ kaj̱x
tseꞌe du̱ko̱o̱ꞌkmutaayvaattini paṉ vintso̱
veꞌe ku̱du̱nu̱vampej̱tti. 15Vanꞌit tseꞌe
yakkej̱xpítsumdi jeṯseꞌe ajeꞌ̱ej̱yji tyaandi
jeṯseꞌe du̱ko̱jtsmóktat. 16 Jidu̱ꞌu̱m tseꞌe
ñavyaajnjidi vimpit atu̱j:
―¿Tiseꞌe ntoꞌnumdap maa̱ṯ ya̱

jáyuda? Ñu̱jaꞌvidinup xa veꞌe nu̱jom
paṉ paṉ jatyeꞌe tsu̱u̱nidup yaja
Jerusalén jeṯs ta̱ yaꞌ̱a̱ veꞌe ya̱ jayu
du̱yakjo̱tkaḏaꞌakta. Kaꞌa tseꞌe ñu̱nꞌo̱ya
vintso̱ veꞌe nvaꞌnumdat jeṯs kaꞌa yaꞌ̱a̱
veꞌe je̱ maj̱in tu̱du̱tonda. 17Vaꞌan
tseꞌe du̱ꞌatsaꞌ̱kimda jeṯseꞌe ni paṉa
du̱ko̱o̱ꞌktuknu̱jaꞌvidinit je̱ Jesús jyeꞌ̱e,̱
veꞌem tseꞌe kyajaaꞌkvaꞌkxtu̱ku̱t ya̱ ayook
―jidu̱ꞌu̱m tseꞌe ñavyaajnjidi.

18Vanꞌit tseꞌe du̱vatso̱o̱vdi jeṯseꞌe du̱-
tukpavaandi jeṯs ni vintso̱va veꞌe je̱ jayu
du̱ko̱o̱ꞌkvaajnjidinit ukpu̱ du̱ko̱o̱ꞌktuknu̱-
jaꞌvidinit je̱ Jesús jyeꞌ̱e.̱ 19Ax vanꞌit tseꞌe
je̱ Pedro maa̱ṯ je̱ Juan ñaꞌ̱mu̱xjidi:
―Payo̱ꞌo̱yda nꞌit viinm paṉ o̱y jeꞌ̱e̱

veꞌe jej̱a je̱ Nteꞌyam vyinkujk jeṯs mi-
itseꞌe myakkaṯsap̱áḵtat jeṯs kaꞌa veꞌe je̱
Nteꞌyam. 20Kaꞌa xa veꞌe nvaat jeṯs aa̱ṯs
jeꞌ̱e̱ veꞌe nkahꞌavánat juuꞌ aa̱ṯseꞌe nꞌix
jeṯs juuꞌ aa̱ṯseꞌe nꞌamo̱tunajx.

21Ku veꞌe du̱jaaꞌktoondi vintso̱ veꞌe
du̱ꞌatsaꞌ̱ag̱adat, vanꞌit tseꞌe du̱maso̱o̱kti,
kaꞌa tseꞌe du̱paatti ti veꞌe tyukkut-
saachpaadadap, ku̱x nu̱jomeꞌe je̱ jayu
je̱ Nteꞌyam du̱yakmáj̱idi du̱yakjaanchidi

jeꞌ̱e̱ kaj̱x juuꞌ veꞌe toojnju ko̱jtsju. 22 Je̱
yaaꞌtyaj̱k juuꞌ veꞌe jo̱tkaḏaaknu, vu̱jx-
tkupx joojnt náxyanits jeꞌ̱e̱ veꞌe vyeꞌna.
Ku je̱ jaanchjaꞌvivataj̱k je̱ Nteꞌyam

du̱ꞌamó̱tudi je̱ maḵk aaj je̱ maḵk jo̱o̱t
23Ku veꞌe yakmaso̱o̱kti je̱ Pedro maa̱ṯ

je̱ Juan, vanꞌit tseꞌe ñaj̱kxti joma veꞌe
je̱ myujatyooꞌtaj̱kta, jem̱ tseꞌe du̱tuk-
mumaajntykti vintso̱ veꞌe ñaꞌ̱mu̱xjidi je̱
teeꞌtaj̱k je̱ vyintsaṉda maa̱ṯ je̱ israee-
jlit je̱ myú̱jit jáyuda. 24Ku veꞌe du̱ꞌamo̱-
tunajxti, vanꞌit tseꞌe nu̱jom chapko̱jtsti.
Jidu̱ꞌu̱m tseꞌe vyaandi:
―Maj̱a̱ Vintsáṉ, mits xa veꞌe je̱

Nteꞌyam. Mits tseꞌe mpaa̱m̱ ya̱ tsajp ya̱
naax, je̱ maaxy naa̱j̱, jeṯs nu̱jom juuꞌ
jatyeꞌe ijtp jem̱ tsajviinm jeṯs yaja naxvi-
ijn. 25Myajk mitseꞌe ya̱ ayook juuꞌ veꞌe
je̱ Espíritu Santo tyukko̱jtsnajx je̱ David.
Jidu̱ꞌu̱mts jeꞌ̱e̱ veꞌe vyaajñ:
¿Tyaj̱x tseꞌe ñaajkjo̱tmaꞌatjada je̱ jayu

juuꞌ veꞌe ka je̱ israeejlitap
jeṯseꞌe je̱ israeejlit jayu du̱vinmayda

jeṯseꞌe du̱tóndat juuꞌ veꞌe
kaꞌo̱ꞌyixju̱dup?

26Nayꞌamojkijidu tseꞌe je̱ naxviijnit
yakkutojkpada jeṯseꞌe du̱tsoꞌox-
páḵtat je̱ Maj̱a̱ Vintsáṉ maa̱ṯ je̱
Cristo.

Jidu̱ꞌu̱m tseꞌe ya̱ ayook juuꞌ veꞌe je̱ Es-
píritu Santo je̱ David tyukko̱jtsnajx.

27 ’Tyú̱vam xa yaꞌ̱a̱ veꞌe juuꞌ veꞌe je̱ Es-
píritu Santo kyo̱jts. Navyaatju xa veꞌe je̱
Herodes maa̱ṯ je̱ Poncio Pilato je̱ vyin-
maꞌyu̱nda maa̱ṯ je̱ israeejlit jáyuda jeṯs
paṉ paṉ jatyeꞌe ka jeꞌ̱ep̱ta, jeꞌ̱e̱ tseꞌe du̱t-
soꞌoxpaj̱ktu je̱ mvaꞌajts ónu̱k Jesús, juuꞌ
mitseꞌe mvinko̱o̱n jeṯseꞌe yakkutojknit.
28Veꞌemts jeꞌ̱e̱ veꞌe du̱toondi juuꞌ veꞌe
mnu̱paa̱j̱mtki jeṯseꞌe veꞌem tyónju̱t kyó̱t-
sju̱t. 29Maj̱a̱ Vintsáṉ, amo̱tunaxu̱ toꞌk
aaj u̱xyam vintso̱ veꞌe vyaꞌanda jeṯs aa̱ṯ-
seꞌe xꞌatsaꞌ̱ag̱adat. Mo̱o̱yk aa̱ṯs mitseꞌe je̱
maḵk aaj je̱ maḵk jo̱o̱t jeṯs aa̱ṯseꞌe veꞌem
je̱ jayu nvaajnjadat je̱ mkaṯs je̱ mꞌay-

ook kajaꞌvina katsaꞌ̱kina, aa̱ṯs, mits je̱
mmutoompa je̱ mmupaj̱kpa, 30 jeṯs aa̱ṯ-
seꞌe mits je̱mkutojku̱n kaj̱x je̱ paꞌam jayu
nyakjo̱tkaḏaꞌaktat, jeṯs aa̱ṯseꞌe je̱ mvaꞌa-
jts ónu̱k Jesús je̱ maḵkin xmo̱ꞌo̱t jeṯs aa̱ṯ-
seꞌe ntónu̱t je̱ mú̱jit atu̱va jeṯs je̱ maj̱in.

31Ku veꞌe chapko̱jtskaj̱xti, vanꞌit tseꞌe
yꞌojxi jem̱ joma veꞌe vyeꞌ̱nada. Nu̱jom
tseꞌe je̱ Espíritu Santo myo̱o̱jyjidi je̱
maḵkin jeṯs je̱ vinmaꞌyu̱n jeṯseꞌe du̱tón-
dat juuꞌ veꞌe je̱ Nteꞌyam chaj̱kp, maḵk
aaj maḵk jo̱o̱t tseꞌe je̱ Nteꞌyam je̱ kyaṯs
je̱ yꞌayook du̱ko̱jtsti.

Vintso̱ je̱ jaanchjaꞌvivataj̱k
du̱tukjoojntykidi juuꞌ
veꞌe yꞌixtu jyayej̱ptu

32 Je̱ nu̱may jayu juuꞌ veꞌe je̱ Jesús
du̱jaanchjaꞌvidu, toꞌkji tseꞌe je̱ jyaꞌvinda
toꞌkji tseꞌe je̱ vyinmaꞌyu̱nda. Ni paṉa
tseꞌe kyavaꞌañ jeṯs yꞌavintso̱ jeꞌ̱e̱ jeꞌ̱e̱
veꞌe paṉ tii, nu̱jom juuꞌ veꞌe yꞌíxtup
jyayej̱ptup, veꞌem tseꞌe du̱jávada jeṯs
nu̱jomeꞌe du̱jeꞌ̱eḏa. 33 Je̱ kutojku̱n maa̱ṯ
tseꞌe o̱o̱y je̱ kukaṯsivataj̱k du̱tunꞌavaꞌnidi
jeṯs joojntykpaj̱knuva veꞌe je̱ Maj̱a̱
Vintsáṉ Jesús. O̱o̱y tseꞌe je̱ Nteꞌyam
tyunkunooꞌkxjada anañu̱joma. 34Kaꞌa
veꞌe paṉ paṉeꞌe juuꞌ nu̱nkaꞌijtu̱xju̱dup,
ku̱x jeꞌ̱eḏa paṉ paṉ jatyeꞌe je̱ naax ukpu̱
je̱ taj̱k du̱jayej̱ptup, tyo̱o̱ꞌktupts jeꞌ̱e̱
veꞌe 35 jeṯseꞌe je̱ meen je̱ kukaṯsivataj̱k
du̱tukkaṯáḵada, veꞌem tseꞌe toꞌk
jadoꞌk yakmaꞌ̱a̱ paṉ vintso̱ veꞌe juuꞌ
kyaꞌijtu̱xjada.

36 Jem̱ tseꞌe vyeꞌna toꞌk je̱ jayu juuꞌ
veꞌe je̱ Leví je̱ chaan je̱ kyo̱o̱j, Josee-
jts jeꞌ̱e̱ veꞌe xyaa̱j̱, chípreit jayu, Bern-
abé jeꞌ̱e̱ veꞌe je̱ kukáṯsiva tyijjada.
(Jidu̱ꞌu̱m tseꞌe kyaṯsap̱ítsum je̱ Bernabé,
Yakjo̱tꞌamáj̱iva.) 37 Je̱ Bernabé tseꞌe toꞌk
viijn je̱ naax du̱to̱o̱ꞌk jeṯseꞌe je̱ meen du̱-
tukkaṯaj̱ki je̱ kukáṯsivataj̱k.

Je̱ to̱kin juuꞌ veꞌe tyoondu
je̱ Ananías maa̱ṯ je̱ Safira

5 Ax jem̱pa tseꞌe jadoꞌk je̱ jayu juuꞌ
veꞌe Ananías du̱xaa̱j̱. Jeꞌ̱e̱ maa̱ṯ je̱ ñu̱-

daꞌ̱ax̱ Safira, jeꞌ̱e̱ tseꞌe toꞌk viijn je̱ ñaax
du̱to̱o̱ꞌktu. 2Vanꞌit tseꞌe je̱ Ananías du̱-
paj̱kvaꞌkxy je̱ naxtso̱v jeṯseꞌe toꞌk viijn
du̱tukkaṯaj̱ki je̱ kukáṯsivataj̱k, veꞌem ax
joꞌn nu̱jom je̱ meen ku̱yꞌijt. Ñu̱jaꞌvipts
jeꞌ̱e̱ veꞌe je̱ ñu̱daꞌ̱ax̱ jeṯs veꞌemeꞌe du̱tonu-
vaꞌañ. 3Vanꞌit tseꞌe je̱ Pedro du̱nu̱u̱jmi je̱
Ananías:
―Ananías, ¿tyaj̱xts mitseꞌe je̱ Sa-

tanás tu̱xꞌitu̱maꞌ̱a̱ jeṯseꞌe tu̱tyaḵa jem̱
mjaꞌvin kaj̱xm jeṯseꞌe veꞌem xvinꞌaa̱ꞌ̱nu-
vaꞌañ je̱ Espíritu Santo? Mnapyaa̱j̱mjup
xa mitseꞌe ax joꞌn toꞌk kaꞌ̱aj̱yji je̱
mnaxtso̱v taa̱̱ ku̱xyakmejts; ax ta̱ tseꞌe
xpukáṉ. 4 ¿Ka mits je̱ mnaaxap jeꞌ̱e̱ veꞌe
tu̱yꞌit? Ku tseꞌe tu̱xtaa̱ꞌ̱k, ¿ka mits je̱
mmeenapts jeꞌ̱e̱ veꞌe tu̱yꞌit? ¿Tyaj̱xts mit-
seꞌe veꞌem tu̱mjátu̱ka? Ka je̱ jáyuvap
xa mitseꞌe mvinꞌu̱u̱ꞌmp; je̱ Nteꞌyameꞌe
mvinꞌaa̱ꞌ̱nuvaampy.

5Ku tseꞌe je̱ Ananías du̱ꞌamo̱tunajxy,
aa̱ꞌ̱k tseꞌe ñaxkaḏaaky. Ax nu̱jom tseꞌe
paṉ paṉ jatyeꞌe du̱mó̱tudu vintso̱ veꞌe
yꞌaa̱ꞌ̱k, o̱o̱y tseꞌe tyuntsaꞌ̱kipaj̱kkaj̱xti.
6Ku veꞌe je̱ Ananías yꞌaa̱ꞌ̱k, vanꞌit tseꞌe je̱
vaju̱tyaj̱k tyénidi, jeṯseꞌe je̱ ñiꞌkx je̱ ky-
o̱pk du̱tukvimpitti je̱ vit, jeṯseꞌe du̱yak-
naj̱kxtini naxtaj̱kiva.

7Ku veꞌe toojk hora joꞌn je̱ it ñaxy
vyeꞌna, vanꞌit tseꞌe je̱ Ananías je̱ ñu̱daꞌ̱ax̱
jyeꞌ̱y. Kaꞌats jeꞌ̱e̱ veꞌe du̱nu̱java ti veꞌe
toojnju ko̱jtsju. 8Vanꞌit tseꞌe je̱ Pedro
yꞌamo̱tutú̱viji:
―Vaajnja aṯs, ¿vanxú̱pameꞌe tu̱myak-

mo̱ꞌo̱da ku veꞌe tu̱xto̱o̱ꞌkta je̱ mnaax?
Vanꞌit tseꞌe yꞌatsaa̱j̱v:
―Vanxú̱pam xa jeꞌ̱e̱ veꞌe.
9Vanꞌit tseꞌe je̱ Pedro ñaꞌ̱mu̱xji:
―¿Tyaj̱x tseꞌe tu̱xko̱jtsmókta jeṯseꞌe

xvinꞌaa̱ꞌ̱ndat je̱ Espíritu Santo?, juuꞌ veꞌe
ijtp jem̱ je̱ Maj̱a̱ Vintsáṉ jyaꞌvin kaj̱xm.

U̱xep̱ xa veꞌe taḵꞌaagup myej̱tstini juuꞌ
veꞌe o̱jts je̱ mnu̱yaaꞌy tu̱du̱yaknaxtaj̱ki-
dini. U̱xyamts mits jeꞌ̱e̱ veꞌe naj̱kx myak-
naxtaj̱kijidinuva―jidu̱ꞌu̱m tseꞌe je̱ Pedro
vyaajñ.

10Tun jeꞌ̱yji tseꞌe ñaxvipp jej̱a je̱ Pedro
vyinkujk jeṯseꞌe je̱ jyaꞌvin tyukvaatsjini.
Ku veꞌe tyaj̱kidi je̱ vaju̱tyaj̱kta, aa̱ꞌ̱kani
tseꞌe du̱paattini. Vanꞌit tseꞌe du̱yakpít-
sumdini jeṯseꞌe o̱jts du̱yaknaxtaj̱kidini
jej̱a je̱ ñu̱yaaꞌy pyaꞌayi. 11Tsaꞌ̱kipaj̱ktu
tseꞌe je̱ jaanchjaꞌvivataj̱kta jeṯs nu̱jom
paṉ paṉ jatyeꞌe du̱mó̱tudu.

Ku o̱o̱y je̱ mú̱jit nu̱jaꞌvin
jeṯs je̱ mú̱jit atu̱va yaktuujn

12Tyoondu tseꞌe je̱ kukáṯsivataj̱k jej̱a
je̱ nu̱may jayu vyinkujk o̱o̱y je̱ mú̱jit
nu̱jaꞌvin jeṯs je̱ mú̱jit atu̱va jeꞌ̱e̱ kaj̱x
ku veꞌe je̱ Nteꞌyam je̱ kyutojku̱n my-
o̱o̱jyjidi. Jem̱ tseꞌe je̱ jaanchjaꞌvivataj̱k
ñayꞌamókajada yꞌijt toꞌk kaꞌ̱aj̱yjida joma
veꞌe je̱ ep̱u̱tso̱o̱ktku̱n juuꞌ veꞌe du̱xaa̱j̱ je̱
Salomón Jyeꞌ̱e,̱ toꞌkji tseꞌe je̱ jyo̱o̱tta je̱
jyaꞌvinda toꞌkji tseꞌe je̱ vyinmaꞌyu̱nda.
13Chaꞌ̱kidup tseꞌe je̱ nu̱may jayu jeṯseꞌe
je̱ jaanchjaꞌvivataj̱k du̱maa̱ṯnayꞌamóka-
jadat; ó̱yam tseꞌe vyeꞌema, vintsaꞌ̱kijidup
tseꞌe anañu̱joma je̱ jayu. 14Ax jaaꞌknu̱-
maꞌyiꞌataa̱ṯstinu tseꞌe je̱ jayu juuꞌ veꞌe
du̱jaanchjaꞌvidup je̱ Maj̱a̱ Vintsáṉ, je̱
yaaꞌtyaj̱k jeṯs je̱ taꞌ̱ax̱taj̱k. 15 Je̱ jayu
juuꞌ veꞌe jem̱da, jeꞌ̱e̱ tseꞌe du̱yakpít-
sumdu jem̱ maajntku̱n kaj̱xm je̱ pyaꞌam
jáyuda jeṯseꞌe du̱paa̱m̱di jej̱a tooꞌ aajy
joma veꞌe je̱ Pedro ñaxuvaꞌañ, veꞌem
tseꞌe o̱yjeꞌ̱e̱ je̱ yꞌakeꞌ̱ex̱a pyaaꞌtjadat jeṯ-
seꞌe jyo̱tkaḏaꞌaktat. 16 Jeꞌ̱yduva tseꞌe nu̱-
may je̱ jayu juuꞌ veꞌe jem̱ viijnk kajpu̱n
kaj̱xm tso̱o̱ꞌndu juuꞌ veꞌe je̱ Jerusalén
du̱mutám̱idup, yakjeꞌ̱myojktu tseꞌe je̱
pyaꞌam jáyuda maa̱ṯ jeꞌ̱e̱ paṉ paṉ jatyeꞌe
jem̱ jyaꞌvin kaj̱xmda je̱ ko̱ꞌo̱yjáyuvap.
Nu̱jom tseꞌe du̱yakjo̱tkaḏakkaj̱xtini.

Ku je̱ kukaṯsivataj̱k yakmajtsti
17Vanꞌit tseꞌe jyo̱tmaꞌtti je̱ teeꞌ

juuꞌ veꞌe du̱nu̱vintsaṉikaj̱xp je̱
teeꞌtaj̱kta maa̱ṯ je̱ saduceotaj̱k juuꞌ veꞌe
myaa̱ṯveꞌnidup, 18 jeꞌ̱e̱ kaj̱x tseꞌe je̱
kukaṯsivataj̱k du̱yakjamyajtsjidi jeṯseꞌe
du̱yakjapyaa̱j̱mjidi jep̱ poxu̱ntu̱jkp.
19Ax toꞌk tseꞌe je̱ Maj̱a̱ Vintsáṉ je̱
yꞌaangeles ko̱o̱ꞌts je̱ poxu̱ntaḵꞌakaꞌ̱a̱
du̱yakꞌavaach jeṯseꞌe je̱ kukaṯsivataj̱k
du̱yakpítsumdi, jeṯseꞌe du̱nu̱u̱jmidi:

20―Naj̱kxta jep̱ maj̱a̱ tsaptu̱jkp, jep̱
tseꞌe je̱ nu̱may jayu xvaajnjadat paṉ
vintso̱ veꞌe du̱jayej̱ptinit je̱ joojntykin
juuꞌ veꞌe xaꞌ̱ma kaj̱x ijtp.

21Ku veꞌe du̱ꞌamo̱tunajxti, vanꞌit tseꞌe
je̱ kujáp̱it tyaj̱kidi jep̱ maj̱a̱ tsaptu̱jkp jeṯ-
seꞌe je̱ jayu du̱yakꞌixpaj̱kti.
Ax je̱ teeꞌ juuꞌ veꞌe du̱nu̱vintsaṉikaj̱xp

je̱ teeꞌtaj̱kta maa̱ṯ je̱ jayu paṉ paṉ jatyeꞌe
myaa̱ṯta vyeꞌna, jeꞌ̱e̱ tseꞌe du̱vo̱mojktu
paṉ paṉ jatyeꞌe du̱nu̱máj̱iduvap jep̱ tsap-
tu̱jkp. Vanꞌit tseꞌe du̱nu̱kej̱xidi je̱ kukáṯ-
sivada jep̱ poxu̱ntu̱jkp. 22Ku veꞌe je̱ tsap-
taḵmutoompa jyeꞌ̱ydi jep̱ poxu̱ntu̱jkp,
kaꞌats jep̱eꞌe du̱pam̱paatti, vanꞌit tseꞌe
vyimpijttinuva je̱ kaṯs maa̱ṯ, 23 jeṯseꞌe
vyaandi:
―O̱y atuk xa aa̱ṯseꞌe je̱ poxu̱ntaj̱k

tu̱mpaaꞌty. Jep̱ tseꞌe vyintéṉajada paṉ
paṉ jatyeꞌe du̱ꞌixꞌijttup. Ax kuts aa̱ṯ-
seꞌe tu̱nyakꞌavaꞌach, kaꞌats aa̱ṯseꞌe jep̱
tu̱mpam̱paaꞌty.

24Ax ku tseꞌe du̱ꞌamo̱tunajxti je̱ teeꞌ-
taj̱k je̱ vyintsaṉda maa̱ṯ je̱ tsaptaḵmu-
toompa juuꞌ veꞌe du̱nu̱vintsáṉip je̱ tsap-
taḵmutoompataj̱k, kaꞌa tseꞌe du̱vinmó̱-
tudi paṉ vintso̱ jeꞌ̱e̱ veꞌe naj̱kx kyukax̱a.
25Vanꞌit tseꞌe toꞌk je̱ jayu jyeꞌ̱y juuꞌ
veꞌe tuknu̱jaꞌvijidu, jeṯseꞌe ñaꞌ̱mu̱xjidi
jidu̱ꞌu̱m:
―Je̱ yaaꞌtyaj̱kta juuꞌ veꞌe tu̱xpoxu̱n-

taḵpam̱da, jep̱ts jeꞌ̱e̱ veꞌe je̱ nu̱may jayu
du̱yakꞌixpaḵta maj̱a̱ tsaptu̱jkp.

26Vanꞌit tseꞌe je̱ tsaptaḵmutoompa
juuꞌ veꞌe du̱nu̱vintsáṉip je̱ tsaptaḵmu-
toompataj̱k maa̱ṯ je̱ jyayu, jeꞌ̱e̱ tseꞌe
o̱jts du̱matsta je̱ kukáṯsivada, kaꞌa
tseꞌe du̱jomtonda du̱titonda, jeꞌ̱e̱ veꞌe
chaꞌ̱kidup ku̱x ku veꞌe je̱ nu̱may jayu
chakaꞌatsjadat. 27Ku veꞌe du̱yakmej̱tsti,
vanꞌit tseꞌe du̱paa̱m̱di jej̱a je̱ jayu
vyinkujkta juuꞌ veꞌe du̱nu̱máj̱idup jep̱
tsaptu̱jkp. Vanꞌit tseꞌe ñaꞌ̱mu̱xjidi je̱
teeꞌ juuꞌ veꞌe du̱nu̱vintsaṉikaj̱xp je̱
teeꞌtaj̱kta:

28―¿Ka máḵkap aa̱ṯs miitseꞌe ntuk-
pavaandi jeṯs kaꞌa veꞌe je̱ jayu xꞌukvaa-
jnjidinit je̱ Jesús jyeꞌ̱e?̱ Ax íxtats nꞌit juuꞌ
veꞌe tu̱xtonda. Nu̱jom tseꞌe je̱ jayu juuꞌ
veꞌe yaja Jerusalén, ta̱ tseꞌe du̱nu̱jávada
juuꞌ miitseꞌe myakꞌixpaj̱ktup, jeṯs aa̱ṯ-
seꞌe xtukto̱kinavaꞌanda ku veꞌe je̱ Jesús
yꞌaa̱ꞌ̱k.

29Vanꞌit tseꞌe je̱ Pedro maa̱ṯ je̱ viijnk
kukáṯsivada yꞌatso̱o̱jvjidi:
―Tun vinko̱pk xa jeꞌ̱e̱ veꞌe

jeṯseꞌe je̱ Nteꞌyam yakkaṯsap̱áḵu̱t.
Ax paṉ pyavaampy tseꞌe je̱ jayu
juuꞌ veꞌe kyapaatyp kyahꞌakee̱g̱uip
maa̱ṯ je̱ Nteꞌyam je̱ yꞌayook,
kaꞌa tseꞌe yaktónu̱t. 30 Je̱ nju̱jpit
jáyuvamda je̱ Ntyeꞌyamda, jeꞌ̱e̱ tseꞌe
du̱yakjoojntykpaj̱knuva je̱ Jesús, jeꞌ̱e̱
juuꞌ miitseꞌe myakjayꞌo̱o̱ꞌkju̱du ku veꞌe
xyakjacryuuzpej̱tjidi. 31 Je̱ Jesús tseꞌe
tsajpej̱tnu je̱ Nteꞌyam je̱ kyutojku̱n kaj̱x
jeṯseꞌe je̱ Nteꞌyam je̱ maj̱in myo̱o̱jyjini
ku veꞌe jej̱a yꞌakaꞌyu̱n paꞌayi du̱paa̱m̱ni,
ax veꞌem tseꞌe je̱ Jesús yꞌit Yakkutojkpa
jeṯs Yaktso̱o̱kpa, veꞌem tseꞌe je̱
israeejlit jayu vyinmayu̱mpijttinit,
je̱ kyo̱ꞌo̱y joojntykin du̱maso̱o̱ktinit,
jeṯseꞌe je̱ tyo̱kin yakmee̱ꞌ̱kxjadat.
32Nꞌix nmo̱tu aa̱ṯseꞌe je̱ Jesús ku veꞌe
táv̱ani jyoojntykpaj̱knuva vyeꞌna.
Ax je̱ Espíritu Santo, juuꞌ veꞌe je̱
Nteꞌyam myo̱o̱yp paṉ paṉ jatyeꞌe
kaṯsu̱paj̱kju̱dup, jeꞌ̱e̱ tseꞌe je̱ tu̱vaḵo̱jtsu̱n
du̱paa̱m̱pap jeṯs veꞌemam jeꞌ̱e̱ veꞌe

je̱ Nteꞌyam du̱tuujn ―jidu̱ꞌu̱m tseꞌe
vyaandi.

33Ku veꞌe du̱ꞌamo̱tunajxti, o̱o̱y tseꞌe
tyunꞌej̱kjidi tyunjo̱tꞌaajnjidi, jeꞌ̱e̱ kaj̱x
tseꞌe du̱ꞌukko̱jtsmojkti jeṯseꞌe ku̱du̱yak-
jayꞌo̱o̱ꞌkjidi je̱ kukáṯsivada. 34Ax je̱ jayu
juuꞌ veꞌe du̱nu̱máj̱idup jep̱ tsaptu̱jkp,
jej̱a tseꞌe jeꞌ̱e̱ yꞌakujkta vyeꞌna toꞌk je̱
fariseo juuꞌ veꞌe Gamaliel du̱xaa̱j̱. Je̱
pavaꞌnu̱neꞌe tyukyakꞌixpu̱jkp. O̱o̱y jeꞌ̱e̱
veꞌe je̱ jayu tyunvintsaꞌ̱ag̱aja. Jeꞌ̱e̱ tseꞌe
teni jeṯseꞌe du̱pavaajñ jeṯseꞌe du̱yakpít-
sumdat je̱ kukáṯsivada namvaateꞌe vee̱ꞌ̱n
je̱ it ñaxy. 35Vanꞌit tseꞌe du̱nu̱u̱jmi je̱
myujatyooꞌda:
―Miitsta, nmuꞌisraeejlit jáyuda, tum-

payo̱ꞌo̱yda o̱y paṉ ti veꞌe mtonuvaandup
maa̱ṯ yaꞌ̱a̱ ya̱ yaaꞌtyaj̱kta. 36 Jem̱ xa veꞌe
toꞌk je̱ jayu yꞌijt juuꞌ veꞌe Teudas du̱x-
aa̱j̱, veꞌemts jeꞌ̱e̱ veꞌe ñapyaa̱j̱mji ax
joꞌn je̱ jayu juuꞌ veꞌe du̱nu̱máj̱ip. Nu̱-
maktaaxk mó̱kupx joꞌn tseꞌe je̱ jayu
pyanaj̱kxji. Ku veꞌe je̱ jayu yakꞌo̱o̱ꞌkji-
dini, vanꞌit tseꞌe yo̱ꞌvyaꞌkxkaj̱xtini nu̱jom
paṉ paṉ jatyeꞌe panaj̱kxju̱du. Je̱ vaatji
tseꞌe kyukaj̱xini. 37Ku veꞌe je̱ it ñajxy,
vanꞌit ku veꞌe je̱ jayu yaknu̱jaaydi, jem̱pa
tseꞌe je̱ Judas, galiléait jayu. Nu̱may
tseꞌe je̱ jayu pyanaj̱kxji. Ax yakꞌo̱o̱ꞌkju̱-
duva tseꞌe je̱ jayu jeṯseꞌe yo̱ꞌvyaꞌkxkaj̱x-
tini nu̱jom paṉ paṉ jatyeꞌe panaj̱kxju̱du.
38 Jeꞌ̱e̱ kaj̱x tseꞌe, kadi xvintso̱tonda yaꞌ̱a̱
ya̱ yaaꞌtyaj̱kta, kadi xtsoꞌoxpáḵta. Ku̱x
paṉ jayu jeꞌ̱e̱ veꞌe juuꞌ veꞌe ya̱ kutojku̱n
mo̱o̱jyju̱dup jeṯseꞌe du̱tóndat juuꞌ veꞌe ty-
oondup, kukáx̱apts yaꞌ̱a̱ veꞌe; 39 ax paṉ je̱
Nteꞌyamts jeꞌ̱e̱ veꞌe juuꞌ veꞌe ya̱ kutojku̱n
mo̱o̱jyju̱dup, kaꞌa tseꞌe mꞌo̱ꞌyixjada jeṯ-
seꞌe xꞌamaa̱ḏaagadat. Nayꞌíxjada ku̱x ku
veꞌe je̱ Nteꞌyam xtsoꞌoxpáḵtat ―jidu̱ꞌu̱m
tseꞌe je̱ Gamaliel vyaajñ.

40Tuktaj̱kijidu tseꞌe je̱ kaṯs. O̱yam
tseꞌe vyeꞌema, ku tseꞌe du̱nu̱kej̱xidi je̱
kukáṯsivada, vanꞌit tseꞌe du̱vo̱jpti, jeṯ-
seꞌe du̱pavaandi jeṯs kaꞌa veꞌe je̱ jayu
du̱ꞌukvaajnjidinit je̱ Jesús jyeꞌ̱e.̱ Vanꞌit

tseꞌe du̱maso̱o̱kti. 41Vanꞌit tseꞌe je̱ kukáṯ-
sivada du̱vinvaꞌkvaatsti je̱ jayu juuꞌ
veꞌe du̱nu̱máj̱idup jep̱ tsaptu̱jkp; vaꞌa-
jts xo̱o̱jntktup tseꞌe ñaj̱kxtini ku̱x yakja-
jtu̱xju̱du veꞌe je̱ Nteꞌyam jeṯseꞌe yakvi-
ijnkꞌíxti je̱ Jesús kaj̱x. 42 Jó̱vum xaa̱j̱
tseꞌe du̱yakꞌixpaḵta jeṯseꞌe du̱ko̱tsta jeṯs
je̱ Jesús jeꞌ̱e̱ veꞌe je̱ Cristo, jeꞌ̱e̱ juuꞌ veꞌe je̱
Nteꞌyam vyinko̱o̱n jeṯseꞌe yakkutojknit.
Veꞌem tseꞌe du̱toondi jep̱ maj̱a̱ tsaptu̱jkp
jeṯs veꞌempa taj̱km taj̱km.

Ku yakvinko̱o̱ndi
nu̱vuxtojtu̱k je̱ pattoꞌnivada

6 Ax ku tseꞌe ñu̱maꞌyiꞌataꞌ̱aṯsta je̱ jayu
juuꞌ veꞌe je̱ Jesús du̱jaanchjaꞌvidup,

vanꞌit tseꞌe chaachvinmapyaj̱kti jeꞌ̱e̱
juuꞌ veꞌe du̱ko̱jtstup je̱ griego aaj.
Veꞌem tseꞌe vyaꞌanda jeṯs kaꞌa veꞌe je̱
kyuꞌaa̱ꞌ̱k taꞌ̱ax̱taj̱k yakꞌixpaaꞌtta ku veꞌe
jó̱vum xaa̱j̱ je̱ kaaky je̱ naa̱j̱ vyaꞌkxy.
2Vanꞌit tseꞌe je̱ nu̱makmej̱tsk kukáṯ-
siva du̱yaknayꞌamojkijidi je̱ jaanchjaꞌvi-
vataj̱kta, jeṯseꞌe jidu̱ꞌu̱m du̱nu̱u̱jmidi:
―Kaꞌa xa veꞌe yꞌo̱ya jeṯs aa̱ṯseꞌe

je̱ Nteꞌyam je̱ kyaṯs je̱ yꞌayook
ntukkaꞌamayꞌatú̱vat jeṯs aa̱ṯseꞌe je̱ kaaky
je̱ naa̱j̱ nyakvaꞌkxu̱t. 3 Jeꞌ̱e̱ kaj̱x tseꞌe,
utsta ajchta, vinko̱nda nu̱vuxtojtu̱k
je̱ yaaꞌtyaj̱k amiitsjida juuꞌ veꞌe o̱y
yaknu̱ko̱jtstup, juuꞌ veꞌe vijta kejta jeṯs
juuꞌ veꞌe je̱ Espíritu Santo mo̱o̱jyju̱dup
je̱ maḵkin jeṯs je̱ vinmaꞌyu̱n jeṯseꞌe
du̱tóndat juuꞌ veꞌe je̱ Nteꞌyam chaj̱kp,
jeꞌ̱e̱ tseꞌe mtukpavaꞌandap ya̱ toonk,
4 ax veꞌemts aa̱ṯseꞌe ntsapko̱jtstéṉat jeṯs
aa̱ṯseꞌe ijtp je̱ jayu ntukyakꞌixpáḵu̱t je̱
Nteꞌyam je̱ kyaṯs je̱ yꞌayook ―jidu̱ꞌu̱m
tseꞌe vyaandi.

5Yꞌo̱yjaꞌvidu tseꞌe nu̱jom je̱ jaanchjaꞌ-
vivataj̱k. Vanꞌit tseꞌe du̱vinko̱o̱ndi je̱ Es-
teban, toꞌk juuꞌ veꞌe toꞌk aaj toꞌk jo̱o̱t du̱-
jaanchjaꞌvip je̱ Jesucristo jeṯseꞌe je̱ Es-
píritu Santo myaꞌ̱aj̱u̱ je̱ maḵkin jeṯs je̱
vinmaꞌyu̱n jeṯseꞌe du̱tónu̱t juuꞌ veꞌe je̱
Nteꞌyam chaj̱kp. Vyinko̱o̱nduva tseꞌe je̱

Felipe jeṯs je̱ Prócoro, je̱ Nicanor jeṯs je̱
Timónmaa̱ṯ je̱ Parmenos, nay veꞌempa je̱
Nicolás, antioquíait jayu, toꞌk juuꞌ veꞌe
je̱ Nteꞌyam du̱vinjaꞌvip du̱vintsaꞌ̱kip ax
joꞌn je̱ israeejlit jáyuda. 6Ku veꞌe du̱yak-
mej̱tsti jej̱a je̱ kukaṯsivataj̱k vyinkujkta,
vanꞌit tseꞌe je̱ kukaṯsivataj̱k je̱ kyaꞌ̱aj̱
tyuknu̱ko̱o̱jnjidi jeṯseꞌe ñu̱tsapko̱jtsjidi.

7Yakko̱jtsvaꞌkxꞌataa̱ṯsp tseꞌe
je̱ Nteꞌyam je̱ kyaṯs je̱ yꞌayook,
nu̱maꞌyiꞌataa̱ṯstuvap tseꞌe jem̱
Jerusalén je̱ jayu juuꞌ veꞌe je̱ Jesucristo
du̱jaanchjaꞌvidup. Nu̱may tseꞌe je̱
israeejlit teeꞌtaj̱k du̱jaanchjaꞌviduva je̱
Jesús.

Ku je̱ Esteban yakmajch
8 Je̱ Esteban, jeꞌ̱e̱ tseꞌe je̱ Nteꞌyam

je̱ maaꞌyu̱n toꞌnu̱xju jeṯseꞌe je̱ maḵkin
myo̱o̱jyji jeṯseꞌe jej̱a je̱ nu̱may jayu
vyinkujk du̱tuujn je̱ mú̱jit nu̱jaꞌvin jeṯs je̱
mú̱jit atu̱va. 9Vanꞌit tseꞌe je̱ Esteban du̱-
maa̱ṯnakyo̱jtsvintso̱o̱jvjidi juuꞌ veꞌe yak-
tukxaa̱j̱idup Tsaptu̱jkpit Naspaḵa Jayu,
jeꞌ̱e̱ juuꞌ jatyeꞌe tso̱o̱ꞌndu jem̱ Cirene
jeṯs jem̱ Alejandría, nay veꞌempa juuꞌ
veꞌe tso̱o̱ꞌndu jem̱ cilíciait jeṯs ásiait
yꞌit jo̱o̱tmda. 10Ax kaꞌa tseꞌe yꞌo̱ꞌyix-
jada vintso̱ veꞌe je̱ Esteban du̱ꞌamaa̱-̱
daagadat ku̱x je̱ vijin je̱ kej̱u̱n maa̱ṯeꞌe
je̱ Esteban du̱kaṯs juuꞌ veꞌe je̱ Espíritu
Santo mo̱o̱jyjup. 11Vanꞌit tseꞌe du̱mu-
jooydi je̱ jáyuda jeṯseꞌe vyaꞌandat jeṯs
yꞌamo̱tunajxtu veꞌe ku veꞌe je̱ Esteban
du̱pakaj̱ts je̱ Moisés je̱ pyavaꞌnu̱n jeṯs ku
veꞌe du̱vinko̱jtspejt je̱ Nteꞌyam. 12Veꞌem
tseꞌe du̱yakyoojmu̱kti du̱yakꞌajxu̱kti je̱
nu̱may jáyuda, jeꞌ̱e̱ maa̱ṯta tseꞌe je̱ is-
raeejlit je̱ myú̱jit jáyuda jeṯs je̱ tsap-
tu̱jkpit yakꞌixpaj̱kpada. Vanꞌit tseꞌe je̱
Esteban du̱majtsti jeṯseꞌe du̱yaknaj̱kx-
tini joma veꞌe ñayꞌamókajada je̱ jayu
juuꞌ veꞌe du̱nu̱máj̱idup jep̱ tsaptu̱jkp.
13Vanꞌit tseꞌe du̱paa̱m̱di je̱ jayu juuꞌ veꞌe
tyuknu̱vampéṯtap jej̱a jeꞌ̱e̱ vyinkujkta.
Jidu̱ꞌu̱m tseꞌe vyaandi:



Hechos 6:14 243 Hechos 7:12

―Kaꞌa xa yaꞌ̱a̱ veꞌe ya̱ jayu du̱pako̱jt-
sꞌatú̱va ya̱ maj̱a̱ tsaptaj̱k jeṯs je̱ Moisés
je̱ pyavaꞌnu̱n. 14Veꞌem aa̱ṯseꞌe nꞌamo̱-
tunaxy ku veꞌe vyaajñ jeṯs toꞌkeꞌe je̱
nazarétit jayu juuꞌ veꞌe Jesús du̱xaa̱j̱,
jeꞌ̱eḵ tseꞌe du̱yakkutó̱kiyup ya̱ maj̱a̱ tsap-
taj̱k jeṯseꞌe du̱yaktiktskáx̱u̱t je̱ costumbre
juuꞌ veꞌe je̱ Moisés xyaktaajnjimdu.

15Tsu̱u̱nidup tseꞌe vyeꞌ̱nada je̱ jayu
juuꞌ veꞌe nayꞌamojkijidup, jeṯseꞌe du̱v-
inꞌixti je̱ Esteban. Veꞌem tseꞌe je̱ vyiijn je̱
yꞌaaj kyeꞌx ax joꞌn je̱ ángeles ku̱yꞌijt joꞌn.
Ku je̱ Esteban du̱vinteni paṉ paṉ
jatyeꞌe du̱nu̱máj̱idup jep̱ tsaptu̱jkp

7 Vanꞌit tseꞌe je̱ teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta, jeꞌ̱e̱ tseꞌe

du̱ꞌamo̱tutu̱vi je̱ Esteban:
―¿Veꞌemam mitseꞌe mvaꞌañ ax joꞌn

yaꞌ̱a̱ veꞌe vyaꞌanda?
2 Jeṯseꞌe yꞌatsaa̱j̱v:
―Nmuꞌisraeejlit jáyuda, mú̱jit

jayutaj̱kta, amo̱tunaxta juuꞌ aṯs miitseꞌe
ntukmuko̱tsuvaandup. Je̱ Nteꞌyam, juuꞌ
veꞌe nu̱jom du̱nu̱maj̱ikaj̱xp, jeꞌ̱e̱ tseꞌe
naajknu̱keꞌ̱xnataj̱kiju jej̱a je̱ nju̱jpit
jáyuvamda Abraham vyinkujk ku veꞌe
jem̱ mesopotámiait yꞌit jo̱o̱tm vyeꞌna,
kaꞌanumeꞌe ñu̱jkx vyeꞌna tsu̱u̱niva jem̱
haraanit kyajpu̱n kaj̱xm. 3 Jidu̱ꞌu̱m
tseꞌe du̱nu̱u̱jmi: “Tunmaso̱o̱kni je̱ mꞌit
je̱ mnaax jeṯs nu̱jom je̱ mjayu, jeṯs
naj̱kxu̱ joma veꞌe je̱ naax juuꞌ aṯs
mitseꞌe ntukꞌíxup.” 4Vanꞌit tseꞌe je̱
Abraham cho̱o̱ꞌnni jem̱ caldéait yꞌit
jo̱o̱tm jeṯseꞌe ñu̱jkx jem̱ Harán. Ku
veꞌe je̱ tyeeꞌ yꞌo̱o̱ꞌkni, vanꞌit tseꞌe je̱
Nteꞌyam yakmiijnjini joma veꞌe ya̱ it ya̱
naax, joma veꞌe nꞌijtumda ntsu̱u̱nimda.
5Kaꞌa tseꞌe yaja du̱mo̱o̱jy je̱ Nteꞌyam
ya̱ naax je̱ Abraham, ni jeꞌ̱e̱ joma veꞌe
ñaxvaꞌaku̱t; tyukvinvaꞌni veꞌe jeṯs
myo̱ꞌo̱peꞌe ya̱ naax je̱ chaan je̱ kyo̱o̱j,
ó̱yameꞌe vanꞌit kaꞌa paṉ je̱ Abraham je̱
yꞌónu̱k vyeꞌna. 6Naꞌ̱mu̱xjuva tseꞌe je̱
Nteꞌyam jeṯs jékumit jayu veꞌe yꞌíttat

je̱ Abraham je̱ chaan je̱ kyo̱o̱j jeṯseꞌe
chaa̱ṉadat joma veꞌe du̱kanaaxada,
jem̱ tseꞌe maktaaxk mó̱kupx joojnt je̱
jayu jyomtónjadat tyitónjadat jeṯseꞌe
akee̱ꞌ̱y yaktónjadat. 7Naꞌ̱mu̱xjuva
tseꞌe jidu̱ꞌu̱m je̱ Nteꞌyam: “A̱ts xa veꞌe
nto̱kimpayo̱ꞌo̱yup je̱ jayu juuꞌ veꞌe je̱
mtsaan je̱ mko̱o̱j akee̱ꞌ̱y du̱yaktóndap,
vanꞌit tseꞌe je̱ mtsaan je̱ mko̱o̱j
cho̱o̱ꞌndinit jem̱ jeṯs aṯseꞌe yaja min
xvinjávada xvintsaꞌ̱ag̱ada.” Jidu̱ꞌu̱m
tseꞌe je̱ Nteꞌyam vyaajñ. 8 Je̱ Nteꞌyam
xa veꞌe je̱ ko̱jtstán du̱yaktaan maa̱ṯ
je̱ Abraham. Jeꞌ̱e̱ tseꞌe tyukpavaan
jeṯseꞌe je̱ Abraham maa̱ṯ nu̱jom je̱
chaan je̱ kyo̱o̱j juuꞌ veꞌe mix ónu̱kta,
jeꞌ̱e̱ tseꞌe yakpaa̱j̱mjadap je̱ ixtaꞌnu̱n
jeṯseꞌe du̱niꞌkxmadat du̱ko̱jmadat,
veꞌem tseꞌe du̱yaknu̱keꞌ̱xnatáḵadat jeṯs
kyuvaj̱ktupeꞌe je̱ ko̱jtstán. Ax ku tseꞌe
je̱ myajntk Isaac kyeꞌx, kutoodojtu̱k
xaa̱j̱ tseꞌe du̱paa̱j̱mji je̱ ixtaꞌnu̱n, nay
veꞌempa tseꞌe je̱ Isaac du̱toompa maa̱ṯ
je̱ myajntk Jacob. Ax veꞌempa tseꞌe je̱
Jacob du̱toompa maa̱ṯ je̱ myajntktaj̱kta,
u̱u̱ꞌm je̱ nju̱jpit jáyuvamda, jeꞌ̱e̱ tseꞌe
du̱yaktso̱o̱ꞌntktu je̱ makmej̱tsk jaḵaꞌ̱a̱
juuꞌ veꞌe je̱ israeejlit jáyuda.

9 ’Je̱ Jacob je̱ myajntktaj̱kta, jeꞌ̱eḏa
tseꞌe du̱muꞌej̱kju̱du je̱ yꞌuts José,
jeṯseꞌe du̱to̱o̱ꞌktini. Ax jem̱ tseꞌe Egipto
yaknaj̱kxjidini juuꞌ veꞌe joojyju̱du. Yꞌix
jyayej̱p tseꞌe je̱ Nteꞌyam je̱ José, 10 jeꞌ̱e̱
tseꞌe tuknu̱vaatsju nu̱jom juuꞌ veꞌe
tsoꞌoxjajtu̱xju jeṯseꞌe je̱ vijin je̱ kej̱u̱n
myo̱o̱jyji. Je̱ Nteꞌyam tseꞌe je̱ vinmaꞌyu̱n
du̱mo̱o̱y je̱ faraón, je̱ egíptovit
yakkutojkpa, jeṯseꞌe je̱ José du̱jávat
du̱tsó̱ku̱t. Je̱ faraón tseꞌe paa̱j̱mju jeṯseꞌe
je̱ egíptovit jayu du̱yakkutojkjat, je̱
faraón je̱ jyaa̱j̱n je̱ tyaj̱k paat.

11 ’Vanꞌit tseꞌe je̱ maḵk yooj ñajxy jem̱
egíptovit yꞌit jo̱o̱tm jeṯs yaja canaanit yꞌit
jaa̱ṯ. O̱o̱y tseꞌe je̱ jayu tyuntsaachpaatti
vanꞌit, kaꞌa tseꞌe je̱ nju̱jpit jáyuvamda
du̱paaꞌtta ti veꞌe tyukjoojntykadap. 12Ku



Hechos 7:13 244 Hechos 7:33

veꞌe je̱ Jacob du̱mo̱tu jeṯs jem̱eꞌe Egipto
je̱ tukjoojntykin, vanꞌit tseꞌe jem̱ du̱-
pakej̱xti je̱ myajntktaj̱k, je̱ nju̱jpit jáyu-
vamda, jeꞌ̱eṯs jeꞌ̱e̱ veꞌe ku veꞌe mutoꞌk
nax ñaj̱kxti. 13Ku veꞌe mumej̱tsk nax
ñaj̱kxtinuva, vanꞌit tseꞌe je̱ José ñaa-
jknu̱keꞌ̱xnataj̱kiji jej̱a je̱ yꞌuts je̱ yꞌa-
jch vyinkujk. Ax veꞌem tseꞌe je̱ egíp-
tovit yakkutojkpa du̱nu̱jaꞌvi jeṯs paṉ jayu
jeꞌ̱e̱ veꞌe je̱ José. 14Vanꞌit tseꞌe je̱ José
du̱nu̱kej̱xini je̱ tyeeꞌ Jacobmaa̱ṯ nu̱jom je̱
jyáyuda. Nu̱toogupxu̱k makmo̱kxeꞌe yꞌi-
jtti. 15Veꞌem tseꞌe jyajty jeṯseꞌe je̱ Ja-
cob ñaj̱kxni tsu̱u̱niva jem̱ Egipto. Jem̱
tseꞌe yꞌo̱o̱ꞌkni; nay jem̱pa tseꞌe yꞌo̱o̱ꞌk-
tini je̱ myajntktaj̱kta, u̱u̱ꞌm je̱ nju̱jpit
jáyuvamda. 16Ku tseꞌe je̱ Jacob je̱ ñiꞌkx
je̱ kyo̱pk du̱yaknaj̱kxtini jem̱ Siquem,
jem̱ tseꞌe du̱yaknaxtaj̱kidini jep̱ aajntkup
joma veꞌe je̱ naax juuꞌ veꞌe je̱ Abraham
jyooy je̱ plata maa̱ṯ, juuꞌ veꞌe je̱ Hamor
je̱ myajntktaj̱k tukmuto̱o̱ꞌkju̱du.

17 ’Ku veꞌe tyám̱ini vyeꞌna je̱ xaa̱j̱ ku
veꞌe du̱yakpoꞌoku̱t je̱ joojnt juuꞌ veꞌe
je̱ Nteꞌyam tuknaꞌ̱mu̱xju je̱ Abraham
jeṯs je̱ chaan je̱ kyo̱o̱j veꞌe tsaa̱ṉadap
jem̱ Egipto, nu̱máyani veꞌe o̱o̱y je̱ is-
raeejlit jayu tyunveꞌ̱nada, 18 vanꞌit tseꞌe
jem̱ Egipto yakkutojkꞌukvaajñ toꞌk juuꞌ
veꞌe du̱kanu̱jaꞌvip jeṯs paṉ paṉ jeꞌ̱e̱ veꞌe
je̱ José yꞌijt. 19 Je̱ yakkutojkpa tseꞌe je̱
njáyuvamda du̱vinꞌaa̱ꞌ̱n jeṯseꞌe du̱jomtu-
ujn du̱tituujn, jeṯseꞌe du̱ꞌakee̱ꞌ̱yi jeṯseꞌe
du̱maso̱o̱ktinit je̱ myix ónu̱kta juuꞌ veꞌe
piꞌk maaxna jeṯseꞌe veꞌem yꞌo̱o̱ꞌktinit.
20Vanꞌítani tseꞌe kyeꞌx je̱ Moisés; o̱o̱yeꞌe
tyuntsoja yꞌijt. Toojk po̱ꞌo̱ tseꞌe jem̱ je̱ ty-
eeꞌ je̱ tyaak tyaḵꞌam yuꞌuts yakꞌijtji. 21Ax
ku tseꞌe kyo̱o̱ꞌkꞌo̱ꞌyixjidini jeṯseꞌe yuꞌuts
du̱jaaꞌkyakꞌíttat, vanꞌit tseꞌe je̱ yakkuto-
jkpa je̱ ñaa̱x̱ pyaatji jeṯseꞌe du̱yakyeeꞌk
ax joꞌn je̱ yꞌavintso̱ ónu̱k ku̱yꞌijt joꞌn.
22 Jeꞌ̱e̱ kaj̱x tseꞌe je̱ Moisés du̱nu̱ꞌixpaj̱ki
nu̱jom juuꞌ veꞌe je̱ egíptovit jayu jyajt-
tup, viji kej tseꞌe juuꞌ du̱tuujn du̱kaj̱ts.

23 ’Vu̱jxtkupx joojntani tseꞌe je̱ Moisés
vyeꞌna, vanꞌit tseꞌe o̱jts du̱ꞌix je̱ jyáyuda.
24 Jem̱ tseꞌe du̱ꞌix toꞌk je̱ egíptovit
jayu ku veꞌe du̱jomtún du̱titún toꞌk
je̱ Moisés je̱ jyayu, vanꞌit tseꞌe je̱
Moisés du̱yakꞌaa̱ꞌ̱k je̱ egíptovit jayu jeṯ-
seꞌe veꞌem du̱kuvaajñ je̱ jyayu. 25Veꞌe-
meꞌe je̱ Moisés yꞌukvinmaajy jeṯs ku̱du̱v-
inmó̱tudi veꞌe je̱ jyáyuda jeṯs vyinkó̱nup
jeꞌ̱e̱ veꞌe je̱ Nteꞌyam je̱ Moisés jeṯseꞌe
veꞌem du̱tukyakpítsumdat je̱ myuꞌisraee-
jlit jayu; ax kaꞌats jeꞌ̱e̱ veꞌe du̱vinmó̱tudi.
26 Je̱ kuꞌóxit tseꞌe je̱ Moisés du̱ꞌix jeṯs
jem̱eꞌe nu̱mej̱tsk je̱ myuꞌisraeejlit jayu
ñachiiꞌkjada. Yꞌukyaknamyujo̱tꞌo̱yavaa-
jnju̱dupts jeꞌ̱e̱ veꞌe du̱ꞌuktij, jeꞌ̱e̱ kaj̱x
tseꞌe jidu̱ꞌu̱m du̱nu̱u̱jmidi: “Toꞌk jáyuji
xa miitseꞌeda. ¿Tyaj̱xseꞌe mnachiiꞌk-
jada?” 27Vanꞌit tseꞌe je̱ nakyutsiiꞌkjuva
je̱ Moisés du̱nastiꞌtsi, jeṯseꞌe du̱nu̱u̱jmi:
“¿Paṉts mitseꞌe tu̱mpu̱mju̱ jeṯs aa̱ṯseꞌe
xyakkutojkjat jeṯs aa̱ṯseꞌe xto̱kimpay-
o̱ꞌo̱yu̱t? 28 ¿Xyakꞌo̱o̱ꞌkuvaampap aṯs mit-
seꞌe ax joꞌn ox xyakꞌaa̱ꞌ̱k je̱ egíptovit?”
29Ku veꞌe je̱ Moisés du̱ꞌamo̱tunajxy,
vanꞌit tseꞌe du̱nu̱jaꞌvi jeṯs ñu̱jaꞌvinup jeꞌ̱e̱
veꞌe je̱ jayu jeṯs jeꞌ̱e̱ veꞌe je̱ jayu tu̱-
du̱yakꞌaa̱ꞌ̱k, jeꞌ̱e̱ kaj̱x tseꞌe kyeek jeṯ-
seꞌe ñu̱jkx jem̱ madiaanit yꞌit jo̱o̱tm.
Ax jékumit jayu tseꞌe yꞌijt ku veꞌe jem̱
chu̱u̱ni; jem̱ tseꞌe je̱ Moisés ñamyajntkiji
nu̱mej̱tsk.

30 ’Vu̱jxtkupx joojnt tseꞌe je̱ it tu̱ña-
jxnuva vyeꞌna, vanꞌit tseꞌe toꞌk je̱ ánge-
les yakꞌixji jem̱ jaṉjo̱o̱tm jem̱ ápit ku̱p
akojkm jem̱ vinvaꞌajts it kaj̱xm joma veꞌe
je̱ Sinaí Ko̱pk. 31Atu̱va ato̱ki tseꞌe je̱
Moisés du̱tuktaajñ juuꞌ veꞌe yakꞌixju. Ku
veꞌe du̱mutam̱i jeṯseꞌe du̱ꞌixꞌó̱yat, vanꞌit
tseꞌe du̱ꞌamo̱tunajxy je̱ Maj̱a̱ Vintsáṉ
myukaṯsju̱. Jidu̱ꞌu̱m tseꞌe vyaajñ: 32 “A̱ts
xa veꞌe je̱ mju̱jpit jayu je̱ Ntyeꞌyamda,
je̱ Abraham, je̱ Isaac, maa̱ṯ je̱ Ja-
cob je̱ Ntyeꞌyamda.” Vanꞌit tseꞌe je̱
Moisés myippaj̱kni, tsaꞌ̱ki tseꞌe jeṯseꞌe je̱
jaa̱j̱n du̱jaaꞌkꞌíxu̱t. 33Vanꞌit tseꞌe je̱ Ma-̱

ja̱ Vintsáṉ ñaꞌ̱mu̱xji: “Napyakjeṉju̱ ku̱x
kunuuꞌkx yaꞌ̱a̱ veꞌe ya̱ naax juuꞌ veꞌe
mtukténip. 34Ta̱ aṯseꞌe nꞌix vintso̱ veꞌe
aṯs je̱ njayu yakjomtonda yaktitonda
jem̱ Egipto, ta̱ aṯseꞌe nmo̱tu vintso̱ veꞌe
jem̱ yaꞌaxta jeṯseꞌe ñañu̱tsaachvinmáy-
jada, jeꞌ̱eṯs aṯseꞌe tu̱nnu̱kaḏaꞌaky jeṯs aṯ-
seꞌe nyakpítsumdat. Mínu̱ts nꞌit, mits aṯ-
seꞌe mpakéx̱up jem̱ Egipto.”

35 ’Ax je̱ Nteꞌyamts jeꞌ̱e̱ veꞌe
du̱vinko̱o̱n je̱ Moisés jeṯseꞌe
du̱yakkutojkjat je̱ nju̱jpit jáyuvamda
jeṯseꞌe du̱yakpítsumdinit jem̱ Egipto. Je̱
Moisés tseꞌe je̱ Nteꞌyam kej̱xju ku veꞌe
toꞌk je̱ ángeles du̱ꞌix jem̱ jaṉjo̱o̱tm jem̱
ápit ku̱p akojkm. Je̱ Nteꞌyam tseꞌe je̱
Moisés du̱tuknu̱kej̱x je̱ njáyuvamda,
je̱ Moisés juuꞌ veꞌe vyiijnkꞌíxtu ku
veꞌe vyaandi: “¿Paṉ tseꞌe tu̱mpu̱mju̱
jeṯs aa̱ṯseꞌe xyakkutojkjat jeṯs aa̱ṯseꞌe
xto̱kimpayo̱ꞌo̱yu̱t?” 36 Je̱ Moiseests
jeꞌ̱e̱ veꞌe juuꞌ veꞌe du̱toon je̱ mú̱jit
nu̱jaꞌvin jeṯs je̱ mú̱jit atu̱va jem̱ Egipto
jeṯs joma veꞌe je̱ Tsapts Maaxy Naa̱j̱,
jeꞌ̱e̱ tseꞌe du̱yakpítsumnu jem̱ Egipto
je̱ nju̱jpit jáyuvamda jeṯseꞌe je̱ maj̱in
du̱jaaꞌktuujn je̱ vu̱jxtkupx joojnt ku
veꞌe yo̱ꞌydi jem̱ vinvaꞌajts it kaj̱xm.
37 Je̱ Moiseests jeꞌ̱e̱ veꞌe juuꞌ veꞌe je̱
nmuꞌisraeejlit jáyuvamda jidu̱ꞌu̱m
du̱nu̱u̱jmidu: “Vinkáṉani xa veꞌe je̱
Maj̱a̱ Vintsáṉ, u̱u̱ꞌm je̱ nNteꞌyamamda,
du̱jayep toꞌk u̱u̱ꞌm je̱ njáyuvamda,
veꞌem ax joꞌn aṯseꞌe xvinkaa̱j̱n, jeꞌ̱e̱
tseꞌe mko̱jtsnajxu̱xjadap je̱ Nteꞌyam
je̱ yꞌayook.” 38 Je̱ Moiseespats jeꞌ̱e̱
veꞌe juuꞌ veꞌe muko̱jtsju je̱ ángeles
jem̱ vinvaꞌajts it kaj̱xm joma veꞌe je̱
Sinaí Ko̱pk, jeṯseꞌe du̱ko̱jtsnajxji je̱
nju̱jpit jáyuvamda. Je̱ Moisés tseꞌe
yakmo̱o̱y je̱ ayook juuꞌ kaj̱xeꞌe je̱ jayu
du̱jayej̱ptinit je̱ joojntykin juuꞌ veꞌe
xaꞌ̱ma kaj̱x ijtp, yakmo̱o̱yts jeꞌ̱e̱ veꞌe
jeṯseꞌe xtuknu̱jaꞌvimdat.

39 ’Ax kaꞌa tseꞌe je̱ nju̱jpit jáyuvamda
du̱kaṯsap̱aj̱kti je̱ Moisés, kaꞌa veꞌe du̱-

maj̱ap̱aa̱m̱di, jem̱eꞌe Egipto vyimpitu-
vaandinuva. 40Vanꞌit tseꞌe je̱ Aarón
jidu̱ꞌu̱m du̱nu̱u̱jmidi: “Paa̱j̱mjikts aa̱ṯ-
seꞌe toꞌk aaj toꞌk je̱ apam̱nax juuꞌ
veꞌe nyaknteꞌyamimdap jeṯseꞌe xvintooꞌ-
vaj̱kimdat, ku̱x kaꞌa xa veꞌe nnu̱jaꞌvimda
ti nꞌiteꞌe tu̱jyatyju̱ tu̱ñaxyju̱ je̱ Moisés
juuꞌ veꞌe jem̱ Egipto xyakpítsumumdu.”
Jidu̱ꞌu̱m tseꞌe vyaandi. 41Vanꞌit tseꞌe toꞌk
je̱ kaaj ónu̱k du̱ꞌapam̱najxti, je̱ táṉu̱k
du̱yakꞌo̱o̱ꞌkti, jeṯseꞌe du̱tukvintsaꞌ̱kidi.
O̱o̱y tseꞌe du̱tuntukxo̱o̱jntkti juuꞌ veꞌe ty-
oondu. 42 Jeꞌ̱e̱ kaj̱x tseꞌe je̱ Nteꞌyam mya-
so̱o̱kjidi. Vanꞌit tseꞌe du̱vinjaꞌvidi du̱v-
intsaꞌ̱kidi juuꞌ jatyeꞌe ijtp jem̱ tsajviinm,
je̱ maatsa, je̱ aampa xaa̱j̱, jeṯs je̱ aampa
po̱ꞌo̱. Veꞌem xa jeꞌ̱e̱ veꞌe ax joꞌn jatyáñ
yꞌit jep̱ naḵ ku̱jxp juuꞌ veꞌe jyatyaandu
je̱ Nteꞌyam je̱ yꞌayook ko̱jtsnajxpataj̱kta.
Jidu̱ꞌu̱m tseꞌe jatyáñ yꞌit:
Miitsta, israeejlit jáyuda,
¿Myakꞌo̱o̱ꞌktu vineꞌe je̱ táṉu̱k jeṯs aṯseꞌe

xtukvintsaꞌ̱kidi ku veꞌe xyo̱ꞌydi vu̱jx-
tkupx joojnt je̱ vinvaꞌajts it?

43Ax kaꞌa tseꞌe,
mpakaa̱y̱du veꞌe jem̱ mjaꞌvin kaj̱xmda je̱

Moloc je̱ tyaj̱k apam̱nax jeṯs je̱ Ren-
fán je̱ myaatsa apam̱nax,

miitsts jeꞌ̱e̱ veꞌe mpaa̱m̱du jeṯseꞌe xyak-
tanda jem̱ mjaꞌvin kaj̱xmda jeṯseꞌe
xvinjávada xvintsaꞌ̱ag̱ada.

Jeꞌ̱e̱ kaj̱xts aṯs miitseꞌe nyakpítsumdat
joma veꞌe je̱ mꞌitta je̱ mnaaxta jeṯ-
seꞌe mpakéx̱tat jem̱ Babilonia naxy.

Jidu̱ꞌu̱m tseꞌe jatyáñ yꞌit.
44Vanꞌit tseꞌe je̱ Esteban jyaaꞌkvaajñ:
―Jem̱ tseꞌe vinvaꞌajts it kaj̱xm

du̱jayej̱pti je̱ nju̱jpit jáyuvamda je̱
tabernáculo joma veꞌe je̱ Nteꞌyam
du̱vinjávadat du̱vintsaꞌ̱ag̱adat. Jem̱
tseꞌe du̱ko̱o̱jnu̱kti je̱ tsatsets joma veꞌe
je̱ Nteꞌyam je̱ pyavaꞌnu̱n du̱jatyaajñ.
Veꞌem tseꞌe je̱ tabernáculo du̱pu̱m yꞌijt
ax joꞌn je̱ Nteꞌyam du̱tukpavaajñ je̱
Moisés ku veꞌe du̱nu̱u̱jmi jeṯs veꞌemeꞌe
du̱nu̱pam̱vaꞌatsu̱t ax joꞌn yakꞌixji. 45Ax

ku tseꞌe je̱ Moisés yꞌo̱o̱ꞌkni, je̱ Josué
tseꞌe yaktukkaṯaj̱kinu je̱ kutojku̱n, jeꞌ̱e̱
tseꞌe du̱yakjeꞌ̱y je̱ nju̱jpit jáyuvamda
joma veꞌe u̱xyam nꞌijtumda ntsu̱u̱nimda.
Je̱ Nteꞌyam tseꞌe du̱putaj̱ki je̱ nju̱jpit
jáyuvamda jeṯseꞌe du̱yakkutó̱kidi je̱
jayu juuꞌ veꞌe yaja tsu̱u̱nidup yꞌijt. Je̱
nju̱jpit jáyuvamda tseꞌe du̱yakmej̱tstu
je̱ tabernáculo, jeꞌ̱e̱ maa̱ṯta tseꞌe je̱
tabernáculo yꞌijt vanꞌit paat ku veꞌe
je̱ yakkutojkpa David jyoojntyki.
46 Jyaꞌvits jeꞌ̱e̱ veꞌe je̱ Nteꞌyam je̱ David.
Cho̱jk tseꞌe je̱ David jeṯseꞌe ku̱du̱paa̱m̱di
toꞌk je̱ tsaptaj̱k joma veꞌe chaa̱ṉat je̱
Jacob je̱ Ntyeꞌyam. 47Ax je̱ Salomoonts
jeꞌ̱e̱ veꞌe juuꞌ veꞌe du̱paa̱m̱ je̱ Nteꞌyam
je̱ chaptaj̱k, 48 ó̱yameꞌe je̱ Nteꞌyam
kyatsu̱u̱na jep̱ tsaptu̱jkp juuꞌ veꞌe je̱
jayu pyu̱u̱mp, veꞌem ax joꞌn je̱ Nteꞌyam
je̱ yꞌayook ko̱jtsnajxpa du̱tukko̱jtsnajxy
jidu̱ꞌu̱m:
49Veꞌem ax joꞌn je̱ kutojku̱n tsu̱u̱jntku̱n,
veꞌem tseꞌe yaja tsapjaa̱ṯ joma aṯseꞌe

ntsu̱u̱na.
Veꞌem xa veꞌe jem̱ naxviinm ax joꞌn

je̱ vaꞌkpej̱tu̱n joma aṯseꞌe ya̱ ntek
ku̱nyukkáṉ.

¿Ti tsaptaj̱kts jeꞌ̱e̱ veꞌe juuꞌ aṯs miitseꞌe
xpaa̱j̱mjavaandup,

ukpu̱ joma veꞌe je̱ it joma aṯs miitseꞌe
ku̱xyakpo̱o̱ꞌkxta?

50 A̱ts xa veꞌe mpam̱kaj̱x nu̱jom juuꞌ jaty.
51Vanꞌit tseꞌe je̱ Esteban

jyaaꞌknaꞌ̱mu̱xjidi:
―Miitsta, o̱o̱yeꞌe tyunmaḵka je̱ mku-

vajk xpam̱da, veꞌem ax joꞌn je̱ tsaaj,
kaꞌa veꞌe je̱ Nteꞌyam je̱ yꞌayook mtuk-
táḵajada jeṯseꞌe xkamo̱tuvuvaꞌanda. Mx-
aꞌ̱matsoꞌoxpaj̱ktup xa miitseꞌe je̱ Espíritu
Santo. Veꞌem xa miitseꞌeda ax joꞌn je̱
nju̱jpit jáyuvamda. 52 Je̱ nju̱jpit jáyu-
vamda xa veꞌe du̱jomtoondu du̱titoondu
nu̱jom je̱ Nteꞌyam je̱ yꞌayook ko̱jtsna-
jxpataj̱kta, jeꞌ̱e̱ tseꞌe du̱yakꞌo̱o̱ꞌktu paṉ
paṉ jatyeꞌe du̱nu̱ko̱jtstu jeṯs mínupeꞌe

jeꞌ̱e̱ paṉeꞌe tu̱v jáyuvip joojntykip. Ax
kuts jeꞌ̱e̱ veꞌe myiijn, miitsts jeꞌ̱e̱ veꞌe
jem̱ je̱ viijnk jayu kyaꞌ̱m mpaa̱m̱dinu jeṯ-
seꞌe xyakjayꞌo̱o̱ꞌkjidini. 53Yakmo̱ꞌyumdu
xa veꞌe je̱ pavaꞌnu̱n juuꞌ veꞌe je̱ ange-
lestaj̱k tukkaṯaj̱kiju je̱ Moisés; ax kaꞌa
tseꞌe xkuvaḵta je̱ pavaꞌnu̱n ―jidu̱ꞌu̱m
tseꞌe je̱ Esteban du̱nu̱u̱jmi je̱ jayu juuꞌ
veꞌe du̱nu̱máj̱idup jep̱ tsaptu̱jkp.

Ku je̱ Esteban yꞌo̱o̱ꞌkni
54Ku veꞌe du̱ꞌamo̱tunajxti,

jo̱tmaꞌttu tseꞌe, jeꞌ̱e̱ kaj̱x tseꞌe o̱o̱y
tyunnatyaṯskaaꞌtjada, je̱ Estébaneꞌe
tyunmuꞌej̱kꞌo̱o̱ꞌkju̱dup. 55Ax je̱ Esteban,
je̱ Espíritu Santo tseꞌe mo̱o̱jyju je̱
maḵkin jeṯs je̱ vinmaꞌyu̱n jeṯseꞌe
du̱tónu̱t juuꞌ veꞌe je̱ Nteꞌyam chaj̱kp,
patꞌix tseꞌe jem̱ tsapjo̱o̱tm tso̱v jeṯseꞌe je̱
Nteꞌyam je̱ myaj̱in du̱ꞌix, jeṯseꞌe du̱ꞌixpa
je̱ Jesús tyena jej̱a je̱ Nteꞌyam yꞌakaꞌyu̱n
paꞌayi. 56Vanꞌit tseꞌe je̱ Esteban vyaajñ:
―¡Ixta! Nꞌixp xa aṯseꞌe je̱ Jayu Juuꞌ

veꞌe Nu̱paa̱m̱du̱ka Ijtp, jéj̱ats jeꞌ̱e̱ veꞌe
tyena je̱ Nteꞌyam yꞌakaꞌyu̱n paꞌayi.

57Vanꞌit tseꞌe du̱tukꞌayaaxti je̱ Este-
ban, jeṯseꞌe ñatyaatskmajtsjidi, jeṯseꞌe
du̱nu̱naj̱kxti. 58Vanꞌit tseꞌe du̱majtstini
jeṯseꞌe du̱yaknaj̱kxtini jep̱ kajpu̱n paꞌap.
Jep̱ tseꞌe o̱jts du̱yakꞌo̱o̱ꞌktini tsakaꞌachji.
Paṉ paṉ jaty tseꞌe veꞌem játkidu, jep̱
tseꞌe je̱ vyit du̱yaktaandi joma veꞌe toꞌk
je̱ mootsk ónu̱k juuꞌ veꞌe Saulo du̱xaa̱j̱.
59Namvaateꞌe du̱kaꞌatsta, vanꞌit tseꞌe je̱
Esteban chapkaj̱ts. Jidu̱ꞌu̱m tseꞌe vyaajñ:
―Maj̱a̱ Vintsáṉ Jesús, kuvaḵu̱ toꞌk aaj

aṯs ya̱ njo̱o̱t ya̱ njaꞌvin.
60Vanꞌit tseꞌe kyo̱xkteni jeṯseꞌe maḵk

jidu̱ꞌu̱m vyaajñ:
―Maj̱a̱ Vintsáṉ, kadi ya̱ to̱kin

xtukkuveṯta.
Ku veꞌe veꞌem vyaajñ, vanꞌit tseꞌe

yꞌo̱o̱ꞌkni.

8 Yꞌo̱yjaꞌvits jeꞌ̱e̱ veꞌe je̱ Saulo ku veꞌe
je̱ Esteban du̱yakꞌo̱o̱ꞌkti.

Ku je̱ Saulo du̱jomtuujn
du̱tituujn je̱ jáyuda juuꞌ veꞌe
je̱ Jesús du̱jaanchjaꞌvidup

Ax vanꞌit tseꞌe o̱o̱y tyunyakjom-
tonꞌukvaandi tyunyaktitonꞌukvaandi
jem̱ Jerusalén je̱ jayu juuꞌ veꞌe
du̱jaanchjaꞌvidup je̱ Jesús. Nu̱jom tseꞌe
yꞌayo̱ꞌvyaꞌkxkaj̱xti jem̱ judéait jeṯs
samaariait yꞌit jo̱o̱tm, je̱ kukaṯsivataj̱kji
tseꞌe taandu jem̱ Jerusalén. 2 Jem̱eꞌe
je̱ jayu juuꞌ veꞌe du̱vinjaꞌvidup
du̱vintsaꞌ̱kidup je̱ Nteꞌyam, jeꞌ̱e̱
tseꞌe du̱yaknaxtaj̱kidinu je̱ Esteban
jeṯseꞌe o̱o̱y du̱tunnu̱yaaxti. 3Ax je̱
Saulo, yꞌíxtipts jeꞌ̱e̱ veꞌe vintso̱ veꞌe
je̱ jayu du̱ko̱o̱ꞌkjaanchjaꞌvidinit je̱
Jesús, taj̱km taj̱km tseꞌe tyaḵa jeṯseꞌe
du̱yakjavyaa̱ꞌ̱mpítsumjada jeṯseꞌe
du̱yakjapyoxu̱ntaḵpám̱jada paṉ paṉ
jatyeꞌe du̱jaanchjaꞌvidup je̱ Jesucristo,
veꞌem je̱ yaaꞌtyaj̱k veꞌem je̱ taꞌ̱ax̱taj̱k.

Ku je̱ o̱y kaṯs je̱ o̱y ayook
yaktukkaꞌamaajy jep̱

samaariait kyajpu̱n ku̱jxp
4Ax jeꞌ̱eḏa paṉ paṉ jatyeꞌe

yo̱ꞌvyaꞌkxtu, yꞌavaꞌnidupts jeꞌ̱e̱ veꞌe
je̱ o̱y kaṯs je̱ o̱y ayook nu̱jom paṉ
joma tso̱ veꞌe ñaj̱kxta. 5 Je̱ Felipe tseꞌe
o̱jts jem̱ samaariait kyajpu̱n kaj̱xm
jeṯseꞌe jem̱ je̱ jayu du̱vaajnji je̱ Cristo
jyeꞌ̱e.̱ 6Nayꞌamojkijidu tseꞌe nu̱may je̱
jayu jeṯseꞌe toꞌk jo̱o̱t du̱ꞌamo̱tunaxta
juuꞌ jeꞌ̱e̱ veꞌe kyaj̱tsp; yꞌíxtuvapts jeꞌ̱e̱
veꞌe je̱ mú̱jit nu̱jaꞌvin juuꞌ jeꞌ̱e̱ veꞌe
tyuump. 7Yakjo̱tkaḏaaktinu tseꞌe
nu̱may je̱ jayu juuꞌ veꞌe jem̱ jyaꞌvin
kaj̱xmda je̱ ko̱ꞌo̱yjáyuvap, ayaaxp
tseꞌe je̱ ko̱ꞌo̱yjáyuvap tyukvaatsjidini;
yakjo̱tkaḏaaktuva tseꞌe je̱ mojkpa jayu
jeṯs je̱ u̱xkeṯ jayu. 8Ax veꞌem tseꞌe
je̱ jayu o̱o̱y tyunxo̱o̱jntkti jem̱ kajpu̱n
kaj̱xm.

9 Jem̱ tseꞌe vyeꞌna toꞌk je̱ maayva juuꞌ
veꞌe Simón du̱xaa̱j̱, jeꞌ̱e̱ tseꞌe je̱ samaari-

ait jayu du̱vinꞌaa̱ꞌ̱n ku veꞌe vyaajñ jeṯs
ñu̱máj̱ip jeꞌ̱e̱ veꞌe. 10Toꞌk jo̱o̱t jeꞌ̱e̱ veꞌe
je̱ jayu yꞌamo̱tunajxju̱duva yꞌijt, je̱ mú̱jit
je̱ muutskit. Jidu̱ꞌu̱m tseꞌe vyaandi:
―Je̱ Nteꞌyam je̱ myaj̱a̱ kutojku̱n maa̱ṯ

xa yaꞌ̱a̱ veꞌe ya̱ yaaꞌtyaj̱k.
11Myaj̱ap̱aa̱m̱dup tseꞌe ku̱x jekeꞌe

tyunvinꞌaa̱ꞌ̱njidi je̱ maayk kaj̱x. 12Ku
veꞌe je̱ Felipe tyukmuko̱jtsjidi vintso̱ jeꞌ̱e̱
veꞌe ku veꞌe je̱ jayu yꞌitta jem̱ je̱ Nteꞌyam
yꞌam kyaꞌ̱m jeṯseꞌe vyaꞌnu̱xjidi je̱ Jesu-
cristo jyeꞌ̱e,̱ nu̱may tseꞌe du̱jaanchjaꞌvidi
je̱ Jesucristo jeṯseꞌe ñap̱ej̱tti, veꞌem je̱
yaaꞌtyaj̱k veꞌem je̱ taꞌ̱ax̱taj̱k. 13 Jyaanch-
jaꞌviva tseꞌe je̱ Simón juuꞌ veꞌe je̱ Fe-
lipe tukmuko̱jtsju jeṯseꞌe ñap̱ej̱tpa, jeṯ-
seꞌe je̱ Felipe du̱maa̱ṯnáxy du̱maa̱ṯtáḵa,
jeꞌ̱e̱ veꞌe tyukꞌatú̱vip je̱maj̱in jeṯs je̱mú̱jit
nu̱jaꞌvin juuꞌ veꞌe toojnjup.

14 Je̱ kukaṯsivataj̱k juuꞌ veꞌe jem̱
Jerusalén taandu, ku tseꞌe je̱ kaṯs
du̱mó̱tudi jeṯs kyuvaj̱ktu veꞌe je̱
samaariait jayu je̱ o̱y kaṯs je̱ o̱y ayook,
vanꞌit tseꞌe jem̱ du̱kej̱xti je̱ Pedro maa̱ṯ
je̱ Juan. 15Ku veꞌe jyeꞌ̱ydi, vanꞌit tseꞌe
du̱nu̱tsapko̱jtsti je̱ samaariait jayu
juuꞌ veꞌe je̱ Jesús du̱jaanchjaꞌvidup
jeṯseꞌe veꞌem je̱ Espíritu Santo tyáḵat
jem̱ jyaꞌvin kaj̱xmda, 16 ku̱x ni paṉa
veꞌe jem̱ jyaꞌvin kaj̱xmda kyaꞌitna
vyeꞌna je̱ Espíritu Santo, nap̱etji veꞌe
vyeꞌ̱nada ku veꞌe vyaandi jeṯs je̱ Maj̱a̱
Vintsáṉ Jesuuseꞌe pyanaj̱kxuvaandup.
17Vanꞌit tseꞌe je̱ Pedro maa̱ṯ je̱ Juan je̱
kyaꞌ̱aj̱ tyuknu̱ko̱o̱jnjidi. Ku veꞌe veꞌem
du̱toondi, vanꞌit tseꞌe je̱ Espíritu Santo
tyaj̱ki jem̱ je̱ jayu jyaꞌvin kaj̱xmda.

18Ku veꞌe je̱ Simón du̱ꞌix jeṯs taj̱kipeꞌe
jem̱ je̱ jayu jyaꞌvin kaj̱xm je̱ Espíritu
Santo ku veꞌe je̱ kukáṯsivada je̱ kyaꞌ̱aj̱
tyuknu̱ko̱o̱jnjidi, vanꞌit tseꞌe je̱ meen du̱-
javampej̱tjidi, 19 jeṯseꞌe vyaajñ:
―Mo̱o̱yduva aṯs toꞌk aaj je̱ kutojku̱n

jeṯs ku aṯseꞌe o̱pyaṉa ya̱ nkaꞌ̱aj̱
ntuknu̱kó̱nu̱t, vanꞌit tseꞌe je̱ Espíritu

Santo tyáḵat jem̱ je̱ jayu jyaꞌvin
kaj̱xmda.

20Vanꞌit tseꞌe je̱ Pedro ñaꞌ̱mu̱xji:
―¡Kijpxeꞌe je̱ mmeen xmaa̱ṯvintó̱kiyu̱t

jeꞌ̱e̱ kaj̱x ku veꞌe veꞌem mvinmay jeṯs
o̱ꞌyipeꞌe jeṯseꞌe je̱ meen yaktukjóyu̱t juuꞌ
veꞌe je̱ Nteꞌyam yajkyp je̱myaaꞌyu̱n kaj̱x!
21Kaꞌa xa mits yaꞌ̱a̱ veꞌe mtukkaḏaꞌakyju̱
jeṯseꞌe xtónu̱t ya̱ toonk aa̱ṯs maa̱ṯ ku̱x
kaꞌa veꞌe je̱ mjo̱o̱t je̱ mjaꞌvin yꞌo̱ya jej̱a
je̱ Nteꞌyam vyinkujk. 22Vinmayu̱mpi-
jtni, maso̱o̱kni je̱ mko̱ꞌo̱y joojntykin,
jeṯs munooꞌkxtu̱ku̱ je̱ Nteꞌyam. O̱yapeꞌe
mmee̱ꞌ̱kxu̱xju̱t je̱ ko̱ꞌo̱y vinmaꞌyu̱n juuꞌ
veꞌe mjayejpp, 23 ku̱x ta̱ aṯseꞌe nꞌix jeṯs
o̱o̱yeꞌe je̱ ko̱ꞌo̱y jo̱o̱t xtunjayep, je̱ to̱kin
tseꞌe mkaꞌ̱mijup.

24Vanꞌit tseꞌe je̱ Simón yꞌatsaa̱j̱v:
―Nu̱tsapko̱tsta aṯs toꞌk aaj, veꞌemts aṯ-

seꞌe xkajátu̱t xkanáxu̱t juuꞌ veꞌe tu̱xko̱t-
sta jeṯs aṯseꞌe nkavintó̱kiyu̱t ―jidu̱ꞌu̱m
tseꞌe yꞌatsaa̱j̱v.

25Ku veꞌe je̱ kukáṯsivada je̱ jayu du̱-
vaajnjidi je̱ Nteꞌyam je̱ kyaṯs je̱ yꞌayook
jeṯs ti veꞌe yꞌixtu myó̱tudu ku veꞌe je̱
Jesús du̱maa̱ṯvítti, vanꞌit tseꞌe vyimpi-
jttini jem̱ Jerusalén. Namvaateꞌe jem̱
ñaj̱kxtini, vanꞌit tseꞌe du̱ꞌavaꞌnidi je̱ o̱y
kaṯs je̱ o̱y ayook jem̱ may kajpu̱n kaj̱xm
juuꞌ veꞌe jem̱ samaariait yꞌit jo̱o̱tm.

Je̱ Felipe jeṯs je̱ etiopíait jayu
26Ku veꞌe veꞌem jyajty, vanꞌit tseꞌe toꞌk

je̱ Maj̱a̱ Vintsáṉ je̱ yꞌaangeles du̱mukaj̱ts
je̱ Felipe. Jidu̱ꞌu̱m tseꞌe du̱nu̱u̱jmi:
―Pojtu̱ku̱ jeṯs naj̱kxu̱ jem̱ vinvaꞌajts it

kaj̱xm, jeꞌ̱e̱ tseꞌe mpáḵup je̱ tooꞌ juuꞌ veꞌe
tso̱o̱ꞌmp jem̱ Jerusalén jeṯseꞌe jem̱ Gaza
ñu̱jkx.

27Vanꞌit tseꞌe je̱ Felipe pyojtu̱k jeṯ-
seꞌe ñu̱jkx. Jem̱ tseꞌe ñu̱jkx vyeꞌna ku
veꞌe du̱maa̱ṯnavyaatji toꞌk je̱ yaaꞌtyaj̱k,
etiopíait jayu jeꞌ̱e̱ veꞌe; je̱ Candace,
toꞌk je̱ etiopíait yakkutojkpa taꞌ̱ax̱taj̱k,
jeꞌ̱eṯs jeꞌ̱e̱ veꞌe je̱ tyoompa, jeꞌ̱e̱ je̱
myeen tseꞌe kyaꞌ̱mip. Jem̱ts jeꞌ̱e̱ veꞌe

Jerusalén je̱ yaaꞌtyaj̱k yꞌaṯs, o̱jts jeꞌ̱e̱
veꞌe jem̱ je̱ Nteꞌyam du̱vinjava du̱v-
intsaꞌ̱ag̱a, 28 vimpijtnup jeꞌ̱e̱ veꞌe vyeꞌna
jem̱ tyaḵꞌam. Jem̱ts jeꞌ̱e̱ veꞌe ñaḵu̱kaṯs
vyeꞌna carreta jo̱o̱tm juuꞌ veꞌe je̱ caballo
pyavu̱u̱ꞌmp, jeꞌ̱e̱ tseꞌe kyaj̱tsp juuꞌ veꞌe
je̱ Nteꞌyam je̱ yꞌayook ko̱jtsnajxpa Isaías
jyaay. 29Vanꞌit tseꞌe je̱ Espíritu Santo
du̱nu̱u̱jmi je̱ Felipe:
―Mutam̱a xi carreta.
30Ku veꞌe ñaajktám̱iji je̱ Felipe, vanꞌit

tseꞌe du̱ꞌamo̱tunajxy jeṯs jeꞌ̱e̱ veꞌe kyaj̱tsp
je̱ naḵ juuꞌ veꞌe je̱ Isaías jyatyaan. Vanꞌit
tseꞌe du̱ꞌamo̱tutu̱vi:
―¿Mvinmó̱tupts yaꞌ̱a̱ veꞌe juuꞌ veꞌe

mkaj̱tsp?
31Vanꞌit tseꞌe yꞌatsaa̱j̱v:
―¿Vintso̱s aṯseꞌe nvinmó̱tuvu̱t

paṉ kaꞌa veꞌe paṉ paṉ paṉ aṯseꞌe
xtukvinmó̱tuvup?
Jeṯseꞌe je̱ Felipe yakꞌamo̱tu jeṯseꞌe

pyéṯu̱t jem̱ carreta jo̱o̱tm jeṯseꞌe
du̱paaꞌaj̱xtu̱kat.

32 Je̱ Kunuuꞌkx Jatyán juuꞌ veꞌe kyaj̱tsp
vyeꞌna, jidu̱ꞌu̱mts jeꞌ̱e̱ veꞌe vyaꞌañ:
Veꞌem xa jeꞌ̱e̱ veꞌe ax joꞌn je̱ carnero juuꞌ

veꞌe je̱ yꞌo̱o̱ꞌku̱n yaktukꞌavo̱ꞌvip,
veꞌem ax joꞌn je̱ carnero juuꞌ veꞌe amaꞌ̱aṯ

taamp ku veꞌe yaknu̱keeꞌp,
kaꞌats jeꞌ̱e̱ veꞌe ti du̱kaṯs ku veꞌe je̱ jayu

yakꞌo̱o̱ꞌkuvaꞌañju̱.
33 Je̱ naax je̱ poꞌox joꞌnts jeꞌ̱e̱

veꞌe yakpu̱u̱jm jeṯseꞌe
kyayakꞌo̱tyo̱kimpayo̱ꞌy.

¿Paṉts vineꞌe vaꞌanup jeṯs jem̱eꞌe je̱
chaan je̱ kyo̱o̱j?

Yakꞌo̱o̱ꞌkju̱du xa veꞌe je̱ jayu yaja
naxviijn.

Jidu̱ꞌu̱mts jeꞌ̱e̱ veꞌe je̱ Kunuuꞌkx Jatyán
vyaꞌañ juuꞌ veꞌe kyo̱jts.

34Vanꞌit tseꞌe je̱ yakkutojkpa taꞌ̱ax̱taj̱k
je̱ tyoompa du̱ꞌamo̱tutu̱vi je̱ Felipe:
―Vaajnjikts aṯs toꞌk aaj. ¿Viinmeꞌe je̱

Nteꞌyam je̱ yꞌayook ko̱jtsnajxpa ñatyijju̱
ku yaꞌ̱a̱ veꞌe du̱jaajy, ukpu̱ viijnk jayu
jeꞌ̱e̱ veꞌe tyijp?

35Vanꞌit tseꞌe je̱ Felipe vyaꞌnu̱xji je̱
o̱y kaṯs je̱ o̱y ayook, tyuknu̱jaꞌvi veꞌe
je̱ yaaꞌtyaj̱k je̱ Jesús jyeꞌ̱e.̱ Je̱ Kunuuꞌkx
Jatyán juuꞌ veꞌe yꞌixtu jeṯseꞌe du̱ko̱jt-
sti, jeꞌ̱e̱ tseꞌe kyo̱jtsvaats tooꞌvaj̱kp. 36Ku
tseꞌe ñaxta vyeꞌna jem̱ tooꞌ am, jeṯseꞌe
je̱ tsoxk naa̱j̱ du̱ꞌixpaatti, vanꞌit tseꞌe je̱
yaaꞌtyaj̱k vyaajñ:
―U̱xyaja xa veꞌe je̱ tsoxk naa̱j̱, ¿ax ti

tseꞌe du̱kayakꞌo̱ꞌyip jeṯs aṯseꞌe nnap̱éṯu̱t?
37Vanꞌit tseꞌe je̱ Felipe vyaajñ:
―Paṉ toꞌk aaj toꞌk jo̱o̱t xa veꞌe je̱ Je-

sucristo xjaanchjáva, o̱ꞌyip tseꞌe.
Vanꞌit tseꞌe yꞌatsaa̱j̱v:
―Njaanchjaꞌvip xa aṯseꞌe jeṯs

je̱ Nteꞌyam je̱ yꞌOnu̱k jeꞌ̱e̱ veꞌe je̱
Jesucristo.

38Vanꞌit tseꞌe je̱ tyoompa du̱nu̱u̱jmi
jeṯseꞌe du̱yakꞌatú̱vat je̱ carreta. Ku veꞌe
yꞌatu̱vi, vanꞌit tseꞌe vyajntkti je̱ Felipe
maa̱ṯ je̱ yaaꞌtyaj̱k jeṯseꞌe du̱yaknap̱ejt.
39Ku veꞌe pyítsumdini jem̱ naj̱o̱o̱tm,
vanꞌit tseꞌe je̱ Espíritu Santo, juuꞌ veꞌe
ijtp jem̱ je̱ Maj̱a̱ Vintsáṉ jyaꞌvin kaj̱xm,
jeꞌ̱e̱ tseꞌe je̱ Felipe toꞌmayji du̱yak-
naj̱kx viijnk tso̱v, kaꞌa veꞌe yꞌukꞌíxjini
je̱ yaaꞌtyaj̱k. Xo̱o̱jntkp tseꞌe je̱ yaaꞌtyaj̱k
ñaj̱kxni. 40Ax je̱ Felipe, jem̱ts jeꞌ̱e̱ veꞌe
azótovit kyajpu̱n kaj̱xm o̱jts yakꞌix, ka-
jpu̱n kajpu̱n tseꞌe ñajxy jeṯseꞌe du̱ꞌavaꞌni
je̱ o̱y kaṯs je̱ o̱y ayook jem̱ Cesarea paat.

Ku je̱ Saulo
du̱jaanchjaꞌviꞌukvaajñ je̱ Jesús

(Hch. 22.6-16; 26.12-18)

9 Ax vintso̱ tseꞌe je̱ it ñaxy, kaꞌa-
jyam tseꞌe je̱ Saulo du̱tukꞌatsaꞌ̱k-

iꞌatú̱va je̱ o̱o̱ꞌku̱n paṉ paṉ jatyeꞌe je̱ Ma-̱
ja̱ Vintsáṉ du̱jaanchjaꞌvidup. Jeꞌ̱e̱ kaj̱x
tseꞌe o̱jts du̱ꞌix je̱ teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta. 2 Jeꞌ̱e̱ tseꞌe
chaj̱kp jeṯseꞌe myo̱ꞌo̱ju̱t je̱ naḵ jeṯseꞌe
ñaj̱kxu̱t jem̱ damaascovit kyajpu̱n kaj̱xm
jeṯseꞌe jep̱ chaptu̱jkpta du̱ꞌíxtat paṉ paṉ
jatyeꞌe du̱panaj̱kxtup je̱ Maj̱a̱ Vintsáṉ,
veꞌem tseꞌe du̱yakjamyátsjadat jeṯseꞌe

jem̱ Jerusalén du̱yaknaj̱kxtat, veꞌem je̱
yaaꞌtyaj̱k veꞌem je̱ taꞌ̱ax̱taj̱k. 3 Jee̱ṉa tseꞌe
tooꞌ aajy vyeꞌna, je̱ damaascovit kyajpu̱n
mutám̱ani, vanꞌit tseꞌe tun toꞌmayji je̱
tsapjo̱o̱tmit ajajtk o̱o̱y tyunnu̱jajji tyun-
nu̱taꞌ̱kxji. 4Vanꞌit tseꞌe je̱ Saulo ñaxvipp
jeṯseꞌe du̱ꞌamo̱tunajxy toꞌk je̱ ayook juuꞌ
veꞌe vaan:
―Saulo, Saulo, ¿tyaj̱xts aṯseꞌe

xtsoꞌoxpú̱k?
5Vanꞌit tseꞌe je̱ Saulo vyaajñ:
―¿Paṉts mitseꞌe?
Vanꞌit tseꞌe yakꞌatsaa̱j̱v:
―A̱ts xa veꞌe je̱ Jesús, juuꞌ veꞌe

mtuntsoꞌoxpu̱jkp. Viinm xa mitseꞌe
mnakyo̱ꞌo̱tyúnju̱ ku aṯseꞌe veꞌem xtun.

6Vanꞌit tseꞌe je̱ Saulo chaꞌ̱kiku̱jx jeṯseꞌe
vyaajñ:
―Maj̱a̱ Vintsáṉ, ¿tiseꞌe mtsaj̱kp jeṯs aṯ-

seꞌe ntónu̱t?
Vanꞌit tseꞌe yakꞌatsaa̱j̱v:
―Pojtu̱ku̱ jeṯs naj̱kxu̱ jem̱ kajpu̱n

kaj̱xm, ax jem̱ tseꞌe myakvaajnjat paṉ ti
veꞌe mtónup.

7 Je̱ Saulo je̱ myujatyooꞌda, vaꞌajts
tsaꞌ̱kidupts jeꞌ̱e̱ veꞌe ku̱x myó̱tudu veꞌe je̱
ayook; ax kaꞌa tseꞌe paṉ du̱ꞌixti. 8Vanꞌit
tseꞌe je̱ Saulo pyojtu̱k. Ku veꞌe jyavinꞌix-
vaꞌkxy, kaꞌa tseꞌe yꞌukꞌixni. Vanꞌit tseꞌe
je̱ myujatyooꞌ myajtsjidi jem̱ kyaꞌ̱m jeṯ-
seꞌe pyavijtsjidi jem̱ damaascovit kya-
jpu̱n kaj̱xm. 9 Jem̱ tseꞌe yꞌijt toojk xaa̱j̱,
kaꞌa tseꞌe yꞌix, kaꞌa tseꞌe kyay yꞌuuꞌk.

10 Jem̱ tseꞌe damaascovit kyajpu̱n
kaj̱xm yꞌijt toꞌk je̱ jaanchjaꞌviva juuꞌ
veꞌe Ananías du̱xaa̱j̱, jeꞌ̱e̱ tseꞌe je̱ Maj̱a̱
Vintsáṉ yakꞌixju jeṯseꞌe ñaꞌ̱mu̱xji:
―¡Ananías!
Vanꞌit tseꞌe yꞌatsaa̱j̱v:
―U̱xyaja aṯs, Maj̱a̱ Vintsáṉ.
11Vanꞌit tseꞌe je̱ Maj̱a̱ Vintsáṉ

ñaꞌ̱mu̱xji:
―Pojtu̱ku̱ jeṯs naj̱kxu̱ joma veꞌe je̱ tooꞌ

juuꞌ veꞌe du̱xaa̱j̱ Tu̱v, jem̱ tseꞌe je̱ Judas
tyaḵꞌam xꞌamo̱tutú̱vat toꞌk je̱ yaaꞌtyaj̱k
juuꞌ veꞌe Saulo du̱xaa̱j̱, tsapko̱jtspts jeꞌ̱e̱

veꞌe. 12Ta̱ jeꞌ̱e̱ veꞌe yakꞌixju̱ mtaḵa joma
veꞌe yꞌit jeṯseꞌe je̱ mkaꞌ̱aj̱ xtuknu̱káṉ jeṯ-
seꞌe vyinꞌixpaj̱knuva.

13Ku veꞌe je̱ Ananías du̱ꞌamo̱tunajxy,
vanꞌit tseꞌe vyaajñ:
―Maj̱a̱ Vintsáṉ, o̱o̱yani xa aṯseꞌe

je̱ kaṯs ntunmo̱tu vintso̱ jeꞌ̱e̱ veꞌe je̱
yaaꞌtyaj̱k du̱tsaachtún je̱ mjáyuda jem̱
Jerusalén; 14 ax yaja tseꞌe tu̱myets je̱ ku-
tojku̱n maa̱ṯ juuꞌ veꞌe mo̱o̱jyju je̱ teeꞌtaj̱k
je̱ vyintsaṉda, jeṯseꞌe du̱yakjamyátsju̱t
du̱yakjachómju̱t nu̱jom paṉ paṉ jatyeꞌe
mjaanchjaꞌvijidup.

15Ax jidu̱ꞌu̱m tseꞌe je̱ Maj̱a̱ Vintsáṉ
ñaꞌ̱mu̱xji:
―Naj̱kxu̱, ku̱x aṯs jeꞌ̱e̱ veꞌe nvinko̱o̱n

jeṯseꞌe aṯs njeꞌ̱e̱ du̱vaajnjadat paṉ paṉ
jatyeꞌe ka je̱ israeejlit jáyuvap, je̱ yakku-
tojkpada, jeṯs je̱ israeejlit jáyuda. 16 A̱ts
xa veꞌe ntuknu̱jávap jeṯs o̱o̱y aṯseꞌe
xtunkutsaachpaadat.

17Vanꞌit tseꞌe je̱ Ananías ñu̱jkx jem̱ je̱
jayu tyaḵꞌam joma veꞌe je̱ Saulo vyeꞌna.
Ku veꞌe tyaj̱ki, vanꞌit tseꞌe je̱ kyaꞌ̱aj̱ du̱-
tuknu̱kaa̱j̱n jeṯseꞌe du̱nu̱u̱jmi:
―Uts Saulo, je̱ Maj̱a̱ Vintsáṉ Jesús,

juuꞌ veꞌe myakꞌixju jej̱a tooꞌ aajy, jeꞌ̱eṯs
aṯseꞌe tu̱xkex jeṯseꞌe mvinꞌixpaj̱knuvat
jeṯseꞌe je̱ Espíritu Santo mmo̱ꞌo̱ju̱t je̱
maḵkin jeṯs je̱ vinmaꞌyu̱n jeṯseꞌe xtónu̱t
juuꞌ veꞌe je̱ Nteꞌyam chaj̱kp.

18Tun jatyji tseꞌe je̱ Saulo vyinvaat-
sji juuꞌ veꞌe veꞌem íxuvip ax joꞌn je̱
ajkx nam̱een, jeṯseꞌe vyinꞌixpaj̱knuva.
Vanꞌit tseꞌe je̱ Saulo tyeni jeṯseꞌe ñap̱ejt.
19Vanꞌit tseꞌe kyaajy yꞌuuk jeṯseꞌe mya-
juvaj̱knuva. Jem̱ tseꞌe vee̱ꞌ̱n je̱ it du̱yak-
najxy damaascovit kyajpu̱n kaj̱xm maa̱ṯ
jeꞌ̱eḏa paṉ paṉ jatyeꞌe du̱jaanchjaꞌvidup
je̱ Jesús.
Ku je̱ Saulo kyaꞌamaajy jep̱ Damasco
20 Jem̱ tseꞌe je̱ Saulo kyaꞌamayꞌuk-

vaajñ jep̱ je̱ damaascovit chaptu̱jkpta,
jeꞌ̱e̱ tseꞌe yꞌavaꞌnip jeṯs je̱ Nteꞌyam je̱
yꞌOnu̱k jeꞌ̱e̱ veꞌe je̱ Jesús. 21Nu̱jom paṉ

paṉ jatyeꞌe amo̱tunajxju̱du, atu̱va ato̱ki
tseꞌe tyuntaandi, jeṯseꞌe ñayꞌamo̱tutú̱vi-
jidi vimpit atu̱j:
―¿Ka yaꞌ̱aa̱p jeꞌ̱e̱ vineꞌe juuꞌ veꞌe

jem̱ Jerusalén du̱jomtoomp du̱titoomp
tu̱yꞌit paṉ paṉ jatyeꞌe je̱ Jesús du̱jaanch-
jaꞌvidup? ¿Ka jeꞌ̱ep̱ yaꞌ̱a̱ vineꞌe juuꞌ
veꞌe yaja miimpa jeṯseꞌe du̱yakjamyát-
sju̱t paṉ paṉ jatyeꞌe du̱jaanchjaꞌviduvap
je̱ Jesús jeṯseꞌe tsum du̱yaknaj̱kxu̱t joma
veꞌe je̱ teeꞌtaj̱k je̱ vyintsaṉda? ―jidu̱ꞌu̱m
tseꞌe ñayꞌamo̱tutú̱vijidi.

22Ax je̱ Saulo, yakmaḵkpaj̱kꞌataa̱ṯ-
snupts jeꞌ̱e̱ veꞌe je̱ kyaꞌamaꞌyu̱n jeṯseꞌe
du̱yaknu̱keꞌ̱xnatáḵa jeṯs je̱ Jesús jeꞌ̱e̱
veꞌe je̱ Cristo, jeꞌ̱e̱ juuꞌ veꞌe je̱ Nteꞌyam
vyinko̱o̱n jeṯseꞌe yakkutojknit. Kaꞌa tseꞌe
yꞌo̱ꞌyixjada vintso̱ veꞌe yꞌamaa̱ḏaagaja-
dat je̱ israeejlit jayu juuꞌ veꞌe tsu̱u̱nidup
jem̱ Damasco.

Ku je̱ Saulo je̱ myuꞌisraeejlit
jayu du̱kukeek

23May xaa̱j̱ani tseꞌe je̱ it ñaxy vyeꞌna
jeṯseꞌe je̱ israeejlit jayu du̱ꞌukko̱jtsmojkti
jeṯseꞌe je̱ Saulo ku̱du̱yakꞌo̱o̱ꞌkti, 24 jó̱vum
xaa̱j̱ jó̱vum tsooj tseꞌe je̱ Saulo yakꞌaꞌix
jej̱a kajpu̱n naaꞌpáṯs akaꞌ̱aajy jeṯseꞌe ku̱-
du̱yakꞌo̱o̱ꞌkti. Ku veꞌe je̱ Saulo du̱nu̱jaꞌvi
ti veꞌe tyonuvaandup, 25 vanꞌit tseꞌe je̱
jaanchjaꞌvivataj̱k pyaa̱j̱mjidi jem̱ tójum
jeṯseꞌe ko̱o̱ꞌts ñastaꞌ̱yijidi jej̱a neꞌev viijn
tso̱v juuꞌ veꞌe je̱ kajpu̱n tuknaaꞌpaṯsꞌijtp,
veꞌem tseꞌe je̱ Saulo kyeek.

Ku je̱ Saulo jep̱ Jerusalén vyeꞌna
26Ku veꞌe je̱ Saulo jyeꞌ̱y jem̱

Jerusalén, jyamaa̱ṯnayꞌamokavaajnju̱du
tseꞌe je̱ jaanchjaꞌvivataj̱kta; ax
tsaꞌ̱kidu tseꞌe nu̱jomda ku̱x kaꞌa veꞌe
du̱jaanchjávada jeṯs jyaanchjaꞌvinup
jeꞌ̱e̱ veꞌe je̱ Jesús. 27Ax je̱ Bernabé tseꞌe
du̱tuknu̱vo̱o̱v je̱ kukáṯsivada, vanꞌit
tseꞌe du̱tukmumaajntykti vintso̱ veꞌe je̱
Saulo du̱ꞌix je̱ Maj̱a̱ Vintsáṉ jej̱a tooꞌ
aajy, vintso̱ veꞌe je̱ Nteꞌyam myuko̱jtsji,

jeṯs vintso̱ veꞌe je̱ Saulo maḵk aaj maḵk
jo̱o̱t je̱ Jesús jyeꞌ̱e̱ du̱tukkaꞌamaayni jem̱
damaascovit kyajpu̱n kaj̱xm. 28Vanꞌit
tseꞌe je̱ Saulo tyaajñ jem̱ Jerusalén,
jeꞌ̱e̱ veꞌe myaa̱ṯnajxyp myaa̱ṯtaj̱kip,
kajaꞌvina katsaꞌ̱kina tseꞌe je̱ Maj̱a̱
Vintsáṉ jyeꞌ̱e̱ je̱ jayu du̱tuknu̱jávada
29 jeṯseꞌe du̱maa̱ṯnakyo̱jtsvintsáv̱ju̱ je̱
israeejlit jayu juuꞌ veꞌe je̱ griego aaj
du̱ko̱jtstup. Ax kaꞌa tseꞌe du̱kuvaj̱kti
je̱ ayook juuꞌ veꞌe je̱ Saulo kyo̱jts, jeꞌ̱e̱
kaj̱x tseꞌe du̱ꞌuknu̱paa̱j̱mtkidi jeṯseꞌe
je̱ Saulo ku̱du̱yakꞌo̱o̱ꞌkti. 30Ku tseꞌe je̱
jaanchjaꞌvivataj̱k du̱nu̱jaꞌvidi, vanꞌit
tseꞌe je̱ Saulo du̱yaknaj̱kxti jem̱ Cesarea
jeṯseꞌe du̱pakej̱xti jem̱ taarsovit kyajpu̱n
kaj̱xm.

31Vanꞌit tseꞌe o̱y jo̱o̱t chu̱u̱nidini
nu̱jom paṉ paṉ jatyeꞌe du̱jaanchjaꞌvidu
je̱ Jesucristo jem̱ judéait jeṯs galiléait
jeṯs samaariait yꞌit jo̱o̱tmda, veꞌem tseꞌe
ñu̱máyada jeṯseꞌe je̱ jyo̱o̱t je̱ jyaꞌvin
myaḵkpaj̱kꞌataꞌ̱aṯsta je̱ Jesús maa̱ṯ, vy-
injaꞌvidup vyintsaꞌ̱kidupts jeꞌ̱e̱ veꞌe je̱
Maj̱a̱ Vintsáṉ jeṯseꞌe je̱ Espíritu Santo
yakjo̱tꞌamáj̱ajada.

Ku je̱ Eneas jyo̱tkaḏaaky
32Naj̱kx tseꞌe je̱ Pedro may viijn,

jeꞌ̱e̱ tseꞌe naj̱kx du̱kuꞌixta je̱ utsta je̱
ajchta jeṯs je̱ utsta je̱ tsaꞌ̱aḏa. O̱jts tseꞌe
du̱kuꞌixpa je̱ utsta je̱ ajchta jeṯs je̱ ut-
sta je̱ tsaꞌ̱aḏa juuꞌ veꞌe tsu̱u̱nidup jem̱
lídait kyajpu̱n kaj̱xm. 33 Jem̱ tseꞌe du̱-
paaty toꞌk je̱ mojkpa jayu juuꞌ veꞌe Eneas
du̱xaa̱j̱, toodojtu̱k joojntanits jeꞌ̱e̱ veꞌe
pyaꞌammaꞌaj vyeꞌna. 34Vanꞌit tseꞌe je̱ Pe-
dro ñaꞌ̱mu̱xji:
―Eneas, je̱ Jesucristo xa veꞌe

myakjo̱tkaḏaakjinup. Pojtu̱kni jeṯs
paḵmojkni ya̱ mmaajntku̱n.
Tun jatyji tseꞌe je̱ Eneas pyojtu̱kni.

35 Íxju̱du veꞌe nu̱jom paṉ paṉ jatyeꞌe joo-
jntykidup jem̱ lídait jeṯs saroonit kya-
jpu̱n kaj̱xmda, veꞌem tseꞌe du̱maso̱o̱kti

je̱ ko̱ꞌo̱y vinmaꞌyu̱nda jeṯseꞌe je̱ Maj̱a̱
Vintsáṉ du̱panaj̱kxti.

Ku je̱ Dorcas jyoojntykpaj̱knuva
36 Jem̱ tseꞌe je̱ jópeit kyajpu̱n kaj̱xm

yꞌijt toꞌk je̱ taꞌ̱ax̱taj̱k juuꞌ veꞌe je̱ Jesús du̱-
jaanchjaꞌvip, Tabita jeꞌ̱e̱ veꞌe xyaa̱j̱, Dor-
cas jeꞌ̱e̱ veꞌe kyaṯsap̱ítsum je̱ griego aaj.
Je̱ taꞌ̱ax̱taj̱k, o̱o̱yts jeꞌ̱e̱ veꞌe je̱ jayu je̱
maaꞌyu̱n du̱tuntuujnja jeṯseꞌe du̱putaḵa
paṉ paṉ jatyeꞌe katihꞌijtu̱xju̱dup. 37Ax
ku tseꞌe je̱ Pedro vyeꞌna jem̱ lídait
kyajpu̱n kaj̱xm, vanꞌit tseꞌe je̱ Dorcas
pyaꞌampejt jeṯseꞌe yꞌaa̱ꞌ̱k. Táv̱ani tseꞌe
du̱yaktsiꞌivda je̱ ñiꞌkx je̱ ko̱pk, vanꞌit
tseꞌe du̱paa̱m̱di jep̱ mumej̱tsk nu̱kav̱yet
ku̱jxp. 38 Je̱ Jope, myutám̱ipts jeꞌ̱e̱ veꞌe
je̱ lídait kajpu̱n, jem̱ joma veꞌe je̱ Pedro
vyeꞌna. Myó̱tuduts jeꞌ̱e̱ veꞌe je̱ jaanchjaꞌ-
vivataj̱k jeṯs jem̱eꞌe vyeꞌna, vanꞌit tseꞌe
du̱tuknu̱kej̱xti nu̱mej̱tsk je̱ yaaꞌtyaj̱k jeṯ-
seꞌe du̱munooꞌkxtu̱ktat jidu̱ꞌu̱m:
―Uk mtónupeꞌe je̱ maaꞌyu̱n jeṯseꞌe

njaꞌmdat jem̱ Jope.
39Ku veꞌe je̱ Pedro yakvaajnji, vanꞌit

tseꞌe tyeni jeṯseꞌe du̱maa̱ḏi. Ku veꞌe
jem̱ jyeꞌ̱y, vanꞌit tseꞌe du̱yaknaj̱kxti jep̱
nu̱kav̱yet ku̱jxp joma veꞌe vyeꞌna je̱ niꞌkx
je̱ ko̱pk. Nu̱jom tseꞌe je̱ kuꞌaa̱ꞌ̱k taꞌ̱ax̱-
taj̱kta nu̱nyaaxnup du̱tukꞌixti je̱ Pedro je̱
vit je̱ xo̱x juuꞌ veꞌe je̱ Dorcas pyaa̱m̱ ku
veꞌe du̱maa̱ṯveꞌ̱nada. 40Vanꞌit tseꞌe je̱ Pe-
dro je̱ jayu du̱yakpitsumku̱jx, jeṯseꞌe ky-
o̱xkteni, jeṯseꞌe chapkaj̱ts. Vanꞌit tseꞌe je̱
o̱o̱ꞌkpa du̱vinꞌix jeṯseꞌe du̱nu̱u̱jmi:
―Tabita, pojtu̱kni.
Vanꞌit tseꞌe je̱ Dorcas vyinꞌixvaꞌkxni.

Ku veꞌe je̱ Pedro du̱ꞌix, vanꞌit tseꞌe
yꞌaj̱xtk. 41Vanꞌit tseꞌe je̱ Pedro myajtsji
jem̱ kyaꞌ̱m jeṯseꞌe yakténiji. Vanꞌit tseꞌe
je̱ Pedro du̱yaaxji je̱ utsta je̱ ajchta jeṯs
je̱ utsta je̱ tsaꞌ̱aḏa maa̱ṯ je̱ kuꞌaa̱ꞌ̱k taꞌ̱ax̱-
taj̱kta, jeṯseꞌe jej̱a vyinkujkta joojntyk
du̱tukꞌixti je̱ Dorcas. 42Yaknu̱jaꞌvits yaꞌ̱a̱
veꞌe nu̱jom jem̱ jópeit kyajpu̱n kaj̱xm;
nu̱may tseꞌe du̱jaanchjaꞌvidi je̱ Maj̱a̱

Vintsáṉ. 43 Jem̱ tseꞌe je̱ Pedro tyaajñ jek
jaty jem̱ je̱ aku̱ko̱o̱ꞌtspa Simón tyaḵꞌam.

Je̱ Pedro maa̱ṯ je̱ Cornelio

10 Jem̱ tseꞌe cesaréait kyajpu̱n
kaj̱xm vyeꞌna toꞌk je̱ tojpa

juuꞌ veꞌe du̱nu̱vintsáṉip nu̱mó̱kupx
je̱ tojpataj̱k, Cornelio jeꞌ̱e̱ veꞌe xyaa̱j̱.
Itáliait jeꞌ̱e̱ veꞌe xyaa̱j̱ toꞌk jaḵaꞌ̱a̱ je̱
tojpa juuꞌ veꞌe je̱ Cornelio kyaꞌ̱mip.
2Vyinjaꞌvip vyintsaꞌ̱kipts jeꞌ̱e̱ veꞌe je̱
Nteꞌyam maa̱ṯ nu̱jom je̱ jyaa̱j̱n je̱ tyaj̱k,
yajkpap tseꞌe o̱o̱y je̱ meen jeṯseꞌe je̱
israeejlit jayu yaktukputaḵa, ijtpts jeꞌ̱e̱
veꞌe tyuntsapkaṯs. 3Toꞌk nax tseꞌe,
toojk yaaxp joꞌn vyeꞌna xu̱u̱ju̱n, jeṯseꞌe
je̱ Cornelio yakꞌixji toꞌk je̱ Nteꞌyam je̱
yꞌaangeles. Jeꞌ̱e̱ tseꞌe nu̱taj̱kiju joma
veꞌe vyeꞌna jeṯseꞌe ñaꞌ̱mu̱xji:
―¡Cornelio!
4Vanꞌit tseꞌe je̱ Cornelio maj̱ du̱vinꞌix

je̱ ángeles, o̱o̱y tseꞌe tyuntsaꞌ̱ki, jeṯseꞌe
du̱ꞌamo̱tutu̱vi:
―¿Tiseꞌe?
Vanꞌit tseꞌe je̱ ángeles vyaajñ:
―Mkaṯsꞌamo̱tunajxjup xa veꞌe

je̱ Nteꞌyam ku veꞌe mtsapkaṯs,
jaaꞌmyéts jeꞌ̱e̱ veꞌe du̱jayep vintso̱
veꞌe je̱ jayu xputaḵa paṉ paṉ jatyeꞌe
katihꞌijtu̱xju̱dup. 5Pakéx̱u̱ts nꞌit
je̱ yaaꞌtyaj̱kta jem̱ Jope jeṯseꞌe
du̱yakméṯstat je̱ Simón juuꞌ veꞌe
du̱xaa̱j̱ivap Pedro. 6 Jem̱eꞌe ñamyayju̱ je̱
aku̱ko̱o̱ꞌtspa Simón tyaḵꞌam. Jem̱ maaxy
nap̱aꞌam jeꞌ̱e̱ veꞌe je̱ jayu chu̱u̱na.

7Ku veꞌe je̱ ángeles ñaj̱kxni juuꞌ veꞌe
muko̱jtsju, vanꞌit tseꞌe je̱ Cornelio du̱-
vatsaa̱j̱v nu̱mej̱tsk je̱ tyoompa jeṯs toꞌk
je̱ tojpa juuꞌ veꞌe toꞌk aaj toꞌk jo̱o̱t mu-
toojnjup. 8Vanꞌit tseꞌe du̱tukmumaajn-
tykti juuꞌ veꞌe toojnju ko̱jtsju jeṯseꞌe du̱-
pakej̱xti jem̱ jópeit kyajpu̱n kaj̱xm.

9Ax je̱ kuꞌóxit tseꞌe, jee̱ṉats jeꞌ̱e̱ veꞌe
tooꞌ aajy vyeꞌ̱nada, myutám̱idinupeꞌe
jem̱ Jope, vanꞌit tseꞌe je̱ Pedro pyejt
jem̱ azotea niꞌkxm tsapko̱jtspa, 10 o̱o̱yeꞌe

tyunyuꞌaa̱ꞌ̱kju̱ vyeꞌna jeṯseꞌe tyunkayu-
vaꞌañ. Ax namvaat tseꞌe je̱ kaaky je̱ to̱jkx
yꞌavaada, vanꞌit tseꞌe vaꞌajts yakꞌixji 11 je̱
tsapjo̱o̱tmit it yꞌavaꞌach jeṯseꞌe jem̱ tso̱
chaa̱ꞌ̱n jeꞌ̱e̱ juuꞌ veꞌe keꞌ̱xp ax joꞌn toꞌk je̱
maj̱a̱ vit, maktaaxk esquina tseꞌe tsum,
jeṯseꞌe ñu̱kaḏaꞌakyju̱. 12 Jem̱ tseꞌe vit
jo̱o̱tm nu̱may je̱ táṉu̱k, je̱ eey je̱ tíku̱ts:
jem̱ tseꞌe juuꞌ veꞌe maktaaxk tékax,
jem̱pa tseꞌe juuꞌ veꞌe je̱ tyiints du̱tuky-
o̱ꞌydup, nay jem̱pa tseꞌe je̱ jey̱yva táṉu̱k.
13Vanꞌit tseꞌe toꞌk je̱ ayook du̱mo̱tu:
―Pedro, pojtu̱ku̱, yakꞌo̱o̱ꞌku̱, jeṯs

jaꞌ̱kxu̱.
14Vanꞌit tseꞌe je̱ Pedro yꞌatsaa̱j̱v:
―Kaꞌa, Maj̱a̱ Vintsáṉ; ni vinꞌita xa aṯ-

seꞌe nkaju̱ꞌkx juuꞌ veꞌe ka vaꞌajtsap, juuꞌ
veꞌe je̱ Moisés jyatyaan jeṯs kaꞌa veꞌe je̱
jayu du̱jaꞌ̱kxu̱t.

15Vanꞌit tseꞌe je̱ ayook du̱mó̱tunuva,
jeṯseꞌe yaknu̱u̱jmi:
―Juuꞌ xa veꞌe je̱ Nteꞌyam yakvaats,

kaꞌats mits jeꞌ̱e̱ veꞌe xtíju̱t ka vaꞌajtsap.
16Toojk nax tseꞌe veꞌem jyajty jee̱j̱yji

jee̱j̱yji, vanꞌit tseꞌe je̱ vit pyataj̱kin-
uva jeṯseꞌe ñaj̱kxnuva jem̱ tsapjo̱o̱tm.
17Pyayo̱ꞌyp tseꞌe je̱ Pedro vyeꞌna paṉ ti
veꞌe ñu̱kaj̱tsp juuꞌ veꞌe yakꞌixju, vanꞌit
tseꞌe jyeꞌ̱ydi je̱ yaaꞌtyaj̱kta juuꞌ veꞌe je̱
Cornelio kej̱xju̱du, yꞌamo̱tutú̱vidup tseꞌe
je̱ jayu vyeꞌ̱nada jeṯseꞌe du̱nu̱jávadat paṉ
joma veꞌe chu̱u̱na je̱ aku̱ko̱o̱ꞌtspa Simón.
Ax veꞌem tseꞌe jyeꞌ̱ydi jeꞌ̱e̱ tyaḵꞌaajy.
18Vanꞌit tseꞌe du̱ꞌamo̱tutú̱vidi paṉ jep̱eꞌe
toꞌk je̱ yaaꞌtyaj̱k juuꞌ veꞌe Simón du̱x-
aa̱j̱, juuꞌ veꞌe du̱xaa̱j̱ivap Pedro. 19 Jeꞌ̱eṉa
tseꞌe je̱ Pedro pyayo̱ꞌyp vyeꞌna juuꞌ veꞌe
yakꞌixju, vanꞌit tseꞌe je̱ Espíritu Santo
ñaꞌ̱mu̱xji:
―Ixu̱ nꞌit, u̱xep̱ xa veꞌe mꞌíxtajada nu̱-

toojk je̱ yaaꞌtyaj̱k. 20Téṉats, vánu̱ku̱, jeṯ-
seꞌe xmaa̱ḏadat. Kaꞌa tseꞌe xtivinmáyu̱t,
aṯs yaꞌ̱a̱ veꞌe tu̱nkex̱ta.

21Vanꞌit tseꞌe je̱ Pedro vyajntyk joma
veꞌe vyeꞌ̱nada je̱ yaaꞌtyaj̱kta juuꞌ veꞌe

je̱ Cornelio kej̱xju̱du, jeṯseꞌe jidu̱ꞌu̱m
du̱nu̱u̱jmidi:
―A̱ts xa jeꞌ̱e̱ veꞌe paṉeꞌe mꞌíxtidup.

¿Tiseꞌe tu̱xnu̱minda?
22Vanꞌit tseꞌe yꞌatso̱o̱vdi:
―Je̱ tojpa juuꞌ veꞌe du̱nu̱vintsáṉip

nu̱mó̱kupx je̱ tojpataj̱k, juuꞌ veꞌe Corne-
lio du̱xaa̱j̱, jeꞌ̱eṯs aa̱ṯseꞌe xkej̱xp. Jeꞌ̱e̱ tseꞌe
je̱ Nteꞌyam du̱vinjaꞌvip du̱vintsaꞌ̱kip,
tu̱vts jeꞌ̱e̱ veꞌe je̱ jyáyuvin je̱ jyoojn-
tykin, nu̱jom tseꞌe je̱ israeejlit jayu jyá-
vajada chó̱kjada. Je̱ Nteꞌyam je̱ yꞌaange-
les tseꞌe tu̱ñaꞌ̱mu̱xju̱ jeṯseꞌe mnu̱kéx̱ajat,
veꞌem tseꞌe du̱ꞌamo̱tunáxu̱t juuꞌ mitseꞌe
mtuknu̱jávap.

23Vanꞌit tseꞌe je̱ Pedro yaktaj̱kijidi jep̱
tu̱jkp jeṯseꞌe je̱ tsooj jem̱ myataandi. Je̱
kuꞌóxit tseꞌe je̱ Pedro du̱maa̱ḏidi, jem̱eꞌe
je̱ utsta je̱ ajchta juuꞌ veꞌe tsu̱u̱nidup
jem̱ jópeit kyajpu̱n kaj̱xm juuꞌ veꞌe
mujatyooꞌijidu.

24 Je̱ kuꞌóxit tseꞌe jyeꞌ̱ydi jem̱ Cesarea.
Jem̱ tseꞌe je̱ Cornelio yꞌaꞌíxjada vyeꞌna
jem̱ tyaḵꞌam maa̱ṯ je̱ jyuuꞌtta je̱ myu-
goꞌokta jeṯs juuꞌ veꞌe myaa̱ṯnayjaꞌvi-
jidup. 25Ku veꞌe je̱ Pedro jyeꞌ̱y, vanꞌit
tseꞌe je̱ Cornelio je̱ Pedro du̱ꞌanaj̱kxi
jeṯseꞌe du̱vinko̱xkteni, jeṯseꞌe du̱ꞌukv-
injavavaajñ du̱ꞌukvintsaꞌ̱ag̱avaajñ. 26Ax
jidu̱ꞌu̱m tseꞌe je̱ Pedro ñaꞌ̱mu̱xji:
―Teṉa, jáyuva xa aṯseꞌe ax joꞌn mits.
27Namvaateꞌe du̱maa̱ṯnakyáṯsju̱,

vanꞌit tseꞌe du̱yaktaj̱ki jep̱ tu̱jkp joma
veꞌe amoka vyeꞌ̱nada nu̱may je̱ jayu.
28Vanꞌit tseꞌe je̱ Pedro ñaꞌ̱mu̱xjidi:
―Mnu̱jaꞌvidinup xa miitseꞌe jeṯs kaꞌa

veꞌe aa̱ṯs je̱ mpavaꞌnu̱n du̱yakjaty jeṯs
aa̱ṯseꞌe nkuꞌíxtat ukpu̱ aa̱ṯseꞌe nꞌítu̱t jeꞌ̱e̱
maa̱ṯta juuꞌ veꞌe ka je̱ israeejlit jáyu-
vap. Ax je̱ Nteꞌyamts aṯseꞌe xtukꞌix jeṯs
ni paṉa aṯseꞌe nkatíju̱t ka vaꞌajtsap.
29Paatyts aṯseꞌe jatyji tu̱nmín, kaꞌats aṯ-
seꞌe je̱ it nyaknajxy jeṯs aṯseꞌe tooꞌ-
vaj̱kp mpayo̱ꞌo̱yu̱t, jeꞌ̱eṯs aṯseꞌe nnu̱-
javavaampy paṉ ti aṯseꞌe xtuknu̱kej̱xip.

30Vanꞌit tseꞌe je̱ Cornelio yꞌatsaa̱j̱v:

―Maktaxxaa̱j̱ it aṯseꞌe yaja nveꞌna
ntaḵꞌaajy, tsapko̱jtsp jeṯs ayoojipts aṯ-
seꞌe nveꞌna. Toojk yaaxp joꞌn tseꞌe vyeꞌna
ku veꞌe je̱ jayu chapkaṯs, veꞌem ax joꞌn
u̱xyam, vanꞌitts aṯseꞌe nꞌix toꞌk je̱ ánge-
les, vaꞌajts ajajp ataꞌ̱kxp je̱ vyit je̱ xyo̱x.
31 Jidu̱ꞌu̱mts aṯseꞌe xnu̱u̱jmi: “Cornelio,
mkaṯsꞌamo̱tunajxjup xa veꞌe je̱ Nteꞌyam
ku veꞌe mtsapkaṯs, jaaꞌmyéts jeꞌ̱e̱ veꞌe du̱-
jayep vintso̱ veꞌe je̱ jayu xputaḵa paṉ paṉ
jatyeꞌe katihꞌijtu̱xju̱dup. 32Nu̱kéx̱ats jem̱
jópeit kyajpu̱n kaj̱xm je̱ Simón juuꞌ veꞌe
du̱xaa̱j̱ivap Pedro. Jem̱ tseꞌe ñamyayju̱ je̱
aku̱ko̱o̱ꞌtspa Simón tyaḵꞌam, jem̱ maaxy
nap̱aꞌam jeꞌ̱e̱ veꞌe chu̱u̱na.” Jidu̱ꞌu̱mts
aṯseꞌe xnu̱u̱jmi. 33Ax paatyts aṯs mit-
seꞌe jatyji nnu̱kej̱xi. O̱y tseꞌe tu̱xtún ku
veꞌe toꞌk aaj tu̱mmets. Ax u̱xyamts aa̱ṯ-
seꞌe yaja je̱ Nteꞌyam vyinkujk, jeꞌ̱e̱ aa̱ṯ-
seꞌe nꞌamo̱tunaxuvaampy paṉ juuꞌ veꞌe
je̱ Maj̱a̱ Vintsáṉ tu̱mtukpavaꞌañju̱ jeṯs
aa̱ṯseꞌe xtuknu̱jávat.

Ku je̱ Pedro kyaꞌamaajy jep̱
je̱ Cornelio tyaḵꞌap

34Vanꞌit tseꞌe je̱ Pedro vyaajñ:
―U̱xyam aṯseꞌe o̱y nmu̱java jeṯs

kaꞌa veꞌe je̱ Nteꞌyam paṉ du̱viijnkꞌíx,
35 yꞌo̱yjaꞌvip jeꞌ̱e̱ veꞌe o̱pyaṉa paṉ paṉeꞌe
vinjaꞌvijup vintsaꞌ̱kijup jeṯseꞌe du̱tún
juuꞌ jeꞌ̱e̱ veꞌe chaj̱kp. 36 Je̱ Nteꞌyam
xa veꞌe je̱ yꞌayook je̱ israeejlit jayu
du̱tuknu̱kej̱x. Ya̱ o̱y kaṯs ya̱ o̱y ayookts
jeꞌ̱e̱ veꞌe ku veꞌe je̱ jayu yakvaajñja
je̱ Jesucristo jyeꞌ̱e,̱ jeꞌ̱e̱ paṉeꞌe nu̱jom
je̱ jayu du̱nu̱vintsáṉip jeṯseꞌe je̱ jayu
du̱yaknamyujo̱tꞌó̱yaja je̱ Nteꞌyam
maa̱ṯ. 37 O̱y miitseꞌe xnu̱jávada jeṯs
ya̱ ayookeꞌe vaꞌkxtk jem̱ judéait yꞌit
jo̱o̱tm, jem̱eꞌe galiléait yꞌit jo̱o̱tm
cho̱o̱ꞌntk, táv̱ani tseꞌe je̱ Yaknap̱ej̱tpa
Juan je̱ jayu du̱vaajnjada vyeꞌna
jeṯseꞌe vyinmayu̱mpijttinit, je̱ kyo̱ꞌo̱y
joojntykinda du̱maso̱o̱ktinit, jeṯseꞌe
ñap̱éṯtat. 38 Je̱ Jesús, je̱ nazarétit
jayu, jeꞌ̱e̱ tseꞌe je̱ Nteꞌyam vyinko̱o̱n

jeṯseꞌe du̱jayej̱pnit je̱ Espíritu Santo
jeṯs je̱ kutojku̱n, jeꞌ̱e̱ tseꞌe je̱ yꞌo̱y
jeꞌ̱e̱ du̱toon jeṯseꞌe du̱yakjo̱tkaḏaakni
nu̱jom paṉ paṉ jatyeꞌe je̱ ko̱ꞌo̱yjáyuvap
yaktsaachpaatju̱dup vyeꞌna. Veꞌem jeꞌ̱e̱
veꞌe du̱tuujn ku̱x ijtpeꞌe je̱ Nteꞌyam jeꞌ̱e̱
maa̱ṯ. 39Nꞌixts aa̱ṯs jeꞌ̱e̱ veꞌe nu̱jom juuꞌ
veꞌe je̱ Jesús tyoon kyo̱jts jem̱ judéait
yꞌit jo̱o̱tm jeṯs jem̱ jerusaleenit kyajpu̱n
kaj̱xm. Vanꞌit tseꞌe je̱ jém̱it jayu je̱ Jesús
du̱yakjayꞌo̱o̱ꞌkjidi ku veꞌe du̱yakjacryu-
uzpej̱tjidi. 40Ax je̱ Nteꞌyamts jeꞌ̱e̱ veꞌe
yakjoojntykpaj̱kjinuva kutoojk xaa̱j̱
jeṯseꞌe du̱yaknu̱keꞌ̱xnataj̱ki joojntyk
jej̱a aa̱ṯs nvinkujk. 41Ka jéj̱ap xa
jeꞌ̱e̱ veꞌe du̱yaknu̱keꞌ̱xnataj̱ki nu̱jom
je̱ jayu vyinkujk, jee̱j̱yji veꞌe aa̱ṯs
nvinkujk, jeꞌ̱e̱ veꞌe ku aa̱ṯseꞌe je̱ Nteꞌyam
xvinkaa̱j̱n jém̱ani jeṯs aa̱ṯseꞌe je̱ jayu
nvaajnjadat juuꞌ aa̱ṯseꞌe nꞌix nmo̱tu.
Nmaa̱ṯkaay nmaa̱ṯꞌook aa̱ṯs jeꞌ̱e̱ veꞌe ku
veꞌe táv̱ani jyoojntykpaj̱knuva vyeꞌna.
42 Je̱ Nteꞌyam aa̱ṯseꞌe xtukpavaan jeṯs
aa̱ṯseꞌe je̱ jayu nvaajnjadat je̱ o̱y kaṯs je̱
o̱y ayook, jeṯs aa̱ṯseꞌe je̱ tu̱vaḵo̱jtsu̱n
mpám̱u̱t jeṯs jeꞌ̱e̱ veꞌe du̱paa̱m̱ jeṯs
je̱ Jesuusjyameꞌe du̱to̱kimpayo̱ꞌynup
paṉ paṉ jatyeꞌe joojntykidup jeṯs paṉ
paṉ jatyeꞌe aa̱ꞌ̱kanda. 43Ñu̱ko̱jtstuts
yaꞌ̱a̱ veꞌe nu̱jom je̱ Nteꞌyam je̱ yꞌayook
ko̱jtsnajxpataj̱kta, veꞌemeꞌe vyaandi jeṯs
nu̱jom paṉ paṉ jatyeꞌe du̱jaanchjaꞌvidup
je̱ Jesús, yakmee̱ꞌ̱kxjadapts jeꞌ̱e̱ veꞌe je̱
tyó̱kinda.

Ku je̱ Espíritu Santo tyaj̱ki jem̱
jyaꞌvin kaj̱xmda paṉ paṉ

jatyeꞌe ka je̱ israeejlit jáyuvap
44Ko̱jtspna tseꞌe je̱ Pedro vyeꞌna ku

veꞌe je̱ Espíritu Santo du̱nu̱kaḏaaky paṉ
paṉ jatyeꞌe du̱ꞌamo̱tunajxtup vyeꞌna.
45 Je̱ israeejlit jáyuda juuꞌ veꞌe du̱jaanch-
jaꞌvidup je̱ Jesús jeṯs juuꞌ veꞌe je̱ Pedro
myaa̱ṯjeꞌ̱ydu, atu̱va ato̱ki tseꞌe tyaandi
ku̱xeꞌe je̱ Nteꞌyam du̱pu̱u̱jm je̱ Espíritu
Santo jem̱ je̱ jayu jyaꞌvin kaj̱xmda paṉ

paṉ jatyeꞌe ka je̱ israeejlit jáyuvap,
46 yꞌamo̱tunajxtup tseꞌe ku veꞌe du̱ko̱tsta
je̱ ayook juuꞌ veꞌe kyavinmó̱tudup jeṯseꞌe
je̱ Nteꞌyam du̱yakmáj̱ada du̱yakjaan-
chada. 47Vanꞌit tseꞌe je̱ Pedro vyaajñ:
―¿Paṉ tseꞌe du̱kayakjátup jeṯseꞌe ya̱

jayu ñap̱éṯtat? Ta̱ xa veꞌe je̱ Espíritu
Santo tyaḵa jem̱ jyaꞌvin kaj̱xmda, veꞌem
ax joꞌn u̱u̱ꞌmda.

48Vanꞌit tseꞌe je̱ Pedro du̱pavaajñ
jeṯseꞌe ñap̱éṯtat jeꞌ̱e̱ kaj̱x jeṯseꞌe nu̱-
java tyánu̱t jeṯs je̱ Jesucristo jeꞌ̱e̱ veꞌe
pyanaj̱kxuvaandup. Vanꞌit tseꞌe je̱ Pedro
du̱munooꞌkxtkti jeṯseꞌe jamej̱tsk jatoojk
xaa̱j̱ jyaaꞌkmaa̱ṯtánjadat.
Juuꞌ veꞌe je̱ Pedro tyukmumaajntyktu
je̱ jaanchjaꞌvivataj̱k jep̱ Jerusalén

11 Je̱ kukáṯsivataj̱k maa̱ṯ je̱ utsta
je̱ ajchta jeṯs je̱ utsta je̱ tsaꞌ̱aḏa

juuꞌ veꞌe jem̱ Judea veꞌnidup, myó̱tuduts
jeꞌ̱e̱ veꞌe je̱ kaṯs jeṯs kyuvaj̱ktuva veꞌe
je̱ Nteꞌyam je̱ kyaṯs je̱ yꞌayook paṉ paṉ
jatyeꞌe ka je̱ israeejlit jáyuvap. 2Ku veꞌe
je̱ Pedro vyimpijtnuva jem̱ Jerusalén, ky-
o̱ꞌo̱yjaꞌvidu tseꞌe jeꞌ̱eḏa paṉ paṉ jatyeꞌe
du̱yakvinkó̱pkidup jeṯseꞌe je̱ jayu yak-
paa̱j̱mjadat je̱ ixtaꞌnu̱n jeṯseꞌe du̱niꞌkx-
madat du̱ko̱jmadat ax joꞌn je̱ israeejlit
jayu du̱tonda, veꞌemeꞌe vyaandi jeṯs kaꞌa
jeꞌ̱e̱ veꞌe yꞌo̱ya juuꞌ veꞌe je̱ Pedro tyoon.
3 Jeṯseꞌe je̱ Pedro du̱ꞌamo̱tutú̱vidi:
―¿Tis, mitseꞌe o̱jts xkuꞌix jeṯseꞌe

xmaa̱ṯkaaydi paṉ paṉ jatyeꞌe kayak-
paa̱j̱mjidu je̱ ixtaꞌnu̱n?

4Vanꞌit tseꞌe je̱ Pedro tyukmumaajn-
tykjidi nu̱jom juuꞌ veꞌe toojnju ko̱jtsju.
Jidu̱ꞌu̱m tseꞌe vyaajñ:

5―Tsapko̱jtsp aṯseꞌe nveꞌna jem̱ jópeit
kyajpu̱n kaj̱xm, vanꞌitts aṯseꞌe xyakꞌix
jeṯs jem̱eꞌe tsapjo̱o̱tm chaa̱ꞌ̱n toꞌk je̱ ma-̱
ja̱ vit joꞌn juuꞌ veꞌe maktaaxk esquina
tsum, jeṯs aṯseꞌe xnu̱kaḏaaky. 6Ku aṯseꞌe
o̱y nꞌix paṉ ti veꞌe myaa̱ṯ je̱ vit, jem̱ tseꞌe
du̱maa̱ḏa may je̱ táṉu̱k, je̱ eey je̱ tíku̱ts:
jem̱ tseꞌe juuꞌ veꞌe maktaaxk tékax,

jem̱pa tseꞌe juuꞌ veꞌe je̱ tyiints du̱tuky-
o̱ꞌydup, nay jem̱pa tseꞌe je̱ jey̱yva táṉu̱k.
7Vanꞌitts aṯseꞌe nꞌamo̱tunajxy toꞌk je̱ ay-
ook juuꞌ veꞌe vaan: “Pedro, pojtu̱ku̱,
yakꞌo̱o̱ꞌku̱, jeṯs jaꞌ̱kxu̱.” 8Vanꞌitts aṯseꞌe
nvaajñ: “Kaꞌa, Maj̱a̱ Vintsáṉ, ni vinꞌita
xa aṯseꞌe nkaju̱ꞌkx juuꞌ veꞌe ka vaꞌajt-
sap, juuꞌ veꞌe je̱ Moisés jyatyaan jeṯs kaꞌa
veꞌe je̱ jayu du̱jaꞌ̱kxu̱t.” 9Vanꞌitts aṯseꞌe
je̱ tsapjo̱o̱tmit ayook xnu̱u̱jminuva: “Juuꞌ
xa veꞌe je̱ Nteꞌyam yakvaats, kaꞌats mits
jeꞌ̱e̱ veꞌe xtíju̱t ka vaꞌajtsap.” 10Toojk
naxts yaꞌ̱a̱ veꞌe veꞌem jyajty jee̱j̱yji
jee̱j̱yji, vanꞌit tseꞌe pyataj̱kinuva jeṯseꞌe
ñaj̱kxnuva jem̱ tsapjo̱o̱tm. 11Vanꞌit tseꞌe
jyeꞌ̱ydi nu̱toojk je̱ yaaꞌtyaj̱k juuꞌ veꞌe jem̱
Cesarea tso̱o̱ꞌndu, yaktukpavaandu veꞌe
jeṯs aṯseꞌe o̱jts xꞌíxtada. 12 Je̱ Espíritu
Saantots aṯseꞌe xkej̱x maa̱ṯ jeꞌ̱eḏa jeṯs
aṯseꞌe xnu̱u̱jmi jeṯs kaꞌa aṯseꞌe ntivin-
máyu̱t. Nmaa̱ṯꞌo̱jtstuvats aṯseꞌe ya̱ nu̱to-
jtu̱k utsta ajchta. Nu̱jomts aa̱ṯseꞌe ntaj̱ki
jep̱ toꞌk je̱ jayu tyu̱jkp, 13 jeꞌ̱eṯs aa̱ṯseꞌe
xtukmumaajntyk vintso̱ veꞌe jep̱ tyu̱jkp
du̱ꞌix toꞌk je̱ Nteꞌyam je̱ yꞌaangeles juuꞌ
veꞌe naꞌ̱mu̱xju: “Nu̱kex̱a jem̱ Jope je̱
Simón juuꞌ veꞌe du̱xaa̱j̱ivap Pedro, 14 jeꞌ̱e̱
tseꞌe mvaꞌnu̱xjup paṉ ti veꞌe mtónup
jeṯseꞌe xjayép̱u̱t je̱ joojntykin juuꞌ veꞌe
xaꞌ̱ma kaj̱x ijtp, nay veꞌempa veꞌe je̱ jayu
juuꞌ veꞌe jep̱ mju̱u̱mp mtu̱jkp.” 15Ku aṯs
jeꞌ̱e̱ veꞌe nmuko̱jtsꞌukvaandi, vanꞌit tseꞌe
je̱ Espíritu Santo ñu̱kaḏaakjidi, veꞌem
ax joꞌn u̱u̱ꞌmeꞌe xnu̱kaḏaakumduva joꞌn
ku veꞌe tooꞌvaj̱kp myiijn. 16Vanꞌitts aṯ-
seꞌe njaaꞌmyejts vintso̱ veꞌe je̱ Maj̱a̱
Vintsáṉ vyaajñ: “Tyú̱vam xa veꞌe jeṯs je̱
tsoxk naa̱j̱ veꞌe je̱ Juan je̱ jayu tyukyak-
nap̱ej̱t; ax ntukyaknap̱éṯtapts aṯs miitseꞌe
je̱ Espíritu Santo jem̱ mjaꞌvin kaj̱xmda.”
Jidu̱ꞌu̱m tseꞌe je̱ Maj̱a̱ Vintsáṉ vyaajñ.
17Ax paṉ je̱ Nteꞌyam tseꞌe du̱kej̱x je̱
Espíritu Santo, juuꞌ veꞌe taj̱ki jem̱ je̱
jayu jyaꞌvin kaj̱xmda, veꞌem ax joꞌn
tyaj̱kiva yam u̱u̱ꞌm njaꞌvin kaj̱xmamda,
u̱u̱ꞌmda, paṉ paṉ jatyeꞌe je̱ Maj̱a̱ Vintsáṉ

Jesucristo du̱jaanchjaꞌvidup, ¿paṉts aṯ-
seꞌe jeṯs aṯseꞌe nkayakjátu̱t juuꞌ veꞌe je̱
Nteꞌyam tyonuvaampy? ―jidu̱ꞌu̱m tseꞌe
je̱ Pedro vyaajñ.

18Ku veꞌe du̱ꞌamo̱tunajxti je̱ utsta je̱
ajchta juuꞌ veꞌe jem̱ Jerusalén, kaꞌa tseꞌe
du̱ꞌukko̱ꞌo̱yjaꞌvidini juuꞌ veꞌe je̱ Pedro
tyoon, jeṯseꞌe je̱ Nteꞌyam du̱yakmáj̱idi
du̱yakjaanchidi. Jidu̱ꞌu̱m tseꞌe vyaandi:
―Paṉ veꞌem xa veꞌe, toꞌnu̱xju̱dupts

jeꞌ̱e̱ veꞌe je̱ Nteꞌyam je̱ maaꞌyu̱n paṉ paṉ
jatyeꞌe ka je̱ israeejlit jáyuvap jeṯseꞌe
veꞌem yꞌo̱ꞌyixjada jeṯseꞌe vyinmayu̱mpi-
jttinit, je̱ kyo̱ꞌo̱y joojntykinda du̱maso̱o̱k-
tinit, jeṯseꞌe du̱jayej̱ptuvat je̱ joojntykin
juuꞌ veꞌe xaꞌ̱ma kaj̱x ijtp.

Je̱ jaanchjaꞌvivataj̱k juuꞌ veꞌe
nayꞌamojkijidu jep̱ Antioquía

19Ku veꞌe du̱yakꞌo̱o̱ꞌkti je̱ Esteban,
vanꞌit tseꞌe du̱jomtoondi du̱titoondi je̱
jayu juuꞌ veꞌe du̱jaanchjaꞌvidu je̱ Jesús,
jeꞌ̱e̱ kaj̱x tseꞌe yꞌayo̱ꞌvyaꞌkxkaj̱xti. Jem̱
tseꞌe paṉ paṉ jatyeꞌe naj̱kxtu jem̱ feníci-
ait jeṯs chípreit yꞌit jo̱o̱tmda, jem̱pa tseꞌe
paṉ paṉ jatyeꞌe naj̱kxtu jem̱ antioquíait
kyajpu̱n kaj̱xm. Jem̱ tseꞌe du̱vaajnjidi je̱
o̱y kaṯs je̱ o̱y ayook jeꞌ̱ej̱yjida paṉ paṉ
jatyeꞌe israeejlit jáyuda. 20Ax jem̱ tseꞌe
je̱ jaanchjaꞌvivada juuꞌ veꞌe jem̱ Chipre
jeṯs Cirene tso̱o̱ꞌndu, jeꞌ̱e̱ tseꞌe jeꞌ̱ydu
jem̱ Antioquía jeṯseꞌe du̱tukmuko̱jtstuva
paṉ paṉ jatyeꞌe ka je̱ israeejlit jáyuvap
je̱ o̱y kaṯs je̱ o̱y ayook, jeꞌ̱e̱ veꞌe ku
veꞌe je̱ jayu yakvaajñja je̱ Maj̱a̱ Vintsáṉ
Jesús jyeꞌ̱e.̱ 21Putaj̱kijidu tseꞌe je̱ Maj̱a̱
Vintsáṉ, veꞌem tseꞌe nu̱may je̱ jayu je̱
Jesús du̱jaanchjaꞌvidi.

22Ku veꞌe je̱ kaṯs du̱mó̱tudi je̱ jaanch-
jaꞌvivataj̱kta juuꞌ veꞌe jem̱ Jerusalén,
vanꞌit tseꞌe du̱pakej̱xti je̱ Bernabé jem̱
Antioquía. 23Ku veꞌe je̱ Bernabé jyeꞌ̱y
jeṯseꞌe du̱ꞌix vintso̱ veꞌe je̱ Nteꞌyam
kyunooꞌkxjidi, o̱o̱yts jeꞌ̱e̱ veꞌe tyunx-
o̱o̱jntk jeṯseꞌe anañu̱joma du̱nu̱u̱jmidi
jeṯs maḵk aaj maḵk jo̱o̱teꞌe je̱ Ma-̱

ja̱ Vintsáṉ du̱jaaꞌkpanaj̱kxtat, 24 ku̱x o̱y
jayu jeꞌ̱e̱ veꞌe je̱ Bernabé, toꞌk aaj toꞌk
jo̱o̱t jeꞌ̱e̱ veꞌe du̱jaanchjáva je̱ Jesu-
cristo jeṯseꞌe je̱ Espíritu Santo myaꞌ̱aj̱u̱ je̱
maḵkin jeṯs je̱ vinmaꞌyu̱n jeṯseꞌe du̱tónu̱t
juuꞌ veꞌe je̱ Nteꞌyam chaj̱kp. Veꞌem tseꞌe
nu̱may je̱ jayu du̱jaanchjaꞌvidi je̱ Maj̱a̱
Vintsáṉ.

25Vanꞌit tseꞌe je̱ Bernabé ñu̱jkx jem̱
taarsovit kyajpu̱n kaj̱xm, je̱ Saulo veꞌe
o̱jts du̱ꞌixta. Ku veꞌe du̱paaty, vanꞌit
tseꞌe du̱vaa̱j̱v jem̱ Antioquía. 26 Jem̱ tseꞌe
yꞌijtti toꞌk joojnt je̱ jaanchjaꞌvivataj̱k
maa̱ṯta; nu̱may tseꞌe je̱ jayu du̱yakꞌix-
paj̱kti. Jem̱ Antioquía tseꞌe je̱ jaanch-
jaꞌvivataj̱k yaktijꞌukvaandi je̱ Cristo je̱
jyáyuda.

27Ku veꞌe jem̱ du̱yakꞌixpaj̱kti, vanꞌit
tseꞌe jyeꞌ̱ydi jem̱ Antioquía je̱ Nteꞌyam
je̱ yꞌayook ko̱jtsnajxpataj̱kta, jem̱eꞌe
Jerusalén cho̱o̱ꞌndi. 28Vanꞌit tseꞌe nu̱-
toꞌk jeꞌ̱eḏa juuꞌ veꞌe Agabo du̱xaa̱j̱, jeꞌ̱e̱
tseꞌe teni jej̱a uts ajch jeṯs uts tsaꞌ̱a̱ aku-
jkta, jeṯseꞌe vyaajñ jeṯs jéj̱apeꞌe je̱ maḵk
yooj toꞌk it toꞌk naxviijn, je̱ Espíritu
Santo tseꞌe veꞌem je̱ vinmaꞌyu̱n mo̱o̱jyju.
Ax veꞌemam tseꞌe tyoojnji kyo̱jtsji vanꞌit
ku veꞌe yakkutojkp vyeꞌna juuꞌ veꞌe
du̱xaa̱j̱ Claudio. 29Vanꞌit tseꞌe je̱ antio-
quíait jaanchjaꞌvivataj̱k du̱nu̱paa̱j̱mtkidi
jeṯseꞌe je̱ putaj̱kin du̱tuknu̱kéx̱tat je̱ ut-
sta je̱ ajchta maa̱ṯ je̱ utsta je̱ tsaꞌ̱aḏa juuꞌ
veꞌe jem̱ Judea tsu̱u̱nidup, veꞌem tseꞌe
du̱kéx̱tat paṉ vintso̱ veꞌe yꞌo̱ꞌyixjada
nu̱toꞌk nu̱toꞌk. 30Tyoondu tseꞌe veꞌem,
tyuknu̱kej̱xtu tseꞌe paṉ paṉ jatyeꞌe
du̱nu̱vinténidup je̱ jaanchjaꞌvivataj̱k jem̱
Judea; je̱ Bernabé jeṯs je̱ Saulo, jeꞌ̱e̱ tseꞌe
tyukmukej̱xidu je̱ putaj̱kin.
Ku je̱ Santiago yꞌo̱o̱ꞌkni jeṯseꞌe je̱

Pedro yakpoxu̱ntaḵpu̱u̱jm

12 Ax veꞌemts jeꞌ̱e̱ veꞌe jyajty vanꞌit,
jeṯseꞌe jem̱ je̱ jaanchjaꞌviva juuꞌ

veꞌe je̱ yakkutojkpa Herodes yakjamya-
jtsju̱du; 2 je̱ tsojxts jeꞌ̱e̱ veꞌe tyukyak-

jayꞌo̱o̱ꞌkju je̱ Santiago, je̱ Juan je̱ yꞌa-
jch. 3Ku veꞌe je̱ Herodes du̱ꞌix jeṯs yꞌo̱y-
jaꞌvidu jeꞌ̱e̱ veꞌe je̱ israeejlit jáyuda,
vanꞌit tseꞌe je̱ Pedro du̱yakjamyajtsjuva.
Vanꞌit yaꞌ̱a̱ veꞌe tyoojnji kyo̱jtsji ku veꞌe
je̱ tsapkaaky yakkay juuꞌ veꞌe je̱ levadura
du̱kamaa̱ṯ. 4Ax ku tseꞌe je̱ Pedro du̱yak-
jamyajtsji, vanꞌit tseꞌe du̱yakjapyoxu̱n-
taḵpaa̱j̱mji. Jep̱ tseꞌe je̱ tojpada nu̱mak-
tojt juuꞌ veꞌe ixꞌijtju̱dup, nu̱maktaaxk
jatyts jeꞌ̱e̱ veꞌe ñatyíku̱tsjada. Veꞌemeꞌe
je̱ yakkutojkpa du̱ꞌuknu̱paa̱j̱mtki jeṯseꞌe
je̱ Pedro ku̱du̱yaknu̱keꞌ̱xnataj̱ki jej̱a je̱
jayu vyinkujk ku veꞌe je̱ pascua xaa̱j̱ ñáx-
u̱t. 5 Ixꞌit tseꞌe je̱ Pedro vyeꞌna jep̱ poxu̱n-
tu̱jkp; ax toꞌk aaj toꞌk jo̱o̱t tseꞌe ñu̱tsap-
kó̱tsjada je̱ jaanchjaꞌvivataj̱kta.

Ku je̱ Nteꞌyam je̱ Pedro
du̱yakjapyítsumji jep̱ poxu̱ntu̱jkp
6Ax je̱ kujáp̱it tseꞌe je̱ Herodes

du̱ꞌuknu̱paa̱j̱mtki jeṯseꞌe ku̱du̱yakjapyít-
sumji je̱ Pedro. Je̱ tsooj tseꞌe je̱ Pedro
maap vyeꞌna jej̱a nu̱mej̱tsk tojpa akujk
jeṯs mej̱tsk je̱ cadena tukꞌatsommuk je̱
kyaꞌ̱aj̱ adoꞌom adoꞌom maa̱ṯ je̱ tojpa je̱
kyaꞌ̱aj̱. Jep̱ tseꞌe vyeꞌniduva nu̱mej̱tsk
je̱ tojpa juuꞌ veꞌe je̱ poxu̱ntaḵꞌakaꞌ̱a̱
du̱ꞌixꞌijttup. 7Tun toꞌmayji tseꞌe toꞌk je̱
Maj̱a̱ Vintsáṉ je̱ yꞌaangeles je̱ Pedro
du̱vinkuvaꞌki, jeṯseꞌe jep̱ poxu̱ntu̱jkp
yꞌajaj yꞌatu̱ꞌkx. Vanꞌit tseꞌe je̱ ángeles
du̱tiꞌtsti je̱ Pedro toꞌk adoꞌom jeṯseꞌe
du̱yakjo̱tvij. Vanꞌit tseꞌe du̱nu̱u̱jmi:
―Pojtu̱ku̱ jatyji.
Vanꞌit tseꞌe je̱ cadena jem̱ je̱ Pedro

kyaꞌ̱m kyu̱staj̱kiku̱jx, 8 jeṯseꞌe je̱ ángeles
ñaꞌ̱mu̱xji:
―Natyiintsómju̱ jeṯs pam̱u̱ je̱ mkaꞌ̱aj̱k.
Ku veꞌe je̱ Pedro veꞌem du̱tuujn, vanꞌit

tseꞌe je̱ ángeles ñaꞌ̱mu̱xjinuva:
―Naxyo̱xju̱ jeṯs paminu̱ aṯs.
9Vanꞌit tseꞌe je̱ Pedro du̱papítsum

je̱ ángeles, kaꞌa veꞌe du̱nu̱java paṉ
tyú̱vameꞌe juuꞌ veꞌe je̱ ángeles tyuump,
veꞌemeꞌe vyinmay jeṯs tónaji veꞌe veꞌem

yakꞌixju̱. 10Vanꞌit tseꞌe du̱vinnajxti je̱
mutoꞌk tojpa juuꞌ veꞌe je̱ taḵꞌakaꞌ̱a̱
du̱ꞌixꞌijtp. Vanꞌit tseꞌe je̱ mumej̱tsk
taḵꞌakaꞌ̱a̱ joma veꞌe jadoꞌk je̱ tojpa
du̱ꞌixꞌijtpa. Ax ku tseꞌe jyeꞌ̱ydi joma
veꞌe je̱ pojxu̱n zaguán joma tso̱ veꞌe
pyítsumdinit jem̱ kajpu̱n jo̱o̱tm, viinm
tseꞌe je̱ pojxu̱n zaguán yꞌayeꞌ̱pvaach. Ku
veꞌe pyítsumdini jeṯseꞌe vee̱ꞌ̱n yo̱ꞌydi,
vanꞌit tseꞌe je̱ ángeles myaso̱o̱kjini.
11Vanꞌit tseꞌe je̱ Pedro o̱y je̱ nu̱jaꞌvin
du̱pu̱jk, jeṯseꞌe vyaajñ:
―U̱xyamts aṯseꞌe tu̱u̱v nmu̱java jeṯs

je̱ Maj̱a̱ Vintsáṉdameꞌe je̱ yꞌaangeles tu̱-
du̱kex jeṯs aṯseꞌe je̱ Herodes tu̱xtukka-̱
vaꞌach, nay veꞌempa veꞌe juuꞌ veꞌe je̱
israeejlit jayu yꞌaꞌíxtup vintso̱ aṯseꞌe
xtóndat.

12Pyayo̱ꞌyp tseꞌe je̱ Pedro vyeꞌna, jeṯ-
seꞌe ñu̱jkx jem̱ je̱ María tyaḵꞌam, je̱ Juan
juuꞌ veꞌe du̱xaa̱j̱ivap Marcos, jeꞌ̱eṯs jeꞌ̱e̱
veꞌe je̱ tyaak. Jem̱ tseꞌe nu̱may je̱ jayu
ñayꞌamókajada tsapko̱jtspa. 13Ku veꞌe je̱
Pedro je̱ zaguán du̱yaknaj̱k, vanꞌit tseꞌe
toꞌk je̱ jaj̱tspa pyítsum juuꞌ veꞌe Rode
du̱xaa̱j̱ jeṯseꞌe du̱ꞌíxu̱t paṉ paṉ jep̱eꞌe.
14Ku veꞌe du̱yukmo̱tukajpy jeṯs je̱ Pedro
veꞌe ko̱jtsp, kaꞌa tseꞌe du̱yakꞌavaach; ño-
jkꞌó̱yeꞌe vaꞌajts xo̱o̱jntkp noomp vyimpi-
jtko̱jni jeṯseꞌe o̱jts du̱vaajnjikaj̱ je̱ jaanch-
jaꞌvivataj̱k jeṯs jep̱eꞌe zaguán aagup je̱
Pedro tyena. 15Vanꞌit tseꞌe yaknu̱u̱jmi:
―¡Kaꞌa mits vineꞌe mvija!
Vanꞌit tseꞌe yꞌatsaa̱j̱v jeṯs vaampameꞌe.

Vanꞌit tseꞌe jyaaꞌkvaandi:
―Ka jeꞌ̱ep̱ jeꞌ̱e̱ veꞌe, je̱ yꞌaangeles xa

jeꞌ̱e̱ nꞌiteꞌe.
16 Jep̱na tseꞌe je̱ Pedro je̱ zaguán

du̱jaaꞌkyaknáḵ. Ku veꞌe je̱ zaguán
du̱yakꞌavaatsti jeṯseꞌe du̱ꞌixti, atu̱va
ato̱ki tseꞌe tyuntaandi. 17Vanꞌit
tseꞌe je̱ Pedro je̱ kyaꞌ̱aj̱ du̱ko̱o̱jnu̱k
jeṯseꞌe yꞌamo̱ꞌo̱ttat. Vanꞌit tseꞌe
du̱tukmumaajntykti vintso̱ veꞌe je̱
Maj̱a̱ Vintsáṉ du̱yakjapyítsumju̱ jep̱
poxu̱ntu̱jkp. Vanꞌit tseꞌe vyaajñ:

―Vaajnjada je̱ Santiago jeṯs je̱ utsta je̱
ajchta.
Vanꞌit tseꞌe pyítsum jeṯseꞌe viijnk tso̱

ñu̱jkx.
18Ku veꞌe je̱ it jyajtk, atu̱va ato̱ki tseꞌe

je̱ tojpataj̱k tyuntaandi ku̱x kaꞌa veꞌe
du̱nu̱jávada paṉ ti veꞌe toojnju je̱ Pedro
maa̱ṯ. 19Vanꞌit tseꞌe je̱ Herodes du̱yak-
jayꞌíxtiji. Ku veꞌe du̱kapaatti, vanꞌit
tseꞌe je̱ tojpada du̱to̱kimpayo̱ꞌy jeṯ-
seꞌe du̱yakjayꞌo̱o̱ꞌkjidini. Vanꞌit tseꞌe je̱
Herodes cho̱o̱ꞌnni jem̱ Judea jeṯseꞌe
ñu̱jkx tsu̱u̱niva jem̱ Cesarea.
Ku je̱ yakkutojkpa Herodes yꞌo̱o̱ꞌkni
20Myuꞌej̱kjup tseꞌe je̱ Herodes je̱

jáyuda juuꞌ veꞌe tsu̱u̱nidup jem̱ tiirovit
jeṯs sidoonit kyajpu̱n kaj̱xmda. Je̱ jayu
tseꞌe du̱ko̱jtsmojktu vintso̱ veꞌe naj̱kx du̱-
muko̱tsta je̱ Herodes, jeꞌ̱e̱ tseꞌe tyoondu
vintso̱ veꞌe yꞌo̱yjávajadat je̱ Blasto juuꞌ
veꞌe du̱yakkutojkjip je̱ toompataj̱k jep̱ je̱
Herodes tyu̱jkp. Je̱ Blasto tseꞌe du̱ꞌamo̱tu
je̱ yakkutojkpa jeṯseꞌe o̱y jo̱o̱t yꞌítu̱t je̱
jayu maa̱ṯta, ku̱x je̱ yakkutojkpa je̱ ñaax
jeꞌ̱e̱ veꞌe tyukjoojntykidup. 21Ku veꞌe
je̱ xaa̱j̱ du̱paaty ku veꞌe je̱ yakkutojkpa
Herodes du̱nu̱paa̱j̱mtki jeṯseꞌe je̱ jayu du̱-
mukó̱tstat, vanꞌit tseꞌe du̱pu̱u̱jm je̱ yꞌo̱y
vit, jeṯseꞌe yꞌaj̱xtk jem̱ joma veꞌe ty-
o̱kimpayo̱ꞌo̱y, jeṯseꞌe je̱ jayu du̱mukaj̱ts.
22Vanꞌit tseꞌe je̱ nu̱may jayu yꞌaaꞌmi-
taakti, maḵk tseꞌe vyaandi:
―¡Yaꞌ̱a̱ juuꞌ veꞌe ko̱jtsp, nteꞌyamts yaꞌ̱a̱

veꞌe, ka jáyuvap!
23Tun jatyji tseꞌe toꞌk je̱ Maj̱a̱ Vintsáṉ

je̱ yꞌaangeles je̱ Herodes du̱yakpaꞌam-
pejt ku̱x kaꞌa veꞌe je̱ Herodes je̱ Nteꞌyam
du̱yakmaj̱i du̱yakjaanchi; táṉu̱kinuts jeꞌ̱e̱
veꞌe, vanꞌit tseꞌe yꞌo̱o̱ꞌkni.

24Ax je̱ Nteꞌyam je̱ kyaṯs je̱ yꞌayook,
jaaꞌkyakko̱jtsvaꞌkxꞌataa̱ṯspts jeꞌ̱e̱ veꞌe
may viijn.

25Ku veꞌe je̱ Bernabé maa̱ṯ je̱ Saulo
je̱ tyoonk du̱yakkukaj̱xidi jem̱ Jerusalén,
vanꞌit tseꞌe vyimpijttinuva jem̱ Antio-

quía, myaa̱ṯnaj̱kxtuva veꞌe je̱ Juan juuꞌ
veꞌe Marcos du̱xaa̱j̱ivap.

Ku je̱ Bernabé jeṯs je̱ Saulo
ñaj̱kxti kaꞌamaayva

13 Je̱ jaanchjaꞌvivataj̱k juuꞌ veꞌe
nayꞌamojkijidu jem̱ Antioquía,

jem̱ tseꞌe ajeꞌ̱ej̱yjida je̱ Nteꞌyam je̱ yꞌay-
ook ko̱jtsnajxpataj̱k jeṯs je̱ yakꞌixpaj̱k-
pataj̱k. Jem̱ tseꞌe je̱ Bernabé, jem̱ tseꞌe
je̱ Simón juuꞌ veꞌe yaktijpa Yaḵ Jayu,
jem̱ tseꞌe je̱ Lucio juuꞌ veꞌe ciréneit
jayu, jem̱pa tseꞌe je̱ Manaén juuꞌ veꞌe
kijpx du̱maa̱ṯyee̱ꞌ̱k je̱ Herodes juuꞌ veꞌe
je̱ galiléait jayu du̱yakkutojkji, nay
jem̱pa tseꞌe je̱ Saulo. 2Vyinjaꞌvidup
vyintsaꞌ̱kidupts jeꞌ̱e̱ veꞌe vyeꞌ̱nada je̱
Nteꞌyam jeṯseꞌe yꞌayoojada ku veꞌe je̱ Es-
píritu Santo jidu̱ꞌu̱m ñaꞌ̱mu̱xjidi:
―Yakꞌapú̱kada je̱ Bernabé jeṯs je̱

Saulo je̱ toonk kaj̱x juuꞌ aṯs jeꞌ̱e̱ veꞌe
ntuknu̱yaaxjidu.

3Táv̱ani tseꞌe yꞌayoojada jeṯseꞌe chap-
ko̱tsta vyeꞌna, vanꞌit tseꞌe je̱ kyaꞌ̱aj̱ du̱-
tuknu̱ko̱o̱ndi je̱ Bernabé maa̱ṯ je̱ Saulo,
jeṯseꞌe du̱maso̱o̱kti.

Ku je̱ kukáṯsiva
kyaꞌamaaydi jep̱ Chipre

4Vanꞌit tseꞌe cho̱o̱ꞌndi je̱ Bernabé maa̱ṯ
je̱ Saulo, je̱ Espíritu Santo tseꞌe kej̱xju̱du,
jeṯseꞌe ñaj̱kxti jem̱ seléuciait kyajpu̱n
kaj̱xm. Ax jem̱ tseꞌe Seleucia du̱paj̱kti
toꞌk je̱ barco jeṯseꞌe ñaj̱kxti jem̱ Chipre,
toꞌk je̱ naax juuꞌ veꞌe jem̱ maaxy naa̱j̱
akojkm. 5Ku veꞌe jyeꞌ̱ydi jem̱ joma veꞌe
je̱ kajpu̱n du̱xaa̱j̱a Salamina, vanꞌit tseꞌe
du̱tukkaꞌamaaydi je̱ Nteꞌyam je̱ kyaṯs
je̱ yꞌayook jep̱ je̱ israeejlit jayu chap-
tu̱jkpta, myaa̱ḏiduva tseꞌe je̱ Juan Mar-
cos jeṯseꞌe pyutáḵajadat. 6Ax ku tseꞌe du̱-
tukyo̱ꞌvyatskaj̱xti je̱ it jeṯseꞌe je̱ jayu du̱-
vaajnjidi je̱ o̱y kaṯs je̱ o̱y ayook, vanꞌit
tseꞌe jyeꞌ̱ydi jem̱ páfosit kyajpu̱n kaj̱xm.
Jem̱ tseꞌe vyeꞌna toꞌk je̱ maayva juuꞌ
veꞌe natyijjup je̱ Nteꞌyam je̱ yꞌayook ko̱jt-

snajxpa, israeejlit jayu jeꞌ̱e̱ veꞌe, Bar-
jesús jeꞌ̱e̱ veꞌe xyaa̱j̱. 7 Jem̱ tseꞌe vyeꞌniva
toꞌk je̱ yakkutojkpa juuꞌ veꞌe Sergio
Paulo du̱xaa̱j̱, kuvijts jeꞌ̱e̱ veꞌe. Vanꞌit
tseꞌe je̱ Sergio Paulo du̱yakjañu̱kej̱xiji
je̱ Bernabé maa̱ṯ je̱ Saulo ku̱x jeꞌ̱e̱ veꞌe
chaj̱kp jeṯseꞌe du̱ꞌamo̱tunáxu̱t je̱ Nteꞌyam
je̱ kyaṯs je̱ yꞌayook. Jem̱ tseꞌe je̱ Ser-
gio Paulo du̱maa̱ḏa vyeꞌna je̱ maayva.
8Ax je̱ maayva, yaktijpapts jeꞌ̱e̱ veꞌe Eli-
mas, kaꞌats jeꞌ̱e̱ veꞌe du̱yakjatuvaꞌañ jeṯ-
seꞌe je̱ yakkutojkpa du̱ꞌamo̱tunáxu̱t juuꞌ
jeꞌ̱e̱ veꞌe kyo̱jtstup. 9Vanꞌit tseꞌe je̱ Saulo,
yaktijpapts jeꞌ̱e̱ veꞌe Pablo, jeꞌ̱e̱ tseꞌe je̱
Espíritu Santo mo̱o̱jyju je̱ maḵkin jeṯs je̱
vinmaꞌyu̱n jeṯseꞌe du̱tónu̱t juuꞌ veꞌe je̱
Nteꞌyam chaj̱kp, jeꞌ̱e̱ tseꞌe maḵk du̱vinꞌix
je̱ maayva, 10 jeṯseꞌe du̱nu̱u̱jmi:
―Mits, vinꞌaa̱ꞌ̱mpa, je̱ ko̱ꞌo̱yjáyuvap je̱

jyayu, mtsoꞌoxpu̱jkp xa mitseꞌe nu̱jom je̱
yꞌo̱y jeꞌ̱e,̱ ¿vinꞌit tseꞌe xyakmaꞌtꞌatú̱vat je̱
Maj̱a̱ Vintsáṉ je̱ tyooꞌ? 11 U̱xyamts nꞌiteꞌe
je̱ Maj̱a̱ Vintsáṉ mtukkuvéṯju̱t, mtánup
tseꞌe viints, jekeꞌe xkahꞌaꞌíxtu̱ku̱t je̱ xaa̱j̱
je̱ yꞌajajtk.
Ax tun jatyji tseꞌe tyaajñ viints jeṯ-

seꞌe je̱ it kyo̱o̱ꞌtsixji. Vanꞌit tseꞌe du̱ja-
to̱o̱ndi du̱jamajtsti jem̱ kyaꞌ̱m paṉ paṉeꞌe
ku̱pyavijtsjini. 12Ku veꞌe je̱ yakkutojkpa
du̱ꞌix ti veꞌe toojnju, vanꞌit tseꞌe du̱-
jaanchjaꞌvi je̱ Nteꞌyam je̱ kyaṯs je̱ yꞌay-
ook, atu̱va ato̱ki tseꞌe du̱tuktaajñ je̱ Maj̱a̱
Vintsáṉ je̱ yꞌixpaj̱ku̱n.

Ku je̱ Pablo maa̱ṯ je̱ Bernabé
vyeꞌ̱nada jep̱ Antioquía juuꞌ veꞌe

jep̱ pisídiait yꞌit jaa̱ṯp
13Ku veꞌe je̱ Pablo maa̱ṯ je̱ myu-

jatyooꞌ cho̱o̱ꞌndi jem̱ barco jo̱o̱tm jem̱
Pafos, vanꞌit tseꞌe jyeꞌ̱ydi jem̱ Perge,
toꞌk je̱ kajpu̱n juuꞌ veꞌe jem̱ panfíli-
ait yꞌit jo̱o̱tm. Jem̱ tseꞌe je̱ Juan Mar-
cos myaso̱o̱kjidini jeṯseꞌe vyimpijtni jem̱
Jerusalén. 14Ax ku tseꞌe cho̱o̱ꞌndi je̱
Pablo maa̱ṯ je̱ Bernabé jem̱ Perge, vanꞌit

tseꞌe jyeꞌ̱ydi jem̱ Antioquía, toꞌk je̱ ka-
jpu̱n juuꞌ veꞌe jem̱ pisídiait yꞌit jo̱o̱tm. Ku
veꞌe je̱ po̱o̱ꞌkxtku̱n xaa̱j̱ du̱paaty, vanꞌit
tseꞌe tyaj̱kidi jep̱ je̱ israeejlit jayu chap-
tu̱jkp jeṯseꞌe yꞌaj̱xtkti. 15Ku veꞌe yakko̱jt-
sku̱jx je̱ Moisés je̱ pyavaꞌnu̱n jeṯs juuꞌ
veꞌe jyaaydu je̱ Nteꞌyam je̱ yꞌayook ko̱jt-
snajxpataj̱kta, vanꞌit tseꞌe je̱ tsaptu̱jkpit
je̱ ñu̱vintsaṉda yakjañaꞌ̱mu̱xjidi:
―Nmuꞌisraeejlit jáyuda, paṉ jem̱ xa

veꞌe juuꞌ veꞌe mko̱tsuvaandup, nvaat
tseꞌe xkó̱tstat.

16Vanꞌit tseꞌe je̱ Pablo tyeni jeṯseꞌe je̱
kyaꞌ̱aj̱ du̱yakpojtu̱k, je̱ jayu veꞌe yakꞌa-
maꞌ̱tp. Vanꞌit tseꞌe vyaajñ:
―Nmuꞌisraeejlit jáyuda, paṉ paṉ

jatyeꞌe je̱ Nteꞌyam du̱vinjaꞌvidup
du̱vintsaꞌ̱kidup, amo̱tunaxta juuꞌ aṯseꞌe
nko̱tsuvaampy. 17 Je̱ Nteꞌyam, juuꞌ
veꞌe nvinjaꞌvimdup nvintsaꞌ̱kimdup,
jeꞌ̱e̱ tseꞌe du̱vinko̱o̱n u̱u̱ꞌm je̱ nju̱jpit
jáyuvamda jeṯseꞌe du̱yaknu̱maꞌyidi
ku veꞌe chaa̱ṉadana vyeꞌna jem̱
egíptovit yꞌit jo̱o̱tm. Ku veꞌe máyani
o̱o̱y tyunveꞌ̱nada, vanꞌit tseꞌe je̱
kyutojku̱n maa̱ṯ jem̱ du̱yakpítsumdini.
18Vu̱jxtkupx joojnt joꞌn tseꞌe je̱ Nteꞌyam
du̱muteni vintso̱ veꞌe je̱ jayu jyáyuvada
ku veꞌe vyitti jem̱ vinvaꞌajts it kaj̱xm,
19 vanꞌit tseꞌe du̱yakkutó̱kidi vuxtojtu̱k
viijn je̱ jayu juuꞌ veꞌe du̱vintsu̱u̱nidup
yꞌijt je̱ canaanit it jeṯseꞌe du̱yakvaꞌkxjidi
je̱ naax je̱ nju̱jpit jáyuvamda. 20Ku
veꞌe jem̱ chaa̱ṉada vyeꞌna maktaaxk
mó̱kupx jagojkm joojnt joꞌn, vanꞌit
tseꞌe je̱ Nteꞌyam myo̱o̱jyjidi paṉ
paṉeꞌe to̱kimpayo̱ꞌo̱yjadap. Veꞌem tseꞌe
du̱tuujn vanꞌit paat ku veꞌe jyoojntyki je̱
Nteꞌyam je̱ yꞌayook ko̱jtsnajxpa Samuel.
21Vanꞌit tseꞌe je̱ jayu je̱ Nteꞌyam
du̱ꞌamó̱tudi toꞌk je̱ yakkutojkpa. Vanꞌit
tseꞌe je̱ Nteꞌyam du̱vinkaa̱j̱n je̱ Saúl
jeṯseꞌe yakkutojku̱xjadat, je̱ Cis jeꞌ̱e̱
veꞌe je̱ myajntk, je̱ Benjamín je̱ chaan
je̱ kyo̱o̱j. Ax vu̱jxtkupx joojnt tseꞌe je̱
Saúl yakkutujk. 22Ku veꞌe je̱ Nteꞌyam

yakpítsumjini, vanꞌit tseꞌe du̱pu̱u̱jm
je̱ David jeṯseꞌe yakkutóku̱t, je̱ Isaí je̱
myajntk. Ax jidu̱ꞌu̱m tseꞌe je̱ Nteꞌyam
ñu̱ko̱jtsiji: “Ta̱ aṯseꞌe mpaaꞌty paṉeꞌe aṯs
ya̱ njo̱o̱t ya̱ njaꞌvin du̱maa̱ṯnavyaatjup,
jeꞌ̱e̱ veꞌe du̱tónup nu̱jom juuꞌ aṯseꞌe
ntsaj̱kp, Daviijts jeꞌ̱e̱ veꞌe xyaa̱j̱, je̱
Isaí je̱ myajntk.” 23Ax je̱ David tseꞌe
je̱ chaan je̱ kyo̱o̱j je̱ Jesús, juuꞌ veꞌe
je̱ Nteꞌyam pyaa̱m̱ jeṯseꞌe je̱ israeejlit
jáyuda du̱yaktso̱ꞌo̱ku̱t, veꞌem ax joꞌn
je̱ kaṯs du̱yaktaajñ. 24Ax kaꞌanum
tseꞌe je̱ Jesús je̱ jayu du̱vinkunaj̱kxada
vyeꞌna, jeṯseꞌe je̱ Yaknap̱ej̱tpa Juan
du̱tukkaꞌamaajy jeṯseꞌe nu̱jom je̱
israeejlit jayu vyinmayu̱mpijttinit,
jeṯseꞌe du̱maso̱o̱ktinit je̱ kyo̱ꞌo̱y
joojntykinda, jeṯseꞌe ñap̱éṯtat. 25Ax ku
tseꞌe je̱ Yaknap̱ej̱tpa Juan je̱ yꞌo̱o̱ꞌku̱n
tyám̱ini, vanꞌit tseꞌe je̱ jayu du̱nu̱u̱jmidi:
“Ka áṯsap xa jeꞌ̱e̱ veꞌe paṉ miitseꞌe
mtijtup, miimpnum xa jeꞌ̱e̱ veꞌe paṉeꞌe
du̱jaaꞌknu̱máj̱ip jeṯs kaꞌa veꞌe aṯs, ni
jeꞌ̱eṯs aṯseꞌe nkavinmachju̱ jeṯs aṯs jeꞌ̱e̱
veꞌe je̱ kyaꞌ̱aj̱k jaa̱ꞌ̱p nmukéj̱ijat.”

26 ’Miitsta, nmuꞌisraeejlit jáyuda, je̱
Abraham je̱ chaanda je̱ kyo̱o̱jta, paṉ paṉ
jatyeꞌe je̱ Nteꞌyam du̱vinjaꞌvidup du̱v-
intsaꞌ̱kidup, miitseꞌe mtuknu̱kej̱xju̱dup
ya̱ o̱y kaṯs ya̱ o̱y ayook, jeꞌ̱e̱ veꞌe ku
veꞌe je̱ jayu yakvaajñja vintso̱ veꞌe du̱-
jayej̱ptinit je̱ joojntykin juuꞌ veꞌe xaꞌ̱ma
kaj̱x ijtp. 27Ku̱x jeꞌ̱e̱ juuꞌ veꞌe tsu̱u̱nidup
jem̱ Jerusalén maa̱ṯ je̱ vyintsaṉda, kaꞌats
jeꞌ̱e̱ veꞌe du̱nu̱jávada paṉ paṉ jeꞌ̱e̱ veꞌe
je̱ Jesús. O̱yam tseꞌe vyeꞌema, ku veꞌe
du̱yakjayꞌo̱o̱ꞌkjidi, kyutyoondu tseꞌe je̱
ayook juuꞌ veꞌe jyatyaandu je̱ Nteꞌyam
je̱ yꞌayook ko̱jtsnajxpataj̱kta, je̱ ayook
juuꞌ veꞌe je̱ israeejlit jayu kyo̱jtstup vim-
po̱o̱ꞌkxtku̱n xaa̱j̱ jep̱ chaptu̱jkpta. 28Ku
veꞌe je̱ jayu je̱ to̱kin du̱kapaatjidi je̱ Jesús
jeṯseꞌe yꞌo̱o̱ꞌku̱t, yꞌamó̱tudu tseꞌe je̱ Pilato
jeṯseꞌe du̱yakjayꞌo̱o̱ꞌkju̱t. 29Ax ku tseꞌe
du̱kutyonkaj̱xti je̱ ayook juuꞌ veꞌe javyé-
tani veꞌninup je̱ Jesús kaj̱x, vanꞌit tseꞌe

du̱yakvajntkti jem̱ cruz kaj̱xm jeṯseꞌe
du̱yaknaxtaj̱kidi. 30Ax je̱ Nteꞌyamts jeꞌ̱e̱
veꞌe du̱yakjoojntykpaj̱knuva. 31 Je̱ jayu
juuꞌ veꞌe du̱mujatyooꞌidu je̱ Jesús ku veꞌe
jem̱ Galilea cho̱o̱ꞌndi jeṯseꞌe ñaj̱kxti jem̱
Jerusalén, jeꞌ̱e̱ tseꞌe may xaa̱j̱ íxjidinuva
joojntyk, jeꞌ̱e̱ tseꞌe je̱ nu̱may jayu du̱-
tuknu̱jaꞌvidu jeṯs joojntykpaj̱knuva jeꞌ̱e̱
veꞌe je̱ Jesús.

32 ’Ax nay veꞌempats aa̱ṯseꞌe u̱xyam
nꞌavaꞌniva je̱ o̱y kaṯs je̱ o̱y ayook
juuꞌ veꞌe je̱ Nteꞌyam tyukvinvaꞌni je̱
nju̱jpit jáyuvamda. 33Kyutyoonts jeꞌ̱e̱
veꞌe u̱u̱ꞌm maa̱ṯta je̱ ayook juuꞌ veꞌe
tyukvinvaꞌnidu, u̱u̱ꞌmda, jeꞌ̱e̱ je̱ chaanda
je̱ kyo̱o̱jta, jeꞌ̱e̱ tseꞌe kyutyoon ku veꞌe je̱
Jesús du̱yakjoojntykpaj̱knuva. Veꞌemts
jeꞌ̱e̱ veꞌe ax joꞌn javyet jep̱ mumej̱tsk
salmo ku̱jxp: “A̱ts xa mitseꞌe xTeeꞌip,
u̱xyamts aṯs mitseꞌe ntoonkmaꞌ̱a.̱”
Jidu̱ꞌu̱mts jeꞌ̱e̱ veꞌe javyet. 34Ax jeꞌ̱e̱ ku
veꞌe je̱ Nteꞌyam du̱yakjoojntykpaj̱knuva
je̱ Jesús jeṯseꞌe veꞌem je̱ ñiꞌkx je̱ kyo̱pk
ni je̱ vinꞌita kyamaꞌatu̱t, jidu̱ꞌu̱m tseꞌe
vyaajñ: “Nkunooꞌkxtap xa aṯs miitseꞌe,
veꞌem ax joꞌn aṯseꞌe ntukvinvaꞌni je̱
David.” 35Paaty tseꞌe vyaampa jadoꞌk
je̱ salmo: “Kaꞌa veꞌe xyakjátu̱t jeṯseꞌe
je̱ mVaꞌajts Onu̱k je̱ ñiꞌkx je̱ kyo̱pk
myaꞌatu̱t.” Jidu̱ꞌu̱m tseꞌe vyaꞌañ. 36Ax
ka je̱ David kaj̱xapts yaꞌ̱a̱ veꞌe yakkaj̱ts,
ku̱x o̱o̱ꞌknu veꞌe je̱ David, veꞌem ax joꞌn
je̱ jyu̱jpit jayu yꞌo̱o̱ꞌktinuva, jeṯseꞌe je̱
ñiꞌkx je̱ kyo̱pk myaꞌtni, táv̱ani tseꞌe
du̱mutún du̱mupu̱k vyeꞌna je̱ jyayu
ax joꞌn je̱ Nteꞌyam du̱tsaḵ. 37Ax kaꞌa
tseꞌe veꞌem je̱ Jesús je̱ ñiꞌkx je̱ kyo̱pk
jyajty, kaꞌa tseꞌe myaꞌty; je̱ Nteꞌyameꞌe
yakjoojntykpaj̱kjinuva. 38Nmuꞌisraeejlit
jáyuda, nu̱jávada tseꞌe jeṯs je̱ Jesuuseꞌe
je̱ jayu du̱to̱kinmee̱ꞌ̱kxp. 39 Jeꞌ̱e̱
kaj̱x tseꞌe nu̱jom paṉ paṉ jatyeꞌe
jaanchjaꞌvijidup, yakmee̱ꞌ̱kxjidupts
jeꞌ̱e̱ veꞌe je̱ tyó̱kinda; ax je̱ Moisés
je̱ pyavaꞌnu̱n kaj̱x, ni paṉa tseꞌe
kyayakto̱kinmeeꞌkx. 40Nayꞌíxjadats

miitseꞌe ku̱x ku veꞌe mtukkaḏaꞌakjadat
juuꞌ veꞌe jep̱ Kunuuꞌkx Jatyán ku̱jxp
jyatyaandu je̱ Nteꞌyam je̱ yꞌayook
ko̱jtsnajxpataj̱kta. Jidu̱ꞌu̱m tseꞌe
du̱jatyaandi juuꞌ veꞌe je̱ Nteꞌyam kyo̱jts:
41 Íxtats nꞌit, jáyuda juuꞌ veꞌe du̱ka-

maj̱ꞌíxtup du̱kajaanchꞌíxtup aṯs je̱
nꞌayook,

tukꞌatú̱vada jeṯs vintó̱kida.
Ku̱x juuꞌ xa aṯseꞌe ntónup vanꞌit ku veꞌe

mjoojntykadat,
kaꞌats miits jeꞌ̱e̱ veꞌe xjaanchjávadat

ó̱yameꞌe mjayaktukmumaaydu̱ktat.
42Ku veꞌe je̱ Pablo jeṯs je̱ jayu cho̱o̱ꞌndi

jep̱ tsaptu̱jkp, vanꞌit tseꞌe ñaꞌ̱mu̱xjidi
jeꞌ̱eḏa paṉ paṉ jatyeꞌe ka je̱ israeejlit
jáyuvap jeṯs ku veꞌe jadoꞌk je̱ po̱o̱ꞌkxtku̱n
xaa̱j̱ toꞌk aaj jyaaꞌktukmukó̱tsjadat je̱ ay-
ook juuꞌ veꞌe tyukkaꞌamaay. 43Ku veꞌe
ñavyaꞌkxjidini jeꞌ̱eḏa paṉ paṉ jatyeꞌe
nayꞌamojkijidu jep̱ tsaptu̱jkp, nu̱may
tseꞌe je̱ jayu du̱panaj̱kxti je̱ Pablo maa̱ṯ je̱
Bernabé, veꞌem je̱ israeejlit jáyuda veꞌem
paṉ paṉ jatyeꞌe ka jeꞌ̱ep̱ta juuꞌ veꞌe je̱
Nteꞌyam du̱vinjaꞌvidup du̱vintsaꞌ̱kidup
ax joꞌn je̱ israeejlit jáyuda. Vanꞌit tseꞌe je̱
Pablo maa̱ṯ je̱ Bernabé kyo̱jtsu̱xjidi, veꞌe-
meꞌe ñaꞌ̱mu̱xjidi jeṯs toꞌk aaj toꞌk jo̱o̱teꞌe
ñaajkꞌítjadat je̱ Nteꞌyam maa̱ṯ, ijtp tseꞌe
du̱payo̱ꞌo̱ydat vintso̱ veꞌe je̱ Nteꞌyam je̱
jayu du̱toojnjada je̱ maaꞌyu̱n.

44Ax ku tseꞌe je̱ po̱o̱ꞌkxtku̱n xaa̱j̱
du̱paatnuva, javee̱ꞌ̱n tseꞌe kyanayꞌamo-
jkikaj̱xjidi je̱ kajpu̱n, je̱ Nteꞌyam je̱ kyaṯs
je̱ yꞌayook tseꞌe yꞌamo̱tunaxuvaandup.
45Ku tseꞌe je̱ israeejlit jayu du̱ꞌixti jeṯs
vaꞌajts nu̱mayeꞌe je̱ jayu tyunnayꞌamo-
jkijidi, ej̱kju̱du jo̱tꞌaajnju̱du tseꞌe. Vanꞌit
tseꞌe du̱ko̱jtsvintso̱o̱vdi je̱ Pablo jeṯseꞌe
du̱vinko̱jtspej̱tti. 46Vanꞌit tseꞌe je̱ Pablo
maa̱ṯ je̱ Bernabé maḵk aaj maḵk jo̱o̱t ky-
o̱jtsti, jeṯseꞌe vyaandi:
―Miitsta, nmuꞌisraeejlit jáyuda, tun

vinko̱pk xa jeꞌ̱e̱ veꞌe jeṯseꞌe je̱ Nteꞌyam je̱
kyaṯs je̱ yꞌayook tooꞌvaj̱kp myakvaajnja-
dat. Ax jeꞌ̱e̱ kaj̱x tseꞌe ku̱xeꞌe xkakuvaḵta

jeṯseꞌe mkanatyukvinmátsjada je̱ joojn-
tykin juuꞌ veꞌe xaꞌ̱ma kaj̱x ijtp, paatyts
aa̱ṯseꞌe u̱xyam nmu̱nu̱jkx paṉ paṉ jatyeꞌe
ka je̱ israeejlit jáyuvap. 47Ku̱x veꞌem aa̱ṯ-
seꞌe xtukpavaajñ je̱ Maj̱a̱ Vintsáṉ ku veꞌe
vyaajñ:
Ta̱ xa aṯs miitseꞌe mpam̱da ax joꞌn je̱ ku-

jajpa je̱ kutaꞌ̱kxpa,
jeṯs miitseꞌe xvaajnjadat je̱ jayu paṉ

nu̱vinxu̱peꞌe chaa̱ṉada toꞌk it toꞌk
naxviijn

jeṯs vintso̱ veꞌe du̱jayej̱ptinit je̱ joojn-
tykin juuꞌ veꞌe xaꞌ̱ma kaj̱x ijtp.

48Ku veꞌe du̱ꞌamo̱tunajxti paṉ paṉ
jatyeꞌe ka je̱ israeejlit jáyuvap, xo̱o̱jn-
tktu tseꞌe jeṯseꞌe vyaandi jeṯs o̱yeꞌe
je̱ Maj̱a̱ Vintsáṉ je̱ kyaṯs je̱ yꞌayook;
jyaanchjaꞌvidu tseꞌe je̱ Jesús nu̱jom
paṉ paṉ jatyeꞌe je̱ Nteꞌyam vyinko̱o̱n
jeṯseꞌe du̱jayej̱ptinit je̱ joojntykin juuꞌ
veꞌe xaꞌ̱ma kaj̱x ijtp. 49Ax veꞌem tseꞌe
yakko̱jtsvaꞌkxy je̱ Maj̱a̱ Vintsáṉ je̱ kyaṯs
je̱ yꞌayook jem̱ nu̱jom pisídiait yꞌit
jo̱o̱tm. 50 Je̱ israeejlit jayu juuꞌ veꞌe
du̱kakuvaj̱ktu juuꞌ veꞌe je̱ Pablo maa̱ṯ
je̱ Bernabé kyo̱jtstu, jeꞌ̱e̱ tseꞌe du̱maa̱ṯ-
nakyo̱jtsju̱du je̱ taꞌ̱ax̱taj̱kta juuꞌ veꞌe jem̱
du̱nu̱máj̱idup jeṯseꞌe je̱ Nteꞌyam du̱vinjá-
vada du̱vintsaꞌ̱ag̱ada; nay veꞌempa tseꞌe
je̱ yaaꞌtyaj̱kta juuꞌ veꞌe du̱nu̱kajpu̱nku-
vajkidup, jeꞌ̱e̱ tseꞌe du̱ꞌako̱jtsidu je̱ jayu
jeṯseꞌe du̱tsoꞌoxpáḵtat je̱ Pablo maa̱ṯ je̱
Bernabé. Ax yakvo̱jppítsumdu tseꞌe jem̱.
51Vanꞌit tseꞌe je̱ Pablo maa̱ṯ je̱ Bernabé je̱
kyaꞌ̱aj̱kta du̱vinxijtti, jeṯseꞌe du̱yakkee̱ḵti
je̱ naxvay jeṯseꞌe du̱yaknu̱keꞌ̱xnatáḵada
jeṯs ka ó̱yap jeꞌ̱e̱ veꞌe juuꞌ veꞌe je̱
jayu tyoondup. Vanꞌit tseꞌe ñaj̱kxti jem̱
icóniovit kyajpu̱n kaj̱xm. 52 Juuꞌ veꞌe je̱
Jesús du̱jaanchjaꞌvidu, xo̱o̱jntktuts jeꞌ̱e̱
veꞌe jeṯseꞌe je̱ Espíritu Santo myo̱o̱jyjidi
je̱ maḵkin jeṯs je̱ vinmaꞌyu̱n jeṯseꞌe
du̱tóndat juuꞌ veꞌe je̱ Nteꞌyam chaj̱kp.

Ku je̱ Pablo maa̱ṯ je̱ Bernabé
vyeꞌ̱nada jep̱ Iconio

14 Jem̱ tseꞌe Iconio je̱ Pablo maa̱ṯ
je̱ Bernabé tyaj̱kidi jep̱ je̱ israee-

jlit chaptu̱jkpta. Jep̱ tseꞌe kyaꞌamaaydi.
Veꞌem tseꞌe nu̱may du̱jaanchjaꞌvidi je̱ Je-
sucristo, veꞌem je̱ israeejlit jáyuda veꞌem
paṉ paṉ jatyeꞌe ka jeꞌ̱ep̱ta. 2Ax je̱ is-
raeejlit jáyuda juuꞌ veꞌe du̱kajaanch-
jaꞌvidup je̱ o̱y kaṯs je̱ o̱y ayook, jeꞌ̱e̱
tseꞌe du̱ꞌako̱jtsidu paṉ paṉ jatyeꞌe ka
je̱ israeejlit jáyuvap jeṯseꞌe du̱ko̱ꞌo̱yjáva-
dat je̱ jaanchjaꞌvivataj̱k. 3 Jek jaty tseꞌe
jem̱ tyaandi je̱ Pablo maa̱ṯ je̱ Bernabé,
maḵk aaj maḵk jo̱o̱t tseꞌe je̱ jayu du̱-
tukꞌixti je̱ Maj̱a̱ Vintsáṉ je̱ yꞌayook. Je̱
Maj̱a̱ Vintsáṉ tseꞌe je̱ maḵkin mo̱o̱jyju̱du
jeṯseꞌe du̱tóndat je̱ mú̱jit nu̱jaꞌvin jeṯs je̱
mú̱jit atu̱va, veꞌem tseꞌe je̱ jayu du̱nu̱já-
vadat jeṯs tyú̱vam jeꞌ̱e̱ veꞌe juuꞌ veꞌe ky-
o̱jtstup; je̱ maaꞌyu̱n juuꞌ veꞌe je̱ Nteꞌyam
tyoojnjip je̱ jayu, jeꞌ̱e̱ tseꞌe yꞌavaꞌnidup.
4Ax kaꞌa tseꞌe je̱ kukajpu̱nda kijpx je̱ vin-
maꞌyu̱n du̱jayej̱pti: jem̱ tseꞌe paṉeꞌe du̱-
maa̱ṯnapyaj̱kju̱dup je̱ israeejlit jayu juuꞌ
veꞌe du̱kajaanchjaꞌvidup je̱ o̱y kaṯs je̱
o̱y ayook, nay jem̱pa tseꞌe paṉeꞌe du̱-
maa̱ṯnapyaj̱kju̱duvap je̱ Pablo maa̱ṯ je̱
Bernabé. 5Vanꞌit tseꞌe paṉ paṉ jatyeꞌe
israeejlit jáyuda jeṯs paṉ paṉ jatyeꞌe
ka jeꞌ̱ep̱ta, jeꞌ̱e̱ tseꞌe du̱ꞌukko̱jtsmojktu
maa̱ṯ je̱ yakkutojkpada jeṯseꞌe ku̱du̱jom-
toondi ku̱du̱titoondi jeṯseꞌe ku̱du̱kaꞌt-
sꞌo̱o̱ꞌkti. 6Ax ku tseꞌe du̱nu̱jaꞌvidi je̱
Pablo maa̱ṯ je̱ Bernabé, kee̱ḵtu tseꞌe jeṯ-
seꞌe ñaj̱kxti jem̱ Listra jeṯs jem̱ Derbe,
mej̱tsk je̱ kajpu̱n juuꞌ veꞌe jem̱ licaóniait
yꞌit jo̱o̱tm, jeṯseꞌe ñaj̱kxtuva jem̱ kajpu̱n
kaj̱xmda juuꞌ veꞌe myutám̱ip. 7 Jem̱ tseꞌe
je̱ o̱y kaṯs je̱ o̱y ayook du̱ꞌavaꞌniduva.
Ku je̱ Pablo yaktsakaꞌch jep̱ Listra
8 Jem̱ tseꞌe liistrait kyajpu̱n kaj̱xm

vyeꞌna toꞌk je̱ yaaꞌtyaj̱k juuꞌ veꞌe
kaꞌo̱ꞌyixjup jeṯseꞌe je̱ tyek du̱tukyo̱ꞌo̱yu̱t,



Hechos 14:9 262 Hechos 14:22

tsu̱u̱nip tseꞌe tyunꞌit, ku̱x veꞌemam
jeꞌ̱e̱ veꞌe kyeꞌx, ni vinꞌítam jeꞌ̱e̱ veꞌe
kyayo̱ꞌo̱y. 9Ax yꞌamo̱tunajxypts jeꞌ̱e̱ veꞌe
vyeꞌna juuꞌ veꞌe je̱ Pablo kyaj̱tsp. Vanꞌit
tseꞌe je̱ Pablo je̱ yaaꞌtyaj̱k du̱ꞌix jeṯseꞌe
du̱nu̱jaꞌvi jeṯs o̱ꞌyixjup jeꞌ̱e̱ veꞌe jeṯseꞌe
je̱ jyaanchjaꞌvin kaj̱x jyo̱tkaḏaꞌaku̱t.
10Vanꞌit tseꞌe maḵk jidu̱ꞌu̱m ñaꞌ̱mu̱xji:
―Tukténini je̱ mtek.
Vanꞌit tseꞌe je̱ yaaꞌtyaj̱k jatyji tyeni jeṯ-

seꞌe yo̱ꞌpyaj̱kni. 11Ku veꞌe je̱ nu̱may jayu
du̱ꞌixti juuꞌ veꞌe je̱ Pablo tyoon, vanꞌit
tseꞌe je̱ licaóniait aaj maḵk du̱ko̱jtsti.
Jidu̱ꞌu̱m tseꞌe vyaandi:
―¡Nteꞌyamda xa yaꞌ̱a̱ veꞌeda juuꞌ

u̱u̱ꞌmeꞌe tu̱xnu̱kaḏaakumda jayu joꞌn!
―jidu̱ꞌu̱m tseꞌe vyaandi.

12Vyinjaꞌvidu vyintsaꞌ̱kidu tseꞌe
je̱ jáyuda may juuꞌ veꞌe ka je̱
Nteꞌyamap. Mej̱tsk juuꞌ veꞌe vyinjaꞌvidu
vyintsaꞌ̱kidu, Júpiter jeṯs Mercuuriots
jeꞌ̱e̱ veꞌe du̱tijta. Ku̱x je̱ Pablo veꞌe
nu̱yojk ko̱jtsp, jeꞌ̱e̱ kaj̱x tseꞌe je̱ jayu
du̱tijta Mercurio. Ax je̱ Bernabé, jeꞌ̱e̱
tseꞌe tyijtup Júpiter. 13Vanꞌit tseꞌe
je̱ teeꞌ juuꞌ veꞌe toomp joma veꞌe je̱
Júpiter yakvinjava yakvintsaꞌ̱ag̱a, joma
veꞌe je̱ tsaptaj̱k juuꞌ veꞌe taamp jej̱a
kajpu̱n paꞌayi, jeꞌ̱e̱ tseꞌe noomp o̱jts
du̱ꞌixta je̱ pu̱j jeṯs je̱ tsapkaaj, jeꞌ̱e̱ veꞌe
tyukvintsaꞌ̱ag̱avaandup jej̱a je̱ nu̱may
jayu vyinkujk. 14Ku veꞌe je̱ Pablo maa̱ṯ
je̱ Bernabé je̱ kaṯs du̱mó̱tudi jeṯs jeꞌ̱e̱
veꞌe yaktukvintsaꞌ̱ag̱avaandup, vanꞌit
tseꞌe je̱ vyit ñatyuknu̱kaa̱ꞌ̱tsvaatsjidi
jeṯseꞌe du̱yaknu̱keꞌ̱xnatáḵada jeṯs
ka ó̱yap jeꞌ̱e̱ veꞌe juuꞌ veꞌe je̱ jayu
tyonuvaandup, jeṯseꞌe noomp tyaj̱kidi
jej̱a nu̱may jayu akujk, maḵk tseꞌe
vyaandi:

15―¿Tyaj̱xseꞌe veꞌem mjátu̱kada?
Jáyuva xa aa̱ṯseꞌe, yaꞌ̱aa̱m xa aa̱ṯseꞌe
nnu̱miimp jeṯs aa̱ṯs miitseꞌe nnaa̱j̱madat
jeṯseꞌe xmaso̱o̱ktinit yaꞌ̱a̱ juuꞌ veꞌe
ni vinxu̱pa katoomp, vanꞌit tseꞌe
xpanaj̱kxtinit je̱ joojntyk Nteꞌyam, juuꞌ

veꞌe du̱paa̱m̱ ya̱ tsajmit it, ya̱ naxviijnit
it, je̱ maaxy naa̱j̱, jeṯs nu̱jom juuꞌ jatyeꞌe
ijtp. 16Yakjajtu̱xjuts jeꞌ̱e̱ veꞌe jeṯseꞌe je̱
jáyuda juuꞌ veꞌe joojntykidu ju̱jpani
jeṯs juuꞌ veꞌe joojntykidup u̱xyam
paat, jeꞌ̱e̱ tseꞌe du̱tóndap paṉ juuꞌ veꞌe
cho̱jktup; 17 jyaveꞌema tseꞌe, xaꞌ̱ma kaj̱x
tseꞌe je̱ Nteꞌyam ñaajknu̱keꞌ̱xnatáḵaja
jeṯseꞌe veꞌem yakꞌíxat, jeꞌ̱e̱ veꞌe ku
veꞌe je̱ yꞌo̱y jeꞌ̱e̱ du̱tún. Jeꞌ̱e̱ xa veꞌe
xkej̱xjimdup je̱ tooj jeṯseꞌe je̱ naax
du̱kunuuꞌkx jeṯseꞌe tyaꞌ̱ma ku veꞌe je̱
taꞌ̱ma aats du̱paaꞌty, xmo̱ꞌyumdupts jeꞌ̱e̱
veꞌe juuꞌ veꞌe nkaꞌyumdup njaꞌ̱kxumdup
jeṯs juuꞌ jatyeꞌe tso̱jkjup jeṯseꞌe
ntukxo̱o̱jntkumdat ―jidu̱ꞌu̱m tseꞌe je̱
jayu du̱nu̱u̱jmidi.

18 O̱yam tseꞌe je̱ Pablo maa̱ṯ je̱
Bernabé veꞌem vyaandi, tsoꞌox tseꞌe
yꞌijt jeṯseꞌe du̱naxkó̱tstat je̱ jayu jeṯseꞌe
du̱kayakꞌo̱o̱ꞌktat je̱ tsapkaaj jeṯseꞌe
du̱tukvintsaꞌ̱ag̱adat.

19Vanꞌit tseꞌe jyeꞌ̱ydi je̱ israeejlit
jáyuda juuꞌ veꞌe tso̱o̱ꞌndu jem̱ Antioquía
jeṯs jem̱ Iconio, jeꞌ̱e̱ tseꞌe du̱ꞌukꞌako̱jt-
sidu je̱ nu̱may jayu jeṯseꞌe je̱ Pablo
ku̱du̱yakꞌo̱o̱ꞌkti tsakaꞌachji. Ax kyaꞌtstu
tseꞌe. Ku veꞌe du̱nasjaꞌvidi jeṯs táv̱ani
veꞌe du̱yakꞌo̱o̱ꞌkta, vanꞌit tseꞌe du̱vaa̱ꞌ̱m-
pítsumdi jem̱ kajpu̱n paꞌam. 20Ax ku
tseꞌe je̱ jaanchjaꞌvivataj̱k ñaaꞌvaꞌkvít-
tjidi, vanꞌit tseꞌe je̱ Pablo pyojtu̱k jeṯ-
seꞌe kyajpu̱ntaj̱kinuva. Je̱ kuꞌóxit tseꞌe
je̱ Bernabé du̱maa̱ṯtsaa̱ꞌ̱n jeṯseꞌe ñaj̱kxti
jem̱ deerbeit kyajpu̱n kaj̱xm.

21Ku veꞌe je̱ jayu du̱vaajnjidi je̱ o̱y
kaṯs je̱ o̱y ayook jem̱ Derbe, vanꞌit
tseꞌe nu̱may du̱jaanchjaꞌvidi je̱ Jesús.
Vanꞌit tseꞌe je̱ Pablo maa̱ṯ je̱ Bernabé
vyimpijttinuva jem̱ Listra, jem̱ Iconio,
jeṯs jem̱ Antioquía. 22 Jem̱ tseꞌe
du̱ko̱jtsmáḵkidi je̱ jaanchjaꞌvivataj̱k,
veꞌem tseꞌe du̱nu̱u̱jmidi jeṯs maḵk
aaj maḵk jo̱o̱teꞌe je̱ Jesucristo
du̱jaanchjávadat, veꞌemeꞌe vyaandi jeṯs
o̱o̱yeꞌe je̱ jayu tyuntsaachpaaꞌttat paṉ

taj̱kidupeꞌe jem̱ je̱ Nteꞌyam yꞌam kyaꞌ̱m.
23Ku tseꞌe du̱paa̱m̱di paṉ paṉ jatyeꞌe
du̱nu̱vintéṉadap je̱ jaanchjaꞌvivataj̱k
kaḵtoꞌk viijn joma veꞌe ñayꞌamókajada,
vanꞌit tseꞌe chapko̱jtsti jeṯseꞌe yꞌayoojidi,
jeṯseꞌe jem̱ je̱ Maj̱a̱ Vintsáṉ yꞌam kyaꞌ̱m
du̱paa̱m̱di je̱ ñu̱vinténivataj̱kta.

Ku je̱ Pablo maa̱ṯ je̱
Bernabé vyimpijttinuva jep̱

Antioquía juuꞌ veꞌe

jep̱ siiriait yꞌit jaa̱ṯp
24Vanꞌit tseꞌe du̱tuknajxti jem̱ pisídi-

ait yꞌit jo̱o̱tm jeṯseꞌe jyeꞌ̱ydi jem̱ pan-
fíliait yꞌit jo̱o̱tm. 25Ku veꞌe du̱tukkaꞌa-
maaydi je̱ o̱y kaṯs je̱ o̱y ayook jem̱
peergeit kyajpu̱n kaj̱xm, vanꞌit tseꞌe
ñaj̱kxti jem̱ Atalia. 26 Jem̱ tseꞌe je̱ barco
du̱paj̱kti jeṯseꞌe ñaj̱kxti jem̱ Antioquía,
je̱ kajpu̱n joma veꞌe je̱ jaanchjaꞌvivataj̱k
pyaa̱j̱mjidi jem̱ je̱ Nteꞌyam yꞌam kyaꞌ̱m je̱
toonk kaj̱x juuꞌ veꞌe tyoondu. 27Ku veꞌe
jem̱ jyeꞌ̱ydi, vanꞌit tseꞌe du̱yaknayꞌamo-
jkijidi je̱ jaanchjaꞌvivataj̱k jeṯseꞌe du̱-
tukmumaajntykti nu̱jom juuꞌ jatyeꞌe ty-
oondu je̱ Nteꞌyam je̱ kyutojku̱n kaj̱x,
vintso̱ veꞌe je̱ Maj̱a̱ Vintsáṉ je̱ maaꞌyu̱n
tyoꞌnu̱xjidi paṉ paṉ jatyeꞌe ka je̱ is-
raeejlit jáyuvap jeṯseꞌe du̱jaanchjávadat
je̱ Jesucristo. 28 Jek jaty tseꞌe je̱ Pablo
maa̱ṯ je̱ Bernabé jem̱ du̱maa̱ṯtaandi je̱
jaanchjaꞌvivataj̱k.

Ku je̱ jaanchjaꞌvivataj̱k
ñayꞌamojkijidi jep̱ Jerusalén

15 Vanꞌit tseꞌe jyeꞌ̱ydi jem̱ Antio-
quía je̱ yaaꞌtyaj̱kta juuꞌ veꞌe

jem̱ Judea tso̱o̱ꞌndu jeṯseꞌe du̱tukꞌixꞌuk-
vaandi je̱ jaanchjaꞌvivataj̱kta. Jidu̱ꞌu̱m
tseꞌe vyaandi:
―Paṉ kaꞌa xa miitseꞌe myakpaa̱j̱mjada

je̱ ixtaꞌnu̱n jeṯseꞌe xniꞌkxmadat xko̱jma-
dat ax joꞌn je̱ Moisés du̱pavaajñ, kaꞌa
tseꞌe mꞌo̱ꞌyixjadat jeṯseꞌe xjayép̱tat je̱
joojntykin juuꞌ veꞌe xaꞌ̱ma kaj̱x ijtp.

2Ax je̱ Pablo maa̱ṯ je̱ Bernabé, jeꞌ̱e̱
tseꞌe vaandu jeṯs kaꞌa jeꞌ̱e̱ veꞌe veꞌem du̱-
paaꞌty du̱ꞌakee̱g̱a. Jeꞌ̱e̱ kaj̱x tseꞌe maḵk
du̱maa̱ṯnakyo̱jtsvintso̱o̱jvjidi. Kaꞌa tseꞌe
du̱ko̱jtsꞌo̱ꞌyidi. Vanꞌit tseꞌe yakpaa̱m̱di
je̱ Pablo maa̱ṯ je̱ Bernabé maa̱ṯ je̱ ut-
sta je̱ ajchta juuꞌ veꞌe vyinko̱o̱ndu, jeṯ-
seꞌe ñaj̱kxtat jem̱ Jerusalén jeṯseꞌe jem̱
du̱ko̱jtsꞌó̱yadat, jeꞌ̱e̱ veꞌe naj̱kx du̱tuk-
maa̱ṯko̱jtsmókta je̱ kukáṯsivataj̱k maa̱ṯ
jeꞌ̱e̱ paṉ paṉ jatyeꞌe du̱nu̱vinténidup
je̱ jaanchjaꞌvivataj̱k juuꞌ veꞌe jem̱da.
3 Jeꞌ̱eḏa veꞌe pakej̱xju̱du je̱ jaanchjaꞌvi-
vataj̱k paṉ paṉ jatyeꞌe nayꞌamojkijidup
jem̱ Antioquía.
Ku veꞌe ñaj̱kxti, najxtu tseꞌe jem̱ feníci-

ait jeṯs samaariait yꞌit jo̱o̱tmda. Jem̱ tseꞌe
du̱tukmumaajntykti vintso̱ veꞌe je̱ jayu
juuꞌ veꞌe ka je̱ israeejlitap, jeꞌ̱e̱ tseꞌe du̱-
maso̱o̱ktu je̱ kyo̱ꞌo̱y joojntykinda jeṯseꞌe
u̱xyam du̱jaanchjávada je̱ Jesucristo.
Nu̱jom tseꞌe je̱ utsta je̱ ajchta maa̱ṯ je̱ ut-
sta je̱ tsaꞌ̱aḏa paṉ paṉ jatyeꞌe du̱ꞌamo̱tu-
najxtu, tyukxo̱o̱jntktuts jeꞌ̱e̱ veꞌe.

4Ku veꞌe je̱ Pablo maa̱ṯ je̱ Bernabé
jyeꞌ̱ydi jem̱ Jerusalén, o̱y tseꞌe kyu-
vaj̱kjidi paṉ paṉ jatyeꞌe jem̱ nayꞌamojki-
jidup, jeꞌ̱e̱ maa̱ṯ tseꞌe vyeꞌniva je̱ kukáṯsi-
vataj̱k jeṯs jeꞌ̱e̱ paṉ paṉ jatyeꞌe du̱nu̱vin-
ténidup je̱ jaanchjaꞌvivataj̱k. Vanꞌit tseꞌe
du̱tukmumaajntykti nu̱jom juuꞌ veꞌe je̱
Nteꞌyam tyoon jeꞌ̱e̱ maa̱ṯ. 5Vanꞌit tseꞌe
tyénidi je̱ fariséoda juuꞌ veꞌe du̱jaanch-
jaꞌvidup je̱ Jesucristo, jeṯseꞌe vyaandi:
―Tun vinko̱pk xa jeꞌ̱e̱ veꞌe jeṯseꞌe je̱

ixtaꞌnu̱n yakpaa̱j̱mjadat je̱ jaanchjaꞌviva
paṉ paṉ jatyeꞌe ka je̱ israeejlit jáyuvap,
jeṯseꞌe du̱niꞌkxmadat du̱ko̱jmadat, jeṯ-
seꞌe yaktukpavaꞌandat jeṯseꞌe du̱kutyón-
dat je̱ Moisés je̱ pyavaꞌnu̱n.

6Vanꞌit tseꞌe ñayꞌamojkijidi je̱ kukáṯ-
sivataj̱k maa̱ṯ paṉ paṉ jatyeꞌe du̱nu̱v-
inténidup je̱ jaanchjaꞌvivataj̱k jeṯseꞌe
du̱ko̱jtsmóktat, du̱payo̱ꞌo̱ydat. 7 Jékani
tseꞌe du̱ko̱tsta vyeꞌna, vanꞌit tseꞌe je̱ Pe-
dro tyeni, jeṯseꞌe vyaajñ:

―Utsta ajchta, mnu̱jaꞌvidup xa mi-
itseꞌe jeṯs jém̱ani aṯseꞌe je̱ Nteꞌyam
xvinkáṉ jeṯs aṯseꞌe nvaajnjadat ya̱ o̱y
kaṯs ya̱ o̱y ayook jeꞌ̱eḏa paṉ paṉ
jatyeꞌe ka je̱ israeejlit jáyuvap, veꞌem
tseꞌe du̱jaanchjávadat je̱ Jesucristo. 8 Je̱
Nteꞌyam, juuꞌ veꞌe du̱ꞌixp du̱nu̱jaꞌvip
je̱ jayu je̱ jyo̱o̱t je̱ jyaꞌvin, jeꞌ̱e̱ tseꞌe
du̱vinko̱o̱mpa juuꞌ veꞌe ka je̱ israeejlit
jáyuvap, yaknu̱keꞌ̱xnataj̱ki tseꞌe ku veꞌe
du̱paa̱j̱mji jem̱ jyaꞌvin kaj̱xmda je̱ Es-
píritu Santo, veꞌem ax joꞌn jeꞌ̱e̱ veꞌe
du̱pu̱u̱jm yam u̱u̱ꞌm njaꞌvin kaj̱xmamda
je̱ Espíritu Santo. 9Tso̱jkju̱duvap xa jeꞌ̱e̱
veꞌe je̱ Nteꞌyam, veꞌem ax joꞌn je̱ Nteꞌyam
u̱u̱ꞌm xtso̱jkumda joꞌn. Jeꞌ̱e̱ tseꞌe je̱
jyaꞌvinda yakvaatsu̱xju̱du ku̱x jyaanch-
jaꞌvidup jeꞌ̱e̱ veꞌe je̱ Jesucristo, veꞌem ax
joꞌn u̱u̱ꞌm ya̱ njaꞌvinamda du̱yakvaach
ku veꞌe je̱ Jesucristo njaanchjaꞌviꞌuk-
vaꞌnumdi. 10 ¿Ax tyaj̱x tseꞌe xꞌixuvaꞌanda
joma vaateꞌe je̱ Nteꞌyam juuꞌ du̱kuvu̱k,
jeṯseꞌe je̱ jaanchjaꞌvivataj̱k xtuknu̱joku-
vaꞌanda juuꞌ veꞌe ni u̱u̱ꞌma xkaꞌo̱ꞌy-
ixumju̱dup jeṯseꞌe nkutyoꞌnumdat jeṯ-
seꞌe ni je̱ nju̱jpit jáyuvamda kyaꞌo̱ꞌy-
ixjidi jeṯseꞌe ku̱du̱kutyoondi? 11 Jeꞌ̱e̱
tseꞌe njaanchjaꞌvimdup jeṯs je̱ Maj̱a̱
Vintsáṉ Jesucristo je̱ myaaꞌyu̱n kaj̱x-
eꞌe njayej̱pumda je̱ joojntykin juuꞌ veꞌe
xaꞌ̱ma kaj̱x ijtp, jeṯs nay jeꞌ̱e̱ je̱ myaaꞌyu̱n
kaj̱xeꞌe du̱jayej̱ptuvat je̱ joojntykin juuꞌ
veꞌe xaꞌ̱ma kaj̱x ijtp paṉ paṉ jatyeꞌe ka je̱
israeejlit jáyuvap.

12Ku veꞌe je̱ Pedro veꞌem vyaajñ,
vanꞌit tseꞌe yꞌamo̱ꞌtkaj̱xti jeṯseꞌe du̱ꞌamo̱-
tunajxti ku veꞌe je̱ Bernabé maa̱ṯ je̱ Pablo
tyukmumaajntykjidi je̱ mú̱jit nu̱jaꞌvin
jeṯs je̱ mú̱jit atu̱va juuꞌ veꞌe je̱ Nteꞌyam
tyoon jeꞌ̱e̱ maa̱ṯta ku veꞌe yꞌo̱tsta jem̱ je̱
jayu yꞌit jo̱o̱tmda paṉ paṉ jatyeꞌe ka je̱ is-
raeejlit jáyuvap. 13Ku veꞌe kyo̱jtskaj̱xti,
vanꞌit tseꞌe je̱ Santiago vyaajñ:
―Utsta ajchta, amo̱tunaxta aṯs. 14Ta̱

xa veꞌe je̱ Simón Pedro xtukmumaajn-
tykumda vintso̱ veꞌe je̱ Nteꞌyam je̱ yꞌay-

ook yakvaajnjiꞌukvaandi paṉ paṉ jatyeꞌe
ka je̱ israeejlit jáyuvap, je̱ Nteꞌyamts
jeꞌ̱e̱ veꞌe du̱vinko̱o̱nduva jeṯseꞌe yꞌijt-
tuvat jeꞌ̱e̱ je̱ jyayu. 15Navyaatjup yaꞌ̱a̱
veꞌe ax joꞌn du̱jatyaandi je̱ Nteꞌyam je̱
yꞌayook ko̱jtsnajxpataj̱kta. Jidu̱ꞌu̱m tseꞌe
du̱jatyaandi:
16Ku xa veꞌe tyónju̱t je̱ ayook juuꞌ veꞌe

jep̱ Kunuuꞌkx Jatyán ku̱jxp,
vanꞌitts aṯseꞌe nmiinnuvat.
Veꞌem ax joꞌn je̱ jayu du̱yakpojtu̱knuva

toꞌk je̱ taj̱k juuꞌ veꞌe kitu,
veꞌemts aṯseꞌe mpám̱u̱t jeṯs aṯseꞌe je̱ jayu

xvinjávadat xvintsaꞌ̱ag̱adat
ax joꞌn du̱toondi ku veꞌe jyoojntyki je̱

yakkutojkpa David.
17 Jeꞌ̱e̱ kaj̱xts aṯseꞌe veꞌem ntónu̱t
jeṯs aṯseꞌe je̱ jayu xjaanchjávadat juuꞌ

veꞌe ka je̱ israeejlitap,
veꞌemts aṯseꞌe anañu̱joma xjaanchjáva-

dat juuꞌ aṯseꞌe nvinko̱o̱n.
18 Jidu̱ꞌu̱m tseꞌe je̱ Maj̱a̱ Vintsáṉ vyaajñ,

juuꞌ veꞌe du̱kutyoomp ti veꞌe
kyaj̱tsp.

Ju̱jpanam tseꞌe je̱ jayu
yaktuknu̱jaꞌviꞌukvaajñ.

19Vanꞌit tseꞌe je̱ Santiago jyaaꞌkvaajñ:
―Jeꞌ̱e̱ kaj̱xts aṯseꞌe nvaꞌañ jeṯs

kaꞌa veꞌe nyaktsoꞌoxjajtumdat paṉ
paṉ jatyeꞌe ka je̱ israeejlit jáyuvap
juuꞌ veꞌe du̱maso̱o̱ktup je̱ kyo̱ꞌo̱y
joojntykinda jeṯseꞌe du̱panaj̱kxta je̱
Nteꞌyam. 20 Jeꞌ̱ej̱yji veꞌe chaj̱kp jeṯseꞌe
nnu̱jaꞌyimdat jeṯs kaꞌa veꞌe du̱jaꞌ̱kxtat je̱
tsuꞌuts juuꞌ veꞌe yaktukvintsaꞌ̱kip juuꞌ
veꞌe ka je̱ Nteꞌyamap, kaꞌa veꞌe je̱ kaṯs
du̱tukmaa̱ṯjayép̱tat je̱ yaaꞌy je̱ taꞌ̱ax̱ juuꞌ
veꞌe ka pú̱kap jyayej̱ptup, kaꞌa veꞌe
du̱jaꞌ̱kxtat je̱ táṉu̱k tsuꞌuts juuꞌ veꞌe
yuktsumꞌo̱o̱ꞌkp, jeṯs kaꞌa veꞌe du̱jaꞌ̱kxtat
je̱ nu̱u̱ꞌpu̱n. 21Ku̱x jém̱ani veꞌe jyéj̱ada
kaḵkajpu̱n paṉ paṉ jatyeꞌe du̱ꞌavaꞌnidup
je̱ Moisés je̱ jyatyán, jeꞌ̱e̱ veꞌe ku veꞌe
je̱ naḵ yaktukvinkó̱tsada jep̱ tsaptu̱jkp
vimpo̱o̱ꞌkxtku̱n xaa̱j̱.

22Vanꞌit tseꞌe je̱ kukaṯsivataj̱k jeṯs paṉ
paṉ jatyeꞌe du̱nu̱vinténidup je̱ jaanch-
jaꞌvivataj̱k maa̱ṯ nu̱jom paṉ paṉ jatyeꞌe
nayꞌamojkijidup, jeꞌ̱e̱ tseꞌe du̱vinko̱o̱ndu
ajeꞌ̱ej̱yjida jeṯseꞌe du̱kej̱xti jem̱ Antio-
quía, jeṯseꞌe du̱maa̱ḏadat je̱ Pablo maa̱ṯ
je̱ Bernabé. Vyinko̱o̱ndu veꞌe je̱ Judas
juuꞌ veꞌe du̱xaa̱j̱ivap Barsabás, jeṯs je̱
Silas, ñu̱máj̱idup jeꞌ̱e̱ veꞌe je̱ jaanch-
jaꞌvivataj̱k maa̱ṯta. 23 Jeꞌ̱e̱ tseꞌe tyuk-
mukej̱xidu je̱ naḵ juuꞌ veꞌe jidu̱ꞌu̱m
vaamp: “A̱aṯs, je̱ Nteꞌyam je̱ kyukáṯ-
sivada jeṯs paṉ paṉ jatyeꞌe du̱nu̱vin-
ténidup je̱ jaanchjaꞌvivataj̱k, maa̱ṯ je̱ ut-
sta je̱ ajchta, máyam aa̱ṯseꞌe je̱ Dios
ntuknu̱kex je̱ utsta je̱ ajchta maa̱ṯ je̱
utsta je̱ tsaꞌ̱aḏa juuꞌ veꞌe ka je̱ israee-
jlit jáyuvap jem̱ Antioquía jeṯs jem̱ si-
iriait jeṯs cilíciait yꞌit jo̱o̱tmda. 24Nmo̱tu
aa̱ṯseꞌe je̱ kaṯs jeṯs naj̱kxtu veꞌe jem̱ je̱
jayu juuꞌ veꞌe yaja tso̱o̱ꞌndu. Akujaa̱x̱kup
jeꞌ̱e̱ veꞌe ñaj̱kxti, kaꞌats aa̱ṯs jeꞌ̱e̱ veꞌe
nvintso̱nu̱u̱jmidi. Jeꞌ̱e̱ tseꞌe mvinmaꞌyu̱n-
mo̱o̱jyju̱dup jeꞌ̱e̱ kaj̱x juuꞌ veꞌe kyo̱jtstup
jeṯseꞌe mko̱jtsjo̱tmootskajada ku veꞌe
vyaꞌanda jeṯs tun vinko̱pk jeꞌ̱e̱ veꞌe jeṯ-
seꞌe myakpaa̱j̱mjadat je̱ ixtaꞌnu̱n jeṯseꞌe
xniꞌkxmadat xko̱jmadat jeṯseꞌe je̱ Moisés
je̱ pyavaꞌnu̱n xkutyóndat. 25 Jeꞌ̱e̱ kaj̱x
tseꞌe ku̱x aa̱ṯseꞌe tu̱nko̱jtsmúk, o̱yts aa̱ṯ-
seꞌe njava jeṯs aꞌaa̱ṯsji veꞌe tu̱nvinkáṉ jeṯ-
seꞌe naj̱kx mkuꞌíxjada. Jeꞌ̱e̱ tseꞌe du̱maa̱-̱
dadap je̱ Bernabé jeṯs je̱ Pablo, je̱ utsta
je̱ ajchta juuꞌ veꞌe o̱o̱y ntuntso̱jkumdup
26 jeṯseꞌe ñapyaa̱j̱mjidi jem̱ kutsaꞌ̱ag̱a
jo̱o̱tm je̱ nMaj̱a̱ Vintsáṉamda Jesucristo
kaj̱x. 27Ax ntuknu̱kej̱xtup tseꞌe je̱ Ju-
das maa̱ṯ je̱ Silas, jeꞌ̱eḏa veꞌe aviinm
ahꞌam mvaꞌnu̱xjadap jeṯseꞌe mtukvinjá-
vajadat. 28Yꞌo̱yjaꞌvi xa veꞌe je̱ Espíritu
Santo jeṯs veꞌempa aa̱ṯs, jeṯs kaꞌa aa̱ṯ-
seꞌe ntuknu̱jóku̱t je̱ choꞌox jeꞌ̱e,̱ yaꞌ̱aj̱yji
veꞌe chaj̱kp jeṯseꞌe yaktónu̱t: 29Kaꞌa tseꞌe
xjaꞌ̱kxtat juuꞌ veꞌe yaktukvintsaꞌ̱kip juuꞌ
veꞌe ka je̱ Nteꞌyamap, kaꞌa tseꞌe xjaꞌ̱kxtat
je̱ nu̱u̱ꞌpu̱n, kaꞌa tseꞌe xjaꞌ̱kxtat je̱ táṉu̱k

tsuꞌuts juuꞌ veꞌe yuktsumꞌo̱o̱ꞌkp, jeṯs kaꞌa
tseꞌe je̱ kaṯs xtukmaa̱ṯjayép̱tat je̱ yaaꞌy je̱
taꞌ̱ax̱ juuꞌ veꞌe ka pú̱kap mjayej̱ptup. Paṉ
kaꞌa tseꞌe xtonda ya̱ kyo̱ꞌo̱y jeꞌ̱e,̱ o̱yts jeꞌ̱e̱
veꞌe juuꞌ veꞌe mtoondup. Dios maa̱ṯeꞌe
mtaandini.”

30Ku veꞌe yakpakej̱xti, vanꞌit tseꞌe
ñaj̱kxti jem̱ Antioquía. Jem̱ tseꞌe du̱yak-
nayꞌamojkijidi je̱ jaanchjaꞌvivataj̱k jeṯ-
seꞌe je̱ naḵ du̱tukkaṯaj̱kidi. 31Ku veꞌe je̱
naḵ du̱tukvinko̱jtsidi je̱ utsta je̱ ajchta
maa̱ṯ je̱ utsta je̱ tsaꞌ̱aḏa, o̱o̱yts jeꞌ̱e̱ veꞌe
tyunxo̱o̱jntkti jeṯseꞌe jyo̱tꞌamáj̱idi. 32Ky-
o̱jtsnajxtup tseꞌe je̱ Nteꞌyam je̱ yꞌayook
je̱ Judas maa̱ṯ je̱ Silas, jeꞌ̱e̱ tseꞌe du̱ko̱jt-
sjidup je̱ jaanchjaꞌvivataj̱kta may viijn
jeṯseꞌe du̱ko̱jtsmáḵkidi.

33Ku veꞌe je̱ it ñajxy, vanꞌit tseꞌe je̱ ut-
sta je̱ ajchta yakmaso̱o̱ktini jeṯseꞌe vy-
impijttinit jem̱ Jerusalén, veꞌem tseꞌe
du̱nu̱u̱jmidi jeṯs máyameꞌe je̱ Dios du̱-
mo̱ꞌo̱dat je̱ utsta je̱ ajchta maa̱ṯ je̱ ut-
sta je̱ tsaꞌ̱aḏa juuꞌ veꞌe jem̱da. 34Ax je̱
Silas, jem̱ Antioquíaji tseꞌe tyaajñ maa̱ṯ
je̱ Pablo jeṯs je̱ Bernabé. 35 Jem̱ tseꞌe je̱
jayu du̱tukꞌixti du̱tukkaꞌamaaydi je̱ Maj̱a̱
Vintsáṉ je̱ kyaṯs je̱ yꞌayook, nu̱may tseꞌe
juuꞌ veꞌe veꞌem tukputaj̱kijidu, je̱ o̱y kaṯs
je̱ o̱y ayook du̱tukꞌíxtuva.

Ku je̱ Pablo mumej̱tsk
nax ñu̱jkx kaꞌamaayva

36 Jaaꞌknajx tseꞌe je̱ it. Vanꞌit tseꞌe je̱
Pablo du̱nu̱u̱jmi je̱ Bernabé:
―Jaꞌmu̱s du̱kuꞌíxumnuva je̱ jaanchjaꞌ-

vivataj̱kta nu̱jom je̱ kajpu̱n joma veꞌe
nꞌavaꞌnim je̱ Maj̱a̱ Vintsáṉ je̱ kyaṯs je̱
yꞌayook jeṯseꞌe nꞌíxumu̱t paṉ vintso̱ veꞌe
jem̱da.

37Cho̱jkts jeꞌ̱e̱ veꞌe je̱ Bernabé jeṯ-
seꞌe du̱maa̱ḏat je̱ Juan juuꞌ veꞌe du̱x-
aa̱j̱ivap Marcos; 38 ax kaꞌa tseꞌe je̱ Pablo
du̱ꞌo̱yjava jeṯseꞌe du̱maa̱ḏadat ku̱x ma-
so̱o̱kjidinu veꞌe jem̱ Panfilia jeṯs kaꞌa veꞌe
yꞌukputaj̱kijidini. 39Kaꞌa tseꞌe du̱ko̱jt-
sꞌo̱ꞌyidi, jeꞌ̱e̱ kaj̱x tseꞌe kaḵjeꞌ̱e̱ je̱ tyooꞌ



Hechos 15:40 266 Hechos 16:14

du̱paj̱kti. Je̱ Bernabé, myaa̱ṯnaj̱kxts jeꞌ̱e̱
veꞌe je̱ Juan Marcos jeṯseꞌe jem̱ barco
jo̱o̱tm ñaj̱kxti jem̱ Chipre; 40 je̱ Pablo,
je̱ Sílasts jeꞌ̱e̱ veꞌe vyo̱o̱v. Ku veꞌe je̱
utsta je̱ ajchta du̱munooꞌkxtkti je̱ Maj̱a̱
Vintsáṉ jeṯseꞌe du̱yakꞌítu̱t je̱ myaaꞌyu̱n
maa̱ṯ, vanꞌit tseꞌe je̱ Pablo maa̱ṯ je̱ Silas
cho̱o̱ꞌndi, 41 jem̱eꞌe ñaj̱kxti siiriait jeṯs
cilíciait yꞌit jo̱o̱tmda. Jem̱ tseꞌe je̱ Pablo
je̱ jaanchjaꞌvivataj̱k du̱ko̱jtsmáḵki.

Ku je̱ Timoteo du̱mujatyooꞌi je̱
Pablo maa̱ṯ je̱ Silas

16 Ku veꞌe je̱ Pablo maa̱ṯ je̱ Silas
jyeꞌ̱ydi jem̱ deerbeit jeṯs liistrait

kyajpu̱n kaj̱xmda, jem̱ tseꞌe du̱maa̱ṯ-
navyaatjidi toꞌk je̱ jaanchjaꞌviva juuꞌ
veꞌe du̱xaa̱j̱ Timoteo, israeejlit jáyuts
jeꞌ̱e̱ veꞌe tyaakip, jeꞌ̱e̱ tseꞌe du̱jaanch-
jaꞌviva je̱ Jesucristo. Ax ka je̱ israee-
jlit jáyuvapts jeꞌ̱e̱ veꞌe tyeeꞌip. 2 eṉ̃uko̱jt-
sijidupts jeꞌ̱e̱ veꞌe je̱ Timoteo je̱ ut-
sta je̱ ajchta juuꞌ veꞌe tsu̱u̱nidup jem̱
Listra jeṯs jem̱ Iconio. 3Cho̱jkeꞌe je̱
Pablo jeṯseꞌe je̱ Timoteo myujatyooꞌa-
jat. Vanꞌit tseꞌe je̱ ixtaꞌnu̱n du̱paa̱j̱mji
jeṯseꞌe du̱niꞌkxmat du̱ko̱jmat ax joꞌn je̱
Moisés je̱ pyavaꞌnu̱n vyaꞌañ. Jeꞌ̱e̱ kaj̱x
tseꞌe veꞌem du̱tuujn jeṯseꞌe kyako̱ꞌo̱yjá-
vajadat je̱ israeejlit jáyuda juuꞌ veꞌe jem̱
tsu̱u̱nidup, ku̱x ñu̱jaꞌvidinup jeꞌ̱e̱ veꞌe
anañu̱joma jeṯs ka je̱ israeejlit jáyuvap
jeꞌ̱e̱ veꞌe tyeeꞌip. 4Ax nu̱jom tseꞌe je̱
it joma veꞌe ñaj̱kxti, vyaajnjidu tseꞌe
je̱ jaanchjaꞌvivataj̱kta jeꞌ̱e̱ juuꞌ veꞌe ñu̱-
paa̱j̱mtkidu je̱ kukáṯsivada maa̱ṯ jeꞌ̱e̱ paṉ
paṉ jatyeꞌe du̱nu̱vinténidup je̱ jaanchjaꞌ-
vivataj̱k juuꞌ veꞌe jem̱ Jerusalén. 5Veꞌem
tseꞌe du̱ko̱jtsmáḵkidi paṉ paṉ jatyeꞌe du̱-
jaanchjaꞌvidup je̱ Jesucristo; jó̱vum xaa̱j̱
tseꞌe ñu̱maꞌyiꞌataꞌ̱aṯsta.

Ku je̱ Pablo yakꞌixji toꞌk je̱
macedóniait yaaꞌtyaj̱k

6Kaꞌa tseꞌe je̱ Espíritu Santo yakja-
jtu̱xjidi jeṯseꞌe je̱ o̱y kaṯs je̱ o̱y ay-

ook du̱ꞌavánadat jem̱ ásiait yꞌit jo̱o̱tm,
jeꞌ̱e̱ kaj̱x tseꞌe du̱tuknajxti jem̱ frígiait
jeṯs galáciait yꞌit jo̱o̱tmda, 7 veꞌem tseꞌe
jyeꞌ̱ydi jem̱ toꞌk adoꞌom mísiait yꞌit
jo̱o̱tm. Jem̱ tseꞌe tyaḵavaꞌanda bitíniait
yꞌit jo̱o̱tm. Ax kaꞌa tseꞌe yakjajtu̱xju̱duva
je̱ Espíritu Santo, juuꞌ veꞌe ijtp jem̱ je̱
Jesús jyaꞌvin kaj̱xm. 8Vanꞌit tseꞌe jem̱
mísiait cho̱va am ñajxti jeṯseꞌe jyeꞌ̱ydi
jem̱ trooasit kyajpu̱n kaj̱xm. 9 Jem̱ tseꞌe
je̱ Pablo ko̱o̱ꞌts yakꞌixji toꞌk je̱ macedó-
niait yaaꞌtyaj̱k tyena, jeṯseꞌe myunooꞌkx-
tkji: “Minu̱ toꞌk aaj yaja macedóniait yꞌit
jaa̱ṯ jeṯs aa̱ṯseꞌe xputáḵat.”

10Tun ko̱o̱jyji tseꞌe je̱ Pablo jeꞌ̱e̱
yakꞌixji, vanꞌitts aa̱ṯseꞌe nꞌapaa̱j̱mtki jeṯs
aa̱ṯseꞌe jem̱ Macedonia nnaj̱kxu̱t, nnu̱-
jaꞌvinup aa̱ṯseꞌe jeṯs je̱ Nteꞌyam aa̱ṯseꞌe
xkej̱xp jeṯs aa̱ṯseꞌe jem̱ nvaajnjadat je̱ o̱y
kaṯs je̱ o̱y ayook.

Ku je̱ Pablo maa̱ṯ je̱ Silas
vyeꞌ̱nada jep̱ Filipos

11 Jem̱ts aa̱ṯseꞌe Troas je̱ barco mpu̱jk
jeṯs aa̱ṯseꞌe tu̱vji nnu̱jkx jem̱ Samotracia.
Je̱ kuꞌóxitts aa̱ṯseꞌe njeꞌ̱y jem̱ Neápolis.
12 Jem̱ts aa̱ṯseꞌe ntsaa̱ꞌ̱n jeṯs aa̱ṯseꞌe jem̱
Filipos nmu̱jkx, toꞌk je̱ kajpu̱n juuꞌ veꞌe
du̱nu̱máj̱ip jem̱ macedóniait yꞌit jo̱o̱tm.
Je̱ rómait yakkutojkpa juuꞌ veꞌe je̱ ma-̱
ja̱ kutojku̱n du̱kaꞌ̱mip, jeꞌ̱e̱ tseꞌe du̱yak-
jajtji je̱ filíposit jáyuda jeṯseꞌe du̱tóndat
juuꞌ veꞌe je̱ jayu tyoondup jem̱ rómait cy-
iudaaj kaj̱xm. Jem̱ts aa̱ṯseꞌe Filipos je̱ it
nyaknajxy.

13Ku veꞌe je̱ po̱o̱ꞌkxtku̱n xaa̱j̱ du̱paaty,
vanꞌitts aa̱ṯseꞌe nkajpu̱mpítsum jej̱a ma-̱
ja̱ nap̱aꞌayi, jej̱a joma aa̱ṯseꞌe nnasjaꞌvi
jeṯseꞌe je̱ jayu chapkaṯs. Vanꞌitts aa̱ṯ-
seꞌe nꞌaj̱xtk jeṯs aa̱ṯseꞌe nvaajnjidi je̱ o̱y
kaṯs je̱ o̱y ayook je̱ taꞌ̱ax̱taj̱kta juuꞌ veꞌe
jej̱a nayꞌamojkijidup. 14Nu̱toꞌk je̱ taꞌ̱ax̱-
taj̱kta, vyinjaꞌvip vyintsaꞌ̱kipts jeꞌ̱e̱ veꞌe
je̱ Nteꞌyam, Lidia veꞌe xyaa̱j̱, tiatiirait
jayu jeꞌ̱e̱ veꞌe, je̱ o̱o̱jyit tsoꞌojmk vit jeꞌ̱e̱
veꞌe tyaa̱ꞌ̱kp. Ku veꞌe je̱ Lidia du̱ꞌamo̱tu-

najxy juuꞌ veꞌe je̱ Pablo kyaj̱tsp, vanꞌit
tseꞌe je̱ Maj̱a̱ Vintsáṉ yakꞌavaatsu̱xji je̱
jyaꞌvin jeṯseꞌe du̱kuváḵu̱t je̱ Pablo je̱
yꞌayook. 15Ku veꞌe ñap̱ejt maa̱ṯ nu̱jom je̱
jayu juuꞌ veꞌe jep̱ jyu̱u̱mp tyu̱jkp, vanꞌitts
aa̱ṯseꞌe xmunooꞌkxtk jidu̱ꞌu̱m:
―Paṉ veꞌem xa veꞌe xpayo̱ꞌo̱yda jeṯs

njaanchjaꞌvip aṯseꞌe je̱ Maj̱a̱ Vintsáṉ,
tándats jem̱ aṯs ntaḵꞌam.
Ax jeꞌ̱e̱ kaj̱x tseꞌe ku̱x aa̱ṯseꞌe

xmunooꞌkxtk, paatyts aa̱ṯseꞌe nnu̱jkx.
16Toꞌk nax ku aa̱ṯseꞌe nnu̱jkx joma

veꞌe je̱ jayu chapkaṯs, vanꞌitts aa̱ṯseꞌe
nmaa̱ṯnavyaatji toꞌk je̱ kiixu̱taꞌ̱ax̱ juuꞌ
veꞌe jem̱ jyaꞌvin kaj̱xm je̱ ko̱ꞌo̱yjáyuvap
juuꞌ veꞌe je̱ jayu du̱yakmaayp; o̱o̱y jeꞌ̱e̱
veꞌe tyunnu̱meempáḵjada je̱ vyintsaṉda
ku veꞌe myay. 17 Je̱ kiixu̱taꞌ̱ax̱ts aa̱ṯseꞌe
xpaꞌu̱xꞌo̱o̱ki jeṯseꞌe maḵk vyaajñ:
―Ya̱ yaaꞌtyaj̱kta, je̱ Nteꞌyam yaꞌ̱a̱ veꞌe

myutoondup myupaj̱ktup, yaꞌ̱a̱ tseꞌe je̱
jayu du̱vaajnjidup vintso̱ veꞌe du̱jayej̱p-
tinit je̱ joojntykin juuꞌ veꞌe xaꞌ̱ma kaj̱x
ijtp.

18Veꞌem tseꞌe jyátu̱ka yꞌijt may xaa̱j̱.
Ku veꞌe je̱ Pablo ñuuꞌkx ku̱xeꞌe veꞌem
vaneꞌem yakkaṯs, vanꞌit tseꞌe vyimpijt
jeṯseꞌe du̱nu̱u̱jmi je̱ ko̱ꞌo̱yjáyuvap juuꞌ
veꞌe jem̱ je̱ kiixu̱taꞌ̱ax̱ jyaꞌvin kaj̱xm.
Jidu̱ꞌu̱m tseꞌe vyaajñ:
―Je̱ Jesucristo kaj̱x xa aṯs mitseꞌe

ntukpavaꞌañ jeṯseꞌe mpítsumnit jem̱ yaꞌ̱a̱
jyaꞌvin kaj̱xm.
Tun jatyji tseꞌe pyítsumni je̱

ko̱ꞌo̱yjáyuvap.
19Ku veꞌe je̱ kiixu̱taꞌ̱ax̱ je̱ vyintsáṉ

du̱ꞌixti jeṯs kaꞌa veꞌe yꞌukꞌo̱ꞌyini jeṯseꞌe
du̱nu̱meempáḵtat, vanꞌit tseꞌe je̱ Pablo
maa̱ṯ je̱ Silas du̱majtsti jeṯseꞌe du̱yak-
naj̱kxti jem̱ kumoon. 20Ku veꞌe jyeꞌ̱ydi
jem̱, vanꞌit tseꞌe jej̱a je̱ to̱kin payo̱ꞌyva
vyinkujkta du̱paa̱m̱di jeṯseꞌe vyaandi:
―Ya̱ israeejlit jáyuda xa veꞌe du̱yaky-

oojmu̱ktup du̱yakꞌajxu̱ktup je̱ njáyu-
vamda, 21 jeꞌ̱e̱ veꞌe tyukꞌíxtup je̱ costum-
bre juuꞌ veꞌe kyapaatyp kyahꞌakee̱g̱uip

jeṯseꞌe nkuvaj̱kumdat ukpu̱ nkutyoꞌnum-
dat, ku̱x rómait jayu u̱u̱ꞌmeꞌeda.

22Ku veꞌe je̱ nu̱may jayu ñu̱pojtu̱kjidi,
vanꞌit tseꞌe je̱ to̱kin payo̱ꞌyva du̱pavaandi
jeṯseꞌe yaknu̱jéṉdat jeṯseꞌe yakvó̱ptat je̱
ku̱p maa̱ṯ. 23Táv̱ani tseꞌe o̱o̱y tyun-
yakvo̱pta vyeꞌna, vanꞌit tseꞌe du̱yakjapy-
oxu̱ntaḵpaa̱j̱mjidi jeṯseꞌe du̱pavaandi je̱
poxu̱ntaḵꞌixꞌijtpa jeṯseꞌe o̱y du̱ꞌixꞌíttat.
24Ku veꞌe veꞌem yaknu̱u̱jmi, jep̱ tseꞌe
du̱yaktaj̱kidi joma veꞌe du̱nu̱kaa̱ḵa jep̱
poxu̱ntu̱jkp jeṯseꞌe je̱ tyekta du̱paa̱m̱di
jep̱ puꞌu tukpaajvaꞌach akujkp, vimpeṉ-
múk tseꞌe je̱ tyek tyaandi.

25Ax tsoꞌm joꞌn tseꞌe vyeꞌna ku
veꞌe je̱ Pablo maa̱ṯ je̱ Silas chapko̱jt-
sti jeṯseꞌe yꞌaa̱v̱di, myó̱tudu tseꞌe je̱
myupoxu̱ntaḵjáyuda, 26 vanꞌit tseꞌe toꞌ-
mayji o̱jts maḵk tyunꞌojxa, xyijteꞌe je̱
poxu̱ntaḵneꞌev jep̱ naaxyp paat. Vanꞌit
tseꞌe nu̱jom je̱ poxu̱ntaḵꞌakaꞌ̱a̱ yꞌavaach
jeṯseꞌe myukej̱iku̱jx nu̱jom je̱ poxu̱n-
taḵjayu je̱ kyadénada. 27Ku veꞌe jy-
o̱tvij je̱ poxu̱ntaḵꞌixꞌijtpa, jeṯseꞌe du̱ꞌix
jeṯs táv̱ani veꞌe je̱ poxu̱ntaḵꞌakaꞌ̱a̱ yꞌa-
vatsku̱x, vanꞌit tseꞌe du̱ꞌukyakpítsum je̱
chojx jeṯseꞌe ku̱ñaajkꞌo̱o̱ꞌkji, veꞌemeꞌe
vyinmay jeṯs táv̱ani veꞌe je̱ poxu̱ntaḵjayu
kyeḵkaj̱xtini. 28Ax vanꞌit tseꞌe je̱ Pablo
maḵk myuko̱jtsji:
―Kadi mnavyintso̱tunju̱, u̱xyap xa

aa̱ṯseꞌe nu̱jom.
29Vanꞌit tseꞌe je̱ poxu̱ntaḵꞌixꞌijtpa je̱

taꞌ̱kxpa du̱ꞌamo̱tu je̱ tyoompa jeṯseꞌe
kyaḵnoꞌmi. O̱o̱y tseꞌe tyuntsaꞌ̱ki jeṯseꞌe
tyunmipp. Vanꞌit tseꞌe je̱ Pablo maa̱ṯ je̱
Silas du̱vinko̱xkteni jeṯseꞌe je̱ vyiijn je̱
yꞌaaj je̱ naax du̱tukpaaty je̱ vintsaꞌ̱kin
maa̱ṯ. 30Vanꞌit tseꞌe du̱yakpítsumdi jeṯ-
seꞌe du̱ꞌamo̱tutú̱vidi:
―¿Tiseꞌe tso̱jkjup jeṯs aṯseꞌe ntónu̱t

jeṯs aṯseꞌe ntso̱ꞌo̱ku̱t?
31Vanꞌitts jeꞌ̱e̱ veꞌe yꞌatso̱o̱vdi:
―Jaanchjáva je̱ Maj̱a̱ Vintsáṉ Jesu-

cristo, veꞌem tseꞌe xjayép̱u̱t je̱ joojntykin
juuꞌ veꞌe xaꞌ̱ma kaj̱x ijtp. Ax paṉ jyaanch-

jaꞌviduvap tseꞌe je̱ jayu juuꞌ veꞌe jep̱
mju̱u̱mpmtu̱jkp, jyayej̱ptuvapts jeꞌ̱e̱ veꞌe
je̱ joojntykimpa juuꞌ veꞌe xaꞌ̱ma kaj̱x ijtp.

32Vanꞌit tseꞌe je̱ Pablo maa̱ṯ je̱ Silas
du̱jaaꞌktukmuko̱jtsti je̱ Maj̱a̱ Vintsáṉ je̱
kyaṯs je̱ yꞌayook, jeꞌ̱e̱ maa̱ṯ je̱ jayu juuꞌ
veꞌe jep̱ jyu̱u̱mp tyu̱jkp. 33Vanꞌit tseꞌe
je̱ poxu̱ntaḵꞌixꞌijtpa je̱ Pablo maa̱ṯ je̱
Silas je̱ xyaꞌ̱aj̱ka du̱puj. Vanꞌitts jeꞌ̱e̱ veꞌe
ñap̱ejt maa̱ṯ nu̱jom je̱ jayu juuꞌ veꞌe
jep̱ jyu̱u̱mp tyu̱jkp. 34Vanꞌit tseꞌe jem̱
tyaḵꞌam du̱vo̱o̱vdi kaayva; o̱o̱y tseꞌe je̱
jyayu du̱tunmaa̱ṯtukxo̱o̱jntk ku̱xeꞌe je̱
Nteꞌyam du̱jaanchjaꞌvidi.

35 Je̱ kujáp̱it tseꞌe je̱ to̱kin payo̱ꞌyva
du̱kej̱xti je̱ kutoonktaj̱kta jeṯseꞌe du̱naa̱j̱-
madat je̱ poxu̱ntaḵꞌixꞌijtpa jeṯseꞌe du̱ma-
so̱ꞌo̱ktat je̱ jayu. 36Vanꞌit tseꞌe je̱ poxu̱n-
taḵꞌixꞌijtpa du̱nu̱u̱jmi je̱ Pablo:
―Ta̱ xa aṯseꞌe xtukpavaꞌanda je̱ to̱kin

payo̱ꞌyvada jeṯs aṯs miitseꞌe nmaso̱o̱k-
tinit. Nvaatts miitseꞌe mnaj̱kxtinit toꞌk
aaj toꞌk jo̱o̱t.

37Vanꞌit tseꞌe je̱ Pablo du̱nu̱u̱jmidi je̱
kutoonkta:
―O̱yam aa̱ṯseꞌe rómait jayu jeṯs aa̱ṯ-

seꞌe nkayakto̱kimpayo̱ꞌo̱y, jéj̱ats aa̱ṯseꞌe
je̱ nu̱may jayu vyinkujk tu̱nyakvap̱; ¿ax
ayuꞌutsjits aa̱ṯseꞌe xmaso̱ꞌo̱kuvaꞌanda?
¡Kaꞌa xa jeꞌ̱e̱ veꞌe du̱paaꞌty du̱ꞌakee̱g̱a!
Vaꞌaneꞌe viinm du̱meṯsta jeṯs aa̱ṯseꞌe
xyakpítsumdat.

38Tyukmumaajntyktuts yaꞌ̱a̱ veꞌe je̱
kutoonkta je̱ to̱kin payo̱ꞌyvada. Vanꞌit
tseꞌe o̱o̱y tyuntsaꞌ̱kidi ku veꞌe je̱ kaṯs
du̱mó̱tudi jeṯs rómait jayu jeꞌ̱e̱ veꞌeda,
39paaty tseꞌe o̱jts je̱ mee̱ꞌ̱kxu̱n du̱ꞌamó̱-
tuda je̱ Pablo maa̱ṯ je̱ Silas, jeṯseꞌe jep̱
poxu̱ntu̱jkp du̱yakpítsumdini, jeṯseꞌe du̱-
munooꞌkxtkti jeṯseꞌe je̱ kajpu̱n du̱tuk-
vaatstinit. 40Ku tseꞌe jep̱ poxu̱ntu̱jkp
pyítsumdini, vanꞌit tseꞌe ñaj̱kxti jem̱ je̱
Lidia tyaḵꞌam. Ku veꞌe du̱kuꞌixti je̱ ut-
sta je̱ ajchta maa̱ṯ je̱ utsta je̱ tsaꞌ̱aḏa jeṯ-
seꞌe du̱ko̱jtsjidi jeṯs maḵkeꞌe ñaajkꞌijtji-

dinit toꞌk muk je̱ Cristo maa̱ṯ, vanꞌit tseꞌe
cho̱o̱ꞌndini.

Ku je̱ nu̱may jayu yoojmu̱kti
yꞌajxu̱kti jep̱ Tesalónica

17 Ku veꞌe je̱ Pablo maa̱ṯ je̱ Silas
cho̱o̱ꞌndi jem̱ Filipos, vanꞌit tseꞌe

ñajxti jem̱ anfípolisit jeṯs apolóniait
kyajpu̱n kaj̱xmda, jeṯseꞌe jyeꞌ̱ydi jem̱
tesalónicait kyajpu̱n kaj̱xm. Jem̱ tseꞌe
yꞌijt toꞌk je̱ tsaptaj̱k juuꞌ veꞌe je̱ is-
raeejlit jayu jyeꞌ̱eḏa. 2Vanꞌit tseꞌe je̱
Pablo ñu̱jkx jep̱ tsaptu̱jkp, veꞌem ax joꞌn
du̱tún ku veꞌe jyajuuꞌkajpu̱nku̱jxa jyeꞌya.
Toojk náxani tseꞌe je̱ Pablo du̱yaknajxy
je̱ po̱o̱ꞌkxtku̱n xaa̱j̱ jep̱ tsaptu̱jkp jeṯseꞌe
je̱ jayu du̱maa̱ṯnakyáṯsju̱ je̱ Kunuuꞌkx
Jatyán kaj̱x, 3 jeꞌ̱e̱ tseꞌe je̱ jayu du̱tukvin-
jaꞌvidup, vaꞌajts tseꞌe du̱tukꞌixta jeṯs tun
vinko̱pk jeꞌ̱e̱ veꞌe jeṯseꞌe chaachpaaꞌtu̱t
je̱ Cristo, juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit, ax ku tseꞌe aa̱ꞌ̱kani
vyeꞌ̱nat, vanꞌit tseꞌe jyoojntykpaj̱knuvat.
Jidu̱ꞌu̱m tseꞌe du̱nu̱u̱jmidi:
―Je̱ Jesús, juuꞌ aṯs miitseꞌe ntuknu̱-

jaꞌvidup, jeꞌ̱ej̱yamts jeꞌ̱e̱ veꞌe je̱ Cristo.
4 Jem̱eꞌe je̱ israeejlit jáyuda juuꞌ veꞌe

du̱kuvaj̱ktu je̱ Pablo maa̱ṯ je̱ Silas je̱
yꞌayookta jeṯseꞌe je̱ Cristo du̱jaanchjaꞌ-
vidi, jyaanchjaꞌviduva tseꞌe nu̱may je̱
jayu juuꞌ veꞌe ka je̱ israeejlitap jeṯ-
seꞌe je̱ Nteꞌyam du̱vinjávada du̱vintsaꞌ̱a-̱
gada, nay veꞌempa veꞌe nu̱may je̱ taꞌ̱ax̱-
taj̱k juuꞌ veꞌe du̱nu̱máj̱idup jem̱ kajpu̱n
kaj̱xm. 5Ax jém̱dava tseꞌe je̱ israee-
jlit jayu juuꞌ veꞌe du̱kakuvaj̱ktu jeꞌ̱e̱ je̱
yꞌayookta jeṯseꞌe du̱mujo̱tmaꞌtti je̱ Pablo
maa̱ṯ je̱ Silas maa̱ṯ je̱ jayu juuꞌ veꞌe amo̱-
tunajxju̱dup. Jeꞌ̱e̱ tseꞌe du̱vo̱mojktu je̱
ko̱ꞌo̱y jáyuda juuꞌ veꞌe nooxvíttup jeṯ-
seꞌe je̱ jayu du̱yakyoojmu̱kti du̱yakꞌajx-
u̱kti. Jem̱ je̱ Jasón tyaḵꞌam tseꞌe du̱ꞌíx-
tidi je̱ Pablo maa̱ṯ je̱ Silas, yakpitsumu-
vaandup jeꞌ̱e̱ veꞌe jeṯseꞌe du̱pám̱dat jem̱
je̱ yakkutojkpa kyaꞌ̱m jej̱a je̱ nu̱may jayu
vyinkujk.

6Ax ku tseꞌe du̱kapaatti, vanꞌit tseꞌe
du̱vaa̱ꞌ̱njáṯsu̱ndi je̱ Jasón jeṯs je̱ vi-
ijnk jaanchjaꞌvivada jej̱a je̱ yakkuto-
jkpa vyinkujkta. Vanꞌit tseꞌe du̱nu̱xaꞌ̱ai̱di
jidu̱ꞌu̱m:
―Je̱ jayu juuꞌ veꞌe ya̱ naxviijnit it

du̱tukvittkaj̱xtup jeṯseꞌe je̱ jayu du̱yakv-
inmamyaꞌatta, ta̱ tseꞌe yaja myej̱tstuva.
7 Jeꞌ̱e̱ tseꞌe vaandup jeṯs jéj̱akeꞌe jadoꞌk
je̱ yakkutojkpa, Jesuusu̱k jeꞌ̱e̱ veꞌe xyaa̱j̱.
Ax veꞌem tseꞌe du̱kakuvaḵta je̱ rómait
yakkutojkpa je̱ pyavaꞌnu̱n. Ya̱ Jasón tseꞌe
tu̱yakmatánjada.

8Ku veꞌe du̱ꞌamo̱tunajxti, o̱o̱y tseꞌe du̱-
tunvinmaaydi je̱ nu̱may jáyuda jeṯs paṉ
paṉ jatyeꞌe je̱ kajpu̱n du̱yakkutojkjidup.
9Vanꞌit tseꞌe du̱nu̱u̱jmidi je̱ Jasón jeṯs je̱
myujatyooꞌda jeṯseꞌe je̱ meen du̱pám̱dat.
Jidu̱ꞌu̱m tseꞌe vyaandi:
―Ku veꞌe je̱ jayu ñaj̱kxtinit juuꞌ veꞌe

jeꞌ̱ydu, vanꞌitts aa̱ṯs miitseꞌe je̱ meen
nmo̱yu̱mpijtnit.
Ax ku tseꞌe je̱ meen du̱paa̱m̱di, vanꞌit

tseꞌe yakmaso̱o̱ktini.
Ku je̱ Pablo maa̱ṯ je̱ Silas

vyeꞌ̱nada jep̱ Berea
10Vanꞌit tseꞌe je̱ jaanchjaꞌvivataj̱k

jatyji du̱pakej̱xti ko̱o̱ꞌts je̱ Pablo maa̱ṯ
je̱ Silas jem̱ Berea. Ku veꞌe jem̱ kajpu̱n
kaj̱xm jyeꞌ̱ydi, vanꞌit tseꞌe ñaj̱kxti jep̱
je̱ israeejlit jayu chaptu̱jkp. 11Nu̱yojk
o̱y jáyuts jeꞌ̱e̱ veꞌeda je̱ israeejlit
jáyuda juuꞌ veꞌe jem̱ tsu̱u̱nidup jeṯs
ni kaꞌa veꞌe juuꞌ veꞌe jem̱ Tesalónica
tsu̱u̱nidup, ku̱x toꞌk jo̱o̱teꞌe du̱kuvaj̱kti
je̱ o̱y kaṯs je̱ o̱y ayook jeṯseꞌe jó̱vum
du̱ꞌíxtada jep̱ Kunuuꞌkx Jatyán ku̱jxp
paṉ pyaatyp yꞌakee̱g̱uipeꞌe juuꞌ veꞌe
yaktukmuko̱jtstup. 12Ax veꞌem tseꞌe
nu̱may je̱ israeejlit jayu du̱jaanchjaꞌvidi
je̱ Jesucristo, jyaanchjaꞌviduva tseꞌe je̱
jayu juuꞌ veꞌe ka je̱ israeejlitap, veꞌem
tseꞌe je̱ taꞌ̱ax̱taj̱k juuꞌ veꞌe du̱nu̱máj̱idup,
nay veꞌempa tseꞌe je̱ yaaꞌtyaj̱kta. 13Ax
ku tseꞌe du̱nu̱jaꞌvidi je̱ israeejlit jáyuda

juuꞌ veꞌe jem̱ Tesalónica tsu̱u̱nidup jeṯs
jem̱eꞌe beréait kyajpu̱n kaj̱xm je̱ Pablo
du̱tukkaꞌamáy je̱ Nteꞌyam je̱ kyaṯs je̱
yꞌayook, vanꞌit tseꞌe jem̱ du̱nu̱naj̱kxti
jeṯseꞌe je̱ Pablo du̱tsoꞌoxpaj̱kti. 14Ku
veꞌe veꞌem jyajty, jatyji tseꞌe je̱
jaanchjaꞌvivada je̱ Pablo du̱kej̱xti jej̱a
maaxy nap̱aꞌayi namvaateꞌe je̱ Silas
maa̱ṯ je̱ Timoteo tyaandi jem̱ Berea.
15Paṉ paṉ jaty tseꞌe du̱mujatyooꞌidu je̱
Pablo, jem̱ tseꞌe aténasit kyajpu̱n kaj̱xm
du̱yaknaj̱kxti. Vanꞌit tseꞌe je̱ Pablo
ñaꞌ̱mu̱xjidi jeṯs jatyji veꞌe je̱ Silas maa̱ṯ
je̱ Timoteo ñu̱naj̱kxjadat jem̱ Atenas.

Ku je̱ Pablo vyeꞌna jep̱ Atenas
16Namvaateꞌe je̱ Pablo du̱ꞌaꞌix je̱

Silas maa̱ṯ je̱ Timoteo jem̱ Atenas,
o̱o̱y tseꞌe tyunnavyinmaꞌyu̱nmo̱o̱jyji ku
veꞌe du̱ꞌix jeṯs o̱o̱yeꞌe jem̱ je̱ apam̱-
nax. 17 Jeꞌ̱e̱ kaj̱x tseꞌe du̱maa̱ṯnakyo̱jtsv-
intso̱o̱jvjidi jep̱ tsaptu̱jkp je̱ israeejlit
jáyuda jeṯs paṉ paṉ jatyeꞌe ka jeꞌ̱ep̱ta
juuꞌ veꞌe je̱ Nteꞌyam du̱vinjaꞌvidup
du̱vintsaꞌ̱kidup; jó̱vum xaa̱j̱ tseꞌe du̱-
maa̱ṯnakyo̱jtsvintso̱o̱jvju̱duva jem̱ maaꞌy
jo̱o̱tm paṉ paṉ jatyeꞌe jem̱ veꞌnidup.
18 Jem̱eꞌe je̱ yaaꞌtyaj̱kta juuꞌ veꞌe yakti-
jtup epicuureoda, jeꞌ̱e̱ tseꞌe du̱toonkidup
je̱ ixpaj̱ku̱n juuꞌ veꞌe je̱ Epicuro yaktaan.
Jem̱pa veꞌe je̱ yaaꞌtyaj̱kta juuꞌ veꞌe yakti-
jtup estoícada, jeꞌ̱e̱ tseꞌe du̱toonkidup je̱
ixpaj̱ku̱n juuꞌ veꞌe je̱ Zeno yaktaan. Jeꞌ̱e̱
tseꞌe du̱maa̱ṯnakyo̱jtsvintso̱o̱jvju̱dup je̱
Pablo. Jem̱ tseꞌe juuꞌ veꞌe vaandu:
―¿Tis yaꞌ̱a̱ veꞌe kyaj̱tsp ya̱ apajkxu̱n?
Jem̱ tseꞌe viijnk juuꞌ veꞌe vaanduvap:
―Yaꞌ̱a̱ xa nꞌiteꞌe du̱ꞌavaꞌnip viijnk juuꞌ

veꞌe yakvinjaꞌvip yakvintsaꞌ̱kip.
Jeꞌ̱e̱ kaj̱x tseꞌe veꞌem vyaandi ku̱x tuk-

muko̱jtsju̱dupeꞌe je̱ Pablo je̱ o̱y kaṯs je̱
o̱y ayook, jeꞌ̱e̱ veꞌe ku veꞌe je̱ jayu yak-
vaajñja je̱ Jesús jyeꞌ̱e,̱ yꞌavaꞌnivap jeꞌ̱e̱
veꞌe jeṯs joojntykpaj̱ktinuvapeꞌe je̱ jayu
jadoꞌk nax ku veꞌe aa̱ꞌ̱kani vyeꞌ̱nadat.
19Vanꞌit tseꞌe du̱vo̱o̱vdi joma veꞌe toꞌk

je̱ it juuꞌ veꞌe du̱xaa̱j̱ Areópago, jem̱
jeꞌ̱e̱ veꞌe ñayꞌamókajada yꞌijt ku veꞌe
juuꞌ du̱ko̱jtsmokuvaꞌanda. Vanꞌit tseꞌe je̱
Pablo du̱nu̱u̱jmidi:
―Nvaateꞌe jeṯs aa̱ṯseꞌe nnu̱jávat ti

nam ixpaj̱ku̱neꞌe myakmiimp myak-
jeꞌ̱yp. 20Kaꞌana aa̱ṯseꞌe nꞌamo̱tunaxy
vintso̱ mitseꞌe xkaṯs, jeꞌ̱e̱ aa̱ṯseꞌe nnu̱-
javavaampy paṉ ti yaꞌ̱a̱ veꞌe tyijp.

21 Jidu̱ꞌu̱meꞌe vyaandi ku̱x nu̱jomeꞌe
paṉ paṉ jatyeꞌe kukajpu̱nidup jem̱
Atenas jeṯs paṉ paṉ jatyeꞌe jem̱
jeꞌ̱ydu tsu̱u̱niva, jeꞌ̱ej̱yjits jeꞌ̱e̱ veꞌe
tyonuvaandup jeṯseꞌe du̱kó̱tstat jeṯseꞌe
du̱ꞌamo̱tunáxtat juuꞌ jatyeꞌe nam
ixpaj̱ku̱n.

22Vanꞌit tseꞌe je̱ Pablo tyeni jem̱
jeꞌ̱e̱ vyinkojkmda jem̱ Areópago, jeṯseꞌe
vyaajñ:
―Miitsta, aténasit yaaꞌtyaj̱kta, nu̱jom

juuꞌ jaty aṯseꞌe yaja tu̱nꞌix mkajpu̱n
ku̱jxta, jeꞌ̱eṯs aṯseꞌe xtuknu̱jaꞌvip jeṯs
o̱o̱yeꞌe je̱ vintsaꞌ̱kin xtunmo̱ꞌo̱da juuꞌ
jatyeꞌe mvinjaꞌvidup mvintsaꞌ̱kidup.
23Ku̱x ku xa aṯseꞌe nnaxy ntaḵa, jeṯs
aṯseꞌe nꞌix joma jatyeꞌe mvinjávada
mvintsaꞌ̱ag̱ada, jem̱ts aṯseꞌe toꞌk
je̱ yo̱jxpej̱tu̱n mpaaty juuꞌ veꞌe
jidu̱ꞌu̱m nu̱jaꞌa: “Je̱ Nteꞌyam Juuꞌ
veꞌe Kayakꞌixa.” Ax jeꞌ̱e̱ tseꞌe juuꞌ
veꞌe mvinjaꞌvidup mvintsaꞌ̱kidup,
ó̱yameꞌe xkaꞌíxada, jeꞌ̱eṯs aṯs miitseꞌe
ntukmuko̱jtstup.

24 ’Jeꞌ̱e̱ paṉeꞌe ya̱ naxviijnit it du̱paa̱m̱
jeṯs nu̱jom juuꞌ jaty jéj̱ip, je̱ Nteꞌyamts
jeꞌ̱e̱ veꞌe, jeꞌ̱e̱ tseꞌe du̱kaꞌ̱mip ya̱ tsajmit
it jeṯs ya̱ naxviijnit it. Kaꞌa jeꞌ̱e̱ veꞌe
chu̱u̱na jep̱ tsaptu̱jkp juuꞌ veꞌe jayu
pu̱m, 25 kaꞌa jeꞌ̱e̱ veꞌe kyatihꞌijtu̱xju̱ jeṯs
jeꞌ̱e̱ veꞌe je̱ jayu je̱ maaꞌyu̱n tyoꞌnu̱xju̱t,
jeꞌ̱e̱ veꞌe viinm je̱ jayu du̱joojntykin-
mo̱o̱yp, jeꞌ̱e̱ tseꞌe je̱ jayu du̱yakxej̱p jeṯ-
seꞌe xmo̱ꞌyumda nu̱jom juuꞌ jaty.

26 ’Je̱ Nteꞌyam tseꞌe toꞌk je̱ ju̱jpit jayu
kaj̱x du̱yakjej̱i nu̱jom je̱ jayu, veꞌem tseꞌe
du̱yakvintojkkáx̱tat vinxu̱p toꞌk it toꞌk

naxviijn, jeꞌ̱e̱ tseꞌe du̱nu̱paa̱j̱mtki je̱ xaa̱j̱
ku veꞌe jyoojntykadat jeṯs je̱ it joma veꞌe
chaa̱ṉadat. 27Veꞌem tseꞌe du̱tuujn jeṯseꞌe
je̱ jayu du̱ꞌíxtadat vintso̱ veꞌe je̱ Nteꞌyam
du̱ꞌíxtat jeṯseꞌe du̱paaꞌttat, ó̱yameꞌe xka-
mujékumimda toꞌk jadoꞌk, 28 ku̱x jeꞌ̱e̱
veꞌe xmo̱ꞌyumdup je̱ njoojntykinamda,
jeꞌ̱e̱ kaj̱x tseꞌe nnaxyiꞌnumjada jeṯseꞌe
nꞌijtumda. Veꞌem xa yaꞌ̱a̱ veꞌe ax joꞌn
vyaanduva juuꞌ veꞌe pítsumdu jej̱a miits
mvij jayu akujkta: “Je̱ Nteꞌyam je̱ chaan
je̱ kyo̱o̱j xa u̱u̱ꞌmeꞌeda.” Jidu̱ꞌu̱m tseꞌe
vyaandi.

29 ’Ax paṉ je̱ Nteꞌyam je̱ chaan je̱ ky-
o̱o̱jts u̱u̱ꞌmeꞌeda, kaꞌa tseꞌe nvaat nvin-
maꞌyumdat jeṯs veꞌemeꞌe je̱ Nteꞌyam ax
joꞌn je̱ apam̱nax juuꞌ veꞌe oro, juuꞌ veꞌe
plata, ukpu̱ tsaaj, juuꞌ veꞌe veꞌem pu̱m
ax joꞌn je̱ jayu du̱mutaayvaaꞌty. 30Kaꞌa
tseꞌe je̱ jayu ju̱jpani du̱nu̱jaꞌvidi jeṯs o̱o̱y
jeꞌ̱e̱ veꞌe kyatunꞌo̱ya juuꞌ veꞌe tyoondu
kyo̱jtstu. Veꞌemji veꞌe je̱ Nteꞌyam du̱yak-
najxy ku veꞌe je̱ jayu veꞌem du̱toondi;
ax u̱xyam, jeꞌ̱e̱ tseꞌe nu̱jom je̱ jayu tyuk-
pavaampy jeṯseꞌe vyinmayu̱mpijttinit, je̱
kyo̱ꞌo̱y joojntykin du̱maso̱o̱ktinit, jeṯ-
seꞌe je̱ tu̱vu̱tooꞌ du̱panaj̱kxtinit. 31 Jeꞌ̱e̱
kaj̱x tseꞌe veꞌem du̱tsaḵ ku̱x toꞌkeꞌe
je̱ xaa̱j̱ du̱nu̱paa̱j̱mtki ku veꞌe je̱ jayu
du̱to̱kimpayo̱ꞌynit vintso̱ veꞌe du̱paaꞌty
du̱ꞌakee̱g̱a. Toꞌk tseꞌe je̱ jayu kaj̱x veꞌem
du̱tónu̱t juuꞌ veꞌe vyinko̱o̱n. Vaꞌajts tseꞌe
je̱ Nteꞌyam yaꞌ̱a̱ du̱yaknu̱keꞌ̱xnataj̱ki ku
veꞌe du̱yakjoojntykpaj̱knuva ―jidu̱ꞌu̱m
tseꞌe je̱ Pablo vyaajñ.

32Ku veꞌe du̱ꞌamo̱tunajxti jeṯs joojn-
tykpaj̱ktinuvapeꞌe je̱ o̱o̱ꞌkpataj̱k jadoꞌk
nax, jem̱ tseꞌe juuꞌ veꞌe du̱nu̱xiiktup
du̱tukxiiktup. Jem̱pa tseꞌe juuꞌ veꞌe
vaanduvap:
―Vanꞌit aa̱ṯseꞌe nꞌamo̱tunajxnuvat

jadoꞌk nax ku aa̱ṯs mitseꞌe
xtukvinko̱jtsinuvat.

33Vanꞌit tseꞌe je̱ Pablo myaso̱o̱kjidi.
34 Jem̱ tseꞌe je̱ jayu juuꞌ veꞌe du̱maa̱ṯ-
napyaj̱kju̱du je̱ Pablo jeṯseꞌe du̱jaanch-

jaꞌvidi je̱ Jesús. Dionisio veꞌe toꞌk xyaa̱j̱,
kuvijts jeꞌ̱e̱ veꞌe jeṯseꞌe je̱ myujatyooꞌ du̱-
maa̱ṯnayꞌamókaja jem̱ joma veꞌe je̱ Areó-
pago. Jem̱pa tseꞌe toꞌk je̱ taꞌ̱ax̱taj̱k juuꞌ
veꞌe du̱xaa̱j̱ Dámaris. Nay jem̱pa tseꞌe
juuꞌ veꞌe viijnktava.

Ku je̱ Pablo vyeꞌna jep̱ Corinto

18 Vanꞌit tseꞌe je̱ Pablo jem̱ Ate-
nas chaa̱ꞌ̱n jeṯseꞌe ñu̱jkx jem̱ cori-

intovit kyajpu̱n kaj̱xm. 2 Jem̱ tseꞌe du̱-
maa̱ṯnavyaatji toꞌk je̱ israeejlit jayu juuꞌ
veꞌe Aquila du̱xaa̱j̱. Póntovit jayu jeꞌ̱e̱
veꞌe. Nam jeꞌyanumeꞌe je̱ Aquila maa̱ṯ
je̱ ñu̱daꞌ̱ax̱ Priscila. Jem̱ Italia veꞌe pyít-
sumdi ku̱x je̱ yakkutojkpa Claudio veꞌe
du̱pavaan jeṯseꞌe pyítsumdinit jem̱ ró-
mait cyiudaaj kaj̱xm nu̱jom paṉ paṉ
jatyeꞌe israeejlit jayu. O̱jts tseꞌe je̱ Pablo
kyuꞌíxjada. 3 Je̱ vit juuꞌ veꞌe yaktuk-
taḵnu̱paa̱m̱p, jeꞌ̱eṯs jeꞌ̱e̱ veꞌe yakꞌo̱ꞌyidup,
je̱ toonkjyam juuꞌ veꞌe je̱ Pablo tyu-
ump. Jeꞌ̱e̱ kaj̱x tseꞌe jem̱ du̱maa̱ṯtaandi
jeṯseꞌe kijpx je̱ vit du̱yakꞌo̱ꞌyidi. 4Vim-
po̱o̱ꞌkxtku̱n xaa̱j̱ tseꞌe je̱ Pablo jep̱ tsap-
tu̱jkp ñu̱jkx, jep̱ tseꞌe du̱mukaṯs je̱ is-
raeejlit jáyuda jeṯs paṉ paṉ jatyeꞌe ka
jeꞌ̱ep̱ta, veꞌem tseꞌe du̱jaanchjávadat je̱
Jesucristo.

5Ku veꞌe je̱ Silas maa̱ṯ je̱ Timoteo
cho̱o̱ꞌndi jem̱ macedóniait yꞌit jo̱o̱tm jeṯ-
seꞌe jyeꞌ̱ydi jem̱ Corinto, jeꞌ̱ej̱yji tseꞌe
je̱ Pablo tyukkaꞌamaay je̱ o̱y kaṯs je̱
o̱y ayook, vaꞌajts tseꞌe du̱vaajñja je̱ is-
raeejlit jáyuda jeṯs je̱ Jesús jeꞌ̱e̱ veꞌe je̱
Cristo, jeꞌ̱e̱ juuꞌ veꞌe je̱ Nteꞌyam vyinko̱o̱n
jeṯseꞌe yakkutojknit. 6Ku veꞌe je̱ Pablo
du̱tsoꞌoxpaj̱kꞌukvaandi jeṯseꞌe du̱vinko̱jt-
spej̱tꞌukvaandi, vanꞌit tseꞌe je̱ Pablo je̱
vyit du̱vinxijt jeṯseꞌe je̱ jayu du̱nu̱u̱jmidi:
―Viinm xa miitseꞌe xtó̱kinadat ku veꞌe

xaꞌ̱ma kaj̱x mtsaachpaattinit, kaꞌats aṯ-
seꞌe ntó̱kinat; jeꞌ̱e̱ kaj̱xts aṯs miitseꞌe
u̱xyam nmaso̱ꞌo̱kta jeṯs aṯseꞌe nvaajnja-
dat je̱ o̱y kaṯs je̱ o̱y ayook paṉ paṉ jatyeꞌe
ka je̱ israeejlit jáyuvap.

7Vanꞌit tseꞌe pyítsum jep̱ tsaptu̱jkp jeṯ-
seꞌe ñu̱jkx jej̱a toꞌk je̱ yaaꞌtyaj̱k tyaḵꞌaajy
juuꞌ veꞌe Justo du̱xaa̱j̱, toꞌk jeꞌ̱e̱ veꞌe
yꞌijt juuꞌ veꞌe je̱ Nteꞌyam du̱vinjaꞌvip
du̱vintsaꞌ̱kip, tun jee̱j̱yji jeꞌ̱e̱ veꞌe tsap-
taḵpaꞌayi chu̱u̱na. 8 Je̱ Crispo, je̱ tsap-
tu̱jkpit je̱ ñu̱vintsáṉ, maa̱ṯ nu̱jom je̱
jayu juuꞌ veꞌe jep̱ jyu̱u̱mp tyu̱jkp, jeꞌ̱e̱
tseꞌe du̱jaanchjaꞌviduva je̱ Maj̱a̱ Vintsáṉ.
Jyaanchjaꞌviduva tseꞌe nu̱may je̱ cori-
intovit jáyuda ku veꞌe du̱ꞌamo̱tunajxti
je̱ o̱y kaṯs je̱ o̱y ayook, vanꞌit tseꞌe
ñap̱ej̱tti. 9Toꞌk tseꞌe je̱ tsooj vanꞌit je̱
Pablo yakꞌixji je̱ Maj̱a̱ Vintsáṉ, jeṯseꞌe
ñaꞌ̱mu̱xji:
―Kadi mtsaꞌ̱ag̱a. Jaaꞌkkaꞌamáyu̱ mits.

Kaꞌa tseꞌe mꞌamo̱ꞌo̱tu̱t. 10 A̱ts mitseꞌe
nꞌixp njayejpp, ni paṉa veꞌe kyaꞌo̱ꞌy-
ixju̱ jeṯseꞌe vintso̱ mtónju̱t. Nu̱may xa
yaꞌ̱a̱ veꞌe ya̱ jáyuda juuꞌ aṯseꞌe xjaanchjá-
vadap yaja kajpu̱n ku̱jx.

11Ax veꞌem tseꞌe je̱ Pablo chu̱u̱ni
toꞌk joojnt jagojkm jem̱ Corinto jeṯseꞌe
o̱o̱y du̱tunjaaꞌktukyakꞌixpaj̱kti je̱ jayu je̱
Nteꞌyam je̱ kyaṯs je̱ yꞌayook.

12Yakkutojkp tseꞌe vyeꞌna je̱ Galión
jem̱ acáyait yꞌit jo̱o̱tm. Vanꞌit tseꞌe
je̱ israeejlit jáyuda du̱ko̱jtsmojkti jeṯ-
seꞌe je̱ Pablo du̱tsoꞌoxpáḵtat, jeṯseꞌe
du̱yaknaj̱kxti jem̱ je̱ yakkutojkpa Galión
vyinkojkm. 13Vanꞌit tseꞌe du̱nu̱u̱jmidi je̱
Galión:
―Yaꞌ̱a̱ xa veꞌe je̱ jayu du̱yakvin-

mamyaꞌttup, veꞌemeꞌe je̱ jayu du̱tuk-
jaanchjávada jeṯs jéj̱akeꞌe jadoꞌk vi-
ijn vintso̱ veꞌe je̱ Nteꞌyam yakvinjávat
yakvintsaꞌ̱ag̱at; ax kaꞌa tseꞌe du̱paaꞌty
du̱ꞌakee̱g̱a maa̱ṯ je̱ pavaꞌnu̱n.

14Ko̱tsuvaamp tseꞌe je̱ Pablo vyeꞌna ku
veꞌe je̱ Galión jidu̱ꞌu̱m du̱nu̱u̱jmi je̱ is-
raeejlit jáyuda:
―Israeejlit jáyuda, paṉ ka ó̱yap jeꞌ̱e̱

veꞌe juuꞌ veꞌe ku̱du̱tún, uk paṉ je̱ ma-̱
ja̱ tó̱kineꞌe ku̱yꞌit, xtukkaḏaakpts aṯseꞌe
jeṯs aṯseꞌe miits je̱ mꞌayookta nmutéṉat
jeṯs aṯs miitseꞌe nꞌamo̱tunáxtat. 15Ax jeꞌ̱e̱

kaj̱x tseꞌe ku̱xeꞌe xyaktsoꞌoxada je̱ mkáṯ-
sjida je̱ mꞌayookjida jeṯs je̱ mpavaꞌnu̱n-
jida, ko̱jtsꞌó̱yadats amiitsjida; aṯs, kaꞌats
aṯseꞌe ntituktáḵat.

16Vanꞌit tseꞌe yakpavo̱jptini. 17Vanꞌit
tseꞌe nu̱jom juuꞌ veꞌe ka je̱ israeejlit jáyu-
vap, jeꞌ̱e̱ tseꞌe du̱majtstu je̱ Sóstenes, je̱
tsaptu̱jkpit je̱ ñu̱vintsáṉ, jeṯseꞌe jej̱a je̱
Galión vyinkujk du̱vo̱jpti; ax kaꞌats jeꞌ̱e̱
veꞌe je̱ Galión du̱maj̱ap̱u̱u̱jm.

Ku je̱ Pablo vyimpijtnuva
jep̱ Antioquía jeṯseꞌe chaa̱ꞌ̱n
mutoojk nax kaꞌamaayva

18May xaa̱j̱ veꞌe je̱ Pablo jem̱ Cor-
into jyaaꞌkꞌijt. Vanꞌit tseꞌe kyo̱jtskukaj̱xi
joma veꞌe je̱ jaanchjaꞌvivataj̱k jeṯseꞌe
ñu̱jkx jem̱ Cencrea. Jem̱ts jeꞌ̱e̱ veꞌe Cen-
crea vyeꞌna ku veꞌe yakkukee̱ꞌ̱pku̱jx.
Jeꞌ̱e̱ kaj̱x tseꞌe veꞌem yaktuujn ku̱xeꞌe
je̱ vaandu̱k du̱pu̱u̱jm je̱ Nteꞌyam maa̱ṯ
jeṯseꞌe juuꞌ du̱tónu̱t. Ax jeꞌ̱e̱ kaj̱x tseꞌe
jeṯseꞌe nu̱java tyánu̱t jeṯseꞌe je̱ vaan-
du̱k du̱pu̱u̱jm, kaꞌa tseꞌe je̱ vyaajy du̱-
keeꞌp viꞌnameꞌe du̱kakutyún juuꞌ veꞌe je̱
Nteꞌyam tyukvinvaꞌni. Vanꞌit tseꞌe tyaj̱ki
jem̱ barco jo̱o̱tm jeṯseꞌe ñu̱jkx jem̱ siiriait
yꞌit jo̱o̱tm. Myaa̱ṯnaj̱kxtu veꞌe je̱ Priscila
maa̱ṯ je̱ Aquila.

19Namvaateꞌe ñaj̱kxti, vanꞌit tseꞌe
jyeꞌ̱ydi jem̱ éfesovit kyajpu̱n kaj̱xm.
Jem̱eꞌe tyaandi je̱ Priscila jeṯs je̱ Aquila.
Vanꞌit tseꞌe je̱ Pablo ñu̱jkx jep̱ tsap-
tu̱jkp jeṯseꞌe o̱jts du̱maa̱ṯnakyáṯsju̱ je̱ is-
raeejlit jáyuda juuꞌ veꞌe jep̱ nayꞌamojk-
ijidup. 20 Jeꞌ̱e̱ tseꞌe munooꞌkxtkju̱du jeṯ-
seꞌe jem̱ du̱jaaꞌkmaa̱ṯtándat; ax kaꞌa tseꞌe
du̱kuvu̱jk. 21Vanꞌit tseꞌe kyo̱jtskukaj̱xini
jidu̱ꞌu̱m:
―Tun vinko̱pk jeꞌ̱e̱ veꞌe jeṯs aṯseꞌe

nxaa̱j̱at jem̱ Jerusalén; ax paṉ vaamp
tseꞌe je̱ Nteꞌyam, mínupts aṯs miitseꞌe
nkuꞌíxtinuva.
Vanꞌit tseꞌe je̱ barco du̱pu̱jk jeṯseꞌe

cho̱o̱ꞌnni jem̱ Éfeso. 22Ku veꞌe jem̱ Ce-
sarea jyeꞌ̱y, vanꞌit tseꞌe je̱ Pablo vyimpejt

jem̱ Jerusalén jeṯseꞌe o̱jts du̱ko̱jtspaa̱ꞌ̱kx
je̱ utsta je̱ ajchta maa̱ṯ je̱ utsta je̱ tsaꞌ̱aḏa.
Vanꞌit tseꞌe kyaḏaaky jem̱ Antioquía.
23 Jem̱ tseꞌe je̱ it du̱yaknajxy. Vanꞌit
tseꞌe ñaj̱kxnuva, jeṯseꞌe o̱jts du̱ꞌayo̱ꞌo̱y
toꞌk jadoꞌk je̱ it joma veꞌe je̱ jaanch-
jaꞌvivataj̱k ñayꞌamókajada jem̱ galáci-
ait jeṯs frígiait yꞌit jo̱o̱tmda, jeṯseꞌe o̱jts
du̱ko̱jtsmáḵkada je̱ utsta je̱ ajchta maa̱ṯ
je̱ utsta je̱ tsaꞌ̱aḏa juuꞌ veꞌe jem̱da.
Ku je̱ Apolos kyaꞌamaajy jep̱ Éfeso
24 Jeꞌ̱y tseꞌe jem̱ Éfeso toꞌk je̱ israeejlit

jayu juuꞌ veꞌe Apolos du̱xaa̱j̱, jem̱ Ale-
jandría veꞌe kyukajpu̱na. O̱y kaꞌamaay-
vats jeꞌ̱e̱ veꞌe yꞌijt jeṯs o̱y tseꞌe du̱nu̱java
juuꞌ veꞌe jatyáñ ijtp jep̱ Kunuuꞌkx Jatyán
ku̱jxp, 25ñu̱ꞌixpaj̱kip jeꞌ̱e̱ veꞌe je̱ Maj̱a̱
Vintsáṉ jyeꞌ̱e,̱ toꞌk aaj toꞌk jo̱o̱t tseꞌe je̱
jayu du̱tukꞌix, vaꞌajts tseꞌe je̱ yꞌixpaj̱ku̱n
du̱pu̱u̱jm je̱ Jesús kaj̱x, ó̱yameꞌe jeꞌ̱ej̱yji
du̱nu̱java juuꞌ veꞌe je̱ Yaknap̱ej̱tpa Juan
tyukkaꞌamaay. 26Kajaꞌvina katsaꞌ̱kina
tseꞌe je̱ Apolos kyaj̱ts jep̱ tsaptu̱jkp. Ku
veꞌe je̱ Priscila jeṯs je̱ Aquila yꞌamo̱-
tunajxjidi, vanꞌit tseꞌe du̱vo̱o̱vdi jem̱
tyaḵꞌamda jeṯseꞌe du̱jaaꞌkko̱jtsvaach je̱
Nteꞌyam jyeꞌ̱e.̱ 27Naj̱kxuvaan tseꞌe je̱
Apolos jem̱ acáyait yꞌit jo̱o̱tm. Ku veꞌe
je̱ jaanchjaꞌvivataj̱k du̱nu̱jaꞌvidi, vanꞌit
tseꞌe du̱nu̱u̱jmidi jeṯs o̱y jeꞌ̱e̱ veꞌe jeṯ-
seꞌe jem̱ ñaj̱kxu̱t. Vanꞌit tseꞌe du̱nu̱jaꞌyidi
je̱ jaanchjaꞌvivataj̱k juuꞌ veꞌe jem̱da jeṯ-
seꞌe o̱y yakxó̱n du̱kuváḵtat. Ku tseꞌe je̱
Apolos jem̱ jyeꞌ̱y, o̱o̱y tseꞌe du̱tumputaj̱ki
jeꞌ̱eḏa paṉ paṉ jatyeꞌe je̱ Nteꞌyam je̱
myaaꞌyu̱n kaj̱x du̱jaanchjaꞌvidup je̱ Jesu-
cristo. 28 O̱o̱y tseꞌe du̱tumputaj̱kidi ku̱x
yaknu̱keꞌ̱xnataj̱kipeꞌe jej̱a nu̱jom je̱ jayu
vyinkujk joma veꞌe je̱ israeejlit jayu ty-
ooꞌtó̱kida, kaꞌa tseꞌe paṉ yꞌo̱ꞌyixjada jeṯ-
seꞌe du̱nu̱nkakuváḵtat jeṯs tyú̱vam jeꞌ̱e̱
veꞌe juuꞌ veꞌe kyo̱jts, je̱ Kunuuꞌkx Jatyán
kaj̱x tseꞌe du̱tukꞌix jeṯs je̱ Jesús jeꞌ̱e̱
veꞌe je̱ Cristo, jeꞌ̱e̱ juuꞌ veꞌe je̱ Nteꞌyam
vyinko̱o̱n jeṯseꞌe yakkutojknit.

Ku je̱ Pablo vyeꞌna jep̱ Éfeso

19 Jem̱ tseꞌe Corinto je̱ Apolos
vyeꞌna ku veꞌe je̱ Pablo ñajxy

jem̱ tonꞌam tso̱v jeṯseꞌe jyeꞌ̱y jem̱ éfeso-
vit kyajpu̱n kaj̱xm. Jem̱ tseꞌe du̱maa̱ṯ-
navyaatji je̱ jaanchjaꞌvivada, 2 jeṯseꞌe
du̱ꞌamo̱tutú̱vidi:
―¿Taj̱ki veꞌe jem̱ mjaꞌvin kaj̱xmda je̱

Espíritu Santo ku veꞌe xjaanchjaꞌviꞌuk-
vaandi je̱ Jesucristo?
Vanꞌit tseꞌe yꞌatso̱o̱vdi:
―Ni jeꞌ̱e̱ xa aa̱ṯseꞌe nkamo̱tu jeṯs jej̱a

veꞌe je̱ Espíritu Santo.
3Vanꞌit tseꞌe je̱ Pablo yꞌamo̱tutú̱vijidi:
―¿Paṉ kaj̱xts miitseꞌe mnap̱ej̱tti?
Vanꞌit tseꞌe yꞌatso̱o̱vdi:
―Veꞌem aa̱ṯseꞌe nnap̱et ax joꞌn je̱ Yak-

nap̱ej̱tpa Juan je̱ jayu du̱tukꞌix.
4Vanꞌit tseꞌe je̱ Pablo ñaꞌ̱mu̱xjidi:
―Yaknap̱ej̱t xa veꞌe je̱ Juan je̱ jayu ku

veꞌe vyinmayu̱mpijtti jeṯseꞌe du̱maso̱o̱kti
je̱ kyo̱ꞌo̱y joojtykinda; ax ñu̱u̱jmi tseꞌe
je̱ nu̱may jayu jeṯs jyaanchjávadapeꞌe
jeꞌ̱e̱ paṉeꞌe paꞌu̱xꞌo̱o̱kijup, je̱ Jesuusts jeꞌ̱e̱
veꞌe, je̱ Cristo.

5Ku veꞌe du̱ꞌamo̱tunajxti, nap̱ej̱ttu
tseꞌe je̱Maj̱a̱ Vintsáṉ Jesús kaj̱x. 6Ku veꞌe
je̱ Pablo je̱ kyaꞌ̱aj̱ tyuknu̱ko̱o̱jnjidi, vanꞌit
tseꞌe je̱ Espíritu Santo ñu̱kaḏaakjidi, ky-
o̱jtstup tseꞌe je̱ ayook juuꞌ veꞌe kyavin-
mó̱tudup, jeṯseꞌe je̱ Nteꞌyam je̱ yꞌayook
du̱ko̱jtsnáxta. 7Nu̱makmej̱tsk joꞌneꞌe je̱
yaaꞌtyaj̱k yꞌijtti.

8Toojk po̱ꞌo̱ tseꞌe je̱ Pablo ñaj̱kx-
téni jep̱ tsaptu̱jkp. Jep̱ tseꞌe kajaꞌvina
katsaꞌ̱kina du̱tukꞌix vintso̱ jeꞌ̱e̱ veꞌe ku
veꞌe je̱ jayu yꞌit jem̱ je̱ Nteꞌyam yꞌam
kyaꞌ̱m. Veꞌem tseꞌe du̱kaj̱ts jeṯseꞌe je̱
jayu du̱jaanchjávadat je̱ Jesucristo. 9Ax
jem̱ tseꞌe juuꞌ veꞌe je̱ vyinmaꞌyu̱n du̱-
maḵkpaa̱m̱du jeṯseꞌe du̱kakuvaj̱kti je̱ o̱y
kaṯs je̱ o̱y ayook. Vanꞌit tseꞌe je̱ nu̱may
jayu juuꞌ veꞌe jem̱ nayꞌamojkijidup, jej̱a
tseꞌe vyinkujkta vyaandi jeṯs kaꞌa jeꞌ̱e̱
veꞌe yꞌo̱ya je̱ ayook juuꞌ veꞌe je̱ Pablo

tukmuko̱jtsju̱dup. Vanꞌit tseꞌe je̱ Pablo
du̱vaa̱j̱v paṉ paṉ jatyeꞌe du̱kuvaj̱ktu je̱
yꞌayook jeṯseꞌe du̱yaknu̱jkx joma veꞌe
je̱ Tiranno je̱ jayu du̱yakꞌixpu̱k. Jem̱
tseꞌe je̱ Pablo je̱ jayu du̱tukꞌix jó̱vum
xaa̱j̱. 10Veꞌem tseꞌe mej̱tsk joojnt du̱tu-
ujn; yꞌamo̱tunajxtu tseꞌe je̱ Maj̱a̱ Vintsáṉ
Jesús je̱ kyaṯs je̱ yꞌayook nu̱jom paṉ
paṉ jatyeꞌe tsu̱u̱nidup jem̱ ásiait yꞌit
jo̱o̱tm, veꞌem tseꞌe je̱ israeejlit jáyuda
veꞌem tseꞌe paṉ paṉ jatyeꞌe ka jeꞌ̱ep̱ta.
11 Je̱ mú̱jit atu̱va tseꞌe je̱ Pablo tyoon je̱
Nteꞌyam je̱ kyutojku̱n kaj̱x, 12 je̱ paayu
paat tseꞌe ukpu̱ je̱ viijnk vit juuꞌ veꞌe
je̱ ñiꞌkx je̱ kyo̱pk tyukpaatyp, jeꞌ̱e̱ tseꞌe
yaknaj̱kxtup joma veꞌe je̱ paꞌam jáyuda.
Ku veꞌe veꞌem du̱tonda, vanꞌit tseꞌe jy-
o̱tkaḏaaktini paṉ paṉ jatyeꞌe paj̱kju̱dup
jeṯseꞌe tyukvaatsjidini je̱ ko̱ꞌo̱yjáyuvap
paṉ paṉ jatyeꞌe jem̱ jyaꞌvin kaj̱xmda je̱
ko̱ꞌo̱yjáyuvap.

13 Jem̱ tseꞌe je̱ israeejlit jáyuda juuꞌ
veꞌe muxim muyam du̱yakpítsumdu
je̱ ko̱ꞌo̱yjáyuvap jem̱ je̱ jayu jyaꞌvin
kaj̱xmda, jeꞌ̱e̱ tseꞌe du̱ꞌuknu̱paa̱j̱mtkidu
jeṯseꞌe je̱ Maj̱a̱ Vintsáṉ Jesús je̱ xyaa̱j̱
du̱ko̱jtspaaꞌttat jeṯseꞌe du̱yakpítsumdat.
Jidu̱ꞌu̱m tseꞌe du̱naa̱j̱mada je̱
ko̱ꞌo̱yjáyuvap:
―Je̱ Jesús, juuꞌ veꞌe je̱ Pablo tyukkaꞌa-

maayp, jeꞌ̱e̱ kaj̱xts aṯs miitseꞌe ntuk-
pavaꞌanda jeṯseꞌe jem̱ ya̱ jayu jyaꞌvin
kaj̱xm mpítsumdinit.

14Veꞌemeꞌe jyátu̱kada yꞌijt je̱ Esceva
nu̱vuxtojtu̱k je̱ myajntkta. Je̱ Esceva, je̱
israeejlit jáyuts jeꞌ̱e̱ veꞌe, je̱ teeꞌtaj̱k je̱ vy-
intsáṉ. 15Ku veꞌe veꞌem jyátkidi toꞌk nax,
vanꞌit tseꞌe je̱ ko̱ꞌo̱yjáyuvap yꞌatso̱o̱jvjidi:
―Nꞌixa xa aṯs jeꞌ̱e̱ veꞌe je̱ Jesús, nnu̱jaꞌ-

vivapts aṯseꞌe jeṯs paṉ jeꞌ̱e̱ veꞌe je̱ Pablo,
jeṯs miits, ¿tits miitseꞌe mnatyijjada?

16Vanꞌit tseꞌe ñu̱yej̱tsu̱kjidi je̱
jayu juuꞌ veꞌe jem̱ jyaꞌvin kaj̱xm je̱
ko̱ꞌo̱yjáyuvap, jeṯseꞌe tyuntsiiꞌkjidini
jeṯseꞌe yꞌamaa̱ḏaaguijidi; ax veꞌem
tseꞌe kyee̱ḵtini nu̱vaꞌajts ax̱vaꞌajts

jeṯs tum tsaachada tum xaꞌ̱aj̱kada.
17Ñu̱jaꞌvidupts yaꞌ̱a̱ veꞌe nu̱jom paṉ paṉ
jatyeꞌe jem̱ Éfeso tsu̱u̱nidup, je̱ israeejlit
jáyuda jeṯs paṉ paṉ jatyeꞌe ka jeꞌ̱ep̱ta.
Ax veꞌem tseꞌe je̱ jayu o̱o̱y tyuntsaꞌ̱kidi
jeṯseꞌe du̱yakmáj̱idi du̱yakjaanchidi je̱
Maj̱a̱ Vintsáṉ Jesús.

18Nay veꞌempa nu̱may paṉ paṉ jatyeꞌe
du̱jaanchjaꞌvidu je̱ Jesús, yꞌavaꞌniduts
jeꞌ̱e̱ veꞌe je̱ kyo̱ꞌo̱y jeꞌ̱e̱ juuꞌ veꞌe ty-
oondup yꞌijt. 19Nu̱mayda tseꞌe juuꞌ veꞌe
maaydup yꞌijtti, jeꞌ̱e̱ tseꞌe du̱yaknaj̱kxtu
je̱ ñaḵta joma veꞌe du̱toonkada yꞌijt je̱
maayk jeṯseꞌe du̱yakto̱o̱ydini je̱ ñaḵta
jej̱a je̱ nu̱may jayu vyinkujk. Ku veꞌe
yakpayo̱ꞌy paṉ vinxu̱p jeꞌ̱e̱ veꞌe du̱tso̱va
je̱ ñaḵta, mó̱kupx jatoogupx joojnt nu̱-
mutún joꞌn tseꞌe vyinjajty toꞌk kaꞌ̱aj̱yji je̱
ñaḵta. 20Ax veꞌem tseꞌe je̱ Maj̱a̱ Vintsáṉ
je̱ kyaṯs je̱ yꞌayook vyaꞌkxtkꞌatu̱ꞌu̱ts jeṯ-
seꞌe myaḵkpaj̱kꞌatu̱ꞌu̱ts.

21Ax ku tseꞌe veꞌem jyajty, vanꞌit
tseꞌe je̱ Pablo du̱nu̱paa̱j̱mtki jeṯseꞌe naj̱kx
du̱kuꞌíxnuva je̱ jaanchjaꞌvivataj̱kta juuꞌ
veꞌe jem̱ macedóniait jeṯs acáyait yꞌit
jo̱o̱tmda jeṯseꞌe u̱xꞌo̱o̱k ñaj̱kxu̱t jem̱
Jerusalén. Veꞌem tseꞌe vyaampa jeṯs ku
veꞌe jem̱ Jerusalén ñaj̱kxu̱t, jeṯs vinko̱pk
jeꞌ̱e̱ veꞌe jeṯseꞌe ñaj̱kxpat jem̱ Roma.
22Vanꞌit tseꞌe du̱nu̱kej̱xidi jem̱ macedó-
niait yꞌit jo̱o̱tm nu̱mej̱tsk je̱ pyattoꞌniva,
Timoteo jeṯs Erasto jeꞌ̱e̱ veꞌe xyaa̱j̱ta,
namvaat jeꞌ̱e̱ veꞌe javee̱ꞌ̱n jyaaꞌktáñ jem̱
ásiait yꞌit jo̱o̱tm.

Ku je̱ jayu yoojmu̱kti
yꞌajxu̱kti jep̱ Éfeso

23Ax veꞌem tseꞌe tyoojnji kyo̱jtsji
vanꞌit, jeṯseꞌe je̱ jayu yoojmu̱kti yꞌajx-
u̱kti, jo̱tmaꞌttu veꞌe jeꞌ̱e̱ kaj̱x ku veꞌe nu̱-
may je̱ jayu je̱ Jesucristo du̱jaanchjaꞌ-
vidi. 24 Jem̱ tseꞌe vyeꞌna toꞌk je̱ yaaꞌtyaj̱k
juuꞌ veꞌe Demetrio du̱xaa̱j̱, je̱ platero
toonk jeꞌ̱e̱ veꞌe tyukjoojntykip. Je̱ Diana
juuꞌ veꞌe vyinjaꞌvidup vyintsaꞌ̱kidup, jeꞌ̱e̱
tseꞌe je̱ chaptaj̱k yꞌapam̱najxyp je̱ plata

maa̱ṯ. O̱o̱yts jeꞌ̱e̱ veꞌe du̱tuntoonkmaꞌ̱a̱
jeꞌ̱e̱ juuꞌ veꞌe du̱ꞌapam̱najxtuvap je̱ tsap-
taj̱k. 25 Je̱ Demetrio tseꞌe du̱yaknayꞌamo-
jkijidu paṉ paṉ jatyeꞌe nay jeꞌ̱e̱ je̱ toonk
du̱toonduvap, jeṯseꞌe du̱nu̱u̱jmidi:
―Yaaꞌtyaj̱kta, mnu̱jaꞌvidup xa mi-

itseꞌe jeṯs ya̱ toonk jeꞌ̱e̱ veꞌe juuꞌ
veꞌe je̱ jayu nu̱yojk du̱yakmeempaatp.
26Mꞌíxtup mmó̱tudup xa miitseꞌe ti veꞌe
je̱ Pablo tyuump kyaj̱tsp. Veꞌem tseꞌe
vyaꞌañ jeṯs kaꞌa veꞌe je̱ vintsaꞌ̱kin du̱-
jayep̱ta juuꞌ jatyeꞌe je̱ jayu yꞌapam̱-
najxyp. Nu̱may tseꞌe je̱ jayu du̱tukv-
inꞌu̱u̱ꞌn jeṯseꞌe du̱tukkuvu̱k juuꞌ veꞌe
kyaj̱tsp. Ka yaajyap tseꞌe éfesovit kya-
jpu̱n ku̱jx veꞌem jyátu̱ka, veꞌempa veꞌe
yaja nu̱jom ásiait yꞌit jaa̱ṯ. 27Kutsaꞌ̱a-̱
gats yaꞌ̱a̱ veꞌe jeṯs ya̱ ntoonkamda vyin-
tó̱kinit; ka yaꞌ̱aj̱yap tseꞌe, nay veꞌempa
veꞌe vyintó̱kivat je̱ vintsaꞌ̱kin juuꞌ veꞌe
yakmo̱o̱yp je̱ Diana juuꞌ veꞌe nvin-
jaꞌvimdup nvintsaꞌ̱kimdup, veꞌem tseꞌe
yakviijnkꞌíxnit jeꞌ̱e̱ juuꞌ veꞌe je̱ jayu vyin-
jaꞌvidup vyintsaꞌ̱kidup yaja nu̱jom ásiait
yꞌit jaa̱ṯ jeṯs vinxu̱p toꞌk it toꞌk naxviijn.

28Ku veꞌe du̱ꞌamo̱tunajxti, ej̱kju̱du
jo̱tꞌaajnju̱du tseꞌe o̱o̱y, jeṯseꞌe maḵk
vyaandi:
―¡Ñu̱máj̱ip xa veꞌe je̱ Diana juuꞌ veꞌe

yakvinjaꞌvip yakvintsaꞌ̱kip yaja Éfeso!
29Nu̱jom tseꞌe je̱ jayu jem̱ kajpu̱n

kaj̱xm yoojmu̱kti yꞌajxu̱kti. Tun toꞌ-
mayji tseꞌe ñayꞌamojkijidi jep̱ kumoon
tu̱jkp. Jep̱ tseꞌe du̱pavaa̱ꞌ̱ndi je̱ Gayo
jeṯs je̱ Aristarco, macedóniait jáyuda jeꞌ̱e̱
veꞌe, je̱ Pablo je̱ myujatyooꞌda. 30 Jy-
atuktaḵavaants jeꞌ̱e̱ veꞌe je̱ Pablo, ax
kaꞌa tseꞌe je̱ jaanchjaꞌvivataj̱k du̱yak-
jajtti. 31Nay veꞌempa tseꞌe je̱ ásiait
yakkutojkpada juuꞌ veꞌe je̱ Pablo myaa̱ṯ-
nayjaꞌvijidup, jeꞌ̱e̱ tseꞌe je̱ Pablo je̱
kaṯs du̱tuknu̱kej̱xtu jeṯs kaꞌa veꞌe tyáḵat
jep̱ kumoon tu̱jkp. 32 Jep̱ tseꞌe yooj-
mu̱kti yꞌajxu̱kti joma veꞌe ñayꞌamojki-
jidi. Jep̱ tseꞌe toꞌk viijn juuꞌ veꞌe maḵk
ko̱jtstup, nay jep̱pa tseꞌe jadoꞌk viijn

juuꞌ veꞌe maḵk ko̱jtstuvap, ax nu̱may
tseꞌe je̱ jáyuda juuꞌ veꞌe du̱kanu̱jaꞌvidup
paṉ tyaj̱xeꞌe ñayꞌamojkijidi. 33Ax jep̱pa
tseꞌe je̱ jáyuda juuꞌ veꞌe je̱ Alejandro
du̱vaajnjidu. Vanꞌit tseꞌe je̱ israeejlit
jayu du̱tiꞌtspítsumdi jej̱a je̱ nu̱may jayu
vyinkujk. Tukvinjaꞌvijidu tseꞌe je̱ Ale-
jandro je̱ kyaꞌ̱aj̱ maa̱ṯ jeṯseꞌe yꞌamo̱ꞌo̱t-
tat ku̱x kyuko̱tsuvaampyeꞌe je̱ israee-
jlit jáyuda jej̱a je̱ nu̱may jayu vyinkujk.
34Ku veꞌe du̱nu̱jaꞌvidi jeṯs israeejlit jayu
jeꞌ̱e̱ veꞌe, vanꞌit tseꞌe mej̱tsk hora joꞌn
maḵk vyaandi:
―¡Ñu̱máj̱ip xa veꞌe je̱ Diana juuꞌ veꞌe

yakvinjaꞌvip yakvintsaꞌ̱kip yaja Éfeso!
35Vanꞌit tseꞌe je̱ jaayva je̱ nu̱may jayu

du̱yakꞌamaꞌ̱t, jeṯseꞌe vyaajñ:
―Éfesovit yaaꞌtyaj̱kta, ¿paṉts vineꞌe

du̱kanu̱jaꞌvip jeṯs ya̱ éfesovit kajpu̱neꞌe
tukkaḏaakjup jeṯseꞌe du̱ꞌixꞌijtnit je̱
Diana je̱ chaptaj̱k jeṯs je̱ kunuuꞌkx
tsaaj juuꞌ veꞌe jem̱ tsapjo̱o̱tm kaḏaak?
36Kaꞌa tseꞌe paṉ yꞌo̱ꞌyixju̱ jeṯseꞌe
du̱nu̱nkakuváḵu̱t. Jeꞌ̱e̱ kaj̱xts aṯseꞌe
nvaꞌañ jeṯs yaknaxkaḏaꞌakta je̱ mꞌaajta
je̱ mjo̱o̱tta jeṯseꞌe o̱y xpayo̱ꞌo̱ydat
juuꞌ veꞌe mtonuvaandup. 37Ku̱x ya̱
yaaꞌtyaj̱kta juuꞌ veꞌe tu̱xyakmeṯsta,
kaꞌats yaꞌ̱a̱ veꞌe du̱vinko̱jtspéṯta je̱ Diana
juuꞌ veꞌe nvinjaꞌvimdup nvintsaꞌ̱kimdup,
ni kaꞌa tseꞌe juuꞌ du̱mee̱ꞌ̱tsta joma
veꞌe yakvinjava yakvintsaꞌ̱ag̱a. 38Paṉ
nu̱xaꞌ̱aa̱vaajnju̱dup tseꞌe je̱ Demetrio
jeṯs paṉ paṉ jatyeꞌe myaa̱ṯtoondup,
vaꞌan tseꞌe du̱nu̱xaꞌ̱aa̱da. Jeꞌ̱e̱ kaj̱x
tseꞌe jyej̱a je̱ to̱kin payo̱ꞌyvada jeṯs
paṉ paṉ jatyeꞌe yakkutojktup, jej̱a
jeꞌ̱e̱ vyinkujkta tseꞌe du̱kó̱tstat kaḵjeꞌ̱e̱
paṉ ti jatyeꞌe natyuknu̱xaꞌ̱ai̱jidup.
39Paṉ viijnkts jeꞌ̱e̱ veꞌe juuꞌ veꞌe
mꞌamó̱tudup, ko̱jtsꞌó̱ya tseꞌe du̱tsaḵ jep̱
kumoon ku veꞌe káṯsani jeṯseꞌe je̱ jayu
ñayꞌamókajadat. 40Kaꞌa tseꞌe yꞌo̱ya
jeṯs u̱u̱ꞌmeꞌe u̱xyam nyoojmu̱kumdat
nꞌajxu̱kumdat. Paṉ myó̱tudup xa jeꞌ̱e̱
veꞌe paṉ paṉ jatyeꞌe je̱ maj̱a̱ kutojku̱n

du̱jayej̱ptup jeṯseꞌe xvatso̱ꞌvumdat,
tsoꞌoxpaatumdap tseꞌe, ku̱x kaꞌa xa veꞌe
tii ti veꞌe nvaajnjimdap.

41Ku veꞌe veꞌem vyaajñ, vanꞌit tseꞌe je̱
jayu du̱nu̱u̱jmidi jeṯseꞌe ñaj̱kxtinit.

Ku je̱ Pablo ñu̱jkx jep̱
Macedonia jeṯs jep̱ Acaya

20 Ku veꞌe ñajxy je̱ yoojmu̱k je̱
ajxu̱k, vanꞌit tseꞌe je̱ Pablo

du̱yaxmujk je̱ jaanchjaꞌvivataj̱k jeṯseꞌe
du̱ko̱jtsmáḵki. Vanꞌit tseꞌe ñachee̱ꞌ̱njidi
jeṯseꞌe ñavyaꞌkxjidi. Vanꞌit tseꞌe ñu̱jkx
jem̱ macedóniait yꞌit jo̱o̱tm. 2Ku veꞌe
jem̱ vyeꞌna, o̱o̱y tseꞌe du̱tunko̱jtsmáḵkidi
je̱ jaanchjaꞌvivataj̱k, vanꞌit tseꞌe
ñaj̱kxpa jem̱ acáyait yꞌit jo̱o̱tm. 3 Jem̱
tseꞌe chu̱u̱ni toojk po̱ꞌo̱. Vanꞌit tseꞌe
je̱ barco du̱ꞌukpaḵuvaanni jeṯseꞌe
jem̱ siiriait yꞌit jo̱o̱tm vyimpijtnuvat.
Ku veꞌe du̱nu̱jaꞌvi jeṯs ta̱ veꞌe je̱
israeejlit jayu du̱ꞌukko̱jtsmókta jeṯs
yakꞌo̱o̱ꞌkuvaampyeꞌe, vanꞌit tseꞌe
du̱nu̱paa̱j̱mtkitíktsnuva jeṯseꞌe je̱ tyooꞌ
du̱ꞌavimpijtinuvat, je̱ macedóniait
it du̱tuknajxnuvat. Ax veꞌem tseꞌe
du̱tuujn. 4Mujatyooꞌijidu tseꞌe je̱ beréait
Sópater, je̱ tesalónicait Aristarco,
je̱ tesalónicait Segundo, je̱ deerbeit
Gayo, je̱ Timoteo, je̱ ásiait Tíquico,
jeṯs je̱ ásiait Trófimo. 5 Jeꞌ̱eḏa tseꞌe
tooꞌvaj̱ktu jeṯs aa̱ṯseꞌe xꞌaꞌix jem̱ Troas.
6Ku veꞌe ñajxy je̱ xaa̱j̱ ku veꞌe yakkay
je̱ tsapkaaky juuꞌ veꞌe je̱ levadura
du̱kamaa̱ṯ, vanꞌitts aa̱ṯseꞌe jem̱ Filipos
ntsaa̱ꞌ̱n jem̱ barco jo̱o̱tm jeṯs aa̱ṯseꞌe
kumugo̱xxaa̱j̱ nmaspaadi jeꞌ̱eḏa jem̱
Troas. Vuxtojtu̱k xaa̱j̱ts aa̱ṯseꞌe jem̱ nꞌijt.

Ku je̱ Pablo yꞌaṯs jep̱ Troas
7Domingo tseꞌe vyeꞌna, mutoꞌk xaa̱j̱ je̱

semana, jeṯs aa̱ṯseꞌe nnayꞌamojkiji jeṯs
aa̱ṯseꞌe je̱ tsapkaaky ntojkvaꞌkxu̱t, vanꞌit
tseꞌe je̱ Pablo du̱yakꞌixpu̱jk je̱ jaanch-
jaꞌvivataj̱k. Je̱ kujáp̱it tseꞌe je̱ Pablo
cho̱o̱ꞌnuvaꞌañ vyeꞌna, jeꞌ̱e̱ kaj̱x tseꞌe

kyaꞌamaajy tsoꞌm joꞌn paat. 8 Jem̱ts aa̱ṯ-
seꞌe nnayꞌamojkiji jep̱ mutoojk nu̱kav̱yet
ku̱jxp joma veꞌe vyeꞌna may je̱ taꞌ̱kxpa.
9 Jem̱ tseꞌe chu̱u̱na vyeꞌna ventana am
toꞌk je̱ mootsk ónu̱k juuꞌ veꞌe Eutico
du̱xaa̱j̱. Paatjinu tseꞌe je̱ tsooj ku veꞌe
je̱ Pablo jek tyunko̱jtsni, vanꞌit tseꞌe
myanajxy jeṯseꞌe kyu̱staj̱ki jem̱ ventana
am jep̱ mutoojk nu̱kav̱yet ku̱jxp. Vanꞌit
tseꞌe du̱vijtsu̱kti aa̱ꞌ̱kani. 10Ku tseꞌe jep̱
ñu̱kaḏaakji je̱ Pablo jeṯseꞌe yakpojtu̱kji,
jeṯseꞌe chee̱ꞌ̱nu̱kji, vanꞌit tseꞌe vyaajñ:
―Kadi mtsaꞌ̱ag̱ada, joojntykip xa yaꞌ̱a.̱
11Vanꞌit tseꞌe je̱ Pablo pyej̱tnuva, jeṯ-

seꞌe du̱tojkvaꞌkxy je̱ tsapkaaky, jeṯseꞌe
je̱ jaanchjaꞌvivataj̱k du̱maa̱ṯkaajy. Veꞌem
tseꞌe du̱tuujn ax joꞌn je̱ Jesús du̱tu-
ujn ku veꞌe je̱ yꞌixpaj̱kpataj̱k jadoꞌk nax
du̱maa̱ṯꞌaꞌóxidi. Vanꞌit tseꞌe jyaaꞌkkaj̱ts
je̱ kujáp̱it paat. Ku veꞌe kyo̱jtsku̱jx,
vanꞌit tseꞌe cho̱o̱ꞌnni. 12 Je̱ mootsk ónu̱k
juuꞌ veꞌe ku̱staj̱ki, joojntykts jeꞌ̱e̱ veꞌe
du̱yaknaj̱kxtini, jo̱tꞌamaj̱ tseꞌe nu̱jom
tyaandini.

Ku cho̱o̱ꞌndi jep̱ Troas
jeṯseꞌe jyeꞌ̱ydi jep̱ Mileto

13Vanꞌitts aa̱ṯseꞌe jem̱ barco jo̱o̱tm
ntsaa̱ꞌ̱n jeṯs aa̱ṯseꞌe nnu̱jkx jem̱ asoonit
kyajpu̱n kaj̱xm, jem̱ts aa̱ṯseꞌe je̱ Pablo
nmaa̱ṯnavyaaꞌtju̱t ku̱x veꞌem aa̱ṯseꞌe
tu̱nko̱jtsmúk, tékum jeꞌ̱e̱ veꞌe ñu̱jkx.
14Ku aa̱ṯseꞌe nmaa̱ṯnavyaatji jem̱
Asón, vanꞌitts aa̱ṯseꞌe nmaa̱ṯnu̱jkx jem̱
barco jo̱o̱tm jem̱ mitiléneit kyajpu̱n
kaj̱xm. 15 Jem̱ts aa̱ṯseꞌe ntsaa̱ꞌ̱n jeṯs
aa̱ṯseꞌe je̱ kuꞌóxit nmajxy jej̱a quíovit
myuꞌavinkujk, toꞌk je̱ naax juuꞌ
veꞌe jem̱ maaxy naa̱j̱ akojkm. Je̱
kumaaxkitts aa̱ṯseꞌe njeꞌ̱y jem̱ Samos. Je̱
kumadookitts aa̱ṯseꞌe njeꞌ̱y jem̱ Mileto.
16Kaꞌa tseꞌe je̱ Pablo jek yꞌituvaajñ jem̱
ásiait yꞌit jo̱o̱tm, jeꞌ̱e̱ kaj̱x tseꞌe kyanu̱jkx
jem̱ Éfeso, jatyji veꞌe jyeꞌ̱yavaajñ jem̱
Jerusalén ku̱x chaj̱kpeꞌe jeṯseꞌe jem̱
du̱yaknáxu̱t je̱ pentecostés xaa̱j̱.

Ku je̱ Pablo du̱mukaj̱ts paṉ paṉ
jatyeꞌe du̱nu̱vinténidup vyeꞌna je̱

éfesovit jaanchjaꞌvivataj̱k
17Ku aa̱ṯseꞌe njeꞌ̱y jem̱ milétovit

kyajpu̱n kaj̱xm, vanꞌit tseꞌe je̱ Pablo
du̱nu̱kej̱xi paṉ paṉ jatyeꞌe du̱nu̱vin-
ténidup vyeꞌna je̱ jaanchjaꞌvivataj̱k jem̱
Éfeso. 18Ku veꞌe jyeꞌ̱ydi, vanꞌit tseꞌe
du̱nu̱u̱jmidi:
―Mnu̱jaꞌvidinup xa miitseꞌe vintso̱ aṯ-

seꞌe juuꞌ ntuujn nkaj̱ts, vanꞌítani aṯseꞌe
veꞌem ntonꞌukvaajñ nko̱jtsꞌukvaajñ ku
aṯseꞌe yaja ásiait yꞌit jaa̱ṯ njeꞌ̱y. 19Nmu-
toon nmupaj̱kts aṯseꞌe je̱ Maj̱a̱ Vintsáṉ
je̱ nu̱u̱ꞌk aaj je̱ nu̱u̱ꞌk jo̱o̱t maa̱ṯ, je̱
jayu aṯseꞌe nnu̱yaaxtu ku̱xeꞌe du̱kaku-
vaḵta je̱ Nteꞌyam je̱ yꞌayook; juuꞌts aṯ-
seꞌe ntoon nko̱jts, jeꞌ̱e̱ kaj̱xts aṯseꞌe je̱
israeejlit jayu o̱o̱y xtunyaktsaachpaatti.
20Ax ijtpts aṯs miitseꞌe nvaajnjidi juuꞌ
veꞌe mtukꞌo̱ꞌyidup, jej̱a aṯseꞌe je̱ nu̱-
may jayu vyinkujk jeṯs jep̱ mtu̱jkpta je̱
jayu nyakꞌixpaj̱kti, 21 veꞌem je̱ israee-
jlit jáyuda veꞌem paṉ paṉ jatyeꞌe ka
jeꞌ̱ep̱ta. Veꞌem aṯseꞌe nnu̱u̱jmidi jeṯs tun
vinko̱pk jeꞌ̱e̱ veꞌe jeṯseꞌe vyinmayu̱mpijt-
tinit, jeṯseꞌe du̱maso̱o̱ktinit je̱ kyo̱ꞌo̱y joo-
jntykinda, jeṯseꞌe je̱ Nteꞌyam du̱panaj̱kx-
tinit, jeṯseꞌe du̱jaanchjaꞌvidinit je̱ nMa-̱
ja̱ Vintsáṉamda Jesucristo. 22 U̱xyamts
aṯseꞌe jem̱ Jerusalén nmu̱jkx, je̱ Es-
píritu Santo tseꞌe aṯs ya̱ njaꞌvin du̱vo̱o̱p,
kaꞌats aṯseꞌe nnu̱java vintso̱ aṯseꞌe jem̱
je̱ jayu xtóndat, 23 jeꞌ̱ej̱yji aṯseꞌe nnu̱-
jaꞌvip, paṉ joma aṯseꞌe nnu̱jkx, veꞌemts
aṯseꞌe xnu̱u̱jma je̱ Espíritu Santo jeṯs je̱
poxu̱ntaj̱k aṯseꞌe nꞌaꞌixp jeṯs je̱ tsaach-
paatu̱n. 24Ax ni tíats aṯseꞌe nkavinmay,
ni viinma aṯs ya̱ njoojntykin, jeꞌ̱ej̱yji veꞌe
jeṯs aṯseꞌe nyakpooknit je̱ toonk juuꞌ aṯ-
seꞌe xtuknu̱vaꞌni je̱ Maj̱a̱ Vintsáṉ Jesús,
aṯseꞌe nꞌijtnit ax joꞌn je̱ jayu juuꞌ veꞌe
tooꞌvaj̱kp tu̱jyeꞌya joma veꞌe kyukax̱a je̱
noomk, aṯseꞌe je̱ jayu nvaajnjadat je̱ o̱y
kaṯs je̱ o̱y ayook, jeꞌ̱eṯs jeꞌ̱e̱ veꞌe ku veꞌe

je̱ jayu yakvaajñja vintso̱ veꞌe je̱ Nteꞌyam
je̱ maaꞌyu̱n tyoꞌnu̱xjada.

25 ’Ntukkaꞌamaayduts aṯs miitseꞌe
anañu̱joma vintso̱ jeꞌ̱e̱ veꞌe ku veꞌe
je̱ jayu yꞌitta jem̱ je̱ Nteꞌyam yꞌam
kyaꞌ̱m. Ax nmu̱jaꞌvipts aṯseꞌe jeṯs kaꞌa
aṯseꞌe xꞌukꞌíxtinuvat yaja naxviijn.
26Paṉ mtsaachpaattinup tseꞌe xaꞌ̱ma
kaj̱x jyapaṉa miitsta, yaja aṯs miitseꞌe
mvinkujkta nnaa̱j̱mada jeṯs kaꞌa
aṯseꞌe ntó̱kinat, ku̱x nvaajnjidu xa aṯs
miitseꞌeda vintso̱ veꞌe xjayej̱ptinit je̱
joojntykin juuꞌ veꞌe xaꞌ̱ma kaj̱x ijtp,
27ntuknu̱jaꞌviduts aṯs miitseꞌe nu̱jom
juuꞌ veꞌe je̱ Nteꞌyam ñu̱paa̱j̱mtki, kaꞌa
veꞌe tii juuꞌ aṯs miitseꞌe nkavaajnjidu.
28Naajkkó̱pkajada viinm jeṯs ixꞌitta
nu̱jom je̱ Nteꞌyam je̱ jyayu juuꞌ
veꞌe je̱ Espíritu Santo mpaa̱j̱mjidu
jeṯseꞌe xꞌixꞌíttat, je̱ jayu juuꞌ veꞌe je̱
Nteꞌyam natyukjeꞌ̱ei̱ju ku veꞌe je̱
yꞌOnu̱k kyuꞌo̱o̱ꞌkijidi. 29Nnu̱jaꞌvip xa
aṯseꞌe jeṯs ku aṯseꞌe yaja nko̱o̱ꞌkꞌijtnit,
mnu̱jeꞌ̱yajadapts miitseꞌe je̱ viijnk jayu
jeṯseꞌe mtónjadat ax joꞌn je̱ muꞌuk
lobo du̱tonda joꞌn je̱ carneeroda.
30 Jej̱a tseꞌe miitsam mꞌakujkta jyéj̱at
paṉ paṉ jatyeꞌe je̱ jayu je̱ taay
du̱tukyakꞌixpáḵtap, jeꞌ̱e̱ tseꞌe chó̱ktap
jeṯseꞌe je̱ Maj̱a̱ Vintsáṉ je̱ jyayu
pyanaj̱kxjadat. 31Mnayꞌíxjadap tseꞌe
jeꞌ̱e̱ kaj̱xta, jaaꞌmyéṯsta jeṯs toojk joojnt
aṯs miitseꞌe nu̱nyaaxnup jó̱vum xaa̱j̱
jó̱vum tsooj toꞌk jadoꞌk ntukꞌixti.

32 ’Utsta ajchta, u̱xyamts aṯs miitseꞌe
mpam̱da jem̱ je̱ Nteꞌyam yꞌam kyaꞌ̱m
jeṯs je̱ maj̱a̱ maaꞌyu̱n maa̱ṯ juuꞌ veꞌe
je̱ Nteꞌyam je̱ jayu tyoojnjip, jeꞌ̱eṯs jeꞌ̱e̱
veꞌe je̱ ayook juuꞌ veꞌe je̱ jayu yakvaajn-
jip jeṯseꞌe yꞌo̱ꞌyixju̱ jeṯseꞌe du̱maḵkpaa̱m̱-
nit je̱ mjo̱o̱tta je̱ mjaꞌvinda, veꞌem tseꞌe
xjayej̱ptinit je̱ pu̱k jem̱ tsapjo̱o̱tm maa̱ṯ
nu̱jom jeꞌ̱eḏa paṉ paṉ jatyeꞌe je̱ Nteꞌyam
apu̱k pyaa̱m̱ jeṯseꞌe yꞌijttinit jeꞌ̱e̱ je̱ jyayu.
33Kaꞌa aṯseꞌe tu̱nnasꞌayo̱va je̱ viijnk jayu
je̱ myeen ukpu̱ je̱ viijnk jayu je̱ vyit je̱ xy-

o̱x. 34Vaꞌajts xa miitseꞌe xnu̱jávada jeṯs
ya̱ nkaꞌ̱aj̱am aṯseꞌe ntuktoon jeṯseꞌe jyej̱i
juuꞌ aṯseꞌe xkaꞌijtji jeṯs juuꞌ veꞌe kaꞌij-
tu̱xju̱du aṯs je̱ nmujatyooꞌda. 35Veꞌemam
xa aṯs miitseꞌe ntukyakꞌixpaḵta jeṯseꞌe
je̱ jayu tyónu̱t jeṯseꞌe yakputáḵadat paṉ
paṉ jatyeꞌe katihꞌijtu̱xju̱dup, jeṯseꞌe yak-
jaaꞌmyéṯsu̱t juuꞌ veꞌe je̱ Maj̱a̱ Vintsáṉ
Jesús kyo̱jts ku veꞌe vyaajñ: “Nu̱yojk
tseꞌe je̱ xo̱o̱ndu̱k jo̱o̱t njayej̱pumda ku
veꞌe je̱ jayu nmo̱ꞌyumda juuꞌ jeṯs kaꞌa
veꞌe ku veꞌe je̱ jayu juuꞌ xmo̱ꞌyumda.”

36Ku veꞌe veꞌem vyanku̱jx, vanꞌit
tseꞌe kyo̱xkténidi je̱ Pablo jeṯs nu̱jom
jeꞌ̱eḏa, jeṯseꞌe chapko̱jtsti. 37 O̱o̱y tseꞌe
anañu̱joma du̱tunnu̱yaaxti je̱ Pablo,
jeṯseꞌe du̱tsee̱ꞌ̱ndi, jeṯseꞌe du̱tsooꞌkxti,
38 o̱o̱y tseꞌe tyuntsaachvinmapyaj̱kti
ku̱x veꞌemeꞌe ñaꞌ̱mu̱xjada jeṯs kaꞌa veꞌe
du̱ꞌukꞌíxtinit yaja naxviijn. Vanꞌit tseꞌe
o̱jts du̱nasvo̱ꞌvidini joma veꞌe je̱ barco.

Ku je̱ Pablo ñu̱jkx jep̱ Jerusalén

21 Ku aa̱ṯseꞌe nmasaa̱ḵ je̱ jaanchjaꞌ-
vivataj̱k jem̱ Mileto, vanꞌitts aa̱ṯ-

seꞌe nnu̱jkx jem̱ barco jo̱o̱tm ix jatyu̱v
jeṯs aa̱ṯseꞌe njeꞌ̱y joma veꞌe je̱ it du̱xaa̱j̱a
Cos. Je̱ kuꞌóxitts aa̱ṯseꞌe njeꞌ̱y jem̱ Rodas.
Jem̱ts aa̱ṯseꞌe ntsaa̱ꞌ̱n jeṯs aa̱ṯseꞌe Pátara
nnu̱jkx. 2 Jem̱ts aa̱ṯseꞌe Pátara mpaaty
toꞌk je̱ barco juuꞌ veꞌe jem̱ feníciait yꞌit
jo̱o̱tm tso̱ naj̱kxp, jeꞌ̱eṯs aa̱ṯseꞌe xyak-
naj̱kx. 3Mpaaꞌnajxts aa̱ṯseꞌe jem̱ Chipre,
anajts aa̱ṯs jeꞌ̱e̱ veꞌe nmasaa̱ḵ, jeṯs aa̱ṯ-
seꞌe nnu̱jkx jem̱ siiriait yꞌit jo̱o̱tm. Jem̱ts
aa̱ṯseꞌe njeꞌ̱y tiirovit kyajpu̱n kaj̱xm, jeꞌ̱e̱
kaj̱x ku veꞌe jem̱ je̱ barco je̱ tsu̱m du̱ma-
so̱ꞌo̱ku̱t. 4Vanꞌitts aa̱ṯseꞌe nꞌixti je̱ utsta je̱
ajchta maa̱ṯ je̱ utsta je̱ tsaꞌ̱aḏa juuꞌ veꞌe
jem̱, jeꞌ̱eṯs aa̱ṯseꞌe nmaa̱ṯtsu̱u̱nidu vux-
tojtu̱k xaa̱j̱. Ax jeꞌ̱eḏa tseꞌe je̱ Espíritu
Santo kaj̱x du̱nu̱u̱jmidu je̱ Pablo jeṯs kaꞌa
veꞌe ñaj̱kxu̱t jem̱ Jerusalén. 5Ku veꞌe
ñajxy je̱ vuxtojtu̱k xaa̱j̱, tso̱o̱ꞌnnuts aa̱ṯ-
seꞌe. Nu̱jom je̱ jaanchjaꞌvivataj̱k maa̱ṯ je̱
yꞌónu̱kta je̱ ñu̱daꞌ̱ax̱ta, jeꞌ̱eṯs aa̱ṯseꞌe o̱jts

xnasvo̱ꞌvidini jem̱ kajpu̱n paꞌam. Jem̱ts
aa̱ṯseꞌe nko̱xkteni jeṯs aa̱ṯseꞌe ntsapkaj̱ts.
6Vanꞌitts aa̱ṯseꞌe xnu̱u̱jmidini:
―Diooseꞌe mmaa̱ḏajadap.
Jeṯs aa̱ṯseꞌe nꞌatso̱o̱vdinuva:
―Nay veꞌempa miitsta, Dios maa̱ṯeꞌe

mtaandini.
Vanꞌitts aa̱ṯseꞌe jem̱ barco jo̱o̱tm ntaj̱ki

jeṯs jeꞌ̱e̱ veꞌe vyimpijttini jem̱ tyaḵꞌam.
7Vanꞌitts aa̱ṯseꞌe ntsaa̱ꞌ̱n jem̱ Tiro jeṯs

aa̱ṯseꞌe njeꞌ̱y jem̱ Tolemaida. Ku aa̱ṯ-
seꞌe je̱ barco ntukvaach, vanꞌitts aa̱ṯ-
seꞌe nko̱jtspaa̱ꞌ̱kx je̱ utsta je̱ ajchta maa̱ṯ
je̱ utsta je̱ tsaꞌ̱aḏa juuꞌ veꞌe jem̱da, jeṯs
aa̱ṯseꞌe nmaa̱ṯxaṉajxti. 8 Je̱ kuꞌóxitts aa̱ṯ-
seꞌe ntso̱o̱ꞌnnuva jeṯs aa̱ṯseꞌe njeꞌ̱y jem̱
cesaréait kyajpu̱n kaj̱xm. Jem̱ts aa̱ṯseꞌe
nnu̱jkx je̱ Felipe tyaḵꞌam, toꞌk jeꞌ̱e̱ veꞌe
juuꞌ veꞌe je̱ jayu du̱vaajnjip je̱ o̱y kaṯs je̱
o̱y ayook, jeꞌ̱e̱ veꞌe nu̱toꞌk je̱ nu̱vuxtojtu̱k
yaaꞌtyaj̱kta juuꞌ veꞌe yakvinko̱o̱ndu jeṯ-
seꞌe du̱putáḵadat je̱ kukáṯsivada. Jem̱ts
aa̱ṯseꞌe nmataajñ. 9 Je̱ Felipe, nu̱mak-
taaxk tseꞌe je̱ ñaa̱x̱, tum kiixu̱taꞌ̱ax̱
jeꞌ̱e̱ veꞌeda, jeꞌ̱e̱ tseꞌe du̱ko̱jtsnajxtup
je̱ Nteꞌyam je̱ yꞌayook. 10Ku aa̱ṯseꞌe
mej̱tsk toojk xaa̱j̱ jem̱ nveꞌna, vanꞌit tseꞌe
jyeꞌ̱y toꞌk je̱ Nteꞌyam je̱ yꞌayook ko̱jt-
snajxpa, Agabo jeꞌ̱e̱ veꞌe xyaa̱j̱, jem̱ts
jeꞌ̱e̱ veꞌe Judea chaa̱ꞌ̱n. 11 Jeꞌ̱eṯs aa̱ṯ-
seꞌe o̱jts xkuꞌix. Vanꞌit tseꞌe du̱kaa̱j̱n
je̱ Pablo je̱ tyiintsóm jeṯseꞌe ñatyukkaṯ-
soojmji ñatyukpaktsoojmji. Vanꞌit tseꞌe
vyaajñ:
―Veꞌem xa veꞌe vyaꞌañ je̱ Espíritu

Santo jeṯs jem̱eꞌe Jerusalén je̱ israeejlit
jáyuda jidu̱ꞌu̱m du̱tsómdat paṉ paṉ yaꞌ̱a̱
veꞌe jyeꞌ̱e̱ ya̱ tiintsóm, jeṯseꞌe jem̱ je̱ vi-
ijnk jayu kyaꞌ̱m du̱pám̱dat.

12Kuts aa̱ṯseꞌe nꞌamo̱tunajxy, vanꞌitts
aa̱ṯseꞌe je̱ Pablo nmunooꞌkxtk jeṯs kaꞌa
veꞌe ñaj̱kxu̱t jem̱ Jerusalén. Munooꞌkx-
tkju̱duva tseꞌe je̱ cesaréait jayu. 13Ax
jidu̱ꞌu̱m tseꞌe je̱ Pablo yꞌatsaa̱j̱v:
―¿Tyaj̱xseꞌe myaꞌaxta jeṯs aṯseꞌe xyak-

tsaachvinmapyaḵuvaꞌanda? Paṉ vaamp

xa veꞌe je̱ Maj̱a̱ Vintsáṉ Jesús, nnayjaꞌvi-
jinupts aṯseꞌe jeṯs aṯseꞌe nꞌo̱o̱ꞌku̱t jeꞌ̱e̱ kaj̱x
jem̱ Jerusalén, ka ko̱o̱jyapeꞌe jeṯs aṯseꞌe
nyaktsómu̱t jeꞌ̱e̱ kaj̱x.

14Ax kuts aa̱ṯseꞌe xkaꞌo̱ꞌyixju̱ jeṯs aa̱ṯ-
seꞌe nnaxkó̱tsu̱t, vanꞌitts aa̱ṯseꞌe nma-
so̱o̱kni. Jidu̱ꞌu̱mts aa̱ṯseꞌe nvaajñ:
―Vaꞌan veꞌem du̱tunju̱ paṉ vintso̱ veꞌe

je̱ Maj̱a̱ Vintsáṉ du̱tsaḵ.
15Vanꞌitts aa̱ṯseꞌe nnayꞌapaa̱j̱mtkiji

jeṯs aa̱ṯseꞌe nnu̱jkx jem̱ Jerusalén.
16Xmujatyooꞌiduts aa̱ṯseꞌe je̱ cesaréait
jaanchjaꞌvivada jem̱ je̱ Mnasón tyaḵꞌam
paat, chípreit yaaꞌtyaj̱k jeꞌ̱e̱ veꞌe juuꞌ
veꞌe jékani du̱jaanchjaꞌviꞌukvaan je̱
Jesucristo, jeꞌ̱eṯs aa̱ṯseꞌe xyakmatánup.
Ku je̱ Pablo o̱jts du̱kuꞌix je̱ Santiago
17Ku aa̱ṯseꞌe njeꞌ̱y jem̱ Jerusalén,

vaꞌajts xo̱o̱jntkpts aa̱ṯseꞌe je̱ uts je̱
ajch maa̱ṯ je̱ uts je̱ tsaꞌ̱a̱ xkuvaj̱kti.
18 Je̱ kuꞌóxitts aa̱ṯseꞌe je̱ Pablo o̱jts
ntukmaa̱ṯkuꞌíx je̱ Santiago, jem̱pa
tseꞌe vyeꞌ̱nada nu̱jom paṉ paṉ jatyeꞌe
du̱nu̱vinténidup je̱ jaanchjaꞌvivataj̱k
jem̱ Jerusalén. 19Vanꞌit tseꞌe je̱ Pablo
kyo̱jtspo̱o̱ꞌkxjidi jeṯseꞌe tyukmumaajn-
tykjidi ti jatyeꞌe je̱ Nteꞌyam tyoon jeꞌ̱e̱
kaj̱x joma veꞌe ka je̱ israeejlit jáyuvapta.
20Ku veꞌe du̱ꞌamo̱tunajxti, yakmáj̱idu
yakjaanchiduts jeꞌ̱e̱ veꞌe je̱ Nteꞌyam.
Vanꞌit tseꞌe je̱ Pablo du̱nu̱u̱jmidi:
―Mꞌixp xa mitseꞌe jeṯs miijl ámani

veꞌe je̱ israeejlit jáyuda juuꞌ veꞌe du̱-
jaanchjaꞌvidup je̱ nMaj̱a̱ Vintsáṉamda
Jesucristo, ax nu̱jom tseꞌe vyaꞌanda jeṯs
tun vinko̱pk jeꞌ̱e̱ veꞌe jeṯseꞌe yakkutyónu̱t
je̱ Moisés je̱ pyavaꞌnu̱n. 21Ta̱ tseꞌe je̱ kaṯs
du̱mó̱tuda jeṯs jeꞌ̱e̱ mitseꞌe mtukꞌixp je̱ is-
raeejlit jáyuda juuꞌ veꞌe tsu̱u̱nidup joma
veꞌe du̱kaꞌitjo̱o̱tmada, veꞌemeꞌe xnu̱u̱jma
jeṯs kaꞌa veꞌe du̱maj̱ap̱ám̱dat juuꞌ veꞌe
je̱ Moisés pyavaan, kaꞌa veꞌe du̱paa̱j̱m-
jadat je̱ ixtaꞌnu̱n je̱ yꞌónu̱kta, jeṯs ni
kaꞌa veꞌe du̱tóndat ax joꞌn je̱ israeejlit
jayu je̱ kyostuumbreda. 22 ¿Tiseꞌe yak-

tónup? Nayꞌamókajadap xa nꞌiteꞌe je̱ nu̱-
may jayu ku veꞌe du̱mó̱tudat jeṯs yaja
mitseꞌe tu̱mjeꞌya. 23Nu̱yojk o̱y xa yaꞌ̱a̱
veꞌe xtónu̱t. Jej̱a xa veꞌe yaja aa̱ṯs maa̱ṯ
nu̱maktaaxk je̱ yaaꞌtyaj̱k juuꞌ veꞌe je̱
vaandu̱k du̱paa̱m̱du je̱ Nteꞌyam maa̱ṯ.
24Maa̱ṯnaj̱kxtats nꞌit jeṯseꞌe xmaa̱ṯnaajk-
vaꞌatsjadat. Mits tseꞌe mkujóyup je̱ táṉu̱k
jeṯs juuꞌ jatyeꞌe tso̱jkjup jeṯseꞌe yakyó̱x-
u̱t jep̱ maj̱a̱ tsaptu̱jkp, veꞌem tseꞌe yꞌo̱ꞌy-
ixjadat jeṯseꞌe yakkukee̱ꞌ̱pxtat. Paṉ mtu-
ump tseꞌe veꞌem, vanꞌit tseꞌe je̱ israeejlit
jayu du̱nu̱jávadat jeṯs kaꞌa mitseꞌe veꞌem
mjátu̱ka ax joꞌn je̱ kaṯs du̱mó̱tuda, jeꞌ̱e̱
veꞌe jeṯs viinmeꞌe xkutyún juuꞌ veꞌe je̱
Moisés pyavaan. 25Ax paṉ paṉ jaty tseꞌe
ka je̱ israeejlit jáyuvap juuꞌ veꞌe je̱ Je-
sucristo du̱jaanchjaꞌvidup, nnu̱jaꞌyiduts
aa̱ṯseꞌe jeṯs kaꞌa jeꞌ̱e̱ veꞌe du̱tivinmáy-
dat, jeꞌ̱ej̱yji veꞌe tyóndap jeṯseꞌe du̱ka-
jaꞌ̱kxtat juuꞌ veꞌe yaktukvintsaꞌ̱kidup juuꞌ
veꞌe ka je̱ Nteꞌyamap, jeṯseꞌe du̱kajaꞌ̱kx-
tat je̱ nu̱u̱ꞌpu̱n, jeṯseꞌe du̱kajaꞌ̱kxtuvat je̱
táṉu̱k tsuꞌuts juuꞌ veꞌe yuktsumꞌo̱o̱ꞌkp,
jeṯseꞌe ni paṉa je̱ kaṯs du̱katukmaa̱ṯ-
jayép̱tat je̱ yaaꞌy je̱ taꞌ̱ax̱ juuꞌ veꞌe ka
pú̱kap jyayej̱ptup.

Ku je̱ Pablo yakmajch
jep̱ maj̱a̱ tsaptu̱jkp

26Vanꞌit tseꞌe je̱ Pablo du̱maa̱ṯnu̱jkx
je̱ nu̱maktaaxk yaaꞌtyaj̱kta. Je̱ kuꞌóxit
tseꞌe du̱maa̱ṯnaajkvatsꞌukvaajnjidi.
Vanꞌit tseꞌe tyaj̱ki jep̱ maj̱a̱ tsaptu̱jkp
jeṯseꞌe du̱ꞌavánat vinꞌiteꞌe kyukáx̱at je̱
xaa̱j̱ ku veꞌe ñaajkvaꞌatsjada, jeꞌ̱e̱ veꞌe
ku veꞌe je̱ yax̱ du̱pám̱dat kaḵjeꞌ̱e.̱

27Ax kax̱uvaannup tseꞌe je̱ vuxtoj-
tu̱k xaa̱j̱ vyeꞌna ku veꞌe ñaajkvaꞌats-
jada, vanꞌit tseꞌe je̱ israeejlit jáyuda juuꞌ
veꞌe jem̱ ásiait yꞌit jo̱o̱tm tso̱o̱ꞌndu, jeꞌ̱e̱
tseꞌe du̱ꞌixtu je̱ Pablo jep̱ maj̱a̱ tsaptu̱jkp.
Vanꞌit tseꞌe nu̱jom je̱ jayu du̱yakyooj-
mu̱kti du̱yakꞌajxu̱kti, jeꞌ̱e̱ tseꞌe je̱ Pablo
du̱majtstu 28 jeṯseꞌe maḵk vyaandi:

―¡Israeejlit jáyuda, putáḵada aa̱ṯs!
Yaꞌ̱a̱ xa veꞌe je̱ yaaꞌtyaj̱k juuꞌ veꞌe
nu̱jom je̱ it du̱tukvittp jeṯseꞌe je̱ nu̱may
jayu du̱yakꞌixpu̱k, veꞌem tseꞌe du̱tukꞌix
juuꞌ veꞌe kyapaatyp kyahꞌakee̱g̱uip
maa̱ṯ je̱ jaanchjaꞌvin juuꞌ u̱u̱ꞌmeꞌe
njayej̱pumdup, ni kaꞌats jeꞌ̱e̱ veꞌe
du̱paatpa du̱ꞌakee̱g̱uiva maa̱ṯ je̱ Moisés
je̱ pyavaꞌnu̱n ukpu̱ je̱ vintsaꞌ̱kin juuꞌ
veꞌe nmo̱ꞌyumdup ya̱ maj̱a̱ tsaptaj̱k. Ax
ka jeꞌ̱ej̱yap tseꞌe, ta̱ xa veꞌe du̱yaktaj̱kiva
yaja maj̱a̱ tsaptu̱jk paṉ paṉ jatyeꞌe
ka je̱ israeejlit jáyuvap, veꞌem tseꞌe
tu̱du̱yakvintsaꞌ̱kintó̱ki ya̱ it.

29 Jeꞌ̱e̱ kaj̱xeꞌe veꞌem vyaandi ku̱x
yꞌixtu veꞌe je̱ Pablo ku veꞌe jem̱ kajpu̱n
jo̱o̱tm du̱maa̱ṯveꞌna je̱ Trófimo, toꞌk je̱
éfesovit jayu. Veꞌem tseꞌe vyinmaaydi
jeṯs je̱ Pablo veꞌe yaktaj̱kiju jep̱ maj̱a̱
tsaptu̱jkp.

30Ku veꞌe yoojmu̱kti yꞌajxu̱kti nu̱jom
je̱ jayu, vanꞌit tseꞌe noomp je̱ Pablo
du̱nu̱naj̱kxti. Vanꞌit tseꞌe du̱majtsti
jeṯseꞌe du̱vaa̱ꞌ̱mpítsumdini jep̱ maj̱a̱
tsaptu̱jkp. Ku tseꞌe du̱vaa̱ꞌ̱mpítsumdi,
vanꞌit tseꞌe je̱ tsaptaj̱k du̱yakꞌatojkti.
31Yakꞌo̱o̱ꞌkuvaandinup tseꞌe vyeꞌna
ku veꞌe je̱ kaṯs du̱mo̱tu je̱ tojpa juuꞌ
veꞌe du̱nu̱vintsáṉip nu̱miijl je̱ tojpataj̱k
jeṯs yoojmu̱ktup ajxu̱ktupeꞌe nu̱jom
je̱ jayu jem̱ Jerusalén. 32Vanꞌit tseꞌe
du̱yaknayꞌamojkijidi je̱ tyojpada jeṯs
jeꞌ̱eḏa paṉ paṉ jatyeꞌe du̱nu̱vintsáṉidup
nu̱mó̱kupx jaty je̱ tojpataj̱kta, jeṯseꞌe
noomp ñaj̱kxti joma veꞌe je̱ jáyuda. Ku
tseꞌe je̱ jayu du̱ꞌix je̱ tojpa juuꞌ veꞌe
du̱nu̱vintsáṉip nu̱miijl je̱ tojpataj̱k maa̱ṯ
je̱ tyojpada, vanꞌit tseꞌe du̱tsiiꞌkꞌatú̱vidi
je̱ Pablo. 33Vanꞌit tseꞌe je̱ tojpataj̱k
je̱ vyintsáṉ je̱ Pablo du̱vinkunaj̱kxi
jeṯseꞌe du̱yakjamyajtsji, jeṯseꞌe
du̱yakjachoojmji mej̱tsk je̱ cadena maa̱ṯ.
Vanꞌit tseꞌe du̱ꞌamo̱tutu̱vi paṉ paṉeꞌe je̱
Pablo jeṯs paṉ ti veꞌe tu̱du̱tún. 34Ax
maḵk tseꞌe je̱ jayu kyo̱tsta, ko̱jtsp tseꞌe
toꞌk ko̱jtsp tseꞌe jadoꞌk, jeꞌ̱e̱ kaj̱x tseꞌe

kyaꞌo̱ꞌyixju̱ je̱ tojpataj̱k je̱ vyintsáṉ
jeṯseꞌe juuꞌ du̱vinmó̱tuvu̱t. Vanꞌit tseꞌe
je̱ Pablo du̱yakjapyavijtsji joma veꞌe
je̱ tojpa chaa̱ṉada. 35Ku veꞌe jyeꞌ̱ydi
joma veꞌe je̱ escalera, vanꞌit tseꞌe
je̱ Pablo je̱ tojpa pyatsaa̱j̱mjidi ku̱x
yakꞌo̱o̱ꞌkuvaajnjupeꞌe je̱ nu̱may jáyuda.
36 Jidu̱ꞌu̱m tseꞌe maḵk vyaandi:
―¡Vaꞌan du̱ꞌaa̱ꞌ̱ku̱!

Ku je̱ Pablo ñakyuko̱jtsji
jej̱a je̱ nu̱may jayu vyinkujk

37Ku veꞌe je̱ Pablo du̱yaktaḵavaandi
jep̱ joma veꞌe je̱ tojpa chaa̱ṉada, vanꞌit
tseꞌe du̱nu̱u̱jmi je̱ tojpa juuꞌ veꞌe du̱nu̱v-
intsáṉip nu̱miijl je̱ tojpataj̱k:
―¿Nvaat aṯs mitseꞌe nmukó̱tsu̱t?
Vanꞌit tseꞌe je̱ tojpataj̱k je̱ vyintsáṉ

yꞌatso̱o̱jvji:
―¿Tis, mkaj̱tsp mitseꞌe je̱ griego

aaj? 38 ¿Ka jeꞌ̱ep̱ mitseꞌe toꞌk je̱ egíp-
tovit jayu juuꞌ veꞌe je̱ jayu du̱yakpo-
jtu̱k jeṯseꞌe nu̱maktaaxk miijl je̱ yak-
jayuꞌo̱o̱ꞌkpa du̱yaknu̱jkx joma veꞌe je̱
jayu kyatsu̱u̱na?

39Vanꞌit tseꞌe je̱ Pablo yꞌatsaa̱j̱v:
―Israeejlit jayu xa aṯseꞌe, jem̱ aṯseꞌe

Tarso nkukajpu̱na, ñu̱máj̱ip tseꞌe je̱ ka-
jpu̱n jem̱ cilíciait yꞌit jo̱o̱tm. Toojnjik aṯs
toꞌk aaj je̱ maaꞌyu̱n jeṯs aṯseꞌe ya̱ jayu
du̱muko̱tsta.

40Maso̱o̱kju tseꞌe je̱ tojpataj̱k je̱ vy-
intsáṉ. Ténip tseꞌe je̱ Pablo vyeꞌna jej̱a
escalera ku̱jx, vanꞌit tseꞌe je̱ kyaꞌ̱aj̱ maa̱ṯ
je̱ nu̱may jayu du̱yakꞌamaꞌ̱t. Ku tseꞌe
yꞌamo̱ꞌtkaj̱xti, vanꞌit tseꞌe du̱tukmukaj̱ts
je̱ hebreo aaj. Jidu̱ꞌu̱m tseꞌe du̱nu̱u̱jmi:

22―Nmuꞌisraeejlit jáyuda, mú̱jit
jayutaj̱kta, amo̱tunaxta juuꞌ aṯ-

seꞌe nko̱tsuvaampy.
2Ku veꞌe du̱ꞌamo̱tunajxti jeṯs je̱ he-

breo aaj veꞌe myukó̱tsjada, jaaꞌkꞌamo̱ꞌttu
tseꞌe. Vanꞌit tseꞌe je̱ Pablo jyaaꞌkvaajñ:

3―Israeejlit jayu xa aṯseꞌe. Jem̱ aṯ-
seꞌe Tarso nkeꞌx, jem̱ cilíciait yꞌit jo̱o̱tm.
Ax yájats aṯseꞌe Jerusalén tu̱nyeeꞌk,

je̱ Gamaliel aṯseꞌe xyakꞌixpaj̱k, veꞌem
aṯseꞌe puꞌukam xtukꞌix xtuknu̱jaꞌvi je̱
nju̱jpit jáyuvamda je̱ pyavaꞌnu̱n. Toꞌk
aaj toꞌk jo̱o̱t aṯseꞌe je̱ Nteꞌyam nmutún
nmupu̱k, veꞌem ax joꞌn miitsta u̱xyam
je̱ Nteꞌyam xmutonda xmupaḵta joꞌn.
4Njomtoondup ntitoondup xa aṯseꞌe yꞌijt
paṉ paṉ jatyeꞌe je̱ Jesús du̱jaanch-
jaꞌvidup jeṯs aṯseꞌe nꞌix vintso̱ veꞌe
yꞌo̱o̱ꞌktat. Nyakjamyajtsju̱duts aṯseꞌe je̱
yaaꞌtyaj̱k jeṯs je̱ taꞌ̱ax̱taj̱k, jeṯs aṯseꞌe
nyakjapyoxu̱ntaḵpaa̱j̱mjidi. 5 Je̱ teeꞌ juuꞌ
veꞌe du̱nu̱vintsaṉikaj̱xp je̱ teeꞌtaj̱kta jeṯs
nu̱jom je̱ jáyuda juuꞌ veꞌe du̱nu̱máj̱idu-
vap jep̱ tsaptu̱jkp, ñu̱jaꞌvidupts jeꞌ̱e̱ veꞌe
o̱y jeṯs jeꞌ̱e̱ aṯseꞌe xmo̱o̱ydu je̱ naḵ
jeṯs aṯseꞌe ntukkaṯáḵadat je̱ nmuꞌisraee-
jlit jáyuvamda juuꞌ veꞌe tsu̱u̱nidup jem̱
damaascovit kyajpu̱n kaj̱xm. Jeꞌ̱e̱ aṯ-
seꞌe jem̱ naj̱kx nꞌíxtada paṉ paṉ jatyeꞌe
je̱ Jesús du̱jaanchjaꞌvidup jeṯs aṯseꞌe
ku̱nyakmej̱tsti yaja Jerusalén jeṯseꞌe
ku̱chaachpaatti.
Ku je̱ Pablo du̱maajntyk vintso̱ veꞌe
je̱ Jesucristo du̱jaanchjaꞌviꞌukvaajñ

(Hch. 9.1-19; 26.12-18)
6 ’Ax jem̱ts aṯseꞌe nꞌuknu̱nu̱jkx

vyeꞌna, jee̱ṉa tseꞌe tooꞌ aajy, je̱
damaascovit kajpu̱n mutám̱ani,
kujk xaa̱j̱ joꞌn, vanꞌitts aṯseꞌe tun
toꞌmayji je̱ tsapjo̱o̱tmit ajajtk o̱o̱y
xtunnu̱jaj xtunnu̱tu̱ꞌkx. 7Vanꞌitts aṯseꞌe
nnaxvipp jeṯs aṯseꞌe nꞌamo̱tunajxy
toꞌk je̱ ayook juuꞌ veꞌe vaan: “Saulo,
Saulo, ¿tyaj̱xts aṯseꞌe xtsoꞌoxpú̱k?”
8Vanꞌitts aṯseꞌe nꞌamo̱tutu̱vi: “¿Paṉts
mitseꞌe?” Vanꞌit tseꞌe yꞌatsaa̱j̱v: “Je̱
Jesús xa aṯseꞌe, je̱ nazarétit jayu juuꞌ
veꞌe mtuntsoꞌoxpu̱jkp.” Jidu̱ꞌu̱mts
aṯseꞌe xnu̱u̱jmi. 9 Jeꞌ̱eḏa juuꞌ aṯseꞌe
nmaa̱ṯveꞌnidup, yꞌíxtuts jeꞌ̱e̱ veꞌe ku
aṯseꞌe o̱o̱y xtunnu̱jaj xtunnu̱tu̱ꞌkx, jeṯseꞌe
chaꞌ̱kidi, ax kaꞌa tseꞌe du̱vinmó̱tudi
je̱ ayook juuꞌ aṯseꞌe xtukmuko̱jts.
10Vanꞌitts aṯseꞌe nvaajñ: “¿Tis aṯseꞌe

ntónup?, Maj̱a̱ Vintsáṉ.” Vanꞌitts aṯseꞌe
je̱ Maj̱a̱ Vintsáṉ xnu̱u̱jmi: “Pojtu̱ku̱
jeṯs naj̱kxu̱ jem̱ Damasco, jem̱ tseꞌe
myakvaajnjat nu̱jom paṉ ti veꞌe
mtónup.” 11Xyakviintsits aṯseꞌe ku
aṯseꞌe je̱ ajajtk nꞌix, jeꞌ̱e̱ kaj̱xts aṯseꞌe
xmajtsti je̱ nmujatyooꞌ yam aṯs nkaꞌ̱m
jeṯs aṯseꞌe pavits xyaknaj̱kxti jem̱
Damasco.

12 ’Jem̱ tseꞌe vyeꞌna toꞌk je̱ jayu
juuꞌ veꞌe Ananías du̱xaa̱j̱, vyinjaꞌvip
vyintsaꞌ̱kipts jeꞌ̱e̱ veꞌe je̱ Nteꞌyam ax
joꞌn je̱ Moisés je̱ pyavaꞌnu̱n vyaꞌañ,
o̱ñu̱ko̱jtsijidupts jeꞌ̱e̱ veꞌe nu̱jom je̱
jáyuda juuꞌ veꞌe tsu̱u̱nidup jem̱ Dam-
asco. 13 Je̱ Ananíasts aṯseꞌe o̱jts xkuꞌix.
Ku veꞌe jyeꞌ̱y, vanꞌitts aṯseꞌe xnu̱u̱jmi:
“Uts Saulo, vinꞌixpaj̱knuva.” Tun játyjits
aṯseꞌe nvinꞌíxnuva jeṯs aṯs jeꞌ̱e̱ veꞌe nꞌix.
14Vanꞌitts aṯseꞌe xnu̱u̱jmi: “Je̱ Nteꞌyam,
juuꞌ veꞌe je̱ nju̱jpit jáyuvamda vyin-
jaꞌvidup vyintsaꞌ̱kidup yꞌijt, jeꞌ̱e̱ tseꞌe
mvinko̱o̱jnju jeṯseꞌe xꞌíxu̱t je̱ Jesús, tu̱v
jeꞌ̱e̱ veꞌe je̱ jyáyuvin je̱ jyoojntykin, jeṯ-
seꞌe xꞌamo̱tunáxu̱t ku veꞌe viinm kyó̱tsu̱t.
15Mpaa̱j̱mjap mits jeꞌ̱e̱ veꞌe je̱ tu̱vaḵo̱jt-
su̱n jeꞌ̱e̱ kaj̱x jej̱a nu̱jom je̱ jayu vyinkujk,
jeṯseꞌe xꞌavánat juuꞌ veꞌe tu̱xꞌix tu̱xmo̱tu.
16 ¿Ax tits mitseꞌe mꞌaꞌixp? Pojtu̱ku̱ jeṯs
nap̱eṯu̱, amó̱tuvu̱ je̱ Nteꞌyam jeṯseꞌe je̱
mto̱kin mtuknu̱vaatsjinit.”

Ku je̱ Pablo du̱ꞌavaꞌni vintso̱
veꞌe yaktuknu̱kejx paṉ paṉ

jatyeꞌe ka je̱ israeejlit jáyuvap
17 ’Ku aṯseꞌe nvimpijt yaja Jerusalén,

tsapko̱jtspts aṯseꞌe nveꞌna jep̱ maj̱a̱ tsap-
tu̱jkp, 18 jeṯs aṯseꞌe xyakꞌix je̱ Maj̱a̱
Vintsáṉ, jeṯs aṯseꞌe xnu̱u̱jmi: “Jatyji
veꞌe mpítsumu̱t yaja Jerusalén, kaꞌa
veꞌe yaja je̱ jayu du̱maj̱ap̱ám̱dat juuꞌ
veꞌe mkaj̱tsp aṯs kaj̱x.” 19Vanꞌitts aṯ-
seꞌe nnu̱u̱jmi: “Maj̱a̱ Vintsáṉ, o̱y xa yaꞌ̱a̱
veꞌe du̱nu̱jávada jeṯs naj̱kxp aṯseꞌe nꞌijt
jep̱ tsaptu̱jkp, jeṯs aṯseꞌe nyakjamyáts-
jada paṉ paṉ jaty mitseꞌe mjaanchjaꞌvi-

jidup, jeṯs aṯseꞌe nyakjapyoxu̱ntaḵpám̱-
jada, jeṯs aṯseꞌe nyakjavyó̱pjada. 20Ku
veꞌe je̱ Esteban yꞌaa̱ꞌ̱k, jeꞌ̱e̱ juuꞌ veꞌe
je̱ tu̱vaḵo̱jtsu̱n du̱paa̱m̱ mits kaj̱x jej̱a
je̱ nu̱may jayu vyinkujk, jem̱ts aṯseꞌe
nténiva vyeꞌna, nꞌo̱yjaꞌvits aṯseꞌe ku
veꞌe du̱yakꞌo̱o̱ꞌkti, aṯs tseꞌe nꞌixꞌijt je̱
vyitta paṉ paṉ jatyeꞌe du̱yakꞌo̱o̱ꞌktu.”
21Ax jidu̱ꞌu̱mts aṯseꞌe je̱ Maj̱a̱ Vintsáṉ
xnu̱u̱jmi: “Naj̱kxu̱, ntuknu̱kéx̱tapts aṯs
mitseꞌe paṉ paṉ jatyeꞌe ka je̱ israeejlit
jáyuvap.”
Ku je̱ Pablo jem̱ je̱ tojpa kyaꞌ̱m tyaajñ

22 Je̱ vaatji tseꞌe je̱ Pablo yakꞌamo̱tu-
najxy. Vanꞌit tseꞌe maḵk vyaandinuva:
―¡Vaꞌan du̱ꞌaa̱ꞌ̱ku̱! ¡Kaꞌa xa

veꞌe du̱paaꞌty du̱ꞌakee̱g̱a jeṯseꞌe
yꞌukjoojntykinit!

23Maḵk tseꞌe jyaaꞌkko̱jtsti, jeṯseꞌe je̱
vyit du̱jee̱ṉdi jeṯseꞌe du̱ꞌo̱jtkti, jeṯseꞌe
je̱ naax du̱tsajvinvaj̱ti jeṯseꞌe jyaj̱k, ku̱x
maḵk aa̱ꞌ̱keꞌe du̱tunmuꞌéḵjada je̱ Pablo.
24Vanꞌit tseꞌe je̱ tojpa juuꞌ veꞌe du̱nu̱v-
intsáṉip nu̱miijl je̱ tojpataj̱k, jeꞌ̱e̱ tseꞌe
du̱yakjatyaj̱kiju je̱ Pablo jep̱ joma veꞌe
je̱ tojpa chaa̱ṉada. Jep̱ tseꞌe du̱ꞌukyak-
javyo̱puvaajnji ku̱x jeꞌ̱e̱ veꞌe cho̱jk jeṯ-
seꞌe je̱ Pablo du̱ꞌavánat paṉ tyaj̱xeꞌe je̱
nu̱may jayu maḵk vyaandi, paṉ tyaj̱xeꞌe
maḵk choꞌoxpáḵjada. 25Tsúmani tseꞌe
je̱ Pablo vyeꞌna jeṯseꞌe yakvó̱pu̱t, vanꞌit
tseꞌe du̱nu̱u̱jmi je̱ tojpa juuꞌ veꞌe du̱nu̱v-
intsáṉip nu̱mó̱kupx je̱ tojpataj̱k:
―¿Yakjajtypeꞌe je̱ pavaꞌnu̱n jeṯseꞌe

xvó̱ptat toꞌk je̱ rómait jayu paṉ kaꞌanu-
meꞌe yakto̱kimpayo̱ꞌo̱y?

26Ku veꞌe du̱ꞌamo̱tunajxy je̱ tojpa juuꞌ
veꞌe du̱nu̱vintsáṉip nu̱mó̱kupx je̱ toj-
pataj̱k, vanꞌit tseꞌe o̱jts du̱vaajñja je̱ to-
jpa juuꞌ veꞌe du̱nu̱vintsáṉip nu̱miijl je̱ to-
jpataj̱k. Jidu̱ꞌu̱m tseꞌe du̱nu̱u̱jmi:
―Tun ixu̱ juuꞌ veꞌe mtonuvaampy,

ku̱x rómait jáyudam xa yaꞌ̱a̱ veꞌe ya̱
yaaꞌtyaj̱k.

27Vanꞌit tseꞌe je̱ tojpa juuꞌ veꞌe
du̱nu̱vintsáṉip nu̱miijl je̱ tojpataj̱k,
jeꞌ̱e̱ tseꞌe du̱nu̱naj̱kx je̱ Pablo jeṯseꞌe
du̱ꞌamo̱tutu̱vi:
―¿Tyú̱vameꞌe jeṯs rómait jayu

mitseꞌe?
Vanꞌit tseꞌe je̱ Pablo yꞌatsaa̱j̱v:
―Jeꞌ̱e̱ xa aṯseꞌe.
28Vanꞌit tseꞌe je̱ tojpa vyaannuva:
―Vaꞌajts tsó̱vax xa aṯseꞌe xpítsumji

jeṯs aṯseꞌe nromaitjáyuva.
Vanꞌit tseꞌe je̱ Pablo yꞌatsaa̱j̱v:
―Je̱ nkeꞌ̱xtku̱n kaj̱xts aṯseꞌe rómait

jayu.
29Vanꞌit tseꞌe du̱vinvaꞌkvaatsti jeꞌ̱eḏa

paṉ paṉ jatyeꞌe je̱ Pablo du̱ꞌukvo̱pu-
vaandu; tsaꞌ̱ki tseꞌe je̱ tojpa juuꞌ veꞌe
du̱nu̱vintsáṉip nu̱miijl je̱ tojpataj̱k ku
veꞌe du̱nu̱jaꞌvi jeṯs rómait jayu jeꞌ̱e̱ veꞌe
je̱ Pablo jeṯs jeꞌ̱e̱ veꞌe du̱yakjachoojmju.

Ku je̱ Pablo du̱vinteni paṉ paṉ
jatyeꞌe du̱nu̱máj̱idup jep̱ tsaptu̱jkp
30 Je̱ kuꞌóxit tseꞌe je̱ tojpa juuꞌ veꞌe

du̱nu̱vintsáṉip nu̱miijl je̱ tojpataj̱k, jeꞌ̱e̱
tseꞌe du̱yakjamyukéj̱iju je̱ Pablo ku̱x jeꞌ̱e̱
veꞌe ñu̱javavaampy paṉ ti veꞌe yaktukku-
majtsip. Jeꞌ̱e̱ kaj̱x tseꞌe du̱yaknayꞌamojk-
iji je̱ teeꞌ je̱ ñu̱vintsaṉtaj̱k maa̱ṯ nu̱jom
paṉ paṉ jatyeꞌe du̱nu̱máj̱iduvap jep̱ tsap-
tu̱jkp. Vanꞌit tseꞌe je̱ Pablo du̱yakjapyít-
sumji joma veꞌe je̱ tojpa chaa̱ṉada jeṯseꞌe
du̱yakjañaj̱kxji jej̱a je̱ tsaptu̱jkpit jayu
vyinkujkta.

23 Vanꞌit tseꞌe je̱ Pablo du̱vinꞌix
jeꞌ̱eḏa paṉ paṉ jatyeꞌe

du̱nu̱máj̱idup jep̱ tsaptu̱jkp, jeṯseꞌe
du̱nu̱u̱jmidi:
―Nmuꞌisraeejlit jáyuda, kaꞌa aṯseꞌe ti

nnatyukjávaja jej̱a je̱ Nteꞌyam vyinkujk
u̱xyam paat.

2Vanꞌit tseꞌe je̱ teeꞌ Ananías juuꞌ veꞌe
du̱nu̱vintsaṉikaj̱xp je̱ teeꞌtaj̱kta, jeꞌ̱e̱ tseꞌe
du̱tukpavaan paṉ paṉ jatyeꞌe je̱ Pablo
paaꞌténijidup jeṯseꞌe du̱ꞌakupaꞌ̱kxadat.
3Vanꞌit tseꞌe je̱ Pablo yꞌatsaa̱j̱v:

―¡Je̱ Nteꞌyam xa mitseꞌe myaktsaach-
paaꞌtjup! Veꞌem xa mitseꞌe ax joꞌn toꞌk
je̱ neꞌev juuꞌ veꞌe po̱o̱ꞌp, kaꞌa tseꞌe
kyeꞌex paṉ ti veꞌe jep̱ akujkp. ¿Jeꞌ̱e̱ kaj̱x
mits jeꞌ̱e̱ veꞌe mtsu̱u̱na jeṯseꞌe mnatyi-
jju̱ jeṯs aṯseꞌe xto̱kimpayo̱ꞌo̱yu̱t ax joꞌn je̱
Moisés je̱ pyavaꞌnu̱n? ¿Ax tyaj̱xts aṯseꞌe
xyakjayꞌakupaꞌ̱kxavaꞌañju̱?, kaꞌa xa veꞌe
veꞌem pyu̱ma jep̱ je̱ Moisés pyavaꞌnu̱n
ku̱jxp.

4Vanꞌit tseꞌe vyaandi paṉ paṉ jatyeꞌe
je̱ Pablo du̱paaꞌténidup:
―¿Veꞌemeꞌe xvinko̱jtspét ya̱ teeꞌ juuꞌ

veꞌe du̱nu̱vintsaṉikaj̱xp je̱ teeꞌtaj̱kta jeṯ-
seꞌe je̱ Nteꞌyam du̱mutún du̱mupu̱k?

5Vanꞌit tseꞌe je̱ Pablo vyaajñ:
―Nmuꞌisraeejlit jáyuda, kaꞌa aṯseꞌe

nnu̱java jeṯs teeꞌdam yaꞌ̱a̱ veꞌe juuꞌ
veꞌe du̱nu̱vintsaṉikaj̱xp je̱ teeꞌtaj̱kta, ku̱x
jidu̱ꞌu̱meꞌe je̱ Kunuuꞌkx Jatyán vyaꞌañ:
“Kaꞌa tseꞌe xko̱ꞌo̱ñu̱kó̱tsadat paṉ paṉ
jatyeꞌe myakkutojku̱xju̱dup.”

6Vanꞌit tseꞌe je̱ Pablo je̱ nu̱jaꞌvin
du̱pu̱jk jeṯs jem̱eꞌe juuꞌ veꞌe je̱ saduceo-
taj̱k jeṯs jem̱eꞌe juuꞌ veꞌe je̱ fariseotaj̱k,
jeꞌ̱e̱ kaj̱x tseꞌe jidu̱ꞌu̱m maḵk vyaajñ:
―Nmuꞌisraeejlit jáyuda, fariseo xa aṯ-

seꞌe, fariséovats aṯseꞌe je̱ chaan je̱ kyo̱o̱j.
Jeꞌ̱e̱ kaj̱xts aṯseꞌe nyakto̱kimpayo̱ꞌo̱y ku̱x
njaanchjaꞌvip aṯseꞌe jeṯs joojntykpaj̱ktin-
uvapeꞌe jadoꞌk nax je̱ o̱o̱ꞌkpataj̱kta.

7Ku veꞌe veꞌem vyaajñ, vanꞌit tseꞌe
je̱ fariseotaj̱k jeṯs je̱ saduceotaj̱k ñaky-
o̱jtsvintso̱vꞌukvaajnjidi, kaꞌa tseꞌe kijpx
je̱ vinmaꞌyu̱n du̱jayej̱pti. 8Veꞌemeꞌe je̱
saduceotaj̱k vyaꞌanda jeṯs kaꞌa veꞌe je̱
o̱o̱ꞌkpataj̱k yꞌukjoojntykpaj̱ktinuvat, jeṯs
kaꞌa veꞌe paṉ ángeles, jeṯs kaꞌa veꞌe
paṉ ko̱ꞌo̱yjáyuvap; ax je̱ fariseotaj̱kta,
jyaanchjaꞌvidupts jeꞌ̱e̱ veꞌe jeṯs jem̱eꞌe
je̱ ángeles, jeṯs jem̱eꞌe je̱ ko̱ꞌo̱yjáyu-
vap, jeṯs joojntykpaj̱ktinuvapeꞌe jadoꞌk
nax je̱ o̱o̱ꞌkpataj̱k. 9Vanꞌit tseꞌe maḵk
ñañeꞌ̱mjidi, jeṯseꞌe tyénidi je̱ tsaptu̱jkpit
yakꞌixpaj̱kpada juuꞌ veꞌe fariséoda, jeṯ-
seꞌe vyaandi:

―Kaꞌa xa aa̱ṯs yaꞌ̱a̱ veꞌe ti to̱kin
mpaatyja. Jeṯs paṉ je̱ ángeles ijk yaꞌ̱a̱
veꞌe tu̱myukaṯsju̱, kadi je̱ Nteꞌyam
ntsoꞌoxpaj̱kumda ―jidu̱ꞌu̱m tseꞌe
vyaandi.

10Ax nu̱yojk maḵk tseꞌe ñakyo̱jtsv-
intso̱o̱jvjidi. Tsaꞌ̱kipeꞌe je̱ tojpa juuꞌ veꞌe
du̱nu̱vintsáṉip nu̱miijl je̱ tojpataj̱k ku̱x
ku veꞌe je̱ Pablo maḵk du̱yaktsaacha-
dat. Jeꞌ̱e̱ kaj̱x tseꞌe du̱nu̱kej̱xi je̱ tyoj-
pataj̱k jeṯseꞌe jep̱ du̱yakpítsumdat jeṯ-
seꞌe du̱yaknaj̱kxtinuvat joma veꞌe je̱ to-
jpa chaa̱ṉada.

11 Je̱ tsooj tseꞌe je̱ Pablo yakꞌixji je̱ Ma-̱
ja̱ Vintsáṉ, jeṯseꞌe ñaꞌ̱mu̱xji:
―Pablo, jo̱tꞌamaj̱a. Veꞌem ax joꞌn

je̱ tu̱vaḵo̱jtsu̱n tu̱xpu̱m aṯs kaj̱x yaja
Jerusalén, tun vinko̱pk jeꞌ̱e̱ veꞌe jeṯseꞌe
veꞌem naj̱kx je̱ tu̱vaḵo̱jtsu̱n xpaa̱m̱pa aṯs
kaj̱x jem̱ Roma.

Ku je̱ israeejlit jayu
du̱ꞌukko̱jtsmojkti paṉ vintso̱
veꞌe je̱ Pablo ku̱du̱yakꞌo̱o̱ꞌkti

12 Je̱ kuꞌóxit tseꞌe je̱ israeejlit jayu
du̱ꞌukko̱jtsmojkti paṉ vintso̱ veꞌe je̱
Pablo ku̱du̱yakꞌo̱o̱ꞌkti. Jidu̱ꞌu̱m tseꞌe
ñavyaajnjidi:
―Vaꞌan je̱ Nteꞌyam xyaktsaachpaa-

tumda paṉ kaꞌyumdup ookumdupeꞌe ku
veꞌe je̱ Pablo kyaꞌaa̱ꞌ̱kna.

13Nu̱vu̱jxtkupx naxyeꞌe je̱ yaaꞌtyaj̱kta
juuꞌ veꞌe veꞌem vaandu. 14Vanꞌit tseꞌe
o̱jts du̱ꞌixta je̱ teeꞌtaj̱k je̱ vyintsaṉda maa̱ṯ
je̱ israeejlit je̱ myú̱jit jáyuda, jeṯseꞌe
vyaandi:
―Ta̱ xa aa̱ṯseꞌe nvaꞌañ jeṯs kaꞌa-

jam aa̱ṯseꞌe nkáyu̱t nꞌooꞌku̱t viꞌnameꞌe
je̱ Pablo kyaꞌaa̱ꞌ̱k. Paṉ ntuumpts aa̱ṯ-
seꞌe veꞌem, vaꞌants aa̱ṯseꞌe je̱ Nteꞌyam
xyaktsaachpaatni. 15Naj̱kxtats nꞌit miit-
seꞌe jeṯs paṉ paṉ jatyeꞌe du̱nu̱máj̱idu-
vap jep̱ tsaptu̱jkp, naj̱kxu̱ xꞌamó̱tuda
je̱ tojpa juuꞌ veꞌe du̱nu̱vintsáṉip nu̱mi-
ijl je̱ tojpataj̱k jeṯseꞌe kep du̱yakméṯsu̱t
je̱ Pablo, jeꞌ̱e̱ veꞌe mtukꞌakó̱tstap jeṯs

mjaaꞌknu̱javavaandupeꞌe ti jeꞌ̱e̱ veꞌe ty-
oon. Apaa̱m̱du̱kanits aa̱ṯseꞌe nveꞌ̱nat jej̱a
tooꞌ aajy jeṯs aa̱ṯseꞌe nyakꞌo̱o̱ꞌku̱t.

16Toꞌk je̱ mix ónu̱k juuꞌ veꞌe je̱ Pablo
du̱ꞌám̱ip je̱ tyaak kaj̱x, jeꞌ̱e̱ tseꞌe du̱mo̱tu
ti veꞌe tyonuvaandup. Vanꞌit tseꞌe ñu̱jkx
joma veꞌe je̱ tojpa chaa̱ṉada jeṯseꞌe du̱-
vaajnji je̱ Pablo. 17Vanꞌit tseꞌe je̱ Pablo
du̱nu̱kej̱xi toꞌk je̱ tojpa juuꞌ veꞌe du̱nu̱v-
intsáṉip nu̱mó̱kupx je̱ tojpataj̱k, jeṯseꞌe
du̱nu̱u̱jmi:
―Yaknaj̱kxu̱ toꞌk aaj ya̱ mix ónu̱k

joma veꞌe je̱ tojpa juuꞌ veꞌe du̱nu̱v-
intsáṉip nu̱miijl je̱ tojpataj̱k, ku̱x jep̱eꞌe
juuꞌ veꞌe tyukmuko̱tsuvaampy.

18Vanꞌit tseꞌe je̱ tojpa juuꞌ veꞌe du̱nu̱v-
intsáṉip nu̱mó̱kupx je̱ tojpataj̱k, jeꞌ̱e̱
tseꞌe je̱ mix ónu̱k du̱maa̱ḏi jeṯseꞌe
du̱nu̱u̱jmi je̱ tojpa juuꞌ veꞌe du̱nu̱v-
intsáṉip nu̱miijl je̱ tojpataj̱k:
―Je̱ Pablo juuꞌ veꞌe nmajtsumdu,

jeꞌ̱eṯs aṯseꞌe tu̱xnu̱u̱jma jeṯs aṯseꞌe ya̱ mix
ónu̱k nmaa̱ṯmínu̱t ku̱x jép̱u̱keꞌe juuꞌ veꞌe
mtukmuko̱tsuvaajnjup.

19Vanꞌit tseꞌe je̱ tojpa juuꞌ veꞌe du̱nu̱v-
intsáṉip nu̱miijl je̱ tojpataj̱k, jeꞌ̱e̱ tseꞌe
je̱ mix ónu̱k du̱majts jem̱ kyaꞌ̱m jeṯseꞌe
apu̱k du̱vaa̱j̱v, jeṯseꞌe du̱ꞌamo̱tutu̱vi:
―¿Tits aṯseꞌe xtukmuko̱tsuvaamp?
20Vanꞌit tseꞌe je̱ mix ónu̱k yꞌatsaa̱j̱v:
―Ta̱ xa veꞌe je̱ israeejlit jayu

du̱ko̱jtsmókta jeṯseꞌe myaknaa̱j̱mat
jeṯs kepeꞌe xyaknaj̱kxu̱t je̱ Pablo
joma veꞌe ñayꞌamókajada paṉ paṉ
jatyeꞌe du̱nu̱máj̱idup jep̱ tsaptu̱jkp.
Ax jeꞌ̱e̱ tseꞌe tyukꞌakó̱tstap jeṯs
jyaaꞌknu̱javavaandupeꞌe paṉ ti veꞌe je̱
Pablo tyoon. 21Kádits xjaanchjáva,
ku̱x naxy jeꞌ̱e̱ veꞌe nu̱vu̱jxtkupxta je̱
yaaꞌtyaj̱k yꞌaꞌíxtat jej̱a tooꞌ aajy. Ta̱ xa
veꞌe vyaꞌanda jeṯs kaꞌajam jeꞌ̱e̱ veꞌe
kyáydat yꞌooꞌktat viꞌnameꞌe je̱ Pablo
kyaꞌaa̱ꞌ̱k. Paṉ tyoondupts jeꞌ̱e̱ veꞌe
veꞌem, yꞌamó̱tuduts jeꞌ̱e̱ veꞌe je̱ Nteꞌyam
jeṯseꞌe yaktsaachpaatjidinit. Jeꞌ̱ej̱yji

tseꞌe yꞌaꞌíxtup paṉ vintso̱ mitseꞌe
mvaꞌañ.

22Vanꞌit tseꞌe je̱ tojpa juuꞌ veꞌe
du̱nu̱vintsáṉip nu̱miijl je̱ tojpataj̱k, jeꞌ̱e̱
tseꞌe du̱pakej̱xnu je̱ mix ónu̱k jeṯseꞌe
du̱nu̱u̱jmi jeṯs ni paṉa veꞌe du̱kavaajnjat
jeṯs táv̱ani veꞌe du̱ꞌavana.

Ku je̱ Pablo yakpakejx jej̱a je̱
yakkutojkpa Félix vyinkujk

23Vanꞌit tseꞌe du̱nu̱kej̱xi nu̱mej̱tsk
je̱ tyojpa juuꞌ veꞌe du̱nu̱vintsáṉidup
kaḵmó̱kupx jaty je̱ tojpataj̱k jeṯseꞌe
du̱tukpavaajñ jeṯseꞌe du̱ꞌapaa̱m̱du̱kadat
nu̱mej̱tsk mó̱kupx je̱ tojpada juuꞌ veꞌe
tékum, nu̱toogupxu̱k majk juuꞌ veꞌe
jem̱ caballo niꞌkxmda, jeṯs nu̱mej̱tsk
mó̱kupx juuꞌ veꞌe je̱ lansa du̱paka-
jptup, veꞌem tseꞌe ñaj̱kxtat jem̱ ce-
saréait kyajpu̱n kaj̱xm ko̱o̱ꞌts taaxtoj-
tu̱k yaaxp. 24Yakjayꞌapaa̱j̱mtkiju tseꞌe
je̱ caballo juuꞌ veꞌe je̱ Pablo tyuktsaa̱-̱
nap jeṯseꞌe du̱pavaajñ jeṯseꞌe maḵkaṯso̱ts
je̱ Pablo du̱yaknaj̱kxtat jej̱a je̱ yakkuto-
jkpa Félix vyinkujk. 25Tyukmukej̱xidu
tseꞌe je̱ naḵ juuꞌ veꞌe jidu̱ꞌu̱m vaamp:
26 “A̱ts, je̱ Claudio Lisias, nvinkuko̱jt-
sip aṯs mitseꞌe, ñu̱máj̱iva yakkutojkpa
Félix. 27 Je̱ israeejlit jayu veꞌe du̱majt-
stu ya̱ yaaꞌtyaj̱k jeṯseꞌe du̱ꞌukyakꞌo̱o̱ꞌku-
vaandi. Ku aṯseꞌe nnu̱jaꞌvi jeṯs rómait
jayu yaꞌ̱a̱ veꞌe, vanꞌitts aṯseꞌe nmaa̱ḏi je̱
ntojpataj̱k jeṯs aa̱ṯseꞌe o̱jts nyaktsaꞌ̱aḵ.
28Nnu̱javavaampyts aṯseꞌe paṉ ti veꞌe
tyukkuyakꞌo̱o̱ꞌkavaandup, jeꞌ̱e̱ kaj̱xts aṯ-
seꞌe nyaknu̱jkx jej̱a jeꞌ̱e̱ vyinkujkta
paṉ paṉ jatyeꞌe du̱nu̱máj̱idup jep̱ tsap-
tu̱jkp. 29 Jeꞌ̱eḏam tseꞌe tyuknu̱xaꞌ̱ai̱dup
je̱ kaṯs juuꞌ veꞌe jeꞌ̱e̱ je̱ pyavaꞌnu̱n
kaj̱xta. Ax kaꞌa tseꞌe du̱paaꞌty du̱ꞌakee̱g̱a
jeṯs yaꞌ̱a̱ veꞌe yꞌo̱o̱ꞌku̱t, ni jeꞌ̱e̱ jeṯ-
seꞌe pyoxu̱ntaḵtsaa̱ṉat. 30Nnu̱jaꞌvi aṯ-
seꞌe jeṯs yꞌukko̱jtsmojktu veꞌe je̱ israee-
jlit jáyuda jeṯseꞌe ku̱du̱yakꞌo̱o̱ꞌkti, jeꞌ̱e̱
kaj̱xts aṯs mits yaꞌ̱a̱ veꞌe ntuknu̱kex. Taṯs
aṯs jeꞌ̱e̱ veꞌe nnaa̱j̱mada jeṯs jej̱a veꞌe

mits mvinkujk naj̱kx du̱ko̱tsta paṉ ti
veꞌe tyuktsoꞌoxpaj̱ktup. Vanxú̱pjits jeꞌ̱e̱
veꞌe juuꞌ aṯs mitseꞌe ntuknu̱jaꞌyip. Je̱
nnavyaatumju̱t.”

31Vanꞌit tseꞌe je̱ tojpa du̱yaknaj̱kxti
ko̱o̱ꞌts je̱ Pablo jem̱ Antípatris, veꞌem ax
joꞌn yaktukpavaandi. 32 Je̱ kuꞌóxit tseꞌe
vyimpijttini je̱ tojpataj̱k juuꞌ veꞌe tékum;
paṉ paṉ jaty tseꞌe jem̱ caballo niꞌkxmda,
jyaaꞌkmaa̱ṯnaj̱kxtu tseꞌe je̱ Pablo. 33Ku
veꞌe jyeꞌ̱ydi jem̱ Cesarea, vanꞌit tseꞌe du̱-
mo̱o̱ydi je̱ naḵ je̱ yakkutojkpa jeṯseꞌe
du̱tukkaṯaj̱kidi je̱ Pablo. 34Ku veꞌe je̱
yakkutojkpa je̱ naḵ du̱ko̱jtsku̱jx, vanꞌit
tseꞌe du̱ꞌamo̱tutu̱vi je̱ Pablo paṉ jómit
jayu jeꞌ̱e̱ veꞌe. Ku veꞌe du̱nu̱jaꞌvi jeṯs
cilíciait jayu jeꞌ̱e̱ veꞌe, 35 vanꞌit tseꞌe
du̱nu̱u̱jmi:
―Vanꞌit xa aṯs mitseꞌe nꞌamo̱tunáx-

u̱t ku veꞌe myéṯstat paṉ paṉ jatyeꞌe
mnu̱xaꞌ̱ai̱jidup.
Vanꞌit tseꞌe du̱pavaajñ jeṯseꞌe yakpá-̱

mu̱t joma veꞌe yakꞌixꞌítu̱t jem̱ taj̱km juuꞌ
veꞌe ijt je̱ yakkutojkpa Herodes jyeꞌ̱e.̱

Ku je̱ Pablo du̱vinteni je̱ Félix

24 Kumugo̱xxaa̱j̱ tseꞌe je̱ Ananías, je̱
teeꞌ juuꞌ veꞌe du̱nu̱vintsaṉikaj̱xp

je̱ teeꞌtaj̱kta, jeꞌ̱e̱ tseꞌe jeꞌ̱y jem̱ Cesarea
maa̱ṯ je̱ israeejlit je̱ myú̱jit jáyuda jeṯs
toꞌk je̱ ko̱jtstaa̱v̱a juuꞌ veꞌe Tértulo du̱x-
aa̱j̱, jeꞌ̱e̱ tseꞌe naj̱kxtu jej̱a je̱ yakkutojkpa
vyinkujk jeṯseꞌe du̱nu̱xaꞌ̱aa̱dat je̱ Pablo.
2Ku veꞌe du̱yakjeꞌ̱ydi je̱ Pablo, vanꞌit
tseꞌe je̱ Tértulo ñu̱xaꞌ̱ai̱ji. Jidu̱ꞌu̱m tseꞌe
du̱nu̱u̱jmi je̱ Félix:
―Ñu̱máj̱iva yakkutojkpa, mits kaj̱x xa

aa̱ṯseꞌe nꞌit o̱y jo̱o̱t, kaꞌa ti muvaampa
kaꞌa ti tsoꞌoxpaj̱kpa, o̱y tseꞌe ntsu̱u̱n-
imda ku̱xeꞌe aa̱ṯs xyakkutujkja je̱ vi-
jin je̱ kej̱u̱n maa̱ṯ. 3Ñu̱máj̱iva Félix,
o̱o̱yts aa̱ṯseꞌe ntunkej̱xtu̱k ya̱ maaꞌyu̱n
juuꞌ aa̱ṯs mitseꞌe xtoojnjip. 4Ax kaꞌats
aṯs mitseꞌe nyakꞌatanuvaꞌañ jek, jeꞌ̱e̱
kaj̱xts aa̱ṯs mitseꞌe nmunooꞌkxtu̱k jeṯs
aa̱ṯseꞌe toꞌk mej̱tsk aaj xkaṯsꞌamo̱tunáx-

u̱t. 5Veꞌem aa̱ṯseꞌe mpaaꞌty jeṯs yakna-
choꞌoxpaj̱kjup yaꞌ̱a̱ veꞌe je̱ jayu. Nu̱jom
paṉ vinxu̱peꞌe je̱ it je̱ naax joma veꞌe
je̱ israeejlit jayu chaa̱ṉada, veꞌem tseꞌe
je̱ jayu du̱yaknapyaj̱kvaꞌkxyju̱, ñu̱kuva-
jkip tseꞌe je̱ jáyuda juuꞌ veꞌe yakti-
jtup nazarétit jáyuda. 6Yꞌukyakvintsaꞌ̱k-
into̱kiyuvaan tseꞌe je̱ maj̱a̱ tsaptaj̱k,
jeꞌ̱e̱ kaj̱xts aa̱ṯseꞌe nmajch jeṯs aa̱ṯ-
seꞌe nto̱kimpayo̱ꞌo̱yu̱t ax joꞌn aa̱ṯs je̱
mpavaꞌnu̱n vyaꞌañ. 7Ax je̱ tojpa juuꞌ veꞌe
Lisias du̱xaa̱j̱, juuꞌ veꞌe du̱nu̱vintsáṉip
nu̱miijl je̱ tojpataj̱k, jeꞌ̱e̱ tseꞌe du̱tuk-
taj̱ki jeṯs aa̱ṯseꞌe akee̱ꞌ̱y xpaj̱kji, 8 jeṯ-
seꞌe vyaajñ jeṯs paṉ paṉ jaty aa̱ṯs yaꞌ̱a̱
veꞌe nnu̱xaꞌ̱ai̱p, jeṯs yaja aa̱ṯseꞌe nméṯ-
su̱t mits mvinkujk. Viinm tseꞌe mꞌo̱ꞌyixju̱
jeṯseꞌe xꞌamo̱tutú̱vat, veꞌem tseꞌe xnu̱já-
vat jeṯs tyú̱vam jeꞌ̱e̱ veꞌe juuꞌ aa̱ṯseꞌe
ntuknu̱xaꞌ̱ai̱p.

9 Je̱ israeejlit jáyuda juuꞌ veꞌe jem̱
veꞌnidup, ñu̱ko̱jtspej̱ttu tseꞌe je̱ Tértulo
je̱ yꞌayook, veꞌemeꞌe vyaandi jeṯs veꞌe-
mam jeꞌ̱e̱ veꞌe. 10Vanꞌit tseꞌe je̱ yakkuto-
jkpa je̱ Pablo du̱tukvinjaꞌvi jeṯseꞌe kyó̱t-
su̱t. Vanꞌit tseꞌe je̱ Pablo vyaajñ:
―Nꞌo̱yjaꞌvip aṯseꞌe jeṯs aṯseꞌe

nnakyukó̱tsju̱t yaja mits mvinkujk,
ku̱x nmu̱jaꞌvinup aṯseꞌe jeṯs may
joojntani mitseꞌe myakkutojkpatsu̱u̱na
yaja naxku̱jx kajpu̱n ku̱jx. 11Paṉ
mtsaj̱kp, mꞌo̱ꞌyixjupts mitseꞌe jeṯseꞌe
xnu̱jávat jeṯs u̱xyaanumeꞌe makmej̱tsk
xaa̱j̱ yꞌit aṯseꞌe njeꞌya jem̱ Jerusalén,
je̱ Nteꞌyam aṯseꞌe nvinjavavaan
nvintsaꞌ̱ag̱avaan, 12 kaꞌats aṯseꞌe paṉ
nmaa̱ṯnakyo̱jtsvintso̱o̱jvji, ni kaꞌats
aṯseꞌe je̱ jayu nyakyoojmu̱k nyakꞌajxu̱k
jep̱ maj̱a̱ tsaptu̱jkp, ni jem̱ kajpu̱n
jo̱o̱tma. 13Kaꞌa xa yaꞌ̱a̱ veꞌe yꞌo̱ꞌyixjada
jeṯseꞌe du̱tukꞌíxtat jeṯs tyú̱vam jeꞌ̱e̱
veꞌe juuꞌ aṯseꞌe xtuknu̱xaꞌ̱ai̱dup. 14Ax
juuꞌts aṯseꞌe nkuvu̱jkp, jeꞌ̱eṯs jeꞌ̱e̱
veꞌe jeṯs nvinjaꞌvip nvintsaꞌ̱kip aṯseꞌe
je̱ Nteꞌyam, juuꞌ veꞌe aa̱ṯs je̱ nju̱jpit
jayu vyinjaꞌvidup vyintsaꞌ̱kidup yꞌijt,

je̱ Jesús je̱ tyooꞌ aṯseꞌe nyo̱ꞌo̱y, juuꞌ
yaꞌ̱a̱ veꞌe tyijtup viijnk ixpaj̱ku̱n,
ku̱x njaanchjaꞌvip aṯseꞌe nu̱jom juuꞌ
veꞌe jyatyaandu jep̱ Kunuuꞌkx Jatyán
ku̱jxp je̱ Moisés jeṯs je̱ Nteꞌyam je̱
yꞌayook ko̱jtsnajxpataj̱kta. 15Veꞌemts
aṯseꞌe je̱ Nteꞌyam njaanchjáva ax joꞌn
yaꞌ̱aḏa, njaanchjaꞌvivapts aṯseꞌe jeṯs
joojntykpaj̱ktinuvapeꞌe jadoꞌk nax je̱
o̱o̱ꞌkpataj̱kta, veꞌem tseꞌe juuꞌ veꞌe tu̱v
jáyuvidu joojntykidu, nay veꞌempa tseꞌe
juuꞌ veꞌe jomjáyuvidu tijáyuvidu jeṯseꞌe
jyomjoojntykidi tyijoojntykidi. 16 Jeꞌ̱e̱
kaj̱xts aṯseꞌe juuꞌ ntun vintso̱ aṯseꞌe
ti nkanatyukjávajat jej̱a je̱ Nteꞌyam
vyinkujk jeṯs jej̱a je̱ jayu vyinkujk.

17 ’May joojnt aṯseꞌe nꞌijt joma viijnk it
viijnk naax, vanꞌitts aṯseꞌe nvimpijtnuva
jem̱ Jerusalén, nmo̱ꞌo̱vaampyts aṯseꞌe je̱
ayo̱o̱va jayu je̱ putaj̱kin, nay veꞌempats
aṯseꞌe nꞌukpam̱uvaajñ je̱ yax̱. 18 Jeꞌ̱eṯs aṯ-
seꞌe ntuump vyeꞌna ku aṯseꞌe jep̱ ma-̱
ja̱ tsaptu̱jkp xpaatti je̱ israeejlit jáyuda
juuꞌ veꞌe jem̱ Asia tsu̱u̱nidup, táv̱ani aṯ-
seꞌe nnaajkvaꞌachju̱ vyeꞌna, ka je̱ nu̱may
jayu maa̱ṯap, jeṯs kaꞌa veꞌe je̱ jayu yoo-
jmu̱kti yꞌajxu̱kti. 19Paṉ jep̱ xa veꞌe aṯs
je̱ nto̱kin ku̱yꞌit, tukkaḏaakju̱dupts jeꞌ̱e̱
veꞌe jeṯseꞌe yaja ku̱yꞌitta paṉ paṉ jaty aṯ-
seꞌe xꞌixtu jep̱ maj̱a̱ tsaptu̱jkp jeṯs aṯseꞌe
xnu̱xaꞌ̱aa̱dat. 20Paṉ jep̱ tseꞌe aṯs je̱ nto̱kin
ku̱yꞌit, vaꞌants yaꞌ̱aḏa juuꞌ veꞌe yájada
du̱nu̱ko̱tsta paṉ ti to̱kin aṯseꞌe xpaatjidu
ku aṯseꞌe nveꞌna jej̱a jeꞌ̱e̱ vyinkujkta juuꞌ
veꞌe du̱nu̱máj̱idup jep̱ tsaptu̱jkp. 21Ukpu̱
nu̱njajtp tseꞌe jeṯseꞌe jem̱ je̱ jáyuda juuꞌ
veꞌe vaandup jeṯs njayejpp aṯseꞌe je̱ to̱kin
ku aṯseꞌe maḵk jidu̱ꞌu̱m nvaajñ jej̱a jeꞌ̱e̱
vyinkujkta: “Jeꞌ̱e̱ xa aṯs miitseꞌe xtuk-
to̱kimpayo̱ꞌydup ku̱xeꞌe aṯs njaanchjáva
jeṯs joojntykpaj̱ktinuvapeꞌe jadoꞌk nax je̱
o̱o̱ꞌkpataj̱kta.”

22Ku veꞌe je̱ Félix du̱ꞌamo̱tunajxy,
vanꞌit tseꞌe vyaajñ jeṯs u̱xꞌo̱o̱knumeꞌe je̱
Pablo du̱jaaꞌkto̱kimpayo̱ꞌo̱yu̱t, ku̱x ñu̱-
jaꞌvip jeꞌ̱e̱ veꞌe o̱y vintso̱ veꞌe du̱jaanchjá-

vada paṉ paṉ jatyeꞌe je̱ Cristo du̱-
panaj̱kxtup. Jidu̱ꞌu̱m tseꞌe vyaajñ:
―Ku veꞌe myéṯsu̱t je̱ tojpataj̱k je̱ vy-

intsáṉ juuꞌ veꞌe Lisias du̱xaa̱j̱, vanꞌitts aṯ-
seꞌe njaaꞌknu̱jávat vintso̱ veꞌe ya̱ mkaṯs
xyakꞌíxuvada.

23Vanꞌit tseꞌe je̱ Félix du̱pavaajñ
toꞌk je̱ tojpa juuꞌ veꞌe du̱nu̱vintsáṉip
nu̱mó̱kupx je̱ tojpataj̱k jeṯseꞌe je̱ Pablo
du̱jaaꞌkyakjayꞌixꞌítju̱t jeṯseꞌe du̱ꞌitu̱mo̱ꞌo̱t
paṉ paṉ jatyeꞌe myaa̱ṯnayjaꞌvijup jeṯseꞌe
kyuꞌíxju̱t jeṯseꞌe pyattónajat.

24Vee̱ꞌ̱n tseꞌe je̱ it ñajxy ku veꞌe jyeꞌ̱y
je̱ Félix maa̱ṯ je̱ ñu̱daꞌ̱ax̱ Drusila, israee-
jlit taꞌ̱ax̱taj̱k jeꞌ̱e̱ veꞌe yꞌijt, vanꞌit tseꞌe je̱
Félix du̱nu̱kej̱xi je̱ Pablo jeṯseꞌe je̱ Pablo
vyaꞌnu̱xji vintso̱ jeꞌ̱e̱ veꞌe ku veꞌe je̱ Jesu-
cristo yakjaanchjáva. 25Ku veꞌe je̱ Pablo
du̱ꞌavaꞌni je̱ tu̱v joojntykin, je̱ nayꞌaku-
vaa̱ꞌ̱nin, jeṯs je̱ to̱kin payo̱ꞌyu̱n juuꞌ veꞌe
miinnup, tsaꞌ̱kipaj̱k tseꞌe je̱ Félix jeṯseꞌe
vyaajñ:
―Nvaatani vanxu̱p. Ku aṯseꞌe je̱

tiempo njayép̱u̱t, vanꞌitts aṯs mitseꞌe
nnu̱kej̱xinuvat.

26 Jeꞌ̱e̱ tseꞌe je̱ Félix chaj̱kp jeṯseꞌe
je̱ Pablo je̱ meen myo̱ꞌo̱ju̱t jeṯseꞌe du̱-
maso̱ꞌo̱ku̱t, jeꞌ̱e̱ kaj̱x tseꞌe may nax
du̱yaxtsaa̱j̱v jeṯseꞌe du̱jaaꞌkmaa̱ṯnakyó̱t-
sju̱t. 27 Jeꞌ̱e̱ tseꞌe je̱ Félix cho̱jk jeṯseꞌe je̱
israeejlit jayu yꞌo̱yjávajat, jeꞌ̱e̱ kaj̱x tseꞌe
je̱ Pablo paḵmuk du̱yaktaajñ. Mej̱tsk joo-
jnt tseꞌe veꞌem je̱ it ñajxy, vanꞌit tseꞌe je̱
Félix pyítsumni jep̱ kyutojku̱n jaa̱ṯp jeṯ-
seꞌe tyaj̱ki je̱ Porcio Festo.

Ku je̱ Pablo du̱vinteni je̱ Festo

25 Ku veꞌe je̱ Festo tyaj̱ki
yakkutojkpa, kutoojk xaa̱j̱ts

jeꞌ̱e̱ veꞌe jem̱ Cesarea chaa̱ꞌ̱n jeṯseꞌe
ñu̱jkx jem̱ Jerusalén. 2 Jem̱ tseꞌe je̱
teeꞌ je̱ ñu̱vintsaṉtaj̱kta jeṯs je̱ israeejlit
jáyuda juuꞌ veꞌe du̱nu̱máj̱idup, jeꞌ̱e̱
tseꞌe du̱nu̱xaꞌ̱ai̱dinuva je̱ Pablo. 3 Jeꞌ̱e̱
veꞌe yꞌamó̱tudu je̱ maaꞌyu̱n jeṯseꞌe je̱
Pablo du̱nu̱kéx̱at jeṯseꞌe ñaj̱kxu̱t jem̱

Jerusalén, yꞌukyakꞌo̱o̱ꞌkuvaandu veꞌe
jej̱a tooꞌ aajy. 4Vanꞌit tseꞌe je̱ Festo
yꞌatsaa̱j̱v jeṯs jem̱eꞌe Cesarea je̱ Pablo
yꞌit paḵmuk jeṯs viinmeꞌe je̱ Festo
ñaj̱kxu̱t jem̱. 5 Jidu̱ꞌu̱m tseꞌe vyaajñ:
―Miitsta, paṉ paṉ jatyeꞌe yakkutojk-

tup, kijpx tseꞌe njaꞌmdat jem̱ Cesarea.
Paṉ jyayejppeꞌe je̱ yaaꞌtyaj̱k je̱ to̱kin,
mꞌo̱ꞌyixjadapts miitseꞌe jeṯseꞌe jem̱ je̱ ty-
o̱kin xyaknu̱keꞌ̱xnatáḵadat.

6Toodojtu̱k uk majk xaa̱j̱ joꞌn tseꞌe
je̱ Festo yꞌijt jem̱ Jerusalén, vanꞌit tseꞌe
vyimpijtnuva jem̱ Cesarea. Je̱ kuꞌóxit
tseꞌe yꞌaj̱xtk joma veꞌe yakkutuk jeṯseꞌe
je̱ Pablo du̱nu̱kej̱xi. 7Ku veꞌe je̱ Pablo
tyaj̱ki, vanꞌit tseꞌe ñaajktám̱ijidi je̱ is-
raeejlit jáyuda juuꞌ veꞌe jem̱ Jerusalén
tso̱o̱ꞌndu jeṯseꞌe maḵk tyuknu̱xaꞌ̱ai̱jidi
may viijn, kaꞌa tseꞌe tii ti veꞌe tyuk-
to̱kimpám̱dap. 8 Jidu̱ꞌu̱m tseꞌe je̱ Pablo
ñakyukaṯsju̱:
―Kaꞌa xa aṯseꞌe ti to̱kin ntun. Kaꞌa aṯ-

seꞌe nyakvintsaꞌ̱kintó̱ki je̱ israeejlit jayu
je̱ pyavaꞌnu̱n jeṯs kaꞌava je̱ maj̱a̱ tsaptaj̱k,
ni je̱ rómait yakkutojkpa.

9 Jeꞌ̱e̱ tseꞌe je̱ Festo chaj̱kp jeṯseꞌe je̱ is-
raeejlit jayu du̱ꞌo̱yjávat vintso̱ jeꞌ̱e̱ veꞌe
juuꞌ du̱tún, jeꞌ̱e̱ kaj̱x tseꞌe du̱ꞌamo̱tutu̱vi
je̱ Pablo:
―¿Mtsaj̱kpeꞌe jeṯseꞌe mnaj̱kxu̱t

jem̱ Jerusalén jeṯs aṯs mitseꞌe jem̱
nto̱kimpayo̱ꞌo̱yu̱t?

10Vanꞌit tseꞌe je̱ Pablo yꞌatsaa̱j̱v:
―Yaja xa veꞌe du̱tsaḵ jeṯs aṯseꞌe nyak-

to̱kimpayo̱ꞌo̱yu̱t joma veꞌe je̱ rómait
yakkutojkpa tyo̱kimpayo̱ꞌo̱y, ka jém̱ap
Jerusalén. O̱y xa mitseꞌe xnu̱java jeṯs
kaꞌa aṯseꞌe nmuto̱kintún je̱ israeejlit
jayu. 11Paṉ jep̱ xa veꞌe aṯs je̱ nto̱kin
ku̱yꞌit juuꞌ veꞌe je̱ o̱o̱ꞌku̱n du̱vinmajtsjup,
nvaatts aṯseꞌe nꞌo̱o̱ꞌku̱t; ax paṉ taayts jeꞌ̱e̱
veꞌe juuꞌ aṯs yaꞌ̱a̱ veꞌe xtuknu̱xaꞌ̱ai̱dup, ni
paṉa tseꞌe kyatukkaḏaꞌakyju̱ jeṯs aṯs jeꞌ̱e̱
veꞌe xtukkaṯáḵadat. Jeꞌ̱e̱ aṯseꞌe nꞌamó̱tup
jeṯs aṯseꞌe je̱ yakkutojkpa César viinm
xto̱kimpayo̱ꞌo̱yu̱t.

12Ku veꞌe je̱ Festo du̱ko̱jtsmojkti maa̱ṯ
je̱ jyayu, vanꞌit tseꞌe je̱ Pablo du̱nu̱u̱jmi:
―Paṉ jeꞌ̱e̱ xa veꞌe mtsaj̱kp jeṯseꞌe

je̱ yakkutojkpa César mto̱kimpayo̱ꞌo̱yju̱t,
mto̱kimpayo̱ꞌo̱yjupts mits jeꞌ̱e̱ veꞌe.

Ku je̱ Pablo du̱vinteni je̱
yakkutojkpa Agripa

13Ku veꞌe vee̱ꞌ̱n je̱ it ñajxy, vanꞌit
tseꞌe jyeꞌ̱y je̱ yakkutojkpa Agripa maa̱ṯ je̱
Berenice jem̱ Cesarea, je̱ Festo veꞌe o̱jts
du̱kuꞌixta. 14Ku veꞌe jem̱ yꞌijtti mej̱tsk
toojk xaa̱j̱, vanꞌit tseꞌe je̱ Festo tyukmu-
maajntykjidi jidu̱ꞌu̱m:
―Jej̱a xa veꞌe yaja toꞌk je̱ yaaꞌtyaj̱k

juuꞌ veꞌe je̱ Félix myaso̱o̱k paḵmuk. 15Ku
aṯseꞌe jem̱ Jerusalén nveꞌna, jem̱ts aṯ-
seꞌe xꞌamó̱tudi je̱ teeꞌtaj̱k je̱ vyintsaṉda
maa̱ṯ je̱ israeejlit je̱ myú̱jit jáyuda jeṯs aṯ-
seꞌe je̱ Pablo nyakjayꞌo̱o̱ꞌkju̱t. 16Vanꞌitts
aṯseꞌe nꞌatso̱o̱vdi jeṯs kaꞌa veꞌe je̱ ró-
mait yakkutojkpa paṉ du̱yakjayꞌaa̱ꞌ̱kju̱
paṉ kaꞌa veꞌe je̱ yaknu̱xaꞌ̱ai̱va avi-
inm ahꞌam du̱maa̱ṯnavyinténaja jej̱a je̱
yakkutojkpa vyinkujk, veꞌem tseꞌe yꞌo̱ꞌy-
ixju̱t jeṯseꞌe ñakyukó̱tsju̱t. 17 Jeꞌ̱e̱ kaj̱x
tseꞌe, ku jeꞌ̱e̱ veꞌe myej̱tsti, kaꞌats aṯseꞌe
je̱ tiempo nyakvinto̱ki. Je̱ kuꞌóxitts aṯ-
seꞌe nꞌaj̱xtk joma aṯseꞌe nyakkutuk jeṯs
aṯseꞌe nnu̱kej̱xi je̱ yaaꞌtyaj̱k. 18Ax jeꞌ̱eḏa
juuꞌ veꞌe o̱jts ñu̱xaꞌ̱aa̱jada, ni vinxu̱pa
tseꞌe du̱katuknu̱xaꞌ̱ai̱di juuꞌ aṯseꞌe nꞌukv-
inmaay; 19 jeꞌ̱ej̱yji veꞌe tyuktsoꞌoxpaj̱k-
tup juuꞌ veꞌe jyaanchjaꞌvidup, jeṯs toꞌk
je̱ jayu juuꞌ veꞌe Jesús du̱xaa̱j̱, juuꞌ veꞌe
o̱o̱ꞌk, juuꞌ veꞌe je̱ Pablo tyijp jeṯs joojn-
tykpaj̱knuva veꞌe jadoꞌk nax. 20Kaꞌa aṯ-
seꞌe nnu̱java paṉ ti aṯseꞌe ntónup, jeꞌ̱e̱
kaj̱xts aṯseꞌe je̱ Pablo nꞌamo̱tutu̱vi paṉ
chaj̱kpeꞌe jeṯseꞌe jem̱ Jerusalén ñaj̱kxu̱t
jeṯs aṯseꞌe jem̱ nto̱kimpayo̱ꞌo̱yu̱t. 21Ax
ku tseꞌe du̱ꞌamo̱tu jeṯseꞌe je̱ yakkutojkpa
César tyo̱kimpayo̱ꞌo̱yju̱t, jeꞌ̱e̱ kaj̱xts aṯ-
seꞌe paḵmuk nyaktaannuva vanꞌit paat

ku veꞌe yꞌó̱yat jeṯs aṯseꞌe ntuknu̱kéx̱u̱t je̱
yakkutojkpa.

22Vanꞌit tseꞌe je̱ Agripa du̱nu̱u̱jmi je̱
Festo:
―Nꞌamo̱tunaxuvaampap xa aṯseꞌe je̱

yaaꞌtyaj̱k.
Vanꞌit tseꞌe je̱ Festo yꞌatso̱o̱jvji:
―Kep xa veꞌe xꞌamo̱tunáxu̱t.
23 Je̱ kuꞌóxit tseꞌe je̱ Agripa maa̱ṯ

je̱ Berenice tyaj̱kidi jep̱ je̱ yakkuto-
jkpa tyu̱jkp, o̱o̱y tseꞌe du̱tunyaknu̱keꞌ̱x-
nataj̱kidi je̱ maj̱in juuꞌ veꞌe jyayej̱ptup.
Jeꞌ̱e̱ maa̱ṯ tseꞌe je̱ tojpa juuꞌ veꞌe du̱nu̱v-
intsáṉidup kaḵmiijl je̱ tojpataj̱k, jeṯs je̱
viijnk jayu juuꞌ veꞌe jem̱ du̱nu̱máj̱idup
kajpu̱n kaj̱xm. Vanꞌit tseꞌe je̱ Festo
du̱nu̱kej̱xi je̱ Pablo. 24Ku veꞌe du̱yak-
mej̱tsti, vanꞌit tseꞌe je̱ Festo vyaajñ:
―Yakkutojkpa Agripa, jeṯs miitsta,

jáyuda, paṉ paṉ jatyeꞌe yaja tu̱m-
nayꞌamókajada, u̱xyájats jeꞌ̱e̱ veꞌe je̱
yaaꞌtyaj̱k, máyani xa veꞌe je̱ israee-
jlit jayu, veꞌem tseꞌe jem̱ Jerusalén
veꞌem tseꞌe yaja Cesarea, jeꞌ̱eṯs aṯ-
seꞌe maḵk xnu̱u̱jmidup jeṯs vyinmajtsju-
peꞌe jeṯseꞌe yꞌo̱o̱ꞌku̱t. 25Ax veꞌemts aṯ-
seꞌe mpaaꞌty jeṯs kaꞌa yaꞌ̱a̱ veꞌe du̱v-
inmachju̱ jeṯseꞌe yꞌo̱o̱ꞌku̱t. Ku̱x aṯs yaꞌ̱a̱
veꞌe xꞌamo̱tu jeṯseꞌe tyo̱kimpayo̱ꞌo̱yju̱t je̱
yakkutojkpa César, jeꞌ̱e̱ kaj̱xts aṯs jeꞌ̱e̱
veꞌe ntuknu̱kex̱avaꞌañ. 26Ax kaꞌats aṯseꞌe
mpaaꞌty ti aṯseꞌe ntuknu̱jáyap je̱ yakku-
tojkpa yaꞌ̱a̱ kaj̱x. Jeꞌ̱e̱ kaj̱xts aṯseꞌe yaja
miits mvinkujkta mpu̱m, jeṯs vinko̱p-
keꞌe yaja mits mvinkujk yakpu̱m, yakku-
tojkpa Agripa, jeṯseꞌe toꞌk aaj xꞌamo̱-
tutú̱vadat jeṯseꞌe yakꞌíxu̱t paṉ yakpaat-
peꞌe je̱ tyo̱kin jeṯseꞌe yꞌó̱yat vintso̱ aṯ-
seꞌe nnu̱jáyat je̱ yakkutojkpa juuꞌ veꞌe je̱
maj̱a̱ kutojku̱n du̱kaꞌ̱mip. 27Veꞌem aṯseꞌe
njava jeṯs ni vinxu̱pa veꞌe du̱kapaaꞌty
du̱kahꞌakee̱g̱a jeṯs aṯseꞌe nkéx̱u̱t toꞌk je̱
jayu juuꞌ veꞌe paḵmuk ijtp jeṯs aṯseꞌe
nkahꞌavánat paṉ ti tó̱kineꞌe tu̱du̱tún.

Ku je̱ Pablo du̱tuknu̱jaꞌvi
je̱ yakkutojkpa Agripa jeṯs
ti veꞌe yaktuktsoꞌoxpaj̱kp

26 Vanꞌit tseꞌe je̱ yakkutojkpa
Agripa du̱nu̱u̱jmi je̱ Pablo:

―O̱ꞌyip xa veꞌe jeṯseꞌe mnakyukó̱tsju̱t.
Vanꞌit tseꞌe je̱ Pablo je̱ kyaꞌ̱aj̱ du̱yakpo-

jtu̱k, jeṯseꞌe vyaajñ:
2―Yakkutojkpa Agripa, xo̱o̱jntkp xa

aṯseꞌe nnayjávaja ku aṯseꞌe yaja mits
mvinkujk nmakyukó̱tsju̱t jeṯs aṯs mitseꞌe
ntukꞌíxu̱t jeṯs xnu̱vampej̱ttup aṯseꞌe je̱
israeejlit jáyuda ku aṯseꞌe xnu̱xaꞌ̱aa̱da,
3 ku̱x mnu̱jaꞌvinup xa mitseꞌe nu̱jom je̱
israeejlit jayu je̱ kyostuumbreda jeṯs jeꞌ̱e̱
juuꞌ aa̱ṯseꞌe nnatyukko̱jtsvintso̱o̱jvjup.
Jeꞌ̱e̱ kaj̱xts aṯseꞌe toꞌk aaj nꞌamo̱tu jeṯseꞌe
xꞌamo̱tunáxu̱t joma vaat aṯseꞌe nkaṯs.

Vintso̱ je̱ Pablo jyoojntyki ku
veꞌe kaꞌanum je̱ Jesucristo

du̱jaanchjáva vyeꞌna
4 ’Vanꞌítani ku aṯseꞌe piꞌknum nveꞌna,

ñu̱jaꞌvidup xa jeꞌ̱e̱ veꞌe nu̱jom je̱ is-
raeejlit jayu vintso̱ aṯseꞌe njoojntyki
joma veꞌe aṯs je̱ nꞌit je̱ nnaax jeṯs jem̱
Jerusalén. 5Paṉ jeꞌ̱e̱ veꞌe ku̱du̱ko̱tsu-
vaꞌanda, ku̱du̱ꞌavánadats jeꞌ̱e̱ veꞌe jeṯs
fariséovam aṯseꞌe vanꞌítani ku aṯseꞌe
mootsknum nveꞌna; je̱ ixpaj̱ku̱n juuꞌ veꞌe
pyanaj̱kxtup, jeꞌ̱e̱ tseꞌe du̱nu̱tsoꞌoxikaj̱xp
juuꞌ veꞌe je̱ israeejlit jayu jyaanch-
jaꞌvidup. 6Ax jeꞌ̱eṯs aṯseꞌe u̱xyam yak-
tukto̱kimpayo̱ꞌyp ku̱x njaanchjaꞌvip aṯ-
seꞌe jeṯs je̱ Nteꞌyameꞌe du̱yakjoojntyk-
paj̱knuvap je̱ o̱o̱ꞌkpataj̱kta, veꞌem ax
joꞌn du̱tukvinvaꞌni aa̱ṯs je̱ nju̱jpit jayu.
7 Jeꞌ̱e̱ aa̱ṯseꞌe nꞌaꞌixp jeṯseꞌe tyónju̱t kyó̱t-
sju̱t juuꞌ aa̱ṯseꞌe je̱ Nteꞌyam xtukvin-
vaꞌni, aa̱ṯs, je̱ makmej̱tsk jaḵaꞌ̱a̱ juuꞌ
veꞌe je̱ israeejlit jáyuda. Jeꞌ̱e̱ kaj̱xts
aa̱ṯseꞌe je̱ Nteꞌyam jó̱vum xaa̱j̱ jó̱vum
tsooj nvinjava nvintsaꞌ̱ag̱a. Yakkutojkpa
Agripa, jeꞌ̱e̱ kaj̱xts aṯseꞌe u̱xyam xnu̱x-
aꞌ̱aa̱da je̱ israeejlit jáyuda ku̱xeꞌe aṯs nꞌa-

vana jeṯs joojntykpaj̱ktinuvapeꞌe je̱ o̱o̱ꞌk-
pataj̱k jadoꞌk nax. 8 ¿Jadi kaꞌa mitseꞌe
xjaanchjáva jeṯs je̱ Nteꞌyameꞌe du̱yakjoo-
jntykpaj̱knuvap je̱ o̱o̱ꞌkpataj̱kta?
Ku je̱ Pablo du̱jomtún du̱titún yꞌijt

je̱ jaanchjaꞌvivataj̱k
9 ’Viinm aṯseꞌe nnasjaꞌvi jeṯs pyaatyp

yꞌakee̱g̱uip jeꞌ̱e̱ veꞌe jeṯs aṯseꞌe njomtónu̱t
ntitónu̱t je̱ jayu juuꞌ veꞌe du̱jaanch-
jaꞌvidup je̱ Jesús, je̱ nazarétit jayu.
10Veꞌem aṯseꞌe ntun yꞌijt jem̱ Jerusalén.
Je̱ teeꞌtaj̱k je̱ vyintsaṉda aṯseꞌe xmo̱o̱ydu
je̱ kutojku̱n jeṯs aṯseꞌe nyakjapyoxu̱ntaḵ-
paa̱j̱mjidi nu̱may je̱ jayu juuꞌ veꞌe du̱-
jaanchjaꞌvidup je̱ Jesús. Ku aa̱ṯs jeꞌ̱e̱ veꞌe
nto̱kimpayo̱ꞌydi, vaants aṯseꞌe jeṯseꞌe
yꞌo̱o̱ꞌktat. 11May naxts aṯseꞌe ntsaach-
toondi jeṯseꞌe veꞌem vyaꞌandat jeṯs
kaꞌa veꞌe du̱ꞌukjaanchjaꞌvidini je̱ Jesús.
Toꞌk tsaptaj̱km jadoꞌk tsaptaj̱kmts aṯ-
seꞌe veꞌem njátu̱ka yꞌijt. O̱o̱yts aṯ-
seꞌe ntuntukmuꞌej̱kjidi ntuntukmujo̱tꞌaa-
jnjidi, jeꞌ̱e̱ kaj̱xts aṯseꞌe njomtonda nti-
tonda yꞌijt yaja jeṯs joma veꞌe viijnk
tsó̱vit it viijnk tsó̱vit naax.
Ku je̱ Pablo du̱ꞌavaꞌninuva vintso̱ veꞌe
je̱ Jesucristo du̱jaanchjaꞌviꞌukvaajñ

(Hch 9:1-19, 22.6-16)
12 ’Veꞌem aṯseꞌe mpayo̱ꞌo̱y vyeꞌna ku

aṯseꞌe nnu̱jkx jem̱ Damasco je̱ kutojku̱n
maa̱ṯ juuꞌ aṯseꞌe xmo̱o̱ydu je̱ teeꞌtaj̱k je̱
vyintsaṉda. 13Mits, yakkutojkpa, ku aṯ-
seꞌe jej̱a tooꞌ aajy nveꞌna, kujk xaa̱j̱ joꞌn,
vanꞌitts aṯseꞌe nꞌix je̱ tsapjo̱o̱tmit aja-
jtk, jeꞌ̱eṯs aṯseꞌe maa̱ṯ aṯs je̱ nmujaty-
ooꞌda o̱o̱y xtunnu̱jaj xtunnu̱tu̱ꞌkx, vaꞌa-
jts maḵkts aa̱ṯs jeꞌ̱e̱ veꞌe xtunnu̱jaj xtun-
nu̱tu̱ꞌkx jeṯs kaꞌa veꞌe je̱ aampa xaa̱j̱
je̱ tyaꞌ̱kxu̱n. 14Vanꞌitts aa̱ṯseꞌe nu̱jom
nmaxvippku̱jx jeṯs aṯseꞌe nꞌamo̱tunajxy
toꞌk je̱ ayook juuꞌ aṯseꞌe jidu̱ꞌu̱m xnu̱u̱jmi
je̱ hebreo aaj: “Saulo, Saulo, ¿tyaj̱xts
aṯseꞌe xtsoꞌoxpú̱k? Viinm xa mitseꞌe
mnakyo̱ꞌo̱tyúnju̱ ku aṯseꞌe veꞌem xtun.”

15Vanꞌitts aṯseꞌe nꞌatsaa̱j̱v: “¿Paṉts mit-
seꞌe?” Vanꞌitts aṯseꞌe xnu̱u̱jmi: “A̱ts xa
jeꞌ̱e̱ veꞌe je̱ Jesús, juuꞌ veꞌe mtuntsoꞌox-
pu̱jkp. 16Pojtu̱ku̱. Jeꞌ̱e̱ kaj̱xts aṯseꞌe tu̱n-
naajknu̱keꞌ̱xnatáḵaja yaja mits mvinkujk
jeṯs aṯs mitseꞌe xmutónu̱t xmupáḵu̱t jeṯ-
seꞌe je̱ tu̱vaḵo̱jtsu̱n xpám̱u̱t juuꞌ veꞌe
u̱xyam tu̱xꞌix jeṯs jeꞌ̱e̱ juuꞌ aṯs mitseꞌe
ntukyaknu̱keꞌ̱xnatáḵap u̱xꞌo̱o̱k. 17Nꞌíxup
njayép̱upts aṯs mitseꞌe ku veꞌe mꞌítu̱t
joma veꞌe je̱ israeejlit jáyuda jeṯs paṉ paṉ
jatyeꞌe ka jeꞌ̱ep̱ta, jeꞌ̱eḏa juuꞌ aṯs mitseꞌe
u̱xyam ntuknu̱kejxp. 18 Jeꞌ̱e̱ kaj̱xts aṯs
mits jeꞌ̱e̱ veꞌe ntuknu̱kex jeṯseꞌe du̱nu̱já-
vadat jeṯs ka ó̱yap jeꞌ̱e̱ veꞌe juuꞌ veꞌe
tyoondup jeṯs jem̱eꞌe je̱ Satanás kyaꞌ̱m
yꞌitta. Veꞌemts aṯseꞌe ntsaḵ jeṯseꞌe du̱ma-
so̱o̱ktinit je̱ kyo̱ꞌo̱y joojntykinda jeṯseꞌe
pyítsumdinit joma veꞌe je̱ Satanás yakꞌít-
jada jeṯseꞌe tyaj̱kidinit jem̱ je̱ Nteꞌyam
yꞌam kyaꞌ̱m, ntsaj̱kpts aṯseꞌe jeṯs aṯseꞌe
xjaanchjaꞌvidinit, veꞌem tseꞌe je̱ Nteꞌyam
tyo̱kinmee̱ꞌ̱kxjadat jeṯseꞌe yꞌijttinit jeꞌ̱e̱ je̱
jyayu, je̱ jayu juuꞌ jeꞌ̱e̱ veꞌe vyinko̱o̱n jeṯ-
seꞌe du̱jayej̱ptinit je̱ joojntykin juuꞌ veꞌe
xaꞌ̱ma kaj̱x ijtp, veꞌem tseꞌe yꞌijttinit ax
joꞌn je̱ jayu juuꞌ veꞌe ijttu jej̱a ako̱o̱ꞌts it
jaa̱ṯ jeṯseꞌe tu̱tyáḵada jej̱a ajajtk it jaa̱ṯ.”
Jidu̱ꞌu̱mts aṯseꞌe nyaknu̱u̱jmi.

Ku je̱ Pablo du̱kutyuujn
juuꞌ veꞌe yakꞌixju

19 ’Yakkutojkpa Agripa, ku aṯseꞌe
veꞌem xyakꞌix je̱ tsapjo̱o̱tmit nu̱jaꞌvin,
kaꞌats aṯs jeꞌ̱e̱ veꞌe nvintsaa̱j̱v juuꞌ
aṯseꞌe nꞌix nmo̱tu, 20ñojkꞌó̱y aṯseꞌe
ntukkaꞌamayꞌukvaajñ je̱ o̱y kaṯs je̱
o̱y ayook jem̱ Damasco, vanꞌitts
jem̱ Jerusalén, jeṯs jem̱ nu̱jom je̱
israeejlit jayu yꞌit jo̱o̱tmda, nay
veꞌempa veꞌe joma veꞌe chaa̱ṉada
paṉ paṉ jatyeꞌe ka je̱ israeejlit
jáyuvap, jeꞌ̱e̱ aṯseꞌe nvaajnjidup jeṯseꞌe
du̱maso̱o̱ktinit je̱ kyo̱ꞌo̱y joojntykinda,
jeṯseꞌe je̱ Nteꞌyam du̱panaj̱kxtinit,
veꞌem tseꞌe du̱yaknu̱keꞌ̱xnatáḵadat

jeṯs ta̱ veꞌe vyinmayu̱mpijttini.
21Yaꞌ̱a̱ kaj̱xts aṯseꞌe je̱ israeejlit jayu
xmajtsti jep̱ maj̱a̱ tsaptu̱jkp jeṯs
aṯseꞌe xꞌukyakꞌo̱o̱ꞌkuvaandi. 22Ax je̱
Nteꞌyamts aṯseꞌe xputaj̱kip u̱xyam
paat, nvaajnjidupts aṯseꞌe nu̱jom je̱
jayu, je̱ mú̱jit je̱ muutskit, juuꞌ veꞌe
yꞌavaꞌnidu je̱ Moisés jeṯs je̱ Nteꞌyam
je̱ yꞌayook ko̱jtsnajxpataj̱kta, veꞌemts
jeꞌ̱e̱ veꞌe vyaandi jeṯs veꞌemeꞌe tyónju̱t
kyó̱tsju̱t ax joꞌn aṯseꞌe nkaṯs. 23 Jeꞌ̱e̱
tseꞌe vaandu jeṯs tsaachpaaꞌtupeꞌe je̱
Cristo jeṯseꞌe mutoꞌk yꞌítu̱t paṉeꞌe
joojntykpaj̱knuvap ku veꞌe táv̱ani yꞌaa̱ꞌ̱k
vyeꞌna, yaknu̱keꞌ̱xnatáḵapts jeꞌ̱e̱ veꞌe je̱
Nteꞌyam je̱ tyooꞌ jej̱a je̱ israeejlit jayu
vyinkujkta jeṯs jeꞌ̱e̱ vyinkujktava paṉ
paṉ jatyeꞌe ka jeꞌ̱ep̱ta.
Ku je̱ Pablo du̱nu̱u̱jmi je̱ yakkutojkpa
Agripa jeṯseꞌe je̱ Jesús du̱jaanchjávat

24Ku veꞌe je̱ Pablo veꞌem kyaj̱ts, vanꞌit
tseꞌe je̱ Festo maḵk vyaajñ:
―¡Kaꞌa xa mitseꞌe mvija, Pablo! Jeꞌ̱e̱

veꞌe ku veꞌe o̱o̱y mtunnaḵu̱toonka, jeꞌ̱e̱
kaj̱x tseꞌe mko̱o̱ꞌkvíjini.

25Vanꞌit tseꞌe je̱ Pablo yꞌatsaa̱j̱v:
―Kaꞌa xa aṯseꞌe nkavija, ñu̱máj̱iva

Festo, juuꞌ xa aṯseꞌe nkaj̱tsp, o̱y pay-
o̱ꞌo̱yani jeṯs tyú̱vamts jeꞌ̱e̱ veꞌe. 26 U̱xyaja
xa yaꞌ̱a̱ veꞌe ya̱ yakkutojkpa Agripa
juuꞌ yaꞌ̱a̱ veꞌe nu̱jom du̱nu̱jaꞌvikaj̱xp,
jeꞌ̱e̱ kaj̱xts aṯseꞌe toꞌk aaj toꞌk jo̱o̱t yaja
yaꞌ̱a̱ vyinkujk nkaṯs, vinjávani xa aṯseꞌe
jeṯs nu̱jom yaꞌ̱a̱ veꞌe du̱nu̱jaꞌviva, ku̱x
kaꞌa yaꞌ̱a̱ veꞌe yꞌayuꞌutspú̱ma. 27Yakku-
tojkpa Agripa, ¿mjaanchjaꞌvipts mitseꞌe
juuꞌ veꞌe kyo̱jtstu je̱ Nteꞌyam je̱ yꞌay-
ook ko̱jtsnajxpataj̱kta? Nnu̱jaꞌvip xa aṯ-
seꞌe jeṯs mjaanchjaꞌvip mits jeꞌ̱e̱ veꞌe.

28Vanꞌit tseꞌe je̱ Agripa yꞌatsaa̱j̱v:
―Veꞌem xa mitseꞌe xnasjava jeṯs tun

jatyji aṯseꞌe njaanchjávat jeṯs je̱ Jesús
jeꞌ̱e̱ veꞌe je̱ Cristo, ¿veꞌem xaja, kadi?

29Vanꞌit tseꞌe je̱ Pablo yꞌatsaa̱j̱v:



Hechos 26:30 290 Hechos 27:12

―Paṉ jatyji, uk paṉ kaꞌa tun jatyji,
je̱ Nteꞌyam xa veꞌe vaꞌanup jeṯs ka
mítsjyapeꞌe, veꞌempa veꞌe nu̱jom paṉ
paṉ jaty aṯseꞌe u̱xyam xꞌamo̱tunajxtup,
veꞌemts jeꞌ̱e̱ veꞌe ku̱yꞌijttuva ax joꞌn
aṯs, jeꞌ̱ej̱yji veꞌe ku veꞌe cadena tsum
kyaꞌíttat.

30Ku veꞌe veꞌem je̱ Pablo vyaajñ,
vanꞌit tseꞌe tyénidi je̱ yakkutojkpa
Agripa maa̱ṯ je̱ Festo jeṯs je̱ Berenice
maa̱ṯ nu̱jom paṉ paṉ jatyeꞌe jem̱
tsu̱u̱nidup vyeꞌna. 31Apu̱k tseꞌe ñaj̱kxti
jeṯseꞌe du̱ko̱jtsmojkti. Jidu̱ꞌu̱m tseꞌe
ñavyaajnjidi:
―Kaꞌa xa yaꞌ̱a̱ veꞌe ya̱ jayu tu̱du̱titún

juuꞌ veꞌe kyuꞌo̱o̱ꞌkap ukpu̱ juuꞌ veꞌe
kyupoxu̱ntaḵtsaa̱ṉap.

32Vanꞌit tseꞌe je̱ Agripa du̱nu̱u̱jmi je̱
Festo:
―Ku̱yakmasaa̱ḵ xa yaꞌ̱a̱ veꞌe ya̱ jayu

paṉ viinmeꞌe ku̱du̱kahꞌamo̱tu jeṯseꞌe je̱
yakkutojkpa César tyo̱kimpayo̱ꞌo̱yju̱t.

Ku je̱ Pablo yakpakejx jep̱ Roma

27 Ku veꞌe du̱nu̱paa̱j̱mtkidi jeṯseꞌe
je̱ Pablo du̱pakéx̱tat jem̱ itáliait

yꞌit jo̱o̱tm, vanꞌit tseꞌe je̱ Pablo maa̱ṯ
je̱ viijnk jáyuda paṉ paṉ jatyeꞌe paḵ-
muk ijttuvap, jeꞌ̱e̱ tseꞌe yakpaa̱m̱du jem̱
je̱ tojpataj̱k je̱ vyintsáṉ kyaꞌ̱m juuꞌ veꞌe
Julio du̱xaa̱j̱, nu̱mó̱kupx jeꞌ̱e̱ veꞌe je̱ tojpa
du̱nu̱vintsaṉa, jeꞌ̱e̱ tseꞌe du̱nu̱vintsáṉip
toꞌk jaḵaꞌ̱a̱ je̱ tojpa juuꞌ veꞌe je̱ yakku-
tojkpa Augusto César jyeꞌ̱e.̱ Nmaa̱ḏi
aṯs jeꞌ̱e̱ veꞌe je̱ Pablo. 2Taj̱kits aa̱ṯseꞌe
jem̱ adramítiovit byaarco jo̱o̱tm juuꞌ
veꞌe tso̱o̱ꞌmp vyeꞌna, jem̱eꞌe ásiait yꞌit
jo̱o̱tm ñu̱jkx. Jem̱ts aa̱ṯseꞌe nmaa̱ṯveꞌniva
je̱ Aristarco, jem̱ Tesalónica jeꞌ̱e̱ veꞌe
kyukajpu̱na jem̱ macedóniait yꞌit jo̱o̱tm.
3 Je̱ kuꞌóxitts aa̱ṯseꞌe njeꞌ̱y jem̱ sidoonit
kyajpu̱n kaj̱xm. Jem̱ tseꞌe je̱ Julio o̱y jayu
ñapyaa̱j̱mji maa̱ṯ je̱ Pablo. Vanꞌit tseꞌe
du̱masaa̱ḵ jeṯseꞌe je̱ Pablo naj̱kx du̱kuꞌix
paṉ paṉ jatyeꞌe myaa̱ṯnayjaꞌvijup jeṯ-
seꞌe pyutáḵajadat. 4Kuts aa̱ṯseꞌe jem̱

Sidón ntsaa̱ꞌ̱n, anajts aa̱ṯseꞌe nmasaa̱ḵ
je̱ Chipre, toꞌk je̱ naax juuꞌ veꞌe jem̱
maaxy naa̱j̱ akojkm taamp, ku̱x xvinku-
miꞌnip aa̱ṯseꞌe je̱ po̱j. 5Nnajxts aa̱ṯseꞌe
jem̱ maaxy naj̱o̱o̱tm jem̱ cilíciait jeṯs
panfíliait myuꞌavinkojkm. Vanꞌitts aa̱ṯ-
seꞌe njeꞌ̱y jem̱ Mira, toꞌk je̱ kajpu̱n juuꞌ
veꞌe jem̱ líciait yꞌit jo̱o̱tm.

6 Jem̱ tseꞌe je̱ tojpa juuꞌ veꞌe du̱nu̱v-
intsáṉip nu̱mó̱kupx je̱ tojpataj̱k, jeꞌ̱e̱
tseꞌe du̱paat toꞌk je̱ alejandríait barco,
jem̱ Italia jeꞌ̱e̱ veꞌe ñu̱jkx, jem̱ts aa̱ṯ-
seꞌe xyaktaj̱ki. 7May xaa̱j̱ts aa̱ṯseꞌe o̱-
tyún nyo̱ꞌy, jeṯs aa̱ṯseꞌe akee̱ꞌ̱y njeꞌ̱y jem̱
gnídovit myuꞌavinkojkm. Xvinkumiꞌnip-
nats aa̱ṯseꞌe je̱ po̱j, jeꞌ̱e̱ kaj̱xts aa̱ṯseꞌe
nnajxy jem̱ salmoonit myuꞌavinkojkm,
naaꞌnajxts aa̱ṯseꞌe je̱ crétait naax juuꞌ
veꞌe jem̱ maaxy naa̱j̱ akojkm. 8Tsoꞌoxts
aa̱ṯseꞌe mpaaꞌyo̱ꞌy je̱ it, vanꞌitts aa̱ṯseꞌe
njeꞌ̱y joma veꞌe toꞌk je̱ it juuꞌ veꞌe du̱x-
aa̱j̱ Buenos Puertos, je̱ laséait kajpu̱n
mutam̱.

9 Jékani tseꞌe je̱ it ñaxy vyeꞌna, kut-
saꞌ̱ag̱ani veꞌe jeṯseꞌe je̱ jayu jem̱ maaxy
naj̱o̱o̱tm yo̱ꞌo̱yu̱t ku̱x tám̱inupeꞌe je̱
toꞌaats je̱ po̱j aats, jeꞌ̱e̱ kaj̱x tseꞌe je̱ Pablo
jidu̱ꞌu̱m ñaꞌ̱mu̱xjidi:

10―Miits, yaaꞌtyaj̱kta, nnu̱jaꞌvip xa
aṯseꞌe jeṯs o̱o̱yeꞌe ntuntsaachpaatumdat
paṉ jaaꞌkjaꞌmdupeꞌe; ka ya̱ baarcojyap
ka ya̱ tsú̱mjyap tseꞌe vintó̱kiyup, nay
veꞌempa u̱u̱ꞌmeꞌe nvintó̱kimduvat.

11Ax munu̱yojkts jeꞌ̱e̱ veꞌe je̱ tojpataj̱k
je̱ vyintsáṉ du̱maj̱ap̱u̱u̱jm je̱ barco je̱
vyintsáṉ jeṯs je̱ barco je̱ yakyo̱ꞌyva je̱
ñu̱vintsáṉ jeṯs ni kaꞌa veꞌe je̱ Pablo.
12Kaꞌa tseꞌe du̱ꞌo̱yjaꞌvidi je̱ it jeṯseꞌe
jem̱ du̱yaknáxtat je̱ xox aats, jeꞌ̱e̱ kaj̱x
tseꞌe du̱ꞌukvinmaaydi jeṯseꞌe jem̱ Fenice
ku̱jyeꞌ̱ydi, jem̱ jeꞌ̱e̱ veꞌeva crétait yꞌit
jo̱o̱tm. Je̱ maj̱a̱ naꞌ̱akay̱a juuꞌ veꞌe kuy-
o̱ꞌyip je̱ maaxy naa̱j̱ jem̱ tso̱ joma veꞌe je̱
xaa̱j̱ pyítsum, jej̱a jeꞌ̱e̱ veꞌe jeꞌ̱e̱ pyaꞌayi je̱
feníceit kyajpu̱n tyañ.

Ku je̱ maḵk po̱j jyeꞌ̱y joma veꞌe
ñaxta vyeꞌna jem̱ barco jo̱o̱tm

13Ku veꞌe vee̱ꞌ̱n pyo̱jꞌukvaajñ, noortets
jeꞌ̱e̱ veꞌe je̱ po̱j ñu̱jkx, je̱ naaxeꞌe vyinku-
naj̱kxip, vanꞌit tseꞌe yꞌukvinmaaydi jeṯs
ku̱yꞌo̱ꞌyixjidi veꞌe jeṯseꞌe ku̱ñaj̱kxti jem̱
Fenice. Tso̱o̱ꞌnts aa̱ṯseꞌe jem̱ jeṯs aa̱ṯseꞌe
njaaꞌknu̱jkx jem̱ crétait ñaxpaꞌam. 14Ku
veꞌe vee̱ꞌ̱n je̱ it ñajxy, vanꞌit tseꞌe tun
toꞌmayji maḵk tyumpaj̱ juuꞌ veꞌe yaktijp
Nordeste, jej̱a jeꞌ̱e̱ veꞌe naxku̱jx chaa̱ꞌ̱n je̱
po̱j. 15Ku̱x tseꞌe je̱ po̱j du̱kayakꞌo̱ꞌyi jeṯ-
seꞌe je̱ barco yo̱ꞌo̱yu̱t joma veꞌe je̱ naax
du̱mutam̱a, jeꞌ̱e̱ kaj̱xts aa̱ṯseꞌe nyakja-
jty jeṯs aa̱ṯseꞌe je̱ po̱j xyaknaj̱kxu̱t paṉ
joma veꞌe du̱tsaḵ. 16Najxts aa̱ṯseꞌe jep̱
cláudait yꞌit jaṉaadup juuꞌ veꞌe jem̱
maaxy naa̱j̱ akojkm, joma veꞌe maḵk ky-
atumpaj̱. Maṉu̱tsaachts aa̱ṯseꞌe je̱ barco
ónu̱k nyaktaj̱ki jep̱ maj̱a̱ barco jaa̱ṯp.
17Ku aa̱ṯseꞌe nyaktaj̱ki je̱ barco ónu̱k,
vanꞌit tseꞌe je̱ maj̱a̱ barco du̱mutsoꞌmidi
du̱mujojkidi. Tsaꞌ̱kidup tseꞌe ku̱x ku veꞌe
je̱ barco chaꞌ̱kxnit jep̱ poꞌo jaa̱ṯp, jeꞌ̱e̱
kaj̱x tseꞌe du̱yakvajntkti je̱ vit juuꞌ veꞌe
je̱ barco yakyo̱ꞌyjup ku veꞌe tyukpo̱ja jeṯs
aa̱ṯseꞌe veꞌemji mpapó̱ju̱t. 18 Je̱ kuꞌóxit
tseꞌe maḵkna pyaj̱, jeꞌ̱e̱ kaj̱x tseꞌe je̱ barco
je̱ chu̱m du̱nav̱aj̱iꞌukvaandi jem̱ maaxy
naj̱o̱o̱tm jeṯseꞌe veꞌem du̱yaktaa̱ꞌ̱tkadat
je̱ barco. 19Kutoojk xaa̱j̱ts aa̱ṯseꞌe ntuk-
tsam̱vatsku̱jx je̱ barco je̱ pyaa̱m̱du̱k.
20May xaa̱j̱ tseꞌe kyo̱o̱ꞌkkeꞌ̱xni ni je̱ xaa̱j̱a
ni je̱ maatsa, je̱ maḵk po̱j je̱ maḵk too-
jts aa̱ṯseꞌe xtukkooꞌyip, veꞌemts aa̱ṯseꞌe
nꞌukvinmay jeṯs kaꞌa aa̱ṯseꞌe ku̱ntsaa̱ḵ.

21 Jékanits aa̱ṯseꞌe nkakay, vanꞌit tseꞌe
je̱ Pablo du̱vinkuvaꞌki je̱ jáyuda jeṯseꞌe
vyaajñ:
―Miitsta, yaaꞌtyaj̱kta, nu̱yojk o̱y

aṯseꞌe ku̱xkaṯsꞌamo̱tunajxti jeṯseꞌe
jem̱ Creta ku̱nkatso̱o̱ꞌnumdi. Paṉ
ku̱ntaꞌnumdi veꞌe jem̱, kaꞌa tseꞌe u̱xyam
je̱ xyu̱p njomjajtumda ntijajtumda.

22Ax kádits mtsaachvinmáyda, ó̱yameꞌe
ya̱ barco vyintó̱kiyu̱t, ni paṉa tseꞌe
kyaꞌo̱o̱ꞌku̱t. 23Tsuuj aṯseꞌe tu̱xyakꞌix toꞌk
je̱ Nteꞌyam je̱ yꞌaangeles, je̱ Nteꞌyam,
juuꞌ aṯseꞌe je̱ jyayu, jeꞌ̱e̱ juuꞌ aṯseꞌe
nvinjaꞌvip nvintsaꞌ̱kip. 24 Jidu̱ꞌu̱mts
aṯseꞌe tu̱xnu̱u̱jma: “Kadi mtsaꞌ̱ag̱a
Pablo, tun vinko̱pk jeꞌ̱e̱ veꞌe jeṯseꞌe
jej̱a je̱ rómait yakkutojkpa vyinkujk
naj̱kx xvintena. Je̱ Nteꞌyam tseꞌe
tu̱mtoꞌnu̱xju̱ je̱ maaꞌyu̱n jeṯseꞌe ni paṉa
kyaꞌo̱o̱ꞌku̱t juuꞌ veꞌe ijttup mits maa̱ṯ
jem̱ barco jo̱o̱tm.” Jidu̱ꞌu̱mts aṯseꞌe
tu̱xnu̱u̱jma. 25Miitsta, yaaꞌtyaj̱kta,
jo̱tꞌamáj̱adats. Toꞌk aaj toꞌk jo̱o̱t aṯseꞌe
je̱ Nteꞌyam njaanchjáva jeṯs veꞌemeꞌe
tyónju̱t kyó̱tsju̱t ax joꞌn aṯseꞌe je̱ ángeles
tu̱xnu̱u̱jma. 26Ax jeꞌ̱yumdapts u̱u̱ꞌmeꞌe
joma veꞌe toꞌk je̱ it yam maaxy naa̱j̱
akojkm ―jidu̱ꞌu̱m tseꞌe je̱ Pablo vyaajñ.

27Toꞌk tseꞌe je̱ tsooj ku veꞌe tsoꞌm
joꞌn vyeꞌna, may xaa̱j̱ani aa̱ṯseꞌe ny-
o̱ꞌo̱y vyeꞌna, jem̱ aa̱ṯseꞌe Adria maaxy
naj̱o̱o̱tm nveꞌna jeṯs aa̱ṯseꞌe je̱ po̱j
xtukkooꞌya, vanꞌit tseꞌe je̱ barco yaky-
o̱ꞌyva du̱nu̱jaꞌvidi jeṯs yakmutám̱inupeꞌe
je̱ naax. 28Ku veꞌe du̱kijpxti je̱ tu̱jpx
maa̱ṯ vinxu̱peꞌe kyaa̱ḵa je̱ naa̱j̱, vanꞌit
tseꞌe du̱ꞌixti jeṯs iiꞌpx xajtu̱k joꞌneꞌe
kyaa̱ḵa. Ku veꞌe javee̱ꞌ̱n jyaaꞌkyo̱ꞌy je̱
barco, vanꞌit tseꞌe du̱kijpxtinuva, mak-
mo̱kx xajtu̱k joꞌn tseꞌe yꞌijt. 29Tsaꞌ̱kidup
tseꞌe ku veꞌe je̱ barco myaj̱taꞌ̱tspéṯu̱t
joma veꞌe je̱ tsaaj, jeꞌ̱e̱ kaj̱x tseꞌe du̱-
nastaꞌ̱yidi maktaaxk je̱ pojxu̱n jo̱ꞌku̱n
jep̱ barco naadup jeṯseꞌe du̱vaa̱ꞌ̱ntánu̱t.
Vanꞌit tseꞌe du̱ꞌaꞌixti ku veꞌe je̱ it jya-
jtu̱ku̱t. 30Vanꞌit tseꞌe je̱ barco yaky-
o̱ꞌyva yꞌukkeꞌ̱eḵuvaandini, jeꞌ̱e̱ kaj̱x tseꞌe
du̱ku̱stay̱ꞌukvaandi je̱ barco ónu̱k, veꞌem
tseꞌe je̱ jayu du̱yakvinmayda jeṯs je̱ pojx-
u̱n jo̱ꞌku̱neꞌe yakvajntktup jej̱a je̱ barco
vyinkujk tso̱v. 31Vanꞌit tseꞌe je̱ Pablo
du̱nu̱u̱jmi je̱ tojpataj̱k je̱ vyintsáṉ maa̱ṯ
je̱ tyojpada:



Hechos 27:32 292 Hechos 28:5

―Paṉ kaꞌa xa veꞌe je̱ barco yaky-
o̱ꞌyva tyanda yam barco jo̱o̱tm, yam tseꞌe
maaxy naj̱o̱o̱tm nꞌo̱o̱ꞌkumdat.

32Vanꞌit tseꞌe je̱ tojpataj̱k du̱mutso-
jkidi je̱ tu̱jpx juuꞌ veꞌe tyukku̱staa̱y̱dup
vyeꞌna je̱ barco ónu̱k jeṯseꞌe du̱yakku̱s-
taj̱kidini jem̱ naj̱o̱o̱tm je̱ barco ónu̱k.

33 Je̱ kujáp̱it tseꞌe ku veꞌe jajviinup
vyeꞌna, vanꞌit tseꞌe je̱ Pablo ñaꞌ̱mu̱xjidi
jeṯseꞌe kyáydat. Jidu̱ꞌu̱m tseꞌe vyaajñ:
―Makmo̱kx xaa̱j̱ani xa veꞌe mkakayda

mkamaꞌajta. 34Tonda je̱ maaꞌyu̱n,
kayda, veꞌem tseꞌe mmajuváḵtat, ku̱x
ni paṉa veꞌe kyaꞌo̱o̱ꞌku̱t, ni tía veꞌe
mkajátjadat mkanáxjadat.

35Ku veꞌe veꞌem vyaajñ, vanꞌit tseꞌe
je̱ Pablo je̱ tsapkaaky du̱kaa̱j̱n jeṯseꞌe
je̱ Nteꞌyam du̱kuko̱jtsji jej̱a nu̱jom je̱
jayu vyinkujkta. Vanꞌit tseꞌe du̱tojk-
vaꞌkxy jeṯseꞌe kyayꞌukvaajñ. 36Vanꞌit
tseꞌe nu̱jom jyo̱tꞌamáj̱idi jeṯseꞌe kyaaydi.
37Nu̱mej̱tsk mó̱kupx jatoogupxu̱k mak-
tojt jáyuts aa̱ṯseꞌe nveꞌna jem̱ barco
jo̱o̱tm. 38Ku aa̱ṯseꞌe nkooxji, vanꞌit tseꞌe
je̱ barco du̱tuktsam̱vaatsti, du̱jaaꞌkyak-
taa̱ꞌ̱tkidi, jeṯseꞌe je̱ trigo jem̱ maaxy
naj̱o̱o̱tm du̱nasjojkidi.

Ku je̱ barco vyinto̱ki
39Ku veꞌe je̱ it jyajtk, kaꞌa tseꞌe

je̱ barco yakyo̱ꞌyva du̱ꞌixkajpti je̱
it; ax yꞌixtu tseꞌe toꞌk je̱ avaꞌajts
it jej̱a maaxy nap̱aꞌayi juuꞌ veꞌe
o̱o̱y je̱ poꞌo du̱tunmaa̱ṯ. Vanꞌit tseꞌe
du̱ꞌuknu̱paa̱j̱mtkidi jeṯseꞌe jem̱ poꞌo
jo̱o̱tm ku̱du̱yaktaj̱kidi je̱ barco.
40Vanꞌit tseꞌe du̱mutsojkidi je̱ tu̱jpx
juuꞌ veꞌe je̱ pojxu̱n jo̱ꞌku̱n maa̱ṯ jeṯseꞌe
du̱maso̱o̱ktini jem̱ maaxy naj̱o̱o̱tm.
Vanꞌit tseꞌe je̱ ku̱p du̱mukéj̱idi juuꞌ
veꞌe je̱ barco du̱tooꞌmo̱o̱yp, jeṯseꞌe
du̱yakpojtu̱kti je̱ vit juuꞌ veꞌe jej̱a je̱
barco vyinkujk jeṯseꞌe du̱yakpapó̱ju̱t,
veꞌem tseꞌe je̱ barco tyam̱iꞌukvaajñ
jej̱a maaxy nap̱aꞌayi. 41Kaꞌanumts
aa̱ṯseꞌe njeꞌya vyeꞌna jej̱a maaxy

nap̱aꞌayi, vanꞌit tseꞌe je̱ barco jaj̱p
chaꞌ̱kxni jep̱ maaxy nap̱aꞌtkup, kaꞌa veꞌe
yꞌukyooꞌkxni. Vanꞌit tseꞌe je̱ barco aj̱x
chaꞌpxꞌukvaanni ku̱x vaꞌajts maḵkeꞌe je̱
maaxy naa̱j̱ yaknap̱eꞌ̱tsji. 42Vanꞌit tseꞌe
je̱ tojpataj̱k du̱ꞌukyakꞌo̱o̱ꞌkuvaandi je̱
jáyuda juuꞌ veꞌe paḵmuk ijttup, jeꞌ̱e̱
veꞌe vyinmaaydup ku veꞌe nav̱aa̱ꞌ̱mp
ku̱kyee̱ḵtini. 43Ax je̱ tojpa juuꞌ veꞌe
du̱nu̱vintsáṉip nu̱mó̱kupx je̱ tojpataj̱k,
kaꞌats jeꞌ̱e̱ veꞌe du̱tsaḵ jeṯseꞌe je̱ Pablo
yꞌo̱o̱ꞌku̱t, jeꞌ̱e̱ kaj̱x tseꞌe du̱kamasaa̱ḵ
jeṯseꞌe veꞌem du̱tóndat, ñojkꞌó̱yeꞌe
du̱pavaajñ jeṯs tooꞌvaj̱kpeꞌe ñaṯáḵadat
jeꞌ̱eḏa paṉ paṉ jatyeꞌe je̱ nav̱aa̱ꞌ̱nk
du̱jajttup, 44 u̱xꞌo̱o̱k tseꞌe jeꞌ̱eḏa paṉ
paṉ jatyeꞌe vintaandup, jeꞌ̱e̱ tseꞌe
du̱tuknáxtap je̱ ku̱p ukpu̱ je̱ barco puꞌu
tuktaj̱a. Veꞌemts aa̱ṯseꞌe nu̱jom njeꞌ̱y
joma veꞌe je̱ naax.

Ku je̱ Pablo vyeꞌna
jep̱ maaltait yꞌit jaa̱ṯp

28 Ku aa̱ṯseꞌe jem̱ naxkaj̱xm njeꞌ̱y,
vanꞌitts aa̱ṯseꞌe nnu̱jaꞌvi jeṯs

Malta jeꞌ̱e̱ veꞌe je̱ it du̱xaa̱j̱a. 2 Juuꞌ
veꞌe je̱ jém̱it jáyuda, o̱y jayu tseꞌe
ñapyaa̱j̱mjidi aa̱ṯs maa̱ṯ, pyaa̱m̱du
veꞌe je̱ jaa̱j̱n ku̱x o̱o̱yeꞌe je̱ it tyuntuꞌuj
tyunxux, jeṯs aa̱ṯseꞌe xyaaxjidi xaampa.
3Vanꞌit tseꞌe je̱ Pablo o̱jts du̱paḵmuk je̱
taꞌ̱aj̱ts jaꞌaxy. Jyaṉkajpip tseꞌe vyeꞌna
ku veꞌe toꞌmayji o̱jts toꞌk je̱ tsaaꞌn
pyítsum jep̱ jaꞌaxy jaa̱ṯp ku veꞌe je̱
jaa̱j̱n du̱kukeꞌek, jeṯseꞌe o̱jts je̱ Pablo
je̱ tsaaꞌn kyam̱utsoꞌotsaja, kaꞌa tseꞌe
je̱ tsaaꞌn jatyji myaso̱o̱kji. 4Ku veꞌe je̱
maaltait jayu du̱ꞌixti jeṯs kaꞌa veꞌe je̱
Pablo je̱ tsaaꞌn myasaꞌ̱aḵju̱, vanꞌit tseꞌe
ñavyaajnjidi:
―Yakjayuꞌo̱o̱ꞌkpadam xa yaꞌ̱a̱ nꞌiteꞌe

ya̱ jayu; ó̱yam yaꞌ̱a̱ veꞌe du̱jakukeꞌek je̱
maaxy naa̱j̱, kaꞌa tseꞌe je̱ Nteꞌyam yakja-
jtu̱xju̱ jeṯseꞌe jyaaꞌkjoojntykat.

5Vanꞌit tseꞌe je̱ Pablo je̱ tsaaꞌn du̱ku̱sx-
ijt jeṯseꞌe du̱jaṉvippi, kaꞌa tseꞌe vyintso̱-

toojnji. 6 Jeꞌ̱e̱ tseꞌe nu̱jom yꞌaꞌíxtup jeṯ-
seꞌe je̱ Pablo je̱ kyaꞌ̱aj̱ kyiꞌixu̱t ukpu̱ jatyji
yꞌo̱o̱ꞌku̱t. Ku veꞌe du̱ꞌixta jeṯs kaꞌa veꞌe
vyintso̱jaty ku veꞌe jékani du̱jahꞌaꞌixta
vyeꞌna, vanꞌit tseꞌe vyinmatyiktsti jeṯseꞌe
vyaandi jeṯs jeꞌ̱e̱ veꞌe toꞌk juuꞌ veꞌe yakv-
injávap yakvintsaꞌ̱ag̱ap.

7 Je̱ it mutam̱ tseꞌe vyeꞌna je̱ naax
juuꞌ veꞌe je̱ Publio jyeꞌ̱e,̱ ñu̱máj̱ip jeꞌ̱e̱
veꞌe jem̱. Jeꞌ̱e̱ tseꞌe o̱y jayu napyaa̱j̱mju
aa̱ṯs maa̱ṯ jeṯs aa̱ṯseꞌe toojk xaa̱j̱ jem̱
tyaḵꞌam xyaktsu̱u̱ni. 8 Jem̱ tseꞌe je̱ Publio
je̱ tyeeꞌ vyeꞌna, jam̱paꞌam jeṯs nu̱u̱ꞌpu̱n
paꞌamts jeꞌ̱e̱ veꞌe paj̱kjup. Vanꞌit tseꞌe
o̱jts je̱ Pablo kyuꞌixju̱ jeṯseꞌe du̱nu̱tsap-
kaj̱ts, jeṯseꞌe je̱ kyaꞌ̱aj̱ du̱tuknu̱kaa̱j̱n. Ku
veꞌe veꞌem du̱tuujn, vanꞌit tseꞌe je̱ Pub-
lio je̱ tyeeꞌ jyo̱tkaḏaakni. 9Vanꞌit tseꞌe
jyeꞌ̱yduva paṉ paṉ jatyeꞌe paj̱kju̱dup
jem̱ jeṯseꞌe je̱ Pablo yakjo̱tkaḏaakju̱-
duva. 10 O̱o̱yts aa̱ṯseꞌe je̱ jayu xtunyak-
máj̱idi may viijn. Ku aa̱ṯseꞌe je̱ barco
mpaj̱knuva, xmo̱o̱yduts aa̱ṯseꞌe juuꞌ aa̱ṯ-
seꞌe nꞌajo̱o̱tap jej̱a tooꞌ aajy.

Ku je̱ Pablo jyeꞌ̱y jep̱ Roma
11Toojk po̱ꞌo̱ts aa̱ṯseꞌe ntsu̱u̱ni jem̱

maaltait yꞌit jo̱o̱tm. Vanꞌitts aa̱ṯseꞌe
mpaj̱knuva toꞌk je̱ barco juuꞌ veꞌe jem̱
je̱ xox aats du̱yaknajx, alejandríait barco
jeꞌ̱e̱ veꞌe. Jem̱eꞌe du̱maa̱ḏa je̱ xeen ónu̱k
je̱ yꞌapam̱naxta. Je̱ xeen ónu̱k, mej̱tsk
jeꞌ̱e̱ veꞌeda juuꞌ veꞌe je̱ jayu vyinjaꞌvidup
vyintsaꞌ̱kidup: toꞌk juuꞌ veꞌe du̱xaa̱j̱ Cás-
tor jeṯs jadoꞌk juuꞌ veꞌe du̱xaa̱j̱ Pólux.
12Vanꞌitts aa̱ṯseꞌe njeꞌ̱y jem̱ Siracusa.
Jem̱ts aa̱ṯseꞌe ntaajñ toojk xaa̱j̱. 13Kuts
aa̱ṯseꞌe jem̱ ntsaa̱ꞌ̱n, jéj̱ats aa̱ṯseꞌe nnu̱jkx
maaxy nap̱aꞌayi jeṯs aa̱ṯseꞌe njeꞌ̱y jem̱
Regio. Je̱ kuꞌóxit tseꞌe jyej̱i je̱ po̱j
juuꞌ aa̱ṯseꞌe xputaj̱ki, noortets jeꞌ̱e̱ veꞌe
ñu̱jkx, veꞌemts aa̱ṯseꞌe kumej̱tsxaa̱j̱ njeꞌ̱y
jem̱ Puteoli. 14 Jem̱ts aa̱ṯseꞌe nmaa̱ṯ-
navyaatji je̱ utsta je̱ ajchta jeṯs je̱ ut-
sta je̱ tsaꞌ̱aḏa, jeꞌ̱e̱ aa̱ṯseꞌe xꞌamó̱tudu jeṯs
aa̱ṯseꞌe ntánu̱t jeꞌ̱e̱ maa̱ṯ vuxtojtu̱k xaa̱j̱.

Ku veꞌe pyuuk je̱ vuxtojtu̱k xaa̱j̱, vanꞌitts
aa̱ṯseꞌe ntso̱o̱ꞌnni jeṯs aa̱ṯseꞌe nnu̱jkx jem̱
rómait cyiudaaj kaj̱xm. 15 Je̱ utsta je̱
ajchta paṉ paṉ jatyeꞌe jem̱da Roma, jeꞌ̱e̱
tseꞌe du̱mó̱tudu jeṯs jeꞌ̱yap aa̱ṯseꞌe, jeꞌ̱e̱
kaj̱xts aa̱ṯseꞌe xꞌamej̱tsidi je̱ vaat joma
veꞌe du̱tijta Foro de Apio jeṯs je̱ it juuꞌ
veꞌe du̱xaa̱j̱ Tres Tabernas. Ku veꞌe je̱
Pablo du̱ꞌix je̱ utsta je̱ ajchta, kyuko̱jtsji
tseꞌe je̱ Nteꞌyam jeṯseꞌe jyo̱tꞌamaj̱i. 16Ku
aa̱ṯseꞌe jem̱ Roma njeꞌ̱y, yakjajttuts jeꞌ̱e̱
veꞌe je̱ yakkutojkpada jeṯseꞌe je̱ Pablo
apu̱k chaa̱ṉat, jeꞌ̱ej̱yji veꞌe toꞌk je̱ tojpa
ixꞌijtju.
Ku je̱ Pablo kyaꞌamaajy jep̱ Roma
17Kutoojk xaa̱j̱ tseꞌe je̱ Pablo

du̱nu̱kej̱xi je̱ israeejlit jáyuda juuꞌ
veꞌe du̱nu̱máj̱idup jem̱ Roma. Ku veꞌe
ñayꞌamojkijidi, vanꞌit tseꞌe je̱ Pablo
ñaꞌ̱mu̱xjidi:
―Miitsta, nmuꞌisraeejlit jáyuda, ó̱yam

aṯseꞌe nkamuto̱kintún je̱ njáyuvamda
jeṯs aṯseꞌe nkayakvintsaꞌ̱kintó̱ki je̱ nju̱jpit
jáyuvam je̱ pyavaꞌnu̱nda, yakmajtsts aṯ-
seꞌe jem̱ Jerusalén jeṯs aṯseꞌe jem̱ je̱
rómait jayu kyaꞌ̱m nyakpu̱u̱jm. 18Ku
aṯseꞌe nyakto̱kimpayo̱ꞌy, xꞌukmaso̱ꞌo̱ku-
vaanduts aṯseꞌe ku̱x kaꞌa veꞌe du̱paatti
paṉ ti aṯseꞌe xtukkuyakꞌo̱o̱ꞌkadap. 19Ax
kaꞌa tseꞌe veꞌem du̱tso̱jkti je̱ njáyu-
vamda, jeꞌ̱e̱ kaj̱xts aṯseꞌe nꞌamo̱tu jeṯs
aṯseꞌe je̱ yakkutojkpa César xto̱kimpay-
o̱ꞌo̱yu̱t. Ka jeꞌ̱e̱ kaj̱xapts aṯseꞌe nmin jeṯs
aṯseꞌe nnu̱xaꞌ̱aa̱dat u̱u̱ꞌm je̱ njáyuvamda.
20 Jeꞌ̱e̱ kaj̱x aṯs miitseꞌe tu̱nnu̱kéx̱ada jeṯs
aṯs miitseꞌe nꞌíxtat jeṯseꞌe nmukó̱tstat,
ku̱x jeꞌ̱e̱ kaj̱x aṯseꞌe u̱xyam cadena tsum
nꞌit ku̱xeꞌe je̱ Nteꞌyam njaanchjaꞌvimda,
u̱u̱ꞌm, je̱ israeejlit jáyuda.

21Vanꞌit tseꞌe vyaandi:
―Kaꞌa xa aa̱ṯseꞌe ti naḵ xjeꞌ̱yja juuꞌ

veꞌe jem̱ Judea tso̱o̱ꞌmp jeṯseꞌe du̱kaṯs
mits kaj̱x, jeṯs aa̱ṯs je̱ njáyuda juuꞌ veꞌe
jem̱ tu̱cho̱o̱ꞌnda jeṯseꞌe yaja jyeꞌ̱yada,
ni páṉats aa̱ṯseꞌe xkavintso̱nu̱u̱jma mits

kaj̱x. 22Nꞌamo̱tunaxuvaampy xa aa̱ṯseꞌe
paṉ ti mitseꞌe mjaanchjaꞌvip, ku̱x nmu̱-
jaꞌvinup aa̱ṯseꞌe jeṯs o̱yjoma veꞌe yakt-
soꞌoxpú̱k ya̱ nam ixpaj̱ku̱n.

23Ñu̱paa̱j̱mtkidu tseꞌe toꞌk je̱ xaa̱j̱ ku
veꞌe je̱ Pablo myukó̱tsjadat. Vanꞌit tseꞌe
nu̱may je̱ jayu ñayꞌamojkijidi joma veꞌe
je̱ Pablo vyeꞌna. Tun jap̱yji tseꞌe je̱ Pablo
tyukmuko̱jtsꞌukvaajnjidi vintso̱ jeꞌ̱e̱ veꞌe
ku veꞌe je̱ jayu yꞌitta jem̱ je̱ Nteꞌyam
yꞌam kyaꞌ̱m, taḵa xaa̱j̱ paat tseꞌe tyuk-
muko̱jtsjidi, tyukꞌixtu tseꞌe juuꞌ veꞌe jy-
atyaandu jep̱ Kunuuꞌkx Jatyán ku̱jxp je̱
Moisés jeṯs je̱ Nteꞌyam je̱ yꞌayook ko̱jt-
snajxpataj̱kta. Veꞌem tseꞌe je̱ Pablo du̱tu-
ujn jeṯseꞌe je̱ jayu du̱jaanchjaꞌvidinit jeṯs
je̱ Jesús jeꞌ̱e̱ veꞌe je̱ Cristo, jeꞌ̱e̱ juuꞌ veꞌe je̱
Nteꞌyam vyinko̱o̱n jeṯseꞌe yakkutojknit.
24 Jem̱ tseꞌe juuꞌ veꞌe du̱kuvaj̱ktup juuꞌ
veꞌe je̱ Pablo kyo̱jts; jem̱pa tseꞌe juuꞌ
veꞌe du̱kakuvaj̱ktup. 25Ku tseꞌe ñaky-
o̱jtsvintso̱o̱jvjidi ajeꞌ̱ej̱yjida, vanꞌit tseꞌe
cho̱o̱ꞌndini, táv̱ani veꞌe je̱ Pablo jidu̱ꞌu̱m
ñaꞌ̱mu̱xjada vyeꞌna:
―O̱y xa veꞌe je̱ Espíritu Santo du̱-

tukko̱jtsnajxy je̱ Nteꞌyam je̱ yꞌayook ko̱jt-
snajxpa Isaías ku veꞌe je̱ nju̱jpit jáyu-
vamda du̱nu̱u̱jmi. Jidu̱ꞌu̱m tseꞌe vyaajñ:
26Naj̱kxu̱ xnaa̱j̱mada je̱ nu̱may jayu:
Mjahꞌamo̱tunáxtap xa miitseꞌeda,
kaꞌa tseꞌe xvinmó̱tudat;
mjaꞌíxtapts miitseꞌeda,
kaꞌa tseꞌe xvinjávadat.

27 Jeꞌ̱e̱ kaj̱x ku veꞌe maḵk je̱ vyin-
maꞌyu̱nda tu̱vyimpijtni,

kaꞌa tseꞌe du̱mo̱tuvuvaꞌanda jeṯseꞌe je̱
vyiijn du̱yakpiꞌitsta.

Veꞌem tseꞌe du̱tonda jeṯseꞌe du̱kaꞌíxtat,
jeṯseꞌe je̱ tyaatsk du̱katukꞌamo̱tunáxtat

jeṯseꞌe jem̱ jyaꞌvin kaj̱xm
du̱kavinmó̱tudat.

Jeꞌ̱e̱ kaj̱x tseꞌe veꞌem du̱tonda ku̱xeꞌe
aṯs xkahꞌaminavaꞌanda jeṯs aṯseꞌe
nyaktso̱ꞌo̱ktat.

Jidu̱ꞌu̱m tseꞌe je̱ Espíritu Santo je̱ Isaías
tyukko̱jtsnajxji.

28 ’Nu̱jávadats nꞌit jeṯs yakvaajn-
jadapeꞌe ya̱ o̱y kaṯs ya̱ o̱y ayook paṉ
paṉ jatyeꞌe ka je̱ israeejlit jáyuvap,
veꞌem tseꞌe je̱ Nteꞌyam myo̱ꞌo̱jadat je̱
joojntykin juuꞌ veꞌe xaꞌ̱ma kaj̱x ijtp ku
veꞌe je̱ Jesucristo du̱jaanchjávada, jeꞌ̱e̱
tseꞌe tu̱u̱v du̱ꞌamo̱tunáxtap.

29Ku tseꞌe veꞌem vyaajñ je̱ Pablo,
vanꞌit tseꞌe je̱ israeejlit jayu ñaj̱kxtini jeṯ-
seꞌe o̱o̱y tyunnakyo̱jtsvintso̱o̱jvjidi.

30 Jem̱ tseꞌe je̱ Pablo chu̱u̱ni mej̱tsk
joojnt joma veꞌe tyaḵꞌajotyujk, kyuvu̱jkp
tseꞌe nu̱jom paṉ paṉ jatyeꞌe naj̱kx kyuꞌíx-
jada, 31 jeꞌ̱e̱ tseꞌe je̱ jayu du̱vaajnjip
vintso̱ jeꞌ̱e̱ veꞌe ku veꞌe je̱ jayu yꞌitta jem̱
je̱ Nteꞌyam yꞌam kyaꞌ̱m, tyukꞌixp tseꞌe
je̱ jayu je̱ Maj̱a̱ Vintsáṉ Jesucristo jyeꞌ̱e.̱
Kaꞌa tseꞌe paṉ paṉeꞌe nu̱nkayakjajtu̱xjup
jeṯseꞌe veꞌem du̱tónu̱t.

Yaꞌ̱a̱ tseꞌe je̱ naḵ juuꞌ veꞌe
je̱ Pablo tyuknu̱jaꞌyi je̱

jaanchjaꞌvivataj̱k jep̱ Roma

1 A̱tseꞌe je̱ Pablo, je̱ Jesucristo je̱ myu-
toompa je̱ myupaj̱kpa, je̱ Nteꞌyam aṯ-

seꞌe xvinko̱o̱n jeṯs aṯseꞌe apu̱k xpu̱u̱jm
jeṯs aṯseꞌe nꞌítu̱t je̱ kyukáṯsiva, jeṯs aṯ-
seꞌe ntukkaꞌamáyu̱t je̱ yꞌo̱y kaṯs je̱ yꞌo̱y
ayook. 2Yaꞌ̱aṯs jeꞌ̱e̱ veꞌe juuꞌ veꞌe je̱
Nteꞌyam ju̱jpani vyaajntk je̱ yꞌayook
ko̱jtsnajxpataj̱k kaj̱xta, veꞌem ax joꞌn yꞌit
jep̱ Kunuuꞌkx Jatyán ku̱jxp. 3Ya̱ o̱y kaṯs
ya̱ o̱y ayook kaj̱x tseꞌe yaknu̱java je̱
nMaj̱a̱ Vintsáṉamda Jesucristo jyeꞌ̱e,̱ je̱
Nteꞌyam je̱ yꞌOnu̱k. Jayu jeꞌ̱e̱ veꞌe, jeꞌ̱e̱ ku
veꞌe yꞌit je̱ yakkutojkpa David je̱ chaan
je̱ kyo̱o̱j. 4Ax jeꞌ̱e̱ ku veꞌe Ntyeꞌyama,
yaknu̱keꞌ̱xnataj̱kits jeꞌ̱e̱ veꞌe je̱ Nteꞌyam
jeṯs je̱ yꞌOnu̱k jeꞌ̱e̱ veꞌe, jeꞌ̱e̱ ku veꞌe
je̱ myaḵkin kaj̱x du̱yakjoojntykpaj̱knuva
ku veꞌe yꞌukꞌaa̱ꞌ̱k. 5 Je̱ yꞌOnu̱k kaj̱xts aa̱ṯ-
seꞌe je̱ Nteꞌyam je̱ maaꞌyu̱n xtoojnji jeṯs
aa̱ṯseꞌe je̱ kukáṯsiva nꞌit, jeṯs aa̱ṯseꞌe je̱
jayu nvaajnjat ya̱ o̱y kaṯs ya̱ o̱y ayook jeṯ-
seꞌe veꞌem toꞌk it toꞌk naxviijn je̱ jayu je̱
Jesucristo du̱kaṯsap̱áḵu̱t jeꞌ̱e̱ kaj̱x ku veꞌe
jyaanchjávajada. 6Ax jeꞌ̱e̱ maa̱ṯts miit-
seꞌeda, je̱ Nteꞌyam tseꞌe myaaxu̱xju̱duva
jeṯseꞌe mꞌijttinit je̱ Jesucristo je̱ jyayu.

7 Jaanchjaꞌvivataj̱k juuꞌ veꞌe nayꞌamo-
jkijidup jem̱ rómait cyiudaaj kaj̱xm, mt-
so̱jkju̱dupts miits jeꞌ̱e̱ veꞌe je̱ Nteꞌyam,
jeꞌ̱e̱ tseꞌe myaaxu̱xju̱du jeṯseꞌe mꞌijttinit
jeꞌ̱e̱ je̱ jyayu. Je̱ Nteꞌyam, juuꞌ veꞌe
nTeeꞌimdup, jeṯs je̱ Maj̱a̱ Vintsáṉ Jesu-
cristo, jeꞌ̱e̱ tseꞌe mkunooꞌkxjadap jeṯseꞌe
mꞌijttinit je̱ yꞌo̱y jo̱o̱t maa̱ṯta.
Ku je̱ Pablo ñaj̱kxuvaajñ jep̱ Roma
8 Jeꞌ̱e̱ kaj̱x ku aṯseꞌe toꞌk muk nꞌit

je̱ Jesucristo maa̱ṯ, tooꞌvaj̱kpts aṯseꞌe
je̱ Nteꞌyam nkukaj̱tsja ku̱x ñu̱jaꞌvipeꞌe
je̱ jayu nu̱vinxu̱p yaja natyoꞌk naxvi-
ijn vintso̱ veꞌe xjaanchjávada je̱ Jesu-

cristo. 9 Je̱ Nteꞌyam aṯseꞌe toꞌk aaj toꞌk
jo̱o̱t nmutuump nmupu̱jkp jeṯs aṯseꞌe je̱
jayu nvaajnjada je̱ o̱y kaṯs je̱ o̱y ayook,
veꞌem tseꞌe je̱ Nteꞌyam je̱ yꞌOnu̱k du̱ꞌíxa-
dat. Ñu̱jaꞌvipts jeꞌ̱e̱ veꞌe je̱ Nteꞌyam jeṯs
ijtp aṯs miitseꞌe njaaꞌmyéṯsta ku aṯseꞌe
ntsapkaṯs, 10 jeꞌ̱e̱ aṯseꞌe nꞌamó̱tup mpaḵ-
tsaa̱p̱ jeṯs aṯs miitseꞌe naj̱kx nkuꞌixta ku
veꞌe je̱ Nteꞌyam vyaꞌanu̱t. Toꞌmayji aṯseꞌe
tso̱jk xꞌo̱ꞌyixju̱t. 11 O̱o̱y aṯseꞌe ntuntsaḵ
jeṯs aṯs miitseꞌe nkuꞌíxtat, veꞌem tseꞌe je̱
Espíritu Santo mmo̱ꞌo̱jadat je̱ maaꞌyu̱n
je̱ putaj̱kin ku̱xeꞌe aṯs veꞌem ntun jeṯseꞌe
maḵk mꞌijttinit toꞌk muk je̱ Cristo maa̱ṯ,
12 jeꞌ̱eṯs aṯseꞌe ntijp jeṯs namyaḵkin-
mo̱ꞌyumjadapeꞌe toꞌk jadoꞌk je̱ jaanch-
jaꞌvin kaj̱x juuꞌ veꞌe njayej̱pumdup.

13Utsta ajchta utsta tsaꞌ̱aḏa, ntsaj̱kp
aṯseꞌe jeṯseꞌe xnu̱jávadat jeṯs may náxani
aṯs miitseꞌe naj̱kx njakuꞌixuvaꞌanda, ax
u̱xyam paatnats aṯseꞌe xkaꞌo̱ꞌyixju̱. Uk-
naj̱kxuvaan aṯseꞌe, ntsaj̱kpts aṯseꞌe jeṯ-
seꞌe je̱ Nteꞌyam du̱kunooꞌkxu̱t juuꞌ aṯ-
seꞌe ntónup nkó̱tsup miits maa̱ṯta, veꞌem
ax joꞌn du̱kunuuꞌkx juuꞌ aṯseꞌe tu̱n-
tún tu̱nkaṯs viijnk tso̱v joma veꞌe ka
je̱ israeejlit jáyuvap. 14Nmuyó̱jip aṯseꞌe
anañu̱joma je̱ jayu, je̱ griego jayu jeṯs
ka je̱ griego jáyuvap, je̱ kuvij jayu jeṯs
ka je̱ kuvij jáyuvap. 15 Jeꞌ̱e̱ kaj̱xts aṯseꞌe
ntsaḵ jeṯs aṯs miitseꞌe nvaajnjiduvat je̱ o̱y
kaṯs je̱ o̱y ayook, miits, jáyuda juuꞌ veꞌe
tsu̱u̱nidup jem̱ rómait cyiudaaj kaj̱xm.
Je̱ o̱y kaṯs je̱ o̱y ayook je̱ myaḵkin
16Kaꞌa xa aṯseꞌe ntuktso̱ꞌo̱tyún jeṯs aṯ-

seꞌe je̱ jayu nvaajnjadat ya̱ o̱y kaṯs ya̱
o̱y ayook, ku̱x je̱ Nteꞌyam je̱ myaḵkin
yaꞌ̱a̱ veꞌe jeṯs yaꞌ̱a̱ kaj̱x tseꞌe je̱ jayu
je̱ tyo̱kin ñu̱vaꞌachju̱ ku veꞌe je̱ Jesu-
cristo du̱jaanchjáva, tooꞌvaj̱kp tseꞌe paṉ
paṉ jatyeꞌe israeejlit jayu, nay veꞌempa
tseꞌe paṉ paṉ jatyeꞌe ka jeꞌ̱ep̱ta. 17Ya̱
o̱y kaṯs ya̱ o̱y ayook jeꞌ̱e̱ veꞌe juuꞌ veꞌe
xtukꞌíxumdup xtuknu̱jaꞌvimdup jeṯs kaꞌa
veꞌe je̱ Nteꞌyam xto̱kimpaꞌ̱mumda, jeꞌ̱e̱

kaj̱x tseꞌe veꞌem du̱tún ku̱xeꞌe njaanch-
jaꞌvimda. Veꞌem xa yaꞌ̱a̱ veꞌe ax joꞌn je̱
Kunuuꞌkx Jatyán vyaꞌañ: “Paṉ paṉ xa
veꞌe je̱ Nteꞌyam kyato̱kimpu̱u̱mp ku̱xeꞌe
jyaanchjávaja, joojntykapts jeꞌ̱e̱ veꞌe.”

Myuꞌej̱kjupeꞌe je̱ Nteꞌyam paṉ
paṉ jatyeꞌe to̱kintoondup

18Nu̱keꞌ̱xnatáḵa xa veꞌe tyañ jeṯs
myuꞌej̱kjupeꞌe je̱ Nteꞌyam je̱ jayu paṉ
paṉ jatyeꞌe kavintsaꞌ̱kijidup jeṯseꞌe tyo̱k-
intonda. Je̱ ka ó̱yap juuꞌ veꞌe tyoondup,
jeꞌ̱e̱ tseꞌe du̱yaktsoꞌoxjajtp jeṯseꞌe je̱ jayu
du̱nu̱jávadat je̱ tyu̱v jeꞌ̱e.̱ 19Paṉ vintso̱
veꞌe je̱ Nteꞌyam yakꞌixa, vaꞌajts xa yaꞌ̱a̱
veꞌe je̱ Nteꞌyam du̱yaknu̱keꞌ̱xnataj̱ki jej̱a
jeꞌ̱e̱ vyinkujkta. 20 O̱yameꞌe kyayakꞌix
vintso̱ veꞌe je̱ Nteꞌyam Ntyeꞌyama, jeꞌ̱e̱
vintso̱ veꞌe yꞌit jeṯs je̱ maḵkin juuꞌ veꞌe
jyayejpp xaꞌ̱ma kaj̱x, yaknu̱jaꞌvipts jeꞌ̱e̱
veꞌe vanꞌítani ku veꞌe ya̱ it cho̱o̱ꞌntk jeṯs
u̱xyam paat jeꞌ̱e̱ kaj̱x juuꞌ veꞌe tyoon. Ax
kaꞌa tseꞌe du̱nu̱nkakuváḵtat jeṯs kaꞌa veꞌe
yꞌo̱ꞌyixjidi vintso̱ veꞌe ku̱du̱nu̱jaꞌvidi.
21 Jyanu̱jaꞌvidupts jeꞌ̱e̱ veꞌe jeṯs jem̱eꞌe
je̱ Nteꞌyam, ax kaꞌa tseꞌe du̱vintsaꞌ̱ag̱ada
ax joꞌn du̱vinmachju̱ joꞌn, kaꞌa tseꞌe je̱
kuko̱jtsu̱n du̱mo̱o̱yduva, jeꞌ̱e̱ veꞌe vyin-
maaydup pyayo̱ꞌydup juuꞌ jatyeꞌe ka-
toomp, vimpijttinu tseꞌe je̱ jyaꞌvinda ka
ó̱yap, kaꞌa tseꞌe du̱ꞌukvinmó̱tudini je̱
yꞌo̱y jeꞌ̱e.̱ 22Viji kej veꞌe jyanatyijjada,
ax kaꞌa tseꞌe du̱nu̱jávada juuꞌ veꞌe o̱y.
23Kaꞌa tseꞌe du̱yakmáj̱ada du̱yakjaan-
chada je̱ Nteꞌyam, juuꞌ veꞌe ni je̱ vinꞌita
kaꞌo̱o̱ꞌkup; je̱ apam̱nax tseꞌe tyukvintík-
tstup. Yꞌapam̱najxtup tseꞌe je̱ jayu, juuꞌ
veꞌe o̱o̱ꞌktup, je̱ jey̱yva táṉu̱k, je̱ táṉu̱k
juuꞌ veꞌe maktaaxk tékax, jeṯs je̱ tsaaꞌn,
jeꞌ̱e̱ tseꞌe vyinjaꞌvidup vyintsaꞌ̱kidup.

24 Jeꞌ̱e̱ kaj̱x tseꞌe je̱ Nteꞌyam mya-
so̱o̱kjidini jeṯseꞌe du̱tóndat je̱ ka ó̱yap
juuꞌ veꞌe cho̱jktup; ax viijnkts jeꞌ̱e̱ veꞌe
juuꞌ veꞌe tyoondup toꞌk jadoꞌk. 25Veꞌem
tseꞌe du̱tonda ku̱xeꞌe du̱katso̱kta jeṯseꞌe
du̱nu̱jávadat je̱ Nteꞌyam je̱ tyu̱v jyeꞌ̱e,̱

jeꞌ̱e̱ tseꞌe jyaanchjaꞌvidup juuꞌ veꞌe taay
jeṯseꞌe du̱vinjávada du̱vintsaꞌ̱ag̱ada juuꞌ
jatyeꞌe je̱ Nteꞌyam pyaa̱m̱, kaꞌa tseꞌe je̱
Nteꞌyam viinm du̱vinjávada du̱vintsaꞌ̱a-̱
gada, jeꞌ̱e̱ juuꞌ veꞌe du̱vinmajtsjup jeṯseꞌe
xaꞌ̱ma kaj̱x yakmaj̱a yakjaancha yꞌijtnit.
Amén.

26 Jeꞌ̱e̱ kaj̱x tseꞌe je̱ Nteꞌyam mya-
so̱o̱kjidini jeṯseꞌe yakkutojku̱xjadat je̱ ka
ó̱yap juuꞌ veꞌe cho̱jktup, je̱ taꞌ̱ax̱taj̱k
paat tseꞌe je̱ vyinmaꞌyu̱n du̱yaktiktsnu
ax joꞌn pyu̱ma jeṯseꞌe tyaꞌ̱ax̱taj̱kat, jeṯ-
seꞌe du̱panaj̱kxta juuꞌ jatyeꞌe veꞌem ka
pú̱map. 27Nay veꞌempa tseꞌe je̱ yaaꞌtyaj̱k
du̱maso̱o̱ktuva ax joꞌn pyu̱ma jeṯseꞌe
je̱ taꞌ̱ax̱taj̱k du̱maa̱ṯꞌíttat, aamp to̱o̱ypts
jeꞌ̱e̱ veꞌe jem̱ jyaꞌvin kaj̱xmda jeṯseꞌe
ñamyaa̱ṯꞌítjadat ayaaꞌtyaj̱k. Ax tso̱ꞌo̱ty-
oꞌnu̱nts jeꞌ̱e̱ veꞌe juuꞌ veꞌe je̱ yaaꞌtyaj̱k
natyoꞌnu̱xju̱dup vimpit atu̱j. Je̱ tyo̱kin
kaj̱xta tseꞌe ñaajkvintó̱kijada.

28Ku̱x tseꞌe du̱katso̱kta jeṯseꞌe je̱
Nteꞌyam du̱jaaꞌmyéṯstat, jeꞌ̱e̱ kaj̱x tseꞌe
je̱ Nteꞌyam myaso̱o̱kjidini jeṯseꞌe viinm
ñaajkkutojku̱xjada paṉ vintso̱ veꞌe je̱
kyo̱ꞌo̱y vinmaꞌyu̱n ñaꞌ̱mu̱xjada, veꞌem
tseꞌe du̱tonda juuꞌ veꞌe kyapaatyp
kyahꞌakee̱g̱uip. 29Tum to̱kintoondup
tseꞌe, tum ka ó̱yap tseꞌe juuꞌ veꞌe
pyanaj̱kxtup, ñasꞌayo̱ꞌvidup tseꞌe juuꞌ,
ñu̱ko̱ꞌo̱vyinmaꞌyidup tseꞌe je̱ myujayu,
ej̱kju̱dup jo̱tꞌaajnju̱dup tseꞌe ku veꞌe
juuꞌ kyaꞌo̱ꞌyixjada ax joꞌn je̱ viijnk jayu,
yakjayuꞌo̱o̱ꞌktup, nachoꞌoxpaj̱kju̱dup,
vinꞌaa̱ꞌ̱ndup, ijttup tseꞌe kutaay,
ako̱tsu̱toonkidup, 30pyako̱jtstup tseꞌe
je̱ jayu, je̱ Nteꞌyam tseꞌe kyatso̱jktup,
vinko̱jtspej̱ttup, namyáj̱ijidup,
natyijju̱dup, myutaayvaattup tseꞌe je̱
kyo̱ꞌo̱y jeꞌ̱e,̱ kaꞌa tseꞌe je̱ tyeeꞌ ukpu̱
je̱ tyaak du̱kaṯsap̱aḵta, 31 kaꞌa tseꞌe
du̱vinmó̱tuda juuꞌ veꞌe o̱y, kaꞌa tseꞌe
du̱kutyonda je̱ yꞌayook, kaꞌa tseꞌe
juuꞌ du̱ko̱jtsꞌo̱yavaꞌanda, nay kaꞌa
tseꞌe je̱ tso̱jku̱n ukpu̱ je̱ tukmo̱ꞌtu̱n
du̱jayep̱ta. 32Ñu̱jaꞌvidupts jeꞌ̱e̱ veꞌe

o̱y jeṯs vyinmajtsju̱dupeꞌe je̱ o̱o̱ꞌku̱n
jeꞌ̱e̱ paṉ paṉ jatyeꞌe veꞌem du̱toondup.
O̱yam tseꞌe vyeꞌema, ka jeꞌ̱ej̱yap tseꞌe
tyoondup, tyukxo̱o̱jntktuvapts jeꞌ̱e̱ veꞌe
ku veꞌe je̱ viijnk jayu veꞌem jyátkiduva.
To̱kimpayo̱ꞌyp xa veꞌe je̱ Nteꞌyam
paṉ vintso̱ veꞌe du̱paaꞌty du̱ꞌakee̱g̱a

2 Nu̱njajtpeꞌe ku veꞌe nu̱toꞌk vyaꞌanu̱t
jeṯs vyinmajtsju̱dupeꞌe je̱ tsaach-

paatu̱n je̱ jayu juuꞌ veꞌe ka je̱ israeejlit
jáyuvap. Mits, jyapaṉa mitseꞌe, ku veꞌe
veꞌem mvaꞌañ, kaꞌa tseꞌe xnu̱nkakuváḵu̱t
jeṯs mkanu̱jaꞌvipeꞌe. Ku veꞌe mvaꞌañ
jeṯs vyinmajtsju̱dupeꞌe jeṯseꞌe chaach-
paattinit, mnatyo̱kimpaa̱j̱mjuvap xa mit-
seꞌe, ku̱x nay vanxu̱ppa xa jeꞌ̱e̱ veꞌe
juuꞌ mitseꞌe mtuump. 2Yaknu̱jaꞌvinup
xa veꞌe jeṯs to̱kimpayo̱ꞌypeꞌe je̱ Nteꞌyam
ax joꞌn du̱paaꞌty du̱ꞌakee̱g̱a, tyukkuvé-̱
tupts jeꞌ̱e̱ veꞌe paṉ paṉeꞌe je̱ kyo̱ꞌo̱y jeꞌ̱e̱
du̱toomp. 3Ax mits tseꞌe mvaamp jeṯs
vyinmajtsju̱dupeꞌe je̱ tsaachpaatu̱n paṉ
paṉ jatyeꞌe ka je̱ israeejlit jáyuvap, jeṯ-
seꞌe veꞌemmjátkiva, ¿veꞌemeꞌe mvinmay
jeṯs kaꞌa veꞌe je̱ Nteꞌyam mtukkuvéṯju̱t?
4 ¿Uk mko̱ꞌo̱yjaꞌvipeꞌe je̱ maaꞌyu̱n juuꞌ
veꞌe je̱ Nteꞌyam mtoꞌnu̱xjup jeṯseꞌe du̱-
mutena je̱ ka ó̱yap juuꞌ veꞌe mtuump?
¿Kaꞌa veꞌe xnu̱java jeṯs jeꞌ̱e̱ kaj̱xeꞌe je̱
Nteꞌyam je̱ maaꞌyu̱n mtoꞌnu̱xju̱ jeṯseꞌe
xmaso̱o̱knit je̱ mko̱ꞌo̱y joojntykin? 5Ax
kaꞌa tseꞌe xmasaꞌ̱aḵ, maḵkeꞌe o̱o̱y je̱ mku-
vajk xtumpu̱m. Ax jeꞌ̱e̱ kaj̱x tseꞌe ku̱x-
eꞌe veꞌem xtun, o̱o̱y tseꞌe je̱ tsaachpaatu̱n
mtunyakmo̱o̱ynit ku veꞌe je̱ Nteꞌyam
je̱ jayu je̱ tyo̱kin du̱tukkuvéṯu̱t je̱ xaa̱j̱
ku veꞌe ñu̱keꞌ̱xnatáḵat jeṯs to̱kimpay-
o̱ꞌyp jeꞌ̱e̱ veꞌe paṉ vintso̱ veꞌe du̱paaꞌty
du̱ꞌakee̱g̱a. 6Myo̱o̱ynupts jeꞌ̱e̱ veꞌe toꞌk
jadoꞌk paṉ vintso̱ veꞌe juuꞌ jaty tu̱du̱tún
tu̱du̱kaṯs: 7myo̱o̱ynupeꞌe je̱ joojntykin
juuꞌ veꞌe xaꞌ̱ma kaj̱x ijtp jeꞌ̱eḏa paṉ paṉ
jatyeꞌe kanooꞌkxtup jeṯseꞌe du̱tóndat juuꞌ
veꞌe je̱ Nteꞌyam chaj̱kp. Veꞌem tseꞌe du̱-
tonda ku̱x cho̱jktupeꞌe jeṯseꞌe je̱ Nteꞌyam

chó̱kjadat, jeṯseꞌe yꞌo̱tyoꞌnu̱xjadat, jeṯ-
seꞌe xaꞌ̱ma kaj̱x jyoojntykidinit. 8Ax
myo̱o̱ynup tseꞌe je̱ tsaachpaatu̱n jeꞌ̱eḏa
paṉ paṉ jatyeꞌe je̱ yꞌavintso̱ vinmaꞌyu̱n
du̱yaktoondup, paṉ paṉ jatyeꞌe du̱kaku-
vaj̱ktup juuꞌ veꞌe pyaatyp yꞌakee̱g̱uip,
jeṯs paṉ paṉ jatyeꞌe du̱panaj̱kxtup je̱ ky-
o̱ꞌo̱y jeꞌ̱e.̱ 9Tsaachpaattinupts jeꞌ̱e̱ veꞌe
nu̱jom paṉ paṉ jatyeꞌe du̱toondup juuꞌ
veꞌe ka ó̱yap, tooꞌvaj̱kp tseꞌe je̱ israeejlit
jayu, nay veꞌempa tseꞌe paṉ paṉ jatyeꞌe
ka jeꞌ̱ep̱ta. 10Ax yꞌo̱yjaꞌvipts jeꞌ̱e̱ veꞌe
je̱ Nteꞌyam jeṯseꞌe o̱y du̱toojnjinit jeꞌ̱e̱
juuꞌ veꞌe du̱toondup je̱ yꞌo̱y jeꞌ̱e,̱ o̱y jo̱o̱t
tseꞌe yꞌijttinit jeꞌ̱e̱ maa̱ṯ, tooꞌvaj̱kp tseꞌe
je̱ israeejlit jayu, nay veꞌempa tseꞌe paṉ
paṉ jatyeꞌe ka jeꞌ̱ep̱ta. 11Ku̱x je̱ Nteꞌyam,
kaꞌats jeꞌ̱e̱ veꞌe je̱ jayu du̱viijnkꞌíx toꞌk
jadoꞌk.

12Nu̱jom xa veꞌe paṉ paṉ jatyeꞌe
to̱kintoondup jeṯseꞌe du̱kajayep̱ta je̱
Moisés je̱ pyavaꞌnu̱n, vintó̱kidapts jeꞌ̱e̱
veꞌe ó̱yameꞌe du̱kajayep̱ta je̱ pavaꞌnu̱n;
jeṯs paṉ paṉ jatyeꞌe to̱kintoondup,
ó̱yam tseꞌe du̱jajayep̱ta je̱ Moisés je̱
pyavaꞌnu̱n, yakto̱kimpayo̱ꞌydinupts
jeꞌ̱e̱ veꞌe je̱ pavaꞌnu̱n kaj̱x. 13Ku̱x kaꞌa
veꞌe je̱ Nteꞌyam je̱ jayu du̱kato̱kimpu̱m
paṉ paṉ jatyeꞌe du̱ꞌamo̱tunajxtup je̱
pavaꞌnu̱n jeṯseꞌe du̱kakutyonda; jeꞌ̱eḏa
veꞌe kyato̱kimpu̱u̱mp paṉ paṉ jatyeꞌe
du̱kutyoondup. 14Ax jeꞌ̱eḏa paṉ paṉ
jatyeꞌe ka je̱ israeejlit jáyuvap jeṯs ka
je̱ pavaꞌnu̱n maa̱ṯap, kuts jeꞌ̱e̱ veꞌe
du̱tonda ax joꞌn je̱ pavaꞌnu̱n vyaꞌañ,
jem̱ tseꞌe jyaꞌvin kaj̱xmda je̱ pavaꞌnu̱n
yꞌit, 15 je̱ jyoojntykin kaj̱x tseꞌe
du̱yaknu̱keꞌ̱xnatáḵada jeṯs jyayej̱ptupeꞌe
javyet je̱ pavaꞌnu̱n jem̱ jyaꞌvin kaj̱xmda,
je̱ vyinmaꞌyu̱n kaj̱x tseꞌe du̱nu̱jávada
paṉ o̱y jeꞌ̱e̱ veꞌe juuꞌ veꞌe tyoondup uk
paṉ kaꞌa. 16Veꞌem tseꞌe jyátu̱t je̱ xaa̱j̱
ku veꞌe je̱ Nteꞌyam je̱ jayu je̱ Jesucristo
kaj̱x du̱to̱kimpayo̱ꞌynit je̱ ka ó̱yap kaj̱x
juuꞌ veꞌe yuꞌuts yakꞌijttup jem̱ jyaꞌvin
kaj̱xmda. Tyoonnupts yaꞌ̱a̱ veꞌe veꞌem



Romanos 2:17 298 Romanos 3:2

ax joꞌn yꞌíxuva je̱ o̱y kaṯs je̱ o̱y ayook
juuꞌ aṯseꞌe ntukkaꞌamaayp.

Je̱ israeejlit jayu jeṯs je̱
Moisés je̱ pyavaꞌnu̱n

17Ax mits tseꞌe mvaamp jeṯs israeejlit
jayu mitseꞌe jeṯs o̱yeꞌe mnayjávaja je̱
Moisés je̱ pyavaꞌnu̱n kaj̱x, mnamyáj̱ijup
tseꞌe ku̱xeꞌe je̱ Nteꞌyam mvinko̱o̱jnji
jeṯseꞌe mꞌijtnit jeꞌ̱e̱ je̱ jyayu. 18Veꞌem
tseꞌe mnayjávaja jeṯs mnu̱jaꞌvinupeꞌe
juuꞌ veꞌe je̱ Nteꞌyam chaj̱kp, jeṯseꞌe
mnayjávaja jeṯs je̱ pavaꞌnu̱n kaj̱xeꞌe
xnu̱java juuꞌ veꞌe o̱y jeṯs juuꞌ veꞌe
ka ó̱yap. 19Vinjava tseꞌe mtañ jeṯs
o̱o̱yeꞌe juuꞌ xtunnu̱java jeṯs jeꞌ̱e̱
kaj̱xeꞌe mnayjávaja jeṯs mꞌo̱ꞌyixjupeꞌe
jeṯseꞌe je̱ jayu xtuknu̱jávat juuꞌ
veꞌe je̱ Nteꞌyam chaj̱kp, veꞌem tseꞌe
kyo̱o̱ꞌkꞌijttinit ax joꞌn je̱ jayu juuꞌ veꞌe
ijttup jej̱a kupiꞌijts kuko̱o̱ꞌts it jaa̱ṯ.
20Mnayjaꞌvijupeꞌe jeṯs mꞌo̱ꞌyixjupeꞌe
jeṯseꞌe xtukꞌíxtat jeꞌ̱e̱ paṉ paṉ jatyeꞌe
du̱katinu̱jaꞌvidup. Veꞌemts mitseꞌe
mnayjávaja ax joꞌn je̱ yakꞌixpaj̱kpa
ku̱mꞌijt juuꞌ veꞌe du̱yakꞌixpaj̱kp je̱ piꞌk
ónu̱kta. Mjaanchjaꞌvip tseꞌe jeṯs je̱
pavaꞌnu̱n kaj̱xeꞌe yaknu̱java nu̱jom
juuꞌ jatyeꞌe tyú̱vam. 21Mtukꞌixp xa
mitseꞌe je̱ viijnk jayu. ¿Tyaj̱x tseꞌe
viinm mkanatyukꞌixju̱? Mtukkaꞌamaayp
xa veꞌe jeṯs kaꞌa veꞌe yꞌo̱ya jeṯseꞌe
je̱ jayu myee̱ꞌ̱tsu̱t. ¿Ax mmee̱ꞌ̱tspts
mitseꞌe? 22Mvaamp xa veꞌe jeṯs
kaꞌa veꞌe yꞌo̱ya jeṯseꞌe je̱ jayu je̱
navyaj̱ku̱n du̱yakvintsaꞌ̱kintó̱kidat.
¿Ax myakvintsaꞌ̱kintó̱kipts mitseꞌe je̱
navyaj̱ku̱n? Mko̱ꞌo̱yjaꞌvip xa veꞌe je̱
apam̱naxta juuꞌ veꞌe je̱ jayu vyinjaꞌvidup
vyintsaꞌ̱kidup. ¿Ax myakpítsumpts
mitseꞌe juuꞌ veꞌe yo̱jxtup jep̱ tu̱jkp joma
veꞌe yakvintsaꞌ̱ag̱ada? 23Mnamyáj̱ijup
xa mitseꞌe ku̱x mjayejppeꞌe je̱ pavaꞌnu̱n,
ax yakvintsaꞌ̱kintó̱kidup tseꞌe je̱ jayu
je̱ Nteꞌyam ku̱xeꞌe mits xkakutyún je̱
pavaꞌnu̱n. 24Vaamp xa veꞌe je̱ Kunuuꞌkx

Jatyán: “Paṉ paṉ jaty xa veꞌe ka je̱
israeejlit jáyuvap, vyinko̱jtspej̱ttupts
jeꞌ̱e̱ veꞌe je̱ Nteꞌyam jeꞌ̱e̱ kaj̱x juuꞌ veꞌe
mtoondup mko̱jtstup ka ó̱yap.” Jidu̱ꞌu̱m
tseꞌe vyaꞌañ.

25Paṉ mkutyuump xa mitseꞌe je̱
Moisés je̱ pyavaꞌnu̱n, mtoꞌnu̱xjup tseꞌe
ku veꞌe je̱ ixtaꞌnu̱n myakpaa̱j̱mji jeṯseꞌe
xniꞌkxmat xko̱jmat jeṯseꞌe nu̱java tyánu̱t
jeṯs israeejlit jayu mitseꞌe; ax paṉ kaꞌa
tseꞌe xkutyún, veꞌemts jeꞌ̱e̱ veꞌe ax joꞌn
je̱ ixtaꞌnu̱n ku̱mkayakpaa̱j̱mji. 26Ax paṉ
paṉ tseꞌe je̱ ixtaꞌnu̱n kayakpaa̱j̱mjip
jeṯseꞌe du̱kutyún juuꞌ jatyeꞌe ijtp jep̱ je̱
Moisés pyavaꞌnu̱n ku̱jxp, veꞌemts jeꞌ̱e̱
veꞌe ax joꞌn je̱ ixtaꞌnu̱n ku̱yakpaa̱j̱mji
joꞌn jeṯseꞌe du̱niꞌkxmat du̱ko̱jmat. 27 Jeꞌ̱e̱
juuꞌ veꞌe je̱ ixtaꞌnu̱n du̱kaniꞌkxmip
du̱kako̱jmip jeṯseꞌe du̱kutyún je̱
Moisés je̱ pyavaꞌnu̱n, jeꞌ̱e̱ tseꞌe
du̱yaknu̱keꞌ̱xnatáḵap jeṯs mvinmajtsjup
mitseꞌe je̱ tsaachpaatu̱n, ku̱x ó̱yameꞌe
je̱ pavaꞌnu̱n jatyáñ xjajayep jeṯseꞌe je̱
ixtaꞌnu̱n xjaniꞌkxma xjako̱jma, kaꞌa
tseꞌe je̱ pavaꞌnu̱n xkutyún. 28Kaꞌa
xa jeꞌ̱e̱ veꞌe yꞌisraeejlitjáyuvada paṉ
paṉ jatyeꞌe je̱ ixtaꞌnu̱n du̱niꞌkxmidup
du̱ko̱jmidup; 29 jeꞌ̱e̱ jeꞌ̱e̱ veꞌe juuꞌ veꞌe
veꞌem ijttup jep̱ ñiꞌkx kyo̱pk akujkp,
paṉ paṉ jatyeꞌe je̱ ixtaꞌnu̱n maa̱ṯ jem̱
jyaꞌvin kaj̱xm, je̱ ixtaꞌnu̱n juuꞌ veꞌe je̱
Espíritu Santo paꞌ̱mu̱xju̱du jem̱ jyaꞌvin
kaj̱xm, ka je̱ ixtaꞌnu̱nap juuꞌ veꞌe je̱
jayu du̱niꞌkxmidup du̱ko̱jmidup ku̱x
veꞌemeꞌe je̱ Moisés je̱ pyavaꞌnu̱n vyaꞌañ.
Je̱ jayu juuꞌ veꞌe je̱ ixtaꞌnu̱n maa̱ṯ jem̱
jyaꞌvin kaj̱xm, o̱yts jeꞌ̱e̱ veꞌe je̱ Nteꞌyam
ñu̱kó̱tsaja, je̱ jayu jeꞌ̱e̱ veꞌe juuꞌ veꞌe
ko̱ꞌo̱ñu̱ko̱jtsijup.

3 Ku̱x tseꞌe veꞌem, ¿tits jeꞌ̱e̱ veꞌe ñu̱n-
vaꞌanu̱t ku veꞌe je̱ jayu yꞌit israee-

jlit jayu, ukpu̱ jómats jeꞌ̱e̱ veꞌe, ty-
oꞌnu̱xju̱t ku veꞌe je̱ jayu du̱janiꞌkxma du̱-
jako̱jma je̱ ixtaꞌnu̱n? 2Toomp xa veꞌe
o̱o̱y, may viijn tseꞌe tyun. Mutoꞌk vi-
ijn, je̱ israeejlit jayu xa veꞌe je̱ Nteꞌyam

tyukkaṯaj̱ki je̱ kyaṯs je̱ yꞌayook. 3Ax
paṉ jem̱ tseꞌe je̱ israeejlit jayu juuꞌ veꞌe
du̱kakutyoondu je̱ Nteꞌyam je̱ yꞌayook
juuꞌ veꞌe natyukpaj̱kju̱du jeṯseꞌe du̱ku-
tyóndat, ¿jeꞌ̱e̱ kaj̱xts vineꞌe je̱ Nteꞌyam
du̱kakutyoompat je̱ vaandu̱k juuꞌ veꞌe
pyaa̱m̱? 4 ¡Kaꞌa xa jeꞌ̱e̱ veꞌe du̱nu̱nkaku-
tyónu̱t, kyutyónup jeꞌ̱e̱ veꞌe! O̱yameꞌe
toꞌk kaꞌ̱aj̱yji je̱ jayu tyaaya, kaꞌats jeꞌ̱e̱
veꞌe je̱ Nteꞌyam tyaaya. Veꞌem xa jeꞌ̱e̱
veꞌe ax joꞌn je̱ Kunuuꞌkx Jatyán vyaꞌañ:
Ni paṉa xa veꞌe kyavaꞌanu̱t jeṯs kaꞌa veꞌe

je̱ Nteꞌyam je̱ jayu du̱to̱kimpayo̱ꞌo̱y
ax joꞌn du̱paaꞌty du̱ꞌakee̱g̱a,

nu̱jom tseꞌe du̱kuváḵtat jeṯs tu̱v jeꞌ̱e̱ veꞌe
je̱ Nteꞌyam tyo̱kimpayo̱ꞌo̱y.

Jidu̱ꞌu̱m tseꞌe vyaꞌañ.
5Ax paṉ ntoꞌnumdup tseꞌe je̱ ky-

o̱ꞌo̱y jeꞌ̱e̱ jeṯs jeꞌ̱e̱ kaj̱xeꞌe nyaknu̱keꞌ̱x-
nataj̱kimda jeṯs tu̱v jeꞌ̱e̱ veꞌe juuꞌ veꞌe je̱
Nteꞌyam tyuump, ¿vaꞌnumdapts vineꞌe
jeṯs ka ó̱yap jeꞌ̱e̱ veꞌe je̱ Nteꞌyam du̱tún
ku veꞌe xyaktsaachpaatumda? (Veꞌem
aṯs yaꞌ̱a̱ veꞌe nꞌamo̱tutu̱va ax joꞌn je̱ jayu
vyinmay.) 6 ¡Ni vintso̱va xa veꞌe veꞌem
nkavaꞌnumdat! Ku̱x paṉ ku̱du̱kapaaꞌty
ku̱du̱kahꞌakee̱g̱a xa veꞌe juuꞌ veꞌe je̱
Nteꞌyam tyuump, kaꞌa tseꞌe ku̱yꞌo̱ꞌyixju̱
jeṯseꞌe du̱to̱kimpayo̱ꞌo̱yu̱t anañu̱joma je̱
jayu. 7Ax paṉ jem̱eꞌe je̱ jayu juuꞌ
veꞌe vaamp: Paṉ taayimdup tseꞌe jeṯ-
seꞌe veꞌem o̱y ñu̱keꞌ̱xnatáḵat jeṯs kyu-
tyuumpeꞌe je̱ Nteꞌyam je̱ yꞌayook jeṯseꞌe
je̱ Nteꞌyam nu̱yojk yakmaj̱a yakjaancha
yꞌijtnit, ¿tyaj̱x tseꞌe je̱ Nteꞌyam xtukku-
vej̱tumdat ya̱ to̱kin? 8 Jeṯs jidu̱ꞌu̱mpa:
“¿Tyaj̱x tseꞌe nkatoꞌnumda je̱ kyo̱ꞌo̱y jeꞌ̱e̱
jeṯseꞌe jyéj̱at je̱ yꞌo̱y jeꞌ̱e?̱” Ax jem̱ tseꞌe
je̱ jayu juuꞌ aa̱ṯseꞌe veꞌem xtukpako̱jt-
stup, veꞌemeꞌe vyaꞌanda jeṯs yaꞌ̱a̱ aa̱ṯ-
seꞌe je̱ jayu ntukꞌixp. Ax paṉ paṉ jaty
tseꞌe veꞌem vaandup, tsaachpaaꞌttapts
jeꞌ̱e̱ veꞌe, veꞌem ax joꞌn du̱vinmátsjada.

Tum tó̱kinax xa veꞌe
je̱ jayu anañu̱joma

9 ¿Vintso̱seꞌe? U̱u̱ꞌmda, je̱ israeejlit
jáyuda, ¿nu̱yojk o̱y u̱u̱ꞌmeꞌeda jeṯs kaꞌa
veꞌe je̱ viijnk jáyuda? ¡Ni vintso̱va xa
veꞌe nu̱yojk o̱y nkaꞌijtumda! Ta̱ xa aṯs
miitseꞌe vaꞌajts ntukꞌixta jeṯs jej̱a veꞌe
to̱kin jaa̱ṯ yꞌitta paṉ paṉ jatyeꞌe israeejlit
jáyuda jeṯs nay veꞌempa paṉ paṉ jatyeꞌe
ka jeꞌ̱ep̱ta. 10Veꞌem xa jeꞌ̱e̱ veꞌe ax joꞌn je̱
Kunuuꞌkx Jatyán vyaꞌañ:
Kaꞌa xa veꞌe paṉ ni paṉa juuꞌ veꞌe tu̱v

jáyuvip joojntykip, ni toꞌka.
11Kaꞌa tseꞌe paṉ kyaṯsu̱vinmo̱tuvuvaꞌañ,
ni paṉa veꞌe je̱ Nteꞌyam du̱kaꞌixta,
12 anañu̱joma tseꞌe du̱maso̱o̱ktini je̱

Nteꞌyam je̱ tyooꞌ,
anañu̱joma xa veꞌe je̱ Nteꞌyam

du̱katoojnjada,
kaꞌa veꞌe paṉ paṉeꞌe je̱ yꞌo̱y jeꞌ̱e̱ du̱-

toomp, ni paṉa.
13Veꞌem ax joꞌn je̱ o̱o̱ꞌkpa jot xyuuꞌk ax-

aa̱ꞌ̱kp juuꞌ veꞌe avaꞌajts,
nay veꞌempa tseꞌe axaa̱ꞌ̱kp tyunyakmo̱tu

juuꞌ veꞌe kyo̱jtstup.
Je̱ tyo̱o̱tsts jeꞌ̱e̱ veꞌe je̱ jayu

tyukvinꞌaa̱ꞌ̱ndup,
je̱ xav̱at joꞌnts jeꞌ̱e̱ veꞌe juuꞌ veꞌe

kyo̱jtstup,
14maḵk tseꞌe je̱ jayu du̱tukyaktsaachada

je̱ kyaṯsta je̱ yꞌayookta,
15maḵk tseꞌe je̱ tyek du̱tuknomda jeṯseꞌe

je̱ jayu du̱yakꞌo̱o̱ꞌktat,
16 yakmaꞌttup xa jeꞌ̱e̱ veꞌe je̱ jayu je̱ ñaa̱ꞌ̱

je̱ tyooꞌ,
tsaachvinmaayp tseꞌe je̱ jayu

du̱yaktanda.
17Kaꞌa tseꞌe du̱nu̱jávada vintso̱ veꞌe o̱y

jo̱o̱t jyoojntykadat,
18 kaꞌa tseꞌe je̱ Nteꞌyam du̱tsaꞌ̱ag̱ada.
Jidu̱ꞌu̱m tseꞌe je̱ Kunuuꞌkx Jatyán vyaꞌañ.

19Nnu̱jaꞌvimdup xa veꞌe jeṯs nu̱jom
juuꞌ jatyeꞌe ijtp jep̱ je̱ Moisés pyavaꞌnu̱n
ku̱jxp, je̱ jayu kaj̱xtats jeꞌ̱e̱ veꞌe paṉ paṉ
jatyeꞌe ijttup jep̱ pavaꞌnu̱n paꞌtkup, ax

veꞌem tseꞌe nu̱jom je̱ jayu yꞌamo̱ꞌtkaj̱x-
tinit jeṯseꞌe toꞌk kaꞌ̱aj̱yji je̱ jayu du̱nu̱ꞌat-
só̱vadat jem̱ je̱ Nteꞌyam vyinkojkm
ti veꞌe tu̱du̱tonda tu̱du̱ko̱tsta. 20Kaꞌa
xa veꞌe paṉ paṉeꞌe du̱kutyoomp je̱
pavaꞌnu̱n, paaty tseꞌe, kaꞌa veꞌe paṉ
paṉeꞌe je̱ Nteꞌyam ñu̱nkato̱kimpu̱u̱mp je̱
pavaꞌnu̱n kaj̱x, ku̱x je̱ pavaꞌnu̱n kaj̱xeꞌe
yaknu̱java jeṯs tó̱kinax jayu u̱u̱ꞌmeꞌeda.

Kaꞌats jeꞌ̱e̱ veꞌe je̱ Nteꞌyam
du̱to̱kimpu̱m je̱ jayu juuꞌ

veꞌe je̱ Jesús du̱jaanchjaꞌvip
21Ax u̱xyam tseꞌe nu̱keꞌ̱xnatáḵa

tyañ vintso̱ veꞌe je̱ Nteꞌyam je̱ jayu
du̱kato̱kimpu̱m ka jeꞌ̱e̱ kaj̱xap ku
veꞌe je̱ pavaꞌnu̱n yakkutyún. Pyaatyp
yꞌakee̱g̱uipts yaꞌ̱a̱ veꞌe ax joꞌn vyaꞌañ
jep̱ je̱ Moisés pyavaꞌnu̱n ku̱jxp jeṯs juuꞌ
veꞌe jyavyej̱ttu je̱ Nteꞌyam je̱ yꞌayook
ko̱jtsnajxpataj̱kta. 22Nu̱jom tseꞌe
paṉ paṉ jatyeꞌe du̱jaanchjaꞌvidup je̱
Jesucristo, kaꞌats jeꞌ̱e̱ veꞌe je̱ Nteꞌyam
tyo̱kimpám̱jada; ni páṉats jeꞌ̱e̱ veꞌe
kyaviijnkꞌíxju̱. 23Ta̱ xa veꞌe nu̱jom
je̱ jayu tyo̱kintonda, ni paṉa tseꞌe
du̱kahꞌamaa̱ḏaaga jeṯseꞌe du̱tónu̱t
juuꞌ veꞌe je̱ Nteꞌyam chaj̱kp, nu̱jom
tseꞌe du̱mujékumada je̱ Nteꞌyam je̱
myaj̱in je̱ jyaanchin. 24Ax je̱ Nteꞌyam
tseꞌe je̱ jayu je̱ maaꞌyu̱n du̱toojnjip, je̱
Cristo Jesús kaj̱xts jeꞌ̱e̱ veꞌe je̱ jayu
du̱kato̱kimpu̱m ku̱x je̱ Cristo veꞌe
du̱tuknu̱vaats je̱ jayu je̱ tyo̱kin. 25 Je̱
Nteꞌyam tseꞌe du̱yaknu̱keꞌ̱xnataj̱ki jej̱a
je̱ jayu vyinkujk je̱ Cristo, juuꞌ veꞌe
ukꞌo̱o̱ꞌk je̱ jayu je̱ tyo̱kin kaj̱x, veꞌem
tseꞌe je̱ Nteꞌyam je̱ jyo̱tꞌaꞌnu̱n ñáxu̱t
ku veꞌe je̱ Jesucristo yakjaanchjáva.
Veꞌem tseꞌe du̱tuujn jeṯseꞌe je̱ jayu
du̱nu̱jávadat jeṯs tyuumpeꞌe je̱ Nteꞌyam
juuꞌ veꞌe pyaatyp yꞌakee̱g̱uip, myuteni
tseꞌe je̱ to̱kin juuꞌ veꞌe je̱ jayu tyoondu,
kaꞌa tseꞌe jatyji du̱tukkuvejt. 26Ax
u̱xyam tseꞌe, jeꞌ̱e̱ veꞌe ku veꞌe je̱ Cristo
yꞌukꞌaa̱ꞌ̱k, nu̱keꞌ̱xnatáḵa tseꞌe tyañ jeṯs

jeꞌ̱e̱ veꞌe du̱kuvej̱t nu̱jom je̱ jayu je̱
tyo̱kin. To̱kimpayo̱ꞌyp xa jeꞌ̱e̱ veꞌe je̱
Nteꞌyam ax joꞌn du̱paaꞌty du̱ꞌakee̱g̱a,
kaꞌats jeꞌ̱e̱ veꞌe du̱to̱kimpu̱m je̱ jayu paṉ
paṉ jatyeꞌe du̱jaanchjaꞌvidup je̱ Jesús.

27Ku̱x tseꞌe veꞌem, ¿vintso̱seꞌe yꞌó̱yat
jeṯseꞌe je̱ jayu ñamyáj̱ajat? ¡Ni vintso̱va
xa jeꞌ̱e̱ veꞌe kyaꞌo̱ya! ¿Ax tyaj̱xts jeꞌ̱e̱
veꞌe kyaꞌo̱ya? Jeꞌ̱e̱ kaj̱x tseꞌe ku veꞌe je̱
jayu du̱kakutyún je̱ pavaꞌnu̱n, je̱ jaanch-
jaꞌvin kaj̱xji veꞌe je̱ Nteꞌyam je̱ jayu du̱ka-
to̱kimpu̱m. 28Ax veꞌem tseꞌe, kaꞌa tseꞌe je̱
Nteꞌyam du̱to̱kimpu̱m je̱ jayu juuꞌ veꞌe
je̱ jaanchjaꞌvin du̱jayej̱ptup, kaꞌats jeꞌ̱e̱
veꞌe tyun ku veꞌe je̱ jayu du̱kutyonu-
vaꞌanda je̱ Nteꞌyam je̱ pyavaꞌnu̱n jeṯs
jeꞌ̱e̱ kaj̱xeꞌe je̱ Nteꞌyam kyato̱kimpám̱-
jadat. 29 ¿Tis, je̱ israeejlit jáyuji nꞌiteꞌe
je̱ Nteꞌyam du̱Nteꞌyamidup? ¿Kaꞌats
jeꞌ̱e̱ vineꞌe du̱Nteꞌyamiduva paṉ paṉ
jatyeꞌe ka je̱ israeejlit jáyuvap? Vaꞌa-
jts xa veꞌe yaknu̱java jeṯs veꞌempa veꞌe,
30 toꞌkji xa veꞌe je̱ Nteꞌyam. Kaꞌats jeꞌ̱e̱
veꞌe je̱ jayu du̱to̱kimpu̱m juuꞌ veꞌe
du̱niꞌkxmip du̱ko̱jmip je̱ ixtaꞌnu̱n jeṯ-
seꞌe je̱ Jesucristo du̱jaanchjáva, ni kaꞌa-
vats jeꞌ̱e̱ veꞌe je̱ jayu du̱to̱kimpaa̱m̱pa
juuꞌ veꞌe du̱kaniꞌkxmip du̱kako̱jmip je̱ ix-
taꞌnu̱n jeṯseꞌe je̱ Jesucristo du̱jaanchjáva.
31 ¿Veꞌemts yaꞌ̱a̱ vineꞌe du̱tij jeṯs kaꞌa
veꞌe du̱ꞌuktso̱jkni jeṯseꞌe nkutyoꞌnum-
dat je̱ pavaꞌnu̱n juuꞌ veꞌe je̱ Moisés
yakmo̱o̱y? ¡Ni vintso̱va xa jeꞌ̱e̱ veꞌe
veꞌem kyayaktij! Ku xa veꞌe je̱ Jesu-
cristo njaanchjaꞌvimda, ntukꞌíxumdupts
u̱u̱ꞌmeꞌe jeṯs o̱y jeꞌ̱e̱ veꞌe je̱ Moisés je̱
pyavaꞌnu̱n.

Je̱ nu̱ꞌixvaatsu̱n juuꞌ veꞌe
je̱ Abraham yaktaan

4 Paṉ veꞌem xa jeꞌ̱e̱ veꞌe, ¿tyaj̱x tseꞌe je̱
Nteꞌyam du̱kato̱kimpu̱u̱jm je̱ nju̱jpit

jáyuvamda Abraham? 2Paṉ je̱ Nteꞌyam
xa veꞌe ku̱kyato̱kimpaa̱j̱mji jeꞌ̱e̱ kaj̱x ku
veꞌe du̱tuujn juuꞌ veꞌe o̱y, ku̱ñamyáj̱iji
tseꞌe je̱ Abraham. Ax kaꞌa tseꞌe tii juuꞌ

veꞌe je̱ Abraham tyoon juuꞌ kaj̱xeꞌe
ku̱ñatyukmáj̱iji jej̱a je̱ Nteꞌyam vyinkujk.
3Ku̱x jidu̱ꞌu̱meꞌe vyaꞌañ je̱ Kunuuꞌkx
Jatyán: “Jyaanchjaꞌvi xa veꞌe je̱ Abra-
ham je̱ Nteꞌyam, ax jeꞌ̱e̱ tseꞌe ku̱xeꞌe du̱-
jaanchjaꞌvi, jeꞌ̱e̱ kaj̱x tseꞌe je̱ Nteꞌyam
kyato̱kimpaa̱j̱mji.” 4Paṉ jem̱ xa veꞌe je̱
toompa juuꞌ veꞌe tu̱tyún jeṯseꞌe yakmu-
joy, ka nu̱nveꞌemjyapts jeꞌ̱e̱ veꞌe je̱ jy-
oꞌyu̱n yakmaꞌ̱a,̱ jeꞌ̱e̱ kaj̱xeꞌe yakmaꞌ̱a̱ ku̱x-
eꞌe yaktukmuyo̱ja. 5Ax paṉ kaꞌa tseꞌe
je̱ jayu ti du̱tún jeṯseꞌe je̱ tyo̱kin ñu̱-
vaꞌatsju̱t, jeꞌ̱e̱ veꞌe jeṯseꞌe je̱ Nteꞌyam du̱-
jaanchjáva, je̱ jyaanchjaꞌvin kaj̱x tseꞌe
je̱ Nteꞌyam kyato̱kimpu̱mju̱, je̱ Nteꞌyam,
juuꞌ veꞌe du̱kato̱kimpaa̱m̱p je̱ tó̱kinax
jayu. 6Yaꞌ̱aṯs jeꞌ̱e̱ veꞌe je̱ David tyij ku
veꞌe du̱ꞌavaꞌni je̱ xo̱o̱jntku̱n juuꞌ veꞌe je̱
jayu jyayejpp paṉ paṉeꞌe je̱ Nteꞌyam ky-
ato̱kimpaa̱m̱ ka jeꞌ̱e̱ kaj̱xap ku veꞌe du̱tu-
ujn juuꞌ veꞌe o̱y. 7 Jidu̱ꞌu̱m tseꞌe vyaajñ:
Xo̱o̱n jeꞌ̱e̱ veꞌeda paṉ paṉ jatyeꞌe je̱

Nteꞌyam tyo̱kinmeeꞌkxp,
jeꞌ̱eḏa paṉ paṉ jatyeꞌe je̱ tyó̱kinda

veꞌemji yaknajxu̱xju̱dup;
8 veꞌem tseꞌe, xo̱o̱n xa jeꞌ̱e̱ veꞌeda paṉ

paṉ jatyeꞌe je̱ tyo̱kin je̱ Nteꞌyam
katukkuvej̱tju̱dup.

Jidu̱ꞌu̱m tseꞌe je̱ David vyaajñ.
9 ¿Toꞌk jeꞌ̱ej̱yjidats yaꞌ̱a̱ vineꞌe ya̱

xo̱o̱jntku̱n paṉ paṉ jatyeꞌe je̱ ixtaꞌnu̱n
du̱niꞌkxmidup du̱ko̱jmidup? Ax kaꞌa
tseꞌe, nay veꞌempa veꞌe paṉ paṉ
jatyeꞌe je̱ ixtaꞌnu̱n du̱kaniꞌkxmidup
du̱kako̱jmidup. Taṯs aṯseꞌe njaꞌa juuꞌ
veꞌe vaamp jep̱ Kunuuꞌkx Jatyán
ku̱jxp jidu̱ꞌu̱m: “Jyaanchjaꞌvi xa veꞌe
je̱ Abraham je̱ Nteꞌyam, ax jeꞌ̱e̱ tseꞌe
ku̱xeꞌe du̱jaanchjaꞌvi, jeꞌ̱e̱ kaj̱x tseꞌe je̱
Nteꞌyam kyato̱kimpaa̱j̱mji.” 10 ¿Ax vinꞌit
tseꞌe kyato̱kimpaa̱j̱mji, ku veꞌe táv̱ani
je̱ Abraham je̱ ixtaꞌnu̱n yakpu̱u̱jmja
vyeꞌna, ukpu̱ kaꞌanumeꞌe? Kaꞌanum xa
veꞌe je̱ ixtaꞌnu̱n yakpu̱u̱jmja vyeꞌna.
11 U̱xꞌo̱o̱k tseꞌe je̱ ixtaꞌnu̱n yakpaa̱j̱mji
jeṯseꞌe veꞌem nu̱java tyaajñ jeṯs jeꞌ̱e̱

kaj̱xeꞌe je̱ Nteꞌyam kyato̱kimpaa̱j̱mji
ku̱xeꞌe du̱jaanchjaꞌvi. Ax veꞌem tseꞌe,
je̱ jayu paṉ paṉ jatyeꞌe je̱ ixtaꞌnu̱n
du̱kaniꞌkxmidup du̱kako̱jmidup jeṯseꞌe
du̱jaanchjávada je̱ Nteꞌyam, jeꞌ̱e̱
tseꞌe du̱teeꞌjaꞌvidup je̱ ju̱jpit jayu
Abraham jeꞌ̱e̱ kaj̱x ku veꞌe je̱ Nteꞌyam
du̱jaanchjaꞌvi. 12Nay veꞌempa tseꞌe
je̱ jayu paṉ paṉ jatyeꞌe je̱ ixtaꞌnu̱n
du̱niꞌkxmidup du̱ko̱jmidup jeṯseꞌe
du̱jaanchjávada je̱ Nteꞌyam, jeꞌ̱eḏa tseꞌe
du̱teeꞌjaꞌviduvap je̱ Abraham jeꞌ̱e̱ kaj̱x
ku veꞌe je̱ Nteꞌyam du̱jaanchjaꞌviduva
ax joꞌn je̱ Abraham jyaanchjaꞌviji joꞌn
ku veꞌe kaꞌanum du̱niꞌkxma du̱ko̱jma
vyeꞌna je̱ ixtaꞌnu̱n.

Je̱ vaandu̱k juuꞌ veꞌe
je̱ Nteꞌyam yaktaan ku̱xeꞌe
je̱ Abraham jyaanchjaꞌviji

13 Je̱ Nteꞌyam xa veꞌe du̱tukvinvaꞌni
je̱ Abraham jeṯs jyeꞌ̱eḏapeꞌe je̱ chaan
je̱ kyo̱o̱j nu̱jom ya̱ naxviijnit it. Ax je̱
vaandu̱k tseꞌe juuꞌ veꞌe je̱ Nteꞌyam yak-
taan, ka jeꞌ̱e̱ kaj̱xapts jeꞌ̱e̱ veꞌe du̱yak-
taajñ ku̱xeꞌe je̱ Abraham ku̱du̱kutyu-
ujn je̱ pavaꞌnu̱n, jeꞌ̱e̱ kaj̱xeꞌe ku̱xeꞌe je̱
Nteꞌyam du̱jaanchjaꞌvi. Jeṯs ku̱x tseꞌe
du̱jaanchjaꞌvi, paaty tseꞌe kyato̱kim-
paa̱j̱mji. 14Vaꞌan nꞌit du̱nu̱nyaktiju̱ jeṯs
jeꞌ̱e̱ paṉ paṉ jatyeꞌe du̱panaj̱kxtup je̱
pavaꞌnu̱n, paṉ jeꞌ̱ej̱yji xa veꞌe ku̱du̱-
jeꞌ̱ei̱káx̱ta nu̱jom ya̱ naxviijnit it, ni
vinxú̱pats jeꞌ̱e̱ veꞌe kyatún ku veꞌe je̱
Nteꞌyam yakjaanchjáva, ni vinxú̱pats
jeꞌ̱e̱ veꞌe kyatoompa juuꞌ veꞌe je̱ jayu je̱
Nteꞌyam tyukvinvaꞌni. 15Ku̱x paṉ jem̱eꞌe
je̱ pavaꞌnu̱n, jem̱pa tseꞌe je̱ tsaachpaatu̱n
paṉ kaꞌa veꞌe yakkutyún; ax paṉ joma
tseꞌe je̱ pavaꞌnu̱n kyaꞌit, kaꞌa tseꞌe je̱ jayu
du̱kakutyún je̱ pavaꞌnu̱n.

16Ax jeꞌ̱e̱ tseꞌe ku̱xeꞌe njaanchjaꞌvimda
je̱ Nteꞌyam, jeꞌ̱e̱ kaj̱x tseꞌe je̱ Nteꞌyam
xtukmutaꞌnumda je̱ maaꞌyu̱n juuꞌ veꞌe je̱
Abraham tyukvinvaꞌni. Nu̱nveꞌemji tseꞌe
je̱ Nteꞌyam xtoojnjimda ya̱ maaꞌyu̱n. Ax

ka jeꞌ̱e̱ kaj̱xjyapts yaꞌ̱a̱ veꞌe ya̱ maaꞌyu̱n
jeꞌ̱eḏa paṉ paṉ jatyeꞌe du̱panaj̱kxtup
je̱ Moisés je̱ pyavaꞌnu̱n, tyoojnjipeꞌe je̱
maaꞌyu̱n nu̱jom jeꞌ̱eḏa paṉ paṉ jatyeꞌe
jaanchjaꞌvijidup, veꞌem ax joꞌn je̱ Abra-
ham du̱toojnji ku̱xeꞌe jyaanchjaꞌviji. Ax
veꞌem tseꞌe, je̱ jaanchjaꞌvin kaj̱x tseꞌe
je̱ jayu yꞌitta je̱ Abraham je̱ chaanda je̱
kyo̱o̱jta. 17Veꞌem xa jeꞌ̱e̱ veꞌe ax joꞌn
je̱ Kunuuꞌkx Jatyán vyaꞌañ: “Ta̱ xa aṯs
mitseꞌe mpu̱m jeṯseꞌe nu̱may je̱ jayu
xtsaanat xko̱o̱jat juuꞌ veꞌe du̱vintsaa̱-̱
nadap may viijn je̱ naax je̱ kajpu̱n.”
Jidu̱ꞌu̱m tseꞌe vyaꞌañ. Nteeꞌjaꞌvimdupeꞌe
je̱ Abraham jej̱a je̱ Nteꞌyam vyinkujk,
je̱ Abraham juuꞌ veꞌe du̱jaanchjaꞌvi
je̱ Nteꞌyam, juuꞌ veꞌe du̱yakjoojntyk-
paj̱knuvap je̱ o̱o̱ꞌkpataj̱k jeṯseꞌe du̱yak-
jej̱a juuꞌ veꞌe kaꞌijtp.

18Ax ó̱yam tseꞌe veꞌem kyeꞌex jeṯs
kaꞌa veꞌe yꞌukꞌo̱ꞌyixjini vintso̱ veꞌe je̱
Abraham du̱jayép̱u̱t je̱ chaan je̱ kyo̱o̱j,
jyaanchjaꞌvits jeꞌ̱e̱ veꞌe je̱ Nteꞌyam,
veꞌem ax joꞌn yaktukvinvaꞌni ku veꞌe
yaktuknu̱u̱jmi jeṯs je̱ chaan je̱ kyo̱o̱j veꞌe
du̱vintsaa̱ṉadap may viijn je̱ naax je̱
kajpu̱n. 19Ax maḵk tseꞌe je̱ Abraham je̱
Nteꞌyam du̱jaanchjaꞌvi. O̱yameꞌe je̱ jayu
vyinmaaydi jeṯs kaꞌa veꞌe yꞌukꞌo̱ꞌyixjini
jeṯseꞌe je̱ ónu̱k du̱jayép̱tat, jeꞌ̱e̱ veꞌe
ku veꞌe naꞌavani o̱o̱y tyunveꞌna,
mó̱kupx joojnt joꞌn, jeṯs nay veꞌempa
veꞌe amáj̱ani o̱o̱y je̱ ñu̱daꞌ̱ax̱ Sara
vyeꞌna, 20 kaꞌa tseꞌe myej̱tsvinmaajy
jeṯseꞌe je̱ Nteꞌyam je̱ vyaandu̱k
du̱nu̱nkakutyónu̱t, yakmaḵkpaj̱kꞌataa̱ṯs
tseꞌe je̱ jyaanchjaꞌvin jeṯseꞌe je̱
Nteꞌyam du̱yakmaj̱i du̱yakjaanchi,
21 vinjava tseꞌe tyaajñ jeṯs o̱ꞌyixjupeꞌe
je̱ Nteꞌyam jeṯseꞌe du̱kutyónu̱t juuꞌ veꞌe
tukvinvaꞌniju. 22Ax veꞌem tseꞌe, jeꞌ̱e̱
kaj̱x tseꞌe je̱ Nteꞌyam du̱kato̱kimpu̱u̱jm
je̱ Abraham ku̱xeꞌe jyaanchjaꞌviji. 23Ax
ka je̱ Abraham kaj̱xjyapts yaꞌ̱a̱ veꞌe
yakjatyáñ jeṯseꞌe kyayakto̱kimpu̱u̱jm,
24nay veꞌempa veꞌe u̱u̱ꞌm kaj̱xamda.

Je̱ Nteꞌyam tseꞌe xkato̱kimpaꞌ̱mumdup
ku̱xeꞌe njaanchjaꞌvimda, jeꞌ̱e̱ paṉeꞌe
du̱yakjoojntykpaj̱knuva je̱ nMaj̱a̱
Vintsáṉamda Jesús, 25 juuꞌ veꞌe
jem̱ je̱ jayu kyaꞌ̱m yakpaa̱m̱nu
jeṯseꞌe xkuꞌo̱o̱ꞌkimdi je̱ nto̱kin
kaj̱xamda. Je̱ Nteꞌyamts jeꞌ̱e̱ veꞌe
du̱yakjoojntykpaj̱knuva jeṯseꞌe o̱y jo̱o̱t
nꞌijtumdinit je̱ Nteꞌyam maa̱ṯ.
Jeꞌ̱e̱ paṉ tyaj̱x kaj̱xeꞌe nꞌijtumda o̱y

jo̱o̱t je̱ Nteꞌyam maa̱ṯ

5 Jeꞌ̱e̱ kaj̱x tseꞌe ku̱xeꞌe njaanch-
jaꞌvimda, kaꞌa tseꞌe je̱ Nteꞌyam

xto̱kimpaꞌ̱mumda, ijtumdup tseꞌe o̱y
jo̱o̱t jeꞌ̱e̱ maa̱ṯ je̱ nMaj̱a̱ Vintsáṉamda
Jesucristo kaj̱x. 2 Je̱ Nteꞌyam tseꞌe
xtoojnjimdup je̱ maaꞌyu̱n ku̱xeꞌe je̱
Cristo njaanchjaꞌvimda, xo̱o̱jntkumdup
tseꞌe ku̱x nmu̱jaꞌvimdinupeꞌe jeṯseꞌe
ntukmaa̱ṯjayej̱pumdinit je̱ Nteꞌyam
je̱ myaj̱in. 3Ax ka yaꞌ̱aj̱yap tseꞌe
ntukxo̱o̱jntkumdup, xo̱o̱jntkumduvapeꞌe
je̱ tsaachpaatu̱n kaj̱x juuꞌ veꞌe nyakna-
jxumdup, ku̱x nmu̱jaꞌvimdinupeꞌe jeṯs
ku veꞌe je̱ tsaachpaatu̱n nyaknajxumda,
nmuténimdup tseꞌe juuꞌ; 4 ax ku tseꞌe
juuꞌ nmuténimda, je̱ o̱y jáyuvin tseꞌe
njayej̱pumdup; jeṯs ku veꞌe njayej̱pumda
je̱ o̱y jáyuvin, njaanchjaꞌvimdup tseꞌe
jeṯs o̱y jeꞌ̱e̱ veꞌe juuꞌ veꞌe je̱ Nteꞌyam
xtoojnjimdinup. 5Ax ka taayapts jeꞌ̱e̱
veꞌe jeṯs o̱y jeꞌ̱e̱ veꞌe juuꞌ veꞌe je̱ Nteꞌyam
xtoojnjimdinup, nnu̱jaꞌvimdinupeꞌe jeṯs
tyú̱vam jeꞌ̱e̱ veꞌe ku̱xeꞌe je̱ Nteꞌyam
xmo̱ꞌyumda je̱ Espíritu Santo, juuꞌ
kaj̱xeꞌe xpaa̱j̱mjimdi je̱ cho̱jku̱n yam
njaꞌvin kaj̱xmamda.

6Ax u̱u̱ꞌmda, ni vinꞌita tseꞌe xkaꞌo̱ꞌy-
ixumjada jeṯseꞌe viinm nmaajktso̱o̱kum-
jadat. Ax paaty tseꞌe, ku veꞌe je̱ xaa̱j̱
du̱paaty, vanꞌit tseꞌe je̱ Cristo myiijn
jeṯseꞌe xkuꞌo̱o̱ꞌkimdi, u̱u̱ꞌmda, tó̱kinax
jáyuda. 7 O̱o̱yeꞌe tyuntsoꞌoxa yaknasjava
jeṯseꞌe je̱ jayu du̱kuꞌo̱o̱ꞌkat toꞌk juuꞌ veꞌe
tu̱v jáyuvip joojntykip, ¡ukpu̱ nu̱njajtp

tseꞌe jeṯseꞌe jem̱ toꞌk je̱ jayu juuꞌ veꞌe
nayjaꞌvijup jeṯseꞌe du̱kuꞌo̱o̱ꞌkat toꞌk je̱
o̱y jayu! 8Ax yaknu̱keꞌ̱xnataj̱ki tseꞌe je̱
Nteꞌyam jeṯs o̱o̱yeꞌe xtuntso̱jkumda, jeꞌ̱e̱
kaj̱x ku veꞌe je̱ Cristo xkuꞌo̱o̱ꞌkimdi ku
veꞌe tó̱kinax jáyuna nveꞌnimda. 9Ku̱xeꞌe
je̱ ñu̱u̱ꞌpu̱n veꞌem du̱masaa̱ḵ, jeꞌ̱e̱ kaj̱x
tseꞌe je̱ Nteꞌyam xkato̱kimpaꞌ̱mumda jeṯ-
seꞌe o̱y nmu̱jaꞌvimda jeṯs je̱ Cristo kaj̱x-
eꞌe xtuknu̱vaatsumdinit je̱ tsaachpaatu̱n
juuꞌ veꞌe miinnup. 10Xtsoꞌoxpaj̱kumdu
tseꞌe je̱ Nteꞌyam ku̱xeꞌe jep̱ to̱kin jaa̱ṯp
nꞌijtumdi; ax jeꞌ̱e̱ tseꞌe du̱toon jeṯseꞌe nꞌi-
jtumdinit o̱y jo̱o̱t jeꞌ̱e̱ maa̱ṯ jeꞌ̱e̱ kaj̱x ku
veꞌe je̱ yꞌOnu̱k xkuꞌo̱o̱ꞌkimdi. Ax jeꞌ̱e̱ kaj̱x
tseꞌe ku̱xeꞌe o̱y jo̱o̱t nꞌijtumda je̱ Nteꞌyam
maa̱ṯ, nnu̱jaꞌvimdinup tseꞌe jeṯs xyakt-
so̱o̱kumdapeꞌe je̱ Cristo ku̱xeꞌe jyoojn-
tyka. 11Ax ka jeꞌ̱ej̱yap tseꞌe, xyakxo̱o̱jn-
tkumdupeꞌe je̱ Nteꞌyam je̱ nMaj̱a̱ Vintsá-̱
namda Jesucristo kaj̱x, jeꞌ̱e̱ paṉ kaj̱xeꞌe
nꞌijtumda o̱y jo̱o̱t je̱ Nteꞌyam maa̱ṯ.

Je̱ Adán jeṯs je̱ Cristo
12Ax jeꞌ̱e̱ kaj̱x tseꞌe, veꞌem ax joꞌn

je̱ to̱kin jyej̱i yaja naxviijn ku̱xeꞌe toꞌk
je̱ yaaꞌtyaj̱k tyo̱kimpu̱jk, jeṯs je̱ tyo̱kin
kaj̱x tseꞌe yꞌaa̱ꞌ̱k, nay veꞌempa tseꞌe
je̱ o̱o̱ꞌku̱n toꞌk kaꞌ̱aj̱yji je̱ jayu tyukka-̱
daakjini, ku̱x toꞌk kaꞌ̱aj̱yji veꞌe je̱ jayu
tum tó̱kinax. 13Kaꞌanumeꞌe je̱ pavaꞌnu̱n
yakmaꞌ̱a̱ vyeꞌna je̱Moisés, jeṯseꞌe je̱ to̱kin
jyej̱i yaja naxviijn. Ax kaꞌa tseꞌe je̱ jayu je̱
tyo̱kin yaktukkuvet ku veꞌe je̱ pavaꞌnu̱n
kyaꞌit. 14 O̱yam tseꞌe vyeꞌema, o̱o̱ꞌkkaj̱x-
tinu tseꞌe je̱ jayu ku veꞌe je̱ Adán jyoojn-
tyki, o̱o̱ꞌktuva tseꞌe je̱ jayu juuꞌ veꞌe joo-
jntykidu kaꞌanumeꞌe je̱ Moisés jyoojn-
tyka vyeꞌna, ó̱yameꞌe du̱kakutyoondi je̱
pavaꞌnu̱n juuꞌ veꞌe ku̱yakmo̱o̱ydi ax joꞌn
je̱ pavaꞌnu̱n juuꞌ veꞌe je̱ Adán yakmo̱o̱y.
Je̱ Adán, veꞌem jaty jeꞌ̱e̱ veꞌe ax joꞌn

jeꞌ̱e̱ paṉeꞌe je̱ Nteꞌyam ñu̱paa̱j̱mtki jeṯ-
seꞌe myínu̱t yaja naxviijn. 15Ax kaꞌa tseꞌe
yꞌakijpxada, ku̱x je̱ maaꞌyu̱n juuꞌ veꞌe je̱
Nteꞌyam je̱ jayu tyoojnjip, kaꞌats jeꞌ̱e̱ veꞌe

vyeꞌema ax joꞌn je̱ to̱kin juuꞌ veꞌe je̱ Adán
tyoon. Tyú̱vam xa jeꞌ̱e̱ veꞌe jeṯs nu̱mayeꞌe
je̱ jayu yꞌo̱o̱ꞌkti jeꞌ̱e̱ kaj̱x ku veꞌe toꞌk
je̱ yaaꞌtyaj̱k tyo̱kimpu̱jk. Ax jadoꞌkpa
tseꞌe je̱ yaaꞌtyaj̱k, je̱ Jesucristo, juuꞌ kaj̱x-
eꞌe je̱ Nteꞌyam je̱ maaꞌyu̱n du̱tún, jeꞌ̱e̱
tseꞌe du̱yaknu̱keꞌ̱xnataj̱kip jeṯs o̱o̱yeꞌe
du̱tunnu̱maj̱a je̱ maaꞌyu̱n juuꞌ veꞌe je̱
Nteꞌyam nu̱may je̱ jayu tyoojnjip. 16Nay
kaꞌava tseꞌe yꞌakijpxa je̱ maaꞌyu̱n juuꞌ
veꞌe je̱ Nteꞌyam je̱ jayu tyoojnjip jeṯs
je̱ to̱kin juuꞌ veꞌe toꞌk je̱ yaaꞌtyaj̱k ty-
oon. Ku̱x ku xa veꞌe toꞌk je̱ yaaꞌtyaj̱k
tyo̱kimpu̱jk, to̱kimpaa̱j̱mjuts jeꞌ̱e̱ veꞌe je̱
Nteꞌyam. Ax ku tseꞌe nu̱may je̱ jayu
o̱o̱y tyunto̱kintuujn, vanꞌit tseꞌe myi-
ijn jadoꞌk je̱ yaaꞌtyaj̱k juuꞌ kaj̱xeꞌe je̱
Nteꞌyam nu̱may je̱ jayu du̱kato̱kimpu̱m.
17Nu̱jom tseꞌe je̱ jayu yꞌo̱o̱ꞌkta ku̱xeꞌe
toꞌk je̱ yaaꞌtyaj̱k tyo̱kimpu̱jk. Ax juuꞌ
tseꞌe jadoꞌk je̱ yaaꞌtyaj̱k tyoon, nu̱yojk
máj̱umts jeꞌ̱e̱ veꞌe o̱o̱y jeṯs kaꞌa veꞌe juuꞌ
veꞌe je̱ Adán tyoon. Nu̱jom tseꞌe paṉ paṉ
jatyeꞌe du̱kuvaj̱ktup je̱ maj̱a̱ maaꞌyu̱n
juuꞌ veꞌe je̱ Nteꞌyam je̱ jayu tyoojnjip, je̱
Cristo kaj̱xts jeꞌ̱e̱ veꞌe du̱jayep̱ta je̱ joojn-
tykin juuꞌ veꞌe xaꞌ̱ma kaj̱x ijtp.

18Ax veꞌem tseꞌe, veꞌem ax joꞌn je̱
Nteꞌyam du̱to̱kimpu̱m nu̱jom je̱ jayu jeꞌ̱e̱
kaj̱x ku veꞌe toꞌk je̱ yaaꞌtyaj̱k tyo̱kim-
pu̱jk, nay veꞌempa tseꞌe, ku veꞌe jadoꞌk je̱
yaaꞌtyaj̱kpa du̱tuujn je̱ tyu̱v jeꞌ̱e,̱ o̱ꞌyipts
jeꞌ̱e̱ veꞌe jeṯseꞌe nu̱jom je̱ jayu je̱ ty-
o̱kin du̱tuknu̱vaatsnit jeṯseꞌe du̱jayej̱p-
tinit je̱ joojntykin juuꞌ veꞌe xaꞌ̱ma kaj̱x
ijtp. 19Ku̱x veꞌem ax joꞌn nu̱may je̱ jayu
tyo̱kintonda jeꞌ̱e̱ kaj̱x ku veꞌe toꞌk je̱
yaaꞌtyaj̱k je̱ Nteꞌyam du̱kakaṯsap̱u̱jk, nay
veꞌempa tseꞌe je̱ Nteꞌyam du̱kato̱kimpu̱m
nu̱may je̱ jayu jeꞌ̱e̱ kaj̱x ku veꞌe jadoꞌk je̱
yaaꞌtyaj̱k je̱ Nteꞌyam du̱kaṯsap̱u̱jk.

20Ku veꞌe je̱ Moisés yakmo̱o̱jy je̱
pavaꞌnu̱n, nu̱yojk tseꞌe je̱ jayu tyo̱kin-
tonꞌukvaandi. Ax ku tseꞌe je̱ jayu o̱o̱y
tyunto̱kintoondi, nu̱yojk tseꞌe je̱ Nteꞌyam
je̱ maaꞌyu̱n je̱ jayu du̱tuntuujnja. 21Ax

veꞌem tseꞌe, veꞌem ax joꞌn je̱ to̱kin du̱yak-
jej̱i je̱ o̱o̱ꞌku̱n, nay veꞌempa tseꞌe je̱
maaꞌyu̱n juuꞌ veꞌe je̱ Nteꞌyam je̱ jayu ty-
oojnjip, jeꞌ̱e̱ tseꞌe du̱yakjéj̱ip je̱ o̱y jo̱o̱t
je̱ Nteꞌyam maa̱ṯ, veꞌem tseꞌe je̱ jayu
du̱jayep̱ta je̱ joojntykin juuꞌ veꞌe xaꞌ̱ma
kaj̱x ijtp je̱ nMaj̱a̱ Vintsáṉamda Jesu-
cristo kaj̱x.
Je̱ o̱o̱ꞌkpa joꞌn jej̱a je̱ to̱kin vyinkujk

jeṯs joojntyk je̱ Cristo maa̱ṯ

6 ¿Vintso̱ts nꞌiteꞌe nvaꞌnumdat?
¿Tunjaaꞌkto̱kintoꞌnumdap vineꞌe

jeṯseꞌe veꞌem je̱ Nteꞌyam nu̱yojk
je̱ maaꞌyu̱n xtoojnjimdat? 2 ¡Ni
vintso̱va xa veꞌe veꞌem nkavaꞌnumdat!
Je̱ o̱o̱ꞌkpa joꞌn xa veꞌe nꞌijtumda
jej̱a je̱ to̱kin vyinkujk. Ax paṉ
veꞌem tseꞌe nꞌijtumda, ¿vintso̱seꞌe
ntunjaaꞌkto̱kintonꞌataa̱ṯsumdat?
3Nu̱jom u̱u̱ꞌmda juuꞌ veꞌe nap̱et jeṯseꞌe
veꞌem toꞌk muk nꞌijtumda je̱ Cristo
maa̱ṯ, veꞌemts u̱u̱ꞌmeꞌeda ax joꞌn toꞌk
muk jeꞌ̱e̱ maa̱ṯ ku̱nꞌo̱o̱ꞌkumdi. 4Ax veꞌem
tseꞌe, ku veꞌe nnap̱ej̱tumdi, ijtumdu tseꞌe
ax joꞌn kijpx jeꞌ̱e̱ maa̱ṯ ku̱nꞌo̱o̱ꞌkumdi
jeṯseꞌe kijpx jeꞌ̱e̱ maa̱ṯ ku̱nnaxtaj̱kimdi;
jeṯs veꞌem ax joꞌn je̱ Nteꞌyam je̱
myaḵkin kaj̱x du̱yakjoojntykpaj̱knuva je̱
Cristo ku veꞌe yꞌukꞌaa̱ꞌ̱k, nay veꞌempa
tseꞌe nko̱o̱ꞌkjoojntykimdinit ax joꞌn
njoojntykimda yꞌijt, o̱yeꞌe jeṯseꞌe vaꞌajts
njoojntykimdinit.

5Ax jeꞌ̱e̱ tseꞌe ku veꞌe nꞌijtumda
ax joꞌn jeꞌ̱e̱ maa̱ṯ ku̱nꞌo̱o̱ꞌkumdi ku̱x-
eꞌe toꞌk muk nꞌijtumda jeꞌ̱e̱ maa̱ṯ,
nay veꞌem tseꞌe nꞌijtumda ax joꞌn jeꞌ̱e̱
maa̱ṯ ku̱njoojntykpaj̱kumdinuva ku̱xeꞌe
toꞌk muk nꞌijtumda jeꞌ̱e̱ maa̱ṯ. 6Nnu̱-
jaꞌvimdup xa u̱u̱ꞌmeꞌe jeṯs juuꞌ veꞌe
nꞌijtumdi ku veꞌe nko̱ꞌo̱yjoojntykimdi,
veꞌemts jeꞌ̱e̱ veꞌe ax joꞌn je̱ Cristo ku̱-
du̱maa̱ṯcruuzpejt, ax veꞌem tseꞌe ya̱
nko̱ꞌo̱y vinmaꞌyu̱namda xko̱o̱ꞌkyakkuto-
jkjimdinit, je̱ to̱kin xko̱o̱ꞌkkaꞌ̱mimdinit,
jeṯseꞌe je̱ to̱kin kyo̱o̱ꞌkꞌijtnit ax joꞌn

jeꞌ̱e̱ veꞌe ku̱nvintsáṉimda. 7Ku̱x ku xa
veꞌe je̱ jayu yꞌit ax joꞌn ku̱yꞌaa̱ꞌ̱k je̱
Cristo maa̱ṯ, o̱ꞌyixjupts jeꞌ̱e̱ veꞌe jeṯ-
seꞌe kyo̱o̱ꞌkto̱kintoonnit. 8Ax paṉ ij-
tumdup tseꞌe ax joꞌn je̱ Cristo maa̱ṯ
ku̱nꞌo̱o̱ꞌkumdi, njaanchjaꞌvimdup tseꞌe
jeṯs jeꞌ̱e̱ maa̱ṯeꞌe njoojntykimda 9 jeꞌ̱e̱
kaj̱x ku veꞌe je̱ Cristo yꞌukꞌaa̱ꞌ̱k jeṯ-
seꞌe je̱ Nteꞌyam yakjoojntykpaj̱kjinuva.
Ni je̱ vinꞌítats jeꞌ̱e̱ veꞌe kyo̱o̱ꞌkꞌo̱o̱ꞌknit,
kaꞌa veꞌe je̱ o̱o̱ꞌku̱n yꞌukkaꞌ̱mijini, 10 toꞌk
naxji tseꞌe du̱kuꞌo̱o̱ꞌki je̱ jayu je̱ tyo̱kin
kaj̱xta. Ax ku tseꞌe u̱xyam jyoojntyka,
je̱ Nteꞌyam kaj̱xts jeꞌ̱e̱ veꞌe. 11Ax nay
veꞌempa tseꞌe miitsta, jávada tseꞌe ax
joꞌn aa̱ꞌ̱k ku̱mꞌijtti jej̱a je̱ to̱kin vyinkujk
jeṯs joojntykada vintso̱ veꞌe je̱ Nteꞌyam
yakmaj̱a yakjaancha yꞌijtnit jeꞌ̱e̱ kaj̱x ku
veꞌe toꞌk muk mꞌitta je̱ nMaj̱a̱ Vintsá-̱
namda Cristo Jesús maa̱ṯ.

12 Jeꞌ̱e̱ kaj̱x tseꞌe, kaꞌa tseꞌe xyakját-
tat jeṯseꞌe je̱ to̱kin du̱jaaꞌkyakkutojk-
jat je̱ mniꞌkxta je̱ mko̱pkta jeṯseꞌe
veꞌem xyaktóndat je̱ mꞌavintso̱ vin-
maꞌyu̱nda, je̱ mniꞌkxta je̱ mko̱pkta juuꞌ
veꞌe o̱o̱ꞌkp. 13 Je̱ mviijn, je̱ mtaatsk, je̱
mꞌaaj, ukpu̱ toꞌk viijn jadoꞌk viijn je̱
mniꞌkxta je̱ mko̱pkta, kaꞌats miits jeꞌ̱e̱
veꞌe xtukkaṯáḵadat je̱ kyo̱ꞌo̱y jeꞌ̱e̱ jeṯ-
seꞌe mto̱kintóndat; napyám̱jada veꞌe jem̱
je̱ Nteꞌyam yꞌam kyaꞌ̱m veꞌem ax joꞌn
je̱ jayu juuꞌ veꞌe joojntykpaj̱knuva ku
veꞌe aa̱ꞌ̱kani yꞌukveꞌna, veꞌem tseꞌe je̱
Nteꞌyam du̱tónu̱t juuꞌ veꞌe chaj̱kp miits
kaj̱xta. 14Ax veꞌem tseꞌe, kaꞌa tseꞌe je̱
to̱kin mꞌukyakkutojku̱xjidinit, ku̱x kaꞌa
veꞌe mkaꞌ̱majada je̱ Moisés je̱ pyavaꞌnu̱n,
je̱ Nteꞌyam je̱ myaaꞌyu̱n maa̱ṯ xa miitseꞌe
mꞌitta.
Nvintsáṉimdup jeꞌ̱e̱ veꞌe juuꞌ veꞌe
nmutoꞌnumdup nmupaj̱kumdup
15 ¿Ax vintso̱ tseꞌe? ¿Tunjaaꞌkto̱kin-

toꞌnumdap vineꞌe jeꞌ̱e̱ kaj̱x ku veꞌe
xkakaꞌ̱mimda je̱ Moisés je̱ pyavaꞌnu̱n jeṯ-
seꞌe nꞌijtumda je̱ Nteꞌyam je̱ myaaꞌyu̱n

maa̱ṯ? ¡Ni vintso̱va xa veꞌe veꞌem
nkatoꞌnumdat! 16Mnu̱jaꞌvidup xa miit-
seꞌe jeṯs paṉ mnapyaa̱j̱mju̱dupeꞌe jem̱
toꞌk je̱ jayu kyaꞌ̱m jeṯseꞌe xkaṯsap̱áḵtat,
jeꞌ̱e̱ tseꞌe mvintsáṉidup. Nay veꞌempa
tseꞌe, paṉ mnapyaa̱j̱mju̱dup xa veꞌe
jem̱ je̱ to̱kin kyaꞌ̱m jeṯseꞌe xtóndat je̱
kyo̱ꞌo̱y jeꞌ̱e,̱ mꞌo̱o̱ꞌktap tseꞌe; ax paṉ
mnapyaa̱j̱mju̱dup tseꞌe jem̱ je̱ Nteꞌyam
yꞌam kyaꞌ̱m jeṯseꞌe xkaṯsap̱áḵtat, o̱y jo̱o̱t
tseꞌe mꞌíttat jeꞌ̱e̱ maa̱ṯ. 17Nkuko̱jtsjipts
aa̱ṯseꞌe je̱ Nteꞌyam, ku̱x ó̱yameꞌe je̱ to̱kin
mkaꞌ̱majada yꞌijt, kaꞌa tseꞌe mꞌukkaꞌ̱mi-
jidini, jeꞌ̱e̱ kaj̱x tseꞌe mko̱o̱ꞌkkaꞌ̱miji-
dini ku̱x toꞌk aaj toꞌk jo̱o̱teꞌe xkuvaj̱kti
je̱ ayook juuꞌ veꞌe myaktukꞌixtu. 18 Je̱
Nteꞌyam tseꞌe mto̱kinmee̱ꞌ̱kxju̱du jeṯseꞌe
veꞌem jeꞌ̱e̱ xmutoondinit xmupaj̱ktinit
jeṯseꞌe xtoondinit je̱ tyu̱v jeꞌ̱e.̱ 19Veꞌemts
aṯs yaꞌ̱a̱ veꞌe nkaṯs ax joꞌn je̱ jayu vy-
inmay jeṯseꞌe o̱y xvinmó̱tudat, ku̱x kaꞌa
veꞌe o̱y xvinmó̱tuda je̱ Nteꞌyam je̱ yꞌay-
ook. Ax veꞌem tseꞌe, veꞌem ax joꞌn
mnapyaa̱j̱mjidi jem̱ je̱ to̱kin kyaꞌ̱m jeṯ-
seꞌe xtóndat juuꞌ veꞌe ka ó̱yap, nay veꞌem
tseꞌe du̱tso̱jkpa jeṯseꞌe mnapyaa̱j̱mjidinit
jem̱ je̱ Nteꞌyam yꞌam kyaꞌ̱m jeṯseꞌe xtón-
dat je̱ tyu̱v jeꞌ̱e,̱ veꞌem ax joꞌn je̱ Nteꞌyam
du̱tsaḵ.

20Ku veꞌe je̱ to̱kin mkaꞌ̱majada yꞌijt,
kaꞌa tseꞌe mꞌo̱ꞌyixjidi jeṯseꞌe xtóndat
juuꞌ veꞌe je̱ Nteꞌyam chaj̱kp. 21 ¿Ax
vintso̱ tseꞌe mtoꞌnu̱xjidi jeꞌ̱e̱ juuꞌ veꞌe
u̱xyam mtuktso̱ꞌo̱tyoondup? Ku veꞌe je̱
jayu veꞌem jyoojntykada ax joꞌn mjoojn-
tykada yꞌijt, tsaachpaattinupts jeꞌ̱e̱ veꞌe
xaꞌ̱ma kaj̱x. 22Ax u̱xyam tseꞌe, jeꞌ̱e̱ ku
veꞌe je̱ Jesús je̱ mto̱kin mtuknu̱vaatsjidi
jeṯseꞌe xmutonda xmupaḵta je̱ Nteꞌyam,
mnatyukkaṯaj̱kijidu tseꞌe jeṯseꞌe vaꞌajts
aaj vaꞌajts jo̱o̱t mjoojntykidinit. Ku veꞌe
je̱ jayu veꞌem du̱tonda, joojntykidinupts
jeꞌ̱e̱ veꞌe xaꞌ̱ma kaj̱x. 23Ax veꞌem tseꞌe, ku
xa veꞌe je̱ jayu tyo̱kintonda, yaktukku-
véṯtapts jeꞌ̱e̱ veꞌe je̱ tyó̱kinda, xaꞌ̱ma kaj̱x
tseꞌe chaachpaattinit; ax je̱ maaꞌyu̱n juuꞌ

veꞌe je̱ Nteꞌyam je̱ jayu nu̱nveꞌemji tyoo-
jnjip, jeꞌ̱e̱ kaj̱x tseꞌe du̱jayep̱ta je̱ joojn-
tykin juuꞌ veꞌe xaꞌ̱ma kaj̱x ijtp, toꞌk muk
tseꞌe yꞌitta je̱ nMaj̱a̱ Vintsáṉamda Cristo
Jesús maa̱ṯ.

Je̱ tukmuꞌaꞌixmojkin juuꞌ
veꞌe je̱ navyaj̱ku̱n kaj̱x

7 Utsta ajchta utsta tsaꞌ̱aḏa, jidu̱ꞌu̱m
aṯs miitseꞌe ntuknu̱jáyada ku̱x

mnu̱jaꞌvidup xa veꞌe je̱ Moisés je̱
pyavaꞌnu̱n. Yakkutojku̱xju̱dup tseꞌe je̱
jayu je̱ pavaꞌnu̱n namvaateꞌe je̱ jayu
jyoojntyka. 2Paṉ yaaꞌvyú̱kani tseꞌe
toꞌk je̱ taꞌ̱ax̱taj̱k, pavaꞌañ tseꞌe yꞌit jeṯs
kaꞌa veꞌe je̱ ñu̱yaaꞌy du̱maso̱ꞌo̱ku̱t paṉ
vinxu̱peꞌe jyoojntyka. Ax paṉ o̱o̱ꞌkp
tseꞌe je̱ ñu̱yaaꞌy, kaꞌa tseꞌe je̱ pavaꞌnu̱n
yꞌuktoonni juuꞌ veꞌe vaamp jeṯs kaꞌa
veꞌe du̱maso̱ꞌo̱ku̱t. 3Ax veꞌem tseꞌe, paṉ
tyukmaa̱ṯjayejppts jeꞌ̱e̱ veꞌe je̱ kaṯs je̱
viijnk yaaꞌtyaj̱k ku veꞌe joojntykipna je̱
ñu̱yaaꞌy, yakvintsaꞌ̱kintó̱kipts jeꞌ̱e̱ veꞌe
je̱ navyaj̱ku̱n. Ax paṉ o̱o̱ꞌknup tseꞌe je̱
ñu̱yaaꞌy, yakjajtyp tseꞌe je̱ pavaꞌnu̱n
jeṯseꞌe je̱ viijnk yaaꞌtyaj̱k du̱páḵu̱t, kaꞌa
tseꞌe je̱ navyaj̱ku̱n du̱yakvintsaꞌ̱kintó̱ki
ku veꞌe yaaꞌvyaj̱ktíktsnuva.

4Nay veꞌempats miitseꞌeda, utsta
ajchta utsta tsaꞌ̱aḏa, je̱ o̱o̱ꞌkpa joꞌn
tseꞌe mꞌitta jej̱a je̱ Moisés je̱ pyavaꞌnu̱n
vyinkujk jeꞌ̱e̱ kaj̱x ku veꞌe toꞌk muk
mꞌitta je̱ Cristo maa̱ṯ, veꞌem tseꞌe mꞌitta
ax joꞌn jeꞌ̱e̱ maa̱ṯ ku̱mꞌo̱o̱ꞌkti. Jeꞌ̱e̱ xa veꞌe
je̱ Nteꞌyam yakjoojntykpaj̱knuva ku veꞌe
yꞌukꞌaa̱ꞌ̱k, mjeꞌ̱ei̱jidupts miits jeꞌ̱e̱ veꞌe
jeṯseꞌe veꞌem je̱ Nteꞌyam xmutoondinit
xmupaj̱ktinit. 5Ku̱x namvaateꞌe
njoojntykimdi jeṯseꞌe nyaktoꞌnumdi
ya̱ nꞌavintso̱ vinmaꞌyu̱namda, nu̱yojk
tseꞌe ntunto̱kintonuvaꞌnumdi ku̱x
jem̱eꞌe je̱ Moisés je̱ pyavaꞌnu̱n, je̱
tsaachpaatu̱nts jeꞌ̱e̱ veꞌe yakjéj̱ip
nu̱jom juuꞌ veꞌe ntoꞌnumdup yꞌijt. 6Ax
u̱xyam tseꞌe, kaꞌa xa veꞌe je̱ Moisés je̱
pyavaꞌnu̱n xꞌukyakkutojkjimdini. O̱yam

tseꞌe xyakkutojkjimda yꞌijt, ijtumdup
tseꞌe ax joꞌn ku̱nꞌo̱o̱ꞌkumdini jej̱a je̱
pavaꞌnu̱n vyinkujk, nmutoꞌnumdup
nmupaj̱kumdup tseꞌe je̱ Nteꞌyam je̱
joojntykin kaj̱x juuꞌ veꞌe je̱ Espíritu
Santo yajkyp, kaꞌa tseꞌe yꞌukveꞌemini
ax joꞌn je̱ Nteꞌyam nmutoꞌnumdi
nmupaj̱kumdi je̱ ju̱jpit pavaꞌnu̱n kaj̱x
juuꞌ veꞌe javyet.
“Jeꞌ̱ej̱yamts aṯseꞌe ntuump je̱ kyo̱ꞌo̱y
jeꞌ̱e̱ juuꞌ aṯseꞌe nkatonuvaampy”
7 ¿Ax vintso̱ tseꞌe ku̱nvaꞌnumda? ¿Jadi

to̱kin jeꞌ̱e̱ vineꞌe je̱ Moisés je̱ pyavaꞌnu̱n?
¡Ni vintso̱va xa veꞌe veꞌem nkavaꞌnum-
dat! Je̱ pavaꞌnu̱n kaj̱xts aṯseꞌe nnu̱-
java jeṯs ti jeꞌ̱e̱ veꞌe je̱ to̱kin. Kaꞌa aṯ-
seꞌe ku̱nnu̱jaꞌvi paṉ ti jeꞌ̱e̱ veꞌe juuꞌ
veꞌe yaktijp nasꞌayo̱va paṉ kaꞌa veꞌe je̱
pavaꞌnu̱n vyaꞌañ: “Kaꞌa tseꞌe ti xnasꞌayó̱-
vadat.” 8Ax ku̱x tseꞌe je̱ pavaꞌnu̱n veꞌem
vyaꞌañ, jeꞌ̱e̱ kaj̱x tseꞌe je̱ to̱kin du̱paaty
vintso̱ aṯseꞌe xtukmutsó̱ku̱t juuꞌ jatyeꞌe
ka ó̱yap. Paṉ kaꞌa xa veꞌe je̱ pavaꞌnu̱n
ku̱yꞌit, kaꞌa tseꞌe je̱ to̱kin ti maḵkin du̱-
jayep. 9 Joojntykip aṯseꞌe nveꞌna ku aṯ-
seꞌe nkanu̱jávana vyeꞌna je̱ pavaꞌnu̱n juuꞌ
aṯseꞌe xtukꞌixp jeṯs aṯseꞌe nkatónu̱t je̱ ky-
o̱ꞌo̱y jeꞌ̱e.̱ Ax kuts aṯseꞌe nnu̱java jeṯs je̱
Nteꞌyameꞌe vaamp jeṯs kaꞌa aṯseꞌe ntónu̱t
juuꞌ veꞌe ka ó̱yap, vanꞌit tseꞌe je̱ to̱kin
ñaajkmaḵkpaj̱kji jeṯs aṯseꞌe nꞌijt ax joꞌn
aṯseꞌe ku̱nꞌaa̱ꞌ̱k joꞌn. j 10 Je̱ pavaꞌnu̱n juuꞌ
veꞌe je̱ Nteꞌyam ñu̱paa̱j̱mtki jeṯs aṯseꞌe
xaꞌ̱ma kaj̱x njoojntykinit, je̱ pavaꞌnu̱n
kaj̱xts aṯseꞌe nyakpu̱u̱jm jeṯs aṯseꞌe xaꞌ̱ma
kaj̱x ntsaachpaatnit. 11 Je̱ pavaꞌnu̱n kaj̱x
tseꞌe je̱ to̱kin du̱paaty vintso̱ aṯseꞌe
xvinꞌaa̱ꞌ̱nu̱t, je̱ pavaꞌnu̱n kaj̱xts aṯseꞌe
je̱ to̱kin xyaktaajñ ax joꞌn aṯseꞌe aa̱ꞌ̱k
ku̱nꞌijt. 12Ax veꞌem tseꞌe, vaꞌajts xa jeꞌ̱e̱
veꞌe je̱ Moisés je̱ pyavaꞌnu̱n. Nu̱jom
tseꞌe je̱ Nteꞌyam je̱ pyavaꞌnu̱n, vaꞌajtsts
jeꞌ̱e̱ veꞌe, o̱y, pyaatyp yꞌakee̱g̱uip. 13 ¿Ax
vintso̱ tseꞌe? ¿Ya̱ yꞌo̱y jeꞌ̱e̱ aṯs vineꞌe
xyaktaan ax joꞌn aṯseꞌe aa̱ꞌ̱k ku̱nꞌijt? ¡Ni

vintso̱va xa aṯseꞌe veꞌem nkayaktaajñ! Je̱
to̱kin aṯseꞌe veꞌem xyaktaan. Ku̱x aṯseꞌe
nkakutyuujn je̱ yꞌo̱y jeꞌ̱e,̱ jeꞌ̱e̱ kaj̱xts aṯ-
seꞌe je̱ to̱kin xyaktaajñ ax joꞌn aṯseꞌe aa̱ꞌ̱k
ku̱nꞌijt jeṯseꞌe nu̱keꞌ̱xnatáḵa tyánu̱t jeṯs
ti jeꞌ̱e̱ veꞌe je̱ to̱kin. Ax veꞌem tseꞌe, je̱
pavaꞌnu̱n kaj̱x xa veꞌe nu̱keꞌ̱xnatáḵa tyañ
jeṯs o̱o̱y jeꞌ̱e̱ veꞌe kyatunꞌo̱ya je̱ to̱kin.

14Yaknu̱jaꞌvip xa veꞌe jeṯs je̱ Nteꞌyam
kaj̱x jeꞌ̱e̱ veꞌe je̱ Moisés je̱ pyavaꞌnu̱n.
Ax aṯs, jayu juuꞌ veꞌe o̱o̱ꞌkp, je̱ to̱kin
aṯseꞌe xkaꞌ̱mip. 15Kaꞌa xa aṯseꞌe nnu̱-
java ti aṯseꞌe ntuump. Kaꞌats aṯseꞌe ntun
juuꞌ aṯseꞌe njatsaj̱kp jeṯs aṯseꞌe ntónu̱t;
jeꞌ̱e̱ aṯseꞌe ntuump juuꞌ aṯseꞌe nkatsaj̱kp.
16Ax paṉ jeꞌ̱eṯs aṯseꞌe ntuump juuꞌ aṯ-
seꞌe nkatsaj̱kp, nkuvu̱jkpts aṯs jeꞌ̱e̱ veꞌe
jeṯs o̱y jeꞌ̱e̱ veꞌe je̱ pavaꞌnu̱n. 17Ax veꞌem
tseꞌe, ka áṯsapts jeꞌ̱e̱ veꞌe juuꞌ aṯseꞌe
ntuump, je̱ to̱kin juuꞌ veꞌe ijtp yam
aṯs njaꞌvin kaj̱xm, jeꞌ̱eṯs jeꞌ̱e̱ veꞌe du̱-
toomp. 18Nnu̱jaꞌvip aṯseꞌe jeṯs je̱ ky-
o̱ꞌo̱y jeꞌ̱e̱ veꞌe ijtp yap aṯs nmiꞌkx nko̱pk
akujkp, jeꞌ̱eṯs aṯseꞌe ntijp aṯs ya̱ nꞌav-
intso̱ vinmaꞌyu̱n. O̱yam aṯseꞌe njatonu-
vaꞌañ je̱ yꞌo̱y jeꞌ̱e,̱ kaꞌats aṯseꞌe xꞌo̱ꞌyixju̱.
19Njatonuvaampyts aṯseꞌe je̱ yꞌo̱y jeꞌ̱e,̱
ax jeꞌ̱ej̱yamts aṯseꞌe ntuump je̱ kyo̱ꞌo̱y
jeꞌ̱e̱ juuꞌ aṯseꞌe nkatonuvaampy. 20Ax
paṉ ntuumpts aṯseꞌe juuꞌ aṯseꞌe njaka-
tonuvaampy, kaꞌats jeꞌ̱e̱ veꞌe yꞌukꞌáṯsini
juuꞌ veꞌe veꞌem du̱toomp, je̱ tó̱kineꞌe juuꞌ
veꞌe ijtp yam aṯs njaꞌvin kaj̱xm.

21Ax veꞌem tseꞌe, jidu̱ꞌu̱m xa aṯseꞌe
njaty. Ku xa aṯseꞌe njatonuvaꞌañ je̱ yꞌo̱y
jeꞌ̱e,̱ jeꞌ̱ej̱yamts aṯseꞌe ntuump je̱ ky-
o̱ꞌo̱y jeꞌ̱e.̱ 22Yam aṯs njo̱o̱t njaꞌvin kaj̱xm,
ntsaj̱kpts aṯseꞌe je̱ Nteꞌyam je̱ pyavaꞌnu̱n.
23Ax nꞌixpts aṯseꞌe jeṯs jep̱eꞌe aṯs nmiꞌkx
nko̱pk akujkp juuꞌ veꞌe du̱tsoꞌoxpaj̱kp je̱
yꞌo̱y jeꞌ̱e̱ juuꞌ aṯseꞌe nnu̱jaꞌvip yam nvin-
maꞌyu̱n kaj̱xm. Jeꞌ̱e̱ juuꞌ aṯseꞌe njayejpp
yap nmiꞌkx nko̱pk akujkp, jeꞌ̱eṯs aṯseꞌe
xkaꞌ̱mip jeṯs aṯseꞌe nto̱kintónu̱t.

24 ¡Ayo̱o̱v xa veꞌe aṯs ya̱ njo̱o̱t! ¿Paṉts
aṯs vineꞌe xtuknu̱vaꞌatsup ya̱ niꞌkx ya̱

ko̱pk juuꞌ aṯseꞌe je̱ o̱o̱ꞌku̱n xtukꞌanaj̱kxip?
25 ¡Nkuko̱jtsjip xa aṯseꞌe je̱ Nteꞌyam! O̱ꞌy-
ixjupts jeꞌ̱e̱ veꞌe jeṯs aṯseꞌe xtuknu̱vaꞌat-
su̱t je̱ nMaj̱a̱ Vintsáṉamda Jesucristo
kaj̱x. Ax jeꞌ̱e̱ kaj̱x tseꞌe, jidu̱ꞌu̱m aṯseꞌe
nꞌit. Toꞌk viijn, yam nvinmaꞌyu̱n kaj̱xm
aṯseꞌe nnu̱java vintso̱ aṯseꞌe je̱ Nteꞌyam
nmutónu̱t nmupáḵu̱t; jadoꞌk viijn, tó̱k-
ints jeꞌ̱e̱ veꞌe juuꞌ aṯseꞌe ntuump ya̱ nꞌav-
intso̱ winmaꞌyu̱n kaj̱x.

Je̱ joojntykin juuꞌ veꞌe
njayej̱pumdup je̱ Espíritu Santo kaj̱x

8 Ax veꞌem tseꞌe, kaꞌa xa veꞌe je̱
Nteꞌyam du̱to̱kimpu̱m paṉ paṉ

jatyeꞌe ijttup toꞌk muk je̱ Cristo Jesús
maa̱ṯ. 2Ku̱x je̱ Espíritu Santo, juuꞌ veꞌe
je̱ jayu du̱mo̱o̱yp je̱ joojntykin ku̱xeꞌe
toꞌk muk yꞌitta je̱ Cristo Jesús maa̱ṯ,
jeꞌ̱eṯs aṯseꞌe xkaꞌ̱mip jeṯs aṯseꞌe veꞌem
xꞌo̱ꞌyixju̱ jeṯs aṯseꞌe nko̱o̱ꞌkto̱kintoonnit
jeṯs aṯseꞌe nkatsaachpaaꞌtu̱t xaꞌ̱ma
kaj̱x. 3Ax juuꞌ tseꞌe kaꞌo̱ꞌyixjup jeṯseꞌe
yaktónu̱t je̱ Moisés je̱ pyavaꞌnu̱n kaj̱x,
jeꞌ̱e̱ kaj̱x ku veꞌe je̱ jayu yꞌitta jem̱
je̱ to̱kin kyaꞌ̱m, jeꞌ̱e̱ tseꞌe je̱ Nteꞌyam
tyoon je̱ yꞌOnu̱k kaj̱x. Kyej̱x tseꞌe je̱
yꞌOnu̱k yaja naxviijn jayu niꞌkxax
kó̱pkax, veꞌem ax joꞌn je̱ jayu juuꞌ veꞌe
to̱kintoondup je̱ ñiꞌkxta je̱ kyo̱pkta. Ku
veꞌe yꞌijt yaja naxviijn jayu niꞌkxax
kó̱pkax, jeꞌ̱e̱ tseꞌe du̱kuvej̱t je̱ nu̱may
jayu je̱ tyo̱kin. 4Veꞌem tseꞌe je̱ Nteꞌyam
du̱tuujn jeṯseꞌe ntoꞌnumdat juuꞌ veꞌe
pyaatyp yꞌakee̱g̱uip, veꞌem ax joꞌn je̱
pavaꞌnu̱n vyaꞌañ, u̱u̱ꞌmda, juuꞌ veꞌe
joojntykidup ax joꞌn je̱ Espíritu Santo
du̱tsaḵ, kaꞌa veꞌe nyaktoꞌnumda ya̱
nꞌavintso̱ vinmaꞌyu̱namda.

5 Jeꞌ̱eḏa paṉ paṉ jatyeꞌe du̱yaktoondup
je̱ yꞌavintso̱ vinmaꞌyu̱nda, yakvinkó̱p-
kidupts jeꞌ̱e̱ veꞌe juuꞌ veꞌe cho̱jktup je̱
yꞌavintso̱ vinmaꞌyu̱n kaj̱xta; ax jeꞌ̱eḏa
paṉ paṉ jatyeꞌe joojntykidup ax joꞌn
je̱ Espíritu Santo du̱tsaḵ, yakvinkó̱p-
kidupts jeꞌ̱e̱ veꞌe juuꞌ veꞌe je̱ Espíritu

Santo chaj̱kp. 6 Je̱ jayu juuꞌ veꞌe joo-
jntykidup jeṯseꞌe du̱tóndat je̱ yꞌavintso̱
vinmaꞌyu̱nda, yꞌanaj̱kxidupts jeꞌ̱e̱ veꞌe
je̱ tsaachpaatu̱n juuꞌ veꞌe xaꞌ̱ma kaj̱x
ijtnup; ax je̱ jayu juuꞌ veꞌe joojn-
tykidup jeṯseꞌe du̱tóndat juuꞌ veꞌe je̱
Espíritu Santo chaj̱kp, yꞌanaj̱kxidupts
jeꞌ̱e̱ veꞌe je̱ o̱y jo̱o̱t jeṯs je̱ joojn-
tykin juuꞌ veꞌe xaꞌ̱ma kaj̱x ijtp. 7 Jeꞌ̱eḏa
paṉ paṉ jatyeꞌe je̱ yꞌavintso̱ vinmaꞌyu̱n
du̱yakvinkó̱pkidup, choꞌoxpaj̱ktupts jeꞌ̱e̱
veꞌe je̱ Nteꞌyam ku̱x kaꞌa veꞌe ñapyám̱-
jada jep̱ je̱ Nteꞌyam pyavaꞌnu̱n paꞌtkup,
ni kaꞌa tseꞌe yꞌo̱ꞌyixjada. 8Ax veꞌem tseꞌe,
kaꞌa tseꞌe yꞌo̱ꞌyixjada jeṯseꞌe du̱tóndat
juuꞌ veꞌe je̱ Nteꞌyam chaj̱kp jeꞌ̱eḏa paṉ
paṉ jatyeꞌe du̱yaktoondup je̱ yꞌavintso̱
vinmaꞌyu̱nda.

9Ax miitsta, kaꞌa tseꞌe mjoojntykada
jeṯseꞌe xyaktóndat je̱ mꞌavintso̱ vin-
maꞌyu̱nda; jeꞌ̱e̱ kaj̱xeꞌe jeṯseꞌe xtóndat
juuꞌ veꞌe chaj̱kp je̱ Espíritu Santo, juuꞌ
veꞌe ijtp jem̱ je̱ Nteꞌyam jyaꞌvin kaj̱xm,
jeꞌ̱e̱ veꞌe ku veꞌe je̱ Espíritu Santo yꞌi-
jtpa jem̱ mjaꞌvin kaj̱xmda. Paṉ paṉ tseꞌe
du̱kajayej̱pp jem̱ jyaꞌvin kaj̱xm je̱ Es-
píritu Santo, juuꞌ veꞌe ijtp jem̱ je̱ Cristo
jyaꞌvin kaj̱xm, kaꞌats jeꞌ̱e̱ veꞌe je̱ Cristo
du̱jáyuva. 10 Jeṯs paṉ joojntykipts jeꞌ̱e̱
veꞌe je̱ Cristo jem̱ mjaꞌvin kaj̱xmda,
ó̱yameꞌe je̱ mniꞌkxta je̱ mko̱pkta yꞌo̱o̱ꞌku̱t
je̱ to̱kin kaj̱x, joojntykipts jeꞌ̱e̱ veꞌe je̱
mjo̱o̱tta je̱ mjaꞌvinda jeꞌ̱e̱ kaj̱x ku veꞌe
o̱y jo̱o̱t mꞌitta je̱ Nteꞌyam maa̱ṯ. 11Paṉ
ijtpeꞌe je̱ Espíritu Santo jem̱ mjaꞌvin
kaj̱xmda, vanꞌit tseꞌe je̱ Nteꞌyam, juuꞌ
veꞌe du̱yakjoojntykpaj̱knuva je̱ Jesús ku
veꞌe yꞌukꞌaa̱ꞌ̱k, jeꞌ̱e̱ tseꞌe du̱mo̱o̱ynuvap je̱
joojntykin je̱ mniꞌkxta je̱ mko̱pkta juuꞌ
veꞌe o̱o̱ꞌkp. Je̱ Espíritu Santo kaj̱x tseꞌe
veꞌem du̱tónu̱t, juuꞌ veꞌe ijtp jem̱ mjaꞌvin
kaj̱xmda.

12Ax veꞌem tseꞌe, utsta ajchta ut-
sta tsaꞌ̱aḏa, jep̱ xa veꞌe juuꞌ veꞌe
tun vinko̱pk jeṯseꞌe ntoꞌnumdat, ka
jeꞌ̱ep̱ tseꞌe nyaktoꞌnumdap ya̱ nꞌav-

intso̱ vinmaꞌyu̱namda. 13Paṉ mjoojn-
tykidupeꞌe ax joꞌn xtso̱kta je̱ mꞌavintso̱
vinmaꞌyu̱n kaj̱xta, xaꞌ̱ma kaj̱x tseꞌe mt-
saachpaattinit. Ax paṉ je̱ Espíritu Santo
kaj̱x tseꞌe xkatonda je̱ to̱kin juuꞌ veꞌe
mtonuvaandup je̱ mꞌavintso̱ vinmaꞌyu̱n
kaj̱xta, xaꞌ̱ma kaj̱x tseꞌe mjoojntykidinit.
14 Jeꞌ̱eḏa paṉ paṉ jatyeꞌe du̱kaṯsu̱paj̱k-
tup je̱ Espíritu Santo, juuꞌ veꞌe ijtp jem̱
je̱ Nteꞌyam jyaꞌvin kaj̱xm, je̱ Nteꞌyam
je̱ yꞌónu̱ktats jeꞌ̱e̱ veꞌeda. 15Ku̱x je̱ Es-
píritu Santo, juuꞌ veꞌe je̱ Nteꞌyam mpaꞌ̱-
mu̱xju̱du jem̱ mjaꞌvin kaj̱xmda, kaꞌa
jeꞌ̱e̱ veꞌe mꞌakee̱ꞌ̱yajada jeṯseꞌe mꞌíttat
jadoꞌk nax je̱ tsaꞌ̱ag̱a maa̱ṯ; je̱ Espíritu
Santo kaj̱xeꞌe nꞌijtumda je̱ Nteꞌyam je̱
yꞌónu̱kta, jeꞌ̱e̱ tseꞌe xputaj̱kimdup jeṯ-
seꞌe je̱ Nteꞌyam nmuko̱jtsumda jidu̱ꞌu̱m:
“Tata.” 16 Je̱ Espíritu Santo tseꞌe xtuknu̱-
jaꞌvimdinup yam njaꞌvin kaj̱xmamda
jeṯs je̱ Nteꞌyam je̱ yꞌónu̱k u̱u̱ꞌmeꞌeda.
17Ax jeꞌ̱e̱ kaj̱x tseꞌe ku veꞌe nꞌijtumda
je̱ Nteꞌyam je̱ yꞌónu̱kta, njayej̱pumd-
inup tseꞌe nu̱jom je̱ yꞌo̱y jeꞌ̱e̱ juuꞌ veꞌe
je̱ Nteꞌyam tyukmutsaj̱kp je̱ jyáyuda,
ntukmaa̱ṯjayej̱pumduvap tseꞌe je̱ Cristo
je̱ yꞌo̱y jeꞌ̱e̱ juuꞌ veꞌe je̱ Nteꞌyam
xtukmutso̱jkumdup: ku̱x paṉ tsaachpaa-
tumdupeꞌe ax joꞌn je̱ Cristo chaachpaaty,
ntukmaa̱ṯjayej̱pumdinup tseꞌe je̱ myaj̱in.

Je̱ maj̱in juuꞌ veꞌe miimp
18Nnu̱jaꞌvinupts aṯseꞌe jeṯs paṉ vinx-

u̱peꞌe u̱xyam je̱ tsaachpaatu̱n nyaknajx-
umda, kaꞌats jeꞌ̱e̱ veꞌe tii ku veꞌe ntuk-
muꞌaꞌixmojkimdat maa̱ṯ je̱ maj̱in juuꞌ
veꞌe njayej̱pumdinup u̱xꞌo̱o̱k. 19Nu̱jom
juuꞌ jatyeꞌe je̱ Nteꞌyam pyaa̱m̱, veꞌem
xa jeꞌ̱e̱ veꞌe ax joꞌn o̱o̱y ku̱du̱tuntso̱jkti
jeṯseꞌe myiinnit je̱ xaa̱j̱ ku veꞌe je̱
Nteꞌyam du̱yaknu̱keꞌ̱xnatáḵat paṉ paṉ
jatyeꞌe yꞌónu̱kip. 20Ñu̱paa̱j̱mtki tseꞌe je̱
Nteꞌyam jeṯseꞌe kyatoꞌnu̱xju̱t juuꞌ veꞌe
pyaa̱m̱. Je̱ Nteꞌyamts jeꞌ̱e̱ veꞌe viinm
du̱nu̱paa̱j̱mtki vintso̱ veꞌe yꞌítu̱t juuꞌ veꞌe
pyaa̱m̱; juuꞌ veꞌe je̱ Nteꞌyam pyaa̱m̱,

kaꞌats jeꞌ̱e̱ veꞌe ñañu̱paa̱j̱mtkiji vintso̱
veꞌe yꞌítu̱t. O̱yam tseꞌe vyeꞌema, ñu̱-
paa̱j̱mtkits jeꞌ̱e̱ veꞌe je̱ Nteꞌyam 21 je̱
xaa̱j̱ ku veꞌe kyo̱o̱ꞌkmaꞌtnit juuꞌ veꞌe
pyaa̱m̱, je̱ xaa̱j̱ ku veꞌe je̱ yꞌónu̱kta je̱
maj̱in o̱o̱y du̱tunjayép̱tat jeṯseꞌe kyo̱o̱ꞌkꞌi-
jttinit joma veꞌe je̱ to̱kin. 22Veꞌem ax
joꞌn je̱ taꞌ̱ax̱taj̱k yꞌu̱j yaꞌaxy ku veꞌe je̱
yꞌónu̱k jyej̱avaꞌañ, nay veꞌempa tseꞌe
u̱xyam paat nu̱jom juuꞌ veꞌe je̱ Nteꞌyam
pyaa̱m̱, jeꞌ̱e̱ tseꞌe ijtp ax joꞌn je̱ paj̱kpa
je̱ aampa ku̱du̱jayejp. 23Ax ka jeꞌ̱ej̱yap
tseꞌe veꞌem jajtp, veꞌem u̱u̱ꞌmeꞌe nyak-
najxumduva je̱ tsaachvinmaꞌyu̱n, o̱o̱y
tseꞌe ntuntso̱jkumda jeṯseꞌe jyeꞌ̱yat je̱
xaa̱j̱ ku veꞌe tyiktskáx̱u̱t ya̱ nniꞌkxamda
ya̱ nkó̱pkamda, u̱u̱ꞌmda, juuꞌ veꞌe du̱-
jayej̱ptup jem̱ jyaꞌvin kaj̱xmda je̱ Es-
píritu Santo. Ku veꞌe je̱ Espíritu Santo
tyaj̱ki yam njaꞌvin kaj̱xmamda, jeꞌ̱e̱ tseꞌe
je̱ mutooꞌvaj̱kp maaꞌyu̱n juuꞌ veꞌe je̱
Nteꞌyam xtoojnjimdu ku veꞌe njaanch-
jaꞌviꞌukvaꞌnumdi. 24 Je̱ Nteꞌyam tseꞌe
xmo̱ꞌyumdu je̱ joojntykin juuꞌ veꞌe xaꞌ̱ma
kaj̱x ijtp ku̱xeꞌe njaanchjaꞌvimda jeṯs
tónjup kó̱tsjup jeꞌ̱e̱ veꞌe juuꞌ veꞌe je̱
Nteꞌyam kyo̱jts. Ax paṉ ta̱ tseꞌe ku̱-
tyunju̱ juuꞌ veꞌe je̱ Nteꞌyam kyo̱jts, kaꞌa
tseꞌe ku̱nꞌukꞌaꞌíxumdini jeṯs tónjupnum
jeꞌ̱e̱ veꞌe. Ni paṉa veꞌe ti du̱ko̱o̱ꞌkꞌaꞌíxnit
ku veꞌe táv̱ani du̱ꞌix juuꞌ veꞌe kyaꞌix-
pna. 25Ax ku tseꞌe nꞌaꞌíxumda juuꞌ veꞌe
nkaꞌíxumdup, veꞌem tseꞌe du̱tsaḵ jeṯseꞌe
toꞌk aaj toꞌk jo̱o̱t nmuténimdat je̱ tsaach-
paatu̱n vanꞌit paat ku veꞌe tyoojnjinit
juuꞌ veꞌe nꞌaꞌíxumdup.

26Nay veꞌempa tseꞌe, ó̱yameꞌe nkahꞌa-
maa̱ḏaaguimda jeṯseꞌe maḵk aaj maḵk
jo̱o̱t je̱ Nteꞌyam nmuko̱jtsumdat, ku̱x
kaꞌa veꞌe nnu̱jaꞌvimda vintso̱ veꞌe ntsap-
ko̱jtsumdat ax joꞌn du̱paaꞌty du̱ꞌakee̱g̱a,
viinm tseꞌe je̱ Espíritu Santo je̱ Nteꞌyam
du̱munooꞌkxtu̱k u̱u̱ꞌm kaj̱xta je̱ ayook
maa̱ṯ juuꞌ veꞌe xkaꞌo̱ꞌyixumju̱dup vintso̱
veꞌe nko̱jtsvaatsumdat. 27Ax je̱ Nteꞌyam,
juuꞌ veꞌe je̱ jayu je̱ jyaꞌvin du̱tukꞌixnajxp,

ñu̱jaꞌvipts jeꞌ̱e̱ veꞌe paṉ ti vinmaꞌyu̱neꞌe
je̱ Espíritu Santo jyayejpp, ku̱x je̱ Es-
píritu Santo, myunooꞌkxtkpts jeꞌ̱e̱ veꞌe je̱
Nteꞌyam je̱ jyayu kaj̱xta, veꞌem ax joꞌn je̱
Nteꞌyam du̱tsaḵ joꞌn.

28Nnu̱jaꞌvimdinupeꞌe jeṯs paṉ ti veꞌe
toojnjup ko̱jtsjup, tyuumpts jeꞌ̱e̱ veꞌe
je̱ Nteꞌyam vintso̱ veꞌe du̱yakjéj̱init je̱
yꞌo̱y jeꞌ̱e̱ jeꞌ̱e̱ kaj̱xta paṉ paṉ jatyeꞌe
tso̱jkju̱dup jeṯseꞌe du̱yaaxjidi, veꞌem ax
joꞌn du̱nu̱paa̱j̱mtki jeṯseꞌe yꞌijttinit jeꞌ̱e̱
je̱ jyáyuda. 29 Je̱ Nteꞌyam tseꞌe du̱nu̱-
jaꞌvip paṉ paṉeꞌe ijttinup jeꞌ̱e̱ je̱ yꞌónu̱kta
kaꞌanumeꞌe ya̱ it cho̱o̱ꞌndu̱k vyeꞌna, jeꞌ̱e̱
tseꞌe du̱nu̱paa̱j̱mtki jeṯseꞌe yꞌijttinit ax
joꞌn je̱ yꞌOnu̱k, veꞌem tseꞌe je̱ yꞌOnu̱k
du̱nu̱máj̱init du̱nu̱jaanchinit jej̱a nu̱may
yꞌuts akujkta. 30Ax jeꞌ̱e̱ juuꞌ veꞌe je̱
Nteꞌyam ñu̱paa̱j̱mtki jeṯseꞌe yꞌijttinit je̱
yꞌónu̱kta, jeꞌ̱e̱ tseꞌe yaaxji; jeṯs jeꞌ̱e̱
juuꞌ veꞌe yaaxji, jeꞌ̱e̱ tseꞌe kyato̱kim-
paa̱m̱; jeṯs jeꞌ̱e̱ juuꞌ veꞌe kyato̱kimpaa̱m̱,
jeꞌ̱e̱ tseꞌe ñu̱paa̱j̱mtki jeṯseꞌe je̱ maj̱in
du̱jayej̱ptinit.

31Paṉ veꞌem xa veꞌe, ¿vintso̱seꞌe
nvaꞌnumdat? Paṉ je̱ Nteꞌyameꞌe
u̱u̱ꞌm maa̱ṯta, ¿paṉts u̱u̱ꞌm nꞌiteꞌe
xtsoꞌoxpaj̱kumdap? 32Kaꞌa tseꞌe
je̱ Nteꞌyam du̱kayakjajty jeṯseꞌe je̱
yꞌOnu̱k yꞌo̱o̱ꞌku̱t, yakjajteꞌe, je̱ yꞌOnu̱k
tseꞌe vaan je̱ vintsaꞌ̱kin ku veꞌe
xkuꞌo̱o̱ꞌkimdi. Jeꞌ̱e̱ kaj̱x tseꞌe ku veꞌe
veꞌem du̱tuujn, ¿vintso̱ts u̱u̱ꞌmeꞌe jeꞌ̱e̱
maa̱ṯ xkamo̱ꞌyumdat nu̱jom je̱ yꞌo̱y
jeꞌ̱e?̱ 33 ¿Paṉts vineꞌe vaꞌanup jeṯs to̱kin
maa̱ṯ jeꞌ̱e̱ veꞌeda paṉ paṉ jatyeꞌe je̱
Nteꞌyam vyinko̱o̱ndu? ¡Je̱ Nteꞌyam
tseꞌe viinm kato̱kimpaa̱j̱mju̱du! 34 ¿Paṉ
tseꞌe o̱ꞌyixjup jeṯseꞌe du̱to̱kimpám̱u̱t je̱
Nteꞌyam je̱ jyayu? Je̱ Cristo xa veꞌe
kuꞌo̱o̱ꞌkijidu, jeꞌ̱e̱ juuꞌ veꞌe je̱ Nteꞌyam
yakjoojntykpaj̱kjinuva jeṯseꞌe yꞌit jej̱a
je̱ Nteꞌyam yꞌakaꞌyu̱n paꞌayi joma
veꞌe xnu̱nooꞌkxtkimda. 35Kaꞌa xa veꞌe
paṉ juuꞌ veꞌe o̱ꞌyixjup jeṯseꞌe juuꞌ
du̱tónu̱t jeṯseꞌe xko̱o̱ꞌktso̱jkumdinit je̱

Cristo. O̱yam tseꞌe ntsaachpaatumda,
ntsaachvinmaꞌyumda, je̱ jayu
xjomtoꞌnumda xtitoꞌnumda,
xkatihꞌijtjimda juuꞌ veꞌe nkaꞌyumdap
nꞌookumdap, xkatihꞌijtjimda juuꞌ
veꞌe nnatyukxo̱jxumjadap, yaja
kutsaꞌ̱ag̱a jaa̱ṯ nꞌijtumda, ukpu̱ je̱ jayu
xyakꞌo̱o̱ꞌkuvaꞌnumda, xtso̱jkumdupts
u̱u̱ꞌm jeꞌ̱e̱ veꞌe je̱ Cristo. 36Veꞌem xa jeꞌ̱e̱
veꞌe ax joꞌn je̱ Kunuuꞌkx Jatyán vyaꞌañ:
Ku̱x njaanchjaꞌvip aa̱ṯs mitseꞌe,
jeꞌ̱e̱ kaj̱xts aa̱ṯseꞌe je̱ jayu

xyakꞌo̱o̱ꞌkuvaꞌanda,
veꞌem xa aa̱ṯseꞌe ax joꞌn je̱ carnero juuꞌ

veꞌe naj̱kx du̱yakꞌo̱o̱ꞌkta.
Jidu̱ꞌu̱m tseꞌe vyaꞌañ.

37Paṉ ti veꞌe toojnjup ko̱jtsjup,
nꞌamaa̱ḏaaguimdup tseꞌe ku̱x
xputaj̱kimdup u̱u̱ꞌm jeꞌ̱e̱ veꞌe je̱ Cristo,
juuꞌ veꞌe o̱o̱y xtuntso̱jkumdup. 38Ax
veꞌem tseꞌe, vinjávani xa aṯseꞌe jeṯs
kaꞌa veꞌe tii juuꞌ veꞌe o̱ꞌyixjup jeṯseꞌe
xpaj̱kjimdat je̱ Nteꞌyam je̱ cho̱jku̱n.
Xtso̱jkumdupts u̱u̱ꞌm jeꞌ̱e̱ veꞌe je̱
Nteꞌyam paṉ ti tsaachpaatu̱neꞌe
nyaknajxumdup ku veꞌe njoojntykimda
nnaxviijnimda uk paṉ o̱o̱ꞌkumdupeꞌe.
Kaꞌa tseꞌe yꞌo̱ꞌyixjada je̱ ángeles, ni
je̱ ko̱ꞌo̱yjáyuvapta, ni jeꞌ̱e̱ juuꞌ veꞌe
u̱xyam toojnjup ko̱jtsjup, ni jeꞌ̱e̱ juuꞌ
veꞌe miimpnum, 39ni jeꞌ̱e̱ juuꞌ veꞌe
jem̱ kaj̱xm tso̱o̱ꞌmp, ni jeꞌ̱e̱ juuꞌ veꞌe
jep̱ naxviijnit itu̱paꞌtkup tso̱o̱ꞌmp, ni
ti viijnka xa veꞌe kyaꞌo̱ꞌyixju̱ juuꞌ veꞌe
pu̱m jeṯseꞌe xpaj̱kjimdat je̱ Nteꞌyam
je̱ cho̱jku̱n juuꞌ veꞌe jyayejpp u̱u̱ꞌm
kaj̱xamda ku̱x ijtumdupeꞌe toꞌk muk je̱
nMaj̱a̱ Vintsáṉamda Cristo Jesús maa̱ṯ.

Je̱ Nteꞌyam tseꞌe du̱vinko̱o̱n
je̱ israeejlit jáyuda

9 Toꞌk muk aṯseꞌe nꞌit je̱ Cristo
maa̱ṯ. Tyú̱vamts aṯs yaꞌ̱a̱ veꞌe

nkaṯs, kaꞌats aṯseꞌe ntaaya. A̱ts ya̱
nvinmaꞌyu̱n, juuꞌ veꞌe je̱ Espíritu
Santo yakkutojku̱xjup, jeꞌ̱eṯs aṯseꞌe



Romanos 9:2 310 Romanos 9:20

xtuknu̱jaꞌvip jeṯs tyú̱vam aṯseꞌe nkaṯs.
2 O̱o̱yts aṯseꞌe ntunnavyinmaꞌyu̱nmaꞌ̱aj̱u̱,
o̱o̱yts aṯseꞌe ntunnu̱tsaachvinmáyda
aṯs je̱ nmuꞌisraeejlit jáyuda, juuꞌ veꞌe
ijttup toꞌk tsuꞌuts toꞌk nu̱u̱ꞌpu̱n aṯs maa̱ṯ.
3Njatsaj̱kpts aṯseꞌe jeṯs aṯseꞌe xaꞌ̱ma
kaj̱x ntsaachpaatnit, aṯseꞌe nkaꞌítu̱t je̱
Cristo maa̱ṯ, paṉ veꞌemeꞌe ku̱du̱jayep̱ta
je̱ joojntykin juuꞌ veꞌe xaꞌ̱ma kaj̱x ijtp.
4 Je̱ Israel xa jeꞌ̱e̱ veꞌe je̱ chaanda je̱
kyo̱o̱jta, veꞌem ax joꞌn aṯs. Je̱ Nteꞌyam
tseꞌe vinko̱o̱jnju̱du jeṯseꞌe yꞌijttinit jeꞌ̱e̱
je̱ jyayu jeṯseꞌe du̱tukmaa̱ṯjayej̱pti je̱
myaj̱in, je̱ kyo̱jtstán tseꞌe yaktaꞌnu̱xju̱du
jeṯseꞌe tyukkaṯaj̱kijidi je̱ pyavaꞌnu̱n,
tyuknu̱jaꞌvidu tseꞌe vintso̱ veꞌe
vyinjávajadat vyintsaꞌ̱ag̱ajadat jeṯseꞌe
je̱ vaandu̱k du̱pu̱u̱jm jeꞌ̱e̱ maa̱ṯta. 5 Jeꞌ̱e̱
je̱ jyu̱jpit jáyuda tseꞌe du̱tsaanidup
du̱ko̱o̱jidup je̱ israeejlit jayu. Ax vintso̱
tseꞌe je̱ Cristo du̱jáyuva, je̱ israeejlit
je̱ jyu̱jpit jayu tseꞌe du̱tsaaniduva
du̱ko̱o̱jiduva je̱ Cristo. ¡Yakmaj̱a tseꞌe
yꞌijtnit je̱ Nteꞌyam xaꞌ̱ma kaj̱x, jeꞌ̱e̱ juuꞌ
veꞌe nu̱jom du̱nu̱maj̱ikaj̱xp! Amén.

6Ka jeꞌ̱ep̱ xa aṯseꞌe ntijp jeṯs je̱
Nteꞌyameꞌe du̱kakutyoomp juuꞌ veꞌe
vyaajntk je̱ israeejlit jayu kaj̱xta, ku̱x
kaꞌa veꞌe je̱ Nteꞌyam du̱vinkaa̱j̱n jeṯseꞌe
yꞌijttinit je̱ jyáyuda toꞌk kaꞌ̱aj̱yji je̱ Is-
rael je̱ chaan je̱ kyo̱o̱j. 7Ni kaꞌa tseꞌe
yꞌitta je̱ Nteꞌyam je̱ yꞌónu̱kta nu̱jom paṉ
paṉ jatyeꞌe ijttup je̱ Abraham je̱ chaan
je̱ kyo̱o̱j. Ku̱x jidu̱ꞌu̱meꞌe je̱ Nteꞌyam
du̱nu̱u̱jmi je̱ Abraham: “Je̱ Isaac kaj̱x
tseꞌe xjayép̱u̱t je̱ tsaan je̱ ko̱o̱j.” 8Yaꞌ̱a̱
tseꞌe tyijp jeṯs kaꞌa veꞌe nu̱jom je̱ Abra-
ham je̱ chaan je̱ kyo̱o̱j yꞌitta je̱ Nteꞌyam
je̱ yꞌónu̱kta, jeꞌ̱e̱ veꞌeda paṉ paṉ jatyeꞌe
keꞌ̱xtup ax joꞌn je̱ Nteꞌyam je̱ vaandu̱k
du̱yaktaajñ jeꞌ̱e̱ kaj̱xta. 9Ku̱x jidu̱ꞌu̱meꞌe
je̱ Nteꞌyam je̱ Abraham du̱tukvinvaꞌni:
“Mej̱tsnuvap aṯseꞌe ku veꞌe je̱ xaa̱j̱ du̱-
paaꞌtu̱t, vanꞌit tseꞌe je̱ Sara du̱jayép̱u̱t
toꞌk je̱ mix ónu̱k.”

10Ax ka yaꞌ̱aj̱yap tseꞌe, tyukmaa̱ṯ-
jayej̱p tseꞌe je̱ Rebeca je̱ ju̱jpit jayu Isaac
je̱ xeen ónu̱kta. 11Ax je̱ Nteꞌyam tseꞌe
nu̱toꞌk du̱vinko̱o̱n kaꞌanumeꞌe kyeꞌ̱ex̱ta
vyeꞌna jeṯs kaꞌa veꞌe ti du̱toondi juuꞌ
veꞌe o̱y juuꞌ veꞌe kaꞌo̱y. Veꞌem tseꞌe je̱
Nteꞌyam du̱tuujn ax joꞌn du̱nu̱paa̱j̱mtki.
Kaꞌa tseꞌe toꞌk du̱vinkaa̱j̱n jeꞌ̱e̱ kaj̱x
ku veꞌe juuꞌ du̱tuujn, jeꞌ̱e̱ kaj̱xeꞌe ku̱x-
eꞌe veꞌem du̱tsaḵ. 12Ku̱x jidu̱ꞌu̱meꞌe
je̱ Rebeca yaknu̱u̱jmi: “Juuꞌ veꞌe keꞌ̱x-
tooꞌváḵup, jeꞌ̱e̱ tseꞌe du̱pattónap du̱pat-
páḵap juuꞌ veꞌe keꞌ̱xꞌu̱xꞌo̱o̱kap.” 13Vaam-
pap tseꞌe jep̱ Kunuuꞌkx Jatyán ku̱jxp:
“Ntsaj̱kp aṯseꞌe je̱ Jacob jeṯs kaꞌa veꞌe je̱
Esaú.”

14 ¿Vintso̱seꞌe nvaꞌnumdat?
¿Kaꞌa jeꞌ̱e̱ vineꞌe yꞌo̱ya juuꞌ veꞌe je̱
Nteꞌyam tyuump? ¡Ni vintso̱va xa
veꞌe veꞌem nkavaꞌnumdat! 15Ku̱x
jidu̱ꞌu̱meꞌe du̱nu̱u̱jmi je̱ Moisés:
“Ntuknu̱ꞌixkaḏaakyp aṯseꞌe paṉ paṉ
aṯseꞌe ntsaj̱kp, ntukmaꞌ̱tpts aṯs jeꞌ̱e̱
veꞌe.” 16Ax veꞌem tseꞌe, kaꞌa xa veꞌe je̱
Nteꞌyam je̱ jayu du̱vinkáṉ jeꞌ̱e̱ kaj̱x ku
veꞌe je̱ jayu veꞌem du̱tsaḵ ukpu̱ juuꞌ veꞌe
je̱ jayu tyuump, je̱ tukmo̱ꞌtu̱n kaj̱xjits
jeꞌ̱e̱ veꞌe veꞌem du̱tún. 17Vaampap tseꞌe
je̱ faraón kaj̱x je̱ Kunuuꞌkx Jatyán:
“Mitsts aṯseꞌe mpu̱u̱mp yakkutojkpa
jeṯs aṯseꞌe mits kaj̱x nyaknu̱keꞌ̱xnatáḵat
aṯs je̱ nmaj̱in, veꞌem tseꞌe nu̱jom
je̱ jayu du̱nu̱jávadat je̱ maj̱in juuꞌ
aṯseꞌe njayejpp.” 18Ax veꞌem tseꞌe,
tyukmaꞌ̱tpts jeꞌ̱e̱ veꞌe je̱ Nteꞌyam paṉ
paṉeꞌe chaj̱kp, jeṯs paṉ paṉ tseꞌe
tyukmutsaj̱kp jeṯseꞌe du̱maḵkpám̱u̱t ka
ó̱yap je̱ vyinmaꞌyu̱n, tyukmaḵkpu̱u̱mpts
jeꞌ̱e̱ veꞌe.

19Nu̱njajtp tseꞌe ku veꞌe nu̱toꞌk
vyaꞌanu̱t: “Paṉ veꞌem xa jeꞌ̱e̱ veꞌe,
¿vintso̱ts vineꞌe je̱ Nteꞌyam yꞌo̱ꞌyixju̱t
jeṯseꞌe je̱ jayu du̱to̱kimpám̱u̱t?, ku̱x ni
paṉa veꞌe kyaꞌo̱ꞌyixju̱ jeṯseꞌe du̱tónu̱t
juuꞌ veꞌe je̱ Nteꞌyam kyatsaj̱kp.” 20Mits,
jayu, mnu̱páṉipts mitseꞌe jeṯseꞌe je̱

Nteꞌyam xko̱jtsvintsó̱vu̱t. ¿Vaꞌanup
nꞌiteꞌe toꞌk je̱ naxtoꞌts, je̱ toꞌtspaa̱m̱pa
du̱naa̱j̱mat: “¿Tyaj̱xts aṯseꞌe jidu̱ꞌu̱m
tu̱xpu̱m?” 21 O̱ꞌyixjupts jeꞌ̱e̱ veꞌe je̱
toꞌtspaa̱m̱pa jeṯseꞌe du̱pám̱u̱t je̱ naax
paṉ vintso̱ veꞌe du̱tsaḵ, o̱ꞌyixjupts jeꞌ̱e̱
veꞌe jeṯseꞌe toꞌk je̱ toꞌts du̱pám̱u̱t juuꞌ
jeꞌ̱e̱ veꞌe je̱ maj̱in maa̱ṯ yaktuump jeṯseꞌe
jadoꞌk du̱pám̱u̱t juuꞌ veꞌe o̱yvintso̱va
yaktuump.

22Veꞌemts yaꞌ̱a̱ veꞌe ax joꞌn je̱
Nteꞌyam du̱tún. Chaj̱kpts jeꞌ̱e̱ veꞌe
jeṯseꞌe du̱yaknu̱keꞌ̱xnatáḵat je̱
myaḵkin jeṯs vintso̱ veꞌe je̱ jayu je̱
tyo̱kin du̱tukkuvet je̱ ej̱ku̱n maa̱ṯ.
Ku̱x veꞌemeꞌe du̱tsaḵ, jeꞌ̱e̱ kaj̱x tseꞌe
du̱muteni jeꞌ̱eḏa paṉ paṉ jatyeꞌe je̱
tsaachpaatu̱n du̱vinmajtsju̱dup, jeꞌ̱eḏa
paṉ paṉ jatyeꞌe ñu̱paa̱j̱mtki jeṯseꞌe
vyintó̱kidinit. 23Nay veꞌempa tseꞌe
du̱tún jeṯseꞌe du̱yaknu̱keꞌ̱xnatáḵat
je̱ maj̱in juuꞌ veꞌe o̱o̱y tyunjayejpp
jeṯs juuꞌ veꞌe ñu̱paa̱j̱mtki jeṯseꞌe
ntukmaa̱ṯjayej̱pumdinit, u̱u̱ꞌmeꞌe
xtukmo̱ꞌtumdup. 24Ax je̱ Nteꞌyam
tseꞌe xyaaxjimdu, ka u̱u̱ꞌmjyapeꞌeda, je̱
israeejlit jayu, nay veꞌempa veꞌe paṉ
paṉ jatyeꞌe ka je̱ israeejlit jáyuvap.
25Veꞌem xa jeꞌ̱e̱ veꞌe ax joꞌn je̱ Nteꞌyam
je̱ Oseas du̱tukko̱jtsnajxy jidu̱ꞌu̱m:
Jeꞌ̱eḏa paṉ paṉ aṯseꞌe nkajáyuvidup yꞌijt,
u̱xyamts aṯseꞌe nvaꞌañ jeṯs aṯs jeꞌ̱e̱ veꞌe je̱

njáyuda.
26Ax jem̱ tseꞌe joma veꞌe je̱ jayu

yaknu̱u̱jmidi:
“Kaꞌa xa aṯs miitseꞌe njáyuvada”,
nay jém̱jyam tseꞌe je̱ joojntyk Nteꞌyam

ñaꞌ̱mu̱xjadat:
“A̱tsts miitseꞌe je̱ nꞌónu̱kta.”
Jidu̱ꞌu̱m tseꞌe je̱ Nteꞌyam je̱ Oseas
du̱tukko̱jtsnajxy.
27Ax juuꞌ tseꞌe je̱ israeejlit jayu kaj̱xta,
jidu̱ꞌu̱m tseꞌe vyaajñ je̱ Isaías: “O̱yameꞌe
je̱ israeejlit jayu o̱o̱y tyunnu̱máyada,
veꞌem ax joꞌn je̱ poꞌo juuꞌ veꞌe jej̱a
maaxy nap̱aꞌayi, nu̱ꞌeejyjits jeꞌ̱e̱ veꞌe

juuꞌ veꞌe tso̱ꞌo̱ktap. 28Kaꞌa tseꞌe tyánat
jeṯseꞌe je̱ Nteꞌyam du̱to̱kimpayo̱ꞌynit je̱
jayu paṉ nu̱vinxu̱peꞌe toꞌk it toꞌk naxvi-
ijn chaa̱ṉada.” Jidu̱ꞌu̱m tseꞌe vyaajñ.
29Ax ya̱ Isaías tseꞌe tooꞌvaj̱kp tu̱vyaꞌañ
vyeꞌna: “Je̱ Nteꞌyam, juuꞌ veꞌe nu̱jom
du̱kaꞌ̱mikaj̱xp, jeꞌ̱e̱ tseꞌe xtukmo̱ꞌtumdu,
u̱u̱ꞌmda, nu̱ꞌeejyji je̱ Israel je̱ chaanda
je̱ kyo̱o̱jta. Paṉ kaꞌa tseꞌe veꞌem ku̱du̱-
tuujn, ku̱xjajtumdi tseꞌe ax joꞌn jyajtjidi
je̱ jáyuda juuꞌ veꞌe tsu̱u̱nidu jem̱ sodó-
mait jeṯs gomoorrait kyajpu̱n kaj̱xmda.”
Jidu̱ꞌu̱m tseꞌe vyaajñ.

Je̱ israeejlit jáyuda jeṯs je̱
o̱y kaṯs je̱ o̱y ayook

30Paṉ veꞌem xa jeꞌ̱e̱ veꞌe, ¿vintso̱seꞌe
nvaꞌnumdat? Jidu̱ꞌu̱m xa jeꞌ̱e̱ veꞌe. Jeꞌ̱e̱
paṉ paṉ jatyeꞌe ka je̱ israeejlit jáyu-
vap, juuꞌ veꞌe du̱kaꞌíxtidu vintso̱ veꞌe o̱y
jo̱o̱t yꞌíttat je̱ Nteꞌyam maa̱ṯ, je̱ Nteꞌyam
tseꞌe kato̱kimpaa̱j̱mju̱du jeꞌ̱e̱ kaj̱x ku veꞌe
jyaanchjaꞌvijidi. 31Ax jeꞌ̱eḏa juuꞌ veꞌe je̱
israeejlit jáyuda, juuꞌ veꞌe du̱kutyonu-
vaandup je̱ pavaꞌnu̱n jeṯseꞌe veꞌem yꞌijt-
tinit o̱y jo̱o̱t je̱ Nteꞌyam maa̱ṯ, jeꞌ̱e̱ tseꞌe
je̱ Nteꞌyam to̱kimpaa̱j̱mju̱du. 32 ¿Ax tyaj̱x
tseꞌe je̱ Nteꞌyam tyo̱kimpaa̱j̱mjidi? Jeꞌ̱e̱
kaj̱x tseꞌe ku̱xeꞌe du̱tso̱kta jeṯseꞌe yꞌijt-
tinit o̱y jo̱o̱t je̱ Nteꞌyam maa̱ṯ jeꞌ̱e̱ kaj̱x
juuꞌ veꞌe tyoondu, kaꞌa tseꞌe du̱tso̱kta jeṯ-
seꞌe yꞌíttat o̱y jo̱o̱t je̱ Nteꞌyam maa̱ṯ je̱
jaanchjaꞌvin kaj̱x. Kaꞌa tseꞌe du̱tso̱kta jeṯ-
seꞌe je̱ Jesucristo du̱jaanchjávadat, jeꞌ̱e̱
kaj̱x tseꞌe yꞌitta ax joꞌn je̱ jayu juuꞌ veꞌe
kítudup ku veꞌe jej̱a tsaku̱jx kyuteꞌ̱pxada.
33Veꞌem xa jeꞌ̱e̱ veꞌe je̱ Jesucristo ax joꞌn
je̱ tsaaj juuꞌ veꞌe je̱ jayu tyukkuteꞌ̱pxip,
veꞌem ax joꞌn je̱ Kunuuꞌkx Jatyán vyaꞌañ:
Mpám̱upts aṯseꞌe jem̱ jerusaleenit kya-

jpu̱n kaj̱xm toꞌk paṉeꞌe ítup ax joꞌn
je̱ tsaaj juuꞌ veꞌe yakkuteꞌ̱pxip jeṯseꞌe
je̱ jayu du̱yakkitu,

paṉ paṉts jeꞌ̱e̱ veꞌe du̱jaanchjaꞌvip,
kaꞌats jeꞌ̱e̱ veꞌe chaachvinmáyu̱t ku̱xeꞌe

veꞌem du̱tún.

Jidu̱ꞌu̱m tseꞌe je̱ Kunuuꞌkx Jatyán vyaꞌañ.

10 Utsta ajchta utsta tsaꞌ̱aḏa,
ntsaj̱kpts aṯseꞌe o̱o̱y yam njaꞌvin

kaj̱xm jeṯseꞌe aṯs je̱ nmuꞌisraeejlit
jayu du̱jayej̱ptinit je̱ joojntykin juuꞌ
veꞌe xaꞌ̱ma kaj̱x ijtp. ¡O̱o̱y aṯs jeꞌ̱e̱ veꞌe
ntunnu̱tsapko̱tsta! 2Tyú̱vamts aṯseꞌe
nkaṯs jeṯs toꞌk aaj toꞌk jo̱o̱teꞌe je̱ Nteꞌyam
du̱mutonda du̱mupaḵta. O̱yam tseꞌe
veꞌem du̱jatonda, kaꞌa tseꞌe du̱nu̱jávada
vintso̱ veꞌe je̱ Nteꞌyam du̱tsaḵ jeṯseꞌe
myutónjadat myupáḵjadat. 3Kaꞌa tseꞌe
du̱nu̱jávada vintso̱ veꞌe je̱ Nteꞌyam je̱
jayu du̱kato̱kimpu̱m, jeꞌ̱e̱ veꞌe cho̱jktup
jeṯseꞌe je̱ Nteꞌyam kyato̱kimpám̱jadat
jeꞌ̱e̱ kaj̱x ku veꞌe du̱tonda juuꞌ veꞌe jep̱
yꞌavintso̱ vinmaꞌyu̱n ku̱jxp pyayo̱ꞌydup.
Ax veꞌem tseꞌe du̱kakuvaḵta vintso̱ veꞌe
je̱ Nteꞌyam du̱nu̱paa̱j̱mtki jeṯseꞌe je̱ jayu
du̱kato̱kimpám̱u̱t. 4 Je̱ jáyuda juuꞌ veꞌe
du̱jaanchjaꞌvidup je̱ Cristo, jeꞌ̱e̱ tseꞌe je̱
Nteꞌyam kato̱kimpaa̱j̱mju̱dup, kaꞌa tseꞌe
tyun ku veꞌe je̱ jayu du̱kutyonuvaꞌañ je̱
Moisés je̱ pyavaꞌnu̱n jeṯseꞌe veꞌem je̱
Nteꞌyam kyato̱kimpám̱jadat.

5 Jidu̱ꞌu̱m tseꞌe je̱ Moisés du̱nu̱kaj̱ts
vintso̱ veꞌe je̱ Nteꞌyam je̱ jayu
du̱kato̱kimpu̱m je̱ pavaꞌnu̱n kaj̱x: “Paṉ
paṉ xa veꞌe du̱kutyoomp nu̱jom je̱
pavaꞌnu̱n, joojntykapts jeꞌ̱e̱ veꞌe.” 6Ax
jidu̱ꞌu̱m tseꞌe yaknu̱kaṯs vintso̱ veꞌe
je̱ Nteꞌyam je̱ jayu du̱kato̱kimpu̱m
je̱ jaanchjaꞌvin kaj̱x: “Kaꞌa tseꞌe
mvinmáyu̱t jem̱ mjaꞌvin kaj̱xm: ¿Paṉts
vineꞌe tsajpéṯup?” (Jeꞌ̱e̱ yaꞌ̱a̱ veꞌe
tyijp jeṯseꞌe je̱ Cristo du̱yakvánu̱ku̱t.)
7 Jaaꞌkvaamp tseꞌe jidu̱ꞌu̱m: “Kaꞌa tseꞌe
jidu̱ꞌu̱m mvinmaayvat: ¿Paṉts vineꞌe
vánu̱kup joma veꞌe je̱ o̱o̱ꞌkpataj̱k?”
(Jeꞌ̱e̱ yaꞌ̱a̱ veꞌe tyijp jeṯseꞌe je̱ Cristo
du̱yakjoojntykpaj̱knuvat.) 8 Jidu̱ꞌu̱m
xa veꞌe vyaꞌañ: “Mmutám̱ipts mitseꞌe
je̱ Nteꞌyam je̱ kyaṯs je̱ yꞌayook, jem̱
jeꞌ̱e̱ veꞌe mꞌam jeṯs mjaꞌvin kaj̱xm.”
Jidu̱ꞌu̱m tseꞌe vyaꞌañ. Ya̱ kaṯs ya̱
ayook, je̱ jaanchjaꞌvints jeꞌ̱e̱ veꞌe

juuꞌ aa̱ṯseꞌe ntukkaꞌamaayp. 9Paṉ
mtukkaj̱tsp xa veꞌe je̱ mꞌaaj jeṯs je̱
Maj̱a̱ Vintsáṉ jeꞌ̱e̱ veꞌe je̱ Jesús, jeṯseꞌe
jem̱ mjaꞌvin kaj̱xm xjaanchjáva jeṯs
je̱ Nteꞌyameꞌe yakjoojntykpaj̱kjinuva
ku veꞌe yꞌukꞌaa̱ꞌ̱k, mjayép̱upts mitseꞌe
je̱ joojntykin juuꞌ veꞌe xaꞌ̱ma kaj̱x
ijtp. 10Ku̱x yameꞌe njaꞌvin kaj̱xmam
njaanchjaꞌvimda, jeꞌ̱e̱ kaj̱x tseꞌe je̱
Nteꞌyam xkato̱kimpaꞌ̱mumda; jeṯs ya̱
nꞌaajamda tseꞌe ntukko̱jtsumdup, jeꞌ̱e̱
kaj̱x tseꞌe njayej̱pumda je̱ joojntykin
juuꞌ veꞌe xaꞌ̱ma kaj̱x ijtp.

11Vaamp tseꞌe je̱ Kunuuꞌkx Jatyán:
“Paṉ paṉts jeꞌ̱e̱ veꞌe du̱jaanchjaꞌvip,
kaꞌats jeꞌ̱e̱ veꞌe chaachvinmáyu̱t ku̱x-
eꞌe veꞌem du̱tún.” 12Ax veꞌem tseꞌe,
anañu̱joma kaj̱x yaꞌ̱a̱ veꞌe, paṉ paṉ
jatyeꞌe israeejlit jayu jeṯs paṉ paṉ jatyeꞌe
ka jeꞌ̱ep̱ta; je̱ Nteꞌyam, kaꞌa xa jeꞌ̱e̱ veꞌe
paṉ du̱viijnkꞌíx. Ku̱x je̱ Maj̱a̱ Vintsáṉ,
jeꞌ̱e̱ veꞌe du̱nu̱vintsaṉikaj̱xp toꞌk kaꞌ̱aj̱yji,
o̱o̱yts jeꞌ̱e̱ veꞌe du̱tunkunuuꞌkx paṉ
paṉeꞌe amó̱tujup je̱ maaꞌyu̱n. 13Veꞌem
xa jeꞌ̱e̱ veꞌe ax joꞌn je̱ Kunuuꞌkx Jatyán
vyaꞌañ: “Paṉ paṉ tseꞌe je̱ Nteꞌyam
du̱ꞌamó̱tup jeṯseꞌe yaktso̱ꞌo̱kju̱t, yak-
tso̱ꞌo̱kjupts jeꞌ̱e̱ veꞌe.” Jidu̱ꞌu̱m tseꞌe
vyaꞌañ. 14 ¿Ax vintso̱ts jeꞌ̱e̱ veꞌe je̱
Nteꞌyam juuꞌ du̱ꞌamó̱tudat paṉ kaꞌa veꞌe
du̱jaanchjávada? ¿Jeṯs vintso̱ tseꞌe du̱-
jaanchjávadat paṉ kaꞌana veꞌe du̱ꞌamo̱-
tunaxta je̱ Nteꞌyam je̱ yꞌayook? ¿Jeṯs
vintso̱ tseꞌe du̱ꞌamo̱tunáxtat je̱ Nteꞌyam
je̱ yꞌayook paṉ kaꞌa veꞌe paṉ vyaꞌnu̱x-
jada? 15 ¿Jeṯs vintso̱ tseꞌe du̱ꞌavánadat
paṉ kaꞌa veꞌe je̱ Nteꞌyam kyéx̱jada?
Veꞌem xa jeꞌ̱e̱ veꞌe ax joꞌn je̱ Kunuuꞌkx
Jatyán vyaampa: “O̱o̱yeꞌe tyuntsoja ku
veꞌe je̱ jayu jyeꞌya jeṯseꞌe je̱ jayu du̱vaa-
jnjada je̱ o̱y kaṯs je̱ o̱y ayook.” Jidu̱ꞌu̱m
tseꞌe vyaꞌañ.

16Ax kaꞌa tseꞌe toꞌk kaꞌ̱aj̱yji du̱maj̱a-̱
pam̱da je̱ o̱y kaṯs je̱ o̱y ayook. Veꞌem
xa yaꞌ̱a̱ veꞌe ax joꞌn je̱ Isaías vyaajñ:
“Maj̱a̱ Vintsáṉ, ¿paṉts nꞌiteꞌe du̱jaanch-

jaꞌvidup je̱ ayook juuꞌ aṯseꞌe je̱ jayu nvaa-
jnjip?” Jidu̱ꞌu̱m tseꞌe vyaajñ. 17Ax veꞌem
tseꞌe, ku veꞌe je̱ jayu du̱ꞌavánada je̱ Cristo
jyeꞌ̱e,̱ yꞌamo̱tunajxtup tseꞌe je̱ jayu je̱
ayook. Jeṯs ku veꞌe je̱ jayu du̱ꞌamo̱tu-
naxta je̱ ayook, vanꞌit tseꞌe je̱ jaanch-
jaꞌvin tyukjeꞌ̱yajada.

18Nꞌamo̱tutú̱vipts aṯseꞌe, ¿kaꞌa vineꞌe
je̱ jayu du̱mó̱tudi ya̱ ayook? Veꞌem, myó̱-
tudu xa jeꞌ̱e̱ veꞌe. Ku̱x jidu̱ꞌu̱meꞌe je̱
Kunuuꞌkx Jatyán vyaꞌañ:
Yaktaan xa veꞌe vinxu̱p toꞌk it toꞌk naxvi-

ijn juuꞌ jeꞌ̱e̱ veꞌe yꞌavaꞌnidu,
jeṯs je̱ myaj̱in, jeꞌ̱ypts jeꞌ̱e̱ veꞌe vinxu̱p

toꞌk it toꞌk naxviijn jeṯs je̱ vaat joma
veꞌe ya̱ tsajmit it kyukax̱a.

Jidu̱ꞌu̱m tseꞌe vyaꞌañ. 19Nꞌamo̱tutú̱vin-
uvapts aṯseꞌe, ¿kaꞌa vineꞌe je̱ israee-
jlit jayu du̱vinmó̱tudi ti veꞌe tyijp juuꞌ
veꞌe yꞌixtu myó̱tudu? Veꞌem, vyinmó̱-
tudu xa veꞌe. Mutoꞌk viijn, vyinmó̱-
tudu tseꞌe paṉ paṉ jatyeꞌe ka je̱ israee-
jlit jáyuvap. Ku̱x jidu̱ꞌu̱meꞌe je̱ Nteꞌyam
du̱nu̱u̱jmi je̱ israeejlit jáyuda, je̱ Moisés
tseꞌe tyukko̱jtsnajx:
E̱jkjup aṯs miitseꞌe nyaktándat je̱ jayu

kaj̱xta juuꞌ aṯseꞌe nkajáyuvidup,
veꞌemts aṯs miitseꞌe ntoojnjadat je̱ jayu

kaj̱xta juuꞌ veꞌe o̱y du̱kapayo̱ꞌydup.
20Nay veꞌempa je̱ Isaías, nayjaꞌvijuts
jeꞌ̱e̱ veꞌe jeṯs yaꞌ̱a̱ veꞌe vaꞌajts du̱ꞌavá-
nat. Jidu̱ꞌu̱m tseꞌe je̱ Nteꞌyam je̱ Isaías
du̱tukko̱jtsnajxy:
Xpaattuts aṯseꞌe jeꞌ̱eḏa paṉ paṉ jaty aṯ-

seꞌe xkaꞌíxtidup vyeꞌna,
naajknu̱keꞌ̱xnataj̱kijuts aṯseꞌe jej̱a

jeꞌ̱e̱ vyinkujkta paṉ paṉ jatyeꞌe
du̱kahꞌamo̱tutú̱vidu aṯs kaj̱x.

21Ax ku tseꞌe je̱ Nteꞌyam du̱nu̱kaj̱ts je̱ is-
raeejlit jayu, je̱ Isaías tseꞌe tyukko̱jtsnajx,
jidu̱ꞌu̱m tseꞌe vyaajñ: “Jó̱vum xaa̱j̱ aṯseꞌe
nꞌix vintso̱ veꞌe je̱ israeejlit jayu ku̱vy-
inmayu̱mpijttini, ku̱du̱maso̱o̱ktini je̱ ky-
o̱ꞌo̱y joojntykinda, jeṯseꞌe ku̱yꞌitta o̱y jo̱o̱t
aṯs maa̱ṯ, jeꞌ̱eḏa paṉ paṉ jatyeꞌe kakaṯsu̱-
paj̱ktup jeṯseꞌe kyakaṯsu̱vinmó̱tuda.”

Tyukmaꞌ̱tp tseꞌe je̱ Nteꞌyam
je̱ israeejlit jayu

11 Nꞌamo̱tutú̱vipts aṯseꞌe: ¿Tyunma-
so̱o̱ktinuts jeꞌ̱e̱ veꞌe je̱ Nteꞌyam

je̱ jyáyuda? ¡Ni vintso̱va xa jeꞌ̱e̱ veꞌe
veꞌem du̱katuujn! Á̱tsam xa jeꞌ̱e̱ veꞌe
israeejlit jayu, je̱ Abraham xa aṯseꞌe
je̱ chaan je̱ kyo̱o̱j, jeꞌ̱e̱ aṯseꞌe nu̱-
toꞌk je̱ Benjamín je̱ chaan je̱ kyo̱o̱j.
2Kaꞌa xa veꞌe je̱ Nteꞌyam du̱masaꞌ̱aḵ je̱
jyayu juuꞌ veꞌe ju̱jpani vyinko̱o̱n. Mnu̱-
jaꞌvidup xa miitseꞌe vintso̱ veꞌe vyaꞌañ
jep̱ Kunuuꞌkx Jatyán ku̱jxp jep̱ joma
veꞌe je̱ Elías du̱nu̱ꞌaa̱ꞌ̱ni je̱ israeejlit jayu
jej̱a je̱ Nteꞌyam vyinkujk. Jidu̱ꞌu̱m tseꞌe
vyaajñ: 3 “Maj̱a̱ Vintsáṉ, yakꞌo̱o̱ꞌktinu
xa veꞌe je̱ mꞌayook ko̱jtsnajxpataj̱kta
jeṯseꞌe du̱jaavdini je̱ yo̱jxpej̱tu̱n joma
veꞌe myakvinjaꞌvi myakvintsaꞌ̱ki. A̱tsji
xa veꞌe jadoꞌk taannu juuꞌ veꞌe mvin-
jaꞌvijup mvintsaꞌ̱kijup, ax xyakꞌo̱o̱ꞌku-
vaanduvapts aṯseꞌe.” 4Ax jidu̱ꞌu̱m tseꞌe
je̱ Nteꞌyam yꞌatso̱o̱jvji: “Ka mítsjyap xa
veꞌe toꞌk juuꞌ aṯseꞌe xtaajnjip, xtaajn-
jipnum xa aṯseꞌe nu̱vuxtojtu̱k miijl je̱
yaaꞌtyaj̱k juuꞌ veꞌe du̱kavinko̱xkténidup
je̱ apam̱nax juuꞌ veꞌe Baal du̱xaa̱j̱.”
Jidu̱ꞌu̱m tseꞌe je̱ Elías yaknu̱u̱jmi. 5Nay
veꞌempa tseꞌe u̱xyam yꞌijtpa. Nu̱ꞌee-
jyjits jeꞌ̱e̱ veꞌe je̱ Nteꞌyam vyinko̱o̱jnjidi
je̱ myaaꞌyu̱n kaj̱x. 6 Je̱ myaaꞌyu̱n kaj̱x
tseꞌe je̱ Nteꞌyam vyinko̱o̱jnjidi; ka jeꞌ̱e̱
kaj̱xapeꞌe ku veꞌe du̱toondi juuꞌ veꞌe
o̱y. Ku̱x paṉ je̱ Nteꞌyameꞌe je̱ jayu ku̱-
du̱vinkaa̱j̱n jeꞌ̱e̱ kaj̱x ku veꞌe du̱tonda
juuꞌ veꞌe o̱y, kaꞌa tseꞌe maaꞌyu̱n ku̱yak-
tij juuꞌ veꞌe je̱ Nteꞌyam je̱ jayu tyoojnjip.

7 ¿Ax vintso̱ts jeꞌ̱e̱ veꞌe? Kaꞌa tseꞌe je̱
israeejlit jayu du̱paatti juuꞌ veꞌe jyaꞌíx-
tidup; je̱ nu̱ꞌeejyjida paṉeꞌe je̱ Nteꞌyam
vinko̱o̱jnju̱du, jeꞌ̱e̱ tseꞌe du̱paattu juuꞌ
veꞌe je̱ israeejlit jayu jyaꞌíxtidup. Ax
je̱ nu̱may jayu, maḵk tseꞌe vyimpijt-
tini je̱ vyinmaꞌyu̱nda. 8Veꞌem xa yaꞌ̱a̱
veꞌe ax joꞌn je̱ Kunuuꞌkx Jatyán vyaꞌañ:

“Je̱ Nteꞌyam tseꞌe maḵk paꞌ̱mu̱xju̱du
je̱ vyinmaꞌyu̱nda, u̱xyam paat tseꞌe
du̱kavinjávada juuꞌ veꞌe jyaꞌíxtup jeṯseꞌe
du̱kavinmó̱tuda juuꞌ veꞌe jyamó̱tudup.”
9Vaampa xa veꞌe je̱ David jidu̱ꞌu̱m:
O̱o̱y tyunkayda tyunꞌooꞌkta je̱ jayu.
Vaꞌan je̱ Nteꞌyam tyoojnjidini ax joꞌn je̱

táṉu̱k juuꞌ veꞌe taamp jep̱ kutyay̱
jaa̱ṯp

ku̱xeꞌe du̱kanu̱java jeṯs je̱ yꞌo̱o̱ꞌku̱n jeꞌ̱e̱
veꞌe yꞌanaj̱kxip,

veꞌem ax joꞌn je̱ jayu kyuteꞌ̱pxa jeṯseꞌe
kyitu.

10Vaꞌan viints du̱vimpijttini,
vaꞌan du̱tsaachpaattini xaꞌ̱ma kaj̱x je̱

jayu juuꞌ veꞌe veꞌem du̱toondup.
Jidu̱ꞌu̱m tseꞌe vyaajñ.
Je̱ Nteꞌyam tseꞌe du̱yaktso̱o̱kp paṉ
paṉ jatyeꞌe ka je̱ israeejlit jáyuvap
11Nꞌamo̱tutú̱vinuvapts aṯseꞌe, ku veꞌe

je̱ israeejlit jayu kyaꞌadi jep̱ to̱kin jaa̱ṯp,
¿tunvintó̱kiduts jeꞌ̱e̱ vineꞌe? ¡Ni vintso̱va
xa jeꞌ̱e̱ veꞌe veꞌem du̱katuujn! Ku xa veꞌe
je̱ israeejlit jayu tyo̱kintoondi, jeꞌ̱e̱ kaj̱x
tseꞌe tyukkaḏaakjidi je̱ joojntykin juuꞌ
veꞌe xaꞌ̱ma kaj̱x ijtp paṉ paṉ jatyeꞌe ka je̱
israeejlit jáyuvap, veꞌem tseꞌe je̱ israee-
jlit jayu myuꞌéḵjadat ku veꞌe du̱ꞌixta jeṯs
je̱ Nteꞌyameꞌe je̱ maaꞌyu̱n toꞌnu̱xju̱dup
paṉ paṉ jatyeꞌe ka je̱ israeejlit jáyuvap.
12Ax veꞌem tseꞌe, je̱ israeejlit jayu je̱
tyo̱kin kaj̱x tseꞌe je̱ Nteꞌyam o̱o̱y du̱-
tunkunuuꞌkx paṉ paṉ jatyeꞌe ka je̱ israee-
jlit jáyuvap. ¿Ax vintso̱ts jeꞌ̱e̱ nꞌiteꞌe nu̱y-
ojk je̱ kunooꞌkxu̱n du̱kamo̱ꞌo̱t je̱ israee-
jlit jayu ku veꞌe du̱jaanchjaꞌvidinuvat je̱
Nteꞌyam?

13Miitsta, ka je̱ israeejlit jáyuvapta,
jep̱ xa veꞌe juuꞌ aṯs miitseꞌe ntukmuko̱t-
suvaandup. Je̱ Nteꞌyam aṯseꞌe xvinko̱o̱n
jeṯs aṯseꞌe nꞌítu̱t jeꞌ̱e̱ je̱ kyukáṯsiva, jeꞌ̱e̱
aṯseꞌe xkej̱xp jeṯs aṯseꞌe je̱ o̱y kaṯs je̱
o̱y ayook nvaajnjadat paṉ paṉ jatyeꞌe
ka je̱ israeejlit jáyuvap, jeꞌ̱e̱ kaj̱xts aṯ-
seꞌe o̱o̱y ntunyakvinko̱pka ya̱ toonk.

14Ntsaj̱kpts aṯseꞌe jeṯseꞌe aṯs je̱ nmuꞌis-
raeejlit jayu du̱ꞌíxtat je̱ maaꞌyu̱n juuꞌ veꞌe
je̱ Nteꞌyam mtoꞌnu̱xju̱dup, veꞌemts jeꞌ̱e̱
veꞌe du̱ꞌíxtiduvat vintso̱ veꞌe je̱ Nteꞌyam
je̱ maaꞌyu̱n tyoꞌnu̱xjadat jeṯseꞌe veꞌem
du̱jayej̱ptuvat je̱ joojntykin juuꞌ veꞌe
xaꞌ̱ma kaj̱x ijtp. 15Ku̱x ku xa veꞌe je̱
Nteꞌyam du̱masaa̱ḵ je̱ israeejlit jayu,
vanꞌit tseꞌe du̱mujo̱tꞌo̱ꞌyi juuꞌ veꞌe ka je̱
israeejlit jáyuvap. Ax ku tseꞌe je̱ Nteꞌyam
du̱kuvaj̱knuvat je̱ israeejlit jayu, veꞌem
tseꞌe yꞌíttat ax joꞌn ku̱jyoojntykpaj̱knuva
je̱ o̱o̱ꞌkpataj̱k. 16Paṉ yaktukmuyo̱jxp xa
veꞌe je̱ Nteꞌyam je̱ ju̱ts juuꞌ veꞌe tooꞌ-
vaj̱kp yakjaj̱tsp, jyeꞌ̱ei̱kaj̱xpapts jeꞌ̱e̱ veꞌe
nu̱jom je̱ ju̱ts juuꞌ veꞌe u̱xꞌo̱o̱k yakjaj̱tsp.
Paṉ yaktukmuyo̱jxp tseꞌe je̱ Nteꞌyam je̱
ku̱p aaꞌts, jyeꞌ̱ei̱kaj̱xpapts jeꞌ̱e̱ veꞌe nu̱jom
je̱ ku̱p axén.

17Miitsta, ka je̱ israeejlit jáyuvapta,
veꞌem xa miitseꞌeda ax joꞌn toꞌk je̱
yukjo̱o̱tmit olivos ku̱p axén. Jeṯs je̱ is-
raeejlit jayu, veꞌemts jeꞌ̱e̱ veꞌeda ax joꞌn
je̱ olivos ku̱p axén juuꞌ veꞌe kay̱uꞌuj
kaṯún. Veꞌem xa veꞌe je̱ Nteꞌyam du̱tún
ax joꞌn ku̱du̱ku̱spujx toꞌk je̱ axén je̱ olivos
ku̱p juuꞌ veꞌe kay̱uꞌuj kaṯún jeṯseꞌe jem̱
du̱paa̱j̱mji toꞌk je̱ axén juuꞌ veꞌe yukjo̱o̱t-
mit olivos ku̱p jeṯseꞌe toꞌk muk yꞌit maa̱ṯ
je̱ olivos ku̱p juuꞌ veꞌe kay̱uꞌuj kaṯún.
Ax veꞌem tseꞌe, je̱ olivos ku̱p juuꞌ veꞌe
kay̱uꞌuj kaṯún, veꞌem ax joꞌn jeꞌ̱e̱ je̱ ñaa̱j̱
du̱mo̱o̱jy je̱ axén juuꞌ veꞌe jem̱ ijt jeṯ-
seꞌe yakku̱spujx, jeṯseꞌe veꞌem ax joꞌn
je̱ olivos kú̱pjyam je̱ ñaa̱j̱ du̱maꞌ̱a̱ je̱
yukjo̱o̱tmit ku̱p je̱ yꞌaxén juuꞌ veꞌe jem̱
yaktukmupaꞌ̱mi, nay veꞌempats miitseꞌe
je̱ kunooꞌkxu̱n xjayep̱ta je̱ kunooꞌkxu̱n
kaj̱x juuꞌ veꞌe je̱ israeejlit jayu jyayej̱ptu.
18Ax kaꞌa tseꞌe xko̱ꞌo̱yjávadat je̱ israee-
jlit jáyuda. ¿Vintso̱seꞌe mnamyáj̱ajadat?
Veꞌem xa miitseꞌeda ax joꞌn toꞌk je̱ ku̱p
axén. Ax kaꞌa tseꞌe je̱ ku̱p axén je̱ ñaa̱j̱
du̱maꞌ̱a̱ je̱ ku̱p aaꞌts, je̱ ku̱p aaꞌts tseꞌe du̱-
mo̱o̱yp je̱ ku̱p axén je̱ ñaa̱j̱.

19Nu̱njajtp tseꞌe ku veꞌe nu̱toꞌk
vyaꞌanu̱t: “Jeꞌ̱e̱ kaj̱x xa veꞌe je̱ ku̱p axén
yakku̱spujx jeṯs aṯseꞌe jem̱ nyakpu̱u̱jm.”
20Veꞌemam xa jeꞌ̱e̱ veꞌe. Jeꞌ̱e̱ kaj̱x
tseꞌe yꞌitta ax joꞌn je̱ ku̱p axén juuꞌ
veꞌe yakku̱spojx jeṯseꞌe kyo̱o̱ꞌkꞌijtni
je̱ ku̱p maa̱ṯ juuꞌ veꞌe kay̱uꞌuj kaṯún,
ku̱x kaꞌa veꞌe du̱jaanchjávada je̱
Nteꞌyam. Miits tseꞌe mꞌijttup ax joꞌn
je̱ axén juuꞌ veꞌe toꞌk muk ijtp je̱
ku̱p maa̱ṯ juuꞌ veꞌe kay̱uꞌuj kaṯún,
ku̱xeꞌe xjaanchjávada. Kaꞌa tseꞌe
mnamyáj̱ajadat jeꞌ̱e̱ kaj̱x; nayꞌixꞌítjada
veꞌe jeṯs kaꞌa veꞌe mꞌíttat ax joꞌn toꞌk je̱
axén juuꞌ veꞌe je̱ ku̱p yaktukmupaꞌ̱mi
jeṯseꞌe yakku̱spojxnuva. 21Ku̱x paṉ
kaꞌa xa veꞌe je̱ Nteꞌyam du̱tukmaꞌ̱t
je̱ israeejlit jayu juuꞌ veꞌe ijttup ax
joꞌn je̱ avintso̱ ku̱p axén, ¿vintso̱seꞌe
xnasjávada jeṯs miitseꞌe mtukmo̱ꞌo̱tjadat
paṉ kaꞌa veꞌe xjaanchjávada? 22Yaꞌ̱a̱
kaj̱x tseꞌe nꞌíxumda vintso̱ veꞌe je̱
Nteꞌyam vaꞌajts o̱y jo̱o̱t ñapyu̱mju̱
jeṯs nay veꞌempa vintso̱ veꞌe je̱ maḵk
tsaachpaatu̱n du̱pu̱m. Maḵk tseꞌe je̱
tsaachpaatu̱n du̱pu̱u̱jmja paṉ paṉ
jatyeꞌe ijttup jep̱ to̱kin jaa̱ṯp; ax vaꞌajts
o̱y jo̱o̱t tseꞌe ñapyu̱mju̱ miits maa̱ṯta,
jeꞌ̱e̱ veꞌe ku veꞌe mnaajkꞌítjada o̱y jayu
je̱ Nteꞌyam maa̱ṯ. Paṉ kaꞌa tseꞌe veꞌem
xtonda, veꞌem tseꞌe mjajttuvat ax
joꞌn jeꞌ̱e̱ jyajtti. 23Ax paṉ je̱ israeejlit
jayu tseꞌe du̱jaanchjaꞌvidinuvap je̱
Nteꞌyam, yakpaa̱m̱dinuvapts jeꞌ̱e̱ veꞌe
jómam yꞌijtti, ku̱x o̱ꞌyixjup jeꞌ̱e̱ veꞌe
je̱ Nteꞌyam jeṯseꞌe jadoꞌk nax jem̱
du̱paa̱m̱nuvat. 24Miitsta, ka je̱ israeejlit
jáyuvapta, veꞌem xa miitseꞌeda ax joꞌn
je̱ olivos ku̱p axén juuꞌ veꞌe yee̱ꞌ̱k jem̱
yukjo̱o̱tm, vanꞌit tseꞌe yakku̱spujx jeṯseꞌe
yakpaa̱j̱mji juuꞌ veꞌe kyahꞌavintso̱kú̱pip,
je̱ olivos ku̱p juuꞌ veꞌe kay̱uꞌuj kaṯún.
¿Vintso̱ts nꞌiteꞌe kyaꞌo̱ꞌyinuvat jeṯseꞌe
yakpaa̱m̱nuvat jadoꞌk nax joma veꞌe
yꞌijt je̱ israeejlit jayu? Jeꞌ̱e̱ tseꞌe ijttup
ax joꞌn je̱ avintso̱ ku̱p axén.

Ku je̱ israeejlit jayu yꞌijttinit
jem̱ je̱ Nteꞌyam yꞌam kyaꞌ̱m

25Utsta ajchta utsta tsaꞌ̱aḏa, ntsaj̱kp
aṯseꞌe jeṯseꞌe xnu̱jávadat juuꞌ veꞌe je̱
Nteꞌyam ñu̱paa̱j̱mtki jeṯseꞌe kyayaknu̱-
java yꞌijt, veꞌem tseꞌe mkanayjávajadat
jeṯs o̱o̱yeꞌe juuꞌ xtunnu̱jávada. Kaꞌa xa
veꞌe je̱ israeejlit jayu maḵk je̱ vinmaꞌyu̱n
du̱jayep̱ta xaꞌ̱ma kaj̱x, vanꞌit paatji veꞌe
ku veꞌe pyoꞌoku̱t paṉ paṉ jatyeꞌe ka je̱
israeejlit jáyuvap, jeꞌ̱e̱ tseꞌe du̱jaanchjá-
vadap je̱ Nteꞌyam. 26Ax veꞌem tseꞌe
nu̱jom je̱ israeejlit jayu du̱jayej̱ptinit
je̱ joojntykin juuꞌ veꞌe xaꞌ̱ma kaj̱x ijtp.
Veꞌem xa jeꞌ̱e̱ veꞌe ax joꞌn je̱ Nteꞌyam
vyaajñ jep̱ Kunuuꞌkx Jatyán ku̱jxp:
Yakjéj̱ap tseꞌe je̱ Yaktso̱o̱kpa jem̱

jerusaleenit kyajpu̱n kaj̱xm,
jeꞌ̱e̱ tseꞌe du̱tuknu̱vaatsnup je̱ israeejlit

jayu je̱ tyó̱kinda.
27Yaꞌ̱aṯs jeꞌ̱e̱ veꞌe je̱ ko̱jtstán juuꞌ aṯs jeꞌ̱e̱

veꞌe nmaso̱o̱kjadap ku aṯseꞌe je̱ ty-
o̱kin ntuknu̱vaatstinit.

Jidu̱ꞌu̱m tseꞌe vyaajñ.
28Choꞌoxpu̱jkpts jeꞌ̱e̱ veꞌe je̱ Nteꞌyam

je̱ israeejlit jáyuda ku̱xeꞌe du̱kajaanchjá-
vada je̱ o̱y kaṯs je̱ o̱y ayook. Mi-
its je̱ mꞌo̱ꞌyinda xa jeꞌ̱e̱ veꞌe ku veꞌe
du̱kajaanchjávada. O̱yam tseꞌe vyeꞌema,
tyukko̱nvaatsts jeꞌ̱e̱ veꞌe je̱ Nteꞌyam jeṯs
jeꞌ̱e̱ veꞌe du̱jáyuvat, chaj̱kpts jeꞌ̱e̱ veꞌeda
je̱ jyu̱jpit jayu kaj̱xta, je̱ Abraham, je̱
Isaac, maa̱ṯ je̱ Jacob. 29Kaꞌa xa veꞌe
je̱ Nteꞌyam du̱vinmatyíku̱ts paṉ paṉ
jeꞌ̱e̱ veꞌe vyinkaa̱m̱p jeṯseꞌe du̱kunuuꞌkx.
30Miitsta, ka je̱ israeejlit jáyuvapta, kaꞌa
tseꞌe xkaṯsu̱paj̱kti je̱ Nteꞌyam; ax u̱xyam
tseꞌe je̱ Nteꞌyammtukmo̱ꞌo̱tjada ku̱x kaꞌa
veꞌe je̱ israeejlit jayu kyaṯsap̱aḵta. 31Ax
nay veꞌempa tseꞌe, ó̱yameꞌe je̱ israee-
jlit jayu du̱kakaṯsap̱aḵta je̱ Nteꞌyam, tuk-
mo̱ꞌo̱tjadapts jeꞌ̱e̱ veꞌe, veꞌem ax joꞌn mi-
itseꞌe u̱xyam mtukmo̱ꞌo̱tjada joꞌn. 32 Je̱
Nteꞌyam xa veꞌe nu̱jom je̱ jayu du̱yak-
taan jep̱ to̱kin jaa̱ṯp ku̱xeꞌe kyakaṯsap̱áḵ-

jada. Veꞌem tseꞌe du̱tuujn jeṯseꞌe toꞌk
kaꞌ̱aj̱yji du̱tukmo̱ꞌo̱tu̱t.

“¡O̱o̱y xa veꞌe je̱ Nteꞌyam
du̱tunnu̱maj̱a du̱tunnu̱jaancha!”
33 ¡O̱o̱y xa veꞌe je̱ Nteꞌyam du̱tun-

nu̱maj̱a du̱tunnu̱jaancha! ¡Vaꞌajts kuvij
aa̱ꞌ̱k xa jeꞌ̱e̱ veꞌe jeṯs o̱o̱y tseꞌe juuꞌ du̱-
tunnu̱java! ¿Paṉts nꞌiteꞌe o̱ꞌyixjup jeṯseꞌe
du̱vinmó̱tuvu̱t paṉ tyaj̱xeꞌe jeṯs vintso̱
veꞌe juuꞌ du̱tún? 34Veꞌem xa jeꞌ̱e̱ veꞌe ax
joꞌn je̱ Kunuuꞌkx Jatyán vyaꞌañ:
¿Paṉts jeꞌ̱e̱ nꞌiteꞌe du̱nu̱jaꞌvip ti vin-

maꞌyu̱neꞌe je̱ Maj̱a̱ Vintsáṉ jyayejpp,
paṉts jeꞌ̱e̱ nꞌiteꞌe o̱ꞌyixjup jeṯseꞌe je̱

Nteꞌyam du̱ko̱jtsvíju̱t?
35 ¿Paṉts jeꞌ̱e̱ nꞌiteꞌe tooꞌvaj̱kp juuꞌ tu̱du̱-

maꞌ̱a̱ jeṯseꞌe u̱xꞌo̱o̱k kyuvej̱tu̱xju̱t?
Jidu̱ꞌu̱m tseꞌe je̱ Kunuuꞌkx Jatyán vyaꞌañ.
36 Je̱ Nteꞌyam xa veꞌe nu̱jom juuꞌ jaty du̱-
paa̱m̱, jeꞌ̱e̱ je̱ cho̱jku̱n kaj̱x tseꞌe nu̱jom
juuꞌ jaty du̱yakjej̱i, jeꞌ̱e̱ je̱ myaj̱in kaj̱x
tseꞌe nu̱jom juuꞌ jaty yꞌit. ¡Yakmaj̱a yak-
jaanchats jeꞌ̱e̱ veꞌe je̱ Nteꞌyam yꞌijtnit
xaꞌ̱ma kaj̱x! Amén.

Vintso̱ je̱ Nteꞌyam du̱tsaḵ
jeṯseꞌe je̱ jayu jyoojntykat

12 Utsta ajchta utsta tsaꞌ̱aḏa,
ku̱xeꞌe je̱ Nteꞌyam je̱ jayu

du̱nu̱ꞌixkaḏaꞌaky, jeꞌ̱e̱ kaj̱xts aṯs
miitseꞌe nmunooꞌkxtu̱kta jeṯs jeꞌ̱e̱ veꞌe
mnatyukvintsaꞌ̱ag̱ajadat, je̱ vintsaꞌ̱kin
juuꞌ veꞌe joojntykidup, juuꞌ veꞌe je̱
Nteꞌyam natyukkaṯaj̱kijup jeṯs juuꞌ jeꞌ̱e̱
veꞌe yꞌo̱yjaꞌvip. Pyaatyp yꞌakee̱g̱uipts
jeꞌ̱e̱ veꞌe jeṯseꞌe veꞌem je̱ Nteꞌyam
xvinjávadat xvintsaꞌ̱ag̱adat. 2Kaꞌa tseꞌe
mꞌukjoojntykidinit ax joꞌn je̱ jayu juuꞌ
veꞌe du̱maa̱ṯnavyaa̱ꞌ̱nju̱dup je̱ naxviijnit
je̱ kyo̱ꞌo̱y jeꞌ̱e,̱ jeꞌ̱e̱ veꞌe jeṯseꞌe je̱
mvinmaꞌyu̱n xyaktíktstinit, veꞌem tseꞌe
o̱y xnu̱jávadat paṉ ti veꞌe je̱ Nteꞌyam
chaj̱kp, paṉ ti veꞌe yꞌo̱yjaꞌvip, paṉ ti
veꞌe o̱y jeṯs vaꞌajts.

3 Je̱ maaꞌyu̱n kaj̱x juuꞌ aṯseꞌe je̱
Nteꞌyam xtoojnji, jeꞌ̱e̱ kaj̱xts aṯs miit-
seꞌe nvaajnjada: Kaꞌa tseꞌe nu̱yojk maj̱
mnayjávajadat jeṯs juuꞌ veꞌe kyapaatyp
kyahꞌakee̱g̱uip; jeꞌ̱e̱ veꞌe jeṯseꞌe nu̱toꞌk
nu̱toꞌk o̱y xpayo̱ꞌo̱ydat jeṯseꞌe xtóndat
juuꞌ veꞌe mtukkaḏaakju̱dup, veꞌem ax
joꞌn du̱paaꞌty du̱ꞌakee̱g̱a maa̱ṯ je̱ jaanch-
jaꞌvin juuꞌ veꞌe je̱ Nteꞌyam mmo̱o̱jyju̱du.
4May viijn xa veꞌe je̱ niꞌkx je̱ ko̱pk du̱-
maa̱ḏa, jem̱ tseꞌe je̱ kyaꞌ̱aj̱, jem̱ tseꞌe je̱
tyek, nay jem̱pa tseꞌe juuꞌ jaty viijnk. Ax
juuꞌ tseꞌe toꞌk niꞌkx toꞌk ko̱pk, kaḵjeꞌ̱e̱
tseꞌe je̱ tyoonk tyukkaḏaꞌakyju̱. 5Nay
veꞌempa tseꞌe, nu̱may xa u̱u̱ꞌmeꞌeda, ax
toꞌk muk tseꞌe nꞌijtumda je̱ Cristo maa̱ṯ
jeṯs toꞌk muk tseꞌe nꞌijtumda nu̱toꞌk nu̱-
toꞌk, veꞌem ax joꞌn ku̱nꞌijtumdi toꞌk niꞌkx
toꞌk ko̱pk je̱ Cristo maa̱ṯ.

6Ax veꞌem tseꞌe du̱tsaḵ jeṯseꞌe juuꞌ
ntoꞌnumdat vintso̱ veꞌe je̱ Nteꞌyam je̱
maaꞌyu̱n je̱ putaj̱kin xmo̱ꞌyumda toꞌk
jadoꞌk, veꞌem ax joꞌn xtukmutso̱jkumda.
Paṉ yakmo̱ꞌyumdu tseꞌe paṉ vintso̱
veꞌe nko̱jtsnajxumdat je̱ Nteꞌyam je̱
yꞌayook, veꞌem tseꞌe du̱tsaḵ jeṯseꞌe
nko̱jtsnajxumdat ax joꞌn du̱paaꞌty
du̱ꞌakee̱g̱a maa̱ṯ je̱ jaanchjaꞌvin
juuꞌ veꞌe njayej̱pumdup. 7Paṉ
yakmo̱ꞌyumdu tseꞌe vintso̱ veꞌe je̱ jayu
mpattoꞌnimdat, veꞌem tseꞌe ntoꞌnumdat.
Paṉ yakmo̱ꞌyumdu tseꞌe vintso̱ veꞌe
je̱ jayu ntukꞌíxumdat je̱ Nteꞌyam je̱
yꞌayook, veꞌem tseꞌe ntoꞌnumdat.
8Paṉ yakmo̱ꞌyumdu tseꞌe vintso̱ veꞌe
je̱ jayu nyakjo̱tꞌamáj̱imdat, veꞌem
tseꞌe ntoꞌnumdat. Paṉ yakmo̱ꞌyumdu
tseꞌe vintso̱ veꞌe mputaj̱kimdat je̱
jayu paṉ paṉ jatyeꞌe katihꞌijtu̱xju̱dup,
veꞌem tseꞌe o̱y mputaj̱kimdat. Paṉ
yakmo̱ꞌyumdu tseꞌe vintso̱ veꞌe je̱ jayu
nyakkutojkjimdat, o̱y tseꞌe ntoꞌnumdat.
Paṉ yakmo̱ꞌyumdu tseꞌe vintso̱ veꞌe
o̱y jayu nnapyaꞌ̱mumjadat jeꞌ̱e̱ maa̱ṯ
paṉ paṉ jatyeꞌe tsaachvinmaaydup,

xo̱o̱ndu̱k aaj xo̱o̱ndu̱k jo̱o̱t tseꞌe veꞌem
ntoꞌnumdat.

9Nachó̱kjada toꞌk jadoꞌk toꞌk aaj toꞌk
jo̱o̱t. Kaꞌa tseꞌe xtsó̱ktat je̱ ka ó̱yap; toꞌk
aaj toꞌk jo̱o̱teꞌe mnaajkꞌítjadat je̱ yꞌo̱y
jeꞌ̱e̱ maa̱ṯ. 10 O̱o̱y tseꞌe mtunnachó̱kjadat,
veꞌem ax joꞌn du̱tsaḵ jeṯseꞌe je̱ Nteꞌyam
je̱ jyayu ñachó̱kjadat. Íxtada vintso̱ veꞌe
mnavyintsaꞌ̱ag̱ajadat vimpit atu̱j.

11 O̱o̱y tseꞌe xtuntsó̱ktat jeṯseꞌe mtón-
dat; kaꞌa tseꞌe mnooxꞌo̱o̱ꞌktat. Mutonda
mupaḵta je̱ Maj̱a̱ Vintsáṉ toꞌk aaj toꞌk
jo̱o̱t. 12Xo̱o̱jntkpeꞌe mnaajkꞌítjadat jeꞌ̱e̱
kaj̱x ku veꞌe je̱ Maj̱a̱ Vintsáṉ xꞌaꞌixta.
Mutéṉada tseꞌe ku veꞌe mtsaachpaaꞌtta.
Ijtp tseꞌe mtsapkó̱tstat.

13Putáḵada je̱ Nteꞌyam je̱ jyayu paṉ
paṉ jatyeꞌe katihꞌijtu̱xju̱dup. Napyám̱-
jada o̱y jayu maa̱ṯ je̱ jeꞌ̱yva jayu.

14Amó̱tuda je̱ Nteꞌyam jeṯseꞌe
du̱kunooꞌkxu̱t paṉ paṉ jatyeꞌe
mjomtoojnju̱dup mtitoojnju̱dup, kaꞌa
tseꞌe xꞌamó̱tudat jeṯseꞌe je̱ tyo̱kin
yaktukkuvéṯtat.

15Xo̱o̱ndu̱kta jeꞌ̱e̱ maa̱ṯ paṉ paṉ jatyeꞌe
xo̱o̱jntktup. Yaꞌaxta jeꞌ̱e̱ maa̱ṯ paṉ paṉ
jatyeꞌe yaaxtup.

16Toꞌkji je̱ vinmaꞌyu̱n xjayép̱tat nu̱jom
je̱ jayu je̱ yꞌo̱ꞌyin kaj̱xta. Kaꞌa tseꞌe
mnamyáj̱ajadat; jeꞌ̱e̱ veꞌe mmaa̱ṯnayjá-
vajadap je̱ jayu juuꞌ veꞌe kayakv-
intsaꞌ̱kidup. Kaꞌa tseꞌe mnapyám̱jadat
jeṯs o̱o̱yeꞌe juuꞌ xtunnu̱jávada.

17Kaꞌa tseꞌe je̱ jayu xtonu̱mpijtjadat
juuꞌ veꞌe ka ó̱yap paṉ paṉ jatyeꞌe
ti ka ó̱yap mtoꞌnu̱xju̱dup. Íxtada
jeṯseꞌe xtóndat juuꞌ veꞌe anañu̱joma
je̱ jayu yꞌo̱yjaꞌvidup. 18Tonda paṉ
joma vaateꞌe mꞌo̱ꞌyixjada jeṯseꞌe o̱y
jo̱o̱t mjoojntykadat maa̱ṯ anañu̱joma.
19Utsta ajchta utsta tsaꞌ̱aḏa, juuꞌ aṯseꞌe
o̱o̱y ntuntso̱jktup, kaꞌa tseꞌe xtukku-
véṯtat paṉ paṉ jatyeꞌe mtoꞌnu̱xju̱dup
juuꞌ veꞌe ka ó̱yap. Ku̱x jidu̱ꞌu̱meꞌe je̱
Kunuuꞌkx Jatyán vyaꞌañ: “Je̱ Maj̱a̱
Vintsaṉeꞌe vaamp: Xtukkaḏaakp xa

aṯseꞌe jeṯs aṯseꞌe je̱ jayu mpaa̱j̱mjadat
je̱ tsaachtoꞌnu̱n, ntukkuvéṯtapts aṯs
jeꞌ̱e̱ veꞌe je̱ tyó̱kinda.” 20Vaampap
tseꞌe jidu̱ꞌu̱m: “Paṉ yuꞌo̱o̱ꞌkjup xa veꞌe
juuꞌ veꞌe mtsoꞌoxpaj̱kjup, myakkáyup
tseꞌe; ax paṉ taa̱ṯsip tseꞌe, myakꞌooꞌkup
tseꞌe. Ku̱x ku xa veꞌe veꞌem xtónu̱t,
natyukjávajap tseꞌe je̱ tyo̱kin.”
Jidu̱ꞌu̱m tseꞌe vyaꞌañ. 21Kaꞌa tseꞌe
mnamyaso̱ꞌo̱kjadat jeṯseꞌe je̱ kyo̱ꞌo̱y
jeꞌ̱e̱ myakkutojku̱xjadat; ñojkꞌó̱yeꞌe je̱
kyo̱ꞌo̱y jeꞌ̱e̱ xyakkutojkjadat jeꞌ̱e̱ kaj̱x ku
veꞌe xtonda je̱ yꞌo̱y jeꞌ̱e.̱

Vyinmajtsjup tseꞌe jeṯseꞌe
nnapyaꞌ̱mumjadat jep̱ je̱

yakkutojkpa kyaꞌ̱p pyaꞌtkup

13 Veꞌem xa veꞌe du̱tsaḵ jeṯseꞌe toꞌk
kaꞌ̱aj̱yji je̱ jayu ñapyám̱ju̱t jep̱ jeꞌ̱e̱

kyaꞌ̱p pyaꞌtkup juuꞌ veꞌe yakkutojktup,
ku̱x kaꞌa veꞌe paṉ yakkutojkpa je̱ kuto-
jku̱n du̱jayep paṉ kaꞌa veꞌe je̱ Nteꞌyam
myaꞌ̱aj̱u̱. Nu̱jom tseꞌe paṉ paṉ jatyeꞌe
yakkutojktup, je̱ Nteꞌyamts jeꞌ̱e̱ veꞌe
paa̱j̱mju̱du. 2Ax veꞌem tseꞌe, paṉ paṉ
xa veꞌe je̱ yakkutojkpa du̱tsoꞌoxpaj̱kp,
choꞌoxpaj̱kpapts jeꞌ̱e̱ veꞌe je̱ Nteꞌyam ku̱x
kaꞌa veꞌe du̱kuvu̱k juuꞌ veꞌe je̱ Nteꞌyam
pyavaampy. Paṉ paṉ tseꞌe du̱tsoꞌoxpaj̱kp
je̱ Nteꞌyam, je̱ Nteꞌyamts jeꞌ̱e̱ veꞌe tukku-
véṯjadap. 3Ku̱x ka jeꞌ̱e̱ kaj̱xap xa veꞌe je̱
yakkutojkpa yꞌitta jeṯseꞌe du̱ꞌatsaꞌ̱ag̱adat
paṉ paṉ jatyeꞌe du̱toondup juuꞌ veꞌe o̱y,
jeꞌ̱e̱ kaj̱xeꞌe jeṯseꞌe du̱ꞌatsaꞌ̱ag̱adat paṉ
paṉ jatyeꞌe du̱toondup juuꞌ veꞌe ka ó̱yap.
Paṉ mtso̱jktup tseꞌe jeṯseꞌe je̱ yakkuto-
jkpa mkahꞌatsaꞌ̱ag̱ajadat, tonda tseꞌe juuꞌ
veꞌe tum o̱y, veꞌem tseꞌe je̱ yakkutojkpa
myakmáj̱ajadat, 4 ku̱x je̱ Nteꞌyam jeꞌ̱e̱
veꞌe tyoojnjip miits je̱ mꞌo̱ꞌyin kaj̱xta.
Ax paṉ jeꞌ̱e̱ tseꞌe mtoondup juuꞌ veꞌe ka
ó̱yap, tsaꞌ̱ag̱ada tseꞌe, ku̱x ka ko̱o̱jyap
xa veꞌe je̱ yakkutojkpa je̱ kutojku̱n du̱-
jayep jeṯseꞌe je̱ tsaachtoꞌnu̱n du̱pám̱u̱t,
je̱ Nteꞌyamts jeꞌ̱e̱ veꞌe mo̱o̱jyju je̱ ku-
tojku̱n jeṯseꞌe du̱yaktsaachpaaꞌtu̱t jeꞌ̱eḏa

paṉ paṉ jatyeꞌe du̱toondup juuꞌ jatyeꞌe
ka ó̱yap. 5 Jeꞌ̱e̱ kaj̱x tseꞌe du̱tsaḵ jeṯseꞌe je̱
jayu jep̱ kutojku̱n paꞌtkup ñaajkꞌítju̱t, ka
jeꞌ̱e̱ kaj̱xjyap tseꞌe jeṯseꞌe je̱ tsaachpaatu̱n
kyapaaꞌtju̱t, jeꞌ̱e̱ kaj̱xpa veꞌe jeṯseꞌe je̱
vaꞌajts vinmaꞌyu̱n du̱jayép̱u̱t. 6 Jeꞌ̱e̱ kaj̱x-
pats miitseꞌe xmo̱ꞌo̱da je̱ kupaꞌ̱mu̱n je̱
yakkutojkpa, ku̱x je̱ Nteꞌyam jeꞌ̱e̱ veꞌe ty-
oojnjidup, jeꞌ̱ej̱yam jeꞌ̱e̱ veꞌe jep̱ ñu̱ꞌijtp
jeṯseꞌe yakkutóku̱t.

7Kuveṯta juuꞌ veꞌe myó̱jidup. Paṉ paṉ
xa veꞌe tukkaḏaakjup je̱ kupaꞌ̱mu̱n, ax
mmo̱ꞌo̱dap tseꞌe. Paṉ paṉ tseꞌe tukka-̱
daakjup jeṯseꞌe xyakmáj̱adat, ax myak-
máj̱adap tseꞌe. 8Ni paṉa tseꞌe xkamuyó̱-
jadat; jeꞌ̱ej̱yji veꞌe je̱ tso̱jku̱n juuꞌ veꞌe
mnatyukmuyó̱jijidup toꞌk jadoꞌk. Paṉ
paṉ xa veꞌe du̱tso̱jkp je̱ myujayu, veꞌem
tseꞌe du̱kutyún je̱ Moisés je̱ pyavaꞌnu̱n.
9Ku̱x jidu̱ꞌu̱meꞌe je̱ Moisés je̱ pyavaꞌnu̱n
vyaꞌañ: “Kaꞌa tseꞌe xyakvintsaꞌ̱kintó̱ki-
dat je̱ navyaj̱ku̱n, kaꞌa tseꞌe myak-
jayuꞌo̱o̱ꞌktat, kaꞌa tseꞌe mmee̱ꞌ̱tstat, kaꞌa
tseꞌe ti xnasꞌayó̱vadat.” Ax yaꞌ̱a̱ jeṯs
nu̱jom je̱ viijnk pavaꞌnu̱n, ako̱jtsmúk
tseꞌe tyañ jidu̱ꞌu̱m: “Tso̱kta je̱ mmujaṉ-
tam̱da je̱ mmutaḵtam̱da veꞌem ax joꞌn vi-
inm mnachó̱kjada.” 10Paṉ paṉ xa veꞌe
du̱jayej̱pp je̱ tso̱jku̱n, kaꞌa tseꞌe ti ka ó̱yap
du̱tuujnja je̱ myujayu. Ax veꞌem tseꞌe, je̱
tso̱jku̱n kaj̱x xa veꞌe je̱ jayu du̱kutyún je̱
pavaꞌnu̱n.

11 Jeꞌ̱e̱ kaj̱x tseꞌe je̱ Nteꞌyam du̱tsaḵ jeṯ-
seꞌe veꞌem xtóndat ku̱x mnu̱jaꞌvidupeꞌe
jeṯs najxpeꞌe je̱ it. Veꞌem tseꞌe mꞌijt-
tinit ax joꞌn je̱ jayu juuꞌ veꞌe pojtu̱k-
tup ku veꞌe myaꞌajta jeṯseꞌe je̱ chooj
du̱yakkeꞌ̱eḵta, mnu̱jaꞌvidupeꞌe jeṯs tá-̱
mani veꞌe je̱ xaa̱j̱ ku veꞌe myiinnuvat
je̱ nYaktso̱o̱kpamda Jesucristo, ta̱ tseꞌe
jyaaꞌktám̱ini je̱ xaa̱j̱ ku veꞌe myiinnuvat
jeṯs kaꞌa veꞌe ku veꞌe njaanchjaꞌviꞌuk-
vaꞌnumdi. 12Veꞌem xa veꞌe u̱xyam ya̱
it ax joꞌn je̱ it ko̱o̱ꞌtsna jeṯseꞌe javee̱ꞌ̱n
yakꞌaꞌix jeṯseꞌe je̱ xaa̱j̱ pyítsumu̱t. Vaꞌan
tseꞌe du̱ko̱o̱ꞌktoꞌnumdini je̱ kyo̱ꞌo̱y jeꞌ̱e,̱

jeꞌ̱e̱ juuꞌ veꞌe je̱ jayu tyoondup juuꞌ veꞌe
ijttup ax joꞌn jeꞌ̱eḏa juuꞌ veꞌe ijttup jej̱a
ako̱o̱ꞌts it jaa̱ṯ; jeꞌ̱e̱ veꞌe ntoꞌnumdinup
vintso̱ veꞌe nꞌamaa̱ḏaaguimdat je̱ kyo̱ꞌo̱y
jeꞌ̱e̱ je̱ maḵkin kaj̱x juuꞌ veꞌe je̱ Nteꞌyam
xmo̱ꞌyumdup, veꞌem tseꞌe nꞌijtumdinit
ax joꞌn jeꞌ̱eḏa juuꞌ veꞌe ijttup jej̱a aja-
jtk it jaa̱ṯ. 13Vaꞌan tseꞌe du̱joojntykimda
ax joꞌn du̱paaꞌty du̱ꞌakee̱g̱a, veꞌem ax
joꞌn je̱ jayu juuꞌ veꞌe joojntykidup jej̱a
ajajtk it jaa̱ṯ. Kaꞌa tseꞌe veꞌem ntoꞌnum-
dat ax joꞌn jeꞌ̱eḏa paṉ paṉ jatyeꞌe
ooktup mookju̱dup, paṉ paṉ jatyeꞌe
juuꞌ du̱jomtoondup du̱titoondup, paṉ
paṉ jatyeꞌe je̱ kaṯs du̱tukmaa̱ṯjayej̱ptup
je̱ yaaꞌy je̱ taꞌ̱ax̱ juuꞌ veꞌe ka pú̱kap
jyayej̱ptup, paṉ paṉ jatyeꞌe du̱toondup
juuꞌ veꞌe kyapaatyp kyahꞌakee̱g̱uip, paṉ
paṉ jatyeꞌe nachoꞌoxpaj̱kju̱dup, jeṯs paṉ
paṉ jatyeꞌe ej̱kju̱dup jo̱tꞌaajnju̱dup ku
veꞌe juuꞌ kyaꞌo̱ꞌyixjada ax joꞌn je̱ vi-
ijnk jayu. 14 Jem̱eꞌe je̱ Maj̱a̱ Vintsáṉ Je-
sucristo yꞌam kyaꞌ̱m nmapyaꞌ̱mumjadat.
Jeꞌ̱e̱ maa̱ṯ tseꞌe nꞌijtumdinit veꞌem ax
joꞌn je̱ jayu du̱jayep̱ta je̱ vit juuꞌ veꞌe
natyukxo̱jxju̱dup. Kaꞌa tseꞌe ntoꞌnumdat
juuꞌ veꞌe ntso̱jkumdup ya̱ nꞌavintso̱ vin-
maꞌyu̱n kaj̱xamda.

Kaꞌa tseꞌe nto̱kimpayo̱ꞌyumdat
je̱ nmujaanchjaꞌvivamda

14 Kuvaḵta je̱ mmujaanchjaꞌvivada
paṉ paṉ jatyeꞌe du̱kaꞌo̱ynu̱-

jaꞌvidup paṉ ti veꞌe je̱ Nteꞌyam
chaj̱kp; ax kaꞌa tseꞌe xko̱jtsvintsó̱vdat
ku veꞌe o̱y du̱kavinmó̱tuda. 2 Jem̱
xa veꞌe je̱ jaanchjaꞌvivada juuꞌ veꞌe
nayjaꞌvijidup jeṯseꞌe du̱jaꞌ̱kxtat toꞌk
kaꞌ̱aj̱yji ti jaty, jem̱pa tseꞌe viijnktava
juuꞌ veꞌe du̱kaꞌo̱ynu̱jaꞌvidup ti veꞌe je̱
Nteꞌyam chaj̱kp, tum je̱ aajy je̱ ojts tseꞌe
jyaꞌ̱kxtup. 3 Je̱ jaanchjaꞌvivada paṉ paṉ
jatyeꞌe du̱jaꞌ̱kxtuvap je̱ tsuꞌuts, kaꞌa tseꞌe
du̱viijnkꞌíxtat je̱ myujaanchjaꞌvivada
juuꞌ veꞌe jeꞌ̱ej̱yji du̱jaꞌ̱kxtup je̱ aajy
je̱ ojts; jeṯs je̱ jaanchjaꞌvivada juuꞌ

veꞌe jeꞌ̱ej̱yji du̱jaꞌ̱kxtup je̱ aajy je̱
ojts, kaꞌats jeꞌ̱e̱ veꞌe du̱viijnkꞌíxtuvat
je̱ myujaanchjaꞌvivada juuꞌ veꞌe
du̱jaꞌ̱kxtuvap je̱ tsuꞌuts, ku̱x kuvaj̱kju̱du
jeꞌ̱e̱ veꞌe je̱ Nteꞌyam. 4Nu̱njajtp tseꞌe
ku veꞌe vinkex ñu̱nvaꞌanu̱t jeṯs kaꞌa
jeꞌ̱e̱ veꞌe vyeꞌema. Jidu̱ꞌu̱mts aṯseꞌe
nꞌatsav̱: ¿Paṉts mitseꞌe tu̱mpu̱mju̱
jeṯseꞌe xto̱kimpayo̱ꞌo̱yu̱t je̱ viijnk jayu
je̱ tyoompa? Je̱ vyintsáṉ xa jeꞌ̱e̱ veꞌe
vaꞌanup paṉ o̱y jeꞌ̱e̱ veꞌe juuꞌ veꞌe
tyuump uk paṉ kaꞌa. Ax tyónupts jeꞌ̱e̱
veꞌe juuꞌ veꞌe o̱y, ku̱x o̱ꞌyixjup jeꞌ̱e̱ veꞌe
je̱ Maj̱a̱ Vintsáṉ jeṯseꞌe je̱ jayu je̱ yꞌo̱y
jeꞌ̱e̱ du̱tónu̱t.

5 Jem̱ xa veꞌe je̱ jaanchjaꞌvivada juuꞌ
veꞌe vinjava taandup jeṯs ñu̱máj̱ipeꞌe
toꞌk je̱ xaa̱j̱ jeṯs kaꞌa veꞌe jadoꞌk je̱
xaa̱j̱. Jem̱pa tseꞌe je̱ viijnk jaanchjaꞌvi-
vada juuꞌ veꞌe vinjava taandup jeṯs ak-
ijpxa veꞌe du̱nu̱máj̱ada nu̱jom je̱ xaa̱j̱.
Toꞌk jadoꞌk tseꞌe vinjava tyándat paṉ
vintso̱ veꞌe o̱y du̱paaꞌtu̱t du̱ꞌakee̱g̱at.
6 Jeꞌ̱e̱ juuꞌ veꞌe du̱ꞌamaaꞌyidup toꞌk je̱
xaa̱j̱ jeṯs kaꞌa veꞌe jadoꞌk je̱ xaa̱j̱,
veꞌemts jeꞌ̱e̱ veꞌe du̱tonda jeṯseꞌe je̱ Ma-̱
ja̱ Vintsáṉ du̱yakmáj̱adat du̱yakjaancha-
dat; jeṯs je̱ jaanchjaꞌvivada juuꞌ veꞌe
du̱kahꞌamaaꞌyidup je̱ xaa̱j̱ juuꞌ veꞌe je̱
myujaanchjaꞌviva yꞌamaaꞌyidup, veꞌem
tseꞌe du̱tonda jeṯseꞌe je̱ Maj̱a̱ Vintsáṉ
du̱yakmáj̱iduvat du̱yakjaanchiduvat. Je̱
jaanchjaꞌvivada juuꞌ veꞌe du̱jaꞌ̱kxtuvap
je̱ tsuꞌuts, veꞌem tseꞌe du̱tonda jeṯseꞌe
je̱ Maj̱a̱ Vintsáṉ du̱yakmáj̱adat du̱yak-
jaanchadat, ku̱x kyuko̱jtsjidup jeꞌ̱e̱ veꞌe
je̱ Nteꞌyam jeꞌ̱e̱ juuꞌ veꞌe kyaaydup
yꞌooktup. Je̱ jaanchjaꞌvivada juuꞌ veꞌe
du̱kajaꞌ̱kxtup je̱ tsuꞌuts, veꞌem tseꞌe du̱-
tonda jeṯseꞌe je̱ Maj̱a̱ Vintsáṉ du̱yak-
máj̱iduvat du̱yakjaanchiduvat, kyuko̱jt-
sjiduvapts jeꞌ̱e̱ veꞌe juuꞌ veꞌe kyaaydup
yꞌooktup.

7Ni páṉats u̱u̱ꞌmeꞌeda juuꞌ veꞌe kajoo-
jntykip je̱ yꞌavintso̱ jeꞌ̱e̱ kaj̱x, jeṯs ni pá-̱
nats u̱u̱ꞌmeꞌeda juuꞌ veꞌe kaꞌo̱o̱ꞌkp je̱ yꞌav-

intso̱ jeꞌ̱e̱ kaj̱x. 8Paṉ joojntykimdup xa
veꞌe, je̱ Nteꞌyam kaj̱xts u̱u̱ꞌmeꞌe njoo-
jntykimda; jeṯs paṉ o̱o̱ꞌkumdup tseꞌe,
je̱ Nteꞌyam kaj̱xpats u̱u̱ꞌmeꞌe nꞌo̱o̱ꞌkum-
duva. Ax veꞌem tseꞌe, paṉ joojntykimdup
tseꞌe uk paṉ o̱o̱ꞌkumdup tseꞌe, je̱ Nteꞌyam
je̱ jyáyuts u̱u̱ꞌmeꞌeda. 9 Jeꞌ̱e̱ kaj̱x xa
veꞌe je̱ Cristo yꞌukꞌaa̱ꞌ̱k jeṯseꞌe jyoojn-
tykpaj̱knuva jeṯseꞌe du̱nu̱vintsaṉikáx̱u̱t
nu̱jom paṉ paṉ jatyeꞌe joojntykidup jeṯs
nu̱jom paṉ paṉ jatyeꞌe o̱o̱ꞌktu.

10Ku̱x tseꞌe veꞌem, ¿tyaj̱xts miitseꞌe
jem̱da juuꞌ veꞌe vaandup jeṯs kaꞌa
jeꞌ̱e̱ veꞌe yꞌo̱ya juuꞌ veꞌe tyoondup je̱
yꞌuts je̱ yꞌajch ukpu̱ je̱ yꞌuts je̱ chaꞌ̱a?̱
¿Jeṯs tyaj̱xts miitseꞌe jém̱dava juuꞌ veꞌe
du̱ko̱ꞌo̱yꞌíxtup je̱ yꞌuts je̱ yꞌajch ukpu̱
je̱ yꞌuts je̱ chaꞌ̱a?̱ Kaꞌa tseꞌe xtukka-̱
daakumda jeṯs jeꞌ̱e̱ veꞌe nto̱kimpay-
o̱ꞌyumdat, toꞌk jadoꞌk u̱u̱ꞌmeꞌe njeꞌ̱yum-
dinit jem̱ je̱ Nteꞌyam vyinkojkm, ax jeꞌ̱eṯs
u̱u̱ꞌmeꞌe xto̱kimpayo̱ꞌyumdap. 11Veꞌem
xa jeꞌ̱e̱ veꞌe ax joꞌn je̱ Kunuuꞌkx Jatyán
vyaꞌañ:
Vaamp xa veꞌe je̱ Maj̱a̱ Vintsáṉ:
“Tyú̱vam aṯseꞌe nvaꞌañ jeṯs nu̱jom aṯseꞌe

je̱ jayu xvinko̱xktéṉadat,
nu̱jom tseꞌe vyaꞌandat jeṯs pyaatyp

yꞌakee̱g̱uip jeꞌ̱e̱ veꞌe juuꞌ aṯseꞌe
ntuump.”

Jidu̱ꞌu̱m tseꞌe vyaꞌañ. 12Ax veꞌem tseꞌe,
nu̱toꞌk jaty u̱u̱ꞌmeꞌe je̱ cuenta je̱ Nteꞌyam
nmo̱ꞌyumdinit paṉ vintso̱ veꞌe juuꞌ jaty
tu̱ntoꞌnumda tu̱nko̱jtsumda.
Kaꞌa tseꞌe je̱ jayu ntukmaso̱o̱kumdat

je̱ Nteꞌyam je̱ tyooꞌ
13 Jeꞌ̱e̱ kaj̱x tseꞌe, kaꞌa tseꞌe nꞌuk-

to̱kimpayo̱ꞌyumdinit toꞌk jadoꞌk, jeꞌ̱e̱
veꞌe mpayo̱ꞌyumdap vintso̱ veꞌe je̱ nꞌút-
samda je̱ nꞌajchamda jeṯs je̱ nꞌútsamda
je̱ ntsaꞌ̱aa̱mda nkatukmaso̱o̱kumdat je̱
Nteꞌyam je̱ tyooꞌ. 14Ku̱x aṯseꞌe toꞌk muk
nꞌit je̱ Maj̱a̱ Vintsáṉ Jesús maa̱ṯ, jeꞌ̱e̱
kaj̱xts aṯseꞌe vinjava ntañ jeṯs kaꞌa veꞌe
tii ni tía juuꞌ veꞌe yakto̱kintoomp je̱

yꞌavintso̱ jeꞌ̱e.̱ Ax paṉ je̱ jayu tseꞌe du̱-
nasjaꞌvip jeṯs jem̱eꞌe juuꞌ veꞌe yakto̱k-
intoomp, yakto̱kintoompts jeꞌ̱e̱ veꞌe ku
veꞌe je̱ jayu du̱tún juuꞌ jeꞌ̱e̱ veꞌe ñasjaꞌvip
jeṯs kaꞌa jeꞌ̱e̱ veꞌe yꞌo̱ya. 15Ax paṉ ñas-
jaꞌvidup tseꞌe je̱ mꞌutsta je̱ mꞌajchta ukpu̱
je̱ mꞌutsta je̱ mtsaꞌ̱aḏa jeṯs ka ó̱yap jeꞌ̱e̱
veꞌe juuꞌ veꞌe mtoondup, jeꞌ̱e̱ kaj̱x ku veꞌe
du̱ꞌixta juuꞌ veꞌe mjaꞌ̱kxtup, mkatso̱jktup
tseꞌe je̱ mꞌutsta je̱ mꞌajchta ukpu̱ je̱ mꞌut-
sta je̱ mtsaꞌ̱aḏa ku veꞌe veꞌem xtonda.
Kaꞌa tseꞌe xyakvintó̱kidat je̱ jayu juuꞌ
veꞌe je̱ Cristo kyuꞌo̱o̱ꞌki, jeꞌ̱e̱ kaj̱x ku veꞌe
xjaꞌ̱kxta juuꞌ jeꞌ̱e̱ veꞌe ñasjaꞌvip jeṯs yak-
to̱kintoomp jeꞌ̱e̱ veꞌe. 16 O̱yameꞌe xnu̱já-
vada jeṯs nvaat jeꞌ̱e̱ veꞌe xtóndat juuꞌ
veꞌe mtoondup, kaꞌa tseꞌe veꞌem xtóndat
paṉ je̱ jayu veꞌe du̱nasjaꞌvidup jeṯs to̱kin
jeꞌ̱e̱ veꞌe juuꞌ veꞌe mtoondup. 17Ku̱x ku
xa veꞌe je̱ jayu yꞌit jem̱ je̱ Nteꞌyam
yꞌam kyaꞌ̱m, kaꞌa tseꞌe du̱yakvinkó̱pkada
juuꞌ veꞌe kyaaydup yꞌooktup, jeꞌ̱e̱ veꞌe
yakvinkó̱pkidup jeṯseꞌe du̱tóndat juuꞌ
veꞌe pyaatyp yꞌakee̱g̱uip, je̱ o̱y jo̱o̱t du̱-
jayép̱tat, jeṯseꞌe xyo̱o̱ndu̱ktat je̱ Espíritu
Santo kaj̱x. 18Paṉ paṉ xa veꞌe je̱ Cristo
veꞌem du̱mutoomp du̱mupaj̱kp, o̱y jo̱o̱tts
jeꞌ̱e̱ veꞌe yꞌit je̱ Nteꞌyam maa̱ṯ, íxju̱du-
vapts jeꞌ̱e̱ veꞌe je̱ jayu jeṯs vintso̱ veꞌe
du̱tún juuꞌ veꞌe o̱y.

19Ax veꞌem tseꞌe, veꞌem xa veꞌe du̱t-
saḵ jeṯseꞌe ntoꞌnumdinit nko̱jtsumdinit
vintso̱ veꞌe o̱y jo̱o̱t nmamyuꞌijtumjidinit
toꞌk jadoꞌk jeṯseꞌe maḵk aaj maḵk jo̱o̱t
nꞌijtumdinit toꞌk muk je̱ Cristo maa̱ṯ.
20 Jeꞌ̱e̱ juuꞌ veꞌe je̱ Nteꞌyam tyoon, kaꞌats
miits jeꞌ̱e̱ veꞌe xyakvintó̱kidat jeꞌ̱e̱ kaj̱x
juuꞌ veꞌe mkaaydup mꞌooktup. Nvaat
tseꞌe je̱ jayu du̱káyu̱t du̱ꞌooꞌku̱t jyajuuꞌ
kaakyaṉaa̱j̱a; ax tó̱kints jeꞌ̱e̱ veꞌe ku veꞌe
je̱ jayu du̱kay du̱ꞌuuꞌk juuꞌ veꞌe je̱ vi-
ijnk jayu tukmaso̱o̱kjup je̱ Nteꞌyam je̱
tyooꞌ. 21Pyaatyp yꞌakee̱g̱uipts jeꞌ̱e̱ veꞌe
jeṯs kaꞌa miitseꞌe je̱ tsuꞌuts xjaꞌ̱kxtat, kaꞌa
veꞌe je̱ tsaaydum paꞌajk naa̱j̱ xꞌooꞌktat, ni
ti viijnka veꞌe xkatóndat paṉ jeꞌ̱e̱ kaj̱x-

eꞌe je̱ mꞌutsta je̱ mꞌajchta ukpu̱ je̱ mꞌut-
sta je̱ mtsaꞌ̱aḏa du̱maso̱ꞌo̱kta je̱ Nteꞌyam
je̱ tyooꞌ. 22Paṉ ti veꞌe mjaanchjaꞌvidup
jeṯseꞌe xtóndat yaꞌ̱a̱ kaj̱x, jej̱a tseꞌe je̱
Nteꞌyam vyinkujkji du̱tsaḵ jeṯseꞌe veꞌem
xjaanchjávadat. Xo̱o̱n jeꞌ̱e̱ veꞌe je̱ jayu
juuꞌ veꞌe du̱nu̱jaꞌvip jeṯs o̱y jeꞌ̱e̱ veꞌe
juuꞌ veꞌe tyuump. 23Ax je̱ jayu juuꞌ
veꞌe mej̱tsvinmaayp, to̱kintoompts jeꞌ̱e̱
veꞌe ku veꞌe juuꞌ du̱kay du̱ju̱ꞌkx jeṯseꞌe
du̱kajaanchjáva jeṯs o̱y jeꞌ̱e̱ veꞌe ku veꞌe
veꞌem du̱tún. Ku̱x paṉ ti veꞌe je̱ jayu ty-
oondup jeṯseꞌe du̱kajaanchjávada jeṯs o̱y
jeꞌ̱e̱ veꞌe, tó̱kints jeꞌ̱e̱ veꞌe ku veꞌe veꞌem
du̱tonda.
Vaꞌan du̱toꞌnumda paṉ vintso̱ veꞌe je̱

viijnk jayu du̱ꞌo̱yjávadat

15 U̱u̱ꞌmda, paṉ paṉ jatyeꞌe
du̱nu̱jaꞌvidinup je̱ Nteꞌyam je̱

yꞌayook, veꞌem tseꞌe du̱tsaḵ jeṯseꞌe
mputaj̱kimdat paṉ paṉ jatyeꞌe
du̱kaꞌo̱ynu̱jaꞌvidup ti veꞌe je̱ Nteꞌyam
chaj̱kp, kaꞌa tseꞌe ntoꞌnumdat vintso̱
veꞌe viinm nꞌo̱yjaꞌvimda, 2 jeꞌ̱e̱ veꞌe
ntoꞌnumdap juuꞌ veꞌe je̱ nmujaanch-
jaꞌvivamda yꞌo̱yjávadap jeṯseꞌe yꞌítu̱t
jeꞌ̱e̱ je̱ yꞌo̱ꞌyin kaj̱xta, veꞌem tseꞌe je̱
Jesucristo nu̱yojk du̱jaanchjávadat.
3Ku̱x ni je̱ Criistova veꞌe du̱katuujn
vintso̱ veꞌe viinm du̱ꞌo̱yjava, veꞌem
ax joꞌn du̱nu̱u̱jmi je̱ Tyeeꞌ, veꞌem ax
joꞌn je̱ Kunuuꞌkx Jatyán vyaꞌañ joꞌn:
“Ku tseꞌe je̱ jayu mvinko̱jtspej̱tjidi,
aṯs tseꞌe xtukkaḏakkaj̱x.” Jidu̱ꞌu̱m
tseꞌe du̱nu̱u̱jmi. 4Nu̱jom tseꞌe juuꞌ
jatyeꞌe jatyáñ ijtp jep̱ Kunuuꞌkx Jatyán
ku̱jxp, jeꞌ̱e̱ kaj̱xts jeꞌ̱e̱ veꞌe yakjatyaajñ
jeṯseꞌe xtukꞌíxumdat, jeṯseꞌe maḵk aaj
maḵk jo̱o̱t nmuténimdat juuꞌ jatyeꞌe
nyaknajxumdap, jeṯseꞌe je̱ jo̱tꞌamaj̱in
njayej̱pumdat vanꞌit paat ku veꞌe
veꞌem tyoojnjinit kyo̱jtsjinit ax joꞌn jep̱
javyet. 5 Je̱ Nteꞌyam, juuꞌ veꞌe je̱ jayu
du̱maḵkinmo̱o̱yp jeṯseꞌe juuꞌ du̱mutéṉat
jeṯseꞌe du̱yakjo̱tꞌamaj̱a, jeꞌ̱e̱ tseꞌe

du̱tónup vintso̱ veꞌe kijpx je̱ vinmaꞌyu̱n
xjayép̱tat, veꞌem ax joꞌn je̱ vinmaꞌyu̱n
juuꞌ veꞌe je̱ Cristo Jesús jyayejpp. 6Ax
veꞌemts miitseꞌe toꞌk kaꞌ̱aj̱yji toꞌk aaj
toꞌk jo̱o̱t xyakmáj̱adat xyakjaanchadat
je̱ Dios Teeꞌ jeṯs je̱ nMaj̱a̱ Vintsáṉamda
Jesucristo.
Yakvaajnjidu veꞌe je̱ o̱y kaṯs je̱ o̱y

ayook paṉ paṉ jatyeꞌe ka
je̱ israeejlit jáyuvap

7Ax veꞌem tseꞌe, veꞌem ax joꞌn je̱ Cristo
mkuváḵjada, veꞌem tseꞌe mnakyuváḵja-
dat toꞌk jadoꞌk, veꞌem tseꞌe xyakmáj̱a-
dat xyakjaanchadat je̱ Nteꞌyam. 8Ku̱x
juuꞌ xa aṯs miitseꞌe nvaajnjidup, yaꞌ̱aṯs
jeꞌ̱e̱ veꞌe: Miineꞌe je̱ Cristo jeṯseꞌe du̱-
mutónu̱t du̱mupáḵu̱t je̱ Nteꞌyam je̱ is-
raeejlit jayu je̱ yꞌo̱ꞌyin kaj̱xta. Ku veꞌe
veꞌem du̱tuujn, yaknu̱keꞌ̱xnataj̱kits jeꞌ̱e̱
veꞌe jeṯs kyutyuumpeꞌe je̱ Nteꞌyam je̱
yꞌayook jeṯseꞌe veꞌem tyónju̱t juuꞌ veꞌe
je̱ Nteꞌyam tyukvinvaꞌni je̱ ju̱jpit jáyuda,
je̱ Abraham, je̱ Isaac, maa̱ṯ je̱ Jacob.
9 Jeꞌ̱e̱ kaj̱x tseꞌe myiimpa jeṯs paṉ paṉ
jatyeꞌe ka je̱ israeejlit jáyuvap, jeꞌ̱e̱ tseꞌe
du̱yakmáj̱idinup du̱yakjaanchidinup je̱
Nteꞌyam ku̱xeꞌe tyukmo̱ꞌtju̱duva, veꞌem
ax joꞌn je̱ Kunuuꞌkx Jatyán vyaꞌañ:
Nyakmáj̱ap nyakjaanchapts aṯs mitseꞌe

je̱ nu̱may jayu maa̱ṯ juuꞌ veꞌe ka je̱
israeejlitap,

áv̱upts aṯseꞌe mits je̱ mmaj̱in je̱
mjaanchin kaj̱x.

10 Jadoꞌk nax tseꞌe jidu̱ꞌu̱m vyaampa:
Miitsta, paṉ paṉ jatyeꞌe ka je̱ israeejlit

jáyuvapta,
xo̱o̱ndu̱kta maa̱ṯ jeꞌ̱eḏa juuꞌ veꞌe je̱

Nteꞌyam vinko̱o̱jnju̱du.
11Vaampap tseꞌe jidu̱ꞌu̱m:
Nu̱jomeꞌe paṉ paṉ jatyeꞌe ka je̱ israeejlit

jáyuvap,
yakmáj̱ada yakjaanchada je̱ Maj̱a̱

Vintsáṉ,
veꞌem tseꞌe, yakmáj̱ada yakjaanchada je̱

Maj̱a̱ Vintsáṉ nu̱jom je̱ jáyuda.

12 Jidu̱ꞌu̱m tseꞌe je̱ Isaías jep̱ Kunuuꞌkx
Jatyán ku̱jxp du̱jatyaampa:
Yakjéj̱ap xa veꞌe toꞌk je̱ Isaí je̱ chaan je̱

kyo̱o̱j paṉeꞌe du̱yakkutojkjap vinxu̱p
toꞌk it toꞌk naxviijn,

jem̱ tseꞌe je̱ Isaí je̱ chaan je̱ kyo̱o̱j yꞌam
kyaꞌ̱m ñapyaa̱j̱mjidinit juuꞌ veꞌe ka
je̱ israeejlit jáyuvapta.

Jidu̱ꞌu̱m tseꞌe je̱ Isaías du̱jatyaajñ.
13 Je̱ Nteꞌyam, juuꞌ kaj̱xeꞌe nꞌaꞌíxumda

je̱ yꞌo̱y jeꞌ̱e̱ juuꞌ veꞌe miimpnum, jeꞌ̱e̱ tseꞌe
xo̱o̱jntkp myakꞌítjadap jeṯs je̱ o̱y jo̱o̱t
maa̱ṯ ku̱xeꞌe jeꞌ̱e̱ xjaanchjávada, veꞌem
tseꞌe je̱ Espíritu Santo je̱ myaḵkin kaj̱x
nu̱yojk o̱y xnu̱jaꞌviꞌataꞌ̱aṯstat jeṯs tyú̱vam
jeꞌ̱e̱ veꞌe je̱ yꞌo̱y jeꞌ̱e̱ juuꞌ veꞌe mꞌaꞌíxtup.

14Utsta ajchta utsta tsaꞌ̱aḏa, nnu̱-
jaꞌvip aṯseꞌe jeṯs o̱y jayu miitseꞌeda jeṯs
o̱o̱yeꞌe juuꞌ xtunnu̱jávada, jeṯs mꞌo̱ꞌy-
ixju̱dupeꞌe jeṯseꞌe mnatyukꞌíxjadat toꞌk
jadoꞌk. 15 O̱yam tseꞌe vyeꞌema, yap aṯ-
seꞌe naḵ ku̱jxp nnayjávaja jeṯs aṯs mi-
itseꞌe juuꞌ ntukjaaꞌmyéṯstat. Jeꞌ̱e̱ kaj̱xts
aṯseꞌe veꞌem nmayjávaja ku̱xeꞌe aṯs je̱
Nteꞌyam je̱ maaꞌyu̱n xtoojnji 16 jeṯs aṯ-
seꞌe je̱ Cristo Jesús nmutónu̱t nmupáḵu̱t
jeꞌ̱e̱ je̱ yꞌo̱ꞌyin kaj̱xta paṉ paṉ jatyeꞌe ka
je̱ israeejlit jáyuvap. Nvaajnjidupts aṯs
jeꞌ̱e̱ veꞌe je̱ o̱y kaṯs je̱ o̱y ayook juuꞌ veꞌe
je̱ Nteꞌyam yakmiin yaja naxviijn, veꞌem
tseꞌe yꞌijttinit je̱ vintsaꞌ̱kin juuꞌ veꞌe je̱
Nteꞌyam yꞌo̱yjaꞌvip, veꞌem ax joꞌn aṯs jeꞌ̱e̱
veꞌe je̱ Nteꞌyam ku̱ntukvintsaꞌ̱kidi, veꞌem
tseꞌe yꞌijttinit je̱ Nteꞌyam je̱ jyayu je̱ Es-
píritu Santo kaj̱x.

17Ax veꞌem tseꞌe, o̱o̱y aṯseꞌe ntuntukx-
o̱o̱ndu̱k juuꞌ veꞌe je̱ Nteꞌyam tyoon ky-
o̱jts aṯs kaj̱x, aṯs, nu̱toꞌk juuꞌ veꞌe ijtp
toꞌk muk je̱ Cristo Jesús maa̱ṯ. 18Nay-
jaꞌvijup aṯseꞌe jeṯs jeꞌ̱ej̱yji aṯseꞌe nkó̱tsup
juuꞌ veꞌe je̱ Cristo tyoon kyo̱jts aṯs kaj̱x
jeṯs veꞌem paṉ paṉ jatyeꞌe ka je̱ israee-
jlit jáyuvap, jeꞌ̱e̱ tseꞌe du̱kaṯsap̱áḵtap je̱
Nteꞌyam, veꞌem juuꞌ jatyeꞌe tyoon kyo̱jts
aṯs kaj̱x 19 ku veꞌe je̱ mú̱jit nu̱jaꞌvin jeṯ-
seꞌe je̱ maj̱in du̱tuujn jeṯs ku aṯseꞌe je̱ Es-

píritu Santo xyakmaḵkpu̱jk. Ax veꞌemts
aṯseꞌe je̱ jayu nvaajnjiku̱jx je̱ o̱y kaṯs je̱ o̱y
ayook jem̱ jerusaleenit kyajpu̱n kaj̱xm
jeṯseꞌe jem̱ paat jyeꞌya iliiricovit yꞌit
jo̱o̱tm. 20 Ijtpts aṯseꞌe ntsaḵ vintso̱ aṯseꞌe
je̱ jayu nvaajnjadat je̱ o̱y kaṯs je̱ o̱y ay-
ook joma veꞌe je̱ Cristo jyeꞌ̱e̱ kyayaknu̱já-
vana, kaꞌats aṯseꞌe veꞌem ntónu̱t ax joꞌn
je̱ jayu juuꞌ veꞌe je̱ taj̱k du̱jaaꞌkyakvim-
pej̱tp joma veꞌe je̱ viijnk jayu je̱ taj̱k du̱t-
so̱o̱ꞌndu̱k. 21Veꞌem aṯseꞌe ntsaḵ jeṯs aṯ-
seꞌe ntónu̱t ax joꞌn je̱ Kunuuꞌkx Jatyán
vyaꞌañ:
Jeꞌ̱eḏa paṉ paṉ jatyeꞌe

kayakvaajnjidupna,
yꞌíxtapts jeꞌ̱e̱ veꞌe,
jeṯs jeꞌ̱eḏa paṉ paṉ jatyeꞌe

du̱kamó̱tudupna,
vyinmó̱tudapts jeꞌ̱e̱ veꞌe.
Jidu̱ꞌu̱m tseꞌe vyaꞌañ.

Ñu̱vinmaꞌyi tseꞌe je̱ Pablo
jeṯseꞌe ñaj̱kxu̱t jep̱ Roma

22Ku̱x aṯseꞌe veꞌem ntun, jeꞌ̱e̱ kaj̱xts
aṯseꞌe xkaꞌo̱ꞌyixju̱ jeṯs aṯs miitseꞌe naj̱kx
nkuꞌixta, ó̱yam aṯseꞌe may náxani njanu̱-
paa̱m̱du̱ka. 23Ax u̱xyam tseꞌe, ta̱ aṯseꞌe
ntonꞌavaada yaja it jaa̱ṯ joma aṯseꞌe tu̱n-
naxy tu̱ntaḵa. Jékani jeṯs u̱xyam paat aṯ-
seꞌe o̱o̱y njatuntsaḵ jeṯs aṯseꞌe nꞌítu̱t mi-
its maa̱ṯta, 24 aꞌixpts aṯseꞌe jeṯs xꞌo̱ꞌyixjup
aṯseꞌe tso̱jk. Nkuꞌixuvaandup aṯs miitseꞌe
naxyji ku aṯseꞌe nnaj̱kxu̱t jep̱ espáñait
yꞌit jaa̱ṯp. Ku veꞌe vee̱ꞌ̱n je̱ it ñáxu̱t jeṯseꞌe
xyo̱o̱ndu̱ku̱t aṯs ya̱ nꞌaaj ya̱ njo̱o̱t ku aṯ-
seꞌe nꞌítu̱t miits maa̱ṯta, vanꞌitts aṯs miit-
seꞌe xputáḵadat jeṯs aṯseꞌe njaaꞌknaj̱kxu̱t
jep̱ España. 25Ax naj̱kxpts aa̱ṯseꞌe u̱xyam
jem̱ Jerusalén jeṯs aa̱ṯseꞌe je̱ putaj̱kin
nmo̱ꞌo̱dat je̱ Nteꞌyam je̱ jyayu juuꞌ veꞌe
jem̱ ijttup. 26Ku̱xeꞌe je̱ jaanchjaꞌvivataj̱k
juuꞌ veꞌe tsu̱u̱nidup jem̱ macedóniait yꞌit
jo̱o̱tm jeṯs yaja acáyait yꞌit jaa̱ṯ, jeꞌ̱e̱ tseꞌe
du̱nu̱paa̱j̱mtkidu jeṯseꞌe je̱ putaj̱kin du̱-
tuknu̱kéx̱tat je̱ Nteꞌyam je̱ jyayu paṉ paṉ
jatyeꞌe ayo̱o̱vdup jem̱ Jerusalén. 27Yꞌo̱y-

jaꞌvidu tseꞌe jeṯseꞌe veꞌem du̱tóndat, ax
pyaatyp yꞌakee̱g̱uipts jeꞌ̱e̱ veꞌe, ku̱x veꞌe-
meꞌe tyukkaḏaꞌakjada. Ku̱x jeꞌ̱e̱ paṉ paṉ
jatyeꞌe ijttup ka je̱ israeejlit jáyuvap,
jeꞌ̱e̱ tseꞌe du̱jayej̱ptup je̱ o̱y kaṯs je̱ o̱y
ayook maa̱ṯ jeꞌ̱eḏa paṉ paṉ jatyeꞌe is-
raeejlit jayu jeṯseꞌe veꞌem du̱jayej̱ptuvat
je̱ joojntykin juuꞌ veꞌe xaꞌ̱ma kaj̱x ijtp,
pyaatyp yꞌakee̱g̱uipts jeꞌ̱e̱ veꞌe jeṯseꞌe je̱
israeejlit jayu yaktukputáḵadat juuꞌ veꞌe
yꞌíxtup jyayej̱ptup paṉ paṉ jatyeꞌe ka je̱
israeejlit jáyuvap. 28Ax veꞌem tseꞌe, ku
veꞌe yaktukkaṯaḵa vyeꞌ̱nat ya̱ putaj̱kin
juuꞌ veꞌe yakmojktup, vanꞌitts aṯseꞌe jep̱
España nnaj̱kxu̱t, veꞌemts aṯs miitseꞌe
naxyji nkuꞌíxtat. 29 O̱y xa aṯseꞌe nnu̱java
jeṯs o̱o̱yeꞌe je̱ Cristo xtunkunooꞌkxumdat
ku aṯseꞌe jem̱ nmaj̱kxu̱t jeṯs aṯs miitseꞌe
nvaajnjadat je̱ o̱y kaṯs je̱ o̱y ayook.

30Utsta ajchta utsta tsaꞌ̱aḏa, je̱ nMa-̱
ja̱ Vintsáṉamda Jesucristo kaj̱x jeṯs
je̱ tso̱jku̱n kaj̱x juuꞌ veꞌe je̱ Espíritu
Santo xmo̱ꞌyumdup, jeꞌ̱e̱ kaj̱xts aṯs mi-
itseꞌe nmunooꞌkxtu̱kta jeṯs aṯseꞌe toꞌk
aaj xputáḵadat, aṯseꞌe xnu̱tsapkó̱tstat.
31Amó̱tuda toꞌk aaj je̱ Nteꞌyam jeṯs aṯ-
seꞌe xtuknu̱vaꞌatsu̱t je̱ tsaachtoꞌnu̱n juuꞌ
aṯseꞌe xtoojnjavaandup jeꞌ̱e̱ paṉ paṉ
jatyeꞌe du̱kajaanchjaꞌvidup je̱ Jesucristo
jem̱ Judea, jeṯs nay veꞌempa veꞌe o̱y
yakkuváḵu̱t je̱ putaj̱kin juuꞌ veꞌe yak-
tukkaṯáḵadap je̱ Nteꞌyam je̱ jyayu juuꞌ
veꞌe tsu̱u̱nidup jem̱ Jerusalén. 32Paṉ
vaamp tseꞌe je̱ Nteꞌyam, vanꞌitts aṯseꞌe
njeꞌ̱yat vaꞌajts xo̱o̱jntkp joma veꞌe miit-
sta jeṯs aṯseꞌe njo̱tꞌamáj̱at ku veꞌe nkuꞌíx-
tat. 33 Je̱ Nteꞌyam, juuꞌ veꞌe du̱yajkp je̱
o̱y jo̱o̱t, jeꞌ̱e̱ maa̱ṯ tseꞌe mꞌijttinit. Amén.
Ku je̱ Pablo máyam je̱ Dios du̱kejx

16 O̱y jayu jeꞌ̱e̱ veꞌe je̱ Febe, nu̱-
toꞌk je̱ nꞌútsamda je̱ ntsaꞌ̱aa̱mda

juuꞌ veꞌe je̱ Nteꞌyam du̱mutoomp du̱mu-
paj̱kp je̱ jaanchjaꞌvivataj̱k maa̱ṯ juuꞌ veꞌe
nayꞌamojkijidup jem̱ cencréait kyajpu̱n
kaj̱xm. 2 O̱y yakxó̱n tseꞌe xkuváḵtat je̱

Maj̱a̱ Vintsáṉ kaj̱x, veꞌem ax joꞌn du̱-
paaꞌty du̱ꞌakee̱g̱a jeṯseꞌe du̱tóndat je̱
Nteꞌyam je̱ jyayu. Putáḵada toꞌk aaj
ya̱ Febe paṉ ti jatyeꞌe kaꞌijtu̱xjup, ku̱x
nu̱mayeꞌe je̱ jayu juuꞌ veꞌe pyutaj̱ki,
xputaj̱ki aṯseꞌe viinm.

3Máyameꞌe toꞌk aaj je̱ Dios xmo̱ꞌo̱dat
je̱ Priscila jeṯs je̱ Aquila, jeꞌ̱e̱ juuꞌ aṯ-
seꞌe ntukmaa̱ṯmutoondup ntukmaa̱ṯmu-
paj̱ktup je̱ Cristo Jesús. 4Viinm xa jeꞌ̱e̱
veꞌe jep̱ kutsaꞌ̱ag̱a jaa̱ṯp ñaajktaajnjidi
aṯs kaj̱x. Nkuko̱jtsjidupts aṯseꞌe, ax ka
áṯsjyap tseꞌe, veꞌempa veꞌe nu̱jom je̱
utsta je̱ ajchta jeṯs je̱ utsta je̱ tsaꞌ̱aḏa
paṉ paṉ jatyeꞌe ka je̱ israeejlit jáyuvap.
5Máyameꞌe toꞌk aaj je̱ Dios xmo̱o̱ydu-
vat je̱ utsta je̱ ajchta jeṯs je̱ utsta je̱
tsaꞌ̱aḏa juuꞌ veꞌe nayꞌamojkijidup jem̱
je̱ Priscila jeṯs je̱ Aquila tyaḵꞌamda.
Máyameꞌe toꞌk aaj je̱ Dios xmo̱o̱yduvat
je̱ Espaneto juuꞌ aṯseꞌe nmaa̱ṯnayjaꞌvijup
jeṯs aṯseꞌe o̱o̱y ntuntsaḵ. Jeꞌ̱e̱ veꞌe mu-
tooꞌvaj̱kp du̱jaanchjaꞌviꞌukvaan je̱ Cristo
yaja acáyait yꞌit jaa̱ṯ. 6Máyameꞌe toꞌk
aaj je̱ Dios xmo̱o̱yduvat je̱ María juuꞌ
veꞌe o̱o̱yani tuntoomp miits maa̱ṯta.
7Máyameꞌe toꞌk aaj je̱ Dios xmo̱o̱ydu-
vat je̱ Andrónico jeṯs je̱ Junias, aṯs je̱
nmuꞌisraeejlit jáyuda juuꞌ aṯseꞌe nmaa̱ṯ-
poxu̱ntaḵtsu̱u̱nidu, ñu̱máj̱idup jeꞌ̱e̱ veꞌe
je̱ kukáṯsiva maa̱ṯta jeṯseꞌe tooꞌvaj̱kp toꞌk
muk yꞌijtti je̱ Cristo maa̱ṯ jeṯs kaꞌa veꞌe
aṯs.

8Máyameꞌe toꞌk aaj je̱ Dios xmo̱ꞌo̱dat
je̱ Amplias juuꞌ aṯseꞌe o̱o̱y ntuntsaj̱kp
je̱ Maj̱a̱ Vintsáṉ kaj̱x. 9Máyameꞌe toꞌk
aaj je̱ Dios xmo̱o̱yduvat je̱ Urbano
juuꞌ veꞌe ntukmaa̱ṯmutoꞌnumdup
ntukmaa̱ṯmupaj̱kumdup je̱ Cristo Jesús,
nay veꞌempa je̱ Estaquis juuꞌ aṯseꞌe
o̱o̱y ntuntso̱jkpap. 10Máyameꞌe toꞌk
aaj je̱ Dios xmo̱o̱yduvat je̱ Apeles
juuꞌ veꞌe o̱y du̱yaknu̱keꞌ̱xnataj̱ki jeṯs
jyaanchjaꞌvipeꞌe je̱ Cristo. Mo̱o̱yduva
toꞌk aaj máyam je̱ Dios je̱ jayu juuꞌ
veꞌe tsu̱u̱nidup jem̱ je̱ Aristóbulo

tyaḵꞌam. 11Máyameꞌe toꞌk aaj je̱ Dios
xmo̱o̱yduvat aṯs je̱ nmuꞌisraeejlit
jayu Herodión, nay veꞌempa je̱ jayu
juuꞌ veꞌe tsu̱u̱nidup jem̱ je̱ Narciso
tyaḵꞌam juuꞌ veꞌe je̱ Maj̱a̱ Vintsáṉ
du̱jaanchjaꞌvidup. 12Máyameꞌe toꞌk
aaj je̱ Dios xmo̱o̱yduvat je̱ Trifena jeṯs
je̱ Trifosa juuꞌ veꞌe je̱ Maj̱a̱ Vintsáṉ
du̱mutoondup du̱mupaj̱ktup, nay
veꞌempa je̱ nꞌútsamda je̱ ntsaꞌ̱aa̱mda
Pérsida, juuꞌ veꞌe o̱o̱y ntuntso̱jkumdup
jeṯseꞌe jékani je̱ Maj̱a̱ Vintsáṉ du̱mutún
du̱mupu̱k. 13Máyameꞌe toꞌk aaj
je̱ Dios xmo̱o̱yduvat je̱ Rufo, juuꞌ
veꞌe je̱ Maj̱a̱ Vintsáṉ vinko̱o̱jnju,
nay veꞌempa je̱ tyaak, juuꞌ aṯseꞌe
ntaakjaꞌvip. 14Máyameꞌe toꞌk aaj je̱ Dios
xmo̱o̱yduvat je̱ Asíncrito, je̱ Flegonte,
je̱ Hermas, je̱ Patrobas, je̱ Hermes, jeṯs
je̱ utsta je̱ ajchta jeṯs je̱ utsta je̱ tsaꞌ̱aḏa
juuꞌ veꞌe ijttup jeꞌ̱e̱ maa̱ṯta. 15Máyameꞌe
toꞌk aaj je̱ Dios xmo̱o̱yduvat je̱ Filólogo
jeṯs je̱ Julia, je̱ Nereo jeṯs je̱ chaꞌ̱a,̱ je̱
Olimpas, jeṯs nu̱jom je̱ Nteꞌyam je̱ jyayu
juuꞌ veꞌe ijttup jeꞌ̱e̱ maa̱ṯta.

16Nachee̱ꞌ̱njada toꞌk jadoꞌk je̱ tso̱jku̱n
maa̱ṯ je̱ Maj̱a̱ Vintsáṉ kaj̱x. Joma jatyeꞌe
ñayꞌamókajada je̱ jaanchjaꞌvivataj̱kta,
toꞌk kaꞌ̱aj̱yji tseꞌe mkej̱xu̱xjada máyam je̱
Dios.

17Utsta ajchta utsta tsaꞌ̱aḏa,
nmunooꞌkxtktupts aṯs miitseꞌeda jeṯseꞌe
xtunꞌíxtat jeꞌ̱eḏa paṉ paṉ jatyeꞌe je̱
jayu du̱yaknavyaꞌkxju̱dup jeṯseꞌe
du̱tukmaso̱ꞌo̱kta je̱ Nteꞌyam je̱ tyooꞌ,
ku̱x juuꞌ veꞌe je̱ jayu tyukꞌíxtup, kaꞌats
jeꞌ̱e̱ veꞌe ñavyaaꞌtyju̱ je̱ ixpaj̱ku̱n juuꞌ
veꞌe je̱ Nteꞌyam je̱ jyayu mvaꞌnu̱xju̱du.
Kaꞌa tseꞌe mnaajkꞌítjadat jeꞌ̱e̱ maa̱ṯ
paṉ paṉ jatyeꞌe veꞌem du̱toondup je̱
ka ó̱yap. 18Ka je̱ Cristo Jesuusap xa
jeꞌ̱e̱ veꞌe myutoondup myupaj̱ktup, je̱
yꞌavintso̱ vinmaꞌyu̱neꞌe yaktoondup,
vyinꞌaa̱ꞌ̱ndupts jeꞌ̱e̱ veꞌeda paṉ paṉ
jatyeꞌe o̱y du̱kanu̱jaꞌvidup je̱ Nteꞌyam
je̱ yꞌayook, jeꞌ̱e̱ veꞌe ku veꞌe tsoj

kyo̱tsta jeṯs jeꞌ̱e̱ juuꞌ veꞌe je̱ jayu
yꞌo̱yjaꞌvip. 19Anañu̱joma xa veꞌe je̱ jayu
du̱nu̱jávada vintso̱ miitseꞌe xkuvaḵta je̱
o̱y kaṯs je̱ o̱y ayook, jeꞌ̱e̱ kaj̱xts aṯseꞌe
nxo̱o̱ndu̱k. Ntsaj̱kpts aṯseꞌe jeṯseꞌe vij
mꞌíttat vintso̱ veꞌe xtóndat je̱ yꞌo̱y jeꞌ̱e̱
jeṯs kaꞌa veꞌe vij mꞌíttat vintso̱ veꞌe
xtóndat je̱ kyo̱ꞌo̱y jeꞌ̱e.̱ 20Ax je̱ Nteꞌyam,
juuꞌ veꞌe je̱ o̱y jo̱o̱t xmo̱ꞌyumdup,
jeꞌ̱e̱ tseꞌe du̱yakvintó̱kiyup je̱ Satanás
jeṯseꞌe yꞌijtnit jep̱ mteku̱paꞌtkupta. Je̱
nMaj̱a̱ Vintsáṉamda Jesucristo tseꞌe
mkunooꞌkxjadap.

21Máyameꞌe je̱ Dios mkej̱xu̱xjada ya̱
Timoteo juuꞌ aṯseꞌe ntukmaa̱ṯmutuump
ntukmaa̱ṯmupu̱jkp je̱ Cristo. Máyameꞌe
je̱ Dios mkej̱xu̱xju̱duva je̱ Lucio, je̱ Jasón,
jeṯs je̱ Sosipater, aṯs je̱ nmuꞌisraeejlit
jáyuda.

22 A̱ts, je̱ Tercio, jeꞌ̱eṯs aṯseꞌe njaayp
juuꞌ aṯseꞌe u̱xyam yaktuknu̱u̱jmip, nay
veꞌempats aṯs miitseꞌe ntuknu̱kex̱ta
máyam je̱ Dios je̱ Maj̱a̱ Vintsáṉ kaj̱x.

23Máyameꞌe je̱ Dios je̱ Gayo mkej̱x-
u̱xjada, jeꞌ̱eṯs aṯseꞌe tu̱xyakꞌitu̱paaꞌty
yaja tyaḵꞌaajy joma veꞌe ñayꞌamókajada
je̱ jaanchjaꞌvivataj̱kta. Mkej̱xu̱xju̱duvap
tseꞌe máyam je̱ Dios je̱ Erasto juuꞌ veꞌe
je̱ kajpu̱n je̱ myeen du̱kaꞌ̱mip. Máyameꞌe
je̱ Dios mkej̱xu̱xju̱duva je̱ uts je̱ ajch juuꞌ
veꞌe du̱xaa̱j̱ Cuarto.

24 Je̱ nMaj̱a̱ Vintsáṉamda Jesucristo
tseꞌe mkunooꞌkxjadap anañu̱joma.
Amén.

Ku je̱ Pablo kyo̱jtskukaj̱xini
25Yakmaj̱a yakjaancha tseꞌe

je̱ Nteꞌyam yꞌijtnit, jeꞌ̱e̱ juuꞌ veꞌe
o̱ꞌyixjup jeṯseꞌe maḵk aaj maḵk
jo̱o̱t myakꞌijtjidinit, veꞌem ax joꞌn
du̱maa̱ṯnavyaaꞌtyju̱ je̱ o̱y kaṯs je̱ o̱y
ayook juuꞌ aṯseꞌe ntukkaꞌamaayp, je̱
Jesucristo jyeꞌ̱e,̱ juuꞌ veꞌe je̱ Nteꞌyam
je̱ jayu tyuknu̱jaꞌvi jeṯseꞌe ju̱jpani
kyayaknu̱java yꞌijt. 26Ax u̱xyam tseꞌe,
vaꞌajts nu̱jávats yaꞌ̱a̱ veꞌe tyañ jeꞌ̱e̱ kaj̱x
juuꞌ veꞌe jyatyaandu jep̱ Kunuuꞌkx
Jatyán ku̱jxp je̱ Nteꞌyam je̱ yꞌayook
ko̱jtsnajxpataj̱kta, veꞌem ax joꞌn je̱
Nteꞌyam, juuꞌ veꞌe xaꞌ̱ma kaj̱x ijtp,
jeꞌ̱e̱ tseꞌe je̱ jayu du̱pavaan jeṯseꞌe
du̱ꞌavánadat ya̱ ayook paṉ joma veꞌe
je̱ jayu chaa̱ṉada toꞌk it toꞌk naxviijn,
veꞌem tseꞌe je̱ Nteꞌyam du̱jaanchjávadat
jeṯseꞌe du̱kaṯsap̱áḵtat.

27 ¡Yakmaj̱a yakjaancha tseꞌe je̱
Nteꞌyam yꞌijtnit xaꞌ̱ma kaj̱x, jeꞌ̱ej̱yji
veꞌe toꞌk nu̱jom du̱nu̱jaꞌvikaj̱xp! ¡Je̱
Jesucristo kaj̱x tseꞌe veꞌem yaktoonnit!
Amén.

Yaꞌ̱a̱ tseꞌe je̱ mutoꞌk naḵ juuꞌ
veꞌe je̱ Pablo tyuknu̱jaꞌyi je̱
jaanchjaꞌvivataj̱k jep̱ Corinto

1 A̱tseꞌe je̱ Pablo, je̱ Nteꞌyam aṯseꞌe
xvinko̱o̱n jeṯs aṯseꞌe nꞌítu̱t je̱ Jesu-

cristo je̱ kyukáṯsiva. A̱ts jeṯs je̱ nꞌútsamda
je̱ nꞌajchamda Sóstenes, 2máyam aa̱ṯseꞌe
je̱ Dios ntuknu̱kex̱ta je̱ jaanchjaꞌvivataj̱k
juuꞌ veꞌe nayꞌamojkijidup jem̱ coriintovit
kyajpu̱n kaj̱xm. Mꞌijttupeꞌe je̱ Nteꞌyam
je̱ jyayu jeꞌ̱e̱ kaj̱x ku veꞌe toꞌk muk
mꞌitta je̱ Cristo maa̱ṯ. Je̱ Nteꞌyam tseꞌe
myaaxu̱xju̱du jeṯseꞌe mjoojntykidinit ax
joꞌn jeꞌ̱e̱ veꞌe du̱tsaḵ. Máyam aa̱ṯseꞌe je̱
Dios ntuknu̱kej̱xtuva anañu̱joma je̱ jayu
juuꞌ veꞌe jyajomaꞌitu̱ku̱jxa du̱vinjaꞌvidup
du̱vintsaꞌ̱kidup je̱ nMaj̱a̱ Vintsáṉamda
Jesucristo, jeꞌ̱e̱ je̱ Myaj̱a̱ Vintsaṉda jeṯs
u̱u̱ꞌm njeꞌ̱em̱dava. 3 Je̱ Nteꞌyam, juuꞌ
veꞌe nTeeꞌimdup, jeṯs je̱ nMaj̱a̱ Vintsá-̱
namda Jesucristo, jeꞌ̱e̱ tseꞌe mkunooꞌkx-
jadap jeṯseꞌe mꞌijttinit jeꞌ̱e̱ je̱ yꞌo̱y jo̱o̱t
maa̱ṯta.

Njayej̱pumdupeꞌe je̱ maaꞌyu̱n
je̱ putaj̱kin je̱ Cristo kaj̱x

4 Ijtp aṯseꞌe je̱ Nteꞌyam nkukaj̱tsja mi-
its kaj̱xta ku̱x mkunooꞌkxju̱dup miits jeꞌ̱e̱
veꞌe je̱ Cristo Jesús kaj̱x. 5Ku̱x tseꞌe
mꞌitta toꞌk muk je̱ Cristo maa̱ṯ, jeꞌ̱e̱
kaj̱x tseꞌe je̱ Nteꞌyam mmo̱ꞌo̱jada toꞌk
kaꞌ̱aj̱yji je̱ maaꞌyu̱n je̱ putaj̱kin, veꞌem
tseꞌe xnu̱jávada juuꞌ veꞌe tyú̱vam jeṯs o̱y
jeꞌ̱e̱ veꞌe juuꞌ veꞌe mko̱jtstup. 6Maḵk tseꞌe
mtanda toꞌk muk je̱ Cristo maa̱ṯ ku̱xeꞌe
xjaanchjávada je̱ Cristo jyeꞌ̱e̱ juuꞌ aa̱ṯs
miitseꞌe nvaajnjidu. 7Ax veꞌem tseꞌe,
namvaat tseꞌe xꞌaꞌixta je̱ nMaj̱a̱ Vintsá-̱
namda Jesucristo, kaꞌa tseꞌe mkaꞌijtu̱x-
jada je̱ maaꞌyu̱n je̱ putaj̱kin juuꞌ veꞌe
je̱ Nteꞌyam yajkyp. 8 Jeꞌ̱e̱ tseꞌe myakꞌít-
jadap maḵk aaj maḵk jo̱o̱t, veꞌem tseꞌe ni
ti tó̱kina mkayakpaatjadat ku veꞌe je̱ Je-
sucristo myiinnuvat. 9 Je̱ Nteꞌyam, kyu-

tyuumpts jeꞌ̱e̱ veꞌe jeꞌ̱e̱ je̱ yꞌayook, jeꞌ̱e̱
tseꞌe xvinko̱ꞌnumdu jeṯseꞌe nꞌijtumdinit
je̱ yꞌOnu̱k Jesucristo maa̱ṯ, u̱u̱ꞌm je̱ nMa-̱
ja̱ Vintsáṉamda.

Ku je̱ jaanchjaꞌvivataj̱k kijpx
je̱ vinmaꞌyu̱n du̱kajayej̱pti

10Utsta ajchta utsta tsaꞌ̱aḏa, je̱
nMaj̱a̱ Vintsáṉamda Jesucristo kaj̱x aṯs
miitseꞌe nmunooꞌkxtu̱kta jeṯseꞌe kijpx
je̱ vinmaꞌyu̱n xjayej̱ptinit. Kaꞌa tseꞌe
mnapyaj̱kvaꞌkxjadat; tsoj yakxo̱neꞌe
mjoojntykadat mnaxviijnadat, toꞌkji
je̱ mvinmaꞌyu̱nda toꞌkji je̱ mjaꞌvinda.
11Utsta ajchta utsta tsaꞌ̱aḏa, jeꞌ̱e̱ kaj̱xts
aṯseꞌe veꞌem nvaꞌañ ku̱x ta̱ aṯseꞌe je̱ kaṯs
nmo̱tu jeṯs mnapyaj̱kvaꞌkxju̱dupeꞌe. Je̱
Cloé je̱ jyáyuts aṯseꞌe tu̱xnaa̱j̱mada.
12 Jeꞌ̱eṯs aṯseꞌe ntijp jeṯs toꞌk jadoꞌkeꞌe
kaḵjeꞌ̱e̱ je̱ vyinmaꞌyu̱n du̱pam̱da.
Jem̱ xa veꞌe juuꞌ veꞌe vaandup: “Je̱
Pablo xa aṯseꞌe mpanu̱jkxp.” Jem̱
tseꞌe juuꞌ veꞌe vaanduvap: “Je̱ Apolos
xa aṯseꞌe mpanu̱jkxp.” Jem̱pa tseꞌe
juuꞌ veꞌe vaanduvap: “Je̱ Pedro xa
aṯseꞌe mpanu̱jkxp.” Nay jem̱pa tseꞌe
juuꞌ veꞌe vaanduvap: “Je̱ Cristo xa
aṯseꞌe mpanu̱jkxp.” 13 ¿Jadi paj̱kvaꞌkxy
vineꞌe je̱ Cristo yꞌit? ¿Ukpu̱ aṯs, je̱
Pablo, aṯs vineꞌe cruuzpej̱t miits
kaj̱xta? ¿Ukpu̱ aṯs je̱ nxaa̱j̱ kaj̱x miitseꞌe
mnap̱ej̱tti? 14Nkuko̱jtsjip xa aṯseꞌe
je̱ Nteꞌyam jeṯs ni paṉa aṯs miitseꞌe
nkayaknap̱ej̱tti, je̱ Criispoji veꞌe jeṯs
je̱ Gayo, 15 ax veꞌem tseꞌe ni paṉa
kyavaꞌanu̱t jeṯs aṯs je̱ nxaa̱j̱ kaj̱xeꞌe
mnap̱ej̱tti. 16Nyaknap̱ej̱tpadamna
aṯseꞌe je̱ Estéfanas maa̱ṯ paṉ paṉ
jatyeꞌe jep̱ jyu̱u̱mp tyu̱jkp. Kaꞌats
aṯseꞌe nꞌukjaaꞌmyej̱tsni ku aṯseꞌe viijnk
nyaknap̱ej̱tpa. 17Ku̱x ka yaknap̱ej̱tpap
xa aṯseꞌe je̱ Cristo xkejx, jeꞌ̱e̱ veꞌe jeṯs
aṯseꞌe je̱ jayu nvaajnjadat je̱ o̱y kaṯs
je̱ o̱y ayook, je̱ Jesucristo jyeꞌ̱e,̱ jeꞌ̱e̱
juuꞌ veꞌe xkuꞌo̱o̱ꞌkimdu jem̱ cruz kaj̱xm
jeṯseꞌe maḵk nꞌijtumdinit toꞌk muk

jeꞌ̱e̱ maa̱ṯ. Ax kaꞌats aṯseꞌe je̱ tsújit
ayook nyaktún jeṯseꞌe je̱ jayu ko̱o̱jyji
du̱tsojjávadat je̱ ayook juuꞌ aṯseꞌe
nkaj̱tsp.

Je̱ ayook juuꞌ veꞌe je̱
Pablo je̱ jayu vyaajnji

18 Je̱ ayook juuꞌ aa̱ṯseꞌe je̱ jayu nvaa-
jnjip, yaꞌ̱aṯs jeꞌ̱e̱ veꞌe: Je̱ Cristo xa veꞌe
xkuꞌo̱o̱ꞌkimdu jem̱ cruz kaj̱xm. Tukx-
iꞌik kaṯsts jeꞌ̱e̱ veꞌe yakjávajada paṉ paṉ
jatyeꞌe vintó̱kidup; ax u̱u̱ꞌmda, juuꞌ veꞌe
je̱ Nteꞌyam yaktso̱o̱kju̱dup, je̱ Nteꞌyam je̱
myáḵkints jeꞌ̱e̱ veꞌe. 19Veꞌem xa jeꞌ̱e̱ veꞌe
ax joꞌn je̱ Kunuuꞌkx Jatyán vyaꞌañ:
Nyaknu̱keꞌ̱xnatáḵap xa aṯseꞌe jeṯs kaꞌa

jeꞌ̱e̱ veꞌe tyun jeꞌ̱e̱ je̱ yꞌayook juuꞌ
veꞌe natyijju̱dup kuvij jáyuda,

kaꞌats jeꞌ̱e̱ veꞌe tyoompa jeꞌ̱e̱ je̱ yꞌayook
paṉ paṉ jatyeꞌe natyijju̱dup vinmó̱-
tuva ónu̱kta.

Jidu̱ꞌu̱m tseꞌe vyaꞌañ.
20 Jej̱a xa veꞌe yaja naxviijn juuꞌ veꞌe

yaktijtup kuvij jáyuda, yakꞌixpaj̱kpada,
jeṯs paṉ paṉ jatyeꞌe o̱o̱y juuꞌ du̱tun-
nu̱jaꞌvidup. Ax juuꞌ tseꞌe yaja naxvi-
ijn yaktijp viji kej, yakxiꞌikts jeꞌ̱e̱ veꞌe
je̱ Nteꞌyam du̱java. 21Ñu̱jaꞌvip xa veꞌe
je̱ Nteꞌyam juuꞌ veꞌe tyuump, jeꞌ̱e̱ kaj̱x
tseꞌe kyanamyaso̱o̱kji jeṯseꞌe je̱ jayu yꞌíx-
ajat je̱ naxviijnit vijin kej̱u̱n kaj̱x, jeꞌ̱e̱
veꞌe chaj̱kp jeṯseꞌe cho̱ꞌo̱ktat je̱ kyaṯs
je̱ yꞌayook kaj̱x jeꞌ̱eḏa paṉ paṉ jatyeꞌe
jaanchjaꞌvijidup, ó̱yameꞌe ya̱ kaṯs ya̱ ay-
ook yakxiꞌik du̱jávada je̱ jayu juuꞌ veꞌe
du̱kajaanchjaꞌvidup.

22Yꞌixuvaandup tseꞌe je̱ israeejlit jayu
je̱ mú̱jit nu̱jaꞌvin, yꞌamo̱tunaxuvaandup
tseꞌe je̱ griego jayu je̱ vijin je̱ kej̱u̱n; 23 ax
je̱ Cristo, juuꞌ veꞌe cruuzpej̱t, jeꞌ̱eṯs jeꞌ̱e̱
veꞌe jyeꞌ̱e̱ juuꞌ aa̱ṯseꞌe je̱ jayu nvaajn-
jip. Kyo̱ꞌo̱yjaꞌvidup tseꞌe ya̱ kaṯs ya̱ ay-
ook je̱ israeejlit jáyuda, yakxiꞌikts yaꞌ̱a̱
veꞌe du̱jávada paṉ paṉ jatyeꞌe ka jeꞌ̱ep̱ta;
24 ax u̱u̱ꞌm kaj̱xamda, paṉ paṉ jatyeꞌe
je̱ Nteꞌyam vinko̱o̱jnju̱du, je̱ israeejlit

jáyuda jeṯs paṉ paṉ jatyeꞌe ka jeꞌ̱ep̱ta,
je̱ Nteꞌyam je̱ myaḵkin jeṯs je̱ Nteꞌyam
je̱ vyijin je̱ kyéj̱u̱nts yaꞌ̱a̱ veꞌe. 25Yakx-
iꞌikts jeꞌ̱e̱ veꞌe je̱ jáyuda du̱java ku veꞌe
je̱ Cristo je̱ jayu du̱kuꞌo̱o̱ꞌki jem̱ cruz
kaj̱xm. Ax ó̱yam tseꞌe je̱ jayu yakx-
iꞌik du̱jávada, o̱yts jeꞌ̱e̱ veꞌe je̱ Nteꞌyam
du̱nu̱java ti veꞌe tyuump. Juuꞌ xa veꞌe
je̱ jayu tyijp jeṯseꞌe je̱ Nteꞌyam du̱tu-
ujn ku̱x kaꞌa veꞌe je̱ maḵkin du̱jayep,
nu̱yojk maḵkts jeꞌ̱e̱ veꞌe jeṯs kaꞌa veꞌe
toꞌk kaꞌ̱aj̱yji je̱ jayu. 26Utsta ajchta utsta
tsaꞌ̱aḏa, mnu̱jaꞌvidinup xa miitseꞌe jeṯs je̱
Nteꞌyameꞌe mvinko̱o̱jnju̱du, nu̱ꞌeejyjits
miitseꞌeda viji kej ax joꞌn je̱ naxvi-
ijnit jayu du̱tijta, nu̱ꞌeejyjits miitseꞌe-
dava juuꞌ veꞌe yakkutojktup, nay nu̱ꞌee-
jyjits miitseꞌedava juuꞌ veꞌe du̱jayej̱ptup
je̱ vintsaꞌ̱kin. 27Vyinko̱o̱nts jeꞌ̱e̱ veꞌe je̱
Nteꞌyam paṉ paṉ jatyeꞌe yaktijtup ka ví-
jap ka kéjap yaja naxviijn, jeꞌ̱e̱ kaj̱x tseꞌe
jeṯseꞌe du̱yaktso̱ꞌo̱tyónu̱t paṉ paṉ jatyeꞌe
yaktijtup viji kej; vyinko̱o̱nts jeꞌ̱e̱ veꞌe
paṉ paṉ jatyeꞌe yaktijtup kamáḵkap yaja
naxviijn, jeꞌ̱e̱ kaj̱x tseꞌe jeṯseꞌe du̱yak-
tso̱ꞌo̱tyónu̱t paṉ paṉ jatyeꞌe yaktijtup
maḵk. 28 Je̱ Nteꞌyameꞌe du̱vinko̱o̱n paṉ
paṉ jatyeꞌe kayakvintsaꞌ̱kidup jeṯs paṉ
paṉ jatyeꞌe yakviijnkꞌíxtup, veꞌem tseꞌe
kyutó̱kiyu̱t je̱ maj̱in juuꞌ veꞌe yakvinkó̱p-
kidup paṉ paṉ jatyeꞌe du̱jayej̱ptup je̱
naxviijnit vinmaꞌyu̱n. 29Ax veꞌem tseꞌe
ni paṉa kyanamyáj̱ajat jej̱a je̱ Nteꞌyam
vyinkujk. 30 Je̱ Nteꞌyam xa veꞌe vi-
inm u̱u̱ꞌm xyaktoꞌkmojkumdu je̱ Cristo
Jesús maa̱ṯ. Je̱ Cristo kaj̱x tseꞌe nnu̱-
jaꞌvimdini juuꞌ veꞌe je̱ Nteꞌyam chaj̱kp,
jeꞌ̱e̱ kaj̱x tseꞌe je̱ Nteꞌyam xkato̱kimpaꞌ̱-
mumda jeṯseꞌe vaꞌajts nꞌijtumda, jeꞌ̱e̱
tseꞌe xyakpítsumumdu jem̱ je̱ Satanás
yꞌam kyaꞌ̱m jeṯseꞌe nꞌijtumda jem̱ je̱
Nteꞌyam yꞌam kyaꞌ̱m. 31Veꞌemts jeꞌ̱e̱ veꞌe
ax joꞌn je̱ Kunuuꞌkx Jatyán vyaꞌañ: “Paṉ
paṉ xa veꞌe namyaj̱avaajnjup, nu̱yojk
o̱yts jeꞌ̱e̱ veꞌe jeṯseꞌe je̱ Nteꞌyam du̱yak-
máj̱at du̱yakjaanchat.”

2 Utsta ajchta utsta tsaꞌ̱aḏa, ku aṯseꞌe
nnu̱jkx jeṯs aṯs miitseꞌe nvaajnjidi je̱

Nteꞌyam je̱ yꞌayook, kaꞌats aṯseꞌe je̱ mú̱jit
ayook nyaktuujn ukpu̱ je̱ jayu je̱ vyijin.
2Ku xa aṯseꞌe nꞌijt miits maa̱ṯta, kaꞌats
aṯseꞌe ntsaj̱k jeṯs aṯseꞌe viijnk nmu̱jávat,
je̱ Jesucriistoji veꞌe, juuꞌ veꞌe cruuzpej̱t.
3 Jaꞌvip tsaꞌ̱kipts aṯseꞌe nveꞌna jem̱ mi-
its mvinkojkmda jeṯs yónu̱k aaj yónu̱k
jo̱o̱t. 4Ku aṯs miitseꞌe nmuko̱jtsti jeṯseꞌe
ntuknu̱jaꞌvidi je̱ o̱y kaṯs je̱ o̱y ayook,
kaꞌats aṯseꞌe ntsaj̱k jeṯseꞌe ntukjaanchjá-
vadat je̱ Jesucristo je̱ jayu je̱ vyijin kaj̱x,
ñojkꞌó̱yeꞌe ntukjaanchjaꞌvidi je̱ Espíritu
Santo je̱ myaḵkin kaj̱x, 5 veꞌem tseꞌe je̱
Jesucristo xjaanchjávadat je̱ Nteꞌyam je̱
myaḵkin kaj̱x jeṯs ka je̱ jayu je̱ vyijin
kaj̱xap.

Je̱ Espíritu Santo kaj̱x tseꞌe je̱
Nteꞌyam je̱ vyijin yaknu̱java

6 O̱yam tseꞌe vyeꞌema, je̱ vijin maa̱ṯts
aa̱ṯseꞌe je̱ jayu nmuko̱tsta juuꞌ veꞌe maḵk
naajkꞌijtjidinup toꞌk muk je̱ Jesucristo
maa̱ṯ. Ya̱ vijin, ka je̱ naxviijnit víjinapts
yaꞌ̱a̱ veꞌe, nay ka je̱ víjinapts yaꞌ̱a̱ veꞌe
juuꞌ veꞌe yakkutojktup yaja naxviijn. Je̱
vijin juuꞌ veꞌe jyayej̱ptup, jeꞌ̱yapts jeꞌ̱e̱
veꞌe je̱ xaa̱j̱ ku veꞌe kyo̱o̱ꞌkꞌijtnit. 7Ax je̱
ayook juuꞌ aa̱ṯseꞌe nkaj̱tsp, je̱ Nteꞌyam
je̱ vyíjints jeꞌ̱e̱ veꞌe juuꞌ veꞌe kayaknu̱-
jaꞌvip yꞌijt, jeꞌ̱e̱ juuꞌ veꞌe je̱ Nteꞌyam ñu̱-
paa̱j̱mtki kaꞌanumeꞌe ya̱ it cho̱o̱ꞌndu̱k
vyeꞌna, jeꞌ̱eṯs jeꞌ̱e̱ veꞌe ku veꞌe je̱ Cristo
xkuꞌo̱o̱ꞌkimdi jeṯseꞌe njayej̱pumdinit je̱
joojntykin juuꞌ veꞌe xaꞌ̱ma kaj̱x ijtp. 8Ni
páṉats yaꞌ̱a̱ veꞌe du̱kanu̱jaꞌvi juuꞌ veꞌe
yakkutojktup yaja naxviijn, ku̱x paṉ ku̱-
du̱nu̱jaꞌvidi xa veꞌe, kaꞌats jeꞌ̱e̱ veꞌe ku̱-
du̱yakjacryuuzpej̱tjidi je̱ nMaj̱a̱ Vintsá-̱
namda Jesucristo. 9Veꞌemts jeꞌ̱e̱ veꞌe ax
joꞌn je̱ Kunuuꞌkx Jatyán vyaꞌañ:
Je̱ Nteꞌyam xa veꞌe du̱ꞌapaa̱j̱mtki may vi-

ijn je̱ yꞌo̱y jeꞌ̱e̱ juuꞌ veꞌe kayakꞌix-
pna kayakmó̱tupna jeṯs kaꞌanumeꞌe
yakvinmay,

jeꞌ̱e̱ kaj̱x tseꞌe du̱ꞌapaa̱j̱mtkiji paṉ paṉ
jatyeꞌe je̱ Nteꞌyam du̱tso̱jktup.

Jidu̱ꞌu̱m tseꞌe vyaꞌañ. 10Ax yaꞌ̱a̱ tseꞌe
je̱ Nteꞌyam xtuknu̱jaꞌvimdu je̱ Espíritu
Santo kaj̱x, ku̱x je̱ Espíritu Santo, vaꞌa-
jtsts jeꞌ̱e̱ veꞌe du̱nu̱java ti vinmaꞌyu̱neꞌe
je̱ Nteꞌyam jyayejpp.

11Ni paṉa xa veꞌe du̱kanu̱java paṉ
vintso̱ veꞌe toꞌk jadoꞌk je̱ jayu vyin-
may jem̱ jyaꞌvin kaj̱xm, je̱ jayu je̱ jyaꞌv-
inji tseꞌe du̱nu̱jaꞌvip. Nay veꞌempa tseꞌe,
je̱ Espíritu Santo, juuꞌ veꞌe ijtp jem̱
je̱ Nteꞌyam jyaꞌvin kaj̱xm, jeꞌ̱ej̱yji tseꞌe
du̱nu̱jaꞌvip vintso̱ veꞌe je̱ Nteꞌyam vy-
inmay. 12Ax kaꞌa tseꞌe nnu̱jaꞌvimda je̱
Nteꞌyam je̱ yꞌayook je̱ naxviijnit vin-
maꞌyu̱n kaj̱x, je̱ Espíritu Saantots jeꞌ̱e̱
veꞌe xtuknu̱jaꞌvimdup je̱ ayook jeṯseꞌe
nvinmó̱tumdat juuꞌ veꞌe je̱ Nteꞌyam je̱
myaaꞌyu̱n kaj̱x xmo̱ꞌyumdu. 13 Juuꞌts
aa̱ṯseꞌe je̱ jayu ntukꞌixp, ka jeꞌ̱ep̱ts jeꞌ̱e̱
veꞌe juuꞌ veꞌe je̱ jayu tyijtup vijin, je̱ vijin
jeꞌ̱e̱ veꞌe juuꞌ veꞌe je̱ Espíritu Santo aa̱ṯs
xtuknu̱jaꞌvip. Ku aa̱ṯseꞌe veꞌem ntukꞌix,
ñu̱jaꞌvidupts jeꞌ̱e̱ veꞌe paṉ paṉ jatyeꞌe je̱
Espíritu Santo du̱kuvaj̱ktup jeṯs tyú̱vam
jeꞌ̱e̱ veꞌe je̱ ayook juuꞌ aa̱ṯseꞌe nkaj̱tsp.

14Paṉ paṉ jaty xa veꞌe jem̱ jyaꞌvin
kaj̱xmda kaꞌijtp je̱ Espíritu Santo, kaꞌa
tseꞌe du̱kuvaḵta juuꞌ veꞌe kyaj̱tsp je̱
Espíritu Santo, juuꞌ veꞌe ijtp jem̱ je̱
Nteꞌyam jyaꞌvin kaj̱xm, ku̱x yakxiꞌikeꞌe
du̱jávada, kaꞌa tseꞌe yꞌo̱ꞌyixjada jeṯseꞌe
du̱vinmó̱tudat juuꞌ veꞌe je̱ Espíritu Santo
xtukꞌíxumdup, ku̱x jeꞌ̱e̱ yaꞌ̱a̱ veꞌe juuꞌ
veꞌe yaknu̱jaꞌvip je̱ Espíritu Santo kaj̱x.
15 Je̱ jayu juuꞌ veꞌe jem̱ jyaꞌvin kaj̱xm
je̱ Espíritu Santo, o̱ꞌyixjupts jeꞌ̱e̱ veꞌe
jeṯseꞌe du̱vinkó̱nu̱t juuꞌ veꞌe pyaatyp
yꞌakee̱g̱uip, ax kaꞌa tseꞌe paṉ yꞌo̱ꞌy-
ixju̱ jeṯseꞌe tyo̱kimpayo̱ꞌo̱yju̱t jeꞌ̱e̱ kaj̱x.
16 Jidu̱ꞌu̱m xa veꞌe je̱ Kunuuꞌkx Jatyán
vyaꞌañ:
¿Paṉts jeꞌ̱e̱ nꞌiteꞌe du̱nu̱jaꞌvip ti

vinmaꞌyu̱neꞌe je̱ Maj̱a̱ Vintsáṉ
jyayejpp?

¿Paṉts nꞌiteꞌe o̱ꞌyixjup jeṯs jeꞌ̱e̱ veꞌe
du̱yakꞌixpáḵu̱t?

Jidu̱ꞌu̱m tseꞌe vyaꞌañ. Ax u̱u̱ꞌmda, toꞌkji
tseꞌe je̱ vinmaꞌyu̱n njayej̱pumda je̱ Cristo
maa̱ṯ.

Je̱ jayu juuꞌ veꞌe du̱mutoondup
du̱mupaj̱ktup je̱ Nteꞌyam

3 Utsta ajchta utsta tsaꞌ̱aḏa, kaꞌa aṯ-
seꞌe xꞌo̱ꞌyixji jeṯs aṯs miitseꞌe ku̱n-

muko̱jtsti ax joꞌn je̱ jáyuda juuꞌ veꞌe
du̱nu̱jaꞌvidinup ti veꞌe je̱ Espíritu Santo
chaj̱kp, vanxu̱peꞌe nmuko̱jtsti ax joꞌn je̱
jáyuda juuꞌ veꞌe du̱kakuvaj̱ktup je̱ Es-
píritu Santo ukpu̱ ax joꞌn jeꞌ̱eḏa juuꞌ
veꞌe námnum toꞌk muk ijtꞌukvaandu je̱
Jesucristo maa̱ṯ. 2Ntukꞌíxtuts aṯs miit-
seꞌe juuꞌ veꞌe ka tsoꞌoxap jeṯseꞌe xvin-
mó̱tudat, ku̱x kaꞌanum xa veꞌe apaa̱m̱-
du̱ka mveꞌ̱nada jeṯseꞌe xvinmó̱tudat juuꞌ
veꞌe tsoꞌox, veꞌemeꞌe mveꞌ̱nada ax joꞌn
je̱ piꞌk ónu̱k juuꞌ veꞌe tsiꞌtspna, juuꞌ veꞌe
kayakmo̱o̱ypnum je̱ kaaky je̱ to̱jkx. Ax
kaꞌanum tseꞌe u̱xyam mꞌo̱ꞌyixjada jeṯ-
seꞌe xvinmó̱tudat juuꞌ veꞌe tsoꞌox, 3 ku̱x
veꞌemna veꞌe je̱ vinmaꞌyu̱n xjayep̱ta
ax joꞌn jeꞌ̱eḏa juuꞌ veꞌe du̱kakuvaj̱k-
tup je̱ Espíritu Santo. Jeꞌ̱e̱ veꞌe ku
veꞌe mnavyiijnkꞌíxjada, mnamyuꞌéḵjada
jeꞌ̱e̱ kaj̱x ku veꞌe juuꞌ mkaꞌo̱ꞌyixjada ax
joꞌn je̱ viijnk jáyuda, jeṯseꞌe mnaky-
o̱jtsvintsó̱vjada, jeꞌ̱e̱ tseꞌe du̱yaknu̱keꞌ̱x-
nataj̱kip jeṯs veꞌemeꞌe mꞌitta ax joꞌn je̱
jáyuda juuꞌ veꞌe du̱kakuvaj̱ktup je̱ Es-
píritu Santo, veꞌem ax joꞌn jeꞌ̱eḏa juuꞌ
veꞌe du̱maa̱ṯnavyaa̱ꞌ̱nju̱dup je̱ naxviijnit
je̱ kyo̱ꞌo̱y jeꞌ̱e.̱ 4Ku̱x jem̱ miitseꞌeda
juuꞌ veꞌe vaandup: “Je̱ Pablo xa aṯseꞌe
mpanu̱jkxp.” Jem̱pa tseꞌe juuꞌ veꞌe vaan-
duvap: “Je̱ Apolos xa aṯseꞌe mpanu̱jkxp.”
Ax veꞌemam tseꞌe mnaajkꞌítjada ax joꞌn
jeꞌ̱eḏa juuꞌ veꞌe du̱kakuvaj̱ktup je̱ Es-
píritu Santo.

5 ¿Paṉts jeꞌ̱e̱ veꞌe je̱ Pablo? ¿Paṉts
jeꞌ̱e̱ veꞌe je̱ Apolos? Je̱ Nteꞌyam je̱
myutoompa je̱ myupaj̱kpaji xa aa̱ṯseꞌe

nꞌit juuꞌ kaj̱xeꞌe xjaanchjávada je̱ Ma-̱
ja̱ Vintsáṉ. Kaḵjeꞌ̱e̱ xa aa̱ṯseꞌe ntuujn
juuꞌ aa̱ṯseꞌe je̱ Maj̱a̱ Vintsáṉ xtukpavaan.
6Veꞌem aṯseꞌe ax joꞌn jeꞌ̱e̱ juuꞌ veꞌe je̱
taa̱m̱t du̱niipp, veꞌemts jeꞌ̱e̱ veꞌe je̱ Apo-
los ax joꞌn jeꞌ̱e̱ juuꞌ veꞌe du̱vaꞌxp, ax
je̱ Nteꞌyamts jeꞌ̱e̱ veꞌe du̱yakyee̱ꞌ̱kp, jeꞌ̱e̱
tseꞌe du̱paa̱m̱p je̱ jaanchjaꞌvin jem̱ je̱
jayu jyaꞌvin kaj̱xmda. 7Ax nmu̱páṉipts
aa̱ṯseꞌe, ni aṯsa, ni je̱ Apólosa, je̱ Nteꞌyam
jeꞌ̱e̱ veꞌe toꞌk juuꞌ veꞌe du̱nu̱máj̱ip du̱nu̱-
jaanchip. 8 Jeꞌ̱e̱ juuꞌ veꞌe niipp jeṯs jeꞌ̱e̱
juuꞌ veꞌe vaꞌxp, akijpxats jeꞌ̱e̱ veꞌe, ku-
joꞌyu̱xjadapts jeꞌ̱e̱ veꞌe je̱ Nteꞌyam kaḵ-
jeꞌ̱e̱ juuꞌ veꞌe tyoondup. 9 Je̱ Nteꞌyam
je̱ myutoompa je̱ myupaj̱kpa xa aa̱ṯseꞌe;
veꞌem xa miitseꞌeda ax joꞌn je̱ Nteꞌyam je̱
tyaj̱k ku̱mꞌijtti.

10Veꞌem xa aṯseꞌe ax joꞌn toꞌk je̱ taḵ-
paa̱m̱pa juuꞌ veꞌe o̱y du̱jajtp jeṯs ku-
vij, je̱ Nteꞌyamts aṯseꞌe xpaa̱m̱ jeṯs aṯ-
seꞌe nꞌit ax joꞌn je̱ jayu juuꞌ veꞌe je̱
taj̱k du̱yaktso̱o̱ꞌntkp. Ax juuꞌ tseꞌe vi-
ijnkta, veꞌemts jeꞌ̱e̱ veꞌeda ax joꞌn jeꞌ̱eḏa
juuꞌ veꞌe du̱jaaꞌkkaj̱xmpojtu̱ktup. Ax paṉ
paṉ jaty tseꞌe du̱jaaꞌkyakvimpej̱ttup je̱
taj̱k, o̱o̱y tseꞌe du̱tunꞌíxtat vintso̱ veꞌe
kyavintó̱kiyu̱t je̱ tun. 11Ku̱x ni paṉa
xa veꞌe kyaꞌo̱ꞌyixju̱ jeṯseꞌe du̱yaktso̱o̱ꞌn-
tknuvat je̱ taj̱k, jeꞌ̱ej̱yji veꞌe juuꞌ veꞌe
tso̱o̱ꞌndu̱kani, jeꞌ̱eṯs jeꞌ̱e̱ veꞌe je̱ Jesu-
cristo jyeꞌ̱e,̱ juuꞌ aṯs miitseꞌe nvaajn-
jidu. 12Ax o̱ꞌyixjup tseꞌe je̱ jayu jeṯ-
seꞌe du̱jaaꞌkyakvimpéṯu̱t je̱ taj̱k, jeꞌ̱e̱ ku
veꞌe du̱paa̱j̱mjat juuꞌ veꞌe ijtp ax joꞌn
je̱ oro, je̱ plata, ukpu̱ je̱ tsújit tsaaj,
je̱ ku̱p, je̱ páy̱u̱ts, ukpu̱ je̱ maa̱j̱y. 13 Je̱
toonk juuꞌ veꞌe toꞌk jadoꞌk tyuump,
vanꞌitts jeꞌ̱e̱ veꞌe o̱y ñu̱keꞌ̱xnatáḵat je̱
xaa̱j̱ ku veꞌe je̱ jayu yakto̱kimpayo̱ꞌynit.
Ku̱x juuꞌ veꞌe je̱ jayu tyoondup, yakꞌíx-
upts jeꞌ̱e̱ veꞌe paṉ myuténipeꞌe je̱ jaa̱j̱n
vanꞌit. Ax je̱ jaa̱j̱n tseꞌe du̱yaknu̱keꞌ̱x-
natáḵap paṉ vintso̱ veꞌe toꞌk jadoꞌk tyun.
14Paṉ paṉ tseꞌe du̱tukpaa̱m̱p juuꞌ veꞌe
kató̱yup, yakmo̱o̱ynupts jeꞌ̱e̱ veꞌe je̱ o̱ꞌyin

je̱ tyoonk kaj̱x. 15Ax paṉ paṉ tseꞌe
du̱tukpaa̱m̱p juuꞌ veꞌe tó̱yup, yakto̱ty-
o̱kikaj̱xnup tseꞌe nu̱jom, ó̱yameꞌe tsaꞌ̱aḵ
yꞌijtnit je̱ jayu, veꞌem ax joꞌn jeꞌ̱e̱ paṉeꞌe
je̱ jaa̱j̱n du̱kukee̱ḵp. 16 ¿Tis, kaꞌa vineꞌe
xnu̱jávada jeṯs je̱ Nteꞌyam je̱ chaptaj̱k
u̱u̱ꞌmeꞌeda?, yam njaꞌvin kaj̱xmamda
veꞌe chu̱u̱na je̱ Espíritu Santo, juuꞌ veꞌe
ijtp jem̱ je̱ Nteꞌyam jyaꞌvin kaj̱xmpa.
17Paṉ paṉ xa veꞌe du̱yakvintsaꞌ̱kintó̱kip
je̱ Nteꞌyam je̱ chaptaj̱k, tukkuvéṯjupts
jeꞌ̱e̱ veꞌe je̱ Nteꞌyam, ku̱x o̱y jeṯs vaꞌajts
jeꞌ̱e̱ veꞌe je̱ Nteꞌyam je̱ chaptaj̱k. U̱u̱ꞌmda
tseꞌe jeꞌ̱e̱ je̱ chaptaj̱k.

18Ni paṉa tseꞌe kyanavyinꞌaa̱ꞌ̱nju̱t vi-
inm. Paṉ jem̱ xa miitseꞌeda juuꞌ veꞌe
nayjaꞌvijup kuvij je̱ naxviijnit vijin kaj̱x,
vaꞌan tseꞌe du̱napyu̱mju̱ ax joꞌn tii ku̱-
du̱kanu̱jaꞌvi joꞌn, veꞌem tseꞌe tyú̱vam
yꞌítu̱t kuvij. 19Ku̱x je̱ naxviijnit vijin,
kaꞌa jeꞌ̱e̱ veꞌe je̱ Nteꞌyam du̱vijjáva. Ku̱x
jidu̱ꞌu̱meꞌe je̱ Kunuuꞌkx Jatyán vyaꞌañ:
“Ku veꞌe je̱ taay maa̱ṯ juuꞌ du̱tonda je̱ ku-
vij jáyuda, je̱ Nteꞌyamts jeꞌ̱e̱ veꞌe yaktán-
jadap ax joꞌn je̱ táṉu̱k juuꞌ veꞌe taamp jep̱
kutyay̱ jaa̱ṯp ku̱xeꞌe du̱kanu̱java jeṯs je̱
yꞌo̱o̱ꞌku̱n jeꞌ̱e̱ veꞌe juuꞌ veꞌe yꞌanaj̱kxip.”
20Vaampap tseꞌe jidu̱ꞌu̱m: “Ñu̱jaꞌvip xa
veꞌe je̱ Maj̱a̱ Vintsáṉ jeṯs kaꞌa veꞌe tyun
vintso̱ veꞌe vyinmayda je̱ kuvij jáyuda.”
21 Jeꞌ̱e̱ kaj̱x tseꞌe, ni paṉa veꞌe du̱kayak-
máj̱at je̱ jayu juuꞌ veꞌe du̱tukꞌíxtup je̱
Nteꞌyam je̱ yꞌayook, ku̱x nu̱jom juuꞌ jaty,
miits je̱ mꞌo̱ꞌyin kaj̱xtats jeꞌ̱e̱ veꞌe. 22 A̱ts,
nay veꞌempa je̱ Apolos, je̱ Pedro, ya̱
naxviijn, je̱ joojntykin, je̱ o̱o̱ꞌku̱n, jeꞌ̱e̱
juuꞌ veꞌe u̱xyam, juuꞌ veꞌe miimpnum,
nu̱jom juuꞌ jaty, miits je̱ mꞌo̱ꞌyindats jeꞌ̱e̱
veꞌe. 23Ax je̱ Criistots u̱u̱ꞌmeꞌe jyeꞌ̱eḏa;
jeṯs je̱ Cristo, je̱ Nteꞌyamts jeꞌ̱e̱ veꞌe jyeꞌ̱e.̱

Juuꞌ veꞌe yaktukpavaan
je̱ kukáṯsivataj̱k

4 ¿Vintso̱ veꞌe du̱tsaḵ jeṯs aa̱ṯseꞌe je̱
jayu xjávat? Je̱ Cristo je̱ myutoompa

je̱ myupaj̱kpa xa aa̱ṯseꞌe, yaktukkuvaꞌni

aa̱ṯseꞌe jeṯs aa̱ṯseꞌe je̱ jayu ntukꞌíxu̱t
juuꞌ veꞌe je̱ Nteꞌyam yaknu̱keꞌ̱xnataj̱ki.
2Paṉ paṉ xa veꞌe yaktukkuvaꞌnip juuꞌ,
yakvinkó̱pkapts jeꞌ̱e̱ veꞌe jeṯseꞌe yakku-
tyónu̱t ax joꞌn yaktukpavaꞌañ. 3 ¿Paṉts
jeꞌ̱e̱ veꞌe juuꞌ veꞌe vaamp jeṯs o̱y ukpu̱
ka ó̱yap jeꞌ̱e̱ veꞌe juuꞌ aṯseꞌe ntuump
nkaj̱tsp? Kaꞌats aṯseꞌe nmaj̱ap̱u̱m juuꞌ
miitseꞌe mko̱jtstup aṯs kaj̱x ukpu̱ juuꞌ
veꞌe je̱ viijnk jayu kyo̱jtstup aṯs kaj̱x.
Nay kaꞌava tseꞌe tyun ku aṯseꞌe mpay-
o̱ꞌo̱y jeṯs o̱y ukpu̱ ka ó̱yap jeꞌ̱e̱ veꞌe
juuꞌ aṯseꞌe ntuump nkaj̱tsp. 4 O̱yam aṯ-
seꞌe ti nkanatyukjávaja jej̱a je̱ Nteꞌyam
vyinkujk, ka jeꞌ̱e̱ kaj̱xapts aṯseꞌe jep̱ to̱kin
jaa̱ṯp nkaꞌit; je̱ Maj̱a̱ Vintsaṉeꞌe vaamp
paṉ o̱y jeꞌ̱e̱ veꞌe juuꞌ aṯseꞌe ntuump uk
paṉ kaꞌa. 5 Jeꞌ̱e̱ kaj̱x tseꞌe, kaꞌats miitseꞌe
paṉ xto̱kimpayo̱ꞌo̱ydat. Aꞌixta ku veꞌe je̱
Maj̱a̱ Vintsáṉ myiinnuvat. Ku veꞌe myi-
innuvat, nu̱keꞌ̱xnatáḵa tseꞌe nu̱jom yꞌí-
tu̱t. Jeꞌ̱e̱ tseꞌe du̱yaknu̱keꞌ̱xnatáḵap paṉ ti
jatyeꞌe je̱ jayu vyinmaaydup jem̱ jyaꞌvin
kaj̱xmda, veꞌem tseꞌe du̱mo̱o̱ynit kaḵjeꞌ̱e̱
je̱ jayu juuꞌ veꞌe vyinmajtsju̱dup.

6Utsta ajchta utsta tsaꞌ̱aḏa, miits
je̱ mꞌo̱ꞌyin kaj̱xta xa aṯseꞌe tu̱ntuk-
muꞌaꞌixmoka vintso̱ aṯseꞌe jeṯs je̱ Apo-
los, ax veꞌem tseꞌe xnu̱jávadat jeṯs kaꞌa
veꞌe yꞌo̱ya jeṯseꞌe xyaknu̱yókadat juuꞌ
veꞌe javyet jep̱ Kunuuꞌkx Jatyán ku̱jxp,
veꞌem tseꞌe toꞌk xkayakmáj̱adat jeṯseꞌe
jadoꞌk xkaviijnkꞌíxtat. 7Ax mits, jya-
paṉa, ¿vintso̱ts mitseꞌe xtunjaaꞌknu̱máj̱a
jeṯs kaꞌa veꞌe je̱ viijnk jayu, ukpu̱
ti veꞌe mꞌixp mjayejpp juuꞌ veꞌe je̱
Nteꞌyam mkamo̱o̱jyju? Ax paṉ jeꞌ̱e̱ tseꞌe
mmo̱o̱jyju, ¿tyaj̱x tseꞌe mnamyáj̱aja ax
joꞌn jeꞌ̱e̱ veꞌe ku̱mkamo̱o̱jyji joꞌn?

8Veꞌem xa miitseꞌe mnayjávajada jeṯs
kaꞌa veꞌe ti mkaꞌijtu̱xjada. ¡Mnayjaꞌvi-
jidup tseꞌe ax joꞌn vaꞌajts kumeen ku̱mꞌi-
jtti jeṯs ax joꞌn ku̱myakkutojkti ka
aa̱ṯs maa̱ṯap! ¡ey̱ jeꞌ̱e̱ veꞌe ku̱yꞌit jeṯ-
seꞌe ku̱myakkutokta, veꞌemts aa̱ṯs mi-
itseꞌe ku̱nmaa̱ṯyakkutókta! 9Veꞌem xa

veꞌe jyava jeṯs aa̱ṯs, je̱ kukaṯsivataj̱k,
tun u̱xꞌo̱o̱k aa̱ṯseꞌe je̱ Nteꞌyam xyaktaajñ.
Veꞌem xa aa̱ṯseꞌe ax joꞌn je̱ jayu juuꞌ
veꞌe kutúkani je̱ yꞌo̱o̱ꞌku̱n, xꞌíxtupts aa̱ṯ-
seꞌe je̱ jayu jeṯs je̱ aangelestaj̱k, veꞌem
tseꞌe du̱nu̱jávadat vintso̱ aa̱ṯseꞌe njátu̱t.
10Xtijtup xa aa̱ṯseꞌe je̱ jayu ka víjap ku̱x-
eꞌe aa̱ṯs je̱ Cristo je̱ yꞌayook nyakvaꞌkx-
tu̱k; ax veꞌemts miitseꞌe mnatyijjada
jeṯs o̱yeꞌe xnu̱jávada juuꞌ veꞌe je̱ Cristo
chaj̱kp. Veꞌem xa aa̱ṯseꞌe nnayjávaja jeṯs
je̱ maḵkin aa̱ṯseꞌe nkajayejpp, tum maḵk
tum tso̱tsts miitseꞌe mnayjávajada. Xvi-
ijnkꞌíxp xa aa̱ṯseꞌe je̱ jayu; miits tseꞌe
myakvintsaꞌ̱kidup. 11 U̱xyam paat xa aa̱ṯ-
seꞌe ntaa̱ṯsa nyuꞌaa̱ꞌ̱kju̱, aa̱ṯseꞌe je̱ vit je̱
xo̱x xkaꞌijtja, aa̱ṯseꞌe je̱ jayu xjomtún
xtitún, aa̱ṯseꞌe njaa̱j̱n ntaj̱k kyaꞌit, 12 aa̱ṯ-
seꞌe januuꞌkxji ntun ya̱ nkaꞌ̱aj̱ maa̱ṯ. Ku
aa̱ṯseꞌe je̱ jayu xvinko̱jtspét, nꞌamó̱tupts
aa̱ṯseꞌe je̱ Nteꞌyam jeṯseꞌe je̱ maaꞌyu̱n ty-
oꞌnu̱xjadat. Ku aa̱ṯseꞌe je̱ jayu xjomtún
xtitún, nmuténipts aa̱ṯseꞌe. 13Ku aa̱ṯseꞌe
nyaknu̱vampet, je̱ o̱y ko̱jtsu̱n maa̱ṯts aa̱ṯ-
seꞌe nko̱jtsu̱mpít jeṯs aa̱ṯseꞌe nꞌix vintso̱
aa̱ṯseꞌe nko̱jtsꞌó̱yat. U̱xyam paatts aa̱ṯseꞌe
nyakpu̱m ax joꞌn je̱ naax je̱ poꞌox.

14Ka miits je̱ mtso̱ꞌo̱tyoꞌnu̱n kaj̱xap-
tats aṯs yaꞌ̱a̱ veꞌe njaꞌa; jeꞌ̱e̱ veꞌe jeṯs
aṯs miitseꞌe nko̱jtsjadat ax joꞌn aṯs je̱
nꞌónu̱k ku̱mꞌijtti. 15Ku̱xjajayep̱ta xa mi-
itseꞌe je̱ yakꞌixpaj̱kpada miijl am juuꞌ
veꞌe mtukꞌíxju̱dup je̱ Cristo jyeꞌ̱e,̱ tun
toꞌkjits jeꞌ̱e̱ veꞌe juuꞌ veꞌe ijtp ax joꞌn je̱
mteeꞌda, ax jeꞌ̱eṯs aṯseꞌe, ku̱x mjaanch-
jaꞌviꞌukvaandu veꞌe je̱ Jesucristo ku aṯs
miitseꞌe nvaajnjidi je̱ o̱y kaṯs je̱ o̱y ayook.
16Nmunooꞌkxtktupts aṯs miitseꞌe jeṯseꞌe
veꞌem xtóndat xkó̱tstat ax joꞌn aṯs.

17 Jeꞌ̱e̱ kaj̱xts aṯs miitseꞌe ntuknu̱kex̱ta
je̱ Timoteo, juuꞌ aṯseꞌe o̱o̱y ntuntsaj̱kp.
Nꞌonu̱kjaꞌvipts aṯs jeꞌ̱e̱ veꞌe ku̱xeꞌe du̱-
jaanchjaꞌviꞌukvaajñ je̱ Jesucristo ku aṯ-
seꞌe xꞌamo̱tunajxy. O̱yts jeꞌ̱e̱ veꞌe je̱
Jesucristo du̱tuujnja. Jeꞌ̱e̱ tseꞌe mtuk-
jaaꞌmyéṯsjadap vintso̱ aṯseꞌe je̱ Cristo

mpanu̱jkx, veꞌemam ax joꞌn aṯseꞌe je̱ jayu
ntukꞌix joma jatyeꞌe je̱ jaanchjaꞌvivataj̱k
ñayꞌamókajada. 18 Jem̱ts miitseꞌeda juuꞌ
veꞌe namyáj̱ijidup ku veꞌe vyinmayda
jeṯs kaꞌa aṯs miitseꞌe naj̱kx nkuꞌíxtinuva.
19Ax paṉ vaamp tseꞌe je̱ Maj̱a̱ Vintsáṉ,
kaꞌa tseꞌe vinjoꞌn ya̱ it jyaaꞌknáxu̱t jeṯs
aṯs miitseꞌe naj̱kx nkuꞌíxtinuva, vanꞌitts
aṯseꞌe nnu̱jávat paṉ ti veꞌe tyoondup
paṉ paṉ jatyeꞌe namyáj̱ijidup, ka jeꞌ̱e̱
kaj̱xjyap tseꞌe juuꞌ veꞌe kyo̱jtstup, jeꞌ̱ev̱a
veꞌe vintso̱ veꞌe je̱ maḵkin du̱jayep̱ta.
20Ku̱x je̱ Nteꞌyam je̱ kyutojku̱n, ka je̱
kaṯs ka je̱ ayookjyapts jeꞌ̱e̱ veꞌe, jeꞌ̱e̱
jeꞌ̱e̱ veꞌe ku veꞌe je̱ Nteꞌyam je̱ jayu
du̱maꞌ̱a̱ je̱ maḵkin jeṯseꞌe du̱tónu̱t juuꞌ
veꞌe je̱ Nteꞌyam chaj̱kp. 21 ¿Vintso̱seꞌe
xtso̱kta jeṯs aṯs miitseꞌe naj̱kx nkuꞌixta,
tsoj yakxó̱n, ukpu̱ ej̱kjup jo̱tꞌaajnjup ku̱x-
eꞌe xkakutyonda je̱ Maj̱a̱ Vintsáṉ je̱
pyavaꞌnu̱n, aṯs miitseꞌe nꞌanaj̱kxadat ax
joꞌn je̱ jayu du̱ꞌanaj̱kxa je̱ yꞌónu̱k je̱
vo̱jpu̱n maa̱ṯ, ukpu̱ ax joꞌn du̱ꞌanaj̱kxa
jeṯseꞌe du̱yakꞌanaa̱ꞌ̱ku̱t?
O̱o̱yeꞌe kyatunꞌo̱ya ku veꞌe je̱ jayu
du̱yakvintsaꞌ̱kintó̱ki je̱ navyaj̱ku̱n

5 Vaꞌajtsts aṯseꞌe je̱ kaṯs nmo̱tu jeṯs
jem̱eꞌe miits maa̱ṯta toꞌk juuꞌ veꞌe

je̱ kaṯs du̱tukmaa̱ṯjayej̱pp toꞌk je̱ taꞌ̱ax̱-
taj̱k juuꞌ veꞌe ka pú̱kap jyayejpp. ¡Ni
kaꞌats jeꞌ̱e̱ veꞌe veꞌem jyátu̱kada juuꞌ
veꞌe je̱ Nteꞌyam du̱kaꞌíxada, jeꞌ̱e̱ tseꞌe
ku veꞌe toꞌk du̱maa̱ṯtsu̱u̱na je̱ kyutaak!
2 ¡Veꞌem tseꞌe mjaaꞌknamyáj̱ajada! Viꞌn
ku̱mtsaachvinmáyda ku jeꞌ̱e̱ veꞌe je̱ ky-
o̱ꞌo̱y jeꞌ̱e̱ du̱tún. Je̱ yaaꞌtyaj̱k juuꞌ veꞌe
veꞌem játkip, vyinmajtsjup tseꞌe jeṯseꞌe
xyakpítsumdat joma veꞌe mnayꞌamóka-
jada. 3 O̱yam xa aṯseꞌe nkaꞌit miits
maa̱ṯta, jem̱ tseꞌe aṯs ya̱ njo̱o̱t ya̱ njaꞌvin,
ax taṯs aṯseꞌe nto̱kimpayo̱ꞌo̱y jeꞌ̱e̱ juuꞌ
veꞌe veꞌem játkip, veꞌem ax joꞌn aṯseꞌe
jem̱ ku̱nꞌijt. 4Ko̱jtsmókta nꞌit je̱ nMaj̱a̱
Vintsáṉamda Jesucristo kaj̱x, jem̱ tseꞌe
yꞌítu̱t aṯs ya̱ njo̱o̱t ya̱ njaꞌvin jeṯs je̱ Maj̱a̱

Vintsáṉ Jesús je̱ myaḵkin, 5 jeṯseꞌe xpám̱-
dat je̱ yaaꞌtyaj̱k jem̱ je̱ Satanás kyaꞌ̱m,
veꞌem tseꞌe je̱ ñiꞌkx je̱ kyo̱pk chaach-
paaꞌtu̱t jeṯseꞌe je̱ jyo̱o̱t je̱ jyaꞌvin tsaꞌ̱aḵ
yꞌijtnit ku veꞌe je̱ Maj̱a̱ Vintsáṉ Jesús
myiinnuvat.

6Kaꞌa xa jeꞌ̱e̱ veꞌe yꞌo̱ya jeṯseꞌe
mnamyáj̱ajadat jeꞌ̱e̱ kaj̱x juuꞌ veꞌe
mtoondup. ¿Kaꞌa vineꞌe xnu̱jávada
jeṯs veꞌem jeꞌ̱e̱ veꞌe je̱ to̱kin ax joꞌn je̱
levadura?, jyavee̱ꞌ̱njya xa jeꞌ̱e̱ veꞌe,
tyuktaj̱kiku̱jxpts jeꞌ̱e̱ veꞌe nu̱jom je̱
ju̱ts. 7Yakkeꞌ̱eḵtats nu̱jom juuꞌ jatyeꞌe
myakmaꞌtju̱dup, juuꞌ veꞌe ijtp ax joꞌn je̱
levadura juuꞌ veꞌe náxyani, veꞌem tseꞌe
mꞌíttat ax joꞌn je̱ nam tsapkaaky juuꞌ
veꞌe yakkaayp pascua xaa̱j̱, ax joꞌn je̱
nam ju̱ts juuꞌ veꞌe je̱ levadura du̱kamaa̱ṯ.
Xkuꞌo̱o̱ꞌkimdu xa veꞌe je̱ Cristo, jeꞌ̱e̱
tseꞌe ijt ax joꞌn je̱ carnero juuꞌ veꞌe je̱
Nteꞌyam tyukvintsaꞌ̱kidup yꞌijt pascua
xaa̱j̱. 8Vaꞌan tseꞌe toꞌk aaj toꞌk jo̱o̱t
du̱joojntykimda je̱ Cristo kaj̱x, vaꞌan
tseꞌe du̱ꞌijtumda ax joꞌn je̱ tsapkaaky
juuꞌ veꞌe je̱ levadura du̱kamaa̱ṯ, kaꞌa
tseꞌe juuꞌ nꞌuktoꞌnumdinit ax joꞌn
je̱ jayu nkatso̱jkumda, vaꞌan tseꞌe
du̱maso̱o̱kumdini nu̱jom juuꞌ jatyeꞌe ka
ó̱yap.

9Nnu̱jaꞌyidu xa aṯs miitseꞌe jeṯs kaꞌa
veꞌe mꞌíttat jeꞌ̱e̱ maa̱ṯta juuꞌ veꞌe je̱ kaṯs
du̱tukmaa̱ṯjayej̱ptup je̱ yaaꞌy je̱ taꞌ̱ax̱
juuꞌ veꞌe ka pú̱kap jyayej̱ptup. 10Ax ka
jeꞌ̱ep̱ts aṯseꞌe ntijp jeṯseꞌe xtunkukee̱ḵ-
tinit paṉ paṉ jatyeꞌe yaja naxviijn je̱
kaṯs du̱tukmaa̱ṯjayej̱ptup je̱ yaaꞌy je̱ taꞌ̱ax̱
juuꞌ veꞌe ka pú̱kap jyayej̱ptup, paṉ paṉ
jatyeꞌe je̱ meen du̱nasꞌayo̱ꞌvidup, paṉ
paṉ jatyeꞌe mee̱ꞌ̱tstup, paṉ paṉ jatyeꞌe
du̱vinjaꞌvidup du̱vintsaꞌ̱kidup juuꞌ veꞌe
ka je̱ Nteꞌyamap; ku̱x paṉ kaꞌa xa
veꞌe jeꞌ̱e̱ maa̱ṯ mꞌituvaꞌanda, ku̱mpítsum-
dats miitseꞌe yaja naxviijn. 11 Jeꞌ̱e̱ aṯ-
seꞌe ntijp jeṯseꞌe mkaꞌíttat jeꞌ̱e̱ maa̱ṯta
juuꞌ veꞌe natyijju̱dup utsta ajchta ukpu̱
utsta tsaꞌ̱aḏa jeṯseꞌe je̱ kaṯs du̱tukmaa̱ṯ-

jayép̱ta je̱ yaaꞌy je̱ taꞌ̱ax̱ juuꞌ veꞌe ka
pú̱kap jyayej̱ptup, je̱ meen du̱nasꞌayó̱-
vada, du̱vinjávada du̱vintsaꞌ̱ag̱ada juuꞌ
veꞌe ka je̱ Nteꞌyamap, yꞌako̱tsu̱toonkada,
yꞌooꞌkta myoꞌokjada, jeṯseꞌe myee̱ꞌ̱tsta.
Kaꞌa tseꞌe xmaa̱ṯkáydat xmaa̱ṯꞌooꞌktat
paṉ paṉ jatyeꞌe veꞌem du̱toondup je̱ ky-
o̱ꞌo̱y jeꞌ̱ep̱. 12–13Kaꞌa xa aṯseꞌe xtukka-̱
daꞌaky jeṯs aṯseꞌe nto̱kimpayo̱ꞌo̱ydat paṉ
paṉ jatyeꞌe du̱kajaanchjaꞌvidup je̱ Je-
sucristo, je̱ Nteꞌyam jeꞌ̱e̱ veꞌe to̱kim-
payo̱ꞌo̱yjadap. Ax miits tseꞌe mtukka-̱
daakju̱dup jeṯseꞌe xto̱kimpayo̱ꞌo̱ydat paṉ
paṉ jatyeꞌe mmaa̱ṯnayꞌamojkijidup. Jeꞌ̱e̱
kaj̱xts aṯseꞌe nvaꞌañ jeṯs kaꞌa veꞌe
xjaaꞌkyakjáttat jeṯseꞌe je̱ to̱kin toompa
xmaa̱ṯnayꞌamókajadat.

Vintso̱ jeꞌ̱e̱ veꞌe ku veꞌe je̱
jaanchjaꞌvivataj̱k ñañu̱xaꞌ̱aa̱jada

6 Paṉ jem̱ tseꞌe miitsta paṉ paṉeꞌe
du̱ko̱ꞌo̱yjaꞌvidup paṉ ti veꞌe

mtoondup, ¿vintso̱seꞌe mnayjávajada
jeṯseꞌe naj̱kx mnañu̱xaꞌ̱aa̱jada jej̱a
jeꞌ̱e̱ vyinkujkta paṉ paṉ jatyeꞌe du̱ka-
jaanchjaꞌvidup je̱ nMaj̱a̱ Vintsáṉamda
Jesucristo? Ñojkꞌó̱y xa jeꞌ̱e̱ veꞌe ku̱yꞌit
jeṯseꞌe amiitsji ku̱xko̱jtsꞌó̱yada jej̱a
je̱ mmujaanchjaꞌvivataj̱k vyinkujkta.
2 ¿Kaꞌa miitseꞌe xnu̱jávada jeṯs paṉ
paṉ jatyeꞌe je̱ Nteꞌyam je̱ jyayu, jeꞌ̱e̱
tseꞌe du̱to̱kimpayo̱ꞌo̱ydap paṉ paṉ
jatyeꞌe tsaa̱ṉadap jem̱ naxviijnit
yꞌit kaj̱xm? Ax paṉ miits tseꞌe
mto̱kimpayo̱ꞌo̱ydap je̱ naxviijnit
jayu, ¿kaꞌa tseꞌe mꞌo̱ꞌyixjada jeṯseꞌe
xko̱jtsꞌó̱yadat juuꞌ veꞌe vee̱ꞌ̱n kaṯsji?
3 ¿Kaꞌa veꞌe xnu̱jávada jeṯs je̱ ángeles
paat u̱u̱ꞌmeꞌe nto̱kimpayo̱ꞌyumdap?
¿Vintso̱ts nꞌiteꞌe xkaꞌo̱ꞌyixumjadat
jeṯseꞌe juuꞌ nko̱jtsꞌo̱ꞌyimdat juuꞌ veꞌe
u̱xyam toojnjup ko̱jtsjup? 4Paṉ jem̱
xa veꞌe paṉ ti veꞌe myaktsoꞌoxidup,
¿tyaj̱x tseꞌe mnañu̱xaꞌ̱aa̱jada jej̱a jeꞌ̱e̱
vyinkujkta paṉeꞌe du̱kayakvinkó̱pkidup
jep̱ tsaptu̱jkp? 5Veꞌ̱e̱ xa aṯs yaꞌ̱a̱ veꞌe

nkaṯs jeṯseꞌe mtso̱ꞌo̱tyóndat, ¿kaꞌa
miitseꞌe jem̱da o̱tyoꞌka paṉeꞌe kuvij
juuꞌ veꞌe myaknamyujo̱tꞌó̱yajadap?
6 ¿Jadi pyaatyp yꞌakee̱g̱uip jeꞌ̱e̱ vineꞌe
jeṯseꞌe aꞌuts ahꞌajch ukpu̱ aꞌuts atsaꞌ̱a̱
mnañu̱xaꞌ̱aa̱jadat jej̱a je̱ to̱kin payo̱ꞌyva
vyinkujkta juuꞌ veꞌe je̱ Nteꞌyam
du̱kajaanchjaꞌvidup?

7Ku veꞌe mnañu̱xaꞌ̱aa̱jada, vaꞌajts tseꞌe
xyaknu̱keꞌ̱xnatáḵada jeṯs kaꞌa jeꞌ̱e̱ veꞌe
yꞌo̱ya juuꞌ veꞌe mtoondup. ¿Tyaj̱xseꞌe ño-
jkꞌó̱y xkamutéṉada je̱ ka ó̱yap juuꞌ veꞌe
myaktoojnjidup? ¿Tyaj̱x tseꞌe ñojkꞌó̱y
xkamaso̱ꞌo̱kta ku veꞌe juuꞌ myakmee̱ꞌ̱t-
sjada? 8Ax vimpitts miitseꞌe xtonda.
Mko̱ꞌo̱tyoondup tseꞌe jeṯseꞌe mmee̱ꞌ̱tsta.
¡Aꞌuts ahꞌajch paat aꞌuts atsaꞌ̱a̱ paat tseꞌe
veꞌem mnatyónjada!

9 ¿Kaꞌa miitseꞌe xnu̱jávada jeṯs kaꞌa
veꞌe yꞌíttat jem̱ je̱ Nteꞌyam yꞌam kyaꞌ̱m
paṉ paṉ jatyeꞌe du̱toondup juuꞌ veꞌe
ka ó̱yap? Kaꞌa tseꞌe paṉ mvinꞌaa̱ꞌ̱njadat,
kaꞌa xa veꞌe jem̱ je̱ Nteꞌyam yꞌam kyaꞌ̱m
yꞌíttat paṉ paṉ jatyeꞌe je̱ kaṯs du̱tukmaa̱ṯ-
jayej̱ptup je̱ yaaꞌy je̱ taꞌ̱ax̱ juuꞌ veꞌe ka
pú̱kap jyayej̱ptup, paṉ paṉ jatyeꞌe du̱v-
injaꞌvidup du̱vintsaꞌ̱kidup juuꞌ veꞌe ka je̱
Nteꞌyamap, paṉ paṉ jatyeꞌe je̱ navyaj̱ku̱n
du̱yakvintsaꞌ̱kintó̱kidup, je̱ yaaꞌtyaj̱kta
juuꞌ veꞌe je̱ kaṯs du̱tukmaa̱ṯjayej̱ptup je̱
myuyaaꞌtyaj̱k ku̱x aamp to̱o̱ypeꞌe jem̱
jyaꞌvin kaj̱xmda jeṯseꞌe ñamyaa̱ṯꞌítjadat,
10ni kaꞌava tseꞌe jem̱ yꞌíttat paṉ paṉ
jatyeꞌe mee̱ꞌ̱tstup, paṉ paṉ jatyeꞌe juuꞌ
du̱nasꞌayo̱ꞌvidup, paṉ paṉ jatyeꞌe ooktup
mookju̱dup, paṉ paṉ jatyeꞌe ko̱ꞌo̱ñu̱ko̱jt-
sidup, paṉ paṉ jatyeꞌe je̱ myujayu du̱-
paj̱kjidup juuꞌ avinꞌaa̱ꞌ̱na. 11 Jem̱ miit-
seꞌeda juuꞌ veꞌe veꞌem joojntykidu; ax
mto̱kinmee̱ꞌ̱kxju̱du tseꞌe je̱ Nteꞌyam, jeꞌ̱e̱
je̱ jyáyuts miitseꞌeda, jeꞌ̱e̱ tseꞌe mka-
to̱kimpaa̱j̱mju̱du. Je̱ nMaj̱a̱ Vintsáṉamda
Jesús jeṯs je̱ Espíritu Santo, juuꞌ veꞌe ijtp
jem̱ je̱ Nteꞌyam jyaꞌvin kaj̱xm, jeꞌ̱e̱ kaj̱xta
tseꞌe ya̱ maaꞌyu̱n mtoꞌnu̱xjada.

Yakmáj̱ada yakjaanchada je̱ Nteꞌyam
je̱ mniꞌkx je̱ mko̱pk kaj̱xta

12Vaamp xa veꞌe je̱ jayu jeṯs yakjaj-
typeꞌe je̱ Nteꞌyam jeṯseꞌe je̱ jayu du̱tónu̱t
toꞌk kaꞌ̱aj̱yji juuꞌ jaty. Tyú̱vamts jeꞌ̱e̱
veꞌe; ó̱yam tseꞌe vyeꞌema, kaꞌa tseꞌe toꞌk
kaꞌ̱aj̱yji yꞌo̱ya. Kaꞌa tseꞌe nvaat jeṯs aṯseꞌe
nnamyaso̱ꞌo̱kju̱t jeṯs aṯseꞌe juuꞌ xyakku-
tojkjat. 13Vaamp xa veꞌe je̱ jayu jeṯs je̱
jo̱o̱t kaj̱xeꞌe je̱ kaaky je̱ naa̱j̱ yakpu̱m
jeṯs jeꞌ̱e̱ kaj̱xeꞌe je̱ jo̱o̱t yakpu̱m jeṯseꞌe
je̱ jayu kyáyu̱t yꞌooꞌku̱t. Jidu̱ꞌu̱m tseꞌe
vyaꞌanda. Ax yakkutó̱kiyupts jeꞌ̱e̱ veꞌe je̱
Nteꞌyam je̱ kaaky je̱ naa̱j̱ jeṯs je̱ jo̱o̱t.
Ka jeꞌ̱e̱ kaj̱xap xa veꞌe je̱ jayu je̱ ñiꞌkx
je̱ kyo̱pk yakpu̱m jeṯseꞌe je̱ kaṯs du̱tuk-
maa̱ṯjayép̱tat je̱ yaaꞌy je̱ taꞌ̱ax̱ juuꞌ veꞌe
ka pú̱kap jyayej̱ptup; je̱ Nteꞌyam kaj̱x
jeꞌ̱e̱ veꞌe yakpu̱m. 14Veꞌem ax joꞌn je̱
myaḵkin kaj̱x je̱ Nteꞌyam du̱yakjoojn-
tykpaj̱knuva je̱ nMaj̱a̱ Vintsáṉamda Je-
sucristo, nay je̱ myaḵkin kaj̱xpa tseꞌe
xyakjoojntykpaj̱kumdinuvat.

15 ¿Tis, kaꞌa vineꞌe xnu̱jávada jeṯs
veꞌemeꞌe u̱u̱ꞌm ya̱ nniꞌkxamda ya̱
nkó̱pkamda ax joꞌn toꞌk jadoꞌk viijn
jaty ku̱nꞌijtumdi toꞌk niꞌkx toꞌk ko̱pk
je̱ Cristo maa̱ṯ? ¿Mpaj̱kjap aṯs nꞌiteꞌe
toꞌk viijn juuꞌ veꞌe ijtp je̱ Cristo maa̱ṯ
jeṯs aṯseꞌe ntukmaa̱ṯnamyókju̱t je̱
ko̱ꞌo̱tyaꞌ̱ax̱ap? ¡Ni vintso̱va xa aṯseꞌe
nkapaj̱kjat jeṯs aṯseꞌe veꞌem ntónu̱t!
16 ¿Mkanu̱jaꞌvidupeꞌe jeṯs ku veꞌe
toꞌk je̱ yaaꞌtyaj̱k du̱maa̱ṯnamyúkju̱
je̱ ko̱ꞌo̱tyaꞌ̱ax̱ap, veꞌemts jeꞌ̱e̱ veꞌe
nu̱mej̱tsk jyajttini ax joꞌn toꞌk niꞌkx toꞌk
ko̱pk ku̱yꞌijtti? Ku̱x jidu̱ꞌu̱m xa veꞌe je̱
Kunuuꞌkx Jatyán vyaꞌañ: “Veꞌem tseꞌe
nu̱mej̱tsk jyajttini ax joꞌn toꞌk niꞌkx toꞌk
ko̱pk ku̱yꞌijtti.” 17Nay veꞌempa tseꞌe
ku veꞌe je̱ jayu yꞌit toꞌk muk je̱ Maj̱a̱
Vintsáṉ maa̱ṯ, veꞌemts jeꞌ̱e̱ veꞌeda ax
joꞌn toꞌk jo̱o̱t toꞌk jaꞌvin ku̱yꞌijtti.

18Ni vintso̱va xa veꞌe je̱ kaṯs xkatuk-
maa̱ṯjayép̱tat je̱ yaaꞌy je̱ taꞌ̱ax̱ juuꞌ veꞌe

ka pú̱kap mjayej̱ptup. May viijn xa veꞌe
je̱ to̱kin juuꞌ veꞌe je̱ jayu tyuump; ax
jeꞌ̱e̱ juuꞌ veꞌe je̱ kaṯs du̱tukmaa̱ṯjayej̱pp
je̱ yaaꞌy je̱ taꞌ̱ax̱ juuꞌ veꞌe ka pú̱kap
jyayejpp, yakmaꞌtypts jeꞌ̱e̱ veꞌe je̱ ñiꞌkx
je̱ kyo̱pk. 19 ¿Kaꞌa veꞌe xnu̱jávada jeṯs je̱
Espíritu Santo jeꞌ̱e̱ veꞌe je̱ chaptaj̱k je̱
mniꞌkxta je̱ mko̱pkta jeṯs jem̱eꞌe mjaꞌvin
kaj̱xmda chu̱u̱na je̱ Espíritu Santo?,
juuꞌ veꞌe je̱ Nteꞌyam mmo̱o̱jyju̱du. Je̱
Nteꞌyam jyeꞌ̱e̱ xa miitseꞌeda, 20 vaꞌajts
tsó̱vaxts jeꞌ̱e̱ veꞌe mkujoojyjidi. Jeꞌ̱e̱ kaj̱x
tseꞌe du̱tsaḵ jeṯseꞌe je̱ Nteꞌyam xyakmáj̱a-
dat xyakjaanchadat je̱ mniꞌkx je̱ mko̱pk
maa̱ṯta.

Je̱ ko̱jtsvíjin je̱ navyaj̱ku̱n kaj̱x

7 U̱xyamts aṯseꞌe nꞌatsó̱vu̱t juuꞌ veꞌe
mꞌamo̱tutú̱vidu ku aṯseꞌe xnu̱jaꞌyidi.

O̱y xa jeꞌ̱e̱ veꞌe ku veꞌe je̱ jayu ky-
ataꞌ̱ax̱pú̱k. 2Ax jeꞌ̱e̱ kaj̱x tseꞌe ku̱xeꞌe
je̱ jayu ñamyaa̱ṯꞌituvaꞌanjada, kaḵjeꞌ̱e̱
tseꞌe je̱ jayu du̱jayép̱u̱t je̱ ñu̱daꞌ̱ax̱, kaḵ-
jeꞌ̱e̱ tseꞌe je̱ jayu du̱jayép̱u̱t je̱ ñu̱yaaꞌy.
3Ku veꞌe je̱ taꞌ̱ax̱taj̱k ñaajkꞌituvaꞌañju̱
maa̱ṯ je̱ ñu̱yaaꞌy, je̱ ñu̱yaaꞌy tseꞌe du̱ku-
tyónup je̱ taꞌ̱ax̱taj̱k je̱ cho̱jku̱n; nay
veꞌempa tseꞌe ku veꞌe je̱ yaaꞌtyaj̱k ñaa-
jkꞌituvaꞌañju̱ maa̱ṯ je̱ ñu̱daꞌ̱ax̱, je̱ ñu̱-
daꞌ̱ax̱ tseꞌe du̱kutyónup je̱ yaaꞌtyaj̱k je̱
cho̱jku̱n. 4Ku veꞌe je̱ taꞌ̱ax̱taj̱k yaaꞌvyú̱k,
kaꞌa tseꞌe naaydum je̱ ñiꞌkx je̱ kyo̱pk
du̱ꞌukyakkutojkjini, je̱ ñu̱yaaꞌyeꞌe je̱ ku-
tojku̱n tyukmaa̱ṯjayejpp; nay veꞌempa
tseꞌe ku veꞌe je̱ yaaꞌtyaj̱k tyaꞌ̱ax̱pú̱k,
kaꞌa tseꞌe naaydum je̱ ñiꞌkx je̱ kyo̱pk
du̱ꞌukyakkutojkjini, je̱ ñu̱daꞌ̱ax̱eꞌe je̱ ku-
tojku̱n tyukmaa̱ṯjayejpp. 5Kaꞌa tseꞌe je̱
yaaꞌtyaj̱k je̱ ñu̱daꞌ̱ax̱ du̱kamaa̱ṯꞌítu̱t, nay
veꞌempa tseꞌe je̱ taꞌ̱ax̱taj̱k, kaꞌats jeꞌ̱e̱
veꞌe je̱ ñu̱yaaꞌy du̱kamaa̱ṯꞌítu̱t, jeꞌ̱ej̱yji
veꞌe jeṯseꞌe mkanamyaa̱ṯꞌítjadat ku veꞌe
tu̱xꞌako̱jtstókta jeṯseꞌe kaḵꞌapu̱k mꞌíttat
jeṯseꞌe mtsapkó̱tstat. Ku veꞌe je̱ it ñáx-
u̱t paṉ vinxu̱peꞌe tu̱xꞌako̱jtstókta, vanꞌit

tseꞌe mnamyojkjidinuvat, veꞌem tseꞌe
mkakaꞌadat jem̱ je̱ ko̱ꞌo̱yjáyuvap kyaꞌ̱m.

6Kaꞌats aṯseꞌe mpavaꞌañ jeṯseꞌe
mkanavyáḵjadat, nyakjajtyp aṯseꞌe.
7Veꞌem aṯseꞌe ntsaḵ jeṯseꞌe veꞌem nu̱jom
je̱ jayu ku̱yꞌit ax joꞌn aṯs. Ax je̱ Nteꞌyam
tseꞌe kaḵjeꞌ̱e̱ je̱ jayu je̱ maaꞌyu̱n je̱
putaj̱kin du̱mo̱o̱yp paṉ vintso̱ veꞌe toꞌk
uk paṉ vintso̱ veꞌe jadoꞌk.

8 Je̱ naaydum jayu jeṯs je̱ kuꞌaa̱ꞌ̱k taꞌ̱ax̱-
taj̱k, jeꞌ̱eṯs aṯseꞌe nnu̱u̱jmidup jeṯs o̱yeꞌe
ku̱yꞌit jeṯseꞌe naaydum ku̱tyanda, veꞌem
ax joꞌn aṯs; 9 ax paṉ kaꞌa tseꞌe du̱muté-̱
nada, ñojkꞌó̱y tseꞌe ñavyáḵjadat jeṯs kaꞌa
veꞌe ku veꞌe ko̱o̱jyji je̱ yꞌaaj je̱ jyo̱o̱t
yꞌampáḵjadat.

10Ax paṉ paṉ tseꞌe yaaꞌvyú̱kani taꞌ̱ax̱-
pú̱kani, tun vinko̱pkts jeꞌ̱e̱ veꞌe jeṯseꞌe
kyanamyaso̱ꞌo̱kjadat. Ka áṯsap xa yaꞌ̱a̱
veꞌe je̱ mpavaꞌnu̱n, je̱ Maj̱a̱ Vintsáṉ je̱
pyavaꞌnu̱n yaꞌ̱a̱ veꞌe. 11Paṉ myaso̱o̱knup
tseꞌe je̱ taꞌ̱ax̱taj̱k je̱ ñu̱yaaꞌy, kaꞌa tseꞌe
yꞌukyaaꞌvyaj̱knit, o̱ꞌyip tseꞌe jeṯseꞌe je̱
ñu̱yaaꞌy du̱maa̱ṯnakyo̱jtsꞌo̱ꞌyijinuvat. Ax
nay veꞌempa tseꞌe je̱ yaaꞌtyaj̱k, kaꞌa tseꞌe
du̱maso̱ꞌo̱ku̱t je̱ ñu̱daꞌ̱ax̱.

12 Juuꞌts aṯseꞌe njaaꞌkkó̱tsup, kaꞌats
jeꞌ̱e̱ veꞌe je̱ Maj̱a̱ Vintsáṉ du̱kaj̱ts, aṯs
yaꞌ̱a̱ veꞌe nkaj̱tsp. Paṉ je̱ uts je̱ ajch
je̱ ñu̱daꞌ̱ax̱ tseꞌe du̱kajaanchjaꞌvip je̱ Je-
sucristo jeṯseꞌe je̱ taꞌ̱ax̱taj̱k ñayjávaja
jeṯseꞌe du̱jaaꞌkmaa̱ṯtsaa̱ṉat je̱ ñu̱yaaꞌy,
kaꞌa tseꞌe je̱ ñu̱yaaꞌy myaso̱ꞌo̱kju̱t. 13 Jeṯs
paṉ je̱ uts je̱ tsaꞌ̱a̱ je̱ ñu̱yaaꞌy tseꞌe
du̱kajaanchjaꞌvip je̱ Jesucristo, jeṯseꞌe
je̱ yaaꞌtyaj̱k ñayjávaja jeṯseꞌe du̱jaaꞌk-
maa̱ṯtsaa̱ṉat je̱ ñu̱daꞌ̱ax̱, kaꞌa tseꞌe je̱ ñu̱-
daꞌ̱ax̱ myaso̱o̱kjuvat. 14Ku̱x je̱ yaaꞌtyaj̱k
juuꞌ veꞌe je̱ Jesucristo du̱kajaanchjaꞌvip,
kunooꞌkxjupts jeꞌ̱e̱ veꞌe je̱ Nteꞌyam je̱ ñu̱-
daꞌ̱ax̱ kaj̱x juuꞌ veꞌe je̱ jaanchjaꞌvin du̱-
jayej̱pp; jeṯs je̱ taꞌ̱ax̱taj̱k juuꞌ veꞌe je̱ Jesu-
cristo du̱kajaanchjaꞌvip, kunooꞌkxjupts
jeꞌ̱e̱ veꞌe je̱ Nteꞌyam je̱ ñu̱yaaꞌy kaj̱x
juuꞌ veꞌe je̱ jaanchjaꞌvin du̱jayej̱pp. Paṉ
kaꞌa xa veꞌe ku̱vyeꞌema, veꞌem tseꞌe

je̱ mꞌónu̱k ku̱yꞌitta ax joꞌn jeꞌ̱eḏa paṉ
paṉ jatyeꞌe je̱ tyeeꞌ je̱ tyaak je̱ jaanch-
jaꞌvin du̱kajayej̱ptup. Ax je̱ mꞌónu̱kta, je̱
Nteꞌyamts jeꞌ̱e̱ veꞌe du̱kunooꞌkxp. 15Ax
je̱ jayu tseꞌe juuꞌ veꞌe kajaanchjaꞌvip,
paṉ jeꞌ̱e̱ tseꞌe du̱maso̱ꞌo̱kuvaannup je̱ ñu̱-
daꞌ̱ax̱ ukpu̱ je̱ ñu̱yaaꞌy, maso̱ꞌo̱kta jeṯ-
seꞌe veꞌem du̱tóndat. Ku veꞌe veꞌem jyá-
tu̱t, naspaḵa tseꞌe tyánu̱t je̱ uts je̱ ajch
ukpu̱ je̱ uts je̱ tsaꞌ̱a,̱ ku̱x jeꞌ̱e̱ kaj̱xeꞌe je̱
Nteꞌyam xyaaxjimdi jeṯseꞌe o̱y aaj o̱y
jo̱o̱t ntsu̱u̱nimdinit. 16 Jeṯs mits, taꞌ̱ax̱-
taj̱k, kaꞌa xa veꞌe xnu̱java paṉ jyaanchjá-
vapeꞌe je̱ mnu̱yaaꞌy je̱ Jesucristo mits
kaj̱x. Uk mits, yaaꞌtyaj̱k, kaꞌa tseꞌe xnu̱-
jaꞌviva paṉ jyaanchjávapeꞌe je̱ mnu̱daꞌ̱ax̱
je̱ Jesucristo mits kaj̱x.

17Vaꞌan tseꞌe anañu̱joma je̱ jayu du̱t-
su̱u̱na ax joꞌn jyoojntykidi ku veꞌe je̱
Nteꞌyam yaaxu̱xjidi jeṯseꞌe yꞌijttinit jeꞌ̱e̱
je̱ jyayu, veꞌem ax joꞌn je̱ Nteꞌyam du̱nu̱-
paa̱j̱mtki jeṯseꞌe jyoojntykadat. Veꞌemts
aṯseꞌe je̱ jayu nvaajnjada paṉ joma
jatyeꞌe je̱ jaanchjaꞌvivataj̱k ñayꞌamóka-
jada. 18Paṉ je̱ Nteꞌyam xa veꞌe du̱yaaxjip
toꞌk juuꞌ veꞌe je̱ ixtaꞌnu̱n du̱niꞌkxmip
du̱ko̱jmip, veꞌem tseꞌe du̱niꞌkxmat du̱ko̱j-
mat je̱ ixtaꞌnu̱n jeṯseꞌe nu̱java tyánu̱t
jeṯs israeejlit jayu jeꞌ̱e̱ veꞌe. Ax paṉ
yaaxjip tseꞌe toꞌk juuꞌ veꞌe je̱ ixtaꞌnu̱n
du̱kaniꞌkxmip du̱kako̱jmip, kaꞌa tseꞌe je̱
ixtaꞌnu̱n yakpaa̱j̱mjat. 19Kaꞌa xa jeꞌ̱e̱ veꞌe
vyinko̱pka paṉ ñiꞌkxmip kyo̱jmipeꞌe je̱
ixtaꞌnu̱n uk paṉ kaꞌa, jeꞌ̱e̱ veꞌe vinko̱pk
jeṯseꞌe je̱ jayu du̱kutyónu̱t je̱ Nteꞌyam
je̱ pyavaꞌnu̱n. 20Kaḵjeꞌ̱e̱ xa veꞌe je̱ jayu
tyánu̱t veꞌem ax joꞌn vyeꞌna ku veꞌe
je̱ Nteꞌyam yaaxu̱xji jeṯseꞌe yꞌijtnit jeꞌ̱e̱
je̱ jyayu. 21Paṉ je̱ joyu̱toompa veꞌe
mꞌijt ku veꞌe myakyaaxji, kaꞌa tseꞌe
mnavyinmaꞌyu̱nmo̱ꞌo̱ju̱t; ax paṉ mꞌo̱ꞌy-
ixjup tseꞌe jeṯseꞌe naspaḵa mꞌítu̱t, veꞌem
tseꞌe xtónu̱t, 22 ku̱x jeꞌ̱e̱ juuꞌ veꞌe ijt je̱
joyu̱toompa ku veꞌe je̱ Maj̱a̱ Vintsáṉ
yaaxu̱xji, naspaḵa tseꞌe yꞌijtni je̱ jayu,
ku̱x naspaḵa jeꞌ̱e̱ veꞌe jej̱a je̱ Maj̱a̱

Vintsáṉ vyinkujk. Nay veꞌempa tseꞌe paṉ
paṉeꞌe ijt naspaḵa ku veꞌe yakyaaxji, je̱
Cristo tseꞌe u̱xyam myutoonnup myu-
paj̱knup. 23 Je̱ Nteꞌyam xa veꞌe mkujoo-
jyju̱du vaꞌajts tsó̱vax. Ku̱x tseꞌe veꞌem,
kaꞌa tseꞌe xyakjáttat jeṯseꞌe paṉ mvi-
ijnkvó̱vjadat jeṯseꞌe veꞌem je̱ Nteꞌyam
xkamutóndat xkamupáḵtat. 24Ax veꞌem
tseꞌe, utsta ajchta utsta tsaꞌ̱aḏa, jaaꞌkꞌítta
je̱ Nteꞌyam maa̱ṯ toꞌk jadoꞌk, veꞌem ax
joꞌn mveꞌ̱nada ku jeꞌ̱e̱ veꞌe myaaxu̱xjidi.

25Ax jeꞌ̱eḏa paṉ paṉ jatyeꞌe naay-
dum jáyuda, kaꞌa aṯseꞌe ti pavaꞌnu̱n
nmaa̱ḏa je̱ Maj̱a̱ Vintsáṉ kaj̱x; ax ya̱
nvinmaꞌyu̱nts aṯseꞌe nkaj̱tsp, toꞌk juuꞌ
veꞌe je̱ Maj̱a̱ Vintsáṉ tyukmo̱ꞌt, o̱ꞌyip
xa veꞌe jeṯseꞌe xjaanchjávadat juuꞌ aṯ-
seꞌe nkaj̱tsp. 26Veꞌem aṯseꞌe nvinmay
jeṯs o̱yeꞌe jeṯseꞌe je̱ jayu veꞌem tyánu̱t
ax joꞌnam yꞌit, jeꞌ̱e̱ kaj̱x ku veꞌe tsoꞌox
u̱xyam ya̱ tiempo juuꞌ veꞌe ntuktsu̱u̱n-
imdup. 27Paṉ taꞌ̱ax̱pú̱kani xa mitseꞌe,
kaꞌa tseꞌe xꞌíxtat vintso̱ veꞌe xmaso̱o̱knit
je̱ mnu̱daꞌ̱ax̱; ax paṉ kaꞌa tseꞌe mtaꞌ̱ax̱-
pú̱ka, kaꞌa tseꞌe xꞌíxtat paṉ paṉeꞌe mnu̱-
daꞌ̱ax̱ap. 28Ax paṉ mtaꞌ̱ax̱paj̱kpts mit-
seꞌe, kaꞌats jeꞌ̱e̱ veꞌe tyó̱kina. Jeṯs paṉ
toꞌkeꞌe je̱ kiixu̱taꞌ̱ax̱ yaaꞌvyú̱k, kaꞌavats
jeꞌ̱e̱ veꞌe tyó̱kina. Ax paṉ paṉ jaty tseꞌe
yaaꞌvyaj̱kp taꞌ̱ax̱paj̱kp, cham̱kojkipts jeꞌ̱e̱
veꞌe juuꞌ veꞌe nu̱yojk tsoꞌox ku veꞌe jyoo-
jntykada yaja naxviijn; ax jeꞌ̱eṯs aṯs miit-
seꞌe nkatukmutso̱jktup.

29Utsta ajchta utsta tsaꞌ̱aḏa, yaꞌ̱a̱ xa aṯ-
seꞌe ntijp, javee̱ꞌ̱njits jeꞌ̱e̱ veꞌe je̱ tiempo
njayej̱pumda. U̱xyam xa veꞌe du̱ꞌuk-
vaꞌañ ku jeꞌ̱eḏa paṉ paṉ jatyeꞌe taꞌ̱ax̱-
pú̱k, veꞌem tseꞌe ñayjávajat ax joꞌn ku̱ky-
ataꞌ̱ax̱pu̱jk; 30paṉ paṉ tseꞌe tsaachv-
inmaayp, veꞌem tseꞌe ñayjávajat ax
joꞌn ku̱kyatsaachvinmaajy; paṉ paṉ tseꞌe
xo̱o̱jntkp, veꞌem tseꞌe ñayjávajat ax
joꞌn ku̱kyaxo̱o̱jntk; paṉ paṉ tseꞌe jooyp,
veꞌem tseꞌe du̱jávat jeṯs kaꞌa veꞌe du̱jeꞌ̱e̱
juuꞌ jatyeꞌe jyooyp; 31paṉ paṉ tseꞌe je̱
naxviijnit o̱ꞌyin du̱jayej̱pp, veꞌem tseꞌe

ñayjávajat ax joꞌn je̱ naxviijnit o̱ꞌyin ku̱-
du̱kajayejp joꞌn, ku̱x tám̱inupeꞌe je̱ xaa̱j̱
ku veꞌe ya̱ naxviijnit it kyo̱o̱ꞌkꞌijtnit.

32 Jeꞌ̱e̱ xa aṯseꞌe ntsaj̱kp jeṯseꞌe xkativ-
inmáydat. Ku xa veꞌe je̱ jayu kyataꞌ̱ax̱-
pú̱k, vyinmaayp tseꞌe je̱ Maj̱a̱ Vintsáṉ
jyeꞌ̱e̱ jeṯseꞌe du̱tún juuꞌ veꞌe je̱ Maj̱a̱
Vintsáṉ chaj̱kp; 33 ax je̱ jayu juuꞌ veꞌe
taꞌ̱ax̱pú̱kani, jaaꞌknu̱yojkipts jeꞌ̱e̱ veꞌe je̱
vyinmaꞌyu̱n paṉ ti jatyeꞌe ijtp yaja naxvi-
ijn jeṯseꞌe du̱tún juuꞌ veꞌe je̱ ñu̱daꞌ̱ax̱
chaj̱kp. 34Nay veꞌempa tseꞌe ku veꞌe je̱
jayu kyayaaꞌvyú̱k, vyinmaayp tseꞌe je̱
Maj̱a̱ Vintsáṉ jyeꞌ̱e̱ jeṯs vintso̱ veꞌe vaꞌa-
jts aaj vaꞌajts jo̱o̱t yꞌítu̱t je̱ Nteꞌyammaa̱ṯ,
veꞌem je̱ ñiꞌkx je̱ kyo̱pk, nay veꞌempa je̱
yꞌaaj je̱ jyo̱o̱t; ax juuꞌ tseꞌe yaaꞌvyú̱kani,
vyinmaaypts jeꞌ̱e̱ veꞌe paṉ ti jatyeꞌe ijtp
yaja naxviijn jeṯseꞌe du̱tún juuꞌ veꞌe je̱
ñu̱yaaꞌy chaj̱kp.

35Miits je̱ mꞌo̱ꞌyin kaj̱xta xa aṯs yaꞌ̱a̱
veꞌe nkaṯs; ka jeꞌ̱ep̱eꞌe jeṯs aṯs miit-
seꞌe nkayakjajtjadat juuꞌ veꞌe mtonu-
vaandup, jeꞌ̱e̱ kaj̱xeꞌe jeṯs tsoj yakxo̱neꞌe
mjoojntykadat mnaxviijnadat, je̱ Maj̱a̱
Vintsáṉ xmutóndat xmupáḵtat toꞌk aaj
toꞌk jo̱o̱t.

36Ax paṉ jem̱ tseꞌe toꞌk je̱ vaju̱tyaj̱k
juuꞌ veꞌe du̱vinmaayp jeṯs nu̱yojk o̱y jeꞌ̱e̱
veꞌe jeṯseꞌe du̱páḵu̱t je̱ kiixu̱taꞌ̱ax̱ juuꞌ
veꞌe chaj̱kp, ku̱x kaꞌa veꞌe tyunmoot-
ska je̱ kiixu̱taꞌ̱ax̱ jeṯs kaꞌa veꞌe je̱ va-
ju̱tyaj̱k du̱mutena jeṯseꞌe naaydum chaa̱-̱
nat, nvaat tseꞌe ñavyáḵjadat, kaꞌa jeꞌ̱e̱
veꞌe tyó̱kina. 37Ax paṉ jem̱ tseꞌe viijnk
juuꞌ veꞌe maḵk je̱ vyinmaꞌyu̱n du̱paa̱m̱p
jeṯseꞌe du̱mutena jeṯseꞌe naaydum chaa̱-̱
nat, jeṯseꞌe yꞌo̱ꞌyixju̱ jeṯseꞌe du̱tún juuꞌ
veꞌe chaj̱kp, paṉ pyayo̱ꞌyts jeꞌ̱e̱ veꞌe jeṯs
kaꞌa veꞌe du̱páḵu̱t je̱ kiixu̱taꞌ̱ax̱ juuꞌ veꞌe
chaj̱kp, o̱yts jeꞌ̱e̱ veꞌe jeṯseꞌe kyanavyáḵ-
jadat. 38Ax veꞌem tseꞌe, jeꞌ̱e̱ juuꞌ veꞌe du̱-
paj̱kp je̱ kiixu̱taꞌ̱ax̱ juuꞌ veꞌe chaj̱kp, o̱yts
jeꞌ̱e̱ veꞌe juuꞌ du̱tún. Ax jeꞌ̱e̱ juuꞌ veꞌe
du̱kapaj̱kp je̱ kiixu̱taꞌ̱ax̱ juuꞌ veꞌe chaj̱kp,
nu̱ntun o̱yts jeꞌ̱e̱ veꞌe juuꞌ du̱tún.

39 Je̱ taꞌ̱ax̱taj̱k juuꞌ veꞌe yaaꞌvyú̱k,
pavaꞌañ tseꞌe yꞌit jeṯseꞌe du̱maa̱ṯꞌítu̱t je̱
ñu̱yaaꞌy paṉ vinxu̱peꞌe jyoojntyka; ax
paṉ o̱o̱ꞌkp tseꞌe je̱ ñu̱yaaꞌy, o̱ꞌyip tseꞌe jeṯ-
seꞌe du̱páḵu̱t paṉ paṉeꞌe chaj̱kp, jeꞌ̱ej̱yji
veꞌe tu̱u̱v juuꞌ veꞌe jaanchjaꞌviva jayu.
40Veꞌem aṯseꞌe nvinmay jeṯs jyayép̱u-
peꞌe nu̱yojk je̱ xo̱o̱jntku̱n paṉ kaꞌa veꞌe
yꞌukyaaꞌvyaj̱kni. Ax nayjaꞌvijinupts aṯ-
seꞌe jeṯs aṯseꞌe veꞌem nkaṯs je̱ Espíritu
Santo kaj̱x, juuꞌ veꞌe ijtp jem̱ je̱ Nteꞌyam
jyaꞌvin kaj̱xm.

Je̱ tsuꞌuts juuꞌ veꞌe je̱ jayu
tyukvintsaꞌ̱ki je̱ apam̱nax

8 Vaꞌants aṯseꞌe u̱xyam du̱ko̱jtspa je̱
tsuꞌuts kaj̱x juuꞌ veꞌe je̱ jayu tyukv-

intsaꞌ̱kidup je̱ apam̱nax. Nnu̱jaꞌvimdup
xa u̱u̱ꞌmeꞌe jeṯs kaꞌa veꞌe je̱ apam̱nax jy-
oojntyka. Ku veꞌe je̱ jayu ñayjávajada
jeṯs o̱o̱yeꞌe juuꞌ du̱tunnu̱jávada, namyáj̱i-
jidupts jeꞌ̱e̱ veꞌe. Ax ku tseꞌe je̱ jayu
je̱ tso̱jku̱n du̱jayep̱ta, pyutaj̱kidupts jeꞌ̱e̱
veꞌe je̱ yꞌutsta je̱ yꞌajchta jeṯs je̱ yꞌutsta
je̱ chaꞌ̱aḏa vintso̱ veꞌe je̱ Jesucristo nu̱y-
ojk du̱jaanchjávadat. 2Paṉ paṉ xa veꞌe
du̱vinmaayp jeṯs ñu̱jaꞌvipeꞌe juuꞌ, kaꞌats
jeꞌ̱e̱ veꞌe du̱tinu̱java ax joꞌn du̱paaꞌty
du̱ꞌakee̱g̱a. 3Ax paṉ paṉ tseꞌe je̱ Nteꞌyam
du̱tso̱jkp, íxajats jeꞌ̱e̱ veꞌe je̱ Nteꞌyam.

4Ax jeꞌ̱e̱ veꞌe ku veꞌe yakju̱ꞌkx juuꞌ
veꞌe je̱ jayu tyukvintsaꞌ̱kidup je̱ apam̱-
nax, nnu̱jaꞌvimdupts u̱u̱ꞌmeꞌe jeṯs kaꞌa
jeꞌ̱e̱ veꞌe ti vyaꞌañ je̱ apam̱nax, je̱
Nteꞌyamji veꞌe toꞌk du̱nu̱máj̱ip du̱nu̱-
jaanchip. 5Veꞌem tseꞌe du̱ko̱tsta jeṯs
may jeꞌ̱e̱ veꞌe juuꞌ veꞌe nteꞌyam jeṯs
juuꞌ jatyeꞌe yakvinjaꞌvip yakvintsaꞌ̱kip,
veꞌem juuꞌ veꞌe yaja naxviijn jeṯs veꞌem
juuꞌ veꞌe jem̱ tsajviinmpa. 6Nnu̱jaꞌvimd-
inupts u̱u̱ꞌmeꞌe jeṯs toꞌkji jeꞌ̱e̱ veꞌe je̱
Nteꞌyam, je̱ Dios Teeꞌ. Jeꞌ̱e̱ tseꞌe du̱-
pam̱kaj̱x nu̱jom juuꞌ jaty, jeꞌ̱e̱ kaj̱x tseꞌe
nꞌijtumda; ax jem̱pa tseꞌe toꞌkji je̱ Maj̱a̱
Vintsáṉ, je̱ Jesucristo, jeꞌ̱e̱ maa̱ṯ tseꞌe je̱

Nteꞌyam nu̱jom juuꞌ jaty du̱pu̱u̱jm, jeꞌ̱e̱
tseꞌe xmo̱ꞌyumdup ya̱ njoojntykinamda.

7Ax kaꞌats yaꞌ̱a̱ veꞌe anañu̱joma je̱
jayu du̱nu̱jávada. Jem̱ xa veꞌe paṉ paṉ
jatyeꞌe yujta ku veꞌe du̱vintsaꞌ̱ag̱ada
yꞌijt je̱ apam̱nax. Jeꞌ̱e̱ kaj̱x tseꞌe ku̱x-
eꞌe du̱kaꞌo̱ynu̱jávada ti veꞌe je̱ Nteꞌyam
chaj̱kp, to̱kintoondupts jeꞌ̱e̱ veꞌe ku
veꞌe du̱jaꞌ̱kxta je̱ tsuꞌuts juuꞌ veꞌe je̱
jayu tyukvintsaꞌ̱kidup je̱ apam̱nax. 8 Je̱
Nteꞌyam je̱ yꞌónu̱k xa u̱u̱ꞌmeꞌeda ka jeꞌ̱e̱
kaj̱xap ku veꞌe juuꞌ nkaꞌyumda njaꞌ̱kx-
umda. Akijpxa xa veꞌe je̱ Nteꞌyam du̱-
java paṉ nkaꞌyumdup njaꞌ̱kxumdupeꞌe
uk paṉ kaꞌa veꞌe nkaꞌyumda njaꞌ̱kx-
umda. 9Paṉ mnayjaꞌvijidup tseꞌe jeṯs
nvaateꞌe xjaꞌ̱kxtat juuꞌ veꞌe je̱ jayu tyukv-
intsaꞌ̱kidup je̱ apam̱nax, myakkó̱pkadap
tseꞌe o̱o̱y jeṯs ku veꞌe veꞌem xjaꞌ̱kxtat
jeṯs ka jeꞌ̱e̱ kaj̱xapeꞌe xtukmaso̱ꞌo̱ktat je̱
Nteꞌyam je̱ tyooꞌ paṉ paṉ jatyeꞌe du̱-
jaanchjaꞌvidup jeṯs kaꞌa jeꞌ̱e̱ veꞌe yꞌo̱ya
ku veꞌe je̱ jayu veꞌem du̱ju̱ꞌkx. 10Paṉ mits
xa veꞌe mnu̱jaꞌvip jeṯs nvaateꞌe je̱ jayu
ti du̱káyu̱t du̱jaꞌ̱kxu̱t, jeṯseꞌe mꞌaj̱xtu̱k
kaayva jem̱ joma veꞌe je̱ apam̱nax yakv-
injava yakvintsaꞌ̱ag̱a, jeṯseꞌe mꞌixju̱ nu̱-
toꞌk je̱ mꞌuts je̱ mꞌajch ukpu̱ nu̱toꞌk jem̱
mꞌuts je̱ mtsaꞌ̱a̱ juuꞌ veꞌe du̱kaꞌo̱ynu̱jaꞌvip
ti veꞌe je̱ Nteꞌyam chaj̱kp, nayjaꞌviju-
vapts jeꞌ̱e̱ veꞌe jeṯseꞌe du̱jaꞌ̱kxu̱t je̱ tsuꞌuts
juuꞌ veꞌe tyukvintsaꞌ̱kidup je̱ apam̱nax.
11Ku veꞌe veꞌem xtun, ó̱yameꞌe xnu̱java
jeṯs nvaateꞌe je̱ jayu ti du̱káyu̱t du̱jaꞌ̱kx-
u̱t, myakvintó̱kipts mitseꞌe je̱ mꞌuts je̱
mꞌajch ukpu̱ je̱ mꞌuts je̱ mtsaꞌ̱a̱ juuꞌ veꞌe
du̱kaꞌo̱ynu̱jaꞌvip juuꞌ veꞌe je̱ Nteꞌyam
chaj̱kp, ax kuꞌo̱o̱ꞌkijuvats jeꞌ̱e̱ veꞌe je̱
Cristo. 12Ax paṉ miits tseꞌe myakvin-
tó̱kidup je̱ mꞌutsta je̱ mꞌajchta ukpu̱ je̱
mꞌutsta je̱ mtsaꞌ̱aḏa, jeꞌ̱e̱ veꞌe ku veꞌe du̱-
tonda juuꞌ veꞌe ñasjaꞌvidup jeṯs kaꞌa jeꞌ̱e̱
veꞌe yꞌo̱ya juuꞌ veꞌe tyoondup, mmuto̱k-
intoonduvapts miitseꞌe je̱ Cristo. 13Ax
veꞌem tseꞌe, paṉ aṯs tseꞌe nyakto̱kintu-
ump nu̱toꞌk je̱ nꞌuts je̱ nꞌajch ukpu̱ nu̱toꞌk

je̱ nꞌuts je̱ ntsaꞌ̱a̱ jeꞌ̱e̱ kaj̱x paṉ juuꞌ aṯseꞌe
nju̱ꞌkxp, ni je̱ vinꞌita xa aṯseꞌe nkajaꞌ̱kxu̱t
je̱ tsuꞌuts.
Juuꞌ jatyeꞌe tukkaḏaakju je̱ kukáṯsiva

9 ¿Kaꞌa aṯs vineꞌe xꞌo̱ꞌyixju̱ jeṯs aṯseꞌe
ntónu̱t juuꞌ aṯseꞌe ntsaj̱kp? ¿Ka je̱

kukáṯsivap aṯs vineꞌe? ¿Kaꞌa aṯs vineꞌe
nꞌix je̱ nMaj̱a̱ Vintsáṉamda Jesucristo?
¿Kaꞌa miits vineꞌe xjaanchjávada je̱ Ma-̱
ja̱ Vintsáṉ ku̱x aṯs jeꞌ̱e̱ veꞌe jyeꞌ̱e̱ nvaajn-
jidu? 2Paṉ jem̱ xa veꞌe juuꞌ veꞌe du̱kaku-
vaj̱ktup jeṯs je̱ kukáṯsiva aṯseꞌe, o̱yts mi-
itseꞌe xnu̱jávada jeṯs jeꞌ̱em̱ aṯseꞌe. Jeꞌ̱e̱
veꞌe ku veꞌe xjaanchjaꞌviꞌukvaandi je̱
Jesucristo ku aṯseꞌe xꞌamo̱tunajxti, jeꞌ̱e̱
tseꞌe du̱yaknu̱keꞌ̱xnataj̱kip jeṯs je̱ kukáṯ-
siva aṯseꞌe.

3 Jidu̱ꞌu̱mts aṯseꞌe nꞌatso̱vda paṉ paṉ
jaty aṯseꞌe xto̱kimpayo̱ꞌydup. 4 ¿Kaꞌa
aṯs vineꞌe nvinmachju̱ jeṯs aṯseꞌe je̱
jayu xyakkáyu̱t xyakꞌooꞌku̱t? 5 ¿Kaꞌa aṯs
vineꞌe xꞌo̱ꞌyixju̱ jeṯs aṯseꞌe je̱ taꞌ̱ax̱taj̱k
nmaa̱ṯvídu̱tu̱t juuꞌ veꞌe je̱ Jesucristo du̱-
jaanchjaꞌvip?, veꞌem ax joꞌn je̱ ñu̱daꞌ̱ax̱
du̱maa̱ṯvídu̱tta je̱ viijnk kukáṯsivada jeṯs
je̱ Maj̱a̱ Vintsáṉ je̱ yꞌutsaṯaj̱k maa̱ṯ je̱ Pe-
dro. 6 A̱ts maa̱ṯ je̱ Bernabé, ¿aa̱ṯsji vineꞌe
xtukkaḏaakp jeṯs aa̱ṯseꞌe nkamaso̱ꞌo̱ku̱t
je̱ kaꞌ̱m toonk jeṯs aa̱ṯseꞌe je̱ o̱y kaṯs je̱
o̱y ayook nꞌavánat? 7 ¿Jem̱ vineꞌe je̱ to-
jpa juuꞌ veꞌe viinm nakyaꞌ̱íxjup jeṯseꞌe
kyajoꞌyu̱mpú̱k? ¿Ukpu̱ jém̱pats vineꞌe
paṉeꞌe je̱ chaaydum du̱nu̱yoꞌoip jeṯseꞌe
je̱ tyaa̱j̱m du̱kaju̱ꞌkx? ¿Ukpu̱ nay jem̱pa
vineꞌe paṉeꞌe je̱ kyarneero du̱yaktsu̱u̱nip
jeṯseꞌe du̱kaꞌuuꞌk je̱ carnero je̱ lyeche?
8Kaꞌa xa veꞌe aṯsji veꞌem nvaꞌañ jeṯs
tyukjoojntykidup jeꞌ̱e̱ veꞌe je̱ jayu jeꞌ̱e̱ je̱
tyoonk, veꞌem tseꞌe vyaampa je̱ Moisés
je̱ pyavaꞌnu̱n. 9 Jidu̱ꞌu̱m tseꞌe vyaꞌañ:
“Kaꞌa xa veꞌe je̱ kaaj je̱ yꞌajéṉ xpaa̱j̱m-
jadat juuꞌ veꞌe du̱vintee̱ꞌ̱mp je̱ trigo juuꞌ
veꞌe tsúkani.” ¿Je̱ tsapkaaj kaj̱x vineꞌe
je̱ Nteꞌyam veꞌem vyaajñ, 10ukpu̱ u̱u̱ꞌm
kaj̱xamda vineꞌe? U̱u̱ꞌm kaj̱xamda xa jeꞌ̱e̱

veꞌe veꞌem vyaajñ. Jeꞌ̱e̱ juuꞌ veꞌe yoop,
veꞌem ax joꞌn jeꞌ̱e̱ juuꞌ veꞌe je̱ taa̱j̱m
du̱paḵmojkp, veꞌemts jeꞌ̱e̱ veꞌe du̱tonda
ku̱x yꞌajo̱o̱tidup jeꞌ̱e̱ veꞌe juuꞌ veꞌe tukka-̱
daakju̱dup ku veꞌe je̱ trigo taa̱j̱m yak-
paḵmuk. 11 A̱aṯs xa miitseꞌe ntukꞌixtu je̱
Nteꞌyam je̱ kyaṯs je̱ yꞌayook, ¿mayts mi-
its jeꞌ̱e̱ veꞌe mtunyakjávajada ku aa̱ṯseꞌe
xmo̱ꞌo̱dat juuꞌ aa̱ṯseꞌe ntukjoojntykap?
12Paṉ jem̱ xa veꞌe je̱ viijnk jayu juuꞌ veꞌe
du̱vinmajtsju̱dup jeṯseꞌe xyakjoojntyka-
dat, ¿kaꞌats nꞌiteꞌe nu̱yojk vyinko̱pka jeṯs
aa̱ṯseꞌe xyakjoojntykat?
Ax kaꞌats aa̱ṯs miitseꞌe nꞌamó̱tuda

jeṯs aa̱ṯseꞌe xyakjoojntykadat; ó̱yam xa
aa̱ṯseꞌe xkatihꞌijtja, nmuteniku̱jxpts aa̱ṯ-
seꞌe nu̱jom jeꞌ̱e̱ kaj̱x jeṯseꞌe nu̱yojk je̱
jayu yakvaajnjadat je̱ o̱y kaṯs je̱ o̱y
ayook. 13Mnu̱jaꞌvidup xa miitseꞌe jeṯs
paṉ paṉ jatyeꞌe toondup jep̱ maj̱a̱ tsap-
tu̱jkp, jeꞌ̱e̱ tseꞌe tyukjoojntykidup juuꞌ
veꞌe jep̱ pyaj̱ktup; jeṯs jeꞌ̱e̱ paṉeꞌe du̱mu-
toondup du̱mupaj̱ktup je̱ Nteꞌyam joma
veꞌe je̱ yo̱jxpej̱tu̱n, tukkaḏaakju̱dup tseꞌe
jeṯseꞌe du̱jaꞌ̱kxtat je̱ táṉu̱k tsuꞌuts juuꞌ
veꞌe jem̱ je̱ Nteꞌyam tyukvintsaꞌ̱kidup.
14Nay veꞌempa tseꞌe je̱ Maj̱a̱ Vintsáṉ
du̱nu̱paa̱j̱mtki jeṯs jeꞌ̱e̱ paṉ paṉ jatyeꞌe
je̱ jayu du̱vaajnjidup je̱ o̱y kaṯs je̱ o̱y ay-
ook, jeꞌ̱e̱ tseꞌe tyukjoojntykiduvap. 15Ax
ó̱yamts aṯseꞌe xjatukkaḏaꞌaky jeṯs aṯ-
seꞌe je̱ jayu xmo̱ꞌo̱t aṯs je̱ ntukjoojn-
tykin, ni vinꞌítats aṯseꞌe je̱ jayu veꞌem
nkahꞌamo̱tu. Ka jeꞌ̱e̱ kaj̱xapts aṯs miitseꞌe
veꞌem nmu̱jáyada jeṯs aṯs miitseꞌe juuꞌ
xmo̱ꞌo̱dat. Nu̱yojk o̱y xa aṯseꞌe nnayjá-
vaja jeṯs aṯseꞌe nꞌo̱o̱ꞌknit jeṯs kaꞌa veꞌe ku
veꞌe je̱ jayu vyaꞌandat jeṯs kuvana aṯs mi-
itseꞌe xyakjoojntykidi.

16Paṉ aṯs ya̱ nꞌavintso̱ vinmaꞌyu̱n kaj̱x
xa aṯs miitseꞌe ku̱nvaajnjada je̱ o̱y kaṯs je̱
o̱y ayook, ku̱nnamyáj̱ajats aṯseꞌe. Ax ka
ya̱ nꞌavintso̱ vinmaꞌyu̱n kaj̱xapts aṯseꞌe
veꞌem ntun, je̱ Nteꞌyam aṯseꞌe xtukku-
vaꞌni jeṯs aṯseꞌe veꞌem ntun. 17Paṉ aṯs ya̱
nꞌavintso̱ vinmaꞌyu̱n kaj̱x xa aṯseꞌe veꞌem

ku̱ntún, ku̱nꞌaꞌixts aṯseꞌe je̱ nꞌo̱ꞌyin. Ax
jeꞌ̱e̱ kaj̱x ku aṯseꞌe je̱ Nteꞌyam ya̱ toonk
xtukkuvaꞌni, xtukkaḏaakpts aṯseꞌe jeṯs
aṯs jeꞌ̱e̱ veꞌe ntónu̱t. 18Ax veꞌem tseꞌe
je̱ o̱ꞌyin juuꞌ aṯseꞌe njayejpp, jeꞌ̱eṯs jeꞌ̱e̱
veꞌe je̱ xo̱o̱jntku̱n ku aṯseꞌe nu̱nveꞌemji
ntukkaꞌamáy je̱ o̱y kaṯs je̱ o̱y ayook.
Jeꞌ̱eṯs aṯseꞌe ntijp, kaꞌa aṯseꞌe mpu̱k
mpaaꞌty juuꞌ aṯseꞌe xjatukkaḏaakp jeṯs
aṯseꞌe je̱ jayu xyakjoojntykat jeꞌ̱e̱ kaj̱x ku
aṯseꞌe ntukꞌix je̱ o̱y kaṯs je̱ o̱y ayook.

19 O̱yam aṯseꞌe je̱ jayu nkavintsaṉa,
veꞌemts aṯseꞌe nnapyu̱mju̱ ax joꞌn aṯ-
seꞌe ku̱nꞌijt nu̱jom je̱ jayu je̱ jyoyu̱-
toompa. Veꞌemts aṯseꞌe ntun jeṯseꞌe
jyaaꞌknu̱máyadat je̱ jayu juuꞌ veꞌe je̱
Jesucristo du̱jaanchjaꞌvidup. 20Ku aṯ-
seꞌe nꞌit je̱ nmuꞌisraeejlit jayu maa̱ṯta,
veꞌemts aṯseꞌe nnapyu̱mju̱ ax joꞌn jeꞌ̱eḏa
ku̱x jeꞌ̱e̱ aṯseꞌe ntsaj̱kp jeṯseꞌe je̱ Cristo
du̱jaanchjávadat. Ku aṯseꞌe nꞌit jeꞌ̱e̱
maa̱ṯta paṉ paṉ jatyeꞌe du̱panaj̱kxtup
je̱ Moisés je̱ pyavaꞌnu̱n, veꞌemts aṯ-
seꞌe nnapyaa̱j̱mjuva ax joꞌn jeꞌ̱eḏa ku̱x
jeꞌ̱e̱ aṯseꞌe ntsaj̱kp jeṯseꞌe je̱ Cristo du̱-
jaanchjaꞌviduvat. Veꞌemts aṯseꞌe ntun
ó̱yam aṯseꞌe je̱ Moisés je̱ pyavaꞌnu̱n
xkayakkutujkja. 21Ax kuts aṯseꞌe nꞌit jeꞌ̱e̱
maa̱ṯta paṉ paṉ jatyeꞌe du̱kapanaj̱kxtup
je̱ Moisés je̱ pyavaꞌnu̱n, veꞌemts aṯseꞌe
nnapyaa̱j̱mjuva ax joꞌn jeꞌ̱eḏa ku̱x jeꞌ̱e̱ aṯ-
seꞌe ntsaj̱kp jeṯseꞌe je̱ Cristo du̱jaanchjá-
vadat. Ka jeꞌ̱ep̱ aṯseꞌe ntijp jeṯs aṯseꞌe
nkaꞌit jep̱ je̱ Nteꞌyam kyaꞌ̱p pyaꞌtkup, jep̱
aṯseꞌe nꞌit jeꞌ̱e̱ kyaꞌ̱p pyaꞌtkup ku̱x aṯseꞌe
je̱ Cristo je̱ pyavaꞌnu̱n mpanu̱jkxp. 22Ku
aṯseꞌe nꞌit jeꞌ̱e̱ maa̱ṯta paṉ paṉ jatyeꞌe
du̱kaꞌo̱ynu̱jaꞌvidup ti veꞌe je̱ Nteꞌyam
chaj̱kp, veꞌemts aṯseꞌe nnapyaa̱j̱mjuva ax
joꞌn jeꞌ̱eḏa ku̱x jeꞌ̱e̱ aṯseꞌe ntsaj̱kp jeṯseꞌe
je̱ Cristo maḵk du̱jaanchjávadat. Veꞌemts
aṯseꞌe nnapyu̱mju̱ ax joꞌn toꞌk jadoꞌk je̱
jayu jeṯs aṯseꞌe veꞌem je̱ jayumputáḵadat
jeṯseꞌe du̱jayej̱ptinit je̱ joojntykin juuꞌ
veꞌe xaꞌ̱ma kaj̱x ijtp. 23Veꞌem aṯs yaꞌ̱a̱
veꞌe ntun je̱ o̱y kaṯs je̱ o̱y ayook kaj̱x jeṯs



1 Corintios 9:24 338 1 Corintios 10:10

aṯseꞌe veꞌem je̱ jayu ntukmaa̱ṯjayej̱ptinit
je̱ xo̱o̱jntku̱n juuꞌ veꞌe ya̱ o̱y kaṯs ya̱ o̱y
ayook yajkyp.

24Mnu̱jaꞌvidup xa miitseꞌe jeṯs ku
veꞌe je̱ jayu ñañomkijpxjada, ó̱yameꞌe
anañu̱joma ñomda, toꞌkjits jeꞌ̱e̱ veꞌe juuꞌ
veꞌe maa̱ḏaakp jeṯseꞌe yakmaꞌ̱a̱ je̱ pu̱k
juuꞌ veꞌe ñu̱noomdup. Íxtiduvats miit-
seꞌe vintso̱ veꞌe mmaa̱ḏaꞌaktat jeṯseꞌe
xjayej̱ptinit juuꞌ veꞌe je̱ Nteꞌyam mtuk-
mutso̱jkju̱dup. 25Paṉ paṉ jaty xa veꞌe
nañomkijpxuvaajnju̱dup, nayꞌakuvaa̱ꞌ̱ni-
jidupts jeꞌ̱e̱ veꞌe jeṯs apaa̱m̱du̱ka veꞌe
tyunꞌaꞌíxtini ku veꞌe tyukkaḏaꞌakjadat je̱
xaa̱j̱ ku veꞌe ñañomkijpxjadat. Jeꞌ̱e̱ kaj̱xts
jeꞌ̱e̱ veꞌe veꞌem du̱tonda jeṯseꞌe du̱páḵ-
tat toꞌk je̱ piꞌk ojts aajy taꞌaky juuꞌ veꞌe
je̱ corona joꞌn pu̱m paṉ paṉeꞌe maa̱-̱
daakp; ax kaꞌats jeꞌ̱e̱ veꞌe jyek, niiꞌkxnup
jeꞌ̱e̱ veꞌe. Ax u̱u̱ꞌmda, jeꞌ̱eṯs u̱u̱ꞌmeꞌe nnu̱-
toꞌnumdup jeṯseꞌe nyakmo̱ꞌyumdinit je̱
pu̱k juuꞌ veꞌe ijtp xaꞌ̱ma kaj̱x. 26Veꞌem
xa aṯseꞌe ntun ax joꞌn jeꞌ̱e̱ juuꞌ veꞌe du̱ꞌix-
taa̱p̱ joma vaateꞌe kyukax̱a je̱ noomk.
Kaꞌa xa aṯseꞌe veꞌem ntun ax joꞌn jeꞌ̱e̱
juuꞌ veꞌe ko̱o̱jyji je̱ po̱j du̱ꞌapaꞌ̱kxnajxp
ku veꞌe je̱ myujayu du̱maa̱ṯnachiiꞌkju̱;
27nyaktsaachpaatyp xa aṯseꞌe ya̱ nniꞌkx
ya̱ nko̱pk jeṯs aṯseꞌe akee̱ꞌ̱y nyakkutu-
jkja. Kaꞌats aṯseꞌe ntsaḵ jeṯs aṯseꞌe viinm
nkakutyónu̱t je̱ o̱y kaṯs je̱ o̱y ayook juuꞌ
aṯseꞌe je̱ jayu ntukꞌixp jeṯs aṯseꞌe veꞌemji
ntaannit; jeꞌ̱e̱ aṯseꞌe ntsaj̱kp jeṯs aṯseꞌe je̱
Nteꞌyam xnu̱u̱jminit jeṯs o̱y jeꞌ̱e̱ veꞌe juuꞌ
aṯseꞌe ntuump nkaj̱tsp.

Je̱ ko̱jtsvíjin ku veꞌe je̱ jayu
je̱ apam̱nax du̱vintsaꞌ̱ag̱a

10 Utsta ajchta utsta tsaꞌ̱aḏa, jeꞌ̱e̱
aṯseꞌe ntsaj̱kp jeṯseꞌe xnu̱jáva-

dat vintso̱ veꞌe jyajtti aa̱ṯs je̱ nju̱jpit
jáyuda. Anañu̱joma tseꞌe yꞌijtti jem̱
vínu̱ts paꞌtkum, anañu̱joma tseꞌe du̱ti-
najxti je̱ Tsapts Maaxy Naa̱j̱. 2Ax ku
tseꞌe yꞌijtti jem̱ vínu̱ts paꞌtkum je̱ nu̱-
may jayu maa̱ṯ je̱ Moisés, jeṯseꞌe toꞌk

kaꞌ̱aj̱yji je̱ Tsapts Maaxy Naa̱j̱ du̱tina-
jxti, veꞌemts jeꞌ̱e̱ veꞌe ax joꞌn ku̱ñap̱ej̱tti,
yaktoꞌkidu tseꞌe je̱ vyinmaꞌyu̱nda jeṯseꞌe
du̱tóndat juuꞌ veꞌe je̱ Moisés kyaj̱tsp. 3 Je̱
Nteꞌyam tseꞌe jem̱ vinvaꞌajts it kaj̱xm
mo̱o̱jyju̱du juuꞌ veꞌe kyaaydu yꞌooktu,
anañu̱joma tseꞌe du̱kaaydi je̱ tsapjo̱o̱t-
mit tsapkaaky. 4 Jem̱ tseꞌe anañu̱joma
du̱ꞌooktuva je̱ tsoxk naa̱j̱ juuꞌ veꞌe
je̱ Nteꞌyam mo̱o̱jyju̱du, jep̱ts jeꞌ̱e̱ veꞌe
tsahꞌakujkp pyítsum. Ax je̱ tsaaj, je̱
Criistots jeꞌ̱e̱ veꞌe yaktukmuꞌaꞌixmojkip,
jeꞌ̱e̱ tseꞌe aa̱ṯs je̱ nju̱jpit jayu myaa̱ṯ-
najxtu myaa̱ṯtaj̱kidu jem̱ vinvaꞌajts it
kaj̱xm. 5 O̱yam tseꞌe vyeꞌema, nu̱mayts
jeꞌ̱e̱ veꞌe je̱ jayu juuꞌ veꞌe du̱toondu
du̱ko̱jtstu juuꞌ veꞌe ka ó̱yap, ax jeꞌ̱e̱ tseꞌe
je̱ Nteꞌyam kyo̱ꞌo̱yjaꞌvi, jeꞌ̱e̱ kaj̱x tseꞌe nu̱-
may tyunꞌo̱o̱ꞌktini.

6 Jeꞌ̱e̱ kaj̱x xa yaꞌ̱a̱ veꞌe tyoojnji
kyo̱jtsji jeṯseꞌe nu̱java tyaannit jeṯs
kaꞌa veꞌe nꞌanaꞌ̱mumdat nꞌatso̱jkum-
dat juuꞌ jatyeꞌe ka ó̱yap, ax joꞌn jeꞌ̱e̱
veꞌe du̱ꞌanaa̱m̱di du̱ꞌatso̱jkti joꞌn. 7 Je̱
Nteꞌyamji veꞌe toꞌk mvinjávadap mv-
intsaꞌ̱ag̱adap, kaꞌa tseꞌe xtóndat ax joꞌn
jeꞌ̱eḏa juuꞌ veꞌe je̱ apam̱nax du̱vin-
jaꞌvidu du̱vintsaꞌ̱kidu. Ku̱x jidu̱ꞌu̱m xa
veꞌe je̱ Kunuuꞌkx Jatyán vyaꞌañ: “A̱jx-
tktu tseꞌe je̱ jayu kaayva ookpa, vanꞌit
tseꞌe tyénidi jeṯseꞌe jyomjátkidi tyi-
játkidi.” 8Kaꞌa tseꞌe je̱ kaṯs ntukmaa̱ṯ-
jayej̱pumdat je̱ yaaꞌy je̱ taꞌ̱ax̱ juuꞌ veꞌe
ka pú̱kap njayej̱pumdup, veꞌem ax joꞌn
jeꞌ̱e̱ veꞌeda je̱ kaṯs du̱tukmaa̱ṯjayej̱pti je̱
kiix ónu̱kta juuꞌ veꞌe ka pú̱kap jyayej̱ptu
jeṯseꞌe yꞌo̱o̱ꞌktini nu̱ꞌiiꞌpx toojk miijl toꞌk
xaa̱j̱. 9Kaꞌa xa veꞌe nꞌíxumdat paṉ joma
vaateꞌe je̱ Maj̱a̱ Vintsáṉ juuꞌ du̱kuvu̱k,
veꞌem ax joꞌn jeꞌ̱e̱ veꞌe jyátkidi paṉ paṉ
jatyeꞌe o̱o̱ꞌktinu ku veꞌe je̱ tsaaꞌn choꞌt-
sjidi. 10Kaꞌa tseꞌe je̱ Nteꞌyam xvinko̱jt-
spéṯtat, veꞌem ax joꞌn jeꞌ̱e̱ veꞌe nu̱-
may je̱ Nteꞌyam du̱vinko̱jtspej̱tti jeṯseꞌe
yakꞌo̱o̱ꞌkjidini je̱ yakꞌo̱o̱ꞌkpa ángeles.

11 Jeꞌ̱e̱ kaj̱xts yaꞌ̱a̱ veꞌe tyoojnji kyo̱jt-
sji jeṯseꞌe jep̱ Kunuuꞌkx Jatyán ku̱jxp
yakpu̱u̱jm jeṯseꞌe je̱ nu̱jaꞌvin njayej̱pum-
dinit anañu̱joma u̱u̱ꞌm nu̱vinxu̱peꞌe njoo-
jntykimda ya̱ kukax̱a aats. 12Ax veꞌem
tseꞌe, paṉ paṉ tseꞌe nañasjaꞌvijup jeṯs
kaꞌa veꞌe yꞌo̱ꞌyixju̱ jeṯseꞌe tyo̱kintónu̱t,
vaꞌan tseꞌe o̱o̱y du̱tunnayꞌixju̱ ku veꞌe
ñu̱nkaꞌat jep̱ to̱kin jaa̱ṯp. 13Ku veꞌe
myakto̱kintonuvaꞌanjada, vanxu̱p tseꞌe
mjajttuva ax joꞌn jyajttuva o̱pyaṉa. Ax
je̱ Nteꞌyam, tyuumpts jeꞌ̱e̱ veꞌe juuꞌ veꞌe
kyaj̱tsp, kaꞌats jeꞌ̱e̱ veꞌe du̱yakjaty jeṯ-
seꞌe xyakto̱kintoꞌnumdat paṉ kaꞌa veꞌe
xꞌo̱ꞌyixumjada jeṯseꞌe nꞌamaa̱ḏaaguim-
dat, ku̱x je̱ Nteꞌyameꞌe xputaj̱kimdup
vintso̱ veꞌe nkakuvaj̱kumdat je̱ kyo̱ꞌo̱y
jeꞌ̱e̱ jeṯseꞌe nkakaꞌamdat jep̱ to̱kin jaa̱ṯp,
ax veꞌem tseꞌe nmuténimdat.

14 Jeꞌ̱e̱ kaj̱x tseꞌe, miits, juuꞌ aṯseꞌe
o̱o̱y ntuntso̱jktup, kukeꞌ̱eḵta joma veꞌe
je̱ jayu du̱vinjávada du̱vintsaꞌ̱ag̱ada
juuꞌ veꞌe ka je̱ Nteꞌyamap. 15Veꞌem
xa aṯs miitseꞌe nmuko̱tsta ax joꞌn je̱
jayu juuꞌ veꞌe viji kej, ax payo̱ꞌo̱yda
tseꞌe o̱y juuꞌ aṯseꞌe nkaj̱tsp. 16Ku veꞌe
ntukꞌaꞌooguimda je̱ tukꞌaꞌooguin juuꞌ
kaj̱xeꞌe nkuko̱jtsjimda je̱ Nteꞌyam,
nꞌapaatumdup tseꞌe je̱ Cristo jeꞌ̱e̱ kaj̱x
ku veꞌe yꞌukꞌaa̱ꞌ̱k, jeꞌ̱e̱ veꞌe ku veꞌe
je̱ ñu̱u̱ꞌpu̱n du̱masaa̱ḵ. Jeṯs ku veꞌe
nkaꞌyumda je̱ tsapkaaky juuꞌ veꞌe
ntojkvaꞌkxumdup, nꞌapaatumdupts
u̱u̱ꞌmeꞌe je̱ Cristo jeꞌ̱e̱ kaj̱x ku veꞌe
yꞌukꞌaa̱ꞌ̱k, jeꞌ̱e̱ veꞌe ku veꞌe je̱ ñiꞌkx je̱
kyo̱pk tyaa̱j̱y jem̱ cruz kaj̱xm. 17 O̱yamts
u̱u̱ꞌmeꞌe nu̱mayda, anañu̱jómats
u̱u̱ꞌmeꞌeda nkaꞌyumda nay jeꞌ̱ej̱yam
toꞌkji je̱ tsapkaaky, veꞌemts u̱u̱ꞌmeꞌeda
maa̱ṯ je̱ Cristo ax joꞌn toꞌk niꞌkx toꞌk
ko̱pk ku̱nꞌijtumdi.

18 Ixta juuꞌ veꞌe je̱ israeejlit jayu ty-
oondup. Ku veꞌe juuꞌ je̱ Nteꞌyam du̱-
tukvintsaꞌ̱ag̱ada jem̱ yo̱jxpej̱tu̱n kaj̱xm,
nu̱jom paṉ paṉ jatyeꞌe du̱jaꞌ̱kxtup je̱
vintsaꞌ̱kin, je̱ vintsaꞌ̱kinjyam tseꞌe yꞌa-

paattup. 19 Juuꞌts aṯseꞌe nkaj̱tsp, ka
jeꞌ̱ep̱ts aṯseꞌe ntijp jeṯs ñu̱máj̱ipeꞌe je̱
apam̱nax, ni ka jeꞌ̱ep̱ts aṯseꞌe ntijp jeṯs
tiktspeꞌe je̱ tsuꞌuts juuꞌ veꞌe tyukv-
intsaꞌ̱kidup je̱ apam̱nax. 20 Jeꞌ̱e̱ aṯseꞌe
ntijp jeṯs ku veꞌe je̱ vintsaꞌ̱kin du̱pam̱da
paṉ paṉ jatyeꞌe je̱ Nteꞌyam du̱kaꞌíx-
ada, je̱ ko̱ꞌo̱yjáyuvapts jeꞌ̱e̱ veꞌe tyukv-
intsaꞌ̱kidup, ka je̱ Nteꞌyamap; ax kaꞌats
aṯseꞌe ntsaḵ jeṯs miitseꞌe xmaa̱ṯnavyaa̱ꞌ̱n-
jadat je̱ ko̱ꞌo̱yjáyuvap. 21Kaꞌa xa veꞌe
mꞌo̱ꞌyixjada jeṯseꞌe je̱ Jesús xvinjávadat
xvintsaꞌ̱ag̱adat kijpx maa̱ṯ je̱ ko̱ꞌo̱yjáyu-
vap, kaꞌa tseꞌe mꞌo̱ꞌyixjada jeṯseꞌe je̱ Ma-̱
ja̱ Vintsáṉ xyakmáj̱adat xyakjaanchadat
paṉ mꞌooktupeꞌe je̱ tsaaydum paꞌajk naa̱j̱
jeṯseꞌe xkayda je̱ tsapkaaky juuꞌ veꞌe je̱
Maj̱a̱ Vinsáṉ yaktukjaaꞌmyej̱tsp, jeṯseꞌe
je̱ jayu xtukmaa̱ṯjaꞌ̱kxta je̱ tsuꞌuts juuꞌ
veꞌe yaktukvintsaꞌ̱kip je̱ ko̱ꞌo̱yjáyuvap.
22 ¿Ukpu̱ ntso̱jkumdup u̱u̱ꞌm vineꞌe jeṯ-
seꞌe je̱ Maj̱a̱ Vintsáṉ nyakjo̱tmaꞌtumdat?
¿U̱u̱ꞌmda vineꞌe nu̱yojk maḵk jeṯs ni kaꞌa
veꞌe jeꞌ̱e?̱

Veꞌem tseꞌe nu̱jom ntoꞌnumdat
nko̱jtsumdat ax joꞌn je̱ Nteꞌyam
yakmaj̱a yakjaancha yꞌijtnit

23Yakjajtyp xa veꞌe je̱ Nteꞌyam jeṯseꞌe
je̱ jayu du̱tónu̱t toꞌk kaꞌ̱aj̱yji juuꞌ jaty; ax
kaꞌa tseꞌe toꞌk kaꞌ̱aj̱yji tyunꞌo̱ya. Yakja-
jtyp xa veꞌe je̱ Nteꞌyam jeṯseꞌe je̱ jayu
du̱tónu̱t toꞌk kaꞌ̱aj̱yji juuꞌ jaty; ax kaꞌats
jeꞌ̱e̱ veꞌe toꞌk kaꞌ̱aj̱yji je̱ jayu du̱putaḵa
jeṯseꞌe je̱ Jesucristo nu̱yojk du̱jaanchjá-
vat. 24Kaꞌats miitseꞌe xꞌíxtadat kaḵjeꞌ̱e̱ je̱
mꞌo̱ꞌyinda, mꞌíxtiduvapeꞌe juuꞌ veꞌe je̱ vi-
ijnk jayu tyukꞌo̱ꞌyiduvap.

25Nvaat xa veꞌe xkáydat xjaꞌ̱kxtat paṉ
ti jatyeꞌe to̱o̱ꞌkjup jep̱ maaꞌy jaa̱ṯp. Kaꞌa
tseꞌe xꞌamo̱tutú̱vadat paṉ je̱ vintsaꞌ̱kin
jeꞌ̱e̱ veꞌe uk paṉ ka je̱ vintsaꞌ̱kinap, veꞌem
tseꞌe kyayakjávat jeṯs to̱kin jeꞌ̱e̱ veꞌe
ku veꞌe xjaꞌ̱kxta, 26 ku̱x ya̱ naxviijnit it
jeṯs nu̱jom juuꞌ jatyeꞌe myaa̱ṯ, je̱ Maj̱a̱
Vintsaṉts jeꞌ̱e̱ veꞌe jyeꞌ̱e.̱

27Uk paṉ jem̱ tseꞌe je̱ jayu juuꞌ
veꞌe du̱kajaanchjaꞌvidup je̱ Maj̱a̱ Vintsáṉ
jeṯseꞌe mvó̱vjada kaayva, nvaat tseꞌe
mnaj̱kxtat. Paṉ mnaj̱kxtup tseꞌe, kayda
ooꞌkta juuꞌ veꞌe myakmo̱o̱ydup, kaꞌa
tseꞌe xꞌamo̱tutú̱vadat ni tía, veꞌem tseꞌe
kyayakjávat jeṯs to̱kin jeꞌ̱e̱ veꞌe ku veꞌe
xjaꞌ̱kxtat. 28Ax paṉ mnaꞌ̱mu̱xju̱dup tseꞌe
je̱ jayu jidu̱ꞌu̱m: “Je̱ apam̱nax yaꞌ̱a̱ veꞌe
tu̱yaktukvintsaꞌ̱ag̱a ya̱ tsuꞌuts”, kaꞌa tseꞌe
xjaꞌ̱kxtat ku̱x ku veꞌe je̱ jayu je̱ to̱kin
xtoojnjadat juuꞌ veꞌe tu̱mvaꞌnu̱xjada,
veꞌem tseꞌe kyayakjávat jeṯs to̱kin jeꞌ̱e̱
veꞌe ku veꞌe xjaꞌ̱kxta. 29 Jeꞌ̱e̱ aṯseꞌe ntijp
jeṯs kaꞌa jeꞌ̱e̱ veꞌe du̱to̱kinjávadat juuꞌ
veꞌe mvo̱o̱jvju̱dup, ka jeꞌ̱ep̱ts aṯseꞌe ntijp
jeṯs miitseꞌe xto̱kinjávadat.
Nu̱njajtp xa veꞌe jeṯs miitseꞌe jem̱da

juuꞌ aṯseꞌe xꞌamo̱tutú̱vidup: “O̱yameꞌe
je̱ viijnk jayu du̱ko̱ꞌo̱yjávada juuꞌ aṯ-
seꞌe ntuump, ¿tyaj̱xts aṯseꞌe xkaꞌo̱ꞌyixju̱
jeṯs aṯseꞌe ntónu̱t juuꞌ aṯseꞌe xyakja-
jtjip je̱ Nteꞌyam? 30Paṉ nkuko̱jtsjip xa
aṯseꞌe je̱ Nteꞌyam je̱ nkaaky je̱ nto̱jkx
kaj̱x, ¿tyaj̱xts aṯs vineꞌe je̱ jayu xꞌu̱xko̱jt-
snit xpako̱jtsnit ku aṯseꞌe juuꞌ nkay
nju̱ꞌkx?” 31 Jidu̱ꞌu̱mts aṯseꞌe nꞌatsav̱: Paṉ
ti veꞌe mkaaydup mꞌooktup uk paṉ ti
jatyeꞌe mtoondup mko̱jtstup, tonda ko̱t-
sta nu̱jom ax joꞌn je̱ Nteꞌyam xyakmá-̱
jadat xyakjaanchadat. 32Kaꞌats jeꞌ̱e̱ veꞌe
xyakto̱kintóndat juuꞌ veꞌe israeejlit jayu,
ni jeꞌ̱e̱ juuꞌ veꞌe ka jeꞌ̱ep̱ta, ni jeꞌ̱e̱ juuꞌ
veꞌe je̱ Nteꞌyam je̱ jyayu. 33Tonda ko̱t-
sta ax joꞌn aṯs. Veꞌem aṯseꞌe ntonuvaꞌañ
nko̱tsuvaꞌañ juuꞌ ax joꞌn nu̱jom je̱ jayu
du̱ꞌo̱yjávada. Kaꞌa aṯseꞌe nꞌixta je̱ nꞌav-
intso̱ o̱ꞌyinji, jeꞌ̱ev̱a veꞌe paṉ paṉ jatyeꞌe
je̱ viijnk jayu je̱ yꞌo̱ꞌyinda, veꞌem tseꞌe
anañu̱joma je̱ jayu du̱jayej̱ptinit je̱ joo-
jntykin juuꞌ veꞌe xaꞌ̱ma kaj̱x ijtp.

11 Tonda je̱ vinmaꞌyu̱n juuꞌ aṯseꞌe
njayejpp, veꞌem ax joꞌn aṯseꞌe

ntun je̱ vinmaꞌyu̱n juuꞌ veꞌe je̱ Cristo
jyayejpp.

Vintso̱ je̱ taꞌ̱ax̱taj̱k
ñaajkꞌítjadat joma veꞌe je̱

jaanchjaꞌvivataj̱k ñayꞌamókajada
2Nꞌo̱ñu̱ko̱jtsidupts aṯs miitseꞌe

ku̱xeꞌe aṯs xaꞌ̱ma xjaaꞌmyéṯsta jeṯseꞌe
xpanaj̱kxta je̱ ixpaj̱ku̱n juuꞌ veꞌe
ntukꞌixtu. 3 Jeꞌ̱e̱ aṯseꞌe ntsaj̱kp jeṯseꞌe
xnu̱jávadat jeṯs je̱ Cristo veꞌe toꞌk
jadoꞌk je̱ yaaꞌtyaj̱k je̱ kyuvajk; jeṯs je̱
yaaꞌtyaj̱k, jeꞌ̱e̱ tseꞌe du̱nu̱kuvajkip je̱
taꞌ̱ax̱taj̱k, veꞌem ax joꞌn je̱ Nteꞌyam
du̱nu̱kuvajka je̱ Cristo. 4Ku veꞌe toꞌk
je̱ yaaꞌtyaj̱k kujópax ukpu̱ kumó̱tsax
chapkaṯs ukpu̱ du̱ko̱jtsnáxy je̱ Nteꞌyam
je̱ yꞌayook, yakvintsaꞌ̱kintó̱kipts jeꞌ̱e̱
veꞌe je̱ Cristo. 5Ax paṉ kaꞌa tseꞌe je̱
taꞌ̱ax̱taj̱k ñakyujuuꞌxju̱ ku veꞌe chapkaṯs
ukpu̱ du̱ko̱jtsnáxy je̱ Nteꞌyam je̱
yꞌayook, yakvintsaꞌ̱kintó̱kivapts jeꞌ̱e̱
veꞌe je̱ ñu̱yaaꞌy, veꞌemts jeꞌ̱e̱ veꞌe ax
joꞌn kukeeꞌp ku̱yꞌijt. 6Paṉ kaꞌa xa veꞌe
ñakyujuuꞌxju̱ je̱ taꞌ̱ax̱taj̱k, vaꞌan tseꞌe
nu̱jom je̱ vyaajy du̱ku̱skee̱ꞌ̱pkú̱xu̱. Ax
paṉ tso̱ꞌo̱tyoꞌnu̱nts jeꞌ̱e̱ veꞌe ku veꞌe
je̱ taꞌ̱ax̱taj̱k veꞌem kukeeꞌp yꞌit, vaꞌan
tseꞌe du̱nakyujuuꞌxju̱. 7Kaꞌa xa veꞌe
je̱ yaaꞌtyaj̱k kujópax ukpu̱ kumó̱tsax
chapkaṯs ukpu̱ du̱ko̱jtsnáxy je̱ Nteꞌyam
je̱ yꞌayook, ku̱x jeꞌ̱e̱ veꞌe je̱ Nteꞌyam
je̱ yꞌapam̱nax jeṯs nay veꞌempa veꞌe
du̱yaknu̱keꞌ̱xnatáḵa je̱ Nteꞌyam je̱
myaj̱in. Ax je̱ taꞌ̱ax̱taj̱k, je̱ yaaꞌtyaj̱k je̱
myáj̱ints jeꞌ̱e̱ veꞌe du̱yaknu̱keꞌ̱xnataj̱kip.
8Ku̱x ku xa veꞌe je̱ Nteꞌyam du̱pu̱u̱jm
je̱ yaaꞌtyaj̱k, ka je̱ taꞌ̱ax̱taj̱k je̱ ñiꞌkx
je̱ kyo̱pk kaj̱xapts jeꞌ̱e̱ veꞌe du̱pu̱u̱jm;
je̱ yaaꞌtyaj̱k je̱ ñiꞌkx je̱ kyo̱pk kaj̱xeꞌe
du̱pu̱u̱jm je̱ taꞌ̱ax̱taj̱k. 9Nay veꞌempa
tseꞌe, yakpaa̱m̱ jeꞌ̱e̱ veꞌe je̱ taꞌ̱ax̱taj̱k
je̱ yaaꞌtyaj̱k je̱ myaj̱in kaj̱x; ka je̱
yaaꞌtyaj̱kap tseꞌe yakpaa̱m̱ je̱ taꞌ̱ax̱taj̱k
je̱ myaj̱in kaj̱x. 10Ax yaꞌ̱a̱ kaj̱xts aṯseꞌe
nvaꞌañ jeṯs vinko̱pk jeꞌ̱e̱ veꞌe jeṯseꞌe je̱
taꞌ̱ax̱taj̱k ñakyujooꞌxju̱t jeṯseꞌe veꞌem
nu̱keꞌ̱xnatáḵa tyánu̱t jeṯs jep̱ jeꞌ̱e̱ veꞌe je̱

ñu̱yaaꞌy kyaꞌ̱p pyaꞌtkup yꞌit. Xo̱o̱jntktup
tseꞌe je̱ Nteꞌyam je̱ yꞌaangeles ku
veꞌe veꞌem. 11 O̱yam tseꞌe vyeꞌema, je̱
Nteꞌyam tseꞌe du̱nu̱paa̱j̱mtki jeṯs kaꞌa
veꞌe je̱ yaaꞌtyaj̱k yꞌítu̱t ka je̱ taꞌ̱ax̱taj̱k
kaj̱xap. 12Ku̱x paṉ tyú̱vam jeꞌ̱e̱ veꞌe jeṯs
je̱ yaaꞌtyaj̱k je̱ ñiꞌkx je̱ kyo̱pk kaj̱xeꞌe
yakpu̱u̱jm je̱ taꞌ̱ax̱taj̱k, tyú̱vamts jeꞌ̱e̱
veꞌeva jeṯs je̱ yaaꞌtyaj̱k, je̱ taꞌ̱ax̱taj̱k jeꞌ̱e̱
veꞌe yakkeꞌ̱xjup; ax je̱ Nteꞌyam tseꞌe
nu̱jom juuꞌ jaty du̱yakjej̱i.

13Payo̱ꞌo̱yda nꞌit paṉ o̱y jeꞌ̱e̱ veꞌe
ku veꞌe je̱ taꞌ̱ax̱taj̱k chapkaṯs ka kuju-
uꞌxap. 14Yaknu̱jaꞌvip xa veꞌe jeṯs tso̱ꞌo̱-
tyoꞌnu̱n jeꞌ̱e̱ veꞌe ku veꞌe je̱ yaaꞌtyaj̱k
je̱ vyaajy du̱yakyáṉ. 15Ax je̱ taꞌ̱ax̱taj̱k,
vintsaꞌ̱kinmo̱o̱jyjupts jeꞌ̱e̱ veꞌe ku veꞌe
yaṉ je̱ vyaajy du̱jayep, ku̱x jeꞌ̱e̱ kaj̱xeꞌe
je̱ Nteꞌyammyo̱o̱jyji yaṉ je̱ vyaajy jeṯseꞌe
kyujooꞌxju̱t. 16Ax paṉ paṉ tseꞌe du̱kaku-
vaḵuvaamp ya̱ ayook, nnu̱jaꞌvimdinup
tseꞌe jeṯs kaꞌa veꞌe je̱ viijnk ixpaj̱ku̱n
mpanaj̱kxumda, jeṯs kaꞌava veꞌe joma
veꞌe ñayꞌamókajada je̱ Nteꞌyam je̱ jyayu.

Jeꞌ̱eḏa paṉ paṉ jatyeꞌe
du̱yakvintsaꞌ̱kintó̱kidup je̱
Maj̱a̱ Vintsáṉ je̱ yꞌaꞌox

17 Jep̱ tseꞌe jadoꞌk viijn juuꞌ aṯs
miitseꞌe ntuknu̱jaꞌyidup, ax kaꞌats
aṯs miitseꞌe nꞌo̱ñu̱kó̱tsada jeꞌ̱e̱ kaj̱x.
Ku veꞌe mnayꞌamókajada, kaꞌa tseꞌe
mnapyutáḵajada jeṯseꞌe nu̱yojk
xjaanchjávadat je̱ Jesucristo, nu̱yojk
tseꞌe mnaajkvintó̱kijada. 18Mutoꞌk
viijn, veꞌemts aṯseꞌe je̱ kaṯs tu̱nmo̱tu
jeṯs mnapyaj̱kvaꞌkxju̱dupeꞌe joma veꞌe
mnayꞌamókajada, ax veꞌemts aṯseꞌe
njava jeṯs veꞌem játyam jeꞌ̱e̱ veꞌe juuꞌ
veꞌe kyo̱jtstup. 19 ¡Mnapyaj̱kvaꞌkxju̱dup
xa nꞌiteꞌe! Jeꞌ̱e̱ kaj̱xts aṯseꞌe veꞌem
nvaꞌañ ku̱x nu̱keꞌ̱xnataj̱kipeꞌe o̱y paṉ
paṉeꞌe je̱ Nteꞌyam tyú̱vam du̱panaj̱kxp.
20Ax ku tseꞌe mnayꞌamókajada jeṯseꞌe

mꞌaꞌóxada, ka je̱ Maj̱a̱ Vintsáṉapts
miitseꞌe mnu̱ꞌaꞌóxidup. 21Ku veꞌe
mꞌaꞌóxada, kaꞌa tseꞌe mnayꞌaꞌíxjada,
kaḵjeꞌ̱e̱ veꞌe xkayda xꞌooꞌkta je̱
mꞌaꞌoxta. Jem̱ xa veꞌe juuꞌ veꞌe
ayooj taandup, jem̱pa tseꞌe juuꞌ veꞌe
o̱o̱y tunkaaydup tunꞌooktup jeṯseꞌe
ñaajkmoꞌokjada. 22 ¿Jadi kaꞌa veꞌe ti
mjaa̱j̱nda mtaj̱kta joma veꞌe mkáydat
mꞌooꞌktat? ¿Uk mtso̱jktupeꞌe nu̱yojk
jeṯseꞌe xviijnkꞌíxtat je̱ Nteꞌyam je̱ jyayu
jeṯseꞌe xyaktso̱ꞌo̱tyóndat paṉ paṉ jatyeꞌe
katihꞌijtu̱xju̱dup? ¿Vintso̱ts aṯs miitseꞌe
nnaa̱j̱madat? ¿Nꞌo̱ñu̱kó̱tsadap aṯs miits
vineꞌe ku veꞌe veꞌem xtonda? Ax yaꞌ̱a̱
kaj̱x, kaꞌats aṯs miitseꞌe nꞌo̱ñu̱kó̱tsada.

Je̱ Maj̱a̱ Vintsáṉ je̱ yꞌaꞌox
23 Je̱ Maj̱a̱ Vintsaṉeꞌe viinm aṯs xmo̱o̱y

je̱ ixpaj̱ku̱n juuꞌ aṯs miitseꞌe ntukꞌixtu.
Yaꞌ̱aṯs jeꞌ̱e̱ veꞌe: Kaꞌanumeꞌe je̱ Maj̱a̱
Vintsáṉ Jesús yakpu̱m vyeꞌna jem̱ je̱
jayu kyaꞌ̱m juuꞌ veꞌe tsoꞌoxpaj̱kju̱dup, je̱
tsooj tseꞌe du̱kaa̱j̱n je̱ tsapkaaky 24 jeṯseꞌe
je̱ Nteꞌyam du̱kuko̱jtsji, vanꞌit tseꞌe du̱-
tojkvaꞌkxy jeṯseꞌe vyaajñ: “Kayda, yaꞌ̱a̱
xa jeꞌ̱e̱ veꞌe aṯs je̱ nniꞌkx je̱ nko̱pk
juuꞌ aṯseꞌe nmasaa̱ḵp miits je̱ mꞌo̱ꞌyin
kaj̱xta ku aṯseꞌe nꞌo̱o̱ꞌku̱t. Tonda tseꞌe
veꞌem jeṯs aṯseꞌe xjaaꞌmyéṯstat.” 25Nay
veꞌempa tseꞌe, ku veꞌe táv̱ani yꞌaꞌóx-
ada vyeꞌna, vanꞌit tseꞌe du̱ko̱o̱mpa toꞌk
je̱ tukꞌaꞌooguin jeṯseꞌe vyaajñ: “Juuꞌ
tseꞌe ya̱ tukꞌaꞌooguin myaa̱ṯ, yaꞌ̱aṯs jeꞌ̱e̱
veꞌe aṯs je̱ nnu̱u̱ꞌpu̱n juuꞌ kaj̱xeꞌe je̱
nam ko̱jtstán tyun. Vinxu̱p nax tseꞌe
xꞌooꞌkta, jaaꞌmyéṯstats jeṯs nmasaa̱ḵp aṯ-
seꞌe ya̱ nnu̱u̱ꞌpu̱n miits kaj̱xta ku aṯseꞌe
nꞌo̱o̱ꞌku̱t.” Jidu̱ꞌu̱m tseꞌe vyaajñ. 26Ax
jeꞌ̱e̱ kaj̱x tseꞌe, vinnaajknáxeꞌe xkayda je̱
tsapkaaky jeṯseꞌe xꞌooꞌkta juuꞌ veꞌe je̱
tukꞌaꞌooguin myaa̱ṯ, mꞌavaꞌnidupts miit-
seꞌe je̱ Maj̱a̱ Vintsáṉ je̱ yꞌo̱o̱ꞌku̱n vanꞌit
paat ku veꞌe myiinnuvat.

Vintso̱ veꞌe yakpáḵu̱t
je̱ Maj̱a̱ Vintsáṉ je̱ yꞌaꞌox

(Mt. 26.26-29;
Mr. 14.22-25; Lc. 22.14-20)

27Ax veꞌem tseꞌe, jyapaṉa paṉ paṉeꞌe
o̱yvintso̱va du̱kaayp je̱ tsapkaaky
ukpu̱ o̱yvintso̱va du̱ꞌuuꞌk juuꞌ veꞌe je̱
tukꞌaꞌooguin myaa̱ṯ, jep̱ts jeꞌ̱e̱ veꞌe
to̱kin jaa̱ṯp ku̱xeꞌe du̱kavintsaꞌ̱ag̱a je̱
Maj̱a̱ Vintsáṉ je̱ ñiꞌkx je̱ kyo̱pk jeṯs je̱
ñu̱u̱ꞌpu̱n. 28Ni paṉa xa veꞌe du̱kakáyu̱t
je̱ tsapkaaky ukpu̱ du̱kaꞌooꞌku̱t je̱ uuꞌk
paṉ kaꞌana veꞌe o̱y du̱payo̱ꞌo̱y juuꞌ
veꞌe tyuump. 29Ku̱x paṉ paṉ jatyeꞌe
du̱kamaj̱ap̱aa̱m̱p je̱ Maj̱a̱ Vintsáṉ je̱
ñiꞌkx je̱ kyo̱pk ku veꞌe du̱kay du̱ꞌuuꞌk,
viinm tseꞌe je̱ chaachpaatu̱n du̱nu̱kaya
du̱nu̱ꞌooga. 30 Jeꞌ̱e̱ kaj̱x tseꞌe nu̱may
miitsta je̱ paꞌam mkanu̱vaꞌatsjada
jeṯseꞌe maḵkaṯso̱ts mkaꞌitta, jem̱pa
tseꞌe paṉ paṉeꞌe du̱kuꞌo̱o̱ꞌkiva.
31Ax paṉ o̱y tseꞌe ku̱mpayo̱ꞌyumda
juuꞌ veꞌe ntoꞌnumdup, kaꞌa tseꞌe je̱
Nteꞌyam xto̱kimpayo̱ꞌyumdat. 32Ax
xto̱kimpayo̱ꞌyumdupts u̱u̱ꞌmeꞌe je̱
Nteꞌyam jeṯseꞌe xyaktsaachpaatumda
jeꞌ̱e̱ kaj̱x jeṯseꞌe nkatsaachpaatumdat
xaꞌ̱ma kaj̱x jeꞌ̱e̱ maa̱ṯ paṉ paṉ jatyeꞌe
du̱maa̱ṯnavyaa̱ꞌ̱nju̱dup je̱ naxviijnit je̱
kyo̱ꞌo̱y jeꞌ̱e.̱

33Ax veꞌem tseꞌe, utsta ajchta utsta
tsaꞌ̱aḏa, ku veꞌe mnayꞌamókajadat jeṯ-
seꞌe je̱ Maj̱a̱ Vintsáṉ je̱ yꞌaꞌox xꞌapaaꞌ-
tuvaꞌandat, mnayꞌaꞌíxjadap tseꞌe vimpit
atu̱j, vanꞌit tseꞌe mkáydat. 34Paṉ jem̱
tseꞌe juuꞌ veꞌe yuꞌo̱o̱ꞌkju̱dup, vaꞌan tseꞌe
jem̱ tyaḵꞌámam du̱kayda, ax veꞌem tseꞌe
je̱ Nteꞌyam mkayaktsaachpaaꞌtjadat je̱
ka ó̱yap kaj̱x juuꞌ veꞌe mtoondup ku veꞌe
mnayꞌamókajada. Jeꞌ̱e̱ juuꞌ jaty aṯseꞌe
tu̱nkakaṯs, viinmts aṯseꞌe nnu̱kó̱tsu̱t ku
aṯs miitseꞌe naj̱kx nkuꞌíxtinuva.

Je̱ maaꞌyu̱n je̱ putaj̱kin juuꞌ
veꞌe je̱ Espíritu Santo toꞌk
jadoꞌk je̱ jayu myo̱o̱yp

12 Utsta ajchta utsta tsaꞌ̱aḏa, jep̱
xa veꞌe jadoꞌk viijn juuꞌ aṯseꞌe

ntsaj̱kp jeṯseꞌe xnu̱jávadat, jeꞌ̱eṯs jeꞌ̱e̱ veꞌe
je̱ maaꞌyu̱n je̱ putaj̱kin juuꞌ veꞌe je̱ Es-
píritu Santo toꞌk jadoꞌk je̱ jayu myo̱o̱yp
jeṯseꞌe du̱tóndat juuꞌ veꞌe je̱ Nteꞌyam
chaj̱kp.

2Mnu̱jaꞌvidinup xa miits jeꞌ̱e̱ veꞌe jeṯs
ku veꞌe je̱ Jesucristo xkaꞌíxadana vyeꞌna,
mvinjaꞌvidu mvintsaꞌ̱kidu tseꞌe je̱ apam̱-
nax juuꞌ veꞌe ni toꞌk aaja kako̱jtsp.
3 Jeꞌ̱e̱ kaj̱xts aṯseꞌe ntsaḵ jeṯseꞌe xnu̱já-
vadat jeṯs je̱ Espíritu Santo, juuꞌ veꞌe
ijtp jem̱ je̱ Nteꞌyam jyaꞌvin kaj̱xm, ni pá-̱
nats jeꞌ̱e̱ veꞌe je̱ vinmaꞌyu̱n du̱kamaꞌ̱a̱ jeṯ-
seꞌe vyaꞌanu̱t: “¡Ko̱ꞌo̱y nu̱ko̱tsa tseꞌe yꞌi-
jtnit je̱ Jesús!” Ntso̱jkpapts aṯseꞌe jeṯseꞌe
xnu̱jávadat jeṯs je̱ Espíritu Santo veꞌe
du̱mo̱o̱yp je̱ vinmaꞌyu̱n nu̱jom paṉ paṉ
jatyeꞌe vaandup: “¡Je̱ Jesús, jeꞌ̱e̱ jeꞌ̱e̱ veꞌe
je̱ Maj̱a̱ Vintsáṉ!”

4May viijn xa jeꞌ̱e̱ veꞌe je̱ maaꞌyu̱n
je̱ putaj̱kin juuꞌ veꞌe je̱ Espíritu Santo
je̱ jayu myo̱o̱yp paṉ vintso̱ veꞌe toꞌk
paṉ vintso̱ veꞌe jadoꞌk juuꞌ du̱tóndat; ax
toꞌkji tseꞌe je̱ Espíritu Santo, juuꞌ veꞌe
veꞌem du̱mo̱o̱yp. 5May viijnts jeꞌ̱e̱ veꞌe
vintso̱ veꞌe je̱ jayu du̱mutonda du̱mu-
paḵta je̱ Maj̱a̱ Vintsáṉ; ax toꞌkjits jeꞌ̱e̱
veꞌe je̱ Maj̱a̱ Vintsáṉ, juuꞌ veꞌe yakmu-
toomp yakmupaj̱kp. 6May viijnts jeꞌ̱e̱
veꞌe vintso̱ veꞌe juuꞌ jaty yaktún, ax
toꞌkjits jeꞌ̱e̱ veꞌe je̱ Nteꞌyam juuꞌ kaj̱x-
eꞌe je̱ jayu veꞌem du̱tún. 7 Je̱ Espíritu
Santo xa veꞌe du̱yaknu̱keꞌ̱xnataj̱kip je̱
Nteꞌyam je̱ myaj̱in toꞌk jadoꞌk je̱ jayu
kaj̱xta jeṯseꞌe veꞌem yꞌó̱yat anañu̱joma
paṉ paṉ jatyeꞌe je̱ Jesucristo du̱jaanch-
jaꞌvidup. 8 Jem̱ tseꞌe paṉ paṉ jatyeꞌe
je̱ Nteꞌyam mo̱o̱jyju̱dup je̱ maaꞌyu̱n je̱
putaj̱kin je̱ Espíritu Santo kaj̱x paṉ
vintso̱ veꞌe juuꞌ du̱kó̱tstat je̱ vijin je̱

kej̱u̱n maa̱ṯ, apu̱k tseꞌe juuꞌ veꞌe yak-
mo̱o̱ydup je̱ maaꞌyu̱n je̱ putaj̱kin vintso̱
veꞌe du̱ko̱jtsvaꞌatstat juuꞌ veꞌe je̱ Nteꞌyam
chaj̱kp, 9 apu̱k tseꞌe juuꞌ veꞌe yak-
mo̱o̱ydup je̱ maaꞌyu̱n je̱ putaj̱kimpa paṉ
vintso̱ veꞌe je̱ jaanchjaꞌvin du̱jayép̱tat,
apu̱k tseꞌe juuꞌ veꞌe yakmo̱o̱yduvap paṉ
vintso̱ veꞌe je̱ paꞌam jayu du̱yakjo̱tka-̱
daꞌaktat, 10 apu̱k tseꞌe juuꞌ veꞌe yak-
mo̱o̱ydup paṉ vintso̱ veꞌe je̱ maj̱in du̱tón-
dat, apu̱k tseꞌe juuꞌ veꞌe yakmo̱o̱ydup
paṉ vintso̱ veꞌe du̱ko̱jtsnáxtat je̱ Nteꞌyam
je̱ yꞌayook, apu̱k tseꞌe juuꞌ veꞌe yak-
mo̱o̱ydup paṉ vintso̱ veꞌe du̱nu̱jávadat
paṉ je̱ Nteꞌyam je̱ yꞌayookeꞌe yꞌamo̱-
tunajxtup ukpu̱ je̱ ko̱ꞌo̱yjáyuvap jyeꞌ̱e,̱
apu̱kpa tseꞌe juuꞌ veꞌe yakmo̱o̱ydup
paṉ vintso̱ veꞌe du̱kó̱tstat je̱ ayook
juuꞌ veꞌe kyavinmó̱tudup, nay apu̱kpa
tseꞌe juuꞌ veꞌe yakmo̱o̱ydup paṉ vintso̱
veꞌe du̱ko̱jtsvaꞌatstat je̱ ayook juuꞌ veꞌe
kayakvinmó̱tup. 11Ax toꞌkjits jeꞌ̱e̱ veꞌe je̱
Espíritu Santo, juuꞌ veꞌe je̱ maaꞌyu̱n je̱
putaj̱kin du̱yajkp, jeꞌ̱e̱ paṉeꞌe toꞌk jadoꞌk
je̱ jayu du̱ꞌamo̱vyaꞌkxp paṉ vintso̱ veꞌe je̱
jayu du̱tukmutsaḵ.

12May viijn xa jeꞌ̱e̱ veꞌe du̱maa̱ḏa toꞌk
je̱ niꞌkx je̱ ko̱pk, jem̱ tseꞌe je̱ kyaꞌ̱aj̱, jem̱
tseꞌe je̱ tyek, jem̱pa tseꞌe juuꞌ jaty vi-
ijnk. O̱yam tseꞌe may viijn du̱maa̱ḏa,
toꞌk niꞌkx toꞌk kó̱pkjits jeꞌ̱e̱ veꞌe. Nay
veꞌempa tseꞌe je̱ Cristo yꞌit maa̱ṯ je̱
jyayu. 13Xtukyaknap̱ej̱tumdu xa veꞌe je̱
Espíritu Santo ku veꞌe xpaꞌ̱mumdi toꞌk
muk je̱ Cristo maa̱ṯ. Veꞌemts u̱u̱ꞌmeꞌeda
ax joꞌn may viijn juuꞌ veꞌe je̱ jayu je̱
niꞌkx je̱ ko̱pk du̱maa̱ṯ, u̱u̱ꞌm, je̱ israee-
jlit jáyuda jeṯs paṉ paṉ jatyeꞌe ka jeꞌ̱ep̱ta,
je̱ joyu̱toompa jayu jeṯs je̱ naspaḵa jayu,
taj̱ki tseꞌe je̱ Espíritu Santo yam nu̱jom
njaꞌvin kaj̱xmamda, veꞌem u̱u̱ꞌmeꞌeda ax
joꞌn ku̱nꞌijtumdi toꞌk niꞌkx toꞌk ko̱pk je̱
Cristo maa̱ṯ.

14Kaꞌa xa veꞌe toꞌk niꞌkx toꞌk ko̱pk toꞌk
viijnji du̱maa̱ḏa, may viijneꞌe. 15Paṉ je̱
tek xa veꞌe ku̱vyaꞌañ: “Ka kaꞌ̱aj̱ap xa aṯs,

jeꞌ̱e̱ kaj̱xts aṯseꞌe nkaꞌit je̱ niꞌkx je̱ ko̱pk
maa̱ṯ.” O̱yam tseꞌe jidu̱ꞌu̱m ku̱vyaꞌañ, ka
jeꞌ̱e̱ kaj̱xap tseꞌe kyaꞌit je̱ niꞌkx je̱ ko̱pk
maa̱ṯ. 16Uk paṉ je̱ taatsk tseꞌe ku̱vyaꞌañ:
“Ka viijnap xa aṯs, jeꞌ̱e̱ kaj̱xts aṯseꞌe
nkaꞌit je̱ niꞌkx je̱ ko̱pk maa̱ṯ.” O̱yam tseꞌe
jidu̱ꞌu̱m ku̱vyaꞌañ, ka jeꞌ̱e̱ kaj̱xap tseꞌe
kyaꞌit je̱ niꞌkx je̱ ko̱pk maa̱ṯ. 17Ku̱x paṉ
je̱ viijn xa veꞌe ku̱yꞌit nu̱jom je̱ niꞌkx je̱
ko̱pk, ¿vintso̱ tseꞌe xꞌo̱ꞌyixumjadat jeṯseꞌe
juuꞌ nꞌamo̱tunajxumdat? Paṉ je̱ taatsk
xa veꞌe ku̱yꞌit nu̱jom je̱ niꞌkx je̱ ko̱pk,
¿vintso̱ tseꞌe xꞌo̱ꞌyixumjadat jeṯseꞌe juuꞌ
nxooꞌkpaatumdat? 18Ax je̱ Nteꞌyam tseꞌe
du̱paa̱m̱ toꞌk viijn jadoꞌk viijn juuꞌ veꞌe
je̱ niꞌkx je̱ ko̱pk jyeꞌ̱e̱ paṉ vintso̱ veꞌe
du̱tsaḵ. 19Paṉ nu̱jom xa veꞌe ku̱yꞌit tun
toꞌk viijnji, ¿joma tseꞌe ku̱yꞌit je̱ niꞌkx
je̱ ko̱pk? 20 Jéj̱am xa veꞌe may viijn juuꞌ
veꞌe je̱ niꞌkx je̱ ko̱pk jyeꞌ̱e,̱ ax toꞌk niꞌkx
toꞌk kó̱pkjits jeꞌ̱e̱ veꞌe.

21Kaꞌa xa veꞌe nvaat je̱ viijn du̱-
naa̱j̱mat je̱ kaꞌ̱aj̱: “Kaꞌa xa aṯs mitseꞌe
xtuujnja”, kaꞌava tseꞌe nvaat je̱ kuvajk
du̱nu̱u̱jmivat je̱ tek: “Kaꞌa xa aṯs mit-
seꞌe xtuujnja.” 22Ax vimpit tseꞌe, toꞌk
viijn je̱ niꞌkx je̱ ko̱pk juuꞌ veꞌe kayak-
maḵkjaꞌvip, jeꞌ̱eṯs jeꞌ̱e̱ veꞌe juuꞌ veꞌe
nu̱yojk tso̱jkjup. 23Nay jadoꞌk viijn je̱
niꞌkx je̱ ko̱pk juuꞌ veꞌe ka máj̱ap mpaꞌ̱-
mumdup, jeꞌ̱e̱ tseꞌe nu̱yojk yakꞌixꞌijtp.
Ax jeꞌ̱e̱ juuꞌ veꞌe nnasjaꞌvimdup kaꞌixna
kakeꞌ̱xna, jeꞌ̱e̱ tseꞌe nu̱yojk yakyoꞌtsp
yaknu̱peꞌ̱mp; 24 jeṯs jeꞌ̱e̱ juuꞌ veꞌe nnas-
jaꞌvimdup ixna keꞌ̱xna, kaꞌats jeꞌ̱e̱ veꞌe
chaḵju̱ jeṯseꞌe yakyoꞌotsu̱t yaknu̱peꞌ̱eṉu̱t.
Ax veꞌem tseꞌe je̱ Nteꞌyam du̱pu̱u̱jm je̱
jayu je̱ ñiꞌkx je̱ kyo̱pk jeṯseꞌe veꞌem je̱
maj̱in du̱jayép̱u̱t toꞌk kaꞌ̱aj̱yji juuꞌ veꞌe je̱
niꞌkx je̱ ko̱pk myaa̱ṯ. 25Ax veꞌem tseꞌe je̱
niꞌkx je̱ ko̱pk kyanavyiijnkꞌíxju̱t; jeꞌ̱e̱ veꞌe
jeṯseꞌe toꞌk viijn jadoꞌk viijn ñaajkkó̱pka-
jat. 26Paṉ tsaachpaatp xa veꞌe toꞌk vi-
ijn je̱ niꞌkx je̱ ko̱pk, anañu̱joma tseꞌe je̱
niꞌkx je̱ ko̱pk chaachpaatpat; jeṯs paṉ
toꞌk viijn tseꞌe je̱ niꞌkx je̱ ko̱pk yakma-̱

jap̱u̱m, anañu̱joma tseꞌe je̱ niꞌkx je̱ ko̱pk
xyo̱o̱ndu̱ku̱t.

27Veꞌem xa u̱u̱ꞌmeꞌeda ax joꞌn ku̱nꞌi-
jtumdi toꞌk niꞌkx toꞌk ko̱pk je̱ Cristo
maa̱ṯ, kaḵjeꞌ̱e̱ tseꞌe nꞌijtumda ax joꞌn
toꞌk viijn jaty je̱ niꞌkx je̱ ko̱pk. 28Ax
je̱ Nteꞌyam tseꞌe du̱mo̱o̱yp je̱ maaꞌyu̱n
je̱ putaj̱kin paṉ ti jatyeꞌe tyóndap kyó̱t-
stap toꞌk jadoꞌk juuꞌ veꞌe jaanchjaꞌvi-
jidup. Mutoꞌk viijn tseꞌe du̱pu̱u̱jm kukáṯ-
sivada, mumej̱tsk viijn tseꞌe je̱ Nteꞌyam
je̱ yꞌayook ko̱jtsnajxpada, mutoojk vi-
ijn tseꞌe yakꞌixpaj̱kpada, vanꞌit tseꞌe
jeꞌ̱eḏa paṉ paṉ jatyeꞌe je̱ maj̱in du̱-
toondup, paṉ paṉ jatyeꞌe je̱ paꞌam
jayu du̱yakjo̱tkaḏaaktup, paṉ paṉ jatyeꞌe
je̱ jayu du̱putaj̱kidup, paṉ paṉ jatyeꞌe
du̱ꞌixꞌijttup je̱ jaanchjaꞌvivataj̱kta, paṉ
paṉ jatyeꞌe du̱ko̱jtstup je̱ ayook juuꞌ
veꞌe kyavinmó̱tudup. 29 ¿Jadi je̱ kukáṯ-
sivada jeꞌ̱e̱ nꞌiteꞌe anañu̱joma, ukpu̱ je̱
Nteꞌyam je̱ yꞌayook ko̱jtsnajxpa jeꞌ̱e̱
nꞌiteꞌe anañu̱joma, ukpu̱ je̱ yakꞌixpaj̱kpa
jeꞌ̱e̱ nꞌiteꞌe anañu̱joma, ukpu̱ tyoondup
jeꞌ̱e̱ nꞌiteꞌe je̱ maj̱in anañu̱joma, 30ukpu̱
yakjo̱tkaḏaaktup jeꞌ̱e̱ nꞌiteꞌe je̱ paꞌam
jayu anañu̱joma, ukpu̱ kyo̱jtstup jeꞌ̱e̱
nꞌiteꞌe je̱ ayook juuꞌ veꞌe kyavinmó̱tudup
anañu̱joma? Ax kaꞌa tseꞌe. 31Veꞌemts aṯs
miitseꞌe nnaa̱j̱mada: Jeꞌ̱e̱ veꞌe mtóndap
mkó̱tstap vintso̱ veꞌe je̱ Nteꞌyam mmo̱ꞌo̱-
jadat je̱ maaꞌyu̱n je̱ putaj̱kin juuꞌ veꞌe
du̱nu̱máj̱ip; ax aṯsts miitseꞌe ntukꞌíxtap
juuꞌ veꞌe nu̱yojk o̱y.

Je̱ tso̱jku̱n

13 Paṉ aṯs xa veꞌe ku̱nkaṯs nu̱jom
je̱ jayu jeṯs je̱ ángeles je̱ yꞌaaj

je̱ yꞌayook, paṉ kaꞌats aṯseꞌe je̱ tso̱jku̱n
njayep, veꞌem xa aṯseꞌe ax joꞌn jyatipo-
jxu̱na juuꞌ veꞌe ko̱o̱jyji maḵk yaaxp ukpu̱
juuꞌ veꞌe ko̱o̱jyji tunkivvp. 2Paṉ ku̱nko̱jt-
snáxy xa aṯseꞌe je̱ Nteꞌyam je̱ yꞌayook,
jeṯs aṯseꞌe ku̱nnu̱jaꞌvikú̱x paṉ juuꞌ veꞌe
kayaknu̱jaꞌvip yꞌijt, jeṯs aṯseꞌe ku̱nnu̱-
java nu̱jom juuꞌ jaty, paṉ ku̱njayepts

aṯseꞌe nu̱jom je̱ jaanchjaꞌvin jeṯs aṯseꞌe
veꞌem ku̱nyakkeꞌek je̱ ko̱pk je̱ kee̱ṯs, ax
paṉ kaꞌats aṯseꞌe je̱ tso̱jku̱n njayep, ni
vinxú̱pats aṯs jeꞌ̱e̱ veꞌe xkatuujnja. 3Paṉ
ku̱nꞌamo̱vyaꞌkxy aṯseꞌe je̱ ayo̱o̱va jayu
nu̱jom juuꞌ aṯseꞌe nꞌixp njayejpp, jeṯs paṉ
aṯseꞌe ku̱nmasaꞌ̱aḵ aṯs ya̱ nniꞌkx ya̱ nko̱pk
paat jeṯseꞌe tyó̱yu̱t, ax paṉ kaꞌats aṯseꞌe je̱
tso̱jku̱n njayep, ni vinxú̱pats aṯs jeꞌ̱e̱ veꞌe
xkatuujnja.

4Paṉ paṉ xa veꞌe je̱ tso̱jku̱n du̱jayej̱pp,
myuténip tseꞌe juuꞌ, napyaa̱j̱mjup tseꞌe
o̱y jayu, kaꞌa tseꞌe juuꞌ du̱nasꞌamaꞌata,
kaꞌa tseꞌe du̱nu̱tu̱va, kaꞌa tseꞌe ñamyá-̱
jaja, 5 kaꞌa tseꞌe jyomjáyuva tyijáyuva,
kaꞌa tseꞌe je̱ yꞌo̱ꞌyinji du̱ꞌixta, kaꞌa tseꞌe
jatyji jyo̱tmaꞌaty, kaꞌa tseꞌe je̱ ej̱ku̱n
du̱yaktáñ jem̱ jyaꞌvin kaj̱xm, 6 kaꞌa tseꞌe
du̱tukxo̱o̱ndu̱k je̱ kyo̱ꞌo̱y jeꞌ̱e,̱ jeꞌ̱e̱ veꞌe
tyukxo̱o̱jntkp je̱ tyu̱v jeꞌ̱e,̱ 7 chaj̱kpts jeꞌ̱e̱
veꞌe je̱ jayu paṉ ti veꞌe toojnjup ko̱jtsjup,
chaj̱kpts jeꞌ̱e̱ veꞌe jeṯseꞌe du̱jaanchjávat
jeṯs o̱y jeꞌ̱e̱ veꞌe juuꞌ veꞌe je̱ viijnk jayu
tyoondup, yꞌaꞌixpts jeꞌ̱e̱ veꞌe veꞌem, jeṯ-
seꞌe nu̱jom juuꞌ jaty du̱ꞌamaa̱ḏaaga ku
veꞌe yakjomtún yaktitún. Ijtpts jeꞌ̱e̱ veꞌe
je̱ myujayu du̱tsaḵ.

8 Je̱ tso̱jku̱n, xaꞌ̱ma kaj̱xts jeꞌ̱e̱ veꞌe yꞌit.
Jeꞌ̱yap xa veꞌe je̱ xaa̱j̱ ku veꞌe je̱ Nteꞌyam
je̱ yꞌayook kyo̱o̱ꞌkyakko̱jtsnajxnit, kaꞌa
tseꞌe je̱ jayu je̱ may aaj je̱ may ayook
du̱ꞌukko̱jtsnit, kaꞌa tseꞌe je̱ jayu yꞌukyak-
tuknu̱jaꞌvidinit juuꞌ. 9Kaꞌa xa veꞌe puꞌuk
je̱ nu̱jaꞌvin juuꞌ veꞌe njayej̱pumdup jeṯs
kaꞌava veꞌe puꞌuk je̱ Nteꞌyam je̱ yꞌay-
ook yakko̱jtsnáxy. 10Ax ku tseꞌe je̱ xaa̱j̱
jyeꞌ̱ynit ku veꞌe juuꞌ jaty vaꞌajts nvin-
mó̱tumdinit, kaꞌa tseꞌe yꞌukꞌijtnit ax joꞌn
u̱xyam ku veꞌe yu̱u̱ꞌn vee̱ꞌ̱n je̱ nu̱jaꞌvin
njayej̱pumda.

11Ku xa aṯseꞌe piꞌknum nveꞌna,
veꞌemts aṯseꞌe juuꞌ nkaj̱ts, juuꞌ mpayo̱ꞌy,
jeṯseꞌe juuꞌ nvinmaajy ax joꞌn je̱ piꞌk
ónu̱k; ax kuts aṯseꞌe nyee̱ꞌ̱kni, kaꞌats
aṯseꞌe nꞌukveꞌemini ax joꞌn je̱ piꞌk ónu̱k.
12Nay veꞌempa tseꞌe u̱xyam, yu̱u̱ꞌn

vee̱ꞌ̱nts jeꞌ̱e̱ veꞌe juuꞌ veꞌe nnu̱jaꞌvimdup,
veꞌemts jeꞌ̱e̱ veꞌe ax joꞌn jaa̱ꞌ̱x juuꞌ
jaty ku̱nꞌíxumda; ax ku tseꞌe je̱ xaa̱j̱
myiinnit, vanꞌit tseꞌe o̱y jeṯs vaꞌajts
nmu̱jaꞌvimdat juuꞌ. Vee̱ꞌ̱nji xa veꞌe juuꞌ
aṯseꞌe u̱xyam nmu̱jaꞌvip, ax vanꞌitts
aṯseꞌe o̱y vaꞌajts juuꞌ nnu̱jávat, veꞌem ax
joꞌn aṯseꞌe je̱ Nteꞌyam xꞌix xnu̱java joꞌn.
13Ax toojk viijnts jeꞌ̱e̱ veꞌe juuꞌ veꞌe
taamp xaꞌ̱ma kaj̱x: je̱ jaanchjaꞌvin, je̱
aꞌixꞌijtu̱n, jeṯs je̱ tso̱jku̱n. Ax je̱ tso̱jku̱n
tseꞌe du̱nu̱maj̱ikaj̱xp.

Ku je̱ jayu du̱kaṯs je̱ ayook
juuꞌ veꞌe kyavinmó̱tup

14 Tóndats vintso̱ veꞌe xyakꞌijttinit
jem̱ mjaꞌvin kaj̱xmda je̱ tso̱jku̱n

jeṯs vintso̱ veꞌe xjayej̱ptinit je̱ maaꞌyu̱n
je̱ putaj̱kin juuꞌ veꞌe je̱ Espíritu Santo
yajkyp, jeꞌ̱e̱ veꞌe vinko̱pk jeṯseꞌe xko̱jt-
snajxtinit je̱ Nteꞌyam je̱ yꞌayook. 2 Je̱
jayu juuꞌ veꞌe du̱ko̱jtsp je̱ ayook juuꞌ
veꞌe kyavinmó̱tup, je̱ Nteꞌyamts jeꞌ̱e̱ veꞌe
myukaj̱tsp, ka je̱ jáyuvap, je̱ jyo̱o̱t je̱
jyaꞌvin maa̱ṯ jeꞌ̱e̱ veꞌe juuꞌ du̱kaṯs, ax
kaꞌats jeꞌ̱e̱ veꞌe je̱ jayu du̱vinmo̱tu. 3Ax
je̱ jayu paṉ paṉ jatyeꞌe du̱ko̱jtsnajxtup
je̱ Nteꞌyam je̱ yꞌayook, jeꞌ̱e̱ tseꞌe je̱ jayu
du̱putaj̱kidup jeṯseꞌe je̱ Jesucristo nu̱y-
ojk du̱jaanchjávadat, kyo̱jtsmáḵkidupts
jeꞌ̱e̱ veꞌe jeṯseꞌe du̱yakjo̱tꞌamáj̱ada. 4Paṉ
paṉ xa veꞌe du̱ko̱jtsp je̱ ayook juuꞌ veꞌe
kyavinmó̱tup, putaj̱kijupts jeꞌ̱e̱ veꞌe vi-
inm jeṯseꞌe je̱ Jesucristo nu̱yojk du̱-
jaanchjávat. Ax jeꞌ̱e̱ paṉeꞌe du̱ko̱jtsnajxp
je̱ Nteꞌyam je̱ yꞌayook, jeꞌ̱e̱ tseꞌe je̱ jayu
du̱putaj̱kip jeṯseꞌe je̱ Jesucristo nu̱yojk
du̱jaanchjávadat.

5 O̱y xa jeꞌ̱e̱ veꞌe ku̱yꞌit ku miitseꞌe
toꞌk kaꞌ̱aj̱yji ku̱xko̱tsta je̱ ayookta juuꞌ
veꞌe mkavinmó̱tudup, ax nu̱yojk o̱y tseꞌe
ku̱yꞌit jeṯseꞌe xko̱jtsnáxtat je̱ Nteꞌyam
je̱ yꞌayook. Nu̱yojk xa jeꞌ̱e̱ veꞌe du̱nu̱-
maj̱a je̱ jayu juuꞌ veꞌe du̱ko̱jtsnajxp je̱
Nteꞌyam je̱ yꞌayook jeṯs ni kaꞌa veꞌe je̱
jayu juuꞌ veꞌe je̱ ayook du̱ko̱jtsp juuꞌ

veꞌe kyavinmó̱tup, vanꞌitji tseꞌe nu̱yojk
du̱kanu̱maj̱a ku veꞌe jep̱ je̱ jayu juuꞌ
veꞌe du̱ko̱jtsvaatsp je̱ ayook juuꞌ veꞌe
kayakvinmó̱tup, ax veꞌem tseꞌe je̱ jayu
yakputaḵa jeṯseꞌe je̱ Jesucristo nu̱yojk
du̱jaanchjávadat. 6 Jeꞌ̱e̱ kaj̱x tseꞌe, ut-
sta ajchta utsta tsaꞌ̱aḏa, paṉ naj̱kxp xa
aṯs miitseꞌe nkuꞌixta jeṯseꞌe nmukó̱tstat
maa̱ṯ je̱ ayook juuꞌ veꞌe kayakvinmó̱tup,
ni vinxú̱pats miits jeꞌ̱e̱ veꞌe mkatoꞌnu̱xja-
dat; vanꞌitji jeꞌ̱e̱ veꞌe mtoꞌnu̱xjadat paṉ
ntuknu̱jaꞌvidup aṯs miitseꞌe juuꞌ aṯseꞌe
je̱ Nteꞌyam xtuknu̱jaꞌvi uk paṉ nko̱jtsna-
jxyp aṯseꞌe je̱ Nteꞌyam je̱ yꞌayook ukpu̱
paṉ ntukꞌíxtup aṯs miitseꞌe juuꞌ veꞌe je̱
Nteꞌyam jyeꞌ̱e.̱

7 O̱yam xa veꞌe kyajoojntyka je̱ xoox-
u̱n jeṯs je̱ ko̱v, yakmó̱tupts jeꞌ̱e̱ veꞌe
ku veꞌe yaktukxuꞌux yaktukkav̱. Ax paṉ
kaꞌa tseꞌe o̱y yaktukxuꞌux yaktukkav̱,
¿vintso̱seꞌe yakvinmó̱tuvu̱t paṉ ti veꞌe
xyooxtup kyo̱o̱vdup? 8Ax ku tseꞌe je̱ at-
soꞌox tyunju̱, paṉ kaꞌa xa veꞌe vaꞌajts
yaktukxuꞌux je̱ trompeta, ni paṉa tseꞌe
kyanayꞌapaa̱m̱du̱kajat jeṯseꞌe yꞌatsoꞌox-
tónu̱t. 9Nay veꞌempa tseꞌe juuꞌ jyajtpa
miits maa̱ṯta. Paṉ kaꞌa xa veꞌe je̱ mto̱o̱ts
xtukko̱tsta je̱ kaṯs je̱ ayook juuꞌ jatyeꞌe
yakvinmó̱tup, ¿vintso̱ tseꞌe yaknu̱jávat
paṉ ti veꞌe mko̱jtstup? U̱xpo̱jp xa jeꞌ̱e̱
veꞌe. 10 Jéj̱am xa veꞌe may viijn je̱ aaj
je̱ ayook yaja naxviijn; ax nu̱jom ya̱
aaj ya̱ ayook, jyayejpp tseꞌe je̱ vin-
maꞌyu̱n. 11Ax paṉ kaꞌats aṯseꞌe nvinmo̱tu
je̱ aaj je̱ ayook juuꞌ aṯseꞌe je̱ jayu xtuk-
muko̱jtsp, veꞌemts aṯseꞌe nꞌit ax joꞌn je̱
jékumit jayu jeꞌ̱e̱ maa̱ṯ, nay veꞌempats
jeꞌ̱e̱ veꞌe je̱ jékumit jayu joꞌn yꞌit aṯs
maa̱ṯ. 12 Jeꞌ̱e̱ kaj̱x tseꞌe, jeꞌ̱e̱ veꞌe ku miit-
seꞌe o̱o̱y xtuntso̱kta jeṯseꞌe xjayej̱ptinit je̱
maaꞌyu̱n je̱ putaj̱kin juuꞌ veꞌe je̱ Espíritu
Santo je̱ jayu myo̱o̱yp, jeꞌ̱e̱ tseꞌe nu̱yojk
mꞌíxtidinup vintso̱ veꞌe je̱ Espíritu Santo
mmo̱o̱jyjidinit je̱ maaꞌyu̱n je̱ putaj̱kin
jeṯseꞌe veꞌem je̱ jayu xputáḵadat jeṯseꞌe
nu̱yojk du̱jaanchjávadat je̱ Jesucristo.

13 Je̱ jayu juuꞌ veꞌe du̱ko̱jtsp je̱
ayook juuꞌ veꞌe kyavinmó̱tup, vaꞌan
tseꞌe je̱ Nteꞌyam du̱ꞌamó̱tuvu̱ vintso̱
veꞌe du̱ko̱jtsvaꞌatsu̱t je̱ ayook juuꞌ
veꞌe kyaj̱tsp. 14Ku̱x paṉ tsapko̱jtsp
xa aṯseꞌe je̱ ayook maa̱ṯ juuꞌ aṯseꞌe
nkavinmó̱tup, ya̱ njo̱o̱t ya̱ njaꞌvin
maa̱ṯts aṯseꞌe ntsapkaṯs, ax ni vinxú̱pats
aṯs jeꞌ̱e̱ veꞌe xkaputaḵa jeṯs aṯseꞌe
juuꞌ nu̱yojk o̱y nvinmó̱tuvu̱t. 15 ¿Ax
tits aṯseꞌe ntónup? Tsapkó̱tsup xa
aṯseꞌe maa̱ṯ ya̱ njo̱o̱t ya̱ njaꞌvin jeṯs
nay veꞌempa maa̱ṯ ya̱ nvinmaꞌyu̱n. Ku
aṯseꞌe nꞌu̱v, áv̱upts aṯseꞌe maa̱ṯ ya̱ njo̱o̱t
ya̱ njaꞌvin jeṯs nay veꞌempa maa̱ṯ ya̱
nvinmaꞌyu̱n. 16Ku̱x paṉ jem̱ xa veꞌe
nu̱toꞌk miitsta juuꞌ veꞌe je̱ Nteꞌyam
du̱yakmáj̱ip du̱yakjaanchip je̱ jyo̱o̱t je̱
jyaꞌvin maa̱ṯji, kaꞌa tseꞌe yꞌo̱ꞌyixjadat
paṉ paṉ jatyeꞌe du̱ꞌamo̱tunajxtup
jeṯseꞌe du̱nu̱ko̱jtspéṯtat jeꞌ̱e̱ je̱ yꞌayook
jeṯseꞌe vyaꞌandat amén, ku̱x kaꞌa
veꞌe du̱vinmó̱tuda paṉ ti veꞌe je̱ jayu
tu̱du̱kaṯs. 17Ku̱jyatunꞌó̱yam xa jeꞌ̱e̱ veꞌe
du̱kukaj̱tsja je̱ Nteꞌyam, ni vintsó̱vats
jeꞌ̱e̱ veꞌe je̱ jayu du̱kaputaḵa jeṯseꞌe je̱
Jesucristo nu̱yojk du̱jaanchjávadat.
18Nkuko̱jtsjip xa aṯseꞌe je̱ Nteꞌyam jeṯs
nu̱yojk je̱ aaj je̱ ayook aṯseꞌe nkaṯs jeṯs
ni kaꞌa veꞌe paṉ miitsta. 19 O̱yam tseꞌe
vyeꞌema, ku aṯseꞌe nmaa̱ṯnayꞌamókajada
je̱ jaanchjaꞌvivataj̱k, nu̱yojkts aṯseꞌe
ntsaḵ jeṯs aṯseꞌe je̱ jayu ntukmukó̱tstat
mugo̱o̱xk je̱ ayookji juuꞌ veꞌe
yakvinmó̱tup jeṯs aṯseꞌe veꞌem
ntukꞌíxtat jeṯs kaꞌa veꞌe ku aṯseꞌe
ntukmukó̱tstat majk miijl je̱ ayook juuꞌ
veꞌe kayakvinmó̱tup.

20Utsta ajchta utsta tsaꞌ̱aḏa, kaꞌa tseꞌe
je̱ vinmaꞌyu̱n xjayép̱tat ax joꞌn je̱ piꞌk
ónu̱k, jeꞌ̱ej̱yji veꞌe ku veꞌe xkaꞌo̱ynu̱já-
vada jeṯseꞌe xtóndat juuꞌ veꞌe ka ó̱yap.
Ax ku tseꞌe juuꞌ jaty xpayo̱ꞌo̱yda, puꞌuk
tseꞌe je̱ vinmaꞌyu̱n xjayép̱tat. 21 Jidu̱ꞌu̱m
xa veꞌe je̱ Maj̱a̱ Vintsáṉ vyaꞌañ, veꞌem
ax joꞌn javyet yꞌit jep̱ Kunuuꞌkx Jatyán

ku̱jxp: “Ntukmukó̱tstap xa aṯseꞌe ya̱ jayu
je̱ viijnk aaj je̱ viijnk ayook maa̱ṯ jeṯs je̱
jékumit jayu je̱ yꞌayook maa̱ṯ, ax kaꞌa-
jyamts aṯseꞌe xmaj̱ap̱ám̱dat.” Jidu̱ꞌu̱m
tseꞌe vyaꞌañ. 22Ku veꞌe je̱ Nteꞌyam je̱ vi-
ijnk aaj je̱ viijnk ayook kaj̱x du̱mukaj̱ts je̱
jayu juuꞌ veꞌe kajaanchjaꞌvijidup, veꞌem
tseꞌe du̱tuujn jeṯseꞌe kyaṯsap̱áḵjadat. Ax
ku tseꞌe je̱ Nteꞌyam du̱mukaṯs je̱ jayu juuꞌ
veꞌe jaanchjaꞌvijidup, je̱ yꞌayook ko̱jtsna-
jxpataj̱k kaj̱xtats jeꞌ̱e̱ veꞌe veꞌem du̱tún.
Ax veꞌem tseꞌe, yaktoomp xa veꞌe je̱
viijnk aaj je̱ viijnk ayook jeꞌ̱e̱ kaj̱xta
paṉ paṉ jatyeꞌe je̱ Nteꞌyam du̱kajaanch-
jaꞌvidup, ka jeꞌ̱e̱ kaj̱xapta paṉ paṉ jatyeꞌe
je̱ Nteꞌyam du̱jaanchjaꞌvidup. 23 O̱yam
tseꞌe vyeꞌema, ku veꞌe mnayꞌamóka-
jada jeṯseꞌe anañu̱joma xko̱tsta je̱ ay-
ook juuꞌ veꞌe kayakvinmó̱tup, jeṯseꞌe
tyáḵada je̱ jayu juuꞌ veꞌe du̱kanu̱jaꞌvidup
je̱ Nteꞌyam je̱ yꞌayook ukpu̱ du̱kajaanch-
jaꞌvidup je̱ Jesucristo, ¿kaꞌats nꞌiteꞌe
vyaꞌandat jeṯs ka víjapeꞌe tu̱mvimpi-
jttini? 24Ax paṉ anañu̱jómats miitseꞌe
xko̱jtsnáxta je̱ Nteꞌyam je̱ yꞌayook, jeṯ-
seꞌe tyaḵa nu̱toꞌk juuꞌ veꞌe je̱ Nteꞌyam
du̱kajaanchjaꞌvip ukpu̱ juuꞌ veꞌe du̱kanu̱-
jaꞌvip je̱ Nteꞌyam je̱ yꞌayook, kyuváḵupts
jeꞌ̱e̱ veꞌe je̱ tyo̱kin ku veꞌe viinm du̱-
payo̱ꞌo̱yu̱t, vanꞌit ku veꞌe du̱ꞌamo̱tunáxu̱t
juuꞌ miitseꞌe anañu̱joma mko̱jtstup. 25 Je̱
Nteꞌyam tseꞌe du̱yaknu̱keꞌ̱xnatáḵap je̱ ty-
o̱kin juuꞌ veꞌe yuꞌuts yakꞌijtp jem̱ jyaꞌvin
kaj̱xm, vanꞌit tseꞌe kyo̱xktéṉat jeṯseꞌe je̱
Nteꞌyam du̱yakmáj̱at du̱yakjaanchat jeṯ-
seꞌe vyaꞌanu̱t jeṯs tyú̱vameꞌe mꞌitta je̱
Nteꞌyam maa̱ṯ.

“Tonda ko̱tsta tseꞌe nu̱jom ax
joꞌn du̱vinmachju̱”

26Utsta ajchta utsta tsaꞌ̱aḏa, ku veꞌe
mnayꞌamókajada, jem̱ tseꞌe juuꞌ veꞌe
av̱uvaandup, jem̱ tseꞌe juuꞌ veꞌe du̱t-
so̱jktup jeṯseꞌe je̱ Nteꞌyam je̱ yꞌayook
je̱ jayu du̱tukꞌíxtat, jem̱ tseꞌe juuꞌ veꞌe
je̱ Nteꞌyam je̱ yꞌayook du̱ko̱jtsnaxu-

vaandup, jem̱pa tseꞌe juuꞌ veꞌe du̱tso̱jk-
tup jeṯseꞌe du̱kó̱tstat je̱ ayook juuꞌ veꞌe
kyavinmó̱tudup, nay jem̱pa tseꞌe juuꞌ
veꞌe du̱tso̱jktup jeṯseꞌe du̱ko̱jtsvaꞌatstat
je̱ ayook juuꞌ veꞌe kayakvinmó̱tup. Ax
nu̱jom juuꞌ jatyeꞌe mko̱jtstup, íxtada
tseꞌe vintso̱ veꞌe je̱ jayu xputáḵadat jeṯ-
seꞌe je̱ Jesucristo nu̱yojk du̱jaanchjá-
vadat. 27Paṉ kyo̱jtstup xa veꞌe je̱ ay-
ook juuꞌ veꞌe kayakvinmó̱tup, nu̱mej̱tsk
jáyuji tseꞌe kyó̱tstat, tooꞌvaj̱kp toꞌk,
vanꞌit tseꞌe jadoꞌk, ukpu̱ nu̱toojk, je̱
vaatji tseꞌe. Vanꞌitji veꞌe du̱kó̱tstat je̱
ayook juuꞌ veꞌe kayakvinmó̱tup paṉ
jem̱eꞌe toꞌk juuꞌ veꞌe du̱ko̱jtsvaꞌatsup juuꞌ
jatyeꞌe kyo̱jtstup. 28Ax paṉ kaꞌa tseꞌe
paṉ paṉeꞌe du̱ko̱jtsvaꞌatsup, ñojkꞌó̱y
tseꞌe kyayakkó̱tsu̱t je̱ ayook juuꞌ veꞌe
kayakvinmó̱tup ku veꞌe mnayꞌamóka-
jada. Paṉ jem̱ xa veꞌe paṉeꞌe du̱t-
so̱jkp jeṯseꞌe du̱kó̱tsu̱t je̱ ayook juuꞌ veꞌe
kayakvinmó̱tup jeṯs kaꞌa veꞌe paṉ paṉeꞌe
du̱ko̱jtsvaꞌatsup juuꞌ veꞌe kyaj̱tsp, vaꞌan
tseꞌe veꞌem du̱kaṯsu̱ ku veꞌe naaydum
yꞌit je̱ Nteꞌyam maa̱ṯ jeṯs kaꞌa veꞌe ku
veꞌe yꞌit jej̱a je̱ nu̱may jayu vyinkujk.
29Nay veꞌempa tseꞌe paṉ paṉ jatyeꞌe
du̱ko̱jtsnajxtup je̱ Nteꞌyam je̱ yꞌayook,
vaꞌan tseꞌe du̱ko̱tsta nu̱mej̱tsk nu̱toojk
jáyuji namvaat jeꞌ̱e̱ veꞌe du̱payo̱ꞌo̱yda
paṉ paṉ jatyeꞌe du̱ꞌamo̱tunajxtup juuꞌ
veꞌe kyo̱jtstup. 30Ax paṉ toꞌk tseꞌe je̱
jayu juuꞌ veꞌe tsu̱u̱nip, jeṯseꞌe je̱ Nteꞌyam
tyuknu̱jávaja juuꞌ veꞌe chaj̱kp jeṯseꞌe
yakkó̱tsu̱t, vaꞌan tseꞌe du̱ꞌamaꞌ̱aṯu̱ jeꞌ̱e̱
juuꞌ veꞌe ko̱jtsp jeṯs jeꞌ̱e̱ veꞌe kyó̱tsu̱t
juuꞌ veꞌe du̱nu̱jaꞌvip. 31Nvaatts miit-
seꞌeda anañu̱joma nu̱toꞌk nu̱toꞌk xko̱jt-
snáxtat je̱ Nteꞌyam je̱ yꞌayook, ax veꞌem
tseꞌe nu̱jom paṉ paṉ jatyeꞌe mꞌamo̱tuna-
jxju̱dup, jeꞌ̱e̱ tseꞌe du̱vinmó̱tudap ti veꞌe
je̱ Nteꞌyam chaj̱kp, jeṯseꞌe jyo̱tꞌamáj̱a-
dat. 32Paṉ paṉ jatyeꞌe du̱ko̱jtsnajxtup je̱
Nteꞌyam je̱ yꞌayook, vaꞌan tseꞌe du̱ꞌaꞌixta
jeṯseꞌe nu̱toꞌk jaty du̱ko̱jtsnáxtat, 33 ku̱x

kaꞌa veꞌe je̱ Nteꞌyam juuꞌ o̱yvintso̱va
du̱tún, tsoj yakxo̱neꞌe juuꞌ du̱tún.
Tonda tseꞌe veꞌem ax joꞌn nu̱jom je̱

Nteꞌyam je̱ jyayu joma veꞌe ñayꞌamóka-
jada. 34Ku veꞌe je̱ jaanchjaꞌvivataj̱k
ñayꞌamókajada, kaꞌa tseꞌe je̱ taꞌ̱ax̱taj̱k
kyó̱tstat, veꞌem ax joꞌn je̱ Kunuuꞌkx
Jatyán vyaꞌañ jeṯs jep̱eꞌe je̱ yaaꞌtyaj̱k
kyaꞌ̱p pyaꞌtkup yꞌíttat. 35Paṉ yꞌamo̱tu-
tu̱vavaandup xa veꞌe juuꞌ, vaꞌan tseꞌe
du̱ꞌamo̱tutú̱vada je̱ ñu̱yaaꞌy ku veꞌe
jyeꞌ̱yadat jem̱ tyaḵꞌamda, ku̱x kaꞌa xa
veꞌe du̱paaꞌty du̱ꞌakee̱g̱a jeṯseꞌe je̱ taꞌ̱ax̱-
taj̱k kyó̱tstat ku veꞌe je̱ jaanchjaꞌvivataj̱k
ñayꞌamókajada.

36 ¿Tis, miits jeꞌ̱e̱ vineꞌeda joma veꞌe
yaknu̱jaꞌviꞌukvaajñ je̱ Nteꞌyam je̱ yꞌay-
ook, uk miitsji vineꞌe myaktukmuko̱jt-
stu? 37Paṉ jem̱ xa veꞌe juuꞌ veꞌe
nañasjaꞌvijup jeṯs jeꞌ̱e̱ veꞌe du̱ko̱jtsna-
jxp je̱ Nteꞌyam je̱ yꞌayook ukpu̱ vi-
ijnk je̱ maaꞌyu̱n je̱ putaj̱kin maa̱ṯ juuꞌ
veꞌe je̱ Espíritu Santo mo̱o̱jyjup, vaꞌan
tseꞌe du̱nu̱java jeṯs je̱ Maj̱a̱ Vintsáṉ
yaꞌ̱a̱ veꞌe du̱pavaamp juuꞌ aṯs miitseꞌe
ntuknu̱jaꞌyidup. 38Ax paṉ kaꞌa tseꞌe je̱
jayu du̱kuvu̱k juuꞌ aṯs miitseꞌe ntuknu̱-
jaꞌyidup, vaꞌan tseꞌe veꞌem du̱ꞌitu̱.

39Ax veꞌem tseꞌe, utsta ajchta utsta
tsaꞌ̱aḏa, tonda tseꞌe vintso̱ veꞌe xko̱jt-
snajxtinit je̱ Nteꞌyam je̱ yꞌayook, kaꞌa
tseꞌe xkayakjajttuvat jeṯseꞌe yakkó̱tsu̱t je̱
ayook juuꞌ veꞌe kayakvinmó̱tup. 40Ax
nu̱jom juuꞌ jatyeꞌe mtoondup mko̱jt-
stup, tonda ko̱tsta tseꞌe veꞌem ax joꞌn
du̱vinmachju̱ jeṯs vintso̱ veꞌe du̱paaꞌty
du̱ꞌakee̱g̱a.

Joojntykpaj̱knuva veꞌe je̱ Cristo

15 Utsta ajchta utsta tsaꞌ̱aḏa,
u̱xyamts aṯseꞌe ntsaḵ jeṯseꞌe

xjaaꞌmyéṯstat je̱ o̱y kaṯs je̱ o̱y ayook
juuꞌ aṯs miitseꞌe nko̱jtsjidu, jeꞌ̱e̱
veꞌe juuꞌ veꞌe mkuvaj̱ktu jeṯseꞌe
myakꞌítjada maḵk aaj maḵk jo̱o̱t toꞌk
muk je̱ Cristo maa̱ṯ. 2Ya̱ o̱y kaṯs ya̱

o̱y ayook kaj̱xpa tseꞌe xjayep̱ta je̱
joojntykin juuꞌ veꞌe xaꞌ̱ma kaj̱x ijtp
paṉ mpanaj̱kxtupeꞌe juuꞌ aṯs miitseꞌe
nko̱jtsjidu; ku̱x paṉ mmaso̱o̱ktup xa
veꞌe, ni vinxu̱pa tseꞌe mkatoꞌnu̱xjadat
juuꞌ veꞌe mjaanchjaꞌvidup.

3 Juuꞌ xa veꞌe du̱nu̱vinko̱pkikaj̱xp je̱
ixpaj̱ku̱n juuꞌ aṯseꞌe yakmo̱o̱y jeṯs aṯs
miitseꞌe nvaajnjidi, yaꞌ̱aṯs jeꞌ̱e̱ veꞌe:
Xkuꞌo̱o̱ꞌkimdu veꞌe je̱ Cristo u̱u̱ꞌm je̱
nto̱kin kaj̱xamda, veꞌem ax joꞌn je̱
Kunuuꞌkx Jatyán vyaꞌañ. 4Naxtaj̱kits
jeꞌ̱e̱ veꞌe jeṯseꞌe jyoojntykpaj̱knuva ku-
toojk xaa̱j̱, veꞌem ax joꞌn vyaampa je̱
Kunuuꞌkx Jatyán. 5Naajknu̱keꞌ̱xnataj̱k-
ijuts jeꞌ̱e̱ veꞌe jej̱a je̱ Pedro vyinkujk
jeṯs u̱xꞌo̱o̱k jej̱a je̱ kukáṯsiva vyinkujk-
tava. 6 U̱xꞌo̱o̱k tseꞌe ñaajknu̱keꞌ̱xnataj̱k-
iji jej̱a je̱ uts je̱ ajch jeṯs je̱ uts je̱
tsaꞌ̱a̱ vyinkujkta juuꞌ veꞌe nu̱mugo̱o̱xk
mó̱kupx naxy ijttu. Nu̱mayts jeꞌ̱e̱ veꞌe
jyaaꞌkjoojntykadana, ó̱yameꞌe jem̱ juuꞌ
veꞌe tu̱yꞌo̱o̱ꞌktini. 7 U̱xꞌo̱o̱k tseꞌe jej̱a je̱
Santiago vyinkujk ñaajknu̱keꞌ̱xnataj̱kiji,
vanꞌit tseꞌe jej̱a anañu̱joma je̱ kukaṯsi-
vataj̱k vyinkujkta.

8Tun u̱xꞌo̱o̱kani tseꞌe jej̱a aṯs nvinkujk
ñaajknu̱keꞌ̱xnataj̱kijuva, ó̱yam aṯseꞌe nꞌit
ax joꞌn toꞌk je̱ piꞌk maax ónu̱k juuꞌ veꞌe
tun toꞌmayji keꞌ̱xp ku veꞌe kyapo̱ꞌo̱paaꞌ-
tyna. 9 A̱ts xa veꞌe je̱ kukáṯsiva juuꞌ veꞌe
du̱nu̱piꞌkikaj̱xp, ni jeꞌ̱eṯs aṯseꞌe nkavin-
machju̱ jeṯs aṯseꞌe nyaktíju̱t kukáṯsiva,
jeꞌ̱e̱ kaj̱x ku aṯseꞌe njomtuujn ntituujn
je̱ Nteꞌyam je̱ jyáyuda. 10Ax jeꞌ̱eṯs aṯ-
seꞌe juuꞌam aṯs je̱ maj̱a̱ maaꞌyu̱n kaj̱x
juuꞌ aṯseꞌe je̱ Nteꞌyam xtoojnji. Ax je̱ ma-̱
ja̱ maaꞌyu̱n juuꞌ aṯseꞌe xtoojnji, kaꞌats
jeꞌ̱e̱ veꞌe ko̱o̱jyji vyinto̱ki. Nu̱yojkts aṯ-
seꞌe tu̱ntún jeṯs ni kaꞌa veꞌe nu̱toꞌk je̱
viijnk kukáṯsiva; ó̱yam xa aṯseꞌe viinm
jeꞌ̱e̱ tu̱nkatún, je̱ Nteꞌyamts jeꞌ̱e̱ veꞌe tu̱-
du̱tún je̱ myaaꞌyu̱n kaj̱x. 11Ax kaꞌats jeꞌ̱e̱
veꞌe vyinko̱pka paṉ aṯs jeꞌ̱e̱ veꞌe ntu-
ump uk paṉ je̱ viijnk kukáṯsiva jeꞌ̱e̱ veꞌe
du̱toondup, jeꞌ̱eṯs jeꞌ̱e̱ veꞌe juuꞌ aa̱ṯseꞌe

nꞌavaꞌnip, jeꞌ̱eṯs jeꞌ̱e̱ veꞌe juuꞌ miitseꞌe
mjaanchjaꞌvidup.

Joojntykpaj̱ktinuvap
tseꞌe je̱ o̱o̱ꞌkpataj̱k

12Ax paṉ jeꞌ̱eṯs aa̱ṯseꞌe nꞌavaꞌnip jeṯs
joojntykpaj̱knuva veꞌe je̱ Cristo ku veꞌe
yꞌukꞌaa̱ꞌ̱k, ¿vintso̱ts miitseꞌe jem̱da juuꞌ
veꞌe vaandup jeṯs kaꞌa veꞌe je̱ o̱o̱ꞌk-
pataj̱k yꞌukjoojntykpaj̱ktinuvat? 13Ku̱x
paṉ tyú̱vam jeꞌ̱e̱ veꞌe jeṯs kaꞌa veꞌe
je̱ o̱o̱ꞌkpataj̱k yꞌukjoojntykpaj̱ktinuvat,
kaꞌa tseꞌe je̱ Cristo ku̱jyoojntykpaj̱knuva.
14 Jeṯs paṉ kaꞌa tseꞌe je̱ Cristo ku̱jyoo-
jntykpaj̱knuva, kaꞌa tseꞌe tyun je̱ kaṯs
juuꞌ aa̱ṯseꞌe nꞌavaꞌnip, nay kaꞌa tseꞌe ty-
oompa juuꞌ miitseꞌe mjaanchjaꞌvidup.
15Paṉ kaꞌa xa veꞌe je̱ Cristo ku̱jyoojntyk-
paj̱knuva, taayts jeꞌ̱e̱ veꞌe je̱ tu̱vaḵo̱jtsu̱n
juuꞌ aa̱ṯseꞌe mpu̱u̱mp, jeꞌ̱e̱ kaj̱x ku aa̱ṯseꞌe
nvaꞌañ jeṯs je̱ Nteꞌyameꞌe du̱yakjoojntyk-
paj̱knuva je̱ Cristo. Ku̱x paṉ taayts jeꞌ̱e̱
veꞌe ku̱yꞌit jeṯs joojntykpaj̱ktinuvapeꞌe
je̱ o̱o̱ꞌkpataj̱k, taayvats jeꞌ̱e̱ veꞌe jeṯs
je̱ Nteꞌyameꞌe du̱yakjoojntykpaj̱knuva je̱
Cristo. 16Paṉ kaꞌa xa veꞌe jyoojntyk-
paj̱ktinuvat je̱ o̱o̱ꞌkpataj̱k, kaꞌava tseꞌe je̱
Cristo ku̱jyoojntykpaj̱knuva; 17 jeṯs paṉ
kaꞌa veꞌe je̱ Cristo ku̱jyoojntykpaj̱knuva,
ni vinxu̱pa tseꞌe je̱ xyu̱p mkatoꞌnu̱x-
jada ku veꞌe je̱ Cristo xjaanchjávada,
jep̱ tseꞌe to̱kin jaa̱ṯp je̱ xyu̱p mjaaꞌkꞌítta.
18Nay veꞌempa tseꞌe, paṉ paṉ jatyeꞌe
toꞌk muk ijttu je̱ Cristo maa̱ṯ jeṯseꞌe
yꞌo̱o̱ꞌktini, ku̱vyintó̱kidits jeꞌ̱e̱ veꞌeda.
19Paṉ jeꞌ̱ej̱yji tseꞌe ku̱tyún je̱ aꞌixꞌijtu̱n
juuꞌ veꞌe njayej̱pumdup je̱ Cristo kaj̱x
ku veꞌe njoojntykimda yaja naxviijn, tun
nu̱yojk ayo̱o̱va tseꞌe u̱u̱ꞌm ya̱ njo̱o̱tamda
jeṯs ni kaꞌa veꞌe paṉ viijnk jayu.

20Ax je̱ Cristo, joojntykpaj̱knuvats jeꞌ̱e̱
veꞌe, jeꞌ̱e̱ tseꞌe mutooꞌvaj̱kp joojntyk-
paj̱k ku veꞌe yꞌukꞌaa̱ꞌ̱k, veꞌemts jeꞌ̱e̱
veꞌe ax joꞌn juuꞌ veꞌe taꞌ̱mitooꞌvaj̱kp.
21Veꞌem ax joꞌn je̱ o̱o̱ꞌku̱n jyej̱i jeꞌ̱e̱
kaj̱x juuꞌ veꞌe toꞌk je̱ yaaꞌtyaj̱k tyoon,

nay veꞌempa tseꞌe je̱ jayu jyoojntyk-
paj̱ktinuvat jeꞌ̱e̱ kaj̱x juuꞌ veꞌe jadoꞌk
je̱ yaaꞌtyaj̱k tyoon. 22 Jeṯs veꞌem ax
joꞌn anañu̱joma je̱ jayu yꞌo̱o̱ꞌkta ku̱xeꞌe
je̱ Adán je̱ chaan je̱ kyo̱o̱j yꞌitta, nay
veꞌempa tseꞌe anañu̱joma je̱ jayu jyoojn-
tykpaj̱ktinuvat je̱ Cristo kaj̱x. 23Ax kaꞌa
tseꞌe nu̱jom jyoojntykpaj̱ktinuvat toꞌk
naxji, jeꞌ̱e̱ veꞌe ax joꞌn tyukkaḏaꞌakjada:
tooꞌvaj̱kpeꞌe je̱ Cristo jyoojntykpaj̱knuva
ax joꞌn juuꞌ veꞌe taꞌ̱mitooꞌvaj̱kp, jeṯs ku
veꞌe je̱ Cristo myiinnuvat, vanꞌit tseꞌe
jyoojntykpaj̱ktinuvat paṉ paṉ jatyeꞌe je̱
Cristo je̱ jyayu. 24Ku veꞌe tun u̱xꞌo̱o̱kani,
vanꞌit tseꞌe je̱ Cristo du̱tukkaṯáḵat je̱
kutojku̱n je̱ Dios Teeꞌ, táv̱ani tseꞌe
du̱yakvinto̱kikaj̱xni vyeꞌna nu̱jom paṉ
paṉ jatyeꞌe je̱ Nteꞌyam du̱tsoꞌoxpaj̱k-
tup. 25Ku̱x vinko̱pk jeꞌ̱e̱ veꞌe jeṯseꞌe je̱
Cristo yakkutóku̱t vanꞌit paat ku veꞌe je̱
Nteꞌyam du̱yakvintó̱kinit paṉ paṉ jatyeꞌe
tsoꞌoxpaj̱kju̱dup. 26Ax je̱ tsoꞌoxpaj̱kpa
juuꞌ veꞌe tun u̱xꞌo̱o̱kani kutó̱kinup, jeꞌ̱eṯs
jeꞌ̱e̱ veꞌe je̱ o̱o̱ꞌku̱n, ku̱x kaꞌa veꞌe je̱
jayu vanꞌit yꞌukꞌo̱o̱ꞌktinit. 27Ku̱x veꞌe-
meꞌe je̱ Kunuuꞌkx Jatyán vyaꞌañ jeṯs
je̱ Nteꞌyameꞌe du̱paa̱m̱nup nu̱jom juuꞌ
jaty jep̱ je̱ Cristo kyaꞌ̱p pyaꞌtkup. Ax
ku tseꞌe vyaꞌañ jeṯs nu̱jomeꞌe du̱paa̱m̱-
nit jep̱ je̱ Cristo kyaꞌ̱p pyaꞌtkup, vaꞌa-
jts tseꞌe yakvinmo̱tu jeṯs kaꞌa veꞌe je̱
Nteꞌyam viinm yakpám̱u̱t jep̱ je̱ Cristo
kyaꞌ̱p pyaꞌtkup, ku̱x jeꞌ̱e̱ jeꞌ̱e̱ veꞌe juuꞌ
veꞌe paꞌ̱mu̱xjinup nu̱jom juuꞌ jaty jep̱ je̱
Cristo kyaꞌ̱p pyaꞌtkup. 28Ax ku tseꞌe tá-̱
vani nu̱jom juuꞌ jaty tyañ vyeꞌna jep̱ je̱
Cristo kyaꞌ̱p pyaꞌtkup, vanꞌit tseꞌe jeꞌ̱e,̱
je̱ Nteꞌyam je̱ yꞌOnu̱k, ñapyám̱ju̱t jep̱
je̱ Nteꞌyam kyaꞌ̱p pyaꞌtkup, ax veꞌem
tseꞌe je̱ Nteꞌyam du̱nu̱maj̱ikaj̱xnit du̱nu̱-
jaanchikaj̱xnit nu̱jom juuꞌ jaty.

29 Jadoꞌk viijn, jem̱ xa veꞌe paṉ paṉ
jatyeꞌe du̱kunap̱ej̱tidup je̱ jayu paṉ paṉ
jatyeꞌe o̱o̱ꞌktu jañap̱eṯ. ¿Tyaj̱xts jeꞌ̱e̱ veꞌe
veꞌem du̱tonda paṉ kaꞌa veꞌe du̱jaanchjá-

vada jeṯs joojntykpaj̱ktinuvapeꞌe jadoꞌk
nax?

30 ¿Ukpu̱ tyaj̱xts aṯseꞌe jó̱vum xaa̱j̱
nmaajkꞌítju̱ jem̱ je̱ o̱o̱ꞌku̱n yꞌam kyaꞌ̱m
paṉ kaꞌa aṯseꞌe ti o̱ꞌyin nꞌukꞌaꞌixni?
31Utsta ajchta utsta tsaꞌ̱aḏa, veꞌem ax
joꞌn aṯseꞌe nxo̱o̱ndu̱k miits kaj̱xta ku̱x-
eꞌe xjaanchjávada je̱ nMaj̱a̱ Vintsáṉamda
Cristo Jesús, tyú̱vamts aṯseꞌe nvaꞌañ jeṯs
jó̱vum xaa̱j̱ aṯseꞌe nꞌit jem̱ je̱ o̱o̱ꞌku̱n yꞌam
kyaꞌ̱m. 32 ¿Tits aṯs jeꞌ̱e̱ veꞌe xtoojnjip ku
aṯseꞌe nmuteni je̱ muꞌuk jayu juuꞌ aṯseꞌe
xtsoꞌoxpaj̱ktu yaja éfesovit kyajpu̱n ku̱jx
ku aṯseꞌe nꞌavaꞌni je̱ Nteꞌyam je̱ yꞌay-
ook? Paṉ tyú̱vam xa veꞌe ku̱yꞌit jeṯs kaꞌa
veꞌe je̱ o̱o̱ꞌkpataj̱k yꞌukjoojntykpaj̱ktinu-
vat, ó̱yvats jeꞌ̱e̱ veꞌe juuꞌ veꞌe vaandup:
“Vaꞌan tseꞌe du̱kaꞌyumda du̱ꞌookumda
ku̱x tso̱jkeꞌe nꞌo̱o̱ꞌkumdinit.”

33Kaꞌa tseꞌe mnamyaso̱ꞌo̱kjadat jeṯ-
seꞌe je̱ jayu mvinꞌaa̱ꞌ̱njadat. Tyú̱vam
xa jeꞌ̱e̱ veꞌe juuꞌ veꞌe vaandup: “Je̱
ko̱ꞌo̱y mujatyooꞌ tseꞌe du̱yakmaꞌtp je̱
jayu juuꞌ veꞌe du̱toomp je̱ yꞌo̱y jeꞌ̱e.̱”
34Vijta kej̱ta, maso̱o̱ktini je̱ mko̱ꞌo̱y joo-
jntykinda, ku̱x jem̱ miitseꞌeda paṉ paṉ
jatyeꞌe je̱ Nteꞌyam du̱kaꞌíxada. Miits je̱
mtso̱ꞌo̱tyoꞌnu̱n kaj̱xta xa aṯs yaꞌ̱a̱ veꞌe
veꞌem nkaṯs.
Vintso̱ je̱ jayu jyoojntykpaj̱ktinuvat
35 Jem̱ xa nꞌiteꞌe juuꞌ veꞌe du̱ꞌamo̱-

tutú̱vap: “¿Vintso̱seꞌe jyoojntykpaj̱ktinu-
vat je̱ o̱o̱ꞌkpataj̱k? ¿Vintso̱seꞌe yꞌíxuvat
je̱ ñiꞌkxta je̱ kyo̱pkta?” 36 Jidu̱ꞌu̱mts aṯ-
seꞌe nꞌatsav̱: ¡Jayu juuꞌ veꞌe o̱y juuꞌ du̱ka-
payo̱ꞌyp! Ku xa veꞌe je̱ taa̱m̱t yakniꞌip
ukpu̱ yakvu̱j, vintó̱kiyupts jeꞌ̱e̱ veꞌe je̱
taa̱m̱t je̱ ñiꞌkx je̱ kyo̱pk ku veꞌe myux.
37 Juuꞌ xa veꞌe yakniipp juuꞌ xa veꞌe yak-
vaj̱p, ka je̱ ojts aajyapts jeꞌ̱e̱ veꞌe juuꞌ veꞌe
u̱xꞌo̱o̱k jéj̱ap, je̱ taa̱m̱teꞌe juuꞌ veꞌe yakni-
ipp juuꞌ veꞌe yakvaj̱p, je̱ trigo taa̱m̱t ukpu̱
je̱ viijnk taa̱m̱t. 38Vanꞌit tseꞌe je̱ Nteꞌyam
du̱yakyeeꞌk je̱ taa̱m̱t paṉ vintso̱ veꞌe du̱t-
saḵ, jeꞌ̱e̱ tseꞌe du̱mo̱o̱yp je̱ ñiꞌkx je̱ kyo̱pk

paṉ vintso̱ veꞌe tyukkaḏaꞌakyju̱. 39Kaꞌa
xa veꞌe veꞌem je̱ jayu je̱ ñiꞌkx je̱ ky-
o̱pk ax joꞌn je̱ naxvinyo̱ꞌyva táṉu̱k jyeꞌ̱e,̱
kaꞌa tseꞌe veꞌem je̱ naxvinyo̱ꞌyva táṉu̱k
je̱ ñiꞌkx je̱ kyo̱pk ax joꞌn je̱ jey̱yva táṉu̱k
jyeꞌ̱e,̱ kaꞌa tseꞌe veꞌem je̱ jey̱yva táṉu̱k je̱
ñiꞌkx je̱ kyo̱pk ax joꞌn je̱ ajkx jyeꞌ̱e,̱ tum
tiktspeꞌe je̱ ñiꞌkxta je̱ kyo̱pkta. 40Nay
veꞌempa tseꞌe jyéj̱iva juuꞌ jatyeꞌe ijttup
jem̱ tsajviinm jeṯseꞌe jyéj̱iva je̱ niꞌkx je̱
ko̱pk juuꞌ jatyeꞌe yaja naxviijn. Ax kaꞌa
tseꞌe yꞌakijpxa je̱ chojin juuꞌ jatyeꞌe ijt-
tup jem̱ tsajviinm jeṯs je̱ niꞌkx je̱ ko̱pk je̱
chojin juuꞌ jatyeꞌe yaja naxviijn. 41Kaꞌa
tseꞌe yꞌakijpxada je̱ chojin je̱ aampa xaa̱j̱
je̱ tyaꞌ̱kxu̱n maa̱ṯ je̱ aampa po̱ꞌo̱ je̱ tyaꞌ̱kx-
u̱n ukpu̱ je̱ maatsa je̱ tyaꞌ̱kxu̱n, ni kaꞌa
tseꞌe yꞌakijpxada je̱ chojin je̱ maatsa je̱
tyaꞌ̱kxu̱nda, tum tíktstupeꞌe toꞌk jadoꞌk
je̱ tyaꞌ̱kxu̱n je̱ chojin. 42Nay veꞌempa
u̱u̱ꞌmda, ku veꞌe njoojntykpaj̱kumdinu-
vat jadoꞌk nax, kaꞌa tseꞌe yꞌakijpxa je̱
niꞌkx je̱ ko̱pk juuꞌ veꞌe njayej̱pumdinup
vanꞌit ax joꞌn ya̱ niꞌkx ya̱ ko̱pk juuꞌ
veꞌe u̱xyam njayej̱pumdup. Ku xa veꞌe
je̱ jayu yꞌaa̱ꞌ̱k, pootsnup tseꞌe je̱ ñiꞌkx je̱
kyo̱pk; ax ku tseꞌe jyoojntykpaj̱knuvat,
ni je̱ vinꞌítats jeꞌ̱e̱ veꞌe kyo̱o̱ꞌkꞌo̱o̱ꞌknit.
43Ku veꞌe je̱ jayu yꞌaa̱ꞌ̱k, yakꞌayo̱o̱v tseꞌe
ñaxtaḵa; ku tseꞌe jyoojntykpaj̱knuvat, je̱
maj̱in maa̱ṯ tseꞌe yꞌijtnit. Kaꞌa tseꞌe je̱
maḵkin du̱jayep ku veꞌe ñaxtaḵa; ax ku
tseꞌe jyoojntykpaj̱knuvat, o̱o̱y tseꞌe je̱
maḵkin du̱tunjayej̱pnit. 44Naxtaj̱kip xa
veꞌe ya̱ nniꞌkxamda ya̱ nkó̱pkamda ku
veꞌe nꞌo̱o̱ꞌkumda yaja naxviijn; ax ku
tseꞌe njoojntykpaj̱kumdinuvat, kaꞌa tseꞌe
je̱ o̱o̱ꞌku̱n xꞌuknu̱miꞌnumdinit. Ku̱x veꞌem
ax joꞌn jyej̱a je̱ niꞌkx je̱ ko̱pk juuꞌ veꞌe
o̱o̱ꞌkp, jéj̱iva tseꞌe je̱ niꞌkx je̱ ko̱pk juuꞌ
veꞌe ni je̱ vinꞌita ko̱o̱ꞌkꞌo̱o̱ꞌknup.

45Veꞌemeꞌe je̱ Kunuuꞌkx Jatyán vyaꞌañ
jeṯs je̱ mutoꞌk yaaꞌtyaj̱k, je̱ Adán, je̱
Nteꞌyam jeꞌ̱e̱ veꞌe du̱yakjoojntykpaj̱k. Ax
jeꞌ̱e̱ paṉ u̱xꞌo̱o̱k, je̱ Criistots jeꞌ̱e̱ veꞌe,
jeꞌ̱e̱ tseꞌe je̱ jayu du̱mo̱o̱yp je̱ joojn-

tykin. 46Ax je̱ niꞌkx je̱ ko̱pk juuꞌ veꞌe
ni je̱ vinꞌita ko̱o̱ꞌkꞌo̱o̱ꞌknup, kaꞌats jeꞌ̱e̱
veꞌe du̱vintooꞌváḵa je̱ niꞌkx je̱ ko̱pk juuꞌ
veꞌe o̱o̱ꞌkp; jeꞌ̱e̱ veꞌe tooꞌvaj̱kp jej̱i je̱
niꞌkx je̱ ko̱pk juuꞌ veꞌe o̱o̱ꞌkp, vanꞌit
tseꞌe je̱ niꞌkx je̱ ko̱pk juuꞌ veꞌe ni
je̱ vinꞌita ko̱o̱ꞌkꞌo̱o̱ꞌknup. 47 Je̱ mutoꞌk
yaaꞌtyaj̱k, naaxts jeꞌ̱e̱ veꞌe yꞌijt; jeṯs je̱
jadoꞌk yaaꞌtyaj̱k, je̱ Maj̱a̱ Vintsaṉts jeꞌ̱e̱
veꞌe, je̱ tsapjo̱o̱tmitts jeꞌ̱e̱ veꞌe. 48 Je̱
ñiꞌkxta je̱ kyo̱pkta paṉ paṉ jatyeꞌe yaja
naxviijn, veꞌemts jeꞌ̱e̱ veꞌeda ax joꞌn
je̱ yaaꞌtyaj̱k juuꞌ veꞌe naax ijt, jeṯs je̱
ñiꞌkxta je̱ kyo̱pkta paṉ paṉ jatyeꞌe jem̱
tsapjo̱o̱tm, veꞌemts jeꞌ̱e̱ veꞌeda ax joꞌn je̱
yaaꞌtyaj̱k juuꞌ veꞌe je̱ tsapjo̱o̱tmit. 49Ax
veꞌem tseꞌe, veꞌem ax joꞌn nmajxumda je̱
yaaꞌtyaj̱k juuꞌ veꞌe naax ijt, nay veꞌempa
tseꞌe nnajxumduvat je̱ yaaꞌtyaj̱k juuꞌ veꞌe
je̱ tsapjo̱o̱tmit.

50Utsta ajchta utsta tsaꞌ̱aḏa, veꞌem xa
aṯs miitseꞌe nvaajnjada jeṯs juuꞌ jatyeꞌe
pu̱m je̱ tsuꞌuts jeṯs je̱ pajk maa̱ṯ, kaꞌats
jeꞌ̱e̱ veꞌe yꞌo̱ꞌyixju̱ jeṯseꞌe yꞌítu̱t joma veꞌe
je̱ Nteꞌyam xaꞌ̱ma kaj̱x yakkutuk, kaꞌa xa
veꞌe nvaat jeṯseꞌe yꞌítu̱t jeꞌ̱e̱ maa̱ṯ juuꞌ
veꞌe vintó̱kip jeṯs juuꞌ veꞌe xaꞌ̱ma kaj̱x
ijtp. 51Ntsaj̱kp xa aṯseꞌe jeṯseꞌe xnu̱já-
vadat juuꞌ veꞌe kayaknu̱jaꞌvip yꞌijt. Kaꞌa
tseꞌe anañu̱joma nꞌo̱o̱ꞌkumdat, ax nu̱jom
tseꞌe ntíktsumdinit, 52 jaty aa̱ꞌ̱k, toꞌk vin-
miꞌkxtkumji xa jeꞌ̱e̱ veꞌe, vanꞌit ku veꞌe
xyoꞌoxu̱t je̱ trompeta juuꞌ veꞌe u̱xꞌo̱o̱kani.
Xoꞌoxup xa veꞌe je̱ trompeta jeṯseꞌe jy-
oojntykpaj̱ktinuvat je̱ o̱o̱ꞌkpataj̱k, ni je̱
vinꞌita tseꞌe kyo̱o̱ꞌkꞌo̱o̱ꞌktinit; jeṯs u̱u̱ꞌm,
xyaktíktsumdinup tseꞌe. 53Ku̱x ya̱ niꞌkx
ya̱ ko̱pk juuꞌ veꞌe u̱xyam njayej̱pumdup,
vintó̱kiyupts yaꞌ̱a̱ veꞌe, yaꞌ̱a̱ tseꞌe vimpi-
jtnup niꞌkxu̱ko̱pk juuꞌ veꞌe ni je̱ vinꞌita
ko̱o̱ꞌkꞌo̱o̱ꞌknup. 54Ax ku tseꞌe ya̱ niꞌkx
ya̱ ko̱pk juuꞌ veꞌe njayej̱pumdup, juuꞌ
veꞌe vintó̱kip jeṯseꞌe yꞌaa̱ꞌ̱k, kuts yaꞌ̱a̱
veꞌe tu̱vyimpijtni je̱ niꞌkx je̱ ko̱pk juuꞌ
veꞌe ni je̱ vinꞌita ko̱o̱ꞌkvintó̱kinup jeṯseꞌe
xaꞌ̱ma kaj̱x yꞌijtnit, vanꞌit tseꞌe tyónju̱t je̱

Kunuuꞌkx Jatyán juuꞌ veꞌe vaamp: “Ta̱ xa
veꞌe je̱ o̱o̱ꞌku̱n kyutó̱kini, ta̱ xa jeꞌ̱e̱ veꞌe
yakꞌamaa̱ḏaaga. 55 eo̱̱ꞌku̱n, ¿joma tseꞌe
yꞌit je̱ mtuktsaachtoꞌnu̱n? ¿Joma tseꞌe
yꞌit je̱ kutojku̱n jeṯseꞌe je̱ jayu xyak-
tsaachpaaꞌtu̱t?” Jidu̱ꞌu̱m tseꞌe vyaꞌañ.
56 eo̱̱ꞌkp xa veꞌe je̱ jayu je̱ to̱kin kaj̱x,
jeṯs je̱ pavaꞌnu̱n kaj̱x tseꞌe je̱ to̱kin je̱
maḵkin du̱jayep. 57Ax kukaj̱tsja tseꞌe yꞌi-
jtnit je̱ Nteꞌyam, juuꞌ veꞌe xmo̱ꞌyumdup
je̱ maa̱ḏaaku̱n je̱ nMaj̱a̱ Vintsáṉamda Je-
sucristo kaj̱x, ax veꞌem tseꞌe je̱ o̱o̱ꞌku̱n
xkahꞌamaa̱ḏaaguimda.

58 Jeꞌ̱e̱ kaj̱x tseꞌe, utsta ajchta utsta
tsaꞌ̱aḏa, juuꞌ aṯseꞌe o̱o̱y ntuntso̱jktup,
pam̱da tseꞌe je̱ maḵk aaj je̱ maḵk jo̱o̱t
toꞌk muk je̱ Cristo maa̱ṯ, xaꞌ̱ma kaj̱x tseꞌe
xyaknu̱yókadat vintso̱ veꞌe xmutóndat
xmupáḵtat je̱ Maj̱a̱ Vintsáṉ, ku̱x mnu̱-
jaꞌvidinup xa miitseꞌe jeṯs jeꞌ̱e̱ juuꞌ veꞌe
mtoondup mko̱jtstup toꞌk muk je̱ Maj̱a̱
Vintsáṉ maa̱ṯ, ka ko̱o̱jyap tseꞌe xtonda
xko̱tsta.

Je̱ meen juuꞌ veꞌe je̱
jaanchjaꞌvivataj̱k yakmojktu

16 Ax jeꞌ̱e̱ tseꞌe ku veꞌe je̱ meen
xyakmokta jeṯseꞌe xputáḵadat je̱

Nteꞌyam je̱ jyayu, tonda tseꞌe veꞌem ax
joꞌn aṯseꞌe ntukpavaandi je̱ jaanchjaꞌ-
vivataj̱k juuꞌ veꞌe nayꞌamojkijidup jem̱
galáciait yꞌit jo̱o̱tm. 2Vindomiingo, mu-
toꞌk xaa̱j̱ je̱ semana, mko̱ntóktap tseꞌe
toꞌk viijn paṉ vinxu̱peꞌe xpaḵta ku
veꞌe tu̱mnayꞌajátjada jeṯseꞌe xyakmók-
tat. Veꞌem tseꞌe ka vanꞌítnumap xyak-
móktat je̱ meen ku aṯseꞌe njeꞌ̱yat joma
veꞌe miitsta. 3Ax kuts aṯseꞌe njeꞌ̱yat,
nkéx̱tapts aṯseꞌe jem̱ Jerusalén je̱ naḵ
maa̱ṯ jeꞌ̱e̱ paṉ paṉ jaty miitseꞌe mvinkó̱n-
dap jeṯseꞌe du̱yaknaj̱kxtat je̱ meen juuꞌ
veꞌe myakmóktap. 4Ax paṉ o̱yts jeꞌ̱e̱ veꞌe
jeṯs aṯseꞌe nnaj̱kxpat, nmaa̱ḏadapts aṯs
jeꞌ̱e̱ veꞌe.

Ku je̱ Pablo du̱nu̱paa̱j̱mtki
jeṯseꞌe ñaj̱kxu̱t jep̱ Corinto

5Ku xa aṯs miitseꞌe naj̱kx nkuꞌixta,
náxupts aṯseꞌe jem̱ macedóniait yꞌit
jo̱o̱tm, vanꞌitts aṯseꞌe njeꞌ̱yat joma veꞌe
miitsta. 6Toꞌmayji aṯs miitseꞌe jek jaty
je̱ it ntukmaa̱ṯyaknáxtat, toꞌmayji nu̱jom
je̱ xox aats, vanꞌitts aṯs miitseꞌe xputáḵa-
dat paṉ joma aṯseꞌe nnu̱jkx. 7Kaꞌa xa
aṯseꞌe ntsaḵ jeṯs aṯs miitseꞌe nkuꞌíxtat
naxyji, tanavaamp aṯseꞌe jek jaty miits
maa̱ṯta paṉ vaampeꞌe je̱ Maj̱a̱ Vintsáṉ.
8Ax jaaꞌktánapts aṯseꞌe yaja éfesovit
kyajpu̱n ku̱jx je̱ pentecostés xaa̱j̱ paat,
9 ku̱x xꞌo̱ꞌyixjup aṯseꞌe jeṯs aṯseꞌe je̱ tu̱-
vaḵo̱jtsu̱n mpám̱u̱t je̱ Maj̱a̱ Vintsáṉ kaj̱x,
ó̱yameꞌe jyej̱a nu̱may je̱ jayu juuꞌ veꞌe
du̱tsoꞌoxpaj̱ktup je̱ ayook juuꞌ aṯseꞌe je̱
jayu nvaajnjidup.

10Paṉ jeꞌ̱yp tseꞌe jem̱ je̱ Timoteo, íx-
tadats jeṯseꞌe o̱y jo̱o̱t mꞌíttat jeꞌ̱e̱ maa̱ṯ
ku̱x myutuump myupu̱jkp jeꞌ̱e̱ veꞌe je̱
Maj̱a̱ Vintsáṉ, veꞌem ax joꞌn aṯseꞌe ntun.
11Ni paṉa tseꞌe miitsta jeꞌ̱e̱ xkaviijnkꞌíx-
u̱t. Ax ku tseꞌe cho̱o̱ꞌnu̱t, putáḵada jeṯ-
seꞌe xo̱o̱jntkp xmaso̱o̱ktinit jeṯs aṯseꞌe
xnu̱mínu̱t, ku̱x nꞌaꞌixp aṯs jeꞌ̱e̱ veꞌe maa̱ṯ
je̱ utsta je̱ ajchta.

12 Jadoꞌk viijn, ta̱ aṯseꞌe o̱o̱y
njatunmunooꞌkxtu̱k je̱ nꞌútsamda
je̱ nꞌajchamda Apolos jeṯseꞌe naj̱kx
ku̱mkuꞌíxjada maa̱ṯ je̱ utsta je̱ ajchta
juuꞌ veꞌe yájada; kaꞌa tseꞌe u̱xyam
ñaj̱kxuvaꞌañ, vanꞌit tseꞌe ñaj̱kxu̱t ku veꞌe
yꞌo̱ꞌyixju̱t.
Ku je̱ Pablo máyam je̱ Dios du̱kejx
13Nakyujoojntykajada, maḵk tseꞌe

xjaanchjávadat je̱ Jesucristo, kaꞌa tseꞌe
mtsaꞌ̱ag̱adat, maḵk tseꞌe mnapyám̱jadat.
14Nu̱jomeꞌe paṉ juuꞌ jatyeꞌe mtoondup
mko̱jtstup, je̱ tso̱jku̱n maa̱ṯ tseꞌe xtóndat
xkó̱tstat.

15Utsta ajchta utsta tsaꞌ̱aḏa, mnu̱jaꞌ-
vidinupts miitseꞌe jeṯs je̱ jáyuda juuꞌ

veꞌe tsu̱u̱nidup jem̱ je̱ Estéfanas tyaḵꞌam,
jeꞌ̱e̱ tseꞌe mutooꞌvaj̱kp je̱ o̱y kaṯs je̱
o̱y ayook du̱jaanchjaꞌvidu jem̱ acáyait
yꞌit jo̱o̱tm, ax jeꞌ̱e̱ tseꞌe du̱mutoondup
du̱mupaj̱ktup paṉ paṉ jatyeꞌe ijttup je̱
Nteꞌyam je̱ jyayu. 16Ntsaj̱kpts aṯseꞌe
jeṯseꞌe mnapyám̱jadat jep̱ jeꞌ̱e̱ kyaꞌ̱p
pyaꞌtkupta, nay veꞌempa anañu̱joma paṉ
paṉ jatyeꞌe je̱ Maj̱a̱ Vintsáṉ du̱mu-
toondup du̱mupaj̱ktup. 17Xo̱o̱jntkp xa
aṯseꞌe ku veꞌe myeṯsta je̱ Estéfanas, je̱
Fortunato, jeṯs je̱ Acaico, ku̱x jeꞌ̱e̱ xa veꞌe
du̱toondup juuꞌ miitseꞌe mkaꞌo̱ꞌyixju̱dup
ku̱xeꞌe yaja mkaꞌitta. 18Xyakjo̱tꞌamáj̱idu
xa aṯs jeꞌ̱e̱ veꞌe, myakjo̱tꞌamáj̱ijiduvats
miits jeꞌ̱e̱ veꞌe. Vintsaꞌ̱ag̱ada je̱ jayu ax
joꞌn jeꞌ̱eḏa.

19Máyameꞌe je̱ Dios mkej̱xu̱xjada je̱
jaanchjaꞌvivataj̱kta paṉ paṉ jatyeꞌe
nayꞌamojkijidup yaja ásiait yꞌit jaa̱ṯ.

Máyameꞌe je̱ Dios je̱ Maj̱a̱ Vintsáṉ kaj̱x
mkej̱xu̱xju̱duva je̱ Aquila jeṯs je̱ Priscila,
nay veꞌempa je̱ jaanchjaꞌvivataj̱kta
juuꞌ veꞌe nayꞌamojkijidup jem̱ jeꞌ̱e̱
tyaḵꞌamda. 20Máyameꞌe je̱ Dios
mkej̱xu̱xju̱duva anañu̱joma je̱ utsta
je̱ ajchta jeṯs anañu̱joma je̱ utsta je̱
tsaꞌ̱aḏa. Nachee̱ꞌ̱njada toꞌk jadoꞌk je̱
tso̱jku̱n maa̱ṯ je̱ Maj̱a̱ Vintsáṉ kaj̱x.

21 A̱ts, je̱ Pablo, viinm aṯseꞌe njaꞌa
ya̱ máyam je̱ Dios juuꞌ aṯs miitseꞌe
ntuknu̱kej̱xtup.

22Paṉ paṉ xa veꞌe du̱katso̱jkp je̱ Maj̱a̱
Vintsáṉ Jesucristo, ko̱ꞌo̱y nu̱kó̱tsats jeꞌ̱e̱
veꞌe yꞌijtnit. ¡Maj̱a̱ Vintsáṉ, miinni toꞌk
aaj!

23 Je̱ Maj̱a̱ Vintsáṉ Jesús tseꞌe
mkunooꞌkxjadap. 24Ntso̱jktupts aṯs
miitseꞌe anañu̱joma paṉ paṉ jatyeꞌe je̱
Cristo Jesús du̱jaanchjaꞌvidup.

Yaꞌ̱a̱ tseꞌe je̱ mumej̱tsk naḵ juuꞌ
veꞌe je̱ Pablo tyuknu̱jaꞌyi je̱
jaanchjaꞌvivataj̱k jep̱ Corinto

1 A̱tseꞌe je̱ Pablo, je̱ Nteꞌyam aṯseꞌe
xvinko̱o̱n jeṯs aṯseꞌe nꞌítu̱t je̱ Jesu-

cristo je̱ kyukáṯsiva. A̱ts jeṯs je̱ nꞌút-
samda je̱ nꞌajchamda Timoteo, máyam
aa̱ṯseꞌe je̱ Dios ntuknu̱kex̱ta je̱ jaanchjaꞌ-
vivataj̱kta juuꞌ veꞌe nayꞌamojkijidup jem̱
coriintovit kyajpu̱n kaj̱xm, jeṯs nu̱jom je̱
Nteꞌyam je̱ jyayu juuꞌ veꞌe ijttup jem̱
acáyait yꞌit jo̱o̱tm. 2 Je̱ Nteꞌyam, juuꞌ veꞌe
nTeeꞌimdup, jeṯs je̱ nMaj̱a̱ Vintsáṉamda
Jesucristo, jeꞌ̱e̱ tseꞌe mkunooꞌkxjadap
jeṯseꞌe mꞌijttinit je̱ yꞌo̱y jo̱o̱t maa̱ṯta.

Ku je̱ Pablo chaachpaaty
3Yakmaj̱a yakjaancha tseꞌe yꞌijtnit

je̱ Nteꞌyam, je̱ nMaj̱a̱ Vintsáṉamda
Jesucristo je̱ Tyeeꞌ, je̱ nTeeꞌamda,
juuꞌ veꞌe xnu̱ꞌixkaḏaakumdup jeṯseꞌe
xyakjo̱tꞌamáj̱imda. 4 Jeꞌ̱eṯs aa̱ṯseꞌe
xyakjo̱tꞌamáj̱ip paṉ ti tsaachpaatu̱n
aa̱ṯseꞌe nyaknajxyp, ax veꞌemts aa̱ṯseꞌe
nyakjo̱tꞌamáj̱iduvat paṉ paṉ jatyeꞌe
tsaachpaattup je̱ jo̱tꞌamaj̱in maa̱ṯ
juuꞌ aa̱ṯseꞌe je̱ Nteꞌyam xmo̱o̱yp ku
aa̱ṯseꞌe ntsaachpaaꞌty. 5Ku aa̱ṯseꞌe
ntsaachpaaꞌty ax joꞌn je̱ Cristo
chaachpaaty joꞌn, jeꞌ̱e̱ kaj̱x ku aa̱ṯseꞌe
toꞌk muk nꞌit jeꞌ̱e̱ maa̱ṯ, nay veꞌempats
aa̱ṯseꞌe je̱ Cristo xyakjo̱tꞌamaj̱a jeꞌ̱e̱ kaj̱x
ku aa̱ṯseꞌe toꞌk muk nꞌit jeꞌ̱e̱ maa̱ṯ.
6 Jeꞌ̱e̱ kaj̱xts aa̱ṯseꞌe ntsaachpaaꞌty
jeṯseꞌe xjayej̱ptinit je̱ jo̱tꞌamaj̱in jeṯs je̱
joojntykin juuꞌ veꞌe xaꞌ̱ma kaj̱x ijtp. Je̱
Nteꞌyam aa̱ṯseꞌe xyakjo̱tꞌamáj̱ip, veꞌemts
miitseꞌe aa̱ṯs kaj̱x mjo̱tꞌamáj̱iduvat
jeṯseꞌe xmutéṉadat je̱ tsaachpaatu̱n,
veꞌem ax joꞌn aa̱ṯseꞌe je̱ tsaachpaatu̱n
nmutena. 7Toꞌk aaj toꞌk jo̱o̱tts aa̱ṯseꞌe
njava jeṯs tam̱ miitseꞌe mnaajkꞌítjada je̱
Nteꞌyam maa̱ṯ. Ku̱x ku xa miitseꞌe je̱
tsaachpaatu̱n xyaknaxta, veꞌem ax joꞌn

aa̱ṯseꞌe je̱ tsaachpaatu̱n nyaknajxpa,
myakjo̱tꞌamáj̱ijiduvapts miitseꞌe je̱
Nteꞌyam, veꞌem ax joꞌn aa̱ṯs jeꞌ̱e̱ veꞌe
xyakjo̱tꞌamaj̱a.

8Utsta ajchta utsta tsaꞌ̱aḏa, ntsaj̱kp xa
aṯseꞌe jeṯseꞌe xnu̱jávadat vintso̱ aṯseꞌe
ntsaachpaaty jem̱ ásiait yꞌit jo̱o̱tm, vaꞌa-
jts maḵk xa jeꞌ̱e̱ veꞌe tyunꞌijt, veꞌemts aṯ-
seꞌe nꞌukvinmaajy jeṯs kaꞌa aṯseꞌe ku̱nꞌa-
maa̱ḏaagui je̱ tsaachpaatu̱n, ku̱nkuꞌo̱o̱ꞌki
aṯseꞌe. 9Veꞌem aṯseꞌe nnayjaꞌviji ax joꞌn
je̱ jayu paṉ paṉeꞌe je̱ yꞌo̱o̱ꞌku̱n kutúkani.
Ni vinxú̱pats aṯseꞌe xkaꞌo̱ꞌyixji jeṯs aṯseꞌe
ku̱nkukeek je̱ tsaachpaatu̱n. Jeꞌ̱e̱ kaj̱xts
yaꞌ̱a̱ veꞌe tyoojnji kyo̱jtsji jeṯs aṯseꞌe vi-
inm nkanayjávajat, jeꞌ̱e̱ veꞌe jeṯs aṯseꞌe
toꞌk kaꞌ̱aj̱yji nnapyám̱ju̱t jem̱ je̱ Nteꞌyam
yꞌam kyaꞌ̱m, juuꞌ veꞌe je̱ o̱o̱ꞌkpataj̱k
du̱yakjoojntykpaj̱knuvap. 10 Je̱ Nteꞌyam
xa aṯseꞌe xꞌix xjayej̱p ku aṯseꞌe maḵk
je̱ ajaꞌvin je̱ atsaꞌ̱kin nyaknajxy, jeꞌ̱eṯs
aṯseꞌe xjaaꞌkꞌíxup xjaaꞌkjayép̱up ku aṯ-
seꞌe je̱ ajaꞌvin je̱ atsaꞌ̱kin njaaꞌkyaknáx-
u̱t. Toꞌk aaj toꞌk jo̱o̱tts aṯseꞌe vinjava
ntañ jeṯs aṯseꞌe xjaaꞌkꞌíxu̱t xjaaꞌkjayép̱u̱t
11 jeꞌ̱e̱ kaj̱x ku aṯs miitseꞌe xputáḵada ku
aṯseꞌe xnu̱tsapko̱tsta. Ax paṉ nu̱mayts aṯ-
seꞌe je̱ jayu xnu̱tsapko̱tsta, veꞌem tseꞌe
nu̱may je̱ jayu je̱ Nteꞌyam du̱kuko̱jt-
sjadat je̱ maaꞌyu̱n kaj̱x juuꞌ aṯseꞌe je̱
Nteꞌyam xtoojnjip.

Paṉ tyaj̱x kaj̱xeꞌe je̱ Pablo
kyanu̱jkx jep̱ Corinto

12 Jej̱a xa veꞌe toꞌk viijn juuꞌ aṯseꞌe
ntukxo̱o̱jntkp, jeꞌ̱eṯs jeꞌ̱e̱ veꞌe ku aṯseꞌe
nkatinatyukjávaja jeṯs aṯseꞌe vaꞌajts aaj
vaꞌajts jo̱o̱t jeṯs toꞌk aaj toꞌk jo̱o̱t ntsu̱u̱na
yaja naxviijn, ax nu̱yojkts aṯseꞌe nxo̱o̱n-
du̱k ku aṯseꞌe veꞌem nmaajkꞌítju̱ miits
maa̱ṯta. Je̱ Nteꞌyam aṯseꞌe xtoojnjip je̱
maaꞌyu̱n jeṯs aṯseꞌe veꞌem njoojntyka;
kaꞌa aṯseꞌe njoojntyka je̱ naxviijnit jayu
je̱ vyinmaꞌyu̱n kaj̱x. 13 Jeꞌ̱ej̱yjits aṯs mi-
itseꞌe ntuknu̱jaꞌyidup juuꞌ veꞌe mꞌo̱ꞌy-
ixju̱dup jeṯseꞌe xkó̱tstat jeṯseꞌe xvinmó̱-

tudat, nꞌaꞌixpts aṯseꞌe jeṯs vaꞌajtseꞌe xv-
inmo̱tukáx̱tat, 14 veꞌem tseꞌe mxo̱o̱ndu̱k-
tat aṯs kaj̱x ku veꞌe myiinnuvat je̱ nMaj̱a̱
Vintsáṉamda Jesús, nay veꞌempats aṯseꞌe
nxo̱o̱jntkpat miits kaj̱xta vanꞌit.

15Ku̱x aṯseꞌe nnasjaꞌvi jeṯs mjayej̱ptu-
peꞌe je̱ vinmaꞌyu̱n aṯs kaj̱x, veꞌem ax joꞌn
aṯseꞌe je̱ vinmaꞌyu̱n njayep miits kaj̱xta,
jeꞌ̱e̱ kaj̱xts aṯs miitseꞌe o̱jts nꞌukkuꞌixu-
vaꞌanda jeṯseꞌe veꞌem ku̱mxo̱o̱jntkti ku
aṯs miitseꞌe mej̱tsk nax o̱jts ku̱nkuꞌixta.
16Njatso̱jk xa aṯseꞌe jeṯseꞌe ku̱nkuꞌixti
naxyji ku aṯseꞌe nmiijn yaja macedó-
niait yꞌit jaa̱ṯ, jeṯseꞌe u̱xꞌo̱o̱k ku̱nꞌav-
impijtidinuva, vanꞌitts aṯseꞌe xputáḵa-
dat ku aṯseꞌe nnaj̱kxu̱t jem̱ judéait yꞌit
jo̱o̱tm. 17 ¿Kaꞌa aṯs vineꞌe o̱y mpayo̱ꞌy
ku aṯseꞌe veꞌem nmu̱paa̱j̱mtki? ¿Veꞌe-
meꞌe mvinmayda jeṯs veꞌem aṯseꞌe juuꞌ
nnu̱paa̱m̱du̱ka ax joꞌn je̱ jayu juuꞌ veꞌe
du̱yaktoondup je̱ yꞌavintso̱ vinmaꞌyu̱n?,
juuꞌ veꞌe vaandup jeṯs veꞌem, ó̱yameꞌe
veꞌem du̱kakutyonuvaꞌanda. 18Ax ñu̱-
jaꞌvipts jeꞌ̱e̱ veꞌe je̱ Nteꞌyam jeṯs kaꞌa
aṯs miitseꞌe nnaa̱j̱mada “veꞌem” ku aṯ-
seꞌe nkakutyonuvaꞌañ je̱ nꞌayook. 19Ku̱x
je̱ Jesucristo, je̱ Nteꞌyam je̱ yꞌOnu̱k, jeꞌ̱e̱
juuꞌ veꞌe jyeꞌ̱e̱ aa̱ṯs miits ntuknu̱jaꞌvidu,
aṯs maa̱ṯ je̱ Silas jeṯs je̱ Timoteo, ni
vinꞌítats jeꞌ̱e̱ veꞌe kyavaꞌañ “veꞌem” ukpu̱
“kaꞌa” jeṯseꞌe du̱kakutyún je̱ yꞌayook,
kyutyuump xa jeꞌ̱e̱ veꞌe juuꞌ veꞌe kyaj̱tsp.
20Ku̱x nu̱jom je̱ vaandu̱k juuꞌ veꞌe je̱
Nteꞌyam myaso̱o̱k, je̱ Cristo kaj̱x xa jeꞌ̱e̱
veꞌe yakkutyún. Jeꞌ̱e̱ kaj̱x tseꞌe nyak-
máj̱imda nyakjaanchimda je̱ Nteꞌyam ku
veꞌe nvaꞌnumda “Amén”, veꞌem tseꞌe
nnu̱ko̱jtspej̱tumda juuꞌ veꞌe je̱ Nteꞌyam
tyuump kyaj̱tsp je̱ Jesucristo kaj̱x. 21Ax
je̱ Nteꞌyamts jeꞌ̱e̱ veꞌe juuꞌ aṯseꞌe maḵk
xyakꞌijtp toꞌk muk je̱ Cristo maa̱ṯ, jeꞌ̱eṯs
aṯseꞌe xvinko̱o̱n 22 jeṯseꞌe du̱kejx je̱ Es-
píritu Santo jeṯseꞌe yꞌijtnit yam aṯs
njaꞌvin kaj̱xm, veꞌemts aṯseꞌe xtuknu̱jaꞌvi
jeṯs njayej̱pnup aṯseꞌe je̱ yꞌo̱y jeꞌ̱e̱ juuꞌ
veꞌe miinnup.

23Ñu̱jaꞌvipts jeꞌ̱e̱ veꞌe je̱ Nteꞌyam jeṯs
kaꞌanum aṯs miitseꞌe nkuꞌixta, ku̱x jeꞌ̱e̱
aṯseꞌe ntso̱jk jeṯseꞌe xmaso̱o̱ktinit je̱
mtó̱kinda, veꞌemts aṯs miitseꞌe nkayak-
tsaachpaaꞌttat. 24Ka jeꞌ̱ep̱ts aṯseꞌe nꞌíx-
tip vintso̱ aṯs miitseꞌe juuꞌ akee̱ꞌ̱y ntuk-
jaanchjávadat, ku̱x je̱ jaanchjaꞌvin kaj̱x-
eꞌe maḵk mnaajkꞌítjada toꞌk muk je̱ Jesu-
cristo maa̱ṯ. Jeꞌ̱e̱ aṯseꞌe nꞌíxtip vintso̱ aṯs
miitseꞌe mputáḵadat jeṯseꞌe o̱o̱y je̱ xo̱o̱jn-
tku̱n xtunjayép̱tat.

2 Jeꞌ̱e̱ kaj̱xts aṯseꞌe mpayo̱ꞌy jeṯs kaꞌa
aṯs miitseꞌe nyaktsaachvinmaaydin-

uvat ku aṯs miitseꞌe naj̱kx nkuꞌíxtin-
uva. 2Ku̱x paṉ aṯs miitseꞌe ku̱nyakt-
saachvinmáyda, ¿paṉts jeꞌ̱e̱ veꞌe juuꞌ
aṯseꞌe xyakxo̱o̱ndu̱kup? Miitsjyam xa
jeꞌ̱e̱ veꞌeda juuꞌ aṯseꞌe ku̱nyaktsaachvin-
maaydi. 3 Jeꞌ̱e̱ kaj̱xts aṯs miitseꞌe veꞌem
nmu̱jaꞌyidi ku̱x kaꞌa aṯseꞌe nnaj̱kxu-
vaajñ joma veꞌe miitsta jeṯs aṯs miit-
seꞌe ku̱nkuꞌíxtinuva je̱ tsaachvinmaꞌyu̱n
maa̱ṯ, miitsta, juuꞌ aṯseꞌe ku̱xyakxo̱o̱jn-
tkti. Nayjaꞌvijinup aṯseꞌe tyu̱va jeṯs
ku aṯseꞌe nxo̱o̱ndu̱k, mxo̱o̱jntktuvapts
miitseꞌeda. 4Ku̱x ku xa aṯs miitseꞌe
nnu̱jaꞌyidi, vaꞌajts tsaachvinmaaypts aṯ-
seꞌe nveꞌna jeṯs aṯseꞌe o̱o̱y ntunnavy-
inmaꞌyu̱nmo̱o̱jyji, yaaxts aṯseꞌe. Ax ka
jeꞌ̱e̱ kaj̱xapts aṯs miitseꞌe nnu̱jaꞌyidi jeṯ-
seꞌe nyaktsaachvinmáydat; jeꞌ̱e̱ kaj̱xeꞌe
jeṯseꞌe xnu̱jávadat jeṯs o̱o̱y aṯs miitseꞌe
ntuntso̱kta.

Ku je̱ Pablo vyaajñ jeṯseꞌe
je̱ jayu yakto̱kinmee̱ꞌ̱kxu̱t

5Ax paṉ jem̱ tseꞌe juuꞌ veꞌe je̱ tsaachv-
inmaꞌyu̱n du̱yakjéj̱idu, ka áṯsjyapts
jeꞌ̱e̱ veꞌe xyaktsaachvinmaaydu, nay
veꞌempa veꞌe anañu̱joma miitsta. 6 Je̱
tsaachpaatu̱n juuꞌ veꞌe mpaa̱j̱mjidu je̱
jayu juuꞌ veꞌe myaktsaachvinmaaydu,
vaꞌants vanxu̱pji du̱ꞌitu̱; 7ñojkꞌó̱y
mee̱ꞌ̱kxjada je̱ tyo̱kin jeṯseꞌe
xyakjo̱tꞌamáj̱adat ku̱x ku veꞌe je̱
tsaachvinmaꞌyu̱n du̱kamutéṉat. 8 Jeꞌ̱e̱

kaj̱xts aṯs miitseꞌe nmunooꞌkxtu̱kta
jeṯseꞌe xtuknu̱jaꞌvidinuvat jeṯs
mtso̱jktup miits jeꞌ̱e̱ veꞌe. 9 Jeꞌ̱e̱ kaj̱xts
aṯs miitseꞌe nnu̱jaꞌyidi jeṯs aṯseꞌe
nnu̱jávat paṉ mkaṯsu̱paj̱ktup ijkeꞌe. 10 Je̱
jayu juuꞌ miitseꞌe mto̱kinmee̱ꞌ̱kxtup,
nto̱kinmee̱ꞌ̱kxpapts aṯs jeꞌ̱e̱ veꞌe. Jeṯs
jeꞌ̱e̱ juuꞌ aṯseꞌe tu̱nto̱kinmeeꞌkx, paṉ
jem̱eꞌe je̱ tyo̱kin jeṯs aṯseꞌe nmee̱ꞌ̱kxu̱t,
miits kaj̱xtats aṯseꞌe veꞌem tu̱ntún
jej̱a je̱ Cristo vyinkujk, 11 veꞌem
tseꞌe je̱ Satanás nkaꞌitu̱mo̱ꞌyumdat
jeṯseꞌe xkahꞌamaa̱ḏaaguimdat, ku̱x
nmu̱jaꞌvimdup xa u̱u̱ꞌmeꞌe jeṯs ti veꞌe
ñu̱paa̱j̱mtkip.

Ku je̱ Pablo
ñavyinmaꞌyu̱nmo̱o̱jyji jep̱ Troas
12Ku aṯseꞌe njeꞌ̱y jem̱ trooasit kyajpu̱n

kaj̱xm, o̱o̱yts aṯseꞌe xtunꞌo̱ꞌyixji jeṯs aṯ-
seꞌe je̱ jayu nvaajnjidi je̱ o̱y kaṯs je̱ o̱y ay-
ook, 13 ax kaꞌats aṯseꞌe toꞌk aaj toꞌk jo̱o̱t
nꞌijt ku̱xeꞌe aṯs nkapaaty je̱ nꞌútsamda je̱
nꞌajchamda Tito. Jeꞌ̱e̱ kaj̱xts aṯseꞌe jem̱
ntso̱o̱ꞌnni jeṯs aṯseꞌe njeꞌ̱y yaja macedó-
niait yꞌit jaa̱ṯ.
Juuꞌ veꞌe maa̱ḏaaktup je̱ Cristo kaj̱x
14Kukaj̱tsja tseꞌe je̱ Nteꞌyam du̱tsaḵ,

jeꞌ̱e̱ aa̱ṯseꞌe xaꞌ̱ma kaj̱x xyakmaa̱ḏaakp je̱
Cristo Jesús kaj̱x. Ijtpts aa̱ṯseꞌe veꞌem ax
joꞌn je̱ paꞌajk xooꞌkpa juuꞌ veꞌe du̱yak-
paꞌajkxooꞌkpaj̱kkaj̱xp toꞌk je̱ taj̱k, ijtpts
aa̱ṯseꞌe je̱ jayu ntuknu̱java je̱ Nteꞌyam je̱
kyaṯs je̱ yꞌayook vinxu̱p toꞌk it toꞌk naxvi-
ijn. 15Ku̱x veꞌem xa aa̱ṯseꞌe je̱ Nteꞌyam
xjayep ax joꞌn aa̱ṯseꞌe ku̱nꞌijt je̱ paꞌajk
xooꞌkpa juuꞌ veꞌe je̱ Cristo ku̱du̱jayep,
ntuknu̱jaꞌvipts aa̱ṯseꞌe je̱ kyaṯs je̱ yꞌay-
ook paṉ paṉ jatyeꞌe je̱ tyo̱kin nu̱vaat-
sju̱dup jeṯs nay veꞌempa paṉ paṉ jatyeꞌe
vintó̱kidup. 16 Jeꞌ̱e̱ paṉ paṉ jatyeꞌe vin-
tó̱kidup, veꞌemts aa̱ṯs jeꞌ̱e̱ veꞌe xjávada
ax joꞌn juuꞌ veꞌe o̱o̱ꞌk jeṯseꞌe xyuuꞌk, je̱
chaachpaatu̱nts aa̱ṯseꞌe nꞌavaꞌnip; ax jeꞌ̱e̱
tseꞌe paṉ paṉ jatyeꞌe je̱ Nteꞌyam yak-

tso̱o̱kju̱dup, veꞌemts aa̱ṯs jeꞌ̱e̱ veꞌe xjá-
vada ax joꞌn je̱ paꞌajk xooꞌkpa, xaꞌ̱ma
kaj̱x tseꞌe jyoojntykidinit jeꞌ̱e̱ kaj̱x juuꞌ
aa̱ṯseꞌe je̱ jayu nvaajnjidup. ¿Ax paṉts
nꞌiteꞌe o̱ꞌyixjup jeṯseꞌe ya̱ toonk du̱tónu̱t?
17Ax kaꞌats aa̱ṯseꞌe nveꞌema ax joꞌn je̱
nu̱may jayu juuꞌ veꞌe du̱tukmeempaj̱k-
tup je̱ Nteꞌyam je̱ yꞌayook; toꞌk mukts
aa̱ṯseꞌe nꞌit je̱ Cristo maa̱ṯ, toꞌk aaj toꞌk
jo̱o̱tts aa̱ṯseꞌe je̱ jayu juuꞌ nvaajñja jej̱a je̱
Nteꞌyam vyinkujk, juuꞌ aa̱ṯseꞌe xkej̱xp.
Ñu̱máj̱ip tseꞌe o̱o̱y je̱ nam ko̱jtstán

3 Ku aṯseꞌe veꞌem nvaꞌañ, ¿jidu̱ꞌu̱meꞌe
mvinmayda: “Jadoꞌk nax tseꞌe je̱

Pablo ñayꞌo̱ñu̱kó̱tsaja”? ¿Ukpu̱ tso̱jkjup
vineꞌe jeṯs aa̱ṯs miitseꞌe ntukꞌíxtat je̱
naḵ joma aa̱ṯs miitseꞌe xꞌo̱ñu̱kó̱tsada ku
aa̱ṯseꞌe je̱ jayu nvaajnjada je̱ Nteꞌyam
je̱ yꞌayook, ukpu̱ je̱ naḵ joma aa̱ṯseꞌe
je̱ jayu xꞌo̱ñu̱kó̱tsada ku aa̱ṯs miits jeꞌ̱e̱
veꞌe nvaajnjada? 2Ax kaꞌa tseꞌe. Miits xa
veꞌe viinmda ax joꞌn je̱ naḵ joma aa̱ṯ-
seꞌe nyakꞌo̱ñu̱ko̱tsa. Jyapaṉa paṉ paṉeꞌe
du̱ꞌixp vintso̱ veꞌe je̱ Nteꞌyam maa̱ṯ
mnapyaa̱j̱mjidini jeṯseꞌe xmaso̱o̱ktini je̱
mko̱ꞌo̱y joojntykinda, o̱ꞌyixjupts jeꞌ̱e̱ veꞌe
jeṯseꞌe du̱nu̱jávat jeṯs je̱ Nteꞌyam kaj̱x
aa̱ṯseꞌe juuꞌ ntuujn nkaj̱ts ku aa̱ṯseꞌe nꞌijt
miits maa̱ṯta. 3Miitsta xa veꞌe ax joꞌn
je̱ naḵ juuꞌ veꞌe je̱ Cristo viinm ku̱du̱-
jaajy aa̱ṯs kaj̱x, kaꞌa tseꞌe je̱ tinta maa̱ṯ
jyaꞌa ukpu̱ jem̱ tsatsets kaj̱xm yukjaꞌa,
jem̱ tseꞌe mjaꞌvin kaj̱xmda je̱ Nteꞌyam je̱
yꞌayook tyañ je̱ Espíritu Santo kaj̱x, juuꞌ
veꞌe ijtp jem̱ je̱ joojntyk Nteꞌyam jyaꞌvin
kaj̱xmpa.

4Toꞌk aaj toꞌk jo̱o̱t aṯseꞌe veꞌem nvaꞌañ
ku̱xeꞌe aṯs jej̱a je̱ Nteꞌyam vyinkujk
njaanchjáva jeṯs je̱ Cristo kaj̱x aa̱ṯseꞌe
juuꞌ ntuujn nkaj̱ts ku aa̱ṯseꞌe nꞌijt miits
maa̱ṯta. 5Kaꞌa aa̱ṯseꞌe xꞌo̱ꞌyixju̱ jeṯs aa̱ṯ-
seꞌe ya̱ toonk ntónu̱t aa̱ṯs ya̱ nꞌavintso̱
vinmaꞌyu̱n kaj̱x, je̱ Nteꞌyam kaj̱x jeꞌ̱e̱ veꞌe
juuꞌ aa̱ṯseꞌe ntuump nkaj̱tsp.

6 Je̱ Nteꞌyam kaj̱x xa aa̱ṯseꞌe xꞌo̱ꞌyixju̱
jeṯs aa̱ṯseꞌe je̱ jayu nvaajnjada je̱ nam
ko̱jtstán juuꞌ veꞌe je̱ Nteꞌyam yaktaan.
Kaꞌa tseꞌe ya̱ nam ko̱jtstán ax joꞌn je̱
pavaꞌnu̱n juuꞌ veꞌe je̱ Moisés yakmo̱o̱y.
Ku̱x je̱ pavaꞌnu̱n juuꞌ veꞌe je̱ Moisés
yakmo̱o̱y, jeꞌ̱e̱ tseꞌe du̱ꞌavaꞌni je̱ tsaach-
paatu̱n ku̱xeꞌe je̱ jayu du̱kakutyún je̱
pavaꞌnu̱n. Ax ya̱ nam ko̱jtstán, je̱ o̱y
kaṯs je̱ o̱y ayookts yaꞌ̱a̱ veꞌe juuꞌ aa̱ṯ-
seꞌe je̱ Espíritu Santo xmo̱o̱yp, je̱ Es-
píritu Santo, juuꞌ veꞌe je̱ jayu du̱joojn-
tykinmo̱o̱yp. 7Ku veꞌe je̱ Moisés vyajn-
tyk jem̱ ko̱pk kaj̱xm maa̱ṯ je̱ pavaꞌnu̱n
juuꞌ veꞌe jem̱ tsatsets kaj̱xm yukjaꞌa,
kaꞌa tseꞌe je̱ israeejlit jayu du̱muténidi
jeṯseꞌe du̱ꞌíxtat je̱ Moisés je̱ vyiijn je̱
yꞌaaj ku̱xeꞌe o̱o̱y tyunꞌajaj tyunꞌatu̱ꞌkx.
O̱yameꞌe o̱o̱y tyunꞌajaj tyunꞌatu̱ꞌkx, vin-
to̱ki tseꞌe je̱ yꞌajajtk. O̱yameꞌe je̱ maj̱in
maa̱ṯ o̱o̱y tyunꞌijt je̱ pavaꞌnu̱n juuꞌ veꞌe je̱
tsaachpaatu̱n du̱ꞌavaꞌnip ku̱xeꞌe je̱ jayu
du̱kakutyonda, 8 ¿ax vintso̱ts jeꞌ̱e̱ vineꞌe
nu̱yojk du̱kajaaꞌknu̱máj̱at je̱ o̱y kaṯs je̱
o̱y ayook juuꞌ aa̱ṯseꞌe je̱ Espíritu Santo
xmo̱o̱yp? 9 O̱yam tseꞌe je̱ maj̱in maa̱ṯ o̱o̱y
tyunꞌijt je̱ pavaꞌnu̱n juuꞌ veꞌe je̱ tsaach-
paatu̱n du̱ꞌavaꞌnip, nu̱yojkts jeꞌ̱e̱ veꞌe o̱o̱y
je̱ maj̱in du̱tunjayep je̱ kaṯs je̱ ayook
juuꞌ aa̱ṯseꞌe je̱ jayu nvaajnjip, jeꞌ̱eṯs jeꞌ̱e̱
veꞌe vintso̱ veꞌe je̱ Nteꞌyam je̱ jayu du̱ka-
to̱kimpu̱m. 10Ku̱x je̱ pavaꞌnu̱n, je̱ maj̱in
maa̱ṯ jeꞌ̱e̱ veꞌe yꞌijt; ax kaꞌa tseꞌe u̱xyam
je̱ maj̱in du̱ꞌukjayej̱pni ku̱x nu̱yojkeꞌe
o̱o̱y je̱ maj̱in du̱tunjayep je̱ nam ko̱jt-
stán. 11Ax veꞌem tseꞌe, ó̱yameꞌe ñu̱maj̱a
yꞌijt juuꞌ veꞌe najx, ax nu̱yojkts jeꞌ̱e̱ veꞌe
o̱o̱y du̱tunjaaꞌknu̱máj̱a juuꞌ veꞌe taannup
xaꞌ̱ma kaj̱x.

12 Jeꞌ̱e̱ kaj̱x tseꞌe, ku̱xeꞌe aa̱ṯs je̱
Nteꞌyam xyaktaajnji je̱ nam ko̱jtstán juuꞌ
veꞌe je̱ maj̱in o̱o̱y du̱tunjayej̱pp, toꞌk aaj
toꞌk jo̱o̱tts aa̱ṯseꞌe je̱ jayu nvaajnjada
je̱ o̱y kaṯs je̱ o̱y ayook. 13Kaꞌa aa̱ṯseꞌe
veꞌem njátu̱ka ax joꞌn je̱ Moisés jyatki
ku veꞌe ñavyinvaj̱ji jeṯseꞌe je̱ israeejlit

jayu du̱kaꞌíxtat ku veꞌe kyo̱o̱ꞌkꞌajajni ky-
o̱o̱ꞌkꞌataꞌ̱kxni je̱ vyiijn je̱ yꞌaaj. 14Ax kaꞌa
tseꞌe je̱ israeejlit jayu du̱vinmó̱tudi ti
veꞌe je̱ Nteꞌyam chaj̱kp. U̱xyam paatna
tseꞌe du̱kavinmó̱tuda ku veꞌe du̱ko̱tsta
je̱ ju̱jpit ko̱jtstán, ku̱x maḵkeꞌe je̱ kyu-
vajkta, veꞌem tseꞌe yꞌitta ax joꞌn vin-
juuꞌx je̱ jyaꞌvinda ku̱yꞌijt. Ax ku tseꞌe
je̱ jayu toꞌk muk yꞌitta je̱ Cristo maa̱ṯ,
veꞌem tseꞌe yꞌitta ax joꞌn ku̱yakvinjooꞌx-
vaatstini. 15Ku̱x veꞌem jeꞌ̱e̱ veꞌe je̱ israee-
jlit jáyuda ax joꞌn vinjuuꞌx je̱ jyaꞌvinda
ku̱yꞌijt, u̱xyam paatna tseꞌe du̱kavin-
mó̱tuda je̱ Moisés je̱ jyatyán ku veꞌe
du̱ko̱tsta. 16Ax ku tseꞌe je̱ jayu vyin-
mayu̱mpitta jeṯseꞌe ñapyám̱jada jem̱ je̱
Maj̱a̱ Vintsáṉ yꞌam kyaꞌ̱m, veꞌemts jeꞌ̱e̱
veꞌe ax joꞌn ku̱yakvinjooꞌxvaatstini, vy-
inmó̱tudinupts jeꞌ̱e̱ veꞌe je̱ o̱y kaṯs je̱ o̱y
ayook. 17 Je̱ Maj̱a̱ Vintsáṉ jeṯs je̱ Espíritu
Santo, toꞌkjits jeꞌ̱e̱ veꞌe je̱ vyinmaꞌyu̱nda.
Ax ku tseꞌe je̱ Espíritu Santo jem̱ je̱
jayu jyaꞌvin kaj̱xm yꞌit, o̱ꞌyixjup tseꞌe je̱
jayu jeṯseꞌe du̱tónu̱t juuꞌ veꞌe je̱ Nteꞌyam
chaj̱kp. 18 Jeꞌ̱e̱ kaj̱x tseꞌe nꞌijtumda ax
joꞌn je̱ jayu juuꞌ veꞌe kavinjuuꞌxap, nꞌíx-
umdup tseꞌe je̱ Maj̱a̱ Vintsáṉ je̱ myaj̱in,
jeṯs vintso̱ veꞌe ya̱ it ñaxy, veꞌem tseꞌe
xyaktiktsꞌataa̱ṯsumda jeṯseꞌe veꞌem nꞌij-
tumdinit ax joꞌn je̱ Maj̱a̱ Vintsáṉ. Jeꞌ̱eṯs
jeꞌ̱e̱ veꞌe tyuump je̱ Espíritu Santo.

4 Ax jeꞌ̱e̱ kaj̱x tseꞌe ku̱xeꞌe je̱ myaaꞌyu̱n
kaj̱x aa̱ṯseꞌe je̱ Nteꞌyam xmo̱o̱jy ya̱

toonk jeṯs aa̱ṯseꞌe je̱ jayu ntuknu̱jáva-
dat je̱ o̱y kaṯs je̱ o̱y ayook, ni vinꞌí-
tats aa̱ṯseꞌe nkajo̱tmootska. 2Kaꞌa aa̱ṯ-
seꞌe ntun nkaṯs juuꞌ veꞌe ayuꞌuts ukpu̱
juuꞌ veꞌe kutso̱ꞌo̱y, kaꞌats aa̱ṯseꞌe juuꞌ
ntun jeṯs aa̱ṯseꞌe je̱ jayu nvinꞌaa̱ꞌ̱nu̱t,
ni kaꞌats aa̱ṯseꞌe je̱ Nteꞌyam je̱ yꞌayook
nyaktíku̱ts; jeꞌ̱e̱ aa̱ṯseꞌe nꞌavaꞌnip juuꞌ
veꞌe tyú̱vam jej̱a je̱ jayu vyinkujk jeṯs
jej̱a je̱ Nteꞌyam vyinkujk. Veꞌem aa̱ṯ-
seꞌe njoojntyka jeṯseꞌe je̱ jayu du̱nu̱já-
vadat jeṯs pyaatyp yꞌakee̱g̱uip jeꞌ̱e̱ veꞌe
aa̱ṯs ya̱ njoojntykin maa̱ṯ je̱ Nteꞌyam je̱

yꞌayook. 3Ax paṉ jem̱ tseꞌe je̱ jayu juuꞌ
veꞌe du̱kavinmó̱tudup je̱ o̱y kaṯs je̱ o̱y
ayook juuꞌ aa̱ṯseꞌe nꞌavaꞌnip, jeꞌ̱eṯs jeꞌ̱e̱
veꞌeda paṉ paṉ jatyeꞌe du̱ꞌanaj̱kxidup je̱
tsaachpaatu̱n juuꞌ veꞌe xaꞌ̱ma kaj̱x ijtnup.
4 Je̱ ko̱ꞌo̱yjáyuvap juuꞌ veꞌe du̱yakkuto-
jkjip je̱ jayu juuꞌ veꞌe du̱tsoꞌoxpaj̱ktup
je̱ Nteꞌyam, jeꞌ̱e̱ tseꞌe du̱yakvinmamyaꞌt
paṉ paṉ jatyeꞌe du̱kajaanchjaꞌvidup je̱
o̱y kaṯs je̱ o̱y ayook, veꞌem tseꞌe je̱ ay-
ook kyatáḵat jem̱ jyaꞌvin kaj̱xmda jeṯ-
seꞌe du̱kavinmó̱tudat jeṯs o̱o̱yeꞌe je̱ maj̱in
du̱tunjayep je̱ Cristo, myaa̱ṯnavyaatjupts
jeꞌ̱e̱ veꞌe je̱ Nteꞌyam viinm. 5Ax juuꞌts
aa̱ṯseꞌe je̱ jayu nvaajnjidup, kaꞌats aa̱ṯs
jeꞌ̱e̱ veꞌe veꞌem ntun jeṯs aa̱ṯseꞌe je̱ jayu
xyakmáj̱at; je̱ Jesucristo jyeꞌ̱eṯs aa̱ṯs jeꞌ̱e̱
veꞌe je̱ jayu nvaajnjip, jeꞌ̱e̱ tseꞌe je̱ nMa-̱
ja̱ Vintsáṉamda, jeṯs aa̱ṯs, nmutoondup
nmupaj̱ktupts aa̱ṯs miitseꞌe jeṯseꞌe nu̱y-
ojk xjaanchjávadat je̱ Jesucristo. 6Ku̱x
nay jeꞌ̱ej̱yam je̱ Nteꞌyam, juuꞌ veꞌe du̱-
pavaan jeṯseꞌe je̱ ajajtk jyéj̱at joma veꞌe
je̱ ako̱o̱ꞌts it, jeꞌ̱e̱ tseꞌe du̱kujajp du̱ku-
taꞌ̱kxp yam njaꞌvin kaj̱xmamda, veꞌem
tseꞌe nnu̱jaꞌvimda jeṯs o̱o̱yeꞌe je̱ maj̱in
du̱tunjayep je̱ Nteꞌyam. Je̱ Jesucristo
kaj̱x tseꞌe ya̱ nu̱jaꞌvin njayej̱pumda, jeꞌ̱e̱
tseꞌe je̱ Nteꞌyam je̱ myaj̱in je̱ jyaanchin
du̱yaknu̱keꞌ̱xnataj̱kip.
Yꞌaꞌixts jeꞌ̱e̱ veꞌe je̱ Pablo ku veꞌe
du̱jayej̱pnit je̱ nam niꞌkxu̱ko̱pk

7Ax ya̱ nu̱jaꞌvin juuꞌ veꞌe
njayej̱pumdup, je̱ o̱y kaṯs je̱ o̱y ayookts
yaꞌ̱a̱ veꞌe, yaꞌ̱a̱ tseꞌe du̱nu̱ꞌo̱yikaj̱xp. Jeꞌ̱e̱
kaj̱xts aa̱ṯseꞌe je̱ Nteꞌyam xtukkaṯaj̱ki
ya̱ ayook jeṯseꞌe o̱y kyeꞌ̱ex̱u̱t jeṯs je̱
Nteꞌyam je̱ kyutojku̱n kaj̱x aa̱ṯseꞌe
juuꞌ ntun nkaṯs, ka aa̱ṯs ya̱ nꞌavintso̱
vinmaꞌyu̱n kaj̱xapeꞌe, aa̱ṯs, juuꞌ veꞌe
veꞌem ijttup ax joꞌn je̱ naxtoꞌts. 8Ax
veꞌem tseꞌe, ó̱yam aa̱ṯseꞌe ntsaachpaaꞌty,
kaꞌats aa̱ṯseꞌe ntsaachvinmáy; ó̱yam
aa̱ṯseꞌe nkanu̱java ti aa̱ṯseꞌe ntónup,
kaꞌats aa̱ṯseꞌe nmay ntaj; 9 ó̱yam

aa̱ṯseꞌe je̱ jayu xjomtún xtitún, kaꞌats
aa̱ṯseꞌe je̱ Nteꞌyam xmasaꞌ̱aḵ; ó̱yam
aa̱ṯseꞌe nꞌit ax joꞌn je̱ jayu juuꞌ veꞌe
naxkaḏaꞌakyani, kaꞌats aa̱ṯseꞌe nvinto̱ki.
10 O̱yjoma paṉ joma aa̱ṯseꞌe nnu̱jkx,
jem̱ts aa̱ṯseꞌe kutsaꞌ̱ag̱a jo̱o̱tm nꞌit jeṯs
aa̱ṯseꞌe nꞌo̱o̱ꞌku̱t. Veꞌem ax joꞌn je̱ Jesús
jem̱ kutsaꞌ̱ag̱a jo̱o̱tm yꞌijt, nay veꞌemts
aa̱ṯseꞌe jem̱ kutsaꞌ̱ag̱a jo̱o̱tm nꞌit, veꞌem
tseꞌe nu̱keꞌ̱xnatáḵa tyánu̱t aa̱ṯs kaj̱x jeṯs
joojntykipeꞌe je̱ Jesús. 11Ku̱x namvaat
aa̱ṯseꞌe njoojntyka yaja naxviijn, xaꞌ̱ma
kaj̱xts aa̱ṯseꞌe je̱ o̱o̱ꞌku̱n nvintena je̱
Jesús kaj̱x, veꞌem tseꞌe nu̱keꞌ̱xnatáḵa
tyánu̱t aa̱ṯs kaj̱x jeṯs joojntykipeꞌe je̱
Jesús. 12Ax veꞌem tseꞌe, jem̱ aa̱ṯseꞌe
kutsaꞌ̱ag̱a jo̱o̱tm nꞌit jeṯs aa̱ṯseꞌe
nꞌo̱o̱ꞌknit; ax miitsta, je̱ Cristo kaj̱x tseꞌe
mjoojntykada ku̱xeꞌe aa̱ṯs veꞌem ntun.

13 Jidu̱ꞌu̱m tseꞌe je̱ Kunuuꞌkx Jatyán
vyaꞌañ: “Njaanchjaꞌvi aṯseꞌe, jeꞌ̱e̱ kaj̱xts
aṯseꞌe nkaj̱ts.” Jidu̱ꞌu̱m tseꞌe vyaꞌañ.
Nay veꞌempa aa̱ṯs, njaanchjaꞌvip aa̱ṯseꞌe,
jeꞌ̱e̱ kaj̱xts aa̱ṯseꞌe nkaṯs. 14Veꞌemts aa̱ṯ-
seꞌe nnu̱java jeṯs je̱ Nteꞌyam, juuꞌ veꞌe
du̱yakjoojntykpaj̱knuva je̱ Maj̱a̱ Vintsáṉ
Jesús, jeꞌ̱eṯs aa̱ṯseꞌe xyakjoojntykpaj̱knu-
vap je̱ Jesús kaj̱x, nay veꞌempats miit-
seꞌe myakjoojntykpaj̱kjidinuvat, jeṯseꞌe
xyakjeꞌ̱yumdinit jem̱ jeꞌ̱e̱ vyinkojkm.
15Nu̱jom yaꞌ̱a̱ veꞌe, miits je̱ mꞌo̱ꞌyin
kaj̱xtats jeꞌ̱e̱ veꞌe. Ku̱x veꞌem ax joꞌn
o̱o̱y tyunnu̱yoka je̱ maaꞌyu̱n juuꞌ veꞌe je̱
Nteꞌyam je̱ jayu tyoojnjip, jeꞌ̱e̱ veꞌe ku
veꞌe o̱o̱y tyunnu̱yoka je̱ jayu juuꞌ veꞌe je̱
Nteꞌyam du̱jaanchjaꞌvidup, nu̱may tseꞌe
je̱ Nteꞌyam du̱kuko̱jtsjadat jeṯseꞌe du̱yak-
máj̱adat du̱yakjaanchadat.

16 Jeꞌ̱e̱ kaj̱xts aa̱ṯseꞌe jo̱tꞌamaj̱a̱ nꞌit;
ó̱yam xa veꞌe aa̱ṯs ya̱ nniꞌkx ya̱ nko̱pk
myaj̱ꞌonu̱kiꞌataa̱ṯsni, maḵkpaj̱kꞌataa̱ṯsp
tseꞌe aa̱ṯs ya̱ njo̱o̱t ya̱ njaꞌvin jó̱vum
xaa̱j̱. 17 Juuꞌ jaty tsaachpaatu̱n aa̱ṯseꞌe
nyaknajxyp ku aa̱ṯseꞌe njoojntyka yaja
naxviijn, vee̱ꞌ̱njits jeꞌ̱e̱ veꞌe jeṯseꞌe jatyji
ñaxy; ax nu̱yojk tseꞌe o̱o̱y je̱ maj̱in juuꞌ

aa̱ṯseꞌe njayép̱up ku aa̱ṯseꞌe nꞌijtnit
je̱ Cristo maa̱ṯ xaꞌ̱ma kaj̱x. 18Kaꞌa xa
aa̱ṯseꞌe nyakvinko̱pka juuꞌ veꞌe yakꞌixp,
jeꞌ̱e̱ veꞌe juuꞌ veꞌe kayakꞌixp. Ku̱x juuꞌ xa
veꞌe yakꞌixp, kutó̱kiyupts jeꞌ̱e̱ veꞌe; ax
juuꞌ tseꞌe kayakꞌixp, xaꞌ̱ma kaj̱xts jeꞌ̱e̱
veꞌe yꞌit.

5 Ku̱x nmu̱jaꞌvinup aa̱ṯseꞌe jeṯs ku veꞌe
aa̱ṯs ya̱ nniꞌkx ya̱ nko̱pk kyutó̱kiyu̱t,

veꞌem ax joꞌn toꞌk je̱ taj̱k kyuto̱ki joꞌn,
xmo̱o̱ynupts aa̱ṯseꞌe je̱ Nteꞌyam je̱ niꞌkx
je̱ ko̱pk joma aa̱ṯseꞌe ntsaa̱ṉat, juuꞌ veꞌe
ka je̱ jayu pú̱map, juuꞌ veꞌe xaꞌ̱ma kaj̱x
ijtnup jem̱ tsapjo̱o̱tm. 2Namvaat aa̱ṯseꞌe
njayep ya̱ niꞌkx ya̱ ko̱pk juuꞌ veꞌe u̱xyam,
veꞌemts aa̱ṯseꞌe ax joꞌn je̱ taꞌ̱ax̱taj̱k yꞌu̱j
yaꞌaxy ku veꞌe je̱ yꞌónu̱k du̱yakkeꞌ̱ex̱u-
vaꞌañ, o̱o̱yts aa̱ṯseꞌe ntuntsaḵ jeṯs aa̱ṯseꞌe
je̱ Nteꞌyam xmo̱o̱ynit je̱ niꞌkx je̱ ko̱pk juuꞌ
aa̱ṯseꞌe njayej̱pnup jem̱ tsapjo̱o̱tm 3 jeṯs
aa̱ṯseꞌe veꞌem nkaꞌítu̱t ax joꞌn je̱ jayu
juuꞌ veꞌe nu̱vaꞌajts ax̱vaꞌajts. 4Tsaachv-
inmaaypts aa̱ṯseꞌe ku̱xeꞌe aa̱ṯs ya̱ naxvi-
ijnit niꞌkxu̱ko̱pk njayep, ntsaachjaꞌvipts
aa̱ṯseꞌe ax joꞌn aa̱ṯseꞌe yaja nꞌit; ka jeꞌ̱ep̱ts
aa̱ṯseꞌe ntsaj̱kp jeṯs aa̱ṯseꞌe je̱ Nteꞌyam
ya̱ pak niꞌkxu̱ko̱pk xyakkee̱ḵjat, jeꞌ̱e̱ aa̱ṯ-
seꞌe ntsaj̱kp jeṯs aa̱ṯseꞌe xmo̱o̱ynit je̱
nam niꞌkxu̱ko̱pk. Veꞌem tseꞌe ya̱ niꞌkx
ya̱ ko̱pk juuꞌ aa̱ṯseꞌe njayejpp, juuꞌ veꞌe
o̱o̱ꞌkp, veꞌem tseꞌe vyimpijtnit toꞌk je̱
niꞌkx je̱ ko̱pk juuꞌ veꞌe ni je̱ vinꞌita
ko̱o̱ꞌkꞌo̱o̱ꞌknup. 5 Je̱ Nteꞌyam tseꞌe vi-
inm du̱nu̱paa̱j̱mtki jeṯseꞌe veꞌem tyón-
ju̱t kyó̱tsju̱t, jeꞌ̱e̱ tseꞌe du̱kej̱x je̱ Espíritu
Santo jeṯseꞌe yꞌijtnit yam aa̱ṯs njaꞌvin
kaj̱xm jeṯs aa̱ṯs yaꞌ̱a̱ veꞌe xtuknu̱java.

6 Jeꞌ̱e̱ kaj̱xts aa̱ṯseꞌe xaꞌ̱ma kaj̱x nꞌit
toꞌk aaj toꞌk jo̱o̱t jeṯs aa̱ṯseꞌe nnu̱java
jeṯs namvaat aa̱ṯseꞌe ya̱ niꞌkx ya̱ ko̱pk
njayep, kaꞌats aa̱ṯseꞌe nꞌit jem̱ je̱ Maj̱a̱
Vintsáṉ vyinkojkm; 7 ku̱x jeꞌ̱e̱ xa aa̱ṯseꞌe
nꞌaꞌixp juuꞌ veꞌe kayakꞌixp, ka jeꞌ̱ep̱ juuꞌ
veꞌe yakꞌixp. 8Toꞌk aaj toꞌk jo̱o̱t aa̱ṯseꞌe
nꞌit, njatsaj̱kpts aa̱ṯseꞌe jeṯs aa̱ṯseꞌe ya̱
nniꞌkx ya̱ nko̱pk nmaa̱ṯnavyaꞌkxju̱t jeṯs

aa̱ṯseꞌe nꞌijtnit joma veꞌe je̱Maj̱a̱ Vintsáṉ.
9 Jeꞌ̱e̱ aa̱ṯseꞌe nyakvinkó̱pkip jeṯs aa̱ṯseꞌe
ntónu̱t juuꞌ veꞌe je̱ Maj̱a̱ Vintsáṉ chaj̱kp,
paṉ njayejpp aa̱ṯseꞌe ya̱ nniꞌkx ya̱ nko̱pk
uk paṉ kaꞌa. 10Ku̱x toꞌk kaꞌ̱aj̱yji veꞌe je̱
jayu du̱vinténidinit je̱ Cristo jeṯseꞌe yak-
to̱kimpayo̱ꞌydinit, veꞌem tseꞌe toꞌk jadoꞌk
yakmo̱o̱ydinit juuꞌ veꞌe tukkaḏaakju̱dup,
paṉ o̱y uk paṉ ka o̱y jeꞌ̱e̱ veꞌe juuꞌ veꞌe
tu̱du̱tonda tu̱du̱ko̱tsta ku veꞌe je̱ niꞌkx je̱
ko̱pk maa̱ṯ tu̱yꞌitta.

Vintso̱ je̱ jayu je̱ o̱y jo̱o̱t
du̱jayép̱tat je̱ Nteꞌyam maa̱ṯ

11Ku̱x aa̱ṯseꞌe nnu̱java vintso̱ jeꞌ̱e̱ veꞌe
ku veꞌe je̱ Nteꞌyam yaktsaꞌ̱ag̱a, jeꞌ̱e̱ kaj̱xts
aa̱ṯseꞌe nꞌix paṉ vintso̱ aa̱ṯseꞌe je̱ jayu
ntukpáḵu̱t je̱ tu̱vu̱tooꞌ. Ñu̱jaꞌvip tseꞌe je̱
Nteꞌyam vintso̱ aa̱ṯseꞌe njáyuva njoojn-
tyka, nꞌaꞌixpts aṯseꞌe jeṯs mnu̱jaꞌvidupeꞌe
jeṯs o̱y jeꞌ̱e̱ veꞌe juuꞌ aa̱ṯseꞌe ntuump
nkaj̱tsp. 12Kaꞌats aṯseꞌe veꞌem nvaꞌañ
jeṯs aa̱ṯseꞌe nnamyáj̱ajat, jeꞌ̱e̱ aṯseꞌe
ntsaj̱kp jeṯseꞌe xnu̱jávadat jeṯs o̱y jeꞌ̱e̱
veꞌe juuꞌ aa̱ṯseꞌe ntuump nkaj̱tsp, veꞌem
tseꞌe mꞌo̱ꞌyixjadat jeṯseꞌe xyakꞌamo̱ꞌo̱t-
tat je̱ jáyuda juuꞌ veꞌe namyáj̱ijidup
jeꞌ̱e̱ kaj̱xta paṉ paṉ jatyeꞌe du̱toondup
juuꞌ veꞌe je̱ nu̱may jayu cho̱jktup jeṯ-
seꞌe du̱kayakvinkó̱pkada vintso̱ veꞌe je̱
jayu je̱ jyo̱o̱tta je̱ jyaꞌvinda. 13 Jem̱eꞌe je̱
jayu juuꞌ aa̱ṯseꞌe xtijtup ka víjap. Ax paṉ
ka víjapts aa̱ṯseꞌe, je̱ Nteꞌyam kaj̱xts jeꞌ̱e̱
veꞌe; ax paṉ vijts aa̱ṯseꞌe, miits kaj̱xta
tseꞌe. 14 Je̱ tso̱jku̱n juuꞌ veꞌe je̱ Cristo
pyaa̱m̱ yam aa̱ṯs njaꞌvin kaj̱xm, yaꞌ̱aṯs
aa̱ṯseꞌe xkaꞌ̱mip, ku̱x nmu̱jaꞌvinup aa̱ṯ-
seꞌe jeṯs jeꞌ̱e̱ veꞌe toꞌk xkuꞌo̱o̱ꞌkimdu.
Ax jeꞌ̱e̱ kaj̱x tseꞌe ku̱xeꞌe toꞌk kaꞌ̱aj̱yji
je̱ jayu du̱kuꞌo̱o̱ꞌki, toꞌk kaꞌ̱aj̱yji tseꞌe je̱
jayu yꞌit jem̱ je̱ o̱o̱ꞌku̱n kyaꞌ̱m. 15Ax
jeꞌ̱e̱ tseꞌe ukꞌo̱o̱ꞌk anañu̱joma je̱ jayu
kaj̱x jeṯseꞌe jyoojntykidinit ka je̱ yꞌav-
intso̱ vinmaꞌyu̱n kaj̱xapta, je̱ Cristo kaj̱x-
eꞌe, jeꞌ̱e̱ juuꞌ veꞌe ukꞌo̱o̱ꞌk jeꞌ̱e̱ kaj̱xta
jeṯseꞌe jyoojntykpaj̱knuva. 16Kaꞌa tseꞌe

je̱ jayu du̱nu̱jávada vintso̱ veꞌe je̱ jayu
je̱ jyáyuvinda je̱ jyoojntykinda ku veꞌe
ko̱o̱jyji je̱ jayu du̱ꞌaꞌíxtu̱kta. Veꞌem aa̱ṯ-
seꞌe nnasjaꞌvi jeṯs veꞌemeꞌe je̱ Cristo
ax joꞌn jyapaṉa; ax kuts aa̱ṯs jeꞌ̱e̱
veꞌe nꞌixa, kaꞌats aa̱ṯseꞌe veꞌem nꞌukvin-
maayni. 17Ax veꞌem tseꞌe, paṉ paṉ tseꞌe
ijtp toꞌk muk je̱ Cristo maa̱ṯ, je̱ nam joo-
jntykints jeꞌ̱e̱ veꞌe jyayejpp, ta̱ xa veꞌe
ñaxy juuꞌ veꞌe tu̱yꞌit, tum namts jeꞌ̱e̱ veꞌe
juuꞌ jaty tu̱tyaanni.

18Ax je̱ Nteꞌyamts yaꞌ̱a̱ veꞌe nu̱jom du̱-
tonkaj̱x, jeꞌ̱e̱ tseꞌe xmujo̱tꞌo̱ꞌyimdinu jeꞌ̱e̱
maa̱ṯ je̱ Cristo kaj̱x, jeꞌ̱eṯs aa̱ṯseꞌe xmo̱o̱y
je̱ toonk jeṯs aa̱ṯseꞌe je̱ jayu ntuknu̱jáva-
dat vintso̱ veꞌe yꞌíttat o̱y jo̱o̱t je̱ Nteꞌyam
maa̱ṯ. 19 Je̱ maaꞌyu̱n kaj̱x juuꞌ veꞌe je̱
Cristo tyoon, jeꞌ̱e̱ kaj̱x tseꞌe je̱ Nteꞌyam
je̱ jayu du̱ko̱o̱ꞌkmujo̱tꞌaajnjini, ax veꞌem
tseꞌe je̱ Nteꞌyam je̱ jayu du̱katukkuvet je̱
tyo̱kin jeṯs aa̱ṯseꞌe xtukkaṯaj̱ki ya̱ o̱y kaṯs
ya̱ o̱y ayook jeṯs aa̱ṯseꞌe je̱ jayu nvaajn-
jadat. 20 Jeꞌ̱e̱ aa̱ṯseꞌe xpaa̱m̱ jeṯs aa̱ṯseꞌe
nꞌit je̱ Cristo je̱ kyukáṯsiva. Nmunooꞌkx-
tktupts aṯs miitseꞌeda, veꞌem ax joꞌn je̱
Nteꞌyam viinm ku̱mmunooꞌkxtkjidi joꞌn,
je̱ Cristo kaj̱xts aṯs miitseꞌe nmunooꞌkx-
tu̱kta jeṯseꞌe mnamyujo̱tꞌó̱yajadat maa̱ṯ
je̱ Nteꞌyam. 21Kaꞌa xa veꞌe je̱ Cristo tyo̱k-
intuujn; ax u̱u̱ꞌm kaj̱xta tseꞌe je̱ Nteꞌyam
pyaa̱j̱mji ax joꞌn je̱ tó̱kinax jayu ku̱yꞌijt
joꞌn. Veꞌem tseꞌe du̱tuujn jeṯseꞌe toꞌk
muk je̱ Cristo maa̱ṯ o̱y jo̱o̱t nꞌijtumdinit
je̱ Nteꞌyam maa̱ṯ.

6 Ax veꞌem tseꞌe, miits, juuꞌ aa̱ṯseꞌe je̱
Nteꞌyam ntukmaa̱ṯmutoondup ntuk-

maa̱ṯmupaj̱ktup, nmunooꞌkxtktup tseꞌe
jeṯs kaꞌa veꞌe xkamaj̱ap̱ám̱dat je̱maaꞌyu̱n
juuꞌ veꞌe je̱ Nteꞌyam xtoojnjimdup. 2Ku̱x
jidu̱ꞌu̱meꞌe je̱ Nteꞌyam vyaꞌañ, veꞌem ax
joꞌn jatyáñ yꞌit jep̱ Kunuuꞌkx Jatyán
ku̱jxp: “Jej̱i xa veꞌe je̱ xaa̱j̱ ku aṯs mi-
itseꞌe nkaṯsꞌamo̱tunajxti, ku aṯs miitseꞌe
mputaj̱kidi jeṯseꞌe nyaktso̱o̱kti.” Jidu̱ꞌu̱m
tseꞌe vyaꞌañ. U̱xyam tseꞌe je̱ xaa̱j̱ juuꞌ veꞌe
je̱ Nteꞌyam ñu̱ko̱jts ku veꞌe yꞌo̱ya jeṯseꞌe

je̱ mtó̱kinda mtuknu̱vaatsjidinit jeṯseꞌe
xjayej̱ptinit je̱ joojntykin juuꞌ veꞌe xaꞌ̱ma
kaj̱x ijtp.

3Kaꞌa aa̱ṯseꞌe ntun paṉ vintso̱ veꞌe
je̱ jayu du̱kajaanchjávadat je̱ Jesucristo,
veꞌem tseꞌe je̱ jayu kyavaꞌanu̱t jeṯs
ka ó̱yap jeꞌ̱e̱ veꞌe juuꞌ aa̱ṯseꞌe ntuump
nkaj̱tsp. 4Nu̱jom juuꞌ jaty aa̱ṯseꞌe ntu-
ump, veꞌemts aa̱ṯs jeꞌ̱e̱ veꞌe ntun jeṯ-
seꞌe je̱ jayu du̱nu̱jávadat jeṯs je̱ Nteꞌyam
aa̱ṯseꞌe nmutuump nmupu̱jkp. Nu̱u̱ꞌk aaj
nu̱u̱ꞌk jo̱o̱tts aa̱ṯseꞌe nmutena je̱ tsaach-
paatu̱n, nmuténipts aa̱ṯseꞌe ku aa̱ṯseꞌe
juuꞌ xkaꞌijtja jeṯs ku aa̱ṯseꞌe nyaknaxy je̱
choꞌox jeꞌ̱e,̱ 5 yakvo̱jppts aa̱ṯseꞌe jeṯseꞌe
nyakpoxu̱ntaḵpu̱m, ntuknajxypts aa̱ṯseꞌe
ku veꞌe je̱ jayu yoojmu̱kta yꞌajxu̱kta,
maḵk toonkts aa̱ṯseꞌe nyaknajxyp, kaꞌats
aa̱ṯseꞌe nmaꞌaj nꞌit jeṯs ayoojip axaa̱j̱ipts
aa̱ṯseꞌe. 6Vaꞌajts aaj vaꞌajts jo̱o̱tts aa̱ṯseꞌe
njáyuva njoojntyka, nnu̱jaꞌvinupts aa̱ṯ-
seꞌe je̱ o̱y kaṯs je̱ o̱y ayook, nmuténipts
aa̱ṯseꞌe juuꞌ, napyaa̱j̱mjupts aa̱ṯseꞌe o̱y
jayu maa̱ṯ anañu̱joma je̱ jayu, je̱ Espíritu
Santo tseꞌe ijtp yam aa̱ṯs njaꞌvin kaj̱xm,
toꞌk aaj toꞌk jo̱o̱tts aa̱ṯseꞌe je̱ jayu ntsaḵ,
7 tyú̱vamts jeꞌ̱e̱ veꞌe juuꞌ aa̱ṯseꞌe je̱ jayu
ntukꞌixp, yaknu̱keꞌ̱xnataj̱kipts jeꞌ̱e̱ veꞌe je̱
Nteꞌyam je̱ myaḵkin aa̱ṯs kaj̱x. Jem̱ tseꞌe
je̱ jayu paṉ paṉ jatyeꞌe du̱tsoꞌoxpaj̱ktup
je̱ ayook juuꞌ aa̱ṯseꞌe je̱ jayu nvaajnjidup;
nay jem̱pa tseꞌe paṉ paṉ jatyeꞌe du̱ku-
vaj̱ktup. Ax paṉ xtsoꞌoxpaj̱kpts aa̱ṯseꞌe
je̱ jayu uk paṉ xꞌo̱yjaꞌvip aa̱ṯseꞌe, jeꞌ̱eṯs
aa̱ṯseꞌe nꞌíxtip paṉ vintso̱ aa̱ṯseꞌe juuꞌ
ntónu̱t nkó̱tsu̱t ax joꞌn je̱ Nteꞌyam du̱t-
saḵ joꞌn. 8 Jem̱ tseꞌe je̱ jayu juuꞌ aa̱ṯseꞌe
xvintsaꞌ̱kidup, nay jem̱pa tseꞌe juuꞌ aa̱ṯ-
seꞌe xvinko̱jtspej̱ttup, jem̱eꞌe juuꞌ aa̱ṯseꞌe
xꞌo̱ñu̱ko̱jtsidup, nay jem̱pa tseꞌe juuꞌ aa̱ṯ-
seꞌe xko̱ꞌo̱ñu̱ko̱jtsidup. O̱yameꞌe je̱ jayu
vyaꞌanda jeṯs taayip aa̱ṯseꞌe, jeꞌ̱eṯs aa̱ṯ-
seꞌe nkaj̱tsp je̱ tyu̱v jeꞌ̱e.̱ 9 Jem̱ tseꞌe
juuꞌ aa̱ṯseꞌe xviijnkꞌíxtup, nay jem̱pa
tseꞌe juuꞌ aa̱ṯseꞌe xyakmáj̱idup. Jem̱ aa̱ṯ-
seꞌe kutsaꞌ̱ag̱a jo̱o̱tm nꞌit jeṯs aa̱ṯseꞌe

nꞌo̱o̱ꞌku̱t, ax joojntykipts aa̱ṯseꞌe; xyakt-
saachpaatp aa̱ṯseꞌe je̱ jayu, ax kaꞌats aa̱ṯ-
seꞌe xyakꞌaa̱ꞌ̱k; 10 tsaachvinmaayp aa̱ṯ-
seꞌe, ax xaꞌ̱ma kaj̱xts aa̱ṯseꞌe njayep juuꞌ
aa̱ṯseꞌe ntukxo̱o̱jntkp; ayo̱o̱p aa̱ṯseꞌe, ax
nu̱may tseꞌe je̱ jayu du̱tukꞌo̱ya juuꞌ aa̱ṯ-
seꞌe ntuump nkaj̱tsp; kaꞌa aa̱ṯseꞌe ti nꞌix
njayep, ax nu̱jom juuꞌ jatyeꞌe ijtp, aa̱ṯs je̱
nꞌo̱ꞌyin kaj̱xts jeꞌ̱e̱ veꞌe.

11Miitsta, utsta ajchta utsta tsaꞌ̱aḏa
paṉ paṉ jatyeꞌe tsu̱u̱nidup jem̱ Corinto,
toꞌk aaj toꞌk jo̱o̱t xa aṯs miitseꞌe nmuko̱t-
sta, nu̱jomts aa̱ṯs miitseꞌe nmo̱ꞌo̱da ya̱
njo̱o̱t ya̱ njaꞌvin, 12 kaꞌa veꞌe tii ni tía
juuꞌ aa̱ṯs miitseꞌe nkavaajnjidup; miits xa
veꞌe viinm mkapaa̱m̱dup je̱ mjo̱o̱tta je̱
mjaꞌvinda aa̱ṯs maa̱ṯ. 13Nmunooꞌkxtktup
xa aṯs miitseꞌe, veꞌem ax joꞌn je̱ ónu̱k teeꞌ
du̱munooꞌkxtu̱k je̱ yꞌónu̱k, yakꞌavaꞌatsta
toꞌk aaj je̱ mjo̱o̱tta je̱ mjaꞌvinda. Mo̱ꞌo̱da
aa̱ṯs toꞌk aaj je̱ mjo̱o̱tta je̱ mjaꞌvinda,
veꞌem ax joꞌn aa̱ṯs miitseꞌe nmo̱ꞌo̱da ya̱
njo̱o̱t ya̱ njaꞌvin.

14Kaꞌa tseꞌe mꞌíttat jeꞌ̱e̱ maa̱ṯta paṉ
paṉ jatyeꞌe je̱ Maj̱a̱ Vintsáṉ du̱kajaanch-
jaꞌvidup, veꞌem ax joꞌn nu̱mej̱tsk je̱ tsap-
kaaj yꞌit jep̱ kukaꞌ̱aj̱ paꞌtkup. Ku̱x, ¿ti
jeꞌ̱e̱ veꞌe tyukmaa̱ṯjayejpp jeꞌ̱e̱ juuꞌ veꞌe
je̱ yꞌo̱y jeꞌ̱e̱ du̱toomp maa̱ṯ jeꞌ̱e̱ juuꞌ
veꞌe je̱ kyo̱ꞌo̱y jeꞌ̱e̱ du̱toomp, ukpu̱ tits
jeꞌ̱e̱ veꞌe tyukmaa̱ṯjayejpp je̱ ajajtk it
maa̱ṯ je̱ ako̱o̱ꞌts it, 15ukpu̱ je̱ Cristo
maa̱ṯ je̱ Satanás, ukpu̱ jeꞌ̱e̱ juuꞌ veꞌe du̱-
jaanchjaꞌvip je̱ Maj̱a̱ Vintsáṉ maa̱ṯ jeꞌ̱e̱
juuꞌ veꞌe du̱kajaanchjaꞌvip? 16 ¿Pyaatyp
yꞌakee̱g̱uip jeꞌ̱e̱ vineꞌe jeṯseꞌe je̱ jayu du̱v-
injávadat du̱vintsaꞌ̱ag̱adat je̱ apam̱nax
joma veꞌe je̱ joojntyk Nteꞌyam je̱ chap-
taj̱k? Miits xa veꞌe mꞌijttup je̱ Nteꞌyam
je̱ chaptaj̱k, ku̱x jem̱eꞌe mjaꞌvin kaj̱xmda
yꞌit, veꞌem ax joꞌn je̱ Nteꞌyam viinm
vyaajñ:
Tsaa̱ṉap jeṯs joojntykap xa aṯseꞌe jeꞌ̱e̱

maa̱ṯta,
aṯs tseꞌe xNteꞌyamadap,
jeꞌ̱eṯs aṯseꞌe njáyuvadap.

Jidu̱ꞌu̱m tseꞌe vyaajñ. 17 Jeꞌ̱e̱ kaj̱x tseꞌe
ku̱xeꞌe nꞌijtumda je̱ Nteꞌyam je̱ jyayu,
vaꞌan tseꞌe du̱toꞌnumda ax joꞌn je̱ Maj̱a̱
Vintsáṉ vyaampa jidu̱ꞌu̱m:
“Pítsumda joma veꞌe jeꞌ̱e̱ jeṯs naj̱kxta vi-

ijnk tso̱v,
kaꞌa tseꞌe je̱ jayu xtukmaa̱ṯtóndat juuꞌ

veꞌe ka ó̱yap,
vanꞌitts aṯs miitseꞌe nkuváḵtat,
18 aṯsts jeꞌ̱e̱ veꞌe je̱ mTeeꞌda,
miitsts aṯseꞌe je̱ nꞌónu̱kta.”
Jidu̱ꞌu̱m tseꞌe vyaajñ je̱ Maj̱a̱ Vintsáṉ,

juuꞌ veꞌe nu̱jom du̱kaꞌ̱mikaj̱xp.

7 Jeꞌ̱e̱ kaj̱x tseꞌe, miitsta, juuꞌ aa̱ṯseꞌe
o̱o̱y ntuntso̱jktup, ku̱xeꞌe je̱ Maj̱a̱

Vintsáṉ je̱ vaandu̱k veꞌem du̱yaktaajñ,
vaꞌan tseꞌe du̱naajkꞌijtumjada vaꞌajts,
veꞌem ya̱ nniꞌkxamda ya̱ nkó̱pkamda jeṯs
veꞌem ya̱ njo̱o̱tamda ya̱ njaꞌvinamda,
vaꞌan tseꞌe du̱maso̱o̱kumdini nu̱jom juuꞌ
jatyeꞌe ka ó̱yap jeṯseꞌe nvinjaꞌvimdinit
nvintsaꞌ̱kimdinit je̱ Nteꞌyam.

Kyuvaj̱ktu tseꞌe je̱ coriintovit
jayu juuꞌ veꞌe je̱ Pablo jyaay

2 ¡Yakꞌavaꞌatsta toꞌk aaj je̱ mjo̱o̱tta
je̱ mjaꞌvinda jeṯs aa̱ṯseꞌe jem̱ nꞌítu̱t!
Ni paṉa xa aa̱ṯseꞌe nkamuto̱kintún, ni
páṉats aa̱ṯseꞌe nkayakmaꞌaty je̱ vyin-
maꞌyu̱n, ni páṉats aa̱ṯseꞌe nkako̱ꞌo̱tyún.
3Ka jeꞌ̱e̱ kaj̱xapts aṯs yaꞌ̱a̱ veꞌe nkaṯs
jeṯs aṯs miitseꞌe nto̱kimpám̱dat, jeꞌ̱e̱ kaj̱x-
eꞌe ku̱xeꞌe aṯs miits o̱o̱y ntuntso̱kta.
Ta̱ aṯseꞌe nvaꞌañ jeṯs yam aṯs miit-
seꞌe njaꞌvin kaj̱xm nyakꞌitta, paṉ joojn-
tykip aṯseꞌe uk paṉ o̱o̱ꞌkp aṯseꞌe. 4Toꞌk
aaj toꞌk jo̱o̱t xa aṯs miitseꞌe njávada,
o̱o̱yts aṯs miitseꞌe ntunyakmáj̱ada, mi-
its xa aṯseꞌe xyakjo̱tꞌamáj̱idup. O̱yam
aṯseꞌe ntsaachpaaꞌty, o̱o̱yts aṯs miitseꞌe
xtunyakxo̱o̱ndu̱kta.

5Vanꞌítani ku aṯseꞌe njeꞌ̱y yaja
macedóniait yꞌit jaa̱ṯ, kaꞌats aṯseꞌe
mpaa̱ꞌ̱kx, may viijn jeꞌ̱e̱ veꞌe vintso̱
aṯseꞌe ntsaachpaaty, nañu̱pojtu̱kju̱du
tseꞌe je̱ jayu muxim muyam ku̱x

kaꞌa veꞌe je̱ o̱y kaṯs je̱ o̱y ayook
du̱kuvaḵuvaandi, o̱o̱yts aṯseꞌe je̱
vinmaꞌyu̱n ntunjayejp. 6Ax je̱ Nteꞌyam,
juuꞌ veꞌe du̱yakjo̱tꞌamáj̱ip paṉ paṉeꞌe
tsaachpaatp, jeꞌ̱eṯs aṯseꞌe xyakjo̱tꞌamaj̱i
ku veꞌe je̱ Tito jyeꞌ̱y. 7Ax ka jeꞌ̱e̱
kaj̱xjyapts aṯseꞌe xyakjo̱tꞌamaj̱i ku
veꞌe jyeꞌ̱y, jeꞌ̱e̱ kaj̱xpa veꞌe ku miits
jeꞌ̱e̱ veꞌe xyakjo̱tꞌamáj̱idi, veꞌem aṯseꞌe
xnu̱u̱jmi jeṯs xꞌixuvaandup aṯs miitseꞌe,
jeṯs mtsaachvinmaaydupeꞌe, jeṯs
xvinmaaydup aṯseꞌe, yaꞌ̱a̱ kaj̱xts aṯseꞌe
nu̱yojk ntunjaaꞌkxo̱o̱ndu̱k.

8 O̱yam aṯseꞌe nviijnkjaꞌvi ku aṯseꞌe
nnu̱jaꞌvi jeṯs myaktsaachvinmaajyju̱du
veꞌe je̱ naḵ juuꞌ aṯs miitseꞌe
ntuknu̱kej̱xtu, kaꞌats aṯs jeꞌ̱e̱ veꞌe
nꞌukviijnkjaꞌvini. 9Xo̱o̱jntkpts aṯseꞌe
u̱xyam, ka jeꞌ̱e̱ kaj̱xap tseꞌe ku̱xeꞌe
mtsaachvinmaaydi, jeꞌ̱e̱ kaj̱xeꞌe ku̱xeꞌe
je̱ tsaachvinmaꞌyu̱n myakvinmayu̱mpi-
jtjidi jeṯseꞌe xmaso̱o̱kti je̱ mko̱ꞌo̱y
joojntykinda, veꞌem ax joꞌn je̱ Nteꞌyam
du̱tsaḵ joꞌn. Ax kaꞌa tseꞌe mtijajtjidi
juuꞌ veꞌe ka ó̱yap aṯs kaj̱x. 10Ku̱x ku
xa veꞌe je̱ jayu chaachvinmáy ax joꞌn
je̱ Nteꞌyam du̱ꞌo̱yjava joꞌn, kaꞌats
jeꞌ̱e̱ veꞌe ñaajkꞌítju̱ jep̱ to̱kin jaa̱ṯp
jeṯseꞌe du̱ꞌix vintso̱ veꞌe du̱jayej̱pnit je̱
joojntykin juuꞌ veꞌe xaꞌ̱ma kaj̱x ijtp. Ax
ku tseꞌe je̱ jayu veꞌem vyinmayu̱mpit,
kaꞌa tseꞌe u̱xꞌo̱o̱k chaachvinmáy ku̱x
tyooneꞌe veꞌem. Ax ku tseꞌe je̱ jayu
chaachvinmáyda ax joꞌn je̱ jayu juuꞌ
veꞌe du̱maa̱ṯnavyaa̱ꞌ̱nju̱dup je̱ naxviijnit
je̱ kyo̱ꞌo̱y jeꞌ̱e,̱ jeꞌ̱e̱ tseꞌe je̱ jyo̱o̱t je̱
jyaꞌvin du̱yakvintó̱kinup xaꞌ̱ma kaj̱x.
11 Íxtats nꞌit vintso̱ veꞌe tu̱mtoꞌnu̱xjada
ku veꞌe mtsaachvinmaaydi ax joꞌn je̱
Nteꞌyam du̱ꞌo̱yjava joꞌn, mkuvaj̱ktu
tseꞌe juuꞌ aṯs miitseꞌe ntuknu̱jaꞌyidu
jeṯseꞌe o̱y mtanuvaꞌanda aṯs maa̱ṯ,
mꞌej̱kju̱du tseꞌe je̱ to̱kin kaj̱x juuꞌ veꞌe
yaktoon, mtsaꞌ̱kidu tseꞌe ku̱x ku veꞌe
mkaꞌadat jep̱ to̱kin jaa̱ṯp, xꞌixuvaanduts
aṯseꞌe, o̱o̱y tseꞌe xtuntso̱kta jeṯseꞌe

xtóndat juuꞌ veꞌe pyaatyp yꞌakee̱g̱uip.
Tum o̱y tseꞌe xtoondi nu̱jom juuꞌ aṯs
miitseꞌe ntuknu̱u̱jmidu. 12Ax veꞌem
tseꞌe, ku aṯs miitseꞌe nnu̱jaꞌyidi, ka
jeꞌ̱e̱ kaj̱xapts aṯs jeꞌ̱e̱ veꞌe ntuujn je̱
jayu kaj̱x juuꞌ veꞌe to̱kintoon, ni jeꞌ̱ev̱a
tseꞌe juuꞌ veꞌe yakmuto̱kintoon, jej̱a aṯs
miitseꞌe je̱ Nteꞌyam vyinkujk nmu̱jaꞌyidi
jeṯseꞌe nu̱keꞌ̱xnatáḵa tyánu̱t jeṯs o̱o̱yeꞌe
xtuntso̱kta jeṯseꞌe o̱y mtaandinit aṯs
maa̱ṯ. 13 Jeꞌ̱e̱ kaj̱xts aa̱ṯseꞌe jo̱tꞌamaj̱a
nꞌit.
Ax ka jeꞌ̱e̱ kaj̱xjyapts aṯseꞌe njo̱tꞌa-

maj̱i je̱ ayook kaj̱x juuꞌ aṯseꞌe je̱ Tito
xyakjeꞌ̱yji, nu̱yojkts aṯseꞌe njaaꞌkxo̱o̱jntk
ku aṯseꞌe nꞌix jeṯs vaꞌajts xo̱o̱jntkpeꞌe
je̱ Tito ku̱xeꞌe miits jeꞌ̱e̱ anañu̱joma
xyakxo̱o̱jntkti. 14Nyakmáj̱idu aṯs miit-
seꞌe ku aṯseꞌe je̱ Tito nnu̱u̱jmi vintso̱
veꞌe mnaajkꞌítjada je̱ Nteꞌyam maa̱ṯ, ax
kaꞌats aṯseꞌe kutso̱ꞌo̱y xyaktaandi, ku̱x-
eꞌe veꞌem myakpaatti. Tyú̱vam xa jeꞌ̱e̱
veꞌe je̱ kaṯs je̱ ayook juuꞌ aa̱ṯs miitseꞌe
nvaajnjidu. Nay veꞌempa tseꞌe, tyú̱vamts
jeꞌ̱e̱ veꞌe pyítsumpa je̱ ayook juuꞌ aṯseꞌe
ntuknu̱u̱jmi je̱ Tito ku aṯs miitseꞌe nyak-
máj̱idi. 15Ax veꞌem tseꞌe, nu̱yojk tseꞌe je̱
Tito mjaaꞌktsó̱kjada ku veꞌe du̱jaaꞌmyéts
vintso̱ veꞌe apaa̱m̱du̱ka mꞌitta jeṯseꞌe
xkaṯsap̱áḵtat je̱ Nteꞌyam jeṯs vintso̱ veꞌe
je̱ Tito viinm xkuvaj̱kti je̱ vintsaꞌ̱kin
maa̱ṯ. 16Xo̱o̱jntkpts aṯseꞌe nꞌit ku̱x vin-
java aṯseꞌe ntañ jeṯs mtoondupeꞌe juuꞌ
veꞌe je̱ Nteꞌyam chaj̱kp.
Juuꞌ veꞌe yajktup toꞌk aaj toꞌk jo̱o̱t

8 Utsta ajchta utsta tsaꞌ̱aḏa, ntsaj̱kp
xa aṯseꞌe jeṯseꞌe xnu̱jávadat vintso̱

veꞌe nu̱keꞌ̱xnatáḵa tyañ je̱ maaꞌyu̱n juuꞌ
veꞌe je̱ Nteꞌyam tyoojnjip je̱ jaanchjaꞌvi-
vataj̱kta juuꞌ veꞌe nayꞌamojkijidup yaja
macedóniait yꞌit jaa̱ṯ. 2 O̱o̱yts jeꞌ̱e̱ veꞌe
tyuntsaachpaatti, ax myuténidu tseꞌe.
O̱yam tseꞌe ayo̱o̱va jáyuda, o̱o̱y tseꞌe
tyunxo̱o̱jntkti, veꞌem tseꞌe je̱ putaj̱kin
du̱yajkti ax joꞌn je̱ kumeen jayu ku̱yꞌi-

jtti joꞌn. 3Nvaajnjidup aṯs miitseꞌe jeṯs
toꞌk aaj toꞌk jo̱o̱teꞌe du̱yajkti nu̱jom
juuꞌ jatyeꞌe o̱ꞌyixju̱dup, jeṯseꞌe nu̱yojk.
4 O̱o̱y aa̱ṯseꞌe xtunmunooꞌkxtkti jeṯs aa̱ṯ-
seꞌe nyakjátu̱t jeṯseꞌe du̱putaj̱kiduvat je̱
Nteꞌyam je̱ jyayu juuꞌ veꞌe tsu̱u̱nidup
jem̱ Judea. 5Ax nu̱yojk tseꞌe du̱toondi
jeṯs kaꞌa veꞌe juuꞌ aa̱ṯseꞌe nꞌukꞌaꞌix. Tooꞌ-
vaj̱kpts jeꞌ̱e̱ veꞌe ñapyaa̱j̱mjidi jem̱ je̱ Ma-̱
ja̱ Vintsáṉ yꞌam kyaꞌ̱m, vanꞌit tseꞌe aa̱ṯs
maa̱ṯ ñapyaa̱j̱mju̱duva ax joꞌn je̱ Nteꞌyam
du̱tsaḵ joꞌn. 6Ku̱xts jeꞌ̱e̱ veꞌe veꞌem du̱-
toondi, o̱yts aṯseꞌe njaꞌvi jeṯs aṯseꞌe
je̱ Tito nmunooꞌkxtk jeṯseꞌe mputáḵa-
jadat ku veꞌe jyaaꞌkyakpaḵmóku̱t je̱
meen juuꞌ miitseꞌe mpaa̱m̱dup, veꞌem
tseꞌe xyakkukáx̱adat ax joꞌn xtso̱o̱ꞌntkti
joꞌn. 7Mnu̱máj̱idup xa miitseꞌe nu̱jom,
ni ka toꞌk viijnjyap. Veꞌem xa miit-
seꞌe mvaꞌanda jeṯs o̱o̱yeꞌe xtunjaanchjá-
vada je̱ Jesucristo, o̱o̱yeꞌe je̱ nu̱jaꞌvin
xtunjayep̱ta, o̱o̱yeꞌe xtunko̱jtsnáxta je̱
Nteꞌyam je̱ yꞌayook, o̱o̱yeꞌe xtuntonu-
vaꞌanda juuꞌ veꞌe je̱ Nteꞌyam chaj̱kp, jeṯs
o̱o̱y aa̱ṯs miitseꞌe xtuntso̱kta. Ax veꞌemts
aṯseꞌe ntsaḵ jeṯseꞌe xnu̱máj̱iduvat ku veꞌe
xputáḵada je̱ nmujaanchjaꞌvivataj̱kamda
juuꞌ veꞌe tsu̱u̱nidup jem̱ Judea.

8Kaꞌats aṯs miits yaꞌ̱a̱ veꞌe ntuk-
pavaꞌanda, jeꞌ̱ej̱yji aṯseꞌe ntsaj̱kp jeṯ-
seꞌe nu̱keꞌ̱xnatáḵa tyánu̱t je̱ tso̱jku̱n juuꞌ
veꞌe mjayej̱ptup ku veꞌe xtoonduvat ax
joꞌn je̱ viijnk jaanchjaꞌvivataj̱k du̱tonda
joꞌn. 9Ku̱x mnu̱jaꞌvidinup xa miitseꞌe
vintso̱ veꞌe je̱ Maj̱a̱ Vintsáṉ Jesucristo
je̱ maaꞌyu̱n xtoojnjimdi. Jyayej̱p tseꞌe
o̱o̱y je̱ maj̱in, ax ayo̱o̱p tseꞌe vyimpijt
u̱u̱ꞌm kaj̱xamda jeṯseꞌe veꞌem ntukmaa̱ṯ-
jayej̱pumdinit je̱ myaj̱in.

10 Jidu̱ꞌu̱m xa aṯseꞌe nvinmay: Miits
je̱ mꞌo̱ꞌyin kaj̱xta xa jeꞌ̱e̱ veꞌe jeṯseꞌe
xyakkukáx̱adat juuꞌ veꞌe mtonꞌukvaandu
juktu̱ꞌu̱j, miits tseꞌe tooꞌvaj̱kp je̱ meen
mpaḵmojkꞌukvaandu jeṯseꞌe xtuntso̱jkti
jeṯseꞌe veꞌem xtóndat. 11Veꞌem ax joꞌn
o̱o̱y xtuntso̱jkti jeṯseꞌe je̱ putaj̱kin xtón-

dat juktu̱ꞌu̱j, veꞌem tseꞌe xyakkukaj̱xidu-
vat, toꞌk jadoꞌk miitseꞌe xpám̱dat paṉ
vintso̱ veꞌe juuꞌ xꞌixta xjayep̱ta. 12Ku̱x
paṉ yakuvaampjyam xa veꞌe je̱ jayu juuꞌ,
kuvaj̱ku̱xjupts jeꞌ̱e̱ veꞌe je̱ Nteꞌyam ku
veꞌe du̱maꞌ̱a̱ paṉ vintso̱ veꞌe juuꞌ du̱ꞌix
du̱jayep; kaꞌa tseꞌe je̱ Nteꞌyam xꞌamó̱-
tumda juuꞌ veꞌe xkaꞌijtjimdup.

13Ka jeꞌ̱ep̱ts aṯseꞌe ntijp jeṯs miitseꞌe
xvinꞌayó̱vdat jeṯseꞌe je̱ viijnk jayu
munu̱yojk du̱jayép̱tat; 14 jeꞌ̱e̱ veꞌe
yaktso̱jkp jeṯseꞌe juuꞌ yꞌakijpxat.
Mjayej̱ptup xa miitseꞌe u̱xyam juuꞌ
veꞌe mtukyakpoꞌoktap juuꞌ jeꞌ̱e̱ veꞌe
kaꞌijtu̱xju̱dup; ax ku tseꞌe jadoꞌk naxpa,
vanꞌitts jeꞌ̱e̱ veꞌe du̱jayej̱ptuvat juuꞌ veꞌe
mtukyakpooku̱xjadap ku miitseꞌe juuꞌ
mkaꞌijtu̱xju̱duvat. Ax veꞌem tseꞌe juuꞌ
yꞌakijpxat, 15 veꞌem ax joꞌn je̱ Kunuuꞌkx
Jatyán vyaampa: “Jeꞌ̱e̱ paṉeꞌe o̱o̱y juuꞌ
du̱tumpaḵmojk, kaꞌa tseꞌe kyunajxu̱xji;
jeṯs jeꞌ̱e̱ paṉeꞌe yu̱u̱ꞌn vee̱ꞌ̱n juuꞌ
du̱paḵmojk, kaꞌa tseꞌe kyanu̱paadu̱xji.”

Je̱ Tito maa̱ṯ je̱ myujatyooꞌda
16Nkuko̱jtsjipts aṯseꞌe je̱ Nteꞌyam ku

veꞌe du̱pu̱u̱jm jem̱ je̱ Tito jyaꞌvin kaj̱xm
nay jeꞌ̱ej̱yam je̱ vinmaꞌyu̱n juuꞌ aṯseꞌe
njayejpp miits kaj̱xta. 17Ka jeꞌ̱ej̱yapeꞌe
kyuvaj̱k juuꞌ aṯs jeꞌ̱e̱ veꞌe nꞌamo̱tu, vi-
inm jeꞌ̱e̱ veꞌe o̱o̱y mtumputaḵavaꞌanjada,
je̱ cho̱jku̱n kaj̱xam miits jeꞌ̱e̱ veꞌe u̱xyam
naj̱kx mkuꞌíxjada.

18 Je̱ Tito maa̱ṯts aa̱ṯseꞌe nkex toꞌk
je̱ nꞌútsamda je̱ nꞌajchamda juuꞌ veꞌe
o̱y yaknu̱ko̱jtsp o̱yjoma joma veꞌe
ñayꞌamókajada je̱ jaanchjaꞌvivataj̱kta,
ku̱x o̱o̱yeꞌe je̱ jayu du̱tuntuknu̱java
je̱ o̱y kaṯs je̱ o̱y ayook. 19Ax ka
jeꞌ̱ej̱yap tseꞌe ku veꞌe o̱y yaknu̱kaṯs,
je̱ jaanchjaꞌvivataj̱keꞌe vinko̱o̱jnju̱du
jeṯs aa̱ṯseꞌe xmujatyooꞌat jeṯseꞌe
xtukputaj̱kimdat ya̱ maaꞌyu̱n juuꞌ
veꞌe ntoꞌnumdup, veꞌem tseꞌe je̱ Maj̱a̱
Vintsáṉ yakmaj̱a yakjaancha yꞌítu̱t
jeṯseꞌe nyaknu̱keꞌ̱xnataj̱kimdat jeṯs



2 Corintios 8:20 363 2 Corintios 9:9

o̱o̱yeꞌe ntuntso̱jkumda je̱ nꞌútsamda
je̱ nꞌajchamda jeṯs je̱ nꞌútsamda je̱
ntsaꞌ̱aa̱mda jem̱ Judea. 20Veꞌemts
aa̱ṯseꞌe ntun jeṯs aa̱ṯseꞌe ni paṉa
xkapakó̱tsu̱t ku veꞌe vyaꞌanu̱t jeṯs kaꞌa
aa̱ṯseꞌe ntukkaṯaj̱kikú̱x je̱ may meen
juuꞌ miitseꞌe tu̱xyakta, veꞌem miitsta
veꞌem je̱ viijnk jaanchjaꞌvivataj̱kta.
21Veꞌemts aa̱ṯseꞌe ntonuvaꞌañ juuꞌ veꞌe
pyaatyp yꞌakee̱g̱uip, ka jee̱j̱yap tseꞌe je̱
Maj̱a̱ Vintsáṉ vyinkujk, veꞌempa veꞌe
jej̱a je̱ jayu vyinkujk.

22 Jeꞌ̱e̱ maa̱ṯtats aa̱ṯseꞌe nkej̱xpa jadoꞌk
je̱ nꞌútsamda je̱ nꞌajchamda juuꞌ veꞌe
du̱yaknu̱keꞌ̱xnataj̱ki jeṯs o̱yeꞌe du̱kutyún
may viijn. Ax nu̱yojk tseꞌe u̱xyam du̱t-
saḵ jeṯseꞌe o̱y du̱kutyónu̱t ya̱ toonk ku
veꞌe du̱mo̱tu juuꞌ veꞌe mtonuvaandup.
23Paṉ jem̱ xa veꞌe juuꞌ veꞌe du̱ꞌamo̱-
tutú̱vip paṉ paṉ jeꞌ̱e̱ veꞌe je̱ Tito, veꞌem
tseꞌe xnaa̱j̱madat jeṯs aṯs jeꞌ̱e̱ veꞌe je̱
nmujatyooꞌ jeṯs aṯs jeꞌ̱e̱ veꞌe nmaa̱ṯ-
tuump jeṯs miitseꞌe mputáḵajadat. Uk
paṉ yꞌamo̱tutú̱vidup tseꞌe paṉ paṉ jeꞌ̱e̱
veꞌeda je̱ utsta je̱ ajchta juuꞌ veꞌe
myaa̱ṯta, veꞌem tseꞌe xnaa̱j̱madat jeṯs
je̱ jaanchjaꞌvivataj̱k jeꞌ̱e̱ veꞌe kej̱xju̱dup
jeṯs je̱ Cristo jeꞌ̱e̱ veꞌe yakmáj̱idup yak-
jaanchidup. 24Yaknu̱keꞌ̱xnatáḵada jej̱a
je̱ jaanchjaꞌvivataj̱k vyinkujkta jeṯs o̱o̱y
miits jeꞌ̱e̱ veꞌe xtuntso̱kta, veꞌem tseꞌe je̱
viijnk jaanchjaꞌvivataj̱k du̱nu̱jávadat jeṯs
tyú̱vam aa̱ṯseꞌe nvaꞌañ ku aa̱ṯs miitseꞌe
nyakmáj̱ada.
Juuꞌ veꞌe yakpaḵmojk je̱ uts je̱ ajch
kaj̱xta jeṯs je̱ uts je̱ tsaꞌ̱a̱ kaj̱xta

9 Kaꞌa tseꞌe vyinko̱pka jeṯs aṯs mi-
itseꞌe nnu̱jáyadat jeṯseꞌe xpaḵmók-

tat je̱ meen jeṯseꞌe je̱ Nteꞌyam je̱ jyayu
xputáḵadat, 2 ku̱x nmu̱jaꞌvinup aṯseꞌe
jeṯs veꞌemeꞌe xtonuvaꞌanda. Nyakmáj̱idu
aṯs miitseꞌeda ku aṯseꞌe nnu̱u̱jmidi jeꞌ̱e̱
paṉ paṉ jatyeꞌe tsu̱u̱nidup yaja macedó-
niait yꞌit jaa̱ṯ jeṯs myakuvaandupeꞌe
je̱ putaj̱kin, juktu̱ꞌu̱jani tseꞌe xnu̱paa̱m̱-

du̱kada. Ax nu̱may tseꞌe ya̱ macedó-
niait jayu ñaajkxo̱o̱jntkpáḵjada ku veꞌe
du̱ꞌamo̱tunaxta vintso̱ veꞌe juuꞌ xtonu-
vaꞌanda. 3 O̱yam tseꞌe vyeꞌema, nkej̱x-
tupts aṯseꞌe ya̱ utsta ya̱ ajchta ku̱x kadi
aṯseꞌe ntañ ka ó̱yap jeꞌ̱e̱ kaj̱x juuꞌ aṯ-
seꞌe nko̱jts o̱y miits kaj̱xta, jeꞌ̱e̱ veꞌe jeṯ-
seꞌe tyú̱vam mnayꞌapaa̱m̱du̱kajadat ax
joꞌn aṯseꞌe nvaajñ joꞌn. 4Toꞌmayji xa aṯ-
seꞌe jem̱ nmaa̱ḏadat ya̱ macedóniait jayu
jeṯseꞌe toꞌmayji jayꞌapaa̱m̱du̱ka mveꞌ̱na-
dat. Paṉ veꞌem xa veꞌe ku̱yꞌit, xyakt-
so̱ꞌo̱tyóndapts aa̱ṯseꞌe jeꞌ̱e̱ kaj̱x ku aa̱ṯ-
seꞌe toꞌk jo̱o̱t nꞌavana jeṯs mtoondupeꞌe
juuꞌ veꞌe je̱ Nteꞌyam chaj̱kp, ka káṯ-
sumts jeꞌ̱e̱ veꞌe je̱ tso̱ꞌo̱tyoꞌnu̱n juuꞌ mi-
itseꞌe viinm mjayép̱tap. 5 Jeꞌ̱e̱ kaj̱xts aṯ-
seꞌe vinko̱pk njava jeṯs aṯseꞌe tu̱nnaa̱j̱-
mada je̱ utsta je̱ ajchta jeṯs tooꞌvaj̱kpeꞌe
naj̱kx mkuꞌíxjada jeṯseꞌe mputáḵajadat
jeṯseꞌe xyakpoꞌoktat je̱ may meen juuꞌ
veꞌe mnu̱paa̱j̱mtkidu jeṯseꞌe xyakmóktat.
Ax veꞌem tseꞌe, je̱ may meen juuꞌ miit-
seꞌe mpaḵmojktup, apaa̱m̱du̱kanits jeꞌ̱e̱
veꞌe vyeꞌ̱nat ku̱x veꞌemeꞌe xtso̱kta, ka jeꞌ̱e̱
kaj̱xapeꞌe ku veꞌe xyáktat ka toꞌk jo̱o̱tap.

6 Jaaꞌmyéṯsta jeṯs paṉ paṉeꞌe vee̱ꞌ̱nji
niipp, vee̱ꞌ̱nji tseꞌe du̱paḵmuk; ax paṉ
paṉ tseꞌe may niipp, veꞌempa tseꞌe
may du̱paḵmojkpa. 7Veꞌem xa veꞌe toꞌk
jadoꞌk juuꞌ du̱yáku̱t ax joꞌn o̱y du̱pay-
o̱ꞌo̱y, ka mej̱tsjo̱o̱tap jeṯs ka akee̱ꞌ̱yap,
ku̱x tso̱jkjup jeꞌ̱e̱ veꞌe je̱ Nteꞌyam paṉ
paṉeꞌe xo̱o̱ndu̱k jo̱o̱t juuꞌ du̱yajkp. 8 O̱ꞌy-
ixjup xa veꞌe je̱ Nteꞌyam jeṯseꞌe je̱
maaꞌyu̱n o̱o̱y mtuntoꞌnu̱xjadat, veꞌem
tseꞌe xaꞌ̱ma kaj̱x xjayép̱tat juuꞌ veꞌe
mtukjoojntykadap jeṯseꞌe xjaaꞌkjayép̱tat
may juuꞌ veꞌe je̱ jayu mtukputáḵadap.
9Veꞌem ax joꞌn je̱ Kunuuꞌkx Jatyán
vyaꞌañ:
O̱o̱y xa veꞌe juuꞌ je̱ ayo̱o̱va jayu

du̱tunmaꞌ̱a,̱
kaꞌa tseꞌe je̱ Nteꞌyam jyaaꞌtyó̱kiju̱ je̱ yꞌo̱y

jeꞌ̱e̱ kaj̱x juuꞌ veꞌe tyuump.
Jidu̱ꞌu̱m tseꞌe vyaꞌañ.

10Ax jeꞌ̱e̱ paṉeꞌe du̱mo̱o̱yp je̱ jayu je̱
taa̱m̱t jeṯseꞌe du̱niꞌip, jeṯseꞌe je̱ yꞌajo̱p je̱
yꞌaꞌox du̱maꞌ̱a̱ jeṯseꞌe du̱tukjoojntykada,
jeꞌ̱e̱ tseꞌe mmo̱ꞌo̱jadap nu̱jom juuꞌ veꞌe
mkaꞌijtu̱xju̱dup jeṯseꞌe du̱yaknu̱yókat
juuꞌ veꞌe mꞌíxtup mjayej̱ptup, veꞌem
tseꞌe xjayej̱ptuvat vintso̱ veꞌe xtóndat
je̱ yꞌo̱y jeꞌ̱e.̱ 11Nu̱jom juuꞌ jatyeꞌe
mtoondup mko̱jtstup, mkunooꞌkxjadap
tseꞌe je̱ Nteꞌyam, ax veꞌem tseꞌe
mꞌo̱ꞌyixjadat jeṯseꞌe je̱ jayu o̱o̱y je̱
putaj̱kin xtunmo̱ꞌo̱dat. Ku tseꞌe veꞌem
ntoꞌnumdat, u̱u̱ꞌm kaj̱xamda tseꞌe
je̱ nꞌútsamda je̱ nꞌajchamda jeṯs je̱
nꞌútsamda je̱ ntsaꞌ̱aa̱mda je̱ Nteꞌyam
du̱kuko̱jtsjadat. 12Ku̱x ku xa veꞌe
mputaj̱kimda je̱ Nteꞌyam je̱ jyayu,
ka jeꞌ̱ej̱yap tseꞌe nmo̱ꞌyumdup juuꞌ
veꞌe kaꞌijtu̱xju̱dup, nay veꞌempa veꞌe
je̱ Nteꞌyam o̱o̱y du̱tunkuko̱jtsjadat.
13Ku miitseꞌe xputáḵada je̱ Nteꞌyam
je̱ jyayu juuꞌ veꞌe tsu̱u̱nidup jem̱
Judea, yaknu̱keꞌ̱xnatáḵa tseꞌe tyánu̱t
jeṯs mjaanchjaꞌvidupeꞌe je̱ o̱y kaṯs
je̱ o̱y ayook, je̱ Jesucristo jyeꞌ̱e,̱ je̱
mꞌo̱y jáyuvin kaj̱xta tseꞌe jeꞌ̱e̱ maa̱ṯta
xtukmaa̱ṯjayép̱ta juuꞌ veꞌe mꞌíxtup
mjayej̱ptup jeṯs anañu̱joma je̱ jayu
maa̱ṯpa. 14Ax mnu̱tsapkó̱tsjadapts miits
jeꞌ̱e̱ veꞌe jeṯseꞌe o̱o̱y mtuntsó̱kjadat ku
veꞌe du̱ꞌíxtat je̱ maj̱a̱ maaꞌyu̱n juuꞌ
veꞌe je̱ Nteꞌyam tu̱tyoꞌnu̱xjada miits
kaj̱xta. 15 ¡Yakkuko̱jtsjip xa veꞌe je̱
Nteꞌyam je̱ maj̱a̱ maaꞌyu̱n kaj̱x juuꞌ
veꞌe xtoojnjimdu, je̱ maaꞌyu̱n juuꞌ
veꞌe je̱ ayook kayakpaatp vintso̱ veꞌe
yakko̱jtsvaꞌatsu̱t!

Je̱ kutojku̱n juuꞌ veꞌe je̱ Pablo
jyayej̱p ku̱x je̱ kukáṯsiva jeꞌ̱e̱ veꞌe

10 A̱ts, je̱ Pablo, veꞌem ax joꞌn
je̱ Cristo je̱ nu̱u̱ꞌk aaj je̱ nu̱u̱ꞌk

jo̱o̱t du̱jayep joꞌn, veꞌemts aṯs miit-
seꞌe nmunooꞌkxtu̱kta. Veꞌemeꞌe je̱ jayu
vyaꞌañ jeṯs jaꞌvip tsaꞌ̱kip aṯseꞌe ku aṯ-
seꞌe nꞌit miits maa̱ṯta; ax kuts aṯ-

seꞌe jékum nꞌit, vanꞌitji aṯseꞌe nnayjá-
vaja jeṯs aṯs miitseꞌe juuꞌ ntuknaa̱j̱-
mada. 2Nmunooꞌkxtktupts aṯs miitseꞌe
jeṯs kaꞌa aṯseꞌe xꞌakee̱ꞌ̱yadat jeṯs aṯ-
seꞌe nyaknu̱keꞌ̱xnatáḵat vintso̱ aṯseꞌe je̱
maḵk aaj je̱ maḵk jo̱o̱t njayep ku aṯs
miitseꞌe naj̱kx nkuꞌixta, veꞌem ax joꞌn
aṯseꞌe nvinmay jeṯs aṯseꞌe nꞌítu̱t jej̱a
je̱ jayu vyinkujk paṉ paṉ jaty aṯseꞌe
xnu̱vampej̱ttup, juuꞌ veꞌe vaandup jeṯs
veꞌem aṯseꞌe juuꞌ jaty ntun nkaṯs ax joꞌn
paṉ paṉ jatyeꞌe je̱ naxviijnit je̱ kyo̱ꞌo̱y
jeꞌ̱e̱ du̱maa̱ṯnavyaa̱ꞌ̱nju̱dup. 3 O̱yam aa̱ṯ-
seꞌe njoojntyka yaja naxviijn, nꞌamaa̱-̱
daaguipts aa̱ṯseꞌe paṉ paṉ jaty aa̱ṯseꞌe
xtsoꞌoxpaj̱ktup, ka veꞌemap ax joꞌn paṉ
paṉ jatyeꞌe je̱ naxviijnit je̱ kyo̱ꞌo̱y jeꞌ̱e̱ du̱-
maa̱ṯnavyaa̱ꞌ̱nju̱dup. 4Ku̱x jeꞌ̱e̱ juuꞌ aa̱ṯ-
seꞌe ntukꞌatsoꞌoxtuump, ka je̱ naxviijnit
jeꞌ̱ep̱ts jeꞌ̱e̱ veꞌe, je̱ Nteꞌyam aa̱ṯseꞌe je̱
maḵkin xmo̱o̱yp jeṯs aa̱ṯseꞌe nyakkuto̱ki
nu̱jom juuꞌ jatyeꞌe je̱ Nteꞌyam du̱tsoꞌox-
paj̱ktup, 5ntukꞌixpts aa̱ṯseꞌe je̱ jayu joma
veꞌe du̱kapaaꞌty du̱kahꞌakee̱g̱a je̱ vin-
maꞌyu̱n juuꞌ veꞌe ka veꞌemap, nyakvin-
tó̱kip aa̱ṯseꞌe juuꞌ jatyeꞌe du̱nu̱pojtu̱ktup
jeṯseꞌe je̱ Nteꞌyam kyayakꞌíxat. Nu̱jom
juuꞌ jaty vinmaꞌyu̱n aa̱ṯseꞌe mpu̱u̱mp jem̱
je̱ Cristo yꞌam kyaꞌ̱m, veꞌem tseꞌe yakkaṯ-
sap̱áḵu̱t. 6Ax ku tseꞌe o̱y mkaṯsap̱áḵtat,
apaa̱m̱du̱kanits aa̱ṯseꞌe nꞌit jeṯs aa̱ṯseꞌe je̱
tsaachpaatu̱n mpaa̱j̱mjadat anañu̱joma
paṉ paṉ jatyeꞌe kakaṯsu̱paj̱ktup.

7Tun ko̱o̱jyji xa veꞌe juuꞌ myakjáva-
jada paṉ vintso̱ veꞌe juuꞌ xꞌaꞌíxtu̱kta.
Paṉ jem̱ xa veꞌe juuꞌ veꞌe nayjaꞌvijup
jeṯs je̱ Cristo je̱ jyayu jeꞌ̱e̱ veꞌe, vaꞌan
tseꞌe du̱payo̱ꞌo̱yu̱ jeṯs veꞌem ax joꞌn jeꞌ̱e,̱
nay veꞌempats aa̱ṯseꞌe nꞌijtpa je̱ Cristo je̱
jyayu. 8Ax ó̱yamts aṯseꞌe njaaꞌknatyuk-
máj̱aja je̱ kutojku̱n juuꞌ aṯseꞌe njayejpp,
kaꞌats aṯs jeꞌ̱e̱ veꞌe ntuktso̱ꞌo̱tyún, ku̱x
je̱ Maj̱a̱ Vintsáṉ aa̱ṯseꞌe xmo̱o̱y ya̱ kuto-
jku̱n jeꞌ̱e̱ kaj̱x jeṯseꞌe je̱ jayu myaḵkpáḵ-
tat je̱ jaanchjaꞌvin kaj̱x, ka jeꞌ̱e̱ kaj̱xap
jeṯs aa̱ṯseꞌe je̱ jayu nyakvintó̱kidat. 9Kaꞌa

tseꞌe xvinmáydat jeṯs nꞌatsaꞌ̱ag̱avaandup
aṯs miitseꞌe ku veꞌe nnu̱jáyada. 10 Jem̱ xa
veꞌe juuꞌ veꞌe vaandup jeṯs maḵk aṯseꞌe
je̱ kutojku̱n mpu̱m jeṯs je̱ o̱y vinmaꞌyu̱n
maa̱ṯ aṯseꞌe ku aṯseꞌe je̱ jayu nnu̱jaya,
ax kuts aṯseꞌe nꞌit je̱ jayu maa̱ṯ, yónu̱k
aaj yónu̱k jo̱o̱tts aṯseꞌe jeṯs ko̱ꞌo̱y jávum
jeꞌ̱e̱ veꞌe vintso̱ aṯseꞌe nkaṯs. 11Ax je̱ jayu
paṉ paṉeꞌe veꞌem vaandup, vaꞌan tseꞌe
du̱nu̱jávada jeṯs veꞌem ax joꞌn aṯs mi-
itseꞌe nnu̱jáyada ku aṯseꞌe nkaꞌit miits
maa̱ṯta, nay veꞌempats aṯseꞌe nko̱jtspat
ku aṯseꞌe nꞌit miits maa̱ṯta.

12Kaꞌa xa aṯseꞌe nnayjávaja jeṯs aṯ-
seꞌe nnatyukmuꞌíxajat maa̱ṯ paṉ paṉ
jatyeꞌe viinm nakyuko̱jtsijidup. Tyuk-
toonduvamts jeꞌ̱e̱ veꞌe ku veꞌe juuꞌ
du̱kavinmó̱tuda, jeꞌ̱e̱ kaj̱x tseꞌe ñatyuk-
muꞌíxajada toꞌk jadoꞌk jeṯseꞌe ñaajkꞌak-
ijpxajada. 13Kaꞌa xa aṯseꞌe nnatyuk-
máj̱aja juuꞌ aṯseꞌe xkatukkaḏaakp; je̱
Nteꞌyam aṯseꞌe xkijpxjip joma vaat aṯ-
seꞌe juuꞌ ntun, ax jem̱ paatpats aṯseꞌe
xmo̱o̱jy jeṯs aṯseꞌe ntónu̱t joma veꞌe miit-
sta. 14Ku aṯseꞌe veꞌem nxo̱o̱ndu̱k, kaꞌats
aṯseꞌe mpítsum joma vaat aṯseꞌe xtukka-̱
daꞌaky, ku̱x aṯs miitseꞌe mutooꞌvaj̱kp
nyaknaj̱kxjidu je̱ o̱y kaṯs je̱ o̱y ayook, aṯs
tseꞌe mutooꞌvaj̱kp nvaajnjidu je̱ Cristo
jyeꞌ̱e.̱ 15Kaꞌats aṯs jeꞌ̱e̱ veꞌe nnatyukmá-̱
jaja juuꞌ veꞌe je̱ viijnk jayu tu̱du̱tonda,
veꞌem ax joꞌn aṯs jeꞌ̱e̱ veꞌe viinm ku̱n-
tuujn joꞌn; ax jeꞌ̱eṯs aṯseꞌe nꞌaꞌixp jeṯs
namvaateꞌe je̱ mjaanchjaꞌvinda ñu̱yoka,
veꞌem tseꞌe ñu̱yókat joma vaat aṯseꞌe
njaaꞌktónu̱t, 16 aṯseꞌe nꞌavánat je̱ o̱y kaṯs
je̱ o̱y ayook je̱ itta juuꞌ veꞌe nu̱ntun
jékum jem̱ tso̱v joma veꞌe miitsta. Ku aṯ-
seꞌe veꞌem ntónu̱t, kaꞌats aṯseꞌe nnatyuk-
máj̱ajat jeꞌ̱e̱ juuꞌ veꞌe je̱ viijnk jayu
tu̱du̱tonda.

17Paṉ paṉ tseꞌe namyaj̱avaajnjup,
nu̱yojk o̱yts jeꞌ̱e̱ veꞌe jeṯseꞌe je̱ Ma-̱
ja̱ Vintsáṉ du̱yakmáj̱at du̱yakjaanchat.
18Ku̱x je̱ jayu juuꞌ veꞌe kuvu̱k taamp
jej̱a je̱ Nteꞌyam vyinkujk, ka jeꞌ̱ep̱ts jeꞌ̱e̱

veꞌe juuꞌ veꞌe viinm nayꞌo̱ñu̱ko̱jtsijup,
jeꞌ̱e̱ jeꞌ̱e̱ veꞌe juuꞌ veꞌe je̱ Maj̱a̱ Vintsáṉ
o̱ñu̱ko̱jtsijup.

Je̱ Pablo jeṯs jeꞌ̱eḏa paṉ paṉ
jatyeꞌe natyijju̱du kukáṯsivada

11 ¡Nvaat xa miits jeꞌ̱e̱ veꞌe xmuté-̱
nadat ku aṯseꞌe vee̱ꞌ̱n nkaṯs juuꞌ

veꞌe ka víjap! Paṉ o̱yvintso̱va xa aṯseꞌe
juuꞌ nkaṯs, mmutéṉadapts miitseꞌe toꞌk
aaj. 2 E̱jkjup xa aṯseꞌe miits kaj̱xta, je̱
ej̱ku̱n juuꞌ veꞌe je̱ Nteꞌyam kaj̱x. Veꞌem
xa aṯseꞌe ax joꞌn je̱ jayu juuꞌ veꞌe toꞌk je̱
kiixu̱taꞌ̱ax̱ du̱yajkp jeṯseꞌe du̱páḵu̱t toꞌkji
je̱ vaju̱tyaj̱k. 3 Jeꞌ̱eṯs aṯseꞌe nvinmaayp
ku veꞌe mnu̱nyakvinmamyaꞌatjadat jeṯ-
seꞌe toꞌk aaj toꞌk jo̱o̱t xko̱o̱ꞌktso̱jktinit je̱
Cristo, veꞌemeꞌe mjajttuvat ax joꞌn jya-
jty je̱ Eva ku veꞌe je̱ tsaaꞌn vyinꞌaa̱ꞌ̱nji.
4Mkuvaj̱ktup xa veꞌe paṉ paṉ jatyeꞌe
jeꞌ̱ydup jeṯseꞌe mvaꞌnu̱xjada juuꞌ veꞌe ty-
ijtup jeṯs je̱ Jesús jeꞌ̱e̱ veꞌe jyeꞌ̱e.̱ Toꞌk
jo̱o̱t tseꞌe xkuvaḵta juuꞌ veꞌe tyijtup jeṯs
je̱ Espíritu Santo jeꞌ̱e̱ veꞌe jyeꞌ̱e̱ jeṯs je̱
ayook juuꞌ veꞌe tyijtup jeṯs je̱ o̱y kaṯs
je̱ o̱y ayook jeꞌ̱e̱ veꞌe. Ax jeꞌ̱e̱ juuꞌ veꞌe
tyunꞌavaꞌnidup, ka jeꞌ̱ep̱ts jeꞌ̱e̱ veꞌe je̱
Jesús jyeꞌ̱e,̱ ka jeꞌ̱ep̱ts jeꞌ̱e̱ veꞌe je̱ Espíritu
Santo jyeꞌ̱e,̱ nay kaꞌavats jeꞌ̱e̱ veꞌe je̱ o̱y
kaṯs je̱ o̱y ayook. Je̱ Jesús jyeꞌ̱e,̱ jeṯs je̱
Espíritu Santo jyeꞌ̱e,̱ jeṯs je̱ o̱y kaṯs je̱
o̱y ayook, jeꞌ̱eṯs jeꞌ̱e̱ veꞌe juuꞌ miitseꞌe
mkuvaj̱ktu ku aa̱ṯs miits jeꞌ̱e̱ veꞌe nvaa-
jnjidi. 5Veꞌem xa aṯseꞌe njanayjávaja jeṯs
kaꞌa aṯseꞌe nkatunnu̱máj̱iva ax joꞌn jeꞌ̱e̱
juuꞌ miitseꞌe mtijtup maj̱a̱ kukáṯsivada.
6 O̱yam xa aṯseꞌe nyaktij jeṯs kaꞌa aṯ-
seꞌe juuꞌ nꞌo̱kyaṯs, nnu̱jaꞌvinupts aṯseꞌe
juuꞌ aṯseꞌe nkaj̱tsp. Nyaknu̱keꞌ̱xnataj̱ki
aa̱ṯs yaꞌ̱a̱ veꞌe anañu̱joma kaj̱x juuꞌ aa̱ṯ-
seꞌe ntoon nko̱jts ku aa̱ṯseꞌe nꞌijt miits
maa̱ṯta.

7 ¿Jadi to̱kin aṯs vineꞌe ntoon ku aṯs
miitseꞌe nvaajnjidi je̱ o̱y kaṯs je̱ o̱y ay-
ook jeṯs kaꞌa aṯs miitseꞌe je̱ putaj̱kin
nꞌamó̱tudi jeꞌ̱e̱ kaj̱x? Naajkpiꞌkiju xa aṯ-

seꞌe jeṯs miitseꞌe veꞌem yakmaj̱a mꞌít-
tat. 8Nkuvaj̱k xa aṯseꞌe je̱ meen juuꞌ
aṯseꞌe je̱ viijnk jaanchjaꞌviva xmo̱o̱ydu
jeṯs aṯseꞌe veꞌem nyaktónu̱t ku aṯs mi-
itseꞌe nvaajnjidi je̱ o̱y kaṯs je̱ o̱y ay-
ook. 9Ku aṯseꞌe nꞌijt miits maa̱ṯta jeṯs aṯ-
seꞌe xkatihꞌijtja vyeꞌna, ni tíats aṯs miit-
seꞌe nkahꞌamó̱tudi jeṯs aṯseꞌe juuꞌ xmo̱ꞌo̱-
dat. Ya̱ utsta ya̱ ajchta juuꞌ veꞌe yaja
macedóniait yꞌit jaa̱ṯ tso̱o̱ꞌndu jeṯseꞌe jem̱
jyeꞌ̱ydi, yaꞌ̱aṯs aṯseꞌe xmo̱o̱ydu juuꞌ aṯseꞌe
xkaꞌijtji, ax veꞌemts aṯseꞌe xꞌo̱ꞌyixji jeṯs
aṯs miitseꞌe nkahꞌatsooxti. Veꞌemts aṯ-
seꞌe njaaꞌktónu̱t. 10Veꞌem ax joꞌn aṯseꞌe
je̱ Cristo xtuknu̱java je̱ tyu̱v jeꞌ̱e,̱ ni pá-̱
nats aṯseꞌe xkapaj̱kjat ya̱ xo̱o̱jntku̱n jem̱
nu̱jom acáyait yꞌit jo̱o̱tm. 11 ¿Tyaj̱xts aṯs
vineꞌe veꞌem nkaṯs? ¿Jadi kaꞌa aṯs mi-
its vineꞌe ntso̱kta? Ñu̱jaꞌvip xa veꞌe je̱
Nteꞌyam jeṯs ntso̱jktup aṯs miitseꞌeda.

12 Juuꞌam aṯseꞌe ntuump,
njaaꞌktónupts aṯs jeꞌ̱e̱ veꞌe, veꞌem tseꞌe
kyaꞌo̱ꞌyixjadat jeꞌ̱e̱ paṉ paṉ jatyeꞌe
du̱ꞌíxtidup paṉ ti veꞌe tyukꞌakó̱tstap
jeṯseꞌe ñatyijjadat jeṯs veꞌemeꞌe
tyoonduva ax joꞌn aṯs. 13Taayts jeꞌ̱e̱
veꞌe jeṯs je̱ kukáṯsiva jeꞌ̱e̱ veꞌeda, je̱
vinꞌaa̱ꞌ̱mpa xa jeꞌ̱e̱ veꞌeda, veꞌemeꞌe
ñapyám̱jada ax joꞌn je̱ Cristo je̱
kyukáṯsiva ku̱yꞌijtti joꞌn. 14Kaꞌats jeꞌ̱e̱
veꞌe tyukꞌatú̱vu̱ma, ku̱x viinmeꞌe je̱
Satanás ñapyu̱mju̱ ax joꞌn je̱ Nteꞌyam je̱
yꞌaangeles ku̱yꞌijt joꞌn. 15Ax jeꞌ̱e̱ kaj̱x
tseꞌe kyayaktukꞌatu̱va ku veꞌe jeꞌ̱e̱ paṉ
paṉ jatyeꞌe ijttup jem̱ je̱ Satanás yꞌam
kyaꞌ̱m, jeꞌ̱e̱ tseꞌe napyaa̱j̱mju̱dup ax joꞌn
jeꞌ̱e̱ juuꞌ veꞌe du̱toondup je̱ yꞌo̱y jeꞌ̱e.̱
Tsaachpaattinupts jeꞌ̱e̱ veꞌeda, veꞌem
ax joꞌn du̱vinmátsjada, jeꞌ̱e̱ kaj̱x juuꞌ
jatyeꞌe tyoondup kyo̱jtstup ka ó̱yap.

Vintso̱ je̱ Pablo chaachpaaty
16 Jadoꞌk nax xa aṯseꞌe nvaꞌañ: Ni

paṉa veꞌe kyavinmáyu̱t jeṯs ka víjap
aṯseꞌe. Ax paṉ veꞌemts miitseꞌe mvin-
mayda, maso̱ꞌo̱ktats aṯs toꞌk aaj jeṯs aṯ-

seꞌe nkó̱tsu̱t ax joꞌn toꞌk juuꞌ veꞌe ka ví-
jap, veꞌemts aṯseꞌe vee̱ꞌ̱n nmamyáj̱ijuvat.
17Ka je̱ Maj̱a̱ Vintsáṉapts aṯseꞌe je̱ vin-
maꞌyu̱n veꞌem xmo̱o̱yp ku aṯseꞌe veꞌem
nkaṯs, veꞌem aṯseꞌe nkaṯs ax joꞌn toꞌk
juuꞌ veꞌe ka víjap ku aṯseꞌe nnamyáj̱aja.
18 Jej̱a xa veꞌe nu̱may paṉ paṉ jatyeꞌe
namyáj̱ijidup je̱ naxviijnit jyeꞌ̱e̱ kaj̱x.
Vaꞌants aṯseꞌe du̱namyáj̱ijuva. 19Kuvi-
jts miitseꞌe mnayjávajada. ¡Mnayjaꞌvi-
jidup tseꞌe jeṯseꞌe xmutéṉadat paṉ paṉ
jatyeꞌe ka víjap! 20Mkuvaj̱ktup xa mi-
itseꞌe paṉ paṉ jatyeꞌe mꞌakee̱ꞌ̱yijidup,
paṉ paṉ jatyeꞌe mpaj̱ku̱xju̱dup juuꞌ, paṉ
paṉ jatyeꞌe mmuꞌukvinꞌíxju̱dup, paṉ paṉ
jatyeꞌe namyáj̱ijidup, paṉ paṉ jatyeꞌe
mjomtoojnju̱dup mtitoojnju̱dup. 21Paṉ
miitsts aṯseꞌe xtuknaa̱j̱mavaandup jeꞌ̱e̱
kaj̱x ku aṯseꞌe veꞌem nkatuujn ku aṯseꞌe
nveꞌna miits maa̱ṯta, nkuvu̱jkpts aṯseꞌe
jeṯs aṯseꞌe nkatuujn ax joꞌn jeꞌ̱eḏa. Kaꞌa
aṯseꞌe veꞌem ntuujn jeꞌ̱e̱ kaj̱x ku aṯseꞌe
veꞌem nkanayjávaja.
Ax paṉ vintso̱ tseꞌe je̱ viijnk maḵk aaj

maḵk jo̱o̱t ñayjávajada jeṯseꞌe ñamyá-̱
jajadat, veꞌemts aṯseꞌe nnayjaꞌvijuva,
ó̱yam aṯseꞌe nkaṯs ax joꞌn toꞌk juuꞌ veꞌe
ka víjap. 22 ¿Hebreo jayu jeꞌ̱e̱ veꞌeda? He-
bréovit jáyuvats aṯseꞌe. ¿Israeejlit jayu
jeꞌ̱e̱ veꞌeda? Israeejlit jáyuvats aṯseꞌe.
23 ¿Myutoondup myupaj̱ktupts jeꞌ̱e̱ veꞌe
je̱ Cristo? Ax nu̱yojkts aṯseꞌe je̱ Cristo
nmutún nmupu̱k jeṯs ni kaꞌa veꞌe jeꞌ̱eḏa.
Ku aṯseꞌe veꞌem nkaṯs, veꞌemts aṯseꞌe
nkaṯs ax joꞌn toꞌk juuꞌ veꞌe ka víjap.
Nu̱yojk xa aṯseꞌe ntun jeṯs nu̱yojkts aṯ-
seꞌe nyakpoxu̱ntaḵpu̱m je̱ Cristo kaj̱x
jeṯs kaꞌa veꞌe jeꞌ̱eḏa. May náxanits aṯ-
seꞌe nyakvap̱ jeṯs may náxani aṯseꞌe jem̱
o̱o̱ꞌku̱n am nꞌit. 24Mugo̱o̱xk naxts aṯ-
seꞌe je̱ israeejlit jayu xmo̱o̱jy je̱ tsaach-
paatu̱n ku veꞌe je̱ jayu yakvap̱ iiꞌpx
maktaaxtojt kaꞌ̱aj̱. 25Toojk naxts aṯseꞌe
nyakku̱p vaj̱p, toꞌk naxts aṯseꞌe nyak-
tsakaꞌch, toojk nax tseꞌe ñaj̱aa̱ꞌ̱njini je̱
baarcoda joma aṯseꞌe nveꞌna jeṯs aṯ-

seꞌe toꞌk xaa̱j̱ toꞌk tsooj nꞌijt jem̱ maaxy
naj̱o̱o̱tm, 26may naxts aṯseꞌe jej̱a naꞌ̱aajy
tooꞌ aajy nꞌijt, nmuténits aṯseꞌe je̱ ajaꞌvin
je̱ atsaꞌ̱kin jem̱ maj̱a̱ naj̱o̱o̱tm, nmuténi-
vats aṯseꞌe je̱ ajaꞌvin je̱ atsaꞌ̱kin joma
veꞌe je̱ mee̱ꞌ̱tspa, nmuténivats aṯseꞌe je̱
ajaꞌvin je̱ atsaꞌ̱kin jej̱a aṯs nmuꞌisraeejlit
jayu akujk jeṯs jej̱a jeꞌ̱e̱ akujk paṉ paṉ
jatyeꞌe ka jeꞌ̱ep̱ta, nmuténivats aṯseꞌe je̱
ajaꞌvin je̱ atsaꞌ̱kin jem̱ kajpu̱n kaj̱xm,
jem̱ vinvaꞌajts it kaj̱xm, jeṯs jem̱ maaxy
naj̱o̱o̱tm, nay veꞌempa tseꞌe jej̱a jayu
akujkta paṉ paṉ jatyeꞌe natyijju̱dup ut-
sta ajchta jeṯs utsta tsaꞌ̱aḏa. 27Nmuténits
aṯseꞌe je̱ toonk jeṯs je̱ tsaachpaatu̱n, may
naxts aṯseꞌe nkamaaj, nmuténits aṯseꞌe je̱
yooj jeṯs je̱ taa̱ṯsa, may naxts aṯseꞌe nꞌay-
ooji nꞌaxaa̱j̱i, nmuténits aṯseꞌe je̱ xox,
nmuténivats aṯseꞌe ku aṯseꞌe je̱ vit je̱ xo̱x
xkaꞌijtji.

28Ax ka tun jeꞌ̱ej̱yap tseꞌe, xaꞌ̱ma
kaj̱xts aṯseꞌe nvinmayda nu̱jom paṉ paṉ
jatyeꞌe du̱jaanchjaꞌvidup je̱ Jesucristo.
29Paṉ jem̱ xa veꞌe je̱ jayu juuꞌ veꞌe je̱
yónu̱k aaj je̱ yónu̱k jo̱o̱t du̱jayej̱ptup,
veꞌemts aṯseꞌe njava jeṯs viinm aṯseꞌe je̱
yónu̱k aaj je̱ yónu̱k jo̱o̱t njayep; paṉ yak-
to̱kintoondup tseꞌe je̱ jayu, o̱o̱yts aṯseꞌe
ntunꞌekju̱. 30Paṉ namyáj̱aja tseꞌe du̱t-
saḵ, namyáj̱ajapts aṯseꞌe jeꞌ̱e̱ kaj̱x juuꞌ
veꞌe du̱yaknu̱keꞌ̱xnataj̱kip vintso̱ aṯseꞌe
je̱ yónu̱k aaj je̱ yónu̱k jo̱o̱t njayep. 31 Je̱
Nteꞌyam, je̱ Maj̱a̱ Vintsáṉ Jesucristo je̱
Tyeeꞌ, juuꞌ veꞌe xaꞌ̱ma kaj̱x yakmaj̱a yak-
jaancha ijtp, ñu̱jaꞌvipts jeꞌ̱e̱ veꞌe jeṯs tyú̱-
vam aṯseꞌe juuꞌ nkaṯs. 32Ku xa aṯseꞌe nꞌijt
jem̱ damaascovit kyajpu̱n kaj̱xm, vanꞌit
tseꞌe je̱ kajpu̱n yakkutojkpa juuꞌ veꞌe je̱
yakkutojkpa Aretas kyaꞌ̱mip, jeꞌ̱e̱ tseꞌe
du̱paa̱m̱ je̱ tojpa jeṯseꞌe du̱ꞌixꞌijtti je̱ ka-
jpu̱n naaꞌpáṯs akaꞌ̱a̱ jeṯs aṯseꞌe ku̱xmajt-
sti. 33Ax jem̱ tójumts aṯseꞌe je̱ jaanchjaꞌ-
vivataj̱k xnastaꞌ̱yidi jem̱ ventana am tso̱v
joma veꞌe je̱ kajpu̱n naaꞌpáṯs, jeṯs aṯseꞌe
nkeek.

Juuꞌ veꞌe je̱ Pablo yakꞌixju

12 Kaꞌa xa veꞌe je̱ jayu tyoꞌnu̱xju̱ ku
veꞌe je̱ jayu viinm ñayꞌo̱ñu̱kó̱t-

saja. O̱yam tseꞌe vyeꞌema, nkó̱tsupts aṯ-
seꞌe juuꞌ aṯseꞌe je̱ Maj̱a̱ Vintsáṉ xtukꞌix
jeṯs juuꞌ aṯseꞌe xtukyaknu̱keꞌ̱xnataj̱ki.
2Nꞌixa xa aṯseꞌe toꞌk je̱ yaaꞌtyaj̱k juuꞌ
veꞌe toꞌk muk ijtp je̱ Cristo maa̱ṯ. Mak-
majkts joojnt ítanits jeꞌ̱e̱ veꞌe yakvav̱ jem̱
mutoojk tsapjo̱o̱tm. (Kaꞌats aṯseꞌe nnu̱-
java paṉ je̱ ñiꞌkx je̱ kyo̱pk maa̱ṯ yakvaa̱j̱v
uk paṉ kaꞌa, je̱ Nteꞌyameꞌe du̱nu̱jaꞌvip.)
3Ax nmu̱jaꞌvipts aṯseꞌe jeṯs je̱ yaaꞌtyaj̱k,
kaꞌa aṯseꞌe nnu̱java paṉ je̱ ñiꞌkx je̱ kyo̱pk
maa̱ṯ uk paṉ kaꞌa, je̱ Nteꞌyameꞌe du̱nu̱-
jaꞌvip, 4 jeꞌ̱e̱ tseꞌe yakvo̱o̱v joma veꞌe je̱
Nteꞌyam je̱ jyayu du̱jaa̱j̱na du̱taj̱ka jeṯ-
seꞌe du̱ꞌamo̱tunajxy je̱ kaṯs je̱ ayook juuꞌ
veꞌe kaꞌo̱ꞌyip jeṯseꞌe yakko̱jtsvaꞌatsu̱t jeṯs
kaꞌa veꞌe je̱ Nteꞌyam du̱yakjaty jeṯseꞌe
du̱ꞌavánat. 5Ku̱nnamyáj̱aja xa aṯseꞌe toꞌk
je̱ yaaꞌtyaj̱k kaj̱x ax joꞌn jeꞌ̱e,̱ ax kaꞌats
aṯseꞌe viinm nmamyáj̱aja, jeꞌ̱e̱ kaj̱xji veꞌe
vintso̱ aṯseꞌe je̱ yónu̱k aaj je̱ yónu̱k jo̱o̱t
njayep. 6Paṉ aṯs tseꞌe ku̱ntsaḵ jeṯs aṯ-
seꞌe nnayꞌo̱ñu̱kó̱tsajat, ka tónajyapts jeꞌ̱e̱
veꞌe, ku̱x jeꞌ̱ej̱yji aṯseꞌe ku̱nkaṯs juuꞌ veꞌe
tyú̱vam. Ax kaꞌats aṯseꞌe veꞌem ntun,
veꞌem tseꞌe ni paṉa kyavinmáyu̱t jeṯs
njaaꞌknu̱máj̱ip aṯseꞌe nu̱yojk jeṯs kaꞌa
veꞌe ax joꞌn aṯseꞌe xꞌix ukpu̱ du̱ꞌamo̱tu-
naxy juuꞌ aṯseꞌe nkaj̱tsp.

7Ax aṯs tseꞌe je̱ yaaꞌtyaj̱k juuꞌ veꞌe
yakvo̱o̱v jem̱ mutoojk tsapjo̱o̱tm.
Ku̱x o̱o̱yeꞌe du̱tunnu̱maj̱a juuꞌ aṯseꞌe
xyakꞌix, jeꞌ̱e̱ kaj̱xts aṯseꞌe nyakpaa̱j̱mji
juuꞌ veꞌe aṯs ya̱ nniꞌkx ya̱ nko̱pk maḵk
du̱yaktsaachpaatp, jeꞌ̱e̱ juuꞌ veꞌe je̱
Nteꞌyam yakjajtyp jeṯs aṯseꞌe je̱ Satanás
xyaktsaachpaaꞌty, veꞌemts aṯseꞌe
nkanamyáj̱ajat viinm. 8Toojk náxanits
aṯseꞌe nꞌamo̱tu je̱ Maj̱a̱ Vintsáṉ jeṯs
aṯseꞌe xpaj̱kjat juuꞌ veꞌe aṯs ya̱ nniꞌkx
ya̱ nko̱pk maḵk du̱yaktsaachpaatp.
9Ax jidu̱ꞌu̱mts aṯseꞌe je̱ Maj̱a̱ Vintsáṉ

xnu̱u̱jmi: “Mtukjo̱tkaḏaꞌakup xa veꞌe
je̱ maaꞌyu̱n juuꞌ aṯs mitseꞌe ntoojnjip,
ku̱x nu̱yojk o̱y xa veꞌe ñu̱keꞌ̱xnatáḵa aṯs
je̱ nmaḵkin ku veꞌe je̱ jayu je̱ yónu̱k
aaj je̱ yónu̱k jo̱o̱t du̱jayep.” Jidu̱ꞌu̱mts
aṯseꞌe xnu̱u̱jmi. Jeꞌ̱e̱ kaj̱xts aṯseꞌe nu̱yojk
nxo̱o̱ndu̱k ku aṯseꞌe je̱ yónu̱k aaj je̱
yónu̱k jo̱o̱t njayep, ku̱x ku xa aṯseꞌe
je̱ yónu̱k aaj je̱ yónu̱k jo̱o̱t njayep,
vanꞌit tseꞌe je̱ Cristo je̱ myaḵkin yꞌit
yam aṯs njaꞌvin kaj̱xm. 10 Jeꞌ̱e̱ kaj̱xts
aṯseꞌe nxo̱o̱ndu̱k ku aṯseꞌe je̱ yónu̱k aaj
je̱ yónu̱k jo̱o̱t njayep, ku aṯseꞌe je̱ jayu
xvinko̱jtspét, ku aṯseꞌe juuꞌ xkaꞌijtja, ku
aṯseꞌe je̱ jayu xjomtún xtitún, ku aṯseꞌe
juuꞌ nmutena. Nu̱jomts aṯs yaꞌ̱a̱ veꞌe
xo̱o̱ndu̱k jo̱o̱t nyaknaxy je̱ Cristo kaj̱x.
Ku̱x ku xa aṯseꞌe njayep je̱ yónu̱k aaj je̱
yónu̱k jo̱o̱t, nu̱yojkts aṯseꞌe je̱ Nteꞌyam
je̱ maḵkin xmaꞌ̱a.̱

Ku je̱ Pablo du̱vinmaajy je̱
yꞌutsta je̱ yꞌajchta maa̱ṯ je̱

yꞌutsta je̱ chaꞌ̱aḏa jep̱ Corinto
11Ka víjap xa aṯseꞌe ku aṯseꞌe vi-

inm nmayꞌo̱ñu̱kó̱tsaja; ax miitsts aṯseꞌe
tu̱xꞌakee̱ꞌ̱yada jeṯs aṯseꞌe veꞌem ntun. Mi-
its xa aṯseꞌe ku̱xꞌo̱ñu̱kó̱tsada, ku̱x kaꞌa aṯ-
seꞌe nkatunnu̱máj̱iva ax joꞌn jeꞌ̱eḏa juuꞌ
veꞌe mtijtup maj̱a̱ kukáṯsivada, ó̱yamts
aṯs miitseꞌe xjávada jeṯs nmu̱páṉip aṯ-
seꞌe. 12 Jeꞌ̱e̱ juuꞌ aṯseꞌe ntoon ku aṯ-
seꞌe nveꞌna miits maa̱ṯta, je̱ mú̱jit nu̱-
jaꞌvin, je̱ maj̱in, jeṯs je̱ mú̱jit atu̱va, jeꞌ̱e̱
tseꞌe du̱yaknu̱keꞌ̱xnataj̱kip jeṯs je̱ kukáṯ-
siva aṯseꞌe. Veꞌemts aṯseꞌe jem̱ ntuujn
ó̱yameꞌe je̱ jayu du̱tsoꞌoxpu̱jk je̱ ayook
juuꞌ aṯseꞌe je̱ jayu nvaajnjip. 13Vanxú̱-
pam aṯs miitseꞌe ntoojnjidi ku aṯseꞌe nꞌijt
miits maa̱ṯta ax joꞌn aṯseꞌe ntoojnjada
je̱ viijnk jaanchjaꞌvivataj̱kta; jeꞌ̱ej̱yji veꞌe
kaꞌa aṯs miitseꞌe ti putaj̱kin xmo̱o̱ydi.
¡Mee̱ꞌ̱kxjadats aṯseꞌe toꞌk aaj ku aṯs mi-
itseꞌe je̱ putaj̱kin nkahꞌamó̱tudi!

14Apaa̱m̱du̱kats aṯseꞌe u̱xyam jeṯs aṯs
miitseꞌe mutoojk nax naj̱kx nkuꞌixta, ax

ni vinxú̱pats aṯs miitseꞌe nkahꞌatsoꞌox-
tat. Ka jeꞌ̱ep̱ts aṯseꞌe nꞌíxtip juuꞌ miitseꞌe
mꞌíxtup mjayej̱ptup, jeꞌ̱e̱ veꞌe jeṯseꞌe o̱y
mꞌijttinit je̱ Cristo maa̱ṯ. Veꞌem xa aṯ-
seꞌe ax joꞌn je̱ mteeꞌda ku̱yꞌijt joꞌn, jeꞌ̱e̱
kaj̱x ku veꞌe xjaanchjaꞌviꞌukvaandi je̱ Je-
sucristo ku aṯs miitseꞌe ntukmuko̱jtsti je̱
o̱y kaṯs je̱ o̱y ayook. Veꞌemeꞌe du̱tsaḵ jeṯ-
seꞌe je̱ ónu̱k teeꞌ je̱ ónu̱k taak du̱yakjoo-
jntykadat je̱ yꞌónu̱k, ka jeꞌ̱ep̱eꞌe jeṯseꞌe
je̱ piꞌk ónu̱k je̱ tyeeꞌ je̱ tyaak du̱yakjoo-
jntykadat. 15Ax veꞌem tseꞌe, toꞌk aaj
toꞌk jo̱o̱t aṯseꞌe nꞌixta vintso̱ aṯs miit-
seꞌe mputáḵadat, nayjaꞌvijupts aṯseꞌe jeṯs
aṯs miitseꞌe nkuꞌo̱o̱ꞌkadat paṉ miits je̱
mꞌo̱ꞌyin kaj̱xta veꞌe ku̱yꞌit. Veꞌemts aṯseꞌe
nnayjávaja ó̱yam tseꞌe kyeꞌex jeṯs ku aṯs
miitseꞌe nu̱yojk ntso̱kta, vee̱ꞌ̱njits aṯs mi-
itseꞌe xtso̱kta.

16Ax mnu̱jaꞌvidupts miitseꞌe jeṯs ni
paṉa veꞌe miitsta aṯs nkahꞌatsuux. Ax
toꞌmayji tseꞌe jem̱ juuꞌ veꞌe vaandup
jeṯs vaꞌajts kutaay aṯseꞌe jeṯs aṯs miit-
seꞌe tu̱nvinꞌaa̱ꞌ̱nda. 17 ¿Nvinꞌaa̱ꞌ̱ndu aṯs
miits vineꞌe je̱ jayu kaj̱xta juuꞌ aṯs mi-
itseꞌe ntuknu̱kej̱xtu? 18Nmunooꞌkxtk xa
aṯseꞌe je̱ Tito jeṯseꞌe naj̱kx mkuꞌíxjada,
jeṯs aṯseꞌe nkejx toꞌk je̱ nꞌútsamda je̱ nꞌa-
jchamda juuꞌ veꞌe myaa̱ḏi. ¿Mvinꞌaa̱ꞌ̱n-
ju̱du vineꞌe je̱ Tito? ¿Jadi kaꞌa aa̱ṯs vineꞌe
nu̱mej̱tsk kijpx jo̱o̱t kijpx jaꞌvin juuꞌ ntun
nkaṯs?

19 ¿Veꞌem miitseꞌe mvinmayda
jeṯs nayꞌo̱ñu̱ko̱jtsijup aṯseꞌe jej̱a
miits mvinkujkta? Ax kaꞌats jeꞌ̱e̱ veꞌe
vyeꞌema. Veꞌemts aṯseꞌe nkaṯs toꞌk
muk je̱ Cristo maa̱ṯ jeṯs jej̱a je̱ Nteꞌyam
vyinkujk. Miitsta, juuꞌ aṯseꞌe o̱o̱y
ntuntso̱jktup, veꞌem aṯseꞌe nkaṯs jeṯseꞌe
nu̱yojk xjaanchjávadat je̱ Jesucristo.
20 Jeꞌ̱e̱ xa aṯseꞌe nvinmaayp ku aṯs
miitseꞌe naj̱kx nkuꞌíxtinuva, toꞌmayji aṯs
miitseꞌe nkapaaꞌttat ax joꞌn aṯseꞌe ntsaḵ,
vanꞌitts aṯs miitseꞌe je̱ tsaachpaatu̱n
mpaa̱j̱mjadat je̱ ka ó̱yap kaj̱x juuꞌ
veꞌe mtoondup, veꞌemts aṯs miitseꞌe

xkapaattuvat ax joꞌn miitseꞌe xtso̱kta.
Nvinmaayp xa aṯseꞌe ku veꞌe toꞌmayji
nakyo̱jtsvintso̱o̱jvjup mveꞌ̱nadat ku
aṯseꞌe jem̱ njeꞌ̱yat, namyuꞌej̱kju̱dup,
mkanacho̱jkju̱dup, paj̱kvaꞌkxy
mveꞌ̱nadat, ako̱tsu̱toonkidup,
napyako̱jtsju̱dup, nu̱tú̱vidup, mjomt-
su̱u̱nidup mtitsu̱u̱nidup mveꞌ̱nadat.
21Nvinmaayvap xa aṯseꞌe ku aṯs
miitseꞌe naj̱kx nkuꞌíxtinuva jeṯs aṯseꞌe
toꞌmayji je̱ Nteꞌyam xyaktso̱ꞌo̱tyónu̱t
miits kaj̱xta jeṯs aṯs miitseꞌe nu̱may
nmu̱yaꞌaxtat, jeꞌ̱e̱ veꞌe ku miitseꞌe jem̱
nu̱may juuꞌ veꞌe to̱kintoondu jeṯseꞌe
du̱katonꞌatú̱vada je̱ kyo̱ꞌo̱y jeꞌ̱e̱ juuꞌ veꞌe
tyoondup, jeꞌ̱e̱ veꞌe ku veꞌe je̱ navyaj̱ku̱n
du̱yakvintsaꞌ̱kintó̱kida, ku veꞌe je̱ kaṯs
du̱tukmaa̱ṯjayép̱ta je̱ yaaꞌy je̱ taꞌ̱ax̱ juuꞌ
veꞌe ka pú̱kap jyayej̱ptup, jeṯs ku veꞌe
juuꞌ o̱yvintso̱va du̱tonda du̱ko̱tsta.

Juuꞌ veꞌe je̱ Pablo kyo̱jtsjidu je̱
jaanchjaꞌvivataj̱k jep̱ Corinto

13 Yaꞌ̱aṯs jeꞌ̱e̱ veꞌe ku aṯs miitseꞌe
naj̱kx nkuꞌixta mutoojk nax. Ax

kuts aṯseꞌe njeꞌ̱yat, vanꞌitts aṯseꞌe juuꞌ
jaty nꞌíxu̱t nmu̱jávat, veꞌem vintso̱ veꞌe
yakkaṯs ku veꞌe nu̱mej̱tsk ukpu̱ nu̱toojk
du̱nu̱ko̱jtspéṯta je̱ ayook. 2Ku aṯs miit-
seꞌe o̱jts nkuꞌixta mumej̱tsk nax, juuꞌts
aṯseꞌe nvaajnjidu paṉ paṉ jatyeꞌe to̱kin-
toondup jeṯs nu̱vinxu̱peꞌe jem̱ jyaaꞌkꞌítta,
nay vanxú̱pjyamts aṯs miitseꞌe nvaajnjid-
inuva. Ku aṯs miitseꞌe jadoꞌk nax naj̱kx
nkuꞌíxtinuva, kaꞌats aṯseꞌe ntukmo̱ꞌo̱t-
tat paṉ paṉ jatyeꞌe kato̱kintonꞌatú̱vidup.
3Vanꞌit tseꞌe xꞌíxtat xnu̱jávadat jeṯs ko̱jt-
speꞌe je̱ Cristo aṯs kaj̱x. Ax je̱ Cristo,
kaꞌats jeꞌ̱e̱ veꞌe je̱ yónu̱k aaj je̱ yónu̱k
jo̱o̱t mtukpayo̱ꞌo̱yjada, maḵkts jeꞌ̱e̱ veꞌe
yꞌit miits maa̱ṯta. 4 O̱yam xa veꞌe je̱ Jesu-
cristo du̱kayaknu̱keꞌ̱xnataj̱ki jeṯs o̱o̱yeꞌe
je̱ maḵkin du̱tunjayep ku veꞌe cryu-
uzpejt, joojntykipts jeꞌ̱e̱ veꞌe u̱xyam je̱
Nteꞌyam je̱ myaḵkin kaj̱x. Nay veꞌempats
aṯseꞌe, jeꞌ̱e̱ veꞌe ku aṯseꞌe toꞌk muk nꞌit

je̱ Cristo maa̱ṯ, kaꞌats aṯseꞌe nyaknu̱keꞌ̱x-
natáḵa je̱ maḵkin juuꞌ aṯseꞌe njayejpp.
O̱yam tseꞌe vyeꞌema, je̱ Cristo je̱myaḵkin
kaj̱xts aṯseꞌe njoojntyka jeṯs aṯseꞌe ntónu̱t
nkó̱tsu̱t juuꞌ veꞌe tso̱jkjup miits maa̱ṯta.

5Payo̱ꞌo̱yda miitseꞌe viinm paṉ
tyú̱vameꞌe xjaanchjávada je̱ Jesucristo.
¿Kaꞌa miitseꞌe xnu̱jávada jeṯs je̱
Jesucristo veꞌe ijtp jem̱ mjaꞌvin
kaj̱xmda?, jeꞌ̱ej̱yji jeꞌ̱e̱ veꞌe jeṯs
kaꞌa veꞌe ko̱o̱jyji mnatyijjada jeṯs
mjaanchjaꞌvidupeꞌe. 6Nꞌaꞌixpts aṯseꞌe
jeṯseꞌe xnu̱jávadat jeṯs ntuump nkaj̱tsp
aa̱ṯseꞌe juuꞌ veꞌe je̱ Nteꞌyam chaj̱kp.
7Nmunooꞌkxtkpts aṯseꞌe je̱ Nteꞌyam
jeṯs kaꞌa miitseꞌe xtóndat juuꞌ veꞌe ka
ó̱yap; ka jeꞌ̱e̱ kaj̱xap jeꞌ̱e̱ veꞌe jeṯseꞌe
tyunkeꞌ̱xu̱ku̱t jeṯs ntuump nkaj̱tsp aṯseꞌe
juuꞌ veꞌe je̱ Nteꞌyam chaj̱kp, jeꞌ̱e̱ aṯseꞌe
ntsaj̱kp jeṯseꞌe xtóndat juuꞌ jatyeꞌe o̱y,
ó̱yameꞌe je̱ jayu vyaꞌañ jeṯs kaꞌa aṯseꞌe
ntun nkaṯs juuꞌ veꞌe je̱ Nteꞌyam chaj̱kp.
8Ku̱x kaꞌa xa veꞌe nꞌamaa̱ḏaaguimdat
paṉ ntsoꞌoxpaj̱kumdupeꞌe je̱ tyu̱v jeꞌ̱e,̱
nꞌamaa̱ḏaaguimdapts u̱u̱ꞌmeꞌe ku veꞌe
ntoꞌnumda je̱ tyu̱v jeꞌ̱e.̱ 9Paatyts aṯseꞌe
nxo̱o̱ndu̱k ku aṯseꞌe nꞌit yónu̱k aaj
yónu̱k jo̱o̱t jeṯs miitseꞌe maḵk mꞌitta
toꞌk muk je̱ Cristo maa̱ṯ. Ijtpts aṯseꞌe je̱
Nteꞌyam nmunooꞌkxtu̱k jeṯseꞌe mꞌijttinit
tum o̱y tum vaꞌajts. 10 Jidu̱ꞌu̱m xa aṯs
miitseꞌe nnu̱jáyada namkaꞌana aṯs
miitseꞌe naj̱kx nkuꞌixta. Ax kuts aṯseꞌe
jem̱ njeꞌ̱yat, veꞌemts aṯseꞌe ya̱ nkutojku̱n
nkamaḵkpám̱u̱t, ya̱ kutojku̱n juuꞌ aṯseꞌe
xmo̱o̱y je̱ Maj̱a̱ Vintsáṉ jeṯs aṯs miitseꞌe
maḵk nyakꞌijttinit toꞌk muk je̱ Cristo
maa̱ṯ, ka jeꞌ̱e̱ kaj̱xapts aṯseꞌe xmo̱o̱jy jeṯs
aṯs miitseꞌe nyakvintó̱kidat.

Ku je̱ Pablo kyo̱jtskukaj̱xini
11Utsta ajchta utsta tsaꞌ̱aḏa, ko̱jt-

skukaj̱xinupts aṯseꞌe. Je̱ Dios maa̱ṯ tseꞌe
mtaandini. Íxtada jeꞌ̱e̱ juuꞌ veꞌe myak-
tánjadap o̱y jeṯs vaꞌajts, kutyonda juuꞌ
aṯs miitseꞌe ntuknu̱jaꞌyidup, nayjávajada

toꞌk jadoꞌk, joojntykada o̱y jo̱o̱t. Paṉ
mtoondup tseꞌe veꞌem, mꞌijttinupts mi-
itseꞌe je̱ Nteꞌyam maa̱ṯ. 12Nachee̱ꞌ̱njada
toꞌk jadoꞌk je̱ tso̱jku̱n maa̱ṯ je̱ Maj̱a̱
Vintsáṉ kaj̱x. 13Máyameꞌe je̱ Dios mkej̱x-
u̱xjada je̱ utsta je̱ ajchta jeṯs je̱ utsta je̱
tsaꞌ̱aḏa anañu̱joma.

14 Je̱ Maj̱a̱ Vintsáṉ Jesucristo tseꞌe
mkunooꞌkxjadap, je̱ Nteꞌyam tseꞌe
du̱pám̱up jem̱ mjaꞌvin kaj̱xmda je̱
tso̱jku̱n, je̱ Espíritu Santo maa̱ṯ tseꞌe
mꞌijttinit nu̱toꞌk nu̱toꞌk anañu̱joma
miitsta.

Yaꞌ̱a̱ tseꞌe je̱ naḵ juuꞌ veꞌe
je̱ Pablo tyuknu̱jaꞌyi je̱

jaanchjaꞌvivataj̱k jep̱ Galacia

1 A̱tseꞌe je̱ Pablo, ka je̱ jáyuvap xa aṯ-
seꞌe xvinko̱o̱n jeṯs aṯseꞌe je̱ kukáṯsiva

nꞌítu̱t, ka je̱ jáyuvapts aṯseꞌe ya̱ toonk
xtukkaṯaj̱ki, je̱ Dios Teeꞌ jeṯs je̱ Jesu-
cristo, juuꞌ veꞌe je̱ Dios Teeꞌ yakjoojntyk-
paj̱knuva ku veꞌe yꞌukꞌaa̱ꞌ̱k, jeꞌ̱e̱ tseꞌe vi-
inm aṯs xvinko̱o̱ndu jeṯs aṯseꞌe je̱ kukáṯ-
siva nꞌítu̱t. 2 A̱ts jeṯs nu̱jom je̱ utsta
je̱ ajchta jeṯs je̱ utsta je̱ tsaꞌ̱aḏa juuꞌ
veꞌe aṯs maa̱ṯ, máyam aa̱ṯseꞌe je̱ Dios
ntuknu̱kex̱ta nu̱jom je̱ jaanchjaꞌvivataj̱k
paṉ paṉ jatyeꞌe nayꞌamojkijidup jem̱
galáciait yꞌit jo̱o̱tm. 3 Je̱ Nteꞌyam, juuꞌ
veꞌe nTeeꞌimdup, jeṯs je̱ Maj̱a̱ Vintsáṉ
Jesucristo, jeꞌ̱eḏa tseꞌe mkunooꞌkxjadap
jeṯseꞌe mꞌijttinit je̱ yꞌo̱y jo̱o̱t maa̱ṯta,
4 je̱ Jesucristo, juuꞌ veꞌe xkuꞌo̱o̱ꞌkimdu je̱
nto̱kin kaj̱xamda jeṯseꞌe veꞌem xtuknu̱-
vaatsumdinit ya̱ ko̱ꞌo̱y tiempo juuꞌ veꞌe
nyaknajxumdup. Veꞌem tseꞌe du̱tuujn
ax joꞌn du̱tsaḵ je̱ nNteꞌyamamda, juuꞌ
veꞌe nTeeꞌimdup. 5 ¡Xaꞌ̱ma kaj̱x tseꞌe
je̱ Nteꞌyam du̱nu̱máj̱init du̱nu̱jaanchinit!
Amén.
Kaꞌa xa veꞌe ti jadoꞌk o̱y kaṯs o̱y ayook

6Atu̱va ato̱ki xa aṯseꞌe xyaktanda ku
veꞌe je̱ Nteꞌyam tun jatyji xmaso̱o̱kti jeṯ-
seꞌe xpanaj̱kxta je̱ viijnk ixpaj̱ku̱n juuꞌ
veꞌe je̱ jayu tyijtup o̱y kaṯs o̱y ay-
ook, je̱ Nteꞌyam, juuꞌ veꞌe myaaxu̱xju̱du
je̱ Cristo je̱ myaaꞌyu̱n kaj̱x. 7Kaꞌa xa
veꞌe jyej̱a je̱ viijnk o̱y kaṯs o̱y ayook,
jeꞌ̱e̱ veꞌe ku veꞌe jem̱ je̱ jayu juuꞌ veꞌe
myakvinmamyaꞌtju̱dup jeṯseꞌe du̱yak-
tiku̱tsuvaꞌanda je̱ o̱y kaṯs je̱ o̱y ayook.
8Ax jyaꞌáṯsam, ukpu̱ jyaꞌaangelesam juuꞌ
veꞌe jem̱ tsapjo̱o̱tm ku̱kyaḏaꞌaky, paṉ
ku̱myaktukꞌixta xa veꞌe je̱ kaṯs je̱ ayook
juuꞌ veꞌe kyapaatyp kyahꞌakee̱g̱uip maa̱ṯ
je̱ o̱y kaṯs je̱ o̱y ayook juuꞌ aṯs miitseꞌe

ntukꞌixtu, ko̱ꞌo̱y nu̱kó̱tsats jeꞌ̱e̱ veꞌe yꞌi-
jtnit. 9Ta̱ xa aṯseꞌe nvaꞌañ, vaannuvapts
aṯseꞌe jadoꞌk nax, paṉ jem̱ xa veꞌe juuꞌ
veꞌe mtukꞌíxju̱dup je̱ kaṯs je̱ ayook juuꞌ
veꞌe kyapaatyp kyahꞌakee̱g̱uip maa̱ṯ je̱
o̱y kaṯs je̱ o̱y ayook juuꞌ veꞌe mkuvaj̱ktu,
ko̱ꞌo̱y nu̱kó̱tsats jeꞌ̱e̱ veꞌe yꞌijtnit.

10 ¿Juuꞌts aṯseꞌe ntsaj̱kp ku aṯseꞌe
veꞌem nvaꞌañ, ku aṯseꞌe je̱ jayu xꞌo̱yjá-
vat, ukpu̱ ku aṯseꞌe je̱ Nteꞌyam xꞌo̱yjávat,
ku aṯseꞌe jej̱a je̱ jayu vyinkujk o̱y ntánu̱t,
ukpu̱ ku aṯseꞌe jej̱a je̱ Nteꞌyam vyinkujk
o̱y ntánu̱t? Paṉ ku̱ntsaḵ xa aṯseꞌe jeṯs aṯ-
seꞌe jej̱a je̱ jayu vyinkujk o̱y ntánu̱t, ka je̱
Jesucriistovapts aṯseꞌe ntoojnjip.

Je̱ Jesucristo veꞌe du̱vinko̱o̱n je̱
Pablo jeṯseꞌe yꞌítu̱t je̱ kyukáṯsiva
11Ax nu̱jávadats yaꞌ̱a,̱ utsta ajchta ut-

sta tsaꞌ̱aḏa, je̱ o̱y kaṯs je̱ o̱y ayook juuꞌ
aṯs miitseꞌe nvaajnjidu, ka je̱ jáyuvapts
jeꞌ̱e̱ veꞌe je̱ vyinmaꞌyu̱n, 12 ka je̱ jáyu-
vapts aṯs jeꞌ̱e̱ veꞌe xtukkaṯaj̱ki, ka je̱ jáyu-
vapts aṯs jeꞌ̱e̱ veꞌe xtukyakꞌixpaj̱k, je̱ Je-
sucristo, jeꞌ̱e̱ xa veꞌe viinm aṯs xtukꞌix
xtuknu̱jaꞌvi.

13Mmó̱tudu xa veꞌe je̱ kaṯs vintso̱ aṯ-
seꞌe njáyuva yꞌijt ku aṯseꞌe njaanchjáva
yꞌijt juuꞌ veꞌe jyaanchjaꞌvidup aṯs je̱
nmuꞌisraeejlit jayu, jeṯs vinxu̱p aṯseꞌe
nmuꞌej̱kji paṉ paṉ jatyeꞌe je̱ Cristo du̱-
jaanchjaꞌvidup, jeṯs aṯs jeꞌ̱e̱ veꞌe njom-
toondi ntitoondi jeṯs aṯseꞌe ntukmaso̱ꞌo̱k-
tat juuꞌ veꞌe jyaanchjaꞌvidup. 14Nu̱y-
ojk xa aṯseꞌe nkutyún yꞌijt juuꞌ veꞌe je̱
israeejlit jayu jyaanchjaꞌvidup jeṯs ni
kaꞌa veꞌe nu̱may aṯs je̱ njayu juuꞌ aṯseꞌe
nmuꞌakijpxada, nu̱yojk aṯseꞌe nkutyún
yꞌijt aa̱ṯs je̱ nju̱jpit jayu je̱ pyavaꞌnu̱nda
jeṯs ni kaꞌa veꞌe jeꞌ̱eḏa. 15Ax je̱ maj̱a̱
maaꞌyu̱nts aṯseꞌe je̱ Nteꞌyam xtoojnji jeṯs
aṯseꞌe xvinkaa̱j̱n kaꞌanum aṯseꞌe nkeꞌex
vyeꞌna. Veꞌem tseꞌe du̱tuujn jeṯs aṯseꞌe
je̱ kukáṯsiva nꞌítu̱t. 16Ax ku tseꞌe du̱ꞌo̱y-
jaꞌvi, vanꞌitts aṯseꞌe xtukꞌix je̱ yꞌOnu̱k,
veꞌemts aṯseꞌe je̱ jayu nvaajnjadat je̱ o̱y

kaṯs je̱ o̱y ayook paṉ paṉ jatyeꞌe ka je̱
israeejlit jáyuvap. Ku veꞌe veꞌem jya-
jty, ni páṉats aṯseꞌe juuꞌ nkahꞌamo̱tutu̱vi
jeṯs aṯseꞌe nnu̱jávat ti aṯseꞌe ntónup, 17ni
kaꞌats aṯseꞌe jem̱ Jerusalén nmaj̱kxpa jeṯs
aṯseꞌe nꞌíxtat paṉ paṉ jatyeꞌe tooꞌvaj̱kp
ijttu je̱ kukáṯsivada jeṯs kaꞌa veꞌe aṯs, ño-
jkꞌó̱y aṯseꞌe tun jatyji nnu̱jkx jem̱ arábiait
yꞌit jo̱o̱tm, u̱xꞌo̱o̱kts aṯseꞌe nvimpijtnuva
jem̱ Damasco.

18Kutoojk joojntnumts aṯseꞌe nꞌaṯs jem̱
Jerusalén jeṯs aṯseꞌe je̱ Pedro nmaa̱ṯ-
nakyo̱jtsji; ax jeꞌ̱e̱ maa̱ṯts aṯseꞌe nꞌijt
makmo̱kx xaa̱j̱. 19Ax kaꞌats aṯseꞌe jadoꞌk
je̱ kukáṯsiva nꞌix, je̱ Santiágoji veꞌe,
je̱ Maj̱a̱ Vintsáṉ je̱ yꞌuts. 20Yájats aṯ-
seꞌe nvaꞌañ je̱ Nteꞌyam vyinkujk jeṯs
tyú̱vam yaꞌ̱a̱ veꞌe juuꞌ aṯs miitseꞌe
ntuknu̱jaꞌyidup. 21Vanꞌitts aṯseꞌe nnu̱jkx
jem̱ siiriait jeṯs cilíciait yꞌit jo̱o̱tmda.
22Kaꞌats aṯseꞌe xꞌíxada yꞌijt paṉ paṉ
jatyeꞌe toꞌk muk ijttup je̱ Cristo maa̱ṯ
jeṯseꞌe ñayꞌamókajada jem̱ judéait yꞌit
jo̱o̱tm, 23 jeꞌ̱ej̱yji veꞌe yꞌamo̱tunajxtup
yꞌijt: “Jeꞌ̱e̱ paṉeꞌe xjomtoꞌnumdup xti-
toꞌnumdup yꞌijt, jeꞌ̱e̱ tseꞌe u̱xyam je̱ jayu
du̱vaajnjip jeṯseꞌe du̱jaanchjávadat je̱ Je-
sucristo, kaꞌa tseꞌe du̱ꞌuktso̱jkni jeṯseꞌe
du̱jaanchjaꞌviꞌatú̱vadat je̱ Jesús.” 24Ax
veꞌem tseꞌe du̱yakmáj̱idi du̱yakjaanchidi
je̱ Nteꞌyam je̱ maj̱a̱ maaꞌyu̱n kaj̱x juuꞌ aṯ-
seꞌe xtoojnji.

Ku je̱ viijnk kukáṯsiva
du̱kuvaj̱kti je̱ Pablo

2 Kumakmajkts joojntnumts aṯseꞌe
nnaj̱kxnuva jem̱ Jerusalén, nmaa̱ḏi

aṯseꞌe je̱ Bernabé, nvo̱o̱vts aṯseꞌe je̱
Tito. 2 O̱jtsts aṯseꞌe jem̱ ku̱x je̱ Nteꞌyam
aṯseꞌe xtukꞌix xtuknu̱jaꞌvi. Ku aa̱ṯseꞌe
jem̱ Jerusalén nveꞌna, vanꞌitts aa̱ṯseꞌe
juuꞌ nko̱jtsmúk apu̱k maa̱ṯ jeꞌ̱eḏa paṉ
paṉ jatyeꞌe du̱nu̱máj̱idup. Jem̱ts aṯseꞌe
nꞌavaꞌni je̱ o̱y kaṯs je̱ o̱y ayook, veꞌem
ax joꞌn aṯseꞌe u̱xyam paat nvaajnjada
jeꞌ̱eḏa paṉ paṉ jatyeꞌe ka je̱ israeejlit

jáyuvap. Veꞌemts aṯseꞌe ntuujn ku̱x jeꞌ̱e̱
aṯseꞌe ntsaj̱kp jeṯseꞌe kyavintó̱kiyu̱t juuꞌ
aṯseꞌe ntoon jeṯs juuꞌ aṯseꞌe ntuumpna.
3Ax ó̱yam tseꞌe kyaꞌisraeejlitjáyuva
je̱ Tito, kaꞌa tseꞌe du̱tukꞌakee̱ꞌ̱yidi
jeṯseꞌe je̱ ixtaꞌnu̱n yakpaa̱j̱mjat jeṯseꞌe
du̱niꞌkxmat du̱ko̱jmat. 4Ax jem̱ tseꞌe
paṉ paṉ jatyeꞌe natyijju̱dup utsta
ajchta, jeꞌ̱e̱ tseꞌe du̱ꞌuktso̱jktu jeṯseꞌe
je̱ Tito ku̱yakpaa̱j̱mji je̱ ixtaꞌnu̱n.
Jeꞌ̱e̱ kaj̱xts jeꞌ̱e̱ veꞌe ñayꞌamojkijidi
aa̱ṯs maa̱ṯ je̱ ixpookpa joꞌnda, jeṯseꞌe
du̱ꞌíxtat joma vaateꞌe juuꞌ yakkuvu̱k
ku veꞌe je̱ jayu yꞌit toꞌk muk je̱
Jesucristo maa̱ṯ, yꞌuktso̱jktuts jeꞌ̱e̱
veꞌe jeṯs aa̱ṯseꞌe ku̱xꞌakee̱ꞌ̱yidi jeṯs
aa̱ṯseꞌe mpanaj̱kxnuvat je̱ Moisés je̱
pyavaꞌnu̱n. 5Ax ni vinxú̱pats aa̱ṯseꞌe
nkanamyaso̱o̱kji jeṯs aa̱ṯseꞌe ntónu̱t juuꞌ
veꞌe yꞌuktso̱jktu, ku̱x jeꞌ̱e̱ aa̱ṯseꞌe ntsaj̱kp
jeṯseꞌe xjaaꞌkjayép̱tat je̱ tyu̱v jeꞌ̱e,̱ veꞌem
ax joꞌn yꞌíxuva je̱ o̱y kaṯs je̱ o̱y ayook.

6Kaꞌats aṯseꞌe je̱ viijnk ko̱jtsvíjin
xmo̱o̱ydi jeꞌ̱e̱ paṉ paṉ jatyeꞌe yakko̱jtstup
jeṯs ñu̱máj̱idup jeꞌ̱e̱ veꞌe. Ax kaꞌats aṯs
jeꞌ̱e̱ veꞌe ntoonka paṉ ti jeꞌ̱e̱ veꞌe yꞌijtti,
ku̱x kaꞌa veꞌe je̱ Nteꞌyam du̱yakvinko̱pka
vinxu̱peꞌe je̱ maj̱in du̱jayep̱ta toꞌk jadoꞌk.
7Kyuvaj̱ktuts jeꞌ̱e̱ veꞌeda jeṯs aṯseꞌe je̱
Nteꞌyam xtukkaṯaj̱ki je̱ toonk jeṯs aṯ-
seꞌe nvaajnjadat je̱ o̱y kaṯs je̱ o̱y ay-
ook paṉ paṉ jatyeꞌe ka je̱ israeejlit jáyu-
vap, veꞌem ax joꞌn je̱ Nteꞌyam je̱ Pedro
du̱tukkaṯaj̱ki je̱ toonk jeṯseꞌe du̱vaajnja-
dat nay jeꞌ̱ej̱yam je̱ o̱y kaṯs je̱ o̱y ay-
ook paṉ paṉ jatyeꞌe israeejlit jayu. 8 Je̱
Nteꞌyam, juuꞌ veꞌe je̱ Pedro du̱putaj̱ki
jeṯseꞌe du̱tónu̱t je̱ kukáṯsiva toonk joma
veꞌe je̱ israeejlit jayu, jeꞌ̱ej̱yamts jeꞌ̱e̱ veꞌe
juuꞌ aṯseꞌe xputaj̱kiva jeṯs aṯseꞌe ntónu̱t
je̱ kukáṯsiva toonk joma veꞌe ka je̱ israee-
jlit jáyuvap.

9Ax je̱ Santiago maa̱ṯ je̱ Pedro jeṯs
je̱ Juan, jeꞌ̱e̱ juuꞌ veꞌe yakko̱jtstup jeṯs
ñu̱máj̱idup jeꞌ̱e̱ veꞌe, ku veꞌe du̱nu̱jaꞌ-
vidi jeṯs je̱ Nteꞌyam aṯseꞌe ya̱ toonk

xmo̱o̱y je̱ myaaꞌyu̱n kaj̱x, vanꞌitts aa̱ṯseꞌe
xkav̱aa̱ꞌ̱ndi, aṯs maa̱ṯ je̱ Bernabé, veꞌem
tseꞌe du̱yaknu̱keꞌ̱xnataj̱kidi juuꞌ aa̱ṯseꞌe
tu̱nko̱jtsmúk, veꞌem tseꞌe vyaandi jeṯs
ntukmaa̱ṯjayej̱ptup aa̱ṯseꞌe ya̱ toonk jeꞌ̱e̱
maa̱ṯta. O̱y tseꞌe du̱jávada jeṯs aa̱ṯseꞌe
naj̱kx njaaꞌktún joma veꞌe ka je̱ israeejlit
jáyuvap jeṯs jeꞌ̱e̱ veꞌe jyaaꞌktóndat joma
veꞌe je̱ israeejlit jayu. 10 Jeꞌ̱ej̱yjits aa̱ṯ-
seꞌe xꞌamó̱tudu jeṯs aa̱ṯseꞌe njaaꞌmyéṯsu̱t
je̱ ayo̱o̱va jáyuda. Jeꞌ̱em̱ts aṯseꞌe ntuump
vyeꞌna jeṯs aṯseꞌe ntunyakvinko̱pka jeṯs
aṯseꞌe njaaꞌktónu̱t.

Ku je̱ Pablo du̱vintso̱ꞌy je̱
Pedro jep̱ Antioquía

11Ax ku tseꞌe je̱ Pedro jyeꞌ̱y jem̱
Antioquía, ntuknu̱u̱jmits aṯs jeꞌ̱e̱
veꞌe aviinm ahꞌam ku̱x to̱kin jeꞌ̱e̱
veꞌe juuꞌ veꞌe tyoon. 12Myaa̱ṯkaayp
myaa̱ṯꞌuukp tseꞌe vyeꞌna je̱ utsta je̱
ajchta paṉ paṉ jatyeꞌe ka je̱ israeejlit
jáyuvap, ax ku tseꞌe jyeꞌ̱ydi je̱ utsta
je̱ ajchta juuꞌ veꞌe tso̱o̱ꞌndu jem̱
joma veꞌe je̱ Santiago, vanꞌit tseꞌe
mej̱tsꞌaaj mej̱tsjo̱o̱t je̱ Pedro apu̱k
ñapyaa̱j̱mji jeṯseꞌe du̱ko̱o̱ꞌkmaa̱ṯkaayni
du̱ko̱o̱ꞌkmaa̱ṯꞌookni. Jeꞌ̱e̱ kaj̱x tseꞌe
veꞌem jyatki ku̱x chaꞌ̱kipeꞌe paṉ paṉ
jatyeꞌe vaandup jeṯs ixtaꞌnu̱mpu̱u̱jmja
veꞌe du̱tsaḵ je̱ utsta je̱ ajchta paṉ
paṉ jatyeꞌe ka je̱ israeejlit jáyuvapta.
13Vanꞌit tseꞌe je̱ viijnk israeejlit jayu
juuꞌ veꞌe du̱jaanchjaꞌvidup je̱ Jesucristo,
jeꞌ̱e̱ tseꞌe je̱ mej̱tsꞌaaj je̱ mej̱tsjo̱o̱t
du̱jayej̱ptu maa̱ṯ je̱ Pedro, je̱ Bernabé
paat tseꞌe veꞌem jyátkiva. 14Ax kuts
aṯseꞌe nꞌix jeṯs kaꞌa veꞌe du̱paaꞌty
du̱ꞌakee̱g̱a juuꞌ veꞌe tyoondup maa̱ṯ je̱
tyu̱v jeꞌ̱e,̱ veꞌem ax joꞌn yꞌíxuva je̱ o̱y
kaṯs je̱ o̱y ayook, vanꞌitts aṯseꞌe jej̱a je̱
nu̱may jayu vyinkujk ntuknu̱u̱jmi je̱
Pedro. Jidu̱ꞌu̱mts aṯseꞌe nvaajñ: “Mits,
ó̱yam mitseꞌe mjaꞌisraeejlitjáyuva,
veꞌem xa mitseꞌe mjoojntyka ax
joꞌn paṉ paṉ jatyeꞌe ka jeꞌ̱ep̱ta, ka

veꞌemapeꞌe ax joꞌn je̱ israeejlit jayu.
¿Tyaj̱x tseꞌe xꞌakee̱ꞌ̱yavaꞌañ juuꞌ veꞌe
ka je̱ israeejlit jáyuvapta, jeṯseꞌe
du̱kutyóndat je̱ israeejlit jayu je̱
pyavaꞌnu̱nda? 15 Je̱ keꞌ̱xtku̱n kaj̱x xa
u̱u̱ꞌmeꞌe nꞌisraeejlitjáyuvimda, kaꞌats
u̱u̱ꞌmeꞌe nyaktíjumda tó̱kinax jayu,
veꞌem ax joꞌn paṉ paṉ jatyeꞌe ka je̱
israeejlit jáyuvap. 16Nnu̱jaꞌvimdinupts
u̱u̱ꞌmeꞌe jeṯs kaꞌa veꞌe je̱ Nteꞌyam
je̱ jayu du̱kato̱kimpu̱m je̱ Moisés je̱
pyavaꞌnu̱n kaj̱x, jeꞌ̱e̱ veꞌe ku veꞌe je̱
Jesucristo yakjaanchjáva. Jeꞌ̱e̱ kaj̱x tseꞌe
je̱ Jesucristo njaanchjaꞌvimda jeṯseꞌe je̱
Nteꞌyam xkato̱kimpaꞌ̱mumdat, kaꞌa tseꞌe
nꞌíxtimda vintso̱ veꞌe nkutyoꞌnumdat je̱
Moisés je̱ pyavaꞌnu̱n jeṯs jeꞌ̱e̱ kaj̱xeꞌe je̱
Nteꞌyam xkato̱kimpaꞌ̱mumdat, ku̱x je̱
Nteꞌyam, tyumto̱kimpu̱u̱mp jeꞌ̱e̱ veꞌe je̱
jayu je̱ Moisés je̱ pyavaꞌnu̱n kaj̱x.”

17Paṉ nꞌíxtimdup tseꞌe jeṯseꞌe je̱
Nteꞌyam xkato̱kimpaꞌ̱mumdat ku̱xeꞌe
toꞌk muk nꞌijtumda je̱ Cristo maa̱ṯ,
yaknu̱keꞌ̱xnataj̱kipts jeꞌ̱e̱ veꞌe jeṯs
tó̱kinax jayu u̱u̱ꞌmeꞌeda. ¿Yaktíjupts
jeꞌ̱e̱ vineꞌe jeṯs u̱u̱ꞌmeꞌe je̱ Cristo
xyakto̱kintoꞌnumdup? ¡Ni vintso̱va xa
veꞌe veꞌem kyayaktij! 18Ax paṉ aṯs tseꞌe
je̱ jayu ku̱ntukꞌix jeṯseꞌe du̱kutyóndat
je̱ pavaꞌnu̱n juuꞌ aṯseꞌe u̱xyam je̱ jayu
nvaajnjidup jeṯs ka jeꞌ̱e̱ kaj̱xapeꞌe je̱ jayu
yakto̱kinmeeꞌkx, ku̱nyaknu̱keꞌ̱xnatáḵats
aṯseꞌe jeṯs to̱kin maa̱ṯ aṯseꞌe jeꞌ̱e̱ kaj̱x
ku aṯseꞌe nkakutyún je̱ pavaꞌnu̱n.
19Veꞌem xa aṯseꞌe ax joꞌn aṯseꞌe aa̱ꞌ̱k
ku̱nꞌijt jej̱a je̱ Moisés je̱ pyavaꞌnu̱n
vyinkujk, je̱ pavaꞌnu̱n juuꞌ aṯseꞌe xtukꞌix
jeṯs nvinmajtsjup aṯseꞌe je̱ o̱o̱ꞌku̱n
ku̱xeꞌe aṯs nkakutyuujn. Je̱ pavaꞌnu̱nti ̱
aṯseꞌe veꞌem xyaktaan jeṯs aṯseꞌe
njoojntykat vintso veꞌe je̱ Nteꞌyam
yakmaj̱a yakjaancha yꞌijtnit. 20Veꞌem
xa aṯseꞌe ax joꞌn aṯseꞌe ku̱nꞌaa̱ꞌ̱k jem̱
cruz kaj̱xm je̱ Cristo maa̱ṯ. Jeꞌ̱e̱ kaj̱xts
aṯseꞌe nko̱o̱ꞌkjoojntykini jeṯs aṯseꞌe
nyaktónu̱t ya̱ nꞌavintso̱ vinmaꞌyu̱n, je̱

Cristo veꞌe joojntykip yam aṯs njaꞌvin
kaj̱xm, jeṯs namvaat aṯseꞌe ya̱ naxviijnit
niꞌkxu̱ko̱pk njayep, je̱ Nteꞌyam je̱
yꞌOnu̱k kaj̱xts aṯseꞌe njoojntyka ku̱xeꞌe
aṯs jeꞌ̱e̱ njaanchjáva, jeꞌ̱e̱ juuꞌ aṯseꞌe
o̱o̱y xtuntso̱jkp jeṯs aṯseꞌe xkuꞌo̱o̱ꞌki.
21Kaꞌa xa aṯseꞌe nkakuvu̱k je̱ maaꞌyu̱n
juuꞌ veꞌe je̱ Nteꞌyam xtoojnjimdup je̱
Cristo kaj̱x. Ku̱x paṉ je̱ Nteꞌyam xa veꞌe
je̱ jayu ku̱du̱kato̱kimpu̱m je̱ Moisés je̱
pyavaꞌnu̱n kaj̱x, veꞌemts jeꞌ̱e̱ veꞌe ax joꞌn
ku̱kyatihꞌijt ku veꞌe je̱ Cristo yꞌukꞌaa̱ꞌ̱k.

Je̱ pavaꞌnu̱n jeṯs je̱ jaanchjaꞌvin

3Miits, galáciait jáyuda, kaꞌa veꞌe o̱y
juuꞌ xpayo̱ꞌo̱yda. ¿Paṉeꞌe mko̱ꞌo̱yv-

inꞌíxju̱du jeṯseꞌe xko̱o̱ꞌkjaanchjaꞌvidini je̱
tyu̱v jeꞌ̱e?̱ Vaꞌajts xa aṯs miitseꞌe nvaa-
jnjidi jeṯseꞌe xnu̱jaꞌvidi vintso̱ veꞌe je̱
Cristo du̱yakcruuzpej̱tti, veꞌem ax joꞌn
viinm ku̱xꞌixti joꞌn. 2Toꞌk viijnji aṯseꞌe
nnu̱javavaꞌañ jeṯseꞌe xnu̱kó̱tstat, ¿mku-
tyoondu vineꞌe je̱ Moisés je̱ pyavaꞌnu̱n
jeṯs jeꞌ̱e̱ kaj̱xeꞌe je̱ Espíritu Santo tyaj̱ki
jem̱ mjaꞌvin kaj̱xmda, ukpu̱ jeꞌ̱e̱ kaj̱xeꞌe
ku̱xeꞌe xjaanchjaꞌvidi je̱ o̱y kaṯs je̱ o̱y ay-
ook juuꞌ veꞌe mꞌamo̱tunajxtu? 3 ¿Vintso̱
veꞌe mꞌo̱ꞌyixjada jeṯseꞌe mnapyám̱jada
vaꞌajts ka víjap? Mtonꞌukvaandu xa veꞌe
juuꞌ veꞌe je̱ Nteꞌyam chaj̱kp ku̱xeꞌe je̱
Espíritu Santo mputaj̱kijidi. ¿Veꞌemeꞌe
u̱xyam xtso̱kta jeṯseꞌe mꞌíttat o̱y jeṯs
vaꞌajts je̱ mꞌavintso̱ kutojku̱n kaj̱xta?
4 ¿Kaꞌa vineꞌe mtoꞌnu̱xjada ni vinxu̱pa
nu̱jom je̱ tsaachpaatu̱n juuꞌ veꞌe myakna-
jxtu? ¡Ó̱yap ijk jeꞌ̱e̱ vineꞌe mtoꞌnu̱xjada!
5Ku veꞌe je̱ Nteꞌyam du̱kejx je̱ Espíritu
Santo jeṯseꞌe yꞌítu̱t jem̱ mjaꞌvin kaj̱xmda
jeṯseꞌe je̱ Nteꞌyam du̱tún je̱ maj̱in joma
veꞌe miitsta, ¿ti kaj̱xts jeꞌ̱e̱ veꞌe veꞌem
du̱tún? ¿Jeꞌ̱e̱ kaj̱x vineꞌe ku veꞌe xꞌíx-
tada vintso̱ veꞌe xkutyóndat je̱ Moisés je̱
pyavaꞌnu̱n, ukpu̱ jeꞌ̱e̱ kaj̱x vineꞌe ku veꞌe
xjaanchjávada je̱ o̱y kaṯs je̱ o̱y ayook juuꞌ
veꞌe mꞌamo̱tunajxtu?

6 Jyaanchjaꞌvits jeꞌ̱e̱ veꞌe je̱ Abraham je̱
Nteꞌyam. Ax ku̱x tseꞌe du̱jaanchjaꞌvi, jeꞌ̱e̱
kaj̱x tseꞌe je̱ Nteꞌyam kyato̱kimpaa̱j̱mji.
7Ax veꞌem tseꞌe, nu̱jávada tseꞌe jeṯs
jeꞌ̱eḏa paṉ paṉ jatyeꞌe du̱jaanchjaꞌvidup
je̱ Nteꞌyam, je̱ jaanchjaꞌvin kaj̱xts jeꞌ̱e̱
veꞌe yꞌitta je̱ Abraham je̱ chaanda je̱
kyo̱o̱jta. 8Ku veꞌe kyatúnju̱na vyeꞌna,
yꞌavaꞌnits jeꞌ̱e̱ veꞌe je̱ Kunuuꞌkx Jatyán
jeṯs je̱ jaanchjaꞌvin kaj̱xeꞌe je̱ Nteꞌyam
du̱kato̱kimpám̱u̱t paṉ paṉ jatyeꞌe ka je̱
israeejlit jáyuvap, tyukmuko̱jts tseꞌe je̱
Nteꞌyam je̱ Abraham ju̱jpani je̱ o̱y kaṯs
je̱ o̱y ayook ku veꞌe du̱nu̱u̱jmi: “Mits
kaj̱x xa veꞌe du̱paaꞌttat je̱ kunooꞌkxu̱n je̱
jayu paṉ nu̱vinxu̱peꞌe chaa̱ṉada toꞌk it
toꞌk naxviijn.” 9Ax veꞌem tseꞌe, jeꞌ̱eḏa
paṉ paṉ jatyeꞌe je̱ Nteꞌyam du̱jaanch-
jaꞌvidup, kunooꞌkxju̱dupts jeꞌ̱e̱ veꞌe je̱
Nteꞌyam, veꞌem ax joꞌn du̱kunuuꞌkx je̱
Abraham, juuꞌ veꞌe jaanchjaꞌviju.

10Nu̱jom tseꞌe paṉ paṉ jatyeꞌe
du̱máḵkip je̱ Moisés je̱ pyavaꞌnu̱n, ko̱ꞌo̱y
nu̱ko̱tsa tseꞌe yꞌitta, ku̱x jidu̱ꞌu̱m xa
veꞌe je̱ Kunuuꞌkx Jatyán vyaꞌañ: “Ko̱ꞌo̱y
nu̱ko̱tsa tseꞌe yꞌitta toꞌk kaꞌ̱aj̱yji paṉ
paṉ jatyeꞌe du̱kakutyoondup nu̱jom
juuꞌ jatyeꞌe javyet yap pavaꞌnu̱n ku̱jxp.”
Jidu̱ꞌu̱m tseꞌe vyaꞌañ. 11Vaꞌajts tseꞌe
yaknu̱java jeṯs kaꞌa veꞌe paṉ paṉeꞌe je̱
Nteꞌyam kyato̱kimpu̱u̱mp je̱ Moisés je̱
pyavaꞌnu̱n kaj̱x, ku̱x jidu̱ꞌu̱m xa veꞌe
vyaampa je̱ Kunuuꞌkx Jatyán: “Paṉ paṉ
xa veꞌe je̱ Nteꞌyam kyato̱kimpu̱u̱mp jeꞌ̱e̱
kaj̱x ku veꞌe jyaanchjávaja, joojntykapts
jeꞌ̱e̱ veꞌe.” Jidu̱ꞌu̱m tseꞌe vyaꞌañ.
12Paṉ ku̱du̱kutyún xa veꞌe je̱ jayu je̱
Moisés je̱ pyavaꞌnu̱n, o̱ꞌyipts jeꞌ̱e̱ veꞌe
jeṯseꞌe veꞌem du̱kutyóndat ó̱yameꞌe
du̱kajaanchjávada je̱ Nteꞌyam. Veꞌem
xa jeꞌ̱e̱ veꞌe ax joꞌn je̱ Kunuuꞌkx Jatyán
vyaꞌañ: “Paṉ paṉ xa veꞌe du̱kutyoomp
nu̱jom je̱ pavaꞌnu̱n, joojntykapts jeꞌ̱e̱
veꞌe.”

13Ax veꞌem tseꞌe, ko̱ꞌo̱y nu̱ko̱tsa tseꞌe
nꞌijtumdi ku̱xeꞌe nkakutyoꞌnumdi je̱

Moisés je̱ pyavaꞌnu̱n. Ax kaꞌa tseꞌe
u̱xyam nꞌukꞌijtumdini ko̱ꞌo̱y nu̱ko̱tsa, je̱
Cristo veꞌe xtuknu̱vaatsumdu je̱ ntó̱k-
inamda, jeꞌ̱e̱ tseꞌe ko̱ꞌo̱y nu̱ko̱tsa ijt
u̱u̱ꞌm kaj̱xamda ku veꞌe xkuꞌo̱o̱ꞌkimdi,
veꞌem ax joꞌn je̱ Kunuuꞌkx Jatyán vyaꞌañ:
“Ko̱ꞌo̱y nu̱ko̱tsa xa veꞌe nu̱jom paṉ paṉ
jatyeꞌe jem̱ ku̱p kaj̱xm o̱o̱ꞌktup.” Jidu̱ꞌu̱m
tseꞌe vyaꞌañ. 14Xtuknu̱vaatsumdu tseꞌe
je̱ ntó̱kinamda, ax veꞌem tseꞌe je̱ Cristo
kaj̱x je̱ Nteꞌyam du̱kunooꞌkxu̱t paṉ
paṉ jatyeꞌe ka je̱ israeejlit jáyuvap,
veꞌem ax joꞌn je̱ Abraham yakkunuuꞌkx,
xkuꞌo̱o̱ꞌkimdu veꞌe jeṯseꞌe toꞌk kaꞌ̱aj̱yji
je̱ jaanchjaꞌvin kaj̱x njayej̱pumdinit yam
njaꞌvin kaj̱xmamda je̱ Espíritu Santo,
juuꞌ veꞌe je̱ Nteꞌyam vyaajntk jeṯseꞌe myi-
innit yaja naxviijn.

Je̱ pavaꞌnu̱n jeṯs je̱ vaandu̱k
15Utsta ajchta utsta tsaꞌ̱aḏa, jidu̱ꞌu̱m

xa veꞌe je̱ jayu yuj du̱jayep̱ta yaja naxvi-
ijn. Ku xa veꞌe je̱ jayu toꞌk je̱ naḵ
du̱yakꞌó̱yada paṉ vintso̱ veꞌe juuꞌ du̱ko̱jt-
sꞌó̱yada, ni paṉa tseꞌe kyaꞌo̱ꞌyixju̱ jeṯseꞌe
du̱yakpuvaꞌatsu̱t ukpu̱ du̱yaknu̱yókat.
16Nay veꞌem tseꞌe jyajtpa ku veꞌe je̱
Nteꞌyam je̱ vaandu̱k du̱yaktaajñ maa̱ṯ je̱
Abraham jeṯs je̱ chaan je̱ kyo̱o̱j. Kaꞌa
tseꞌe je̱ Kunuuꞌkx Jatyán vyaꞌañ jeṯs je̱
Nteꞌyameꞌe je̱ Abraham du̱nu̱u̱jmi: “je̱
mtsaanda je̱ mko̱o̱jta”, veꞌem ax joꞌn nu̱-
may je̱ tsaan je̱ ko̱o̱j ku̱yꞌijtti; jidu̱ꞌu̱meꞌe
du̱nu̱u̱jmi: “je̱ mtsaan je̱ mko̱o̱j”. Ax
jeꞌ̱eṯs yaꞌ̱a̱ veꞌe tyijp toꞌkji je̱ chaan je̱
kyo̱o̱j, jeꞌ̱eṯs jeꞌ̱e̱ veꞌe je̱ Cristo. 17Yaꞌ̱a̱
xa aṯseꞌe ntijp. Ku veꞌe je̱ Nteꞌyam du̱-
mukaj̱ts je̱ Abraham, tyukvinvaꞌnits jeꞌ̱e̱
veꞌe jeṯs kyutyónupeꞌe je̱ yꞌayook. Jeꞌ̱e̱
kaj̱x tseꞌe je̱ Moisés je̱ pyavaꞌnu̱n juuꞌ
veꞌe maktaaxk mó̱kupx jaꞌiiꞌpx majk joo-
jnt u̱xꞌo̱o̱k jeꞌ̱y, kaꞌats jeꞌ̱e̱ veꞌe yꞌo̱ꞌyixju̱
jeṯseꞌe du̱nu̱nkayakjátu̱t jeṯseꞌe tyónju̱t
kyó̱tsju̱t je̱ ayook juuꞌ veꞌe je̱ Nteꞌyam je̱
Abraham tyukvinvaꞌni. 18Ax paṉ vanꞌitji
tseꞌe je̱ Nteꞌyam ku̱du̱kutyún je̱ yꞌayook

ku veꞌe je̱ jayu du̱kutyún je̱ Moisés je̱
pyavaꞌnu̱n, kaꞌa tseꞌe tyun je̱ ayook juuꞌ
veꞌe je̱ Nteꞌyam je̱ Abraham tyukvinvaꞌni
jeṯs tyónupeꞌe je̱ myaaꞌyu̱n kaj̱x.

19Ax veꞌem tseꞌe, ¿tits jeꞌ̱e̱ veꞌe vyaꞌañ
je̱ Moisés je̱ pyavaꞌnu̱n? Yakmo̱o̱y xa
veꞌe je̱ Moisés je̱ pavaꞌnu̱n jeṯseꞌe veꞌem
je̱ jayu je̱ tyo̱kin yaknu̱keꞌ̱xnatáḵa yꞌí-
tu̱t, táv̱ani veꞌe je̱ Nteꞌyam je̱ vaan-
du̱k du̱yaktáñ vyeꞌna je̱ Abraham maa̱ṯ.
Je̱ vaat xa veꞌe jyejk je̱ pavaꞌnu̱n ku
veꞌe myiijn je̱ Abraham je̱ chaan je̱ ky-
o̱o̱j, jeꞌ̱e̱ paṉeꞌe je̱ Nteꞌyam vyaajntk jeṯ-
seꞌe myínu̱t. Je̱ ángeles kaj̱xta xa veꞌe
je̱ Moisés yakmo̱o̱jy je̱ pavaꞌnu̱n, vanꞌit
tseꞌe je̱ Moisés je̱ pavaꞌnu̱n du̱ko̱jtsna-
jxy jej̱a je̱ jayu vyinkujkta. 20Ax viinm
tseꞌe je̱ Nteꞌyam je̱ ko̱jtstán du̱yaktaajñ je̱
Abrahammaa̱ṯ, kaꞌa tseꞌe paṉ viijnk yak-
tsaj̱k juuꞌ veꞌe je̱ Abraham ku̱du̱nu̱u̱jmi
vintso̱ veꞌe je̱ Nteꞌyam vyaajñ.

Juuꞌ veꞌe je̱ Moisés je̱
pyavaꞌnu̱n tyuump

21 ¿Jeꞌ̱eṯs yaꞌ̱a̱ vineꞌe tyijp jeṯs choꞌox-
pu̱jkpeꞌe je̱ Moisés je̱ pyavaꞌnu̱n je̱
Nteꞌyam je̱ vyaandu̱k? ¡Ni vintso̱va xa
veꞌe veꞌem kyayaktij! Ku̱x paṉ jej̱a xa
veꞌe ku̱yꞌit je̱ pavaꞌnu̱n juuꞌ kaj̱xeꞌe je̱
Nteꞌyam du̱yaky je̱ joojntykin juuꞌ veꞌe
xaꞌ̱ma kaj̱x ijtp, je̱ pavaꞌnu̱n kaj̱x tseꞌe je̱
Nteꞌyam je̱ jayu ku̱du̱kato̱kimpu̱m. 22Ax
vaamp xa veꞌe je̱ Kunuuꞌkx Jatyán jeṯs
toꞌk kaꞌ̱aj̱yji veꞌe je̱ jayu yꞌitta jem̱ je̱
to̱kin kyaꞌ̱m. Jeꞌ̱e̱ kaj̱x xa yaꞌ̱a̱ veꞌe veꞌem
jeṯseꞌe je̱ jaanchjaꞌvin kaj̱x yakmo̱o̱ydinit
je̱ Nteꞌyam je̱ vyaandu̱k jeꞌ̱eḏa paṉ paṉ
jatyeꞌe je̱ Jesucristo du̱jaanchjaꞌvidup.

23Kaꞌanumeꞌe je̱ Jesús myin vyeꞌna
yaja naxviijn, ijtumdu tseꞌe jep̱ je̱ Moisés
pyavaꞌnu̱n paꞌtkup. Veꞌem tseꞌe nꞌij-
tumdi vanꞌit paat ku veꞌe je̱ jayu yak-
vaajnjiꞌukvaandi vintso̱ jeꞌ̱e̱ veꞌe ku veꞌe
je̱ Jesucristo yakjaanchjáva. 24Ax veꞌem
tseꞌe je̱ Moisés je̱ pyavaꞌnu̱n xkaꞌ̱mimda
yꞌijt ax joꞌn je̱ piꞌk ónu̱k ku̱nꞌijtumdi,

xtukꞌíxumdu tseꞌe paṉ ti jeꞌ̱e̱ veꞌe je̱
to̱kin. Veꞌem tseꞌe du̱tuujn vanꞌit paat ku
veꞌe je̱ Cristo myiijn jeṯseꞌe je̱ jaanch-
jaꞌvin kaj̱x je̱ Nteꞌyam xkato̱kimpaꞌ̱mum-
dat. 25Ax u̱xyam tseꞌe, ku veꞌe njaanch-
jaꞌvimda je̱ Cristo, kaꞌa tseꞌe nꞌukꞌijtum-
dini jep̱ je̱ Moisés pyavaꞌnu̱n paꞌtkup.

26Ku̱xeꞌe je̱ Jesucristo xjaanchjávada,
jeꞌ̱e̱ kaj̱x tseꞌe mꞌitta je̱ Nteꞌyam je̱
yꞌónu̱k. 27Nu̱vinxu̱pts miitseꞌe mꞌitta
toꞌk muk je̱ Cristo maa̱ṯ je̱ nap̱ej̱tu̱n kaj̱x,
veꞌem xa veꞌe mꞌitta ax joꞌn je̱ Cristo
ku̱mnatyukxo̱jxjidi joꞌn. 28Kaꞌa xa veꞌe
vyinko̱pka paṉ je̱ jayu veꞌe yꞌit israee-
jlit jayu uk paṉ paṉ jatyeꞌe ka jeꞌ̱ep̱ta,
joyu̱toompa jayu ukpu̱ naspaḵa jayu,
yaaꞌtyaj̱k ukpu̱ taꞌ̱ax̱taj̱k, ku̱x ku xa veꞌe
toꞌk muk nꞌijtumda je̱ Cristo Jesús maa̱ṯ,
veꞌem tseꞌe nu̱jom nꞌijtumda ax joꞌn toꞌk
niꞌkx toꞌk ko̱pk ku̱nꞌijtumdi. 29Ax paṉ
veꞌem tseꞌe nꞌijtumda je̱ Cristo maa̱ṯ, je̱
Abraham je̱ chaan je̱ kyo̱o̱jts u̱u̱ꞌmeꞌeda,
xtukkaḏaakumdupts u̱u̱ꞌmeꞌe je̱ vaandu̱k
juuꞌ veꞌe je̱ Nteꞌyam yaktaan.

4 Yaꞌ̱a̱ xa jeꞌ̱e̱ veꞌe juuꞌ aṯseꞌe ntijp:
Namvaat xa veꞌe je̱ jayu je̱ yꞌónu̱k

piꞌknum juuꞌ veꞌe je̱ pu̱k tukkaḏaꞌakjup,
ó̱yameꞌe je̱ pu̱k du̱jeꞌ̱ei̱káx̱u̱t nu̱jom,
vanxu̱pts jeꞌ̱e̱ veꞌe yꞌit ax joꞌn je̱ joyu̱-
toompa. 2 Jem̱ xa veꞌe je̱ jayu juuꞌ veꞌe
íxju̱dup jeṯseꞌe kyaꞌ̱majada vanꞌit paat
ku veꞌe jyeꞌ̱yat je̱ xaa̱j̱ juuꞌ veꞌe je̱ tyeeꞌ
ñu̱paa̱j̱mtki. 3Veꞌemts u̱u̱ꞌmeꞌe njajtum-
duva. Namvaat xa veꞌe nꞌijtumdi ax joꞌn
je̱ piꞌk ónu̱k, o̱o̱y tseꞌe ntuntso̱jkumdi jeṯ-
seꞌe mpanaj̱kxumdat je̱ ko̱ꞌo̱y costumbre
juuꞌ veꞌe je̱ jayu pyanaj̱kxtup yaja naxvi-
ijn. 4Ax ku tseꞌe je̱ xaa̱j̱ jyeꞌ̱yni juuꞌ veꞌe
je̱ Nteꞌyam ñu̱paa̱j̱mtki, vanꞌit tseꞌe je̱
Nteꞌyam du̱kejx je̱ yꞌOnu̱k, je̱ taꞌ̱ax̱taj̱kts
jeꞌ̱e̱ veꞌe yakkeꞌ̱xju, jeṯseꞌe yꞌijt jep̱ je̱
Moisés pyavaꞌnu̱n paꞌtkup. 5Veꞌem tseꞌe
du̱tuujn jeṯseꞌe xpaj̱ku̱mpijtumdinuvat,
kaꞌa tseꞌe nꞌukꞌijtumdinit jep̱ je̱ Moisés
pyavaꞌnu̱n paꞌtkup, jeꞌ̱e̱ veꞌe jeṯseꞌe nꞌij-

tumdinit je̱ Nteꞌyam maa̱ṯ ax joꞌn jeꞌ̱e̱ je̱
yꞌónu̱k.

6Ku̱x je̱ Nteꞌyam je̱ yꞌónu̱k miitseꞌeda,
jeꞌ̱e̱ kaj̱x tseꞌe je̱ Nteꞌyam du̱pu̱u̱jm jem̱
mjaꞌvin kaj̱xmda je̱ Espíritu Santo, juuꞌ
veꞌe ijtpap jem̱ je̱ Nteꞌyam jyaꞌvin kaj̱xm,
je̱ Espíritu Santo, juuꞌ kaj̱xeꞌe je̱ Nteꞌyam
nmuko̱jtsumda jidu̱ꞌu̱m: “Tata, aa̱ṯs je̱
nTeeꞌ.” 7Ax veꞌem tseꞌe, je̱ Nteꞌyam je̱
yꞌónu̱k xa miitseꞌeda, kaꞌa tseꞌe mꞌukꞌi-
jttini ax joꞌn je̱ joyu̱toompa. Ax jeꞌ̱e̱ tseꞌe
ku̱xeꞌe mꞌitta je̱ Nteꞌyam je̱ yꞌónu̱k, jeꞌ̱e̱
kaj̱x tseꞌe je̱ Cristo kaj̱x mmo̱o̱jyjidinit
nu̱jom je̱ yꞌo̱y jeꞌ̱e̱ juuꞌ veꞌe mtukkaḏaꞌak-
jadap ku̱x jeꞌ̱e̱ je̱ yꞌónu̱k miitseꞌeda.

Ku je̱ Pablo du̱vinmaajy je̱
jaanchjaꞌvivataj̱k jep̱ Galacia

8Ku miitseꞌe je̱ Nteꞌyam xkaꞌíxadana
vyeꞌna, mmutoonduts miitseꞌe may juuꞌ
veꞌe ka je̱ Nteꞌyamap. 9Ax u̱xyam tseꞌe,
jeꞌ̱e̱ veꞌe ku̱xeꞌe je̱ Nteꞌyam xꞌíxaidini,
ukpu̱ ñojkꞌó̱y yakkaṯs, jeꞌ̱e̱ veꞌe ku̱x-
eꞌe je̱ Nteꞌyam mꞌíxaijidini, ¿vintso̱seꞌe
mnayjávajada jeṯseꞌe jadoꞌk nax xꞌav-
impijtidinuva jeṯseꞌe mkaꞌ̱mijidinuvat je̱
costumbre juuꞌ veꞌe katoomp jeṯs tuk-
maꞌ̱aṯum? 10 ¡Jem̱ tseꞌe je̱ xaa̱j̱, je̱ po̱ꞌo̱,
je̱ aats, jeṯs je̱ joojnt juuꞌ veꞌe mꞌa-
maaꞌyidup! 11 Jeꞌ̱eṯs aṯseꞌe nvinmaayp
ku veꞌe ni vinxu̱pa mkatoꞌnu̱xjadat juuꞌ
aṯs miitseꞌe ntukꞌixtu.

12Utsta ajchta utsta tsaꞌ̱aḏa,
nmunooꞌkxtktup xa veꞌe jeṯseꞌe
mnapyám̱jadat aṯs maa̱ṯ, veꞌem ax
joꞌn aṯseꞌe nnapyu̱mju̱ miits maa̱ṯta.
Kaꞌa xa aṯs miitseꞌe xmuto̱kintoondi.
13Ax joꞌn xnu̱jávada joꞌn, je̱ paꞌam kaj̱x
aṯseꞌe mutoꞌk nax nꞌijt miits maa̱ṯta
jeṯseꞌe nvaajnjidi je̱ o̱y kaṯs je̱ o̱y ayook.
14 O̱yam tseꞌe mtsoꞌoxjajtu̱xjidi ku
aṯseꞌe paj̱kjup nveꞌna vanꞌit, kaꞌats aṯs
miitseꞌe xviijnkꞌíxti, ni kaꞌats aṯseꞌe
xko̱ꞌo̱yjaꞌvidi, ñojkꞌó̱y aṯseꞌe xkuvaj̱kti
ax joꞌn aṯseꞌe ku̱nꞌijt je̱ Nteꞌyam je̱
yꞌaangeles ukpu̱ aṯseꞌe ku̱nꞌijt je̱

Jesucristo viinm. 15 ¿Jómaseꞌe yꞌit je̱
xo̱o̱jntku̱n juuꞌ veꞌe mjayej̱ptu vanꞌit?
Veꞌem xa aṯs miitseꞌe nnaa̱j̱mada
jeṯs paṉ ku̱mꞌo̱ꞌyixjidi veꞌe jeṯs aṯseꞌe
xyakjo̱tkaḏaakti, je̱ mviijn paat tseꞌe
ku̱xyakpítsumdi jeṯs aṯseꞌe ku̱xmo̱o̱ydi.
16Ax u̱xyam, ¿je̱ mtsoꞌoxpaj̱kpada aṯs
vineꞌe tu̱nvimpijtni jeꞌ̱e̱ kaj̱x ku aṯs
miitseꞌe nvaajnjidi je̱ tyu̱v jeꞌ̱e?̱

17 O̱o̱y xa miitseꞌe mtunvinmáyjada
jeꞌ̱eḏa paṉ paṉ jatyeꞌe du̱yaktiku̱tsu-
vaandup je̱ o̱y kaṯs je̱ o̱y ayook; ax je̱
kyo̱ꞌo̱y jeꞌ̱eṯs jeꞌ̱e̱ veꞌe juuꞌ veꞌe mtuk-
mutso̱jkju̱dup. Jeꞌ̱eṯs jeꞌ̱e̱ veꞌe cho̱jktup
jeṯs aṯs miitseꞌe xmaso̱o̱ktinit jeṯs jeꞌ̱e̱
veꞌe xpanaj̱kxtinit. 18 O̱y xa jeꞌ̱e̱ veꞌe ku
veꞌe je̱ jayu je̱ viijnk jayu du̱vinmay
paṉ o̱y jeꞌ̱e̱ veꞌe juuꞌ veꞌe yaktukmut-
so̱jktup. Xaꞌ̱ma kaj̱x tseꞌe veꞌem yak-
tónu̱t, ka vanꞌítjyap ku aṯseꞌe nꞌit mi-
its maa̱ṯta. 19Miits, juuꞌ aṯseꞌe nꞌonu̱k-
jaꞌvidup, jadoꞌk nax xa aṯseꞌe je̱ tsaach-
paatu̱n nyaknaxy miits kaj̱xta, veꞌem ax
joꞌn je̱ ónu̱k taak je̱ tsaachpaatu̱n du̱yak-
naxy ku veꞌe je̱ yꞌónu̱k du̱yakkeꞌ̱ex̱-
uvaꞌañ. Ax jaaꞌktsaachpaaꞌtupts aṯseꞌe
vanꞌit paat ku veꞌe mꞌijttinit ax joꞌn je̱
Cristo du̱tsaḵ. 20 O̱o̱y aṯseꞌe njatuntsaḵ
jeṯs aṯseꞌe u̱xyam ku̱nꞌit miits maa̱ṯta,
veꞌemts aṯseꞌe ku̱nyaknu̱keꞌ̱xnatáḵa jeṯs
o̱o̱y aṯs miitseꞌe ntuntso̱kta. O̱o̱y aṯs mi-
itseꞌe xtunvinmaꞌyu̱nmo̱ꞌo̱da.
Je̱ Agar jeṯs je̱ Sara tukmuꞌaꞌixmojkin

21Miitsta, paṉ paṉ jatyeꞌe jep̱ je̱
Moisés pyavaꞌnu̱n paꞌtkup napyam̱uvaa-
jnju̱dup, nu̱kó̱tstats nꞌit, ¿kaꞌana miit-
seꞌe xꞌamo̱tunaxta vintso̱ veꞌe vyaꞌañ je̱
pavaꞌnu̱n? 22Veꞌem xa veꞌe vyaꞌañ jeṯs
nu̱mej̱tskeꞌe je̱ yꞌónu̱k yꞌijt je̱ Abraham,
toꞌk juuꞌ veꞌe tyukmaa̱ṯjayej̱p je̱ jaj̱tspa
jeṯs jadoꞌk juuꞌ veꞌe tyukmaa̱ṯjayej̱p
je̱ ñu̱daꞌ̱ax̱am. 23 Je̱ jaj̱tspa, je̱ Agar,
veꞌemts jeꞌ̱e̱ veꞌe je̱ yꞌónu̱k kyeꞌx áxam
joꞌn o̱pyáṉ piꞌk ónu̱ka. Ax je̱ Abraham
je̱ ñu̱daꞌ̱ax̱, jeꞌ̱e̱ tseꞌe toꞌk je̱ piꞌk ónu̱k

du̱yakkeꞌ̱x jeṯseꞌe veꞌem tyónju̱t juuꞌ veꞌe
je̱ Nteꞌyam je̱ Abraham tukvinvaꞌniju.
24Ya̱ nu̱mej̱tsk taꞌ̱ax̱taj̱kta, mej̱tsk je̱
ko̱jtstánts jeꞌ̱e̱ veꞌe juuꞌ veꞌe yaktuk-
muꞌaꞌixmojkidup. Toꞌk je̱ ko̱jtstán, jeꞌ̱e̱
juuꞌ veꞌe je̱ jayu yakmo̱o̱ydu joma veꞌe
je̱ Sinaí Ko̱pk, je̱ Agaarts jeꞌ̱e̱ veꞌe je̱
ko̱jtstán yaktukmuꞌaꞌixmojkip. Paṉ paṉ
jaty tseꞌe jep̱ ko̱jtstánu̱paꞌtkup ijttup,
jep̱ts jeꞌ̱e̱ veꞌe pavaꞌnu̱n paꞌtkup yꞌitta.
25 Je̱ Agar, juuꞌ veꞌe yaktukmuꞌaꞌixmo-
jkip je̱ ko̱jtstán juuꞌ veꞌe je̱ jayu yak-
mo̱o̱ydu joma veꞌe je̱ Sinaí Ko̱pk juuꞌ
veꞌe jem̱ arábiait yꞌit jo̱o̱tm, veꞌem xa jeꞌ̱e̱
veꞌe ax joꞌn je̱ jáyuda juuꞌ veꞌe u̱xyam
tsu̱u̱nidup jem̱ Jerusalén, jeꞌ̱e̱ tseꞌe ijttup
ax joꞌn je̱ joyu̱toompada, nay veꞌempa
tseꞌe paṉ paṉ jatyeꞌe napyaa̱j̱mju̱dup jep̱
pavaꞌnu̱n paꞌtkup jeꞌ̱e̱ maa̱ṯta. 26Ax je̱
tsapjo̱o̱tmit Jerusalén, kaꞌats jeꞌ̱e̱ veꞌe
vyeꞌema ax joꞌn je̱ joyu̱toompada, veꞌem
jeꞌ̱e̱ veꞌe ax joꞌn u̱u̱ꞌmeꞌe ku̱ntaakimdi.
27Ku̱x jidu̱ꞌu̱meꞌe vyaꞌañ je̱ Kunuuꞌkx
Jatyán:
Xo̱o̱n xa mitseꞌe, taꞌ̱ax̱taj̱k juuꞌ veꞌe je̱

yꞌónu̱k du̱kayakjéj̱ip,
juuꞌ veꞌe je̱ ónu̱k du̱kajayej̱pp jeṯseꞌe

du̱kanu̱java je̱ tsaachpaatu̱n ku veꞌe
je̱ taꞌ̱ax̱taj̱k je̱ yꞌónu̱k du̱yakjej̱a,

ko̱tsu̱ tseꞌe maḵk je̱ mxo̱o̱jntku̱n kaj̱x,
ku̱x je̱ taꞌ̱ax̱taj̱k juuꞌ veꞌe yakmaso̱o̱k,
jaaꞌkjéj̱apts jeꞌ̱e̱ veꞌe je̱ yꞌónu̱k nu̱yojk

jeṯs kaꞌa veꞌe jeꞌ̱e̱ juuꞌ veꞌe jem̱ je̱
ñu̱yaaꞌy.

Jidu̱ꞌu̱m tseꞌe vyaꞌañ.
28Utsta ajchta utsta tsaꞌ̱aḏa, je̱ Abra-

ham je̱ yꞌónu̱k jeꞌ̱e̱ veꞌe je̱ Isaac jeꞌ̱e̱ kaj̱x
ku veꞌe je̱ Nteꞌyam tyukvinvaꞌniji, nay
veꞌempa tseꞌe nꞌijtumda je̱ Nteꞌyam je̱
yꞌónu̱kta je̱ Nteꞌyam je̱ vyaandu̱k kaj̱x.
29Ax veꞌem tseꞌe, veꞌem ax joꞌn vanꞌit
jyajty ku veꞌe je̱ ónu̱k juuꞌ veꞌe keꞌ̱x
ax joꞌn je̱ piꞌk ónu̱k kyeꞌ̱ex̱ta, jeꞌ̱e̱ tseꞌe
du̱jomtoon du̱titoon je̱ ónu̱k juuꞌ veꞌe
keꞌ̱x je̱ Espíritu Santo je̱ myaḵkin kaj̱x,
nay veꞌempa tseꞌe u̱xyam jyajtpa. 30 ¿Ax

vintso̱ tseꞌe vyaꞌañ je̱ Kunuuꞌkx Jatyán?
Vaamp xa veꞌe jidu̱ꞌu̱m: “Pavo̱jpni je̱
jaj̱tspa maa̱ṯ je̱ yꞌónu̱k, ku̱x kaꞌa veꞌe je̱
jaj̱tspa je̱ yꞌónu̱k du̱tukmaa̱ṯjayép̱u̱t je̱
pu̱k je̱ ónu̱k juuꞌ veꞌe je̱ tyaak jem̱ je̱
ñu̱yaaꞌy.” 31Ax veꞌem tseꞌe, utsta ajchta
utsta tsaꞌ̱aḏa, kaꞌa xa u̱u̱ꞌmeꞌe nveꞌe-
mamda ax joꞌn je̱ jaj̱tspa je̱ yꞌónu̱k, veꞌem
u̱u̱ꞌmeꞌeda ax joꞌn je̱ ónu̱k juuꞌ veꞌe je̱
tyaak jem̱ je̱ ñu̱yaaꞌy.

“Naajkꞌítjada naspaḵa”

5 Je̱ Cristo xa veꞌe xyaktaꞌnumdup
naspaḵa. Veꞌem tseꞌe du̱tuujn jeṯ-

seꞌe nko̱o̱ꞌkꞌijtumdinit ax joꞌn je̱ joyu̱-
toompada. Naajkꞌítjada naspaḵa, kaꞌa
tseꞌe mꞌuknapyaa̱j̱mjidinuvat jep̱ kuto-
jku̱n paꞌtkup juuꞌ veꞌe myaktaajnjidinu-
vap ax joꞌn je̱ joyu̱toompa ku̱mꞌijtti.

2Amo̱tunaxta. A̱ts, je̱ Pablo, vaamp
xa aṯseꞌe jeṯs paṉ myakpaa̱j̱mjidupeꞌe
je̱ ixtaꞌnu̱n jeṯseꞌe xniꞌkxmadat xko̱jma-
dat, ni vinxú̱pats jeꞌ̱e̱ veꞌe mkatoꞌnu̱xja-
dat juuꞌ veꞌe je̱ Cristo tyoon. 3Nnu̱u̱jmid-
inuvap xa aṯs miitseꞌe jadoꞌk nax: Paṉ
paṉ jatyeꞌe je̱ ixtaꞌnu̱n yakpaa̱j̱mjidup
jeṯseꞌe du̱niꞌkxmadat du̱ko̱jmadat, tun
vinko̱pkts jeꞌ̱e̱ veꞌe jeṯseꞌe du̱kutyóndat
nu̱jom je̱ Moisés je̱ pyavaꞌnu̱n. 4Miit-
sta, paṉ nu̱vinxu̱peꞌe xꞌíxtada vintso̱ veꞌe
je̱ Nteꞌyam mkato̱kimpám̱jadat ku̱xeꞌe
xpanaj̱kxta je̱ Moisés je̱ pyavaꞌnu̱n, apu̱k
tseꞌe mnapyám̱jada ka je̱ Cristo maa̱ṯap,
mnapyaa̱j̱mju̱dup tseꞌe joma veꞌe mka-
paaꞌtjadat je̱ Nteꞌyam je̱ myaaꞌyu̱n. 5Ax
aa̱ṯs, je̱ Espíritu Santo kaj̱xts aa̱ṯseꞌe nnu̱-
jaꞌvini jeṯs je̱ Nteꞌyam aa̱ṯseꞌe xkato̱kim-
paa̱m̱p jeꞌ̱e̱ kaj̱x ku aa̱ṯseꞌe je̱ Jesucristo
njaanchjáva. 6Ax ku tseꞌe nꞌijtumda
toꞌk muk je̱ Cristo Jesús maa̱ṯ, kaꞌa
tseꞌe vyinko̱pka ku veꞌe nniꞌkxmimda
nko̱jmimda je̱ ixtaꞌnu̱n uk paṉ kaꞌa; juuꞌ
xa veꞌe vinko̱pk, jeꞌ̱eṯs jeꞌ̱e̱ veꞌe jeṯ-
seꞌe njaanchjaꞌvimdat je̱ Jesucristo jeṯ-
seꞌe veꞌem nu̱keꞌ̱xnatáḵa tyánu̱t jeꞌ̱e̱ kaj̱x
ku veꞌe je̱ jayu ntso̱jkumda.

7 O̱y xa miitseꞌe xpanaj̱kxꞌukvaandi je̱
Nteꞌyam. ¿Paṉ tseꞌe tu̱mtukmaso̱ꞌo̱kjada
je̱ tyu̱v jeꞌ̱e?̱ 8Ka je̱ Nteꞌyamap xa jeꞌ̱e̱
veꞌe, jeꞌ̱e̱ juuꞌ veꞌe myaaxu̱xju̱du. 9Veꞌem
xa jeꞌ̱e̱ veꞌe je̱ kyo̱ꞌo̱y jeꞌ̱e̱ juuꞌ veꞌe ty-
oondup ax joꞌn je̱ kaṯs vyaꞌañ: “Tyuk-
taj̱kiku̱jxpts jeꞌ̱e̱ veꞌe jyayu̱u̱ꞌnama je̱
levadura nu̱jom je̱ ju̱ts.” Jidu̱ꞌu̱m tseꞌe
vyaꞌañ. 10Ax vinjávats aṯseꞌe ntañ, jeꞌ̱e̱
kaj̱x ku aṯseꞌe toꞌk muk nꞌit je̱ Ma-̱
ja̱ Vintsáṉ maa̱ṯ, jeṯs kijpxeꞌe je̱ vin-
maꞌyu̱n njayej̱pumda. Je̱ Nteꞌyam tseꞌe
du̱yaktsaachpaaꞌtup je̱ jáyuda juuꞌ veꞌe
myakjomvinmaajyju̱dup myaktivinmaa-
jyju̱dup, jyapaṉa jeꞌ̱e.̱

11Utsta ajchta utsta tsaꞌ̱aḏa, paṉ ku̱n-
jaaꞌkvaajñna xa aṯseꞌe je̱ jayu jeṯ-
seꞌe je̱ ixtaꞌnu̱n yakpaa̱j̱mjadat jeṯseꞌe
du̱niꞌkxmadat du̱ko̱jmadat, kaꞌats aṯ-
seꞌe ku̱xjomtonda ku̱xtitonda je̱ israee-
jlit jáyuda jeṯs kaꞌa tseꞌe ku̱du̱ko̱ꞌo̱yjá-
vada ku aṯseꞌe je̱ jayu nvaajnjada paṉ
ti veꞌe kyuꞌo̱o̱ꞌki je̱ Cristo jem̱ cruz
kaj̱xm. 12Ax jeꞌ̱eḏa paṉ paṉ jatyeꞌe mvin-
maꞌyu̱nmo̱o̱jyju̱dup, ¡o̱y tseꞌe ku̱yꞌit jeṯ-
seꞌe nu̱jómam ku̱yakku̱stsojkkú̱x joma
veꞌe je̱ ixtaꞌnu̱n yakpaa̱j̱mjidi!

13Utsta ajchta utsta tsaꞌ̱aḏa, je̱
Nteꞌyam xa veꞌe myaaxu̱xju̱du jeṯseꞌe
naspaḵa mꞌijttinit. Ax ka jeꞌ̱ep̱ts aṯseꞌe
ntijp jeṯs naspaḵa veꞌe mꞌíttat jeṯseꞌe
xyaktóndat je̱ mꞌavintso̱ vinmaꞌyu̱nda,
jeꞌ̱e̱ veꞌe jeṯseꞌe mnapyutáḵajadat
toꞌk jadoꞌk jeꞌ̱e̱ kaj̱x ku veꞌe o̱o̱y
mtunnachó̱kjada. 14Nvaateꞌe nu̱jom je̱
Moisés je̱ pyavaꞌnu̱n yakvinmo̱tumóku̱t
maa̱ṯ yaꞌ̱a:̱ “Tso̱kta je̱ mmujaṉtam̱da
je̱ mmutaḵtam̱da veꞌem ax joꞌn
viinm mnachó̱kjada.” Jidu̱ꞌu̱m tseꞌe
yakvinmo̱tumuk. 15Ax paṉ mtoondup
tseꞌe ax joꞌn je̱ muꞌuk táṉu̱k juuꞌ
veꞌe nachoꞌtsju̱dup navyaj̱tsju̱dup
vimpit atu̱j, nayꞌíxjadats ku̱x ku veꞌe
mnaajkvintó̱kijadat vimpit atu̱j.

Je̱ jayu je̱ yꞌavintso̱ vinmaꞌyu̱n
jeṯs je̱ Espíritu Santo

16 Jidu̱ꞌu̱mts aṯseꞌe nvaꞌañ:
Joojntykada ax joꞌn je̱ Espíritu
Santo mtuknu̱jávajada, veꞌem
tseꞌe xkayaktóndat je̱ mꞌavintso̱
vinmaꞌyu̱nda. 17Ku̱x ku xa veꞌe je̱
jayu du̱yaktún je̱ yꞌavintso̱ vinmaꞌyu̱n,
choꞌoxpu̱jkpts jeꞌ̱e̱ veꞌe je̱ Espíritu Santo;
ax je̱ Espíritu Santo, choꞌoxpu̱jkpts
jeꞌ̱e̱ veꞌe je̱ jayu juuꞌ veꞌe je̱ yꞌavintso̱
vinmaꞌyu̱n du̱yaktoomp; ax veꞌem tseꞌe
ñachoꞌoxpáḵjada vimpit atu̱j. Jeꞌ̱e̱ kaj̱x
tseꞌe ku veꞌe xtonda juuꞌ veꞌe je̱ Espíritu
Santo chaj̱kp, kaꞌa tseꞌe xyaktonda je̱
mꞌavintso̱ vinmaꞌyu̱nda. 18Ax paṉ je̱
Espíritu Santo tseꞌe mtukꞌíxju̱dup juuꞌ
veꞌe je̱ Nteꞌyam chaj̱kp, kaꞌa tseꞌe mꞌitta
jep̱ je̱ Moisés pyavaꞌnu̱n paꞌtkup.

19 Ixna keꞌ̱xna xa jeꞌ̱e̱ veꞌe paṉ paṉ
jatyeꞌe du̱yaktoondup je̱ yꞌavintso̱
vinmaꞌyu̱n: kaꞌa tseꞌe du̱vintsaꞌ̱ag̱ada
je̱ navyaj̱ku̱n, tyukmaa̱ṯjayej̱ptup
tseꞌe je̱ kaṯs je̱ yaaꞌy je̱ taꞌ̱ax̱ juuꞌ
veꞌe ka pú̱kap jyayej̱ptup, ka
ó̱yap ka vaꞌajtsap tseꞌe juuꞌ veꞌe
tyoondup kyo̱jtstup, 20 vyinjaꞌvidup
vyintsaꞌ̱kidup tseꞌe juuꞌ veꞌe ka je̱
Nteꞌyamap, po̱jktup, jo̱tꞌaajnju̱dup,
ej̱kju̱dup, kaꞌa tseꞌe juuꞌ du̱kuvaḵta,
namyáj̱ijidup, napyaj̱kvaꞌkxju̱dup,
nayꞌapu̱ku̱paa̱j̱mju̱dup, 21ñasꞌayo̱ꞌvidup
tseꞌe juuꞌ, ooktup mookju̱dup,
kañajxtup oknajxtup, axaa̱ꞌ̱kp tseꞌe
juuꞌ jaty du̱tonda ku veꞌe xaa̱j̱ tyunju̱.
Tyoondup tseꞌe nu̱jom juuꞌ veꞌe veꞌem.
Nnu̱u̱jmidup xa aṯs miitseꞌe, veꞌem ax
joꞌn aṯs miitseꞌe nvaajnjidi joꞌn, jeṯs jeꞌ̱e̱
paṉ paṉ jatyeꞌe veꞌem játkidup, kaꞌa
tseꞌe yꞌíttat jem̱ je̱ Nteꞌyam yꞌam kyaꞌ̱m.

22Ax juuꞌ tseꞌe je̱ Espíritu Santo
yakjéj̱ip, kaꞌats jeꞌ̱e̱ veꞌe vyeꞌema, jeꞌ̱eṯs
jeꞌ̱e̱ veꞌe jeṯseꞌe je̱ jayu je̱ tso̱jku̱n du̱-
jayep̱ta, je̱ xo̱o̱jntku̱n, je̱ o̱y jo̱o̱t, juuꞌ
du̱mutéṉada, o̱y jayu ñapyám̱jada je̱ vi-

ijnk jayu maa̱ṯ, je̱ jayu du̱putáḵada, du̱-
tonda ax joꞌn du̱paaꞌty du̱ꞌakee̱g̱a, 23 je̱
nu̱u̱ꞌk aaj je̱ nu̱u̱ꞌk jo̱o̱t du̱jayep̱ta, jeṯ-
seꞌe ñayꞌakuvaa̱ꞌ̱najada. Kaꞌa xa veꞌe ti
pavaꞌnu̱n juuꞌ veꞌe du̱kayakjajtp jeṯseꞌe
veꞌem yaktún. 24Ax jeꞌ̱e̱ paṉ paṉ jatyeꞌe
ijttup je̱ Cristo je̱ jyayu, kaꞌa tseꞌe du̱yak-
tonda je̱ yꞌavintso̱ vinmaꞌyu̱n, veꞌem xa
veꞌe je̱ yꞌavintso̱ vinmaꞌyu̱nda yꞌit ax joꞌn
je̱ jayu juuꞌ veꞌe aa̱ꞌ̱kani jem̱ cruz kaj̱xm.
25 Je̱ Espíritu Santo tseꞌe xmo̱ꞌyumdu je̱
njoojntykinamda, ax veꞌem tseꞌe du̱tsaḵ
jeṯseꞌe nyo̱ꞌyumdat je̱ tooꞌ juuꞌ jeꞌ̱e̱ veꞌe
xtukꞌíxumdup.

26Kaꞌa xa veꞌe nnamyaa̱g̱uej̱xumja-
dat, kaꞌa tseꞌe juuꞌ jaty ntoꞌnumdat jeṯ-
seꞌe nꞌíxumdat joma vaateꞌe je̱ jayu juuꞌ
du̱kuvaḵta, kaꞌa tseꞌe nꞌej̱kumjadat ku
veꞌe nkajayej̱pumda juuꞌ veꞌe je̱ viijnk
jayu jyayej̱ptup.

Napyutáḵajada toꞌk jadoꞌk

6 Utsta ajchta utsta tsaꞌ̱aḏa, paṉ jem̱ xa
veꞌe juuꞌ veꞌe jep̱ to̱kin jaa̱ṯp tu̱kyaꞌa,

miits tseꞌeda paṉ paṉ jatyeꞌe tam̱ mnaa-
jkꞌijtjidinup je̱ Espíritu Santo maa̱ṯ,
mputáḵadap tseꞌe jeṯseꞌe yꞌijtnuvat o̱y
jo̱o̱t je̱ Nteꞌyam maa̱ṯ. Nu̱u̱ꞌk aaj nu̱u̱ꞌk
jo̱o̱t tseꞌe veꞌem xtóndat jeṯseꞌe o̱o̱y
mtunnayꞌíxjadat vintso̱ veꞌe mkakaꞌadu-
vat jep̱ to̱kin jaa̱ṯp. 2Napyutáḵajada paṉ
ti veꞌe toꞌk jadoꞌk jajtjup najxjup, veꞌem
tseꞌe xkutyóndat je̱ Cristo je̱ pyavaꞌnu̱n.

3Paṉ paṉ xa veꞌe maj̱ nayjaꞌvijup
ó̱yameꞌe du̱kanu̱paṉa, viinm tseꞌe ñavy-
inꞌu̱u̱ꞌnju̱. 4Kaḵjeꞌ̱e̱ tseꞌe xpayo̱ꞌo̱ydat
vintso̱ veꞌe juuꞌ xtóndat xkó̱tstat. Paṉ
o̱y jeꞌ̱e̱ veꞌe juuꞌ veꞌe mtoondup, jep̱ xa
veꞌe juuꞌ kaj̱xeꞌe mnatyukxo̱o̱ndu̱kjadat,
kaꞌa xa veꞌe vyinko̱pka jeṯseꞌe xnatyuk-
muꞌaꞌixmókajadat juuꞌ veꞌe je̱ viijnk jayu
tyoondup kyo̱jtstup. 5Kaḵjeꞌ̱e̱ veꞌe xtón-
dat juuꞌ veꞌe mtukkaḏaakju̱dup.

6Paṉ paṉ xa veꞌe yaktukꞌixp je̱ o̱y kaṯs
je̱ o̱y ayook, tukkaḏaakjupts jeꞌ̱e̱ veꞌe jeṯ-

seꞌe du̱yakvaꞌkxu̱t maa̱ṯ je̱ yakꞌixpaj̱kpa
nu̱jom juuꞌ jatyeꞌe o̱y.

7Kaꞌa tseꞌe mnavyinꞌaa̱ꞌ̱njadat, kaꞌa xa
veꞌe paṉ je̱ Nteꞌyam du̱kakaṯsap̱u̱k jeṯ-
seꞌe kyatukkuvéṯju̱t. Paṉ vintso̱ veꞌe je̱
jayu juuꞌ tu̱du̱niꞌip, veꞌem tseꞌe du̱tsíku̱t.
8Paṉ je̱ jayu veꞌe juuꞌ du̱toomp ku̱xeꞌe
du̱tsaḵ jeṯseꞌe du̱tónu̱t je̱ yꞌavintso̱ vin-
maꞌyu̱n, je̱ yꞌavintso̱ vinmaꞌyu̱n kaj̱xts
jeꞌ̱e̱ veꞌe vyintó̱kinit je̱ jayu; ax paṉ je̱
jayu tseꞌe juuꞌ du̱toomp ku̱xeꞌe du̱tsaḵ
jeṯseꞌe du̱tónu̱t je̱ Espíritu Santo je̱ vyin-
maꞌyu̱n, je̱ Espíritu Santo kaj̱xts jeꞌ̱e̱ veꞌe
du̱jayej̱pnit je̱ joojntykin juuꞌ veꞌe xaꞌ̱ma
kaj̱x ijtp. 9Ax veꞌem tseꞌe, kaꞌa tseꞌe
nnooꞌkxumdat jeṯseꞌe ntoꞌnumdat je̱ yꞌo̱y
jeꞌ̱e,̱ ku̱x paṉ kaꞌa xa veꞌe ntonꞌatú̱vimda
je̱ yꞌo̱y jeꞌ̱e,̱ pyaatnupts jeꞌ̱e̱ veꞌe je̱ xaa̱j̱
jeṯseꞌe mpaj̱kumdat je̱ yꞌo̱y jeꞌ̱e̱ juuꞌ
veꞌe nꞌaꞌíxumdup. 10 Jeꞌ̱e̱ kaj̱x tseꞌe, vinx-
u̱p naxeꞌe xꞌo̱ꞌyixumjada, ntoojnjimdap
tseꞌe anañu̱joma je̱ jayu je̱ yꞌo̱y jeꞌ̱e,̱
jeꞌ̱e̱ veꞌe vinko̱pk je̱ nꞌútsamda je̱ nꞌa-
jchamda jeṯs je̱ nꞌútsamda je̱ ntsaꞌ̱aa̱mda
je̱ jaanchjaꞌvin kaj̱x.

Juuꞌ veꞌe je̱ Pablo kyo̱jtsjidu je̱
jaanchjaꞌvivataj̱k jep̱ Galacia

11 Ixta vinxu̱p je̱ mú̱jit letra aṯseꞌe
njaꞌa ku aṯs miitseꞌe nnu̱jáyada, nkaꞌ̱-
mam aṯs yaꞌ̱a̱ veꞌe njaꞌa. 12 Jeꞌ̱e̱ paṉ
paṉ jatyeꞌe mꞌakee̱ꞌ̱yavaajnju̱dup jeṯseꞌe
myakpaa̱j̱mjadat je̱ ixtaꞌnu̱n, jeꞌ̱e̱ kaj̱xji
tseꞌe veꞌem du̱tonda jeṯseꞌe o̱y ñaajktán-
jadat jej̱a je̱ jayu vyinkujk, kaꞌa tseꞌe
du̱kuvaḵta paṉ ti veꞌe kyuꞌo̱o̱ꞌki je̱ Cristo
jem̱ cruz kaj̱xm, ku̱x ñu̱jaꞌvidupeꞌe ku

veꞌe veꞌem yakkuvu̱k, yaktsaachpaaꞌt-
jadapts jeꞌ̱e̱ veꞌe je̱ jayu. 13 Jeꞌ̱e̱ paṉ
paṉ jatyeꞌe du̱kuvaj̱ktup jeṯseꞌe je̱ ix-
taꞌnu̱n yakpaa̱j̱mjadat jeṯseꞌe du̱niꞌkx-
madat du̱ko̱jmadat ax joꞌn je̱ Moisés
je̱ pyavaꞌnu̱n vyaꞌañ joꞌn, ni jeꞌ̱e̱ tseꞌe
du̱kakutyonda je̱ Moisés je̱ pyavaꞌnu̱n,
jeꞌ̱e̱ veꞌe cho̱jktup jeṯseꞌe je̱ ixtaꞌnu̱n
myakpaa̱j̱mjadat jeṯseꞌe veꞌem du̱tukx-
o̱o̱ndu̱ktat ku veꞌe mꞌakee̱ꞌ̱yajada jeṯ-
seꞌe myakpaa̱j̱mjadat je̱ ixtaꞌnu̱n. 14Ax
aṯs, jeꞌ̱ej̱yjits aṯseꞌe ntukxo̱o̱jntkp ku̱xeꞌe
xkuꞌo̱o̱ꞌkimdi je̱ nMaj̱a̱ Vintsáṉamda Je-
sucristo jem̱ cruz kaj̱xm. Ku̱x tseꞌe jem̱
yꞌukꞌaa̱ꞌ̱k, jeꞌ̱e̱ kaj̱x tseꞌe je̱ naxviijnit je̱
kyo̱ꞌo̱y jeꞌ̱e̱ yꞌit ax joꞌn ku̱yꞌaa̱ꞌ̱k yaja aṯs
nvinkujk, jeṯs aṯseꞌe nꞌit ax joꞌn aṯseꞌe
ku̱nꞌaa̱ꞌ̱k jej̱a je̱ naxviijnit je̱ kyo̱ꞌo̱y jeꞌ̱e̱
vyinkujk. 15Ni vinxu̱pa xa veꞌe kyatún
paṉ yakpaa̱j̱mji veꞌe je̱ jayu je̱ ixtaꞌnu̱n
uk paṉ kaꞌa. Juuꞌ xa veꞌe toomp, jeꞌ̱eṯs
jeꞌ̱e̱ veꞌe ku veꞌe je̱ Nteꞌyam je̱ jayu je̱
nam joojntykin du̱maꞌ̱a.̱ 16 Je̱ Nteꞌyam
tseꞌe du̱mo̱o̱ynup je̱ o̱y jo̱o̱t jeṯs je̱ tuk-
mo̱ꞌtu̱n nu̱jom paṉ paṉ jatyeꞌe joojn-
tykidup ax joꞌn aṯseꞌe tu̱nvaꞌañ, nu̱jom
paṉ paṉ jatyeꞌe vyinko̱o̱n.

17Ax veꞌem tseꞌe, kaꞌats aṯseꞌe ntsaḵ
jeṯseꞌe aṯs je̱ ntooꞌ paṉ du̱yakꞌatóku̱t,
ku̱x ya̱ tay juuꞌ jaty aṯseꞌe njayejpp yam
nmiꞌkxm nko̱jm, yaꞌ̱a̱ tseꞌe du̱yaknu̱keꞌ̱x-
nataj̱kip jeṯs je̱ Maj̱a̱ Vintsáṉ Jesús aṯseꞌe
nmutuump nmupu̱jkp.

18Utsta ajchta utsta tsaꞌ̱aḏa, je̱ nMa-̱
ja̱ Vintsáṉamda Jesucriistots miitseꞌe
anañu̱joma mkunooꞌkxjadap. Amén.

Yaꞌ̱a̱ tseꞌe je̱ naḵ juuꞌ veꞌe
je̱ Pablo tyuknu̱jaꞌyi je̱

jaanchjaꞌvivataj̱k jep̱ Éfeso

1 A̱tseꞌe je̱ Pablo, je̱ Nteꞌyam aṯseꞌe
xvinko̱o̱n jeṯs aṯseꞌe nꞌítu̱t je̱ Je-

sucristo je̱ kyukáṯsiva. Máyam aṯseꞌe
je̱ Dios ntuknu̱kex̱ta je̱ Nteꞌyam je̱
jyayu juuꞌ veꞌe jem̱ éfesovit kyajpu̱n
kaj̱xm. Mtoondupeꞌe juuꞌ veꞌe pyaatyp
yꞌakee̱g̱uip jeṯs toꞌk mukeꞌe mꞌitta je̱
Cristo Jesús maa̱ṯ. 2 Je̱ Nteꞌyam, juuꞌ veꞌe
nTeeꞌimdup, jeṯs je̱ Maj̱a̱ Vintsáṉ Jesu-
cristo, jeꞌ̱e̱ tseꞌe mkunooꞌkxjadap jeṯseꞌe
mꞌijttinit je̱ yꞌo̱y jo̱o̱t maa̱ṯta.

Je̱ Cristo kaj̱x tseꞌe je̱
Nteꞌyam xkunooꞌkxumda

3 ¡Yakmaj̱a yakjaancha tseꞌe yꞌijtnit
je̱ Nteꞌyam, je̱ nMaj̱a̱ Vintsáṉamda
Jesucristo je̱ Tyeeꞌ! Ku̱x tseꞌe toꞌk muk
nꞌijtumda je̱ Cristo maa̱ṯ, jeꞌ̱e̱ kaj̱x tseꞌe
xmo̱ꞌyumdi nu̱jom je̱ kunooꞌkxu̱n juuꞌ
veꞌe jem̱ tsapjo̱o̱tm. 4 Je̱ Cristo kaj̱x
tseꞌe xvinko̱ꞌnumdi vanꞌítani ku veꞌe
ya̱ it kyatso̱o̱ꞌndu̱kna vyeꞌna, veꞌem
tseꞌe jej̱a jeꞌ̱e̱ vyinkujk nꞌijtumdinit
vaꞌajts jeṯs kaꞌa ti to̱kin. 5Ku̱xeꞌe
veꞌem je̱ vinmaꞌyu̱n du̱jayep jeṯseꞌe
du̱ꞌo̱yjava, jeꞌ̱e̱ kaj̱x tseꞌe je̱ tso̱jku̱n
maa̱ṯ du̱nu̱paa̱j̱mtki jeṯseꞌe nꞌijtumdinit
jeꞌ̱e̱ je̱ yꞌónu̱kta je̱ Jesucristo kaj̱x.
6 ¡Yakmaj̱a yakjaancha tseꞌe je̱ Nteꞌyam
yꞌijtnit ku̱xeꞌe xtoojnjimdi ya̱ maj̱a̱
maaꞌyu̱n je̱ yꞌOnu̱k kaj̱x, juuꞌ veꞌe o̱o̱y
tyuntsaj̱kp! 7Ya̱ maj̱a̱ maaꞌyu̱n kaj̱x
tseꞌe je̱ Nteꞌyam xkujocho̱o̱kumdi,
jeꞌ̱e̱ ku veꞌe je̱ yꞌOnu̱k xkuꞌo̱o̱ꞌkimdi
jeṯseꞌe xto̱kinmee̱ꞌ̱kxumdi. 8Ku̱x tseꞌe je̱
Nteꞌyam o̱o̱y xtuntso̱jkumda, jeꞌ̱e̱ kaj̱x
tseꞌe ya̱ maj̱a̱ maaꞌyu̱n xtoojnjimdi.
Jeꞌ̱e̱ tseꞌe nu̱jom xmo̱ꞌyumdup je̱
vijin je̱ kej̱u̱n jeṯseꞌe nu̱jom juuꞌ
xtukvinmó̱tumda 9 jeṯseꞌe veꞌem
xtuknu̱jaꞌvimdat ti veꞌe ñu̱paa̱j̱mtki

jeṯseꞌe du̱tónu̱t je̱ Cristo kaj̱x, veꞌem
ax joꞌn du̱ꞌo̱yjava. 10Ñu̱paa̱j̱mtkits jeꞌ̱e̱
veꞌe jeṯseꞌe nu̱jom juuꞌ jatyeꞌe pyaa̱m̱,
veꞌem juuꞌ veꞌe ijtp jem̱ tsapjo̱o̱tm jeṯs
juuꞌ veꞌe ijtp yaja naxviijn, jeꞌ̱e̱ tseꞌe
nayꞌamojkikaj̱xjinup jep̱ je̱ Cristo kyaꞌ̱p
pyaꞌtkup ku veꞌe je̱ xaa̱j̱ du̱paatnit
jeṯseꞌe veꞌem tyoojnjinit kyo̱jtsjinit.

11 Je̱ Cristo kaj̱xts aa̱ṯseꞌe je̱ Nteꞌyam
xvinkaa̱j̱n jeṯs aa̱ṯseꞌe nꞌítu̱t jeꞌ̱e̱ je̱ jyayu,
veꞌem ax joꞌn du̱nu̱paa̱j̱mtki. Jeꞌ̱e̱ tseꞌe
nu̱jom juuꞌ jaty du̱toomp ax joꞌn du̱ꞌo̱y-
java. 12Xvinko̱o̱nts aa̱ṯseꞌe jeṯs aa̱ṯseꞌe
njoojntykat vintso̱ aa̱ṯs jeꞌ̱e̱ veꞌe nyakmá-̱
jat nyakjaanchat, aa̱ṯseꞌe mutooꞌvaj̱kp
njaanchjaꞌviꞌukvaan je̱ Cristo. 13Nay
veꞌempats miitseꞌeda, ku veꞌe xꞌamo̱tu-
najxti je̱ tyu̱v jeꞌ̱e,̱ je̱ o̱y kaṯs je̱ o̱y ayook
juuꞌ kaj̱xeꞌe xjayep̱ta je̱ joojntykin juuꞌ
veꞌe xaꞌ̱ma kaj̱x ijtp, vanꞌit tseꞌe xjaanch-
jaꞌviduva je̱ Cristo, toꞌk muk tseꞌe myak-
paa̱m̱duva jeꞌ̱e̱ maa̱ṯ jeṯseꞌe tyaj̱kiva jem̱
mjaꞌvin kaj̱xmda je̱ Espíritu Santo jeṯseꞌe
nu̱java tyánu̱t jeṯs je̱ Nteꞌyam je̱ jyayu
miitseꞌeda, je̱ Espíritu Santo, juuꞌ veꞌe
je̱ Nteꞌyam vyaajntk jeṯseꞌe myínu̱t yaja
naxviijn. 14 Je̱ Nteꞌyam tseꞌe du̱paa̱m̱ je̱
Espíritu Santo yam njaꞌvin kaj̱xmamda
jeṯseꞌe nu̱java tyánu̱t jeṯs xmo̱ꞌyumdinu-
peꞌe je̱ Nteꞌyam nu̱jom je̱ yꞌo̱y jeꞌ̱e̱ juuꞌ
veꞌe xtukvinvaꞌnimdu. ¡Je̱ Nteꞌyam je̱
myaj̱in kaj̱x tseꞌe veꞌem tyónju̱t kyó̱t-
sju̱t! ¡O̱o̱y xa veꞌe je̱ maj̱in je̱ jaanchin
du̱tunjayep!
Ku je̱ Pablo du̱ꞌamo̱tu je̱ Nteꞌyam
jeṯseꞌe je̱ vijin je̱ kej̱u̱n du̱mo̱ꞌo̱t

je̱ jaanchjaꞌvivataj̱k
15 Jeꞌ̱e̱ kaj̱x tseꞌe, ku aṯseꞌe je̱ kaṯs

nmo̱tu jeṯs mjaanchjaꞌvidupeꞌe je̱ Maj̱a̱
Vintsáṉ Jesús jeṯs vintso̱ veꞌe xtso̱kta
anañu̱joma je̱ Nteꞌyam je̱ jyayu, 16 ijtp
xa aṯseꞌe je̱ Nteꞌyam nkukaj̱tsja miits
kaj̱xta, njaaꞌmyej̱tstupts aṯs miitseꞌe
ku aṯseꞌe ntsapkaṯs. 17Nꞌamó̱tupts
aṯseꞌe je̱ Maj̱a̱ Vintsáṉ Jesucristo je̱

Ntyeꞌyam, je̱ Dios Teeꞌ, juuꞌ veꞌe nu̱jom
du̱nu̱maj̱ikaj̱xp, jeṯseꞌe je̱ nu̱jaꞌvin
du̱pám̱u̱t jem̱ mjaꞌvin kaj̱xmda jeṯseꞌe
du̱yaknu̱keꞌ̱xnatáḵat juuꞌ jeꞌ̱e̱ veꞌe
chaj̱kp, veꞌem tseꞌe je̱ Nteꞌyam nu̱yojk
o̱y xꞌíxadat. 18Nꞌamó̱tupts aṯseꞌe jeṯseꞌe
du̱yakꞌavaꞌatsu̱t je̱ mvinmaꞌyu̱nda,
veꞌem tseꞌe o̱y xnu̱jávadat je̱ yꞌo̱y jeꞌ̱e̱
juuꞌ veꞌe je̱ Nteꞌyam ñu̱paa̱j̱mtki jeṯseꞌe
xjayej̱ptinit, jeṯseꞌe o̱y xnu̱jávadat
vinxu̱peꞌe du̱tunnu̱maj̱a je̱ pu̱k juuꞌ veꞌe
jyayej̱ptinup je̱ Nteꞌyam je̱ jyáyuda,
19 jeṯseꞌe o̱y xnu̱jaꞌviduvat je̱ maḵkin
juuꞌ veꞌe o̱o̱y tyunjayejpp jeṯs juuꞌ
kaj̱xeꞌe xputaj̱kimda, u̱u̱ꞌmda, juuꞌ
veꞌe je̱ Nteꞌyam du̱jaanchjaꞌvidup.
20Nay jeꞌ̱ej̱yam tseꞌe ya̱ maḵkin
juuꞌ veꞌe je̱ Nteꞌyam je̱ Cristo
tyukyakjoojntykpaj̱knuva ku veꞌe
yꞌukꞌaa̱ꞌ̱k jeṯseꞌe du̱yakꞌaj̱xtkni jej̱a
yꞌakaꞌyu̱n paꞌayi jem̱ tsapjo̱o̱tm.
21Kaj̱xm tseꞌe o̱o̱y du̱tumpu̱u̱jm jeṯs
kaꞌa veꞌe paṉ paṉ paṉ jaty viijnk juuꞌ
veꞌe du̱nu̱máj̱idup, yakkutojktup,
vinténidup, vintsáṉidup, jeṯs nu̱jom juuꞌ
jatyeꞌe ijttup, ka u̱xyam ya̱ xaa̱j̱jyap
tseꞌe, nay veꞌempa veꞌe juuꞌ veꞌe
miimpnum. 22Pyaa̱m̱eꞌe nu̱jom juuꞌ jaty
jep̱ je̱ Cristo kyaꞌ̱p pyaꞌtkup. Je̱ Nteꞌyam
tseꞌe du̱mo̱o̱ynu je̱ Cristo je̱ kutojku̱n
jeṯseꞌe du̱nu̱kuvajkinit toꞌk kaꞌ̱aj̱yji juuꞌ
jaty. Je̱ jaanchjaꞌvivataj̱k je̱ yꞌo̱ꞌyin
kaj̱xta tseꞌe veꞌem du̱tuujn. 23Veꞌem
ax joꞌn je̱ jayu toꞌk niꞌkx toꞌk ko̱pk
du̱jayep, veꞌem tseꞌe je̱ Cristo yꞌit je̱
jaanchjaꞌvivataj̱k maa̱ṯta, ijtpts jeꞌ̱e̱ veꞌe
je̱ jyayu maa̱ṯta paṉ joma tso̱ veꞌe yꞌitta,
je̱ Cristo, juuꞌ veꞌe ijtp anañu̱joma kaj̱x.

Je̱ maaꞌyu̱n kaj̱x xa veꞌe je̱ jayu
du̱jayep̱ta je̱ joojntykin juuꞌ

veꞌe xaꞌ̱ma kaj̱x ijtp

2 Ax miitsta, kaꞌa xa veꞌe xjayej̱pti
je̱ joojntykin juuꞌ veꞌe xaꞌ̱ma kaj̱x

ijtp, je̱ o̱o̱ꞌkpa joꞌneꞌe mꞌijtti ku̱xeꞌe
xkakaṯsu̱paj̱kti je̱ Nteꞌyam jeṯseꞌe mto̱k-
intoondi. 2Mpanaj̱kxtu tseꞌe je̱ naxviijnit
je̱ kyo̱ꞌo̱y jeꞌ̱e,̱ mtoondu veꞌe juuꞌ veꞌe
chaj̱kp jeꞌ̱e̱ juuꞌ veꞌe du̱yakkutojkjip je̱
ko̱ꞌo̱yjáyuvap juuꞌ veꞌe víttup jem̱ po̱j
jo̱o̱tm jeṯseꞌe du̱kaꞌ̱ma je̱ jayu juuꞌ veꞌe
du̱kakaṯsu̱paj̱ktup je̱ Nteꞌyam. 3Veꞌe-
mam xa u̱u̱ꞌmeꞌe nu̱jom njoojntykimda
yꞌijt, nyaktoꞌnumdu tseꞌe ya̱ nꞌavintso̱
vinmaꞌyu̱namda jeṯs vintso̱ veꞌe viinm
nmayjaꞌvimjidi. Ijtumduva tseꞌe jep̱ je̱
Nteꞌyam yꞌej̱ku̱n jaa̱ṯp, veꞌem ax joꞌn
jyapaṉa.

4Ax je̱ Nteꞌyam, juuꞌ veꞌe o̱o̱y je̱
tukmo̱ꞌtu̱n du̱tunjayej̱pp jeṯseꞌe o̱o̱y
xtuntso̱jkumda, 5 ku veꞌe je̱ o̱o̱ꞌkpa
joꞌn nꞌijtumdi ku̱xeꞌe je̱ Nteꞌyam
nkakaṯsu̱paj̱kumdi, je̱ Cristo kaj̱x tseꞌe
xmo̱ꞌyumdi je̱ joojntykin juuꞌ veꞌe
xaꞌ̱ma kaj̱x ijtp. Je̱ myaaꞌyu̱n kaj̱x
tseꞌe xyaktso̱o̱kumdi. 6Ku̱xeꞌe toꞌk
muk nꞌijtumda je̱ Cristo maa̱ṯ, veꞌem
xa veꞌe nꞌijtumda ax joꞌn je̱ Nteꞌyam
ku̱xyakkaj̱xmpojtu̱kumdi jeṯseꞌe jem̱
tsapjo̱o̱tm ku̱xyakꞌaj̱xtkumdini je̱ Cristo
maa̱ṯ. 7Veꞌem tseꞌe du̱tuujn jeṯseꞌe
du̱yaknu̱keꞌ̱xnatáḵat vanꞌit ku veꞌe
jyeꞌ̱yat je̱ tiempo juuꞌ veꞌe miimpnum,
jeṯs o̱o̱yeꞌe xtuntso̱jkumda jeṯseꞌe je̱
maj̱a̱ maaꞌyu̱n xtoojnjimdi je̱ Cristo
Jesús kaj̱x. 8 Je̱ myaaꞌyu̱n kaj̱x tseꞌe je̱
Nteꞌyam xyaktso̱o̱kumdi jeꞌ̱e̱ kaj̱x ku
veꞌe njaanchjaꞌvimda. Ni paṉa xa veꞌe
viinm kyaꞌo̱ꞌyixju̱ jeṯseꞌe ñaajktso̱ꞌo̱kju̱t,
je̱ Nteꞌyam je̱ myaaꞌyu̱n kaj̱xts jeꞌ̱e̱ veꞌe
jeṯseꞌe tsaꞌ̱aḵ nꞌijtumda. 9Ka jeꞌ̱e̱ kaj̱xap
xa veꞌe je̱ Nteꞌyam xyaktso̱o̱kumdi
ku̱xeꞌe ntoꞌnumdi juuꞌ veꞌe o̱y, veꞌem
tseꞌe ni paṉa kyanamyáj̱ajat. 10 Je̱
Nteꞌyameꞌe xpaꞌ̱mumdu toꞌk muk je̱
Cristo maa̱ṯ jeṯseꞌe ntoꞌnumdat je̱ yꞌo̱y
jeꞌ̱e,̱ veꞌem ax joꞌn du̱nu̱paa̱j̱mtki jeṯseꞌe
ntoꞌnumdat.

Toꞌk muk tseꞌe nꞌijtumda
je̱ Cristo maa̱ṯ

11Ax veꞌem tseꞌe, jaaꞌmyéṯsta vintso̱
miitseꞌe mꞌijtti. Kaꞌa xa veꞌe mꞌisraeejl-
itjáyuvada, jeꞌ̱eḏa paṉ paṉ jatyeꞌe je̱ ix-
taꞌnu̱n du̱niꞌkxmidup du̱ko̱jmidup. Jeꞌ̱e̱
kaj̱x tseꞌe je̱ israeejlit jáyuda mtijjada
ka je̱ ixtaꞌnu̱n maa̱ṯtap. 12 Jaaꞌmyéṯsta
jeṯs kaꞌa miitseꞌe mꞌijtti je̱ Cristo maa̱ṯ
ukpu̱ je̱ israeejlit jayu maa̱ṯ, kaꞌa tseꞌe
mtukkaḏaakjidi je̱ yꞌo̱y jeꞌ̱e̱ juuꞌ veꞌe je̱
Nteꞌyam tyukvinvaꞌni je̱ jyáyuda, kaꞌa
tseꞌe ti o̱ꞌyin xꞌaꞌixti, apu̱k tseꞌe mꞌijtti
ka je̱ Nteꞌyam maa̱ṯap. 13 Jékum xa mi-
itseꞌe mveꞌ̱nada; ax u̱xyam tseꞌe, ku̱x-
eꞌe toꞌk muk mꞌitta je̱ Cristo maa̱ṯ, je̱
Nteꞌyam tseꞌe myakjeꞌ̱yju̱du jeṯseꞌe tam̱ji
mꞌitta jeꞌ̱e̱ maa̱ṯ je̱ Cristo je̱ yꞌo̱o̱ꞌku̱n
kaj̱x. 14 Je̱ Cristo tseꞌe du̱yakkuto̱ki juuꞌ
veꞌe xtsoꞌoxpaj̱kumdup yꞌijt, jeꞌ̱e̱ tseꞌe
du̱paa̱m̱ jeṯseꞌe o̱y jo̱o̱t nꞌijtumdat toꞌk
jadoꞌk, toꞌk kajpu̱nji, je̱ israeejlit jayu
jeṯs paṉ paṉ jatyeꞌe ka jeꞌ̱ep̱ta. 15 Je̱
Cristo tseꞌe je̱ yꞌo̱o̱ꞌku̱n kaj̱x du̱yakku-
to̱ki je̱ Moisés je̱ pyavaꞌnu̱n jeṯseꞌe veꞌem
xyaknamyujo̱tꞌo̱ꞌyimjidini, u̱u̱ꞌmda, juuꞌ
veꞌe du̱panaj̱kxtup yꞌijt mej̱tsk je̱ ñaa̱ꞌ̱da
je̱ tyooꞌda. Veꞌem tseꞌe du̱tuujn jeṯseꞌe
nꞌijtumdinit toꞌk nam kajpu̱n jeꞌ̱e̱ kaj̱x
ku veꞌe toꞌk muk nꞌijtumda je̱ Cristo
maa̱ṯ. Ax veꞌem tseꞌe nꞌijtumda o̱y jo̱o̱t.
16 Je̱ yꞌo̱o̱ꞌku̱n kaj̱x tseꞌe du̱yakkuto̱ki
je̱ ej̱ku̱n juuꞌ veꞌe nayjayej̱pu̱xumju̱dup
yꞌijt, je̱ israeejlit jayu jeṯs paṉ paṉ
jatyeꞌe ka jeꞌ̱ep̱ta; ku̱x tseꞌe yꞌukꞌaa̱ꞌ̱k
jem̱ cruz kaj̱xm, jeꞌ̱e̱ kaj̱x tseꞌe xyaktoꞌk-
mojkumdi ax joꞌn toꞌk niꞌkx toꞌk ko̱pk
ku̱nꞌijtumdi jeṯseꞌe xyakvimpijtumdi je̱
Nteꞌyam maa̱ṯ.

17Miin xa veꞌe je̱ Cristo jeṯseꞌe
du̱ꞌavaꞌni je̱ o̱y kaṯs je̱ o̱y ayook jeṯseꞌe
njayej̱pumdat je̱ o̱y jo̱o̱t. Miits kaj̱xtats
jeꞌ̱e̱ veꞌe veꞌem du̱tuujn, je̱ Nteꞌyam
tseꞌe mmujékumidu; nay veꞌempa veꞌe
aa̱ṯs kaj̱x du̱toompa, aa̱ṯs, je̱ israeejlit

jayu, juuꞌ veꞌe je̱ Nteꞌyam du̱mutám̱idu.
18Ax u̱xyam tseꞌe, je̱ Cristo kaj̱x
tseꞌe je̱ Espíritu Santo xputaj̱kimda
jeṯseꞌe nmutám̱imda je̱ Dios Teeꞌ.
Ax toꞌkjyamts jeꞌ̱e̱ veꞌe je̱ Espíritu
Santo, juuꞌ veꞌe xputaj̱kimdup, u̱u̱ꞌm,
je̱ israeejlit jayu jeṯs paṉ paṉ jatyeꞌe ka
jeꞌ̱ep̱ta. 19Yaꞌ̱a̱ kaj̱x tseꞌe, kaꞌats miitseꞌe
mꞌukviijnkjáyuvidini, kaꞌa miitseꞌe
mꞌukjekumitjáyuvidini, mꞌijttupeꞌe toꞌk
kajpu̱n maa̱ṯ je̱ Nteꞌyam je̱ jyáyuda,
ijtumdupeꞌe je̱ Nteꞌyam maa̱ṯ ax joꞌn
jeꞌ̱e̱ maa̱ṯ ku̱ntsu̱u̱nimda toꞌk jaa̱j̱n
toꞌk taj̱k. 20 Juuꞌ xa veꞌe kyo̱jtstu je̱
kukáṯsivataj̱k jeṯs je̱ Nteꞌyam je̱ yꞌayook
ko̱jtsnajxpataj̱kta, veꞌemts jeꞌ̱e̱ veꞌe ax
joꞌn je̱ tsaptaḵneꞌev cho̱o̱ꞌndu̱k. Jeṯs
miitsta, veꞌem xa miitseꞌeda ax joꞌn je̱
tsaaj juuꞌ veꞌe jyaaꞌktukvimpejtp je̱
tsaptaḵneꞌev. Ax je̱ Jesucristo, veꞌemts
jeꞌ̱e̱ veꞌe ax joꞌn je̱ tsaaj juuꞌ veꞌe
du̱nu̱maj̱ikaj̱xp joma veꞌe je̱ tsaptaj̱k.
21 Je̱ jaanchjaꞌvivataj̱k, ijttupts jeꞌ̱e̱ veꞌe
toꞌk muk je̱ Cristo maa̱ṯ. Veꞌem xa jeꞌ̱e̱
veꞌeda ax joꞌn je̱ tsaaj juuꞌ veꞌe maḵk
nayꞌamajtsmojkjup maa̱ṯ je̱ tsaaj juuꞌ
veꞌe du̱nu̱maj̱ikaj̱xp. Ax veꞌem tseꞌe
je̱ tsaptaj̱k yꞌo̱ꞌyiꞌatu̱ꞌu̱ts joma veꞌe
je̱ Nteꞌyam yakvinjava yakvintsaꞌ̱ag̱a.
22Ax nay veꞌemts miitseꞌe mꞌijttuva ax
joꞌn je̱ tsaaj juuꞌ veꞌe yakpaa̱m̱p jeṯseꞌe
du̱yakꞌo̱ya je̱ tsaptaj̱k joma veꞌe je̱
Nteꞌyam chu̱u̱na je̱ Espíritu Santo kaj̱x.
Paṉ tyaj̱xeꞌe je̱ Pablo du̱vaajnji je̱ o̱y

kaṯs je̱ o̱y ayook paṉ paṉ
jatyeꞌe ka je̱ israeejlit jáyuvap

3 A̱ts, je̱ Pablo, je̱ Cristo Jesús je̱ myu-
toompa je̱ myupaj̱kpa, yap aṯseꞌe

poxu̱ntu̱jkp nꞌit ku̱xeꞌe aṯs miits nvaa-
jnjidi je̱ o̱y kaṯs je̱ o̱t ayook, miitsta,
ka je̱ israeejlit jáyuvapta. 2Mmó̱tudu
xa miitseꞌe je̱ maj̱a̱ maaꞌyu̱n juuꞌ aṯseꞌe
je̱ Nteꞌyam xtoojnji jeṯs aṯseꞌe xtukka-̱
taj̱ki ya̱ toonk miits je̱ mꞌo̱ꞌyin kaj̱xta.
3 Je̱ Nteꞌyamts aṯseꞌe xtuknu̱jaꞌvi juuꞌ

veꞌe ñu̱paa̱j̱mtki jeṯseꞌe kyayaknu̱java
yꞌijt, veꞌem ax joꞌn aṯs miitseꞌe vee̱ꞌ̱n
tu̱nnu̱jáyada. 4Ku veꞌe ya̱ naḵ xkó̱t-
stat, veꞌem tseꞌe xvinmó̱tudat jeṯs nmu̱-
jaꞌvip aṯseꞌe juuꞌ veꞌe je̱ Nteꞌyam ty-
oon je̱ Cristo kaj̱x. 5Ax kaꞌats yaꞌ̱a̱ veꞌe
je̱ Nteꞌyam je̱ jayu du̱tuknu̱jaꞌvi veꞌem
ax joꞌn u̱xyam je̱ Espíritu Santo kaj̱x
tyuknu̱jávajada je̱ kyunuuꞌkx kukáṯsi-
vada jeṯs je̱ Nteꞌyam je̱ yꞌayook ko̱jtsna-
jxpataj̱kta. 6 Jeꞌ̱eṯs aṯseꞌe ntijp, je̱ jayu
paṉ paṉ jatyeꞌe ka je̱ israeejlitap, tyuk-
maa̱ṯjayej̱ptupts jeꞌ̱e̱ veꞌe je̱ Nteꞌyam
je̱ kyunooꞌkxu̱n je̱ israeejlit jáyuda, ki-
jpxts jeꞌ̱e̱ veꞌe yꞌitta toꞌk muk je̱ Cristo
maa̱ṯ, kijpxts jeꞌ̱e̱ veꞌe tyukkaḏaꞌakjada
je̱ vaandu̱k juuꞌ veꞌe je̱ Nteꞌyam pyaa̱m̱.
Nu̱jomts yaꞌ̱a̱ veꞌe tyonku̱xju̱ ku veꞌe je̱
jayu yꞌit toꞌk muk je̱ Cristo maa̱ṯ je̱ o̱y
kaṯs je̱ o̱y ayook kaj̱x.

7 Je̱ Nteꞌyamts aṯseꞌe je̱ maaꞌyu̱n xtoo-
jnji jeṯs aṯseꞌe je̱ myaḵkin kaj̱x xtukka-̱
taj̱ki ya̱ toonk. 8Ax aṯs, ó̱yam aṯseꞌe
nnu̱piꞌkikú̱x nu̱jom je̱ Nteꞌyam je̱ jyayu,
jeꞌ̱eṯs aṯseꞌe xtoojnji ya̱ maaꞌyu̱n jeṯs
aṯseꞌe nvaajnjadat paṉ paṉ jatyeꞌe ka
je̱ israeejlit jáyuvap paṉ vintso̱ veꞌe je̱
Cristo o̱o̱y je̱ maj̱in du̱tunjayep, 9 jeꞌ̱eṯs
aṯseꞌe xtoojnji ya̱ maaꞌyu̱n jeṯs aṯseꞌe
nu̱jom je̱ jayu ntuknu̱jávadat juuꞌ veꞌe
je̱ Nteꞌyam ju̱jp xu̱p ñu̱paa̱j̱mtki jeṯs
juuꞌ veꞌe námnum yaknu̱keꞌ̱xnataj̱ki, je̱
Nteꞌyam, juuꞌ veꞌe nu̱jom du̱pam̱kaj̱x.
10Cho̱jk xa jeꞌ̱e̱ veꞌe jeṯseꞌe u̱xyam
du̱ꞌíxtat nu̱jom je̱ yakkutojkpa jeṯs paṉ
paṉ jatyeꞌe du̱nu̱máj̱idup jem̱ tsapjo̱o̱tm
vintso̱ veꞌe ya̱ maj̱a̱ maaꞌyu̱n du̱tuu-
jnja paṉ paṉ jatyeꞌe jaanchjaꞌvijidup,
ax veꞌem tseꞌe du̱nu̱jávadat je̱ Nteꞌyam
je̱ vyijin je̱ kyej̱u̱n juuꞌ veꞌe may viijn.
11 Ju̱jp xú̱pani tseꞌe du̱nu̱paa̱j̱mtki jeṯseꞌe
veꞌem jyátu̱t juuꞌ veꞌe toojnju ko̱jtsju je̱
nMaj̱a̱ Vintsáṉamda Cristo Jesús kaj̱x.
12Ku̱xeꞌe toꞌk muk nꞌijtumda je̱ Cristo
maa̱ṯ jeṯs jeꞌ̱e̱ veꞌe njaanchjaꞌvimda,
o̱ꞌyip tseꞌe jeṯseꞌe je̱ Nteꞌyam nmutám̱im-

dat toꞌk aaj toꞌk jo̱o̱t. 13 Jeꞌ̱e̱ kaj̱xts aṯs mi-
itseꞌe nꞌamó̱tuda jeṯs kaꞌa veꞌe mtsaachv-
inmáydat ku̱xeꞌe aṯs ntsaachpaaꞌty mi-
its kaj̱xta. Tsaachpaatpts aṯseꞌe jeṯseꞌe o̱y
mtaandinit je̱ Nteꞌyam maa̱ṯ.
Je̱ tso̱jku̱n juuꞌ veꞌe je̱ Cristo jyayejpp

14Yaꞌ̱a̱ kaj̱xts aṯseꞌe nvinko̱xktena je̱
Dios Teeꞌ, 15 juuꞌ kaj̱xeꞌe je̱ xyaa̱j̱ du̱-
jayep̱ta nu̱jom juuꞌ veꞌe jem̱ tsapjo̱o̱tm,
veꞌem ax joꞌn yaja naxviijmpa. 16Nꞌamó̱-
tupts aṯs jeꞌ̱e̱ veꞌe, veꞌem vintso̱ veꞌe je̱
maj̱in o̱o̱y du̱tunjayep, jeṯseꞌe je̱ Espíritu
Santo kaj̱x mpaꞌ̱mu̱xjadat je̱ maḵkin
jem̱ mjaꞌvin kaj̱xmda, 17 veꞌem tseꞌe je̱
Cristo jem̱ jyoojntykat jeꞌ̱e̱ kaj̱x ku veꞌe
xjaanchjávada. Nꞌamó̱tupts aṯseꞌe jeṯseꞌe
o̱o̱y je̱ tso̱jku̱n mtumpaꞌ̱mu̱xjadat jem̱
mjaꞌvin kaj̱xmda jeṯseꞌe veꞌem myakꞌi-
jtjidinit ax joꞌn je̱ ku̱p je̱ yꞌaaꞌts yakꞌitju̱
maḵk, 18 veꞌem tseꞌe mꞌo̱ꞌyixjadat jeṯ-
seꞌe xvinmó̱tudat o̱y, miits jeṯs nu̱jom
paṉ paṉ jatyeꞌe ijttuvap je̱ Nteꞌyam je̱
jyayu, vinxu̱p maj̱a̱ viijn, vinxu̱p yaṉ,
vinxu̱p kaj̱xm, jeṯs vinxu̱p kaa̱ḵ jeꞌ̱e̱ veꞌe
je̱ tso̱jku̱n juuꞌ veꞌe je̱ Cristo jyayejpp.
19Nꞌamó̱tupts aṯseꞌe jeṯseꞌe o̱y xnu̱jáva-
dat je̱ tso̱jku̱n juuꞌ veꞌe je̱ Cristo jyayejpp,
ó̱yameꞌe je̱ jayu kyamaa̱ḏaꞌaky jeṯseꞌe
du̱nu̱jaꞌvikáx̱u̱t, ax veꞌem tseꞌe puꞌuk
avaada je̱ Nteꞌyam ñaajkꞌítju̱t jem̱ miits
mjaꞌvin kaj̱xmda.

20Ax jeꞌ̱e̱ paṉeꞌe o̱ꞌyixjup jeṯseꞌe
du̱tónu̱t o̱o̱y nu̱yojk jeṯs ka jeꞌ̱ej̱yapeꞌe
juuꞌ veꞌe nꞌamó̱tumdup ukpu̱ juuꞌ veꞌe
nvinmaꞌyumdup, veꞌem ax joꞌn du̱tún
je̱ maḵkin kaj̱x juuꞌ veꞌe xmo̱ꞌyumdup,
21 jeꞌ̱e̱ tseꞌe yakmaj̱a yakjaancha ijtnup
je̱ jaanchjaꞌviva kaj̱xta jeṯs je̱ Cristo
Jesús kaj̱x. ¡Ax veꞌem tseꞌe yꞌijtnit
xaꞌ̱ma kaj̱x! Amén.

Toꞌk muk nꞌijtumda je̱
Espíritu Santo kaj̱x

4 Ax veꞌem tseꞌe, aṯs, je̱ poxu̱ntaḵ-
jayu jeꞌ̱e̱ kaj̱x ku aṯseꞌe je̱ Maj̱a̱

Vintsáṉ nmutún nmupu̱k, nmunooꞌkx-
tktupts aṯs miitseꞌeda jeṯs tsoj yakx-
o̱neꞌe mjáyuvadat mjoojntykadat, veꞌem
ax joꞌn du̱paaꞌty du̱ꞌakee̱g̱a joꞌn, jeꞌ̱e̱ kaj̱x
ku veꞌe je̱ Nteꞌyam myaaxu̱xjidi. 2 Je̱
nu̱u̱ꞌk aaj je̱ nu̱u̱ꞌk jo̱o̱t maa̱ṯeꞌe mꞌít-
tat. Namyuténixjada juuꞌ vimpit atu̱j je̱
tso̱jku̱n maa̱ṯ. 3 Jeꞌ̱e̱ tseꞌe tonda vintso̱
veꞌe je̱ Espíritu Santo kaj̱x mnaajkꞌít-
jadat tum je̱ o̱y jo̱o̱t maa̱ṯ toꞌk jadoꞌk.
4Toꞌk niꞌkx toꞌk ko̱pk joꞌn tseꞌe nꞌi-
jtumda jeṯs toꞌkeꞌe je̱ Espíritu Santo,
veꞌem ax joꞌn toꞌkji je̱ aꞌixꞌijtu̱n juuꞌ veꞌe
je̱ Nteꞌyam xtuknu̱yaaxjimdu. 5Toꞌkji
xa veꞌe je̱ Maj̱a̱ Vintsáṉ, toꞌkji tseꞌe
je̱ jaanchjaꞌvin, toꞌkji tseꞌe je̱ nap̱ej̱-
tu̱n, 6 toꞌkji tseꞌe je̱ Nteꞌyam, juuꞌ veꞌe
anañu̱joma nTeeꞌimdup, juuꞌ veꞌe nu̱jom
du̱kaꞌ̱mikaj̱xp, juuꞌ veꞌe nu̱jom juuꞌ jaty
du̱yakꞌijtp―jeṯs nu̱jom juuꞌ jatyeꞌe ijtp,
jeꞌ̱e̱ maa̱ṯts jeꞌ̱e̱ veꞌe yꞌit.

7Ax kaḵjeꞌ̱e̱ tseꞌe je̱ maaꞌyu̱n je̱
putaj̱kin nyakmo̱ꞌyumdi, veꞌem ax joꞌn je̱
Cristo xtukmutso̱jkumda. 8Veꞌem xa jeꞌ̱e̱
veꞌe ax joꞌn je̱ Kunuuꞌkx Jatyán vyaꞌañ:
Ku veꞌe chajpej̱tni,
yaknaj̱kxts jeꞌ̱e̱ veꞌe je̱ jáyuda juuꞌ veꞌe je̱

to̱kin kaꞌ̱mijup yꞌijt
jeṯseꞌe je̱ jáyuda du̱mo̱o̱jy je̱ yꞌo̱o̱jyit jeꞌ̱e.̱
Jidu̱ꞌu̱m tseꞌe vyaꞌañ.

9 ¿Tis jeꞌ̱e̱ veꞌe tyijp ku veꞌe vyaꞌañ
jeṯs tsajpej̱tnu veꞌe? Jeꞌ̱e̱ xa veꞌe tyijp
jeṯs tooꞌvaj̱kpeꞌe kyaḏaaky yaja naxvi-
ijn. 10 Jeꞌ̱e̱ paṉeꞌe kaḏaak, jeꞌ̱ej̱yamts jeꞌ̱e̱
veꞌe paṉeꞌe pej̱tnu jem̱ tsapjo̱o̱tm jeṯ-
seꞌe yꞌijtnit anañu̱joma it. 11 Jeꞌ̱e̱ tseꞌe je̱
maaꞌyu̱n je̱ putaj̱kin du̱yajkp. Jem̱ tseꞌe
paṉeꞌe yakmo̱o̱ydup jeṯseꞌe je̱ kukáṯsiva
yꞌíttat, jem̱ tseꞌe paṉeꞌe yakmo̱o̱ydup jeṯ-
seꞌe je̱ Nteꞌyam je̱ yꞌayook ko̱jtsnajxpa
yꞌíttat, jem̱ tseꞌe paṉeꞌe yakmo̱o̱ydup jeṯ-
seꞌe je̱ jayu du̱vaajnjadat je̱ o̱y kaṯs je̱
o̱y ayook, nay jem̱pa tseꞌe paṉeꞌe yak-
mo̱o̱ydup jeṯseꞌe du̱ꞌixꞌíttat je̱ jaanchjaꞌ-
vivataj̱k jeṯseꞌe du̱tukꞌíxtat je̱ Nteꞌyam je̱
yꞌayook. 12Veꞌem tseꞌe du̱tuujn jeṯs jeꞌ̱e̱

veꞌe du̱kó̱tstat du̱kaꞌamáydat je̱ Nteꞌyam
je̱ jyayu, jeṯseꞌe du̱mutóndat du̱mupáḵ-
tat je̱ Nteꞌyam jeṯseꞌe je̱ jayu nu̱yojk
je̱ Jesucristo du̱jaanchjávadat. 13 Je̱ vaat
tseꞌe veꞌem du̱tóndat ku veꞌe je̱ njaanch-
jaꞌvinamda vyimpítu̱t toꞌkji jeṯseꞌe nꞌíx-
aimdinit je̱ Nteꞌyam je̱ yꞌOnu̱k, jeṯseꞌe
o̱y jeṯs vaꞌajts nꞌijtumdinit, veꞌem ax joꞌn
je̱ Cristo yꞌit o̱y jeṯs vaꞌajts; 14 kaꞌa tseꞌe
nꞌukꞌijtumdinit ax joꞌn je̱ piꞌk ónu̱kta juuꞌ
veꞌe du̱kaꞌo̱ynu̱jaꞌvidup ti veꞌe vinko̱pk
jeṯseꞌe yaktónu̱t, juuꞌ veꞌe du̱panaj̱kxtup
o̱yjuuꞌ ixpaj̱ku̱na, veꞌem tseꞌe vyinꞌaa̱ꞌ̱n-
jada je̱ jayu juuꞌ veꞌe cho̱jktup jeṯseꞌe du̱-
panaj̱kxtat je̱ taay juuꞌ veꞌe tukꞌíxju̱dup.
15Ñojkꞌó̱yeꞌe nko̱jtsumdat je̱ tyu̱v jeꞌ̱e̱ je̱
tso̱jku̱n maa̱ṯ jeṯseꞌe o̱y nꞌijtumdinit je̱
Cristo maa̱ṯ, jeꞌ̱e̱ juuꞌ veꞌe du̱nu̱kuvajkip
je̱ jaanchjaꞌvivataj̱k, veꞌem tseꞌe nꞌijtum-
dinit ax joꞌn je̱ jayu yee̱ꞌ̱kꞌapéṯta jeṯseꞌe
jyeꞌ̱yada joma veꞌe je̱ o̱y vinmaꞌyu̱n du̱-
jayep̱ta. 16Ku veꞌe je̱ jayu je̱ ñiꞌkx je̱
kyo̱pk o̱y pu̱m maḵk pu̱m, navyaa̱ꞌ̱njup
tseꞌe o̱y je̱ eeꞌm toꞌk kaꞌ̱aj̱yji joma veꞌe
je̱ pajk ñamyukju̱, nu̱naj̱kxjup tseꞌe je̱
yꞌuuꞌk je̱ jyu̱ꞌkx jeṯseꞌe du̱yakmaḵkpu̱k
nu̱jom je̱ ñiꞌkx je̱ kyo̱pk. Nay veꞌempa
tseꞌe nꞌijtumda je̱ Cristo maa̱ṯ. Ku tseꞌe
toꞌk kaꞌ̱aj̱yji nu̱toꞌk jaty ntso̱jkumda
jeṯseꞌe nꞌijtumda jep̱ je̱ Cristo kyaꞌ̱p
pyaꞌtkup, veꞌem tseꞌe nnapyutaj̱kimjada
jeṯseꞌe nu̱jom maḵk nꞌijtumdinit toꞌk
muk je̱ Cristo maa̱ṯ.
Vintso̱ du̱tsaḵ jeṯseꞌe jyoojntykadat

je̱ jaanchjaꞌvivataj̱kta
17 Jej̱a xa aṯs miitseꞌe je̱ Maj̱a̱ Vintsáṉ

vyinkujk nmaa̱j̱mada jeṯs kaꞌa veꞌe
mꞌukjoojntykidinit ax joꞌn jeꞌ̱eḏa paṉ
paṉ jatyeꞌe je̱ Nteꞌyam du̱kaꞌíxada jeṯ-
seꞌe je̱ yꞌavintso̱ vinmaꞌyu̱n du̱yaktonda,
18 juuꞌ veꞌe ijttup ax joꞌn je̱ jayu juuꞌ
veꞌe tsu̱u̱nidup kupiꞌijts kuko̱o̱ꞌts, juuꞌ
veꞌe du̱kajayej̱ptup je̱ joojntykin juuꞌ
veꞌe je̱ Nteꞌyam yajkyp, juuꞌ veꞌe du̱kat-
inu̱jaꞌvidup ku̱xeꞌe maḵk je̱ kyuvajk

du̱tumpam̱da, 19 juuꞌ veꞌe ko̱o̱ꞌktso̱ꞌo̱ty-
oondinup ku veꞌe je̱ kaṯs du̱tukmaa̱ṯ-
jayép̱ta je̱ yaaꞌy je̱ taꞌ̱ax̱ juuꞌ veꞌe ka
pú̱kap jyayej̱ptup, juuꞌ veꞌe natyukka-̱
taj̱kijidup nu̱jom juuꞌ jatyeꞌe ka ó̱yap,
ax nu̱yojk tseꞌe du̱tso̱jkꞌataꞌ̱aṯsta juuꞌ
veꞌe ka ó̱yap vintso̱ veꞌe ya̱ it ñaxy.
20Ax kaꞌats miitseꞌe je̱ Cristo jyeꞌ̱e̱ veꞌem
myakvaajnjidi. 21Mpanaj̱kxtup xa miit-
seꞌe je̱ Cristo ku̱x mꞌamo̱tunajxtu veꞌe
ku veꞌe myakvaajnjidi, mtukꞌíxju̱du tseꞌe
je̱ tyu̱v jeꞌ̱e̱ juuꞌ veꞌe ijtp je̱ Jesús
kaj̱x. 22Myaktuknu̱jaꞌvidu tseꞌe jeṯs kaꞌa
veꞌe veꞌem mꞌukjoojntykidinit ax joꞌn
mko̱ꞌo̱yjoojntykada yꞌijt, jeꞌ̱e̱ veꞌe ku
veꞌe xpanaj̱kxta yꞌijt juuꞌ veꞌe ka ó̱yap,
jeṯseꞌe veꞌem myakvinꞌaa̱ꞌ̱ndi; 23myak-
tuknu̱jaꞌvidu veꞌe jeṯseꞌe xyaktíktstinit je̱
mjo̱o̱tta je̱ mjaꞌvinda. 24 Joojntykada ax
joꞌn du̱paaꞌty du̱ꞌakee̱g̱a maa̱ṯ je̱ nam
jáyuvin juuꞌ veꞌe je̱ Nteꞌyam mmo̱o̱jyju,
juuꞌ veꞌe pyaa̱m̱ tu̱v jeṯs vaꞌajts ku veꞌe
ñayꞌapam̱najxji.

25Ax jeꞌ̱e̱ kaj̱x tseꞌe, kaꞌa tseꞌe
mꞌuktaayidinit, tyú̱vameꞌe toꞌk jadoꞌk
xmukó̱tstat je̱ mmujáyuda, ku̱x
anañu̱joma veꞌe nꞌijtumda ax joꞌn toꞌk
niꞌkx toꞌk ko̱pk ku̱nꞌijtumdi je̱ Cristo
maa̱ṯ.

26Ku veꞌe mꞌéḵjada, kaꞌa tseꞌe mto̱k-
intóndat. Kaꞌa tseꞌe ej̱kjup mxaṉáxtat.
27Kaꞌa tseꞌe xꞌitu̱mo̱ꞌo̱dat je̱ Satanás.

28 Jeꞌ̱e̱ juuꞌ veꞌe mee̱ꞌ̱tsp tu̱yꞌit, kaꞌa
tseꞌe yꞌukmee̱ꞌ̱tsnit, je̱ o̱y toꞌnu̱neꞌe je̱
kyaꞌ̱aj̱ tyuktónup, veꞌem tseꞌe du̱jayép̱u̱t
juuꞌ jeṯseꞌe du̱putáḵat paṉ paṉ jatyeꞌe
katihꞌijtu̱xju̱dup.

29Kaꞌa tseꞌe ti ka ó̱yap xkó̱tstat; jeꞌ̱e̱
veꞌe mkó̱tstap juuꞌ veꞌe je̱ jayu maḵk
du̱yakꞌijttinup toꞌk muk je̱ Cristo maa̱ṯ
jeṯs juuꞌ jatyeꞌe o̱y toꞌnu̱xjadap paṉ paṉ
jatyeꞌe mꞌamo̱tunajxju̱dup. 30Kaꞌa tseꞌe
xyaktsaachvinmáydat je̱ Espíritu Santo,
juuꞌ veꞌe taj̱ki jem̱ mjaꞌvin kaj̱xmda jeṯ-
seꞌe mꞌíxjada mjayép̱jada vanꞌit paat ku

veꞌe je̱ Nteꞌyam myaktaajnjidinit tum o̱y
jeṯs tum vaꞌajts.

31Maso̱kkax̱ta juuꞌ jatyeꞌe ka ó̱yap.
Kaꞌa tseꞌe mjo̱tmaꞌattat, mꞌéḵjadat,
mjo̱tꞌánjadat, maḵk mtunꞌaajvu̱ktat,
mnavyinko̱jtspéṯjadat, kaꞌa tseꞌe
xnu̱ko̱ꞌo̱vyinmáyadat je̱ mmujayu;
32ñojkꞌó̱yeꞌe o̱y jayu mnapyám̱jadat
toꞌk jadoꞌk, jeṯseꞌe mnatyukmo̱ꞌo̱tjadat.
Namyee̱ꞌ̱kxu̱xjada je̱ mtó̱kinda vimpit
atu̱j, veꞌem ax joꞌn je̱ Nteꞌyam
xto̱kinmee̱ꞌ̱kxumdini joꞌn je̱ Cristo kaj̱x.

5 Jeꞌ̱e̱ ku veꞌe nꞌijtumda je̱ Nteꞌyam je̱
yꞌónu̱kta jeṯseꞌe o̱o̱y xtuntso̱jkumda,

jeꞌ̱e̱ tseꞌe tonda jeṯseꞌe mꞌijttinit ax joꞌn
je̱ Nteꞌyam. 2Nachó̱kjada toꞌk jadoꞌk,
veꞌem ax joꞌn je̱ Cristo xtso̱jkumdi jeṯ-
seꞌe xkuꞌo̱o̱ꞌkimdi. Veꞌemts jeꞌ̱e̱ veꞌe yꞌijt
ax joꞌn je̱ táṉu̱k yax̱ juuꞌ veꞌe je̱ Nteꞌyam
yaktukvintsaꞌ̱kip jeṯseꞌe du̱ꞌo̱yjava.

3Ku̱x je̱ Nteꞌyam je̱ jyayu miitseꞌeda,
jeꞌ̱e̱ kaj̱x tseꞌe vinko̱pk jeṯs ni paṉa veꞌe
du̱kavinmáyu̱t jeṯs mtoondupeꞌe ax joꞌn
paṉ paṉ jatyeꞌe je̱ navyaj̱ku̱n du̱yakv-
intsaꞌ̱kintó̱kidup uk paṉ paṉ jatyeꞌe je̱
kaṯs du̱tukmaa̱ṯjayej̱ptup je̱ yaaꞌy je̱ taꞌ̱ax̱
juuꞌ veꞌe ka pú̱kap jyayej̱ptup. Ni paṉa
veꞌe du̱kavinmaayvat jeṯs mtoondupeꞌe
ax joꞌn je̱ jayu ti du̱nasꞌayó̱vada, 4 jy-
omvaꞌanda tyivaꞌanda, o̱yvintso̱va juuꞌ
du̱ko̱tsta, kyatso̱ꞌo̱tyónda ku veꞌe du̱ko̱t-
sta juuꞌ veꞌe ka ó̱yap, ax kaꞌats yaꞌ̱a̱
veꞌe du̱paaꞌty du̱ꞌakee̱g̱a; ñojkꞌó̱yeꞌe je̱
Nteꞌyam xkuko̱jtsjadat je̱ maaꞌyu̱n juuꞌ
jeꞌ̱e̱ veꞌe xtoojnjimdup. 5Mnu̱jaꞌvidup xa
miitseꞌe jeṯs kaꞌa veꞌe je̱ ko̱ꞌo̱yyaaꞌyap
yꞌíttat jem̱ je̱ Cristo jeṯs je̱ Nteꞌyam yꞌam
kyaꞌ̱m, nay kaꞌava veꞌe paṉ paṉ jatyeꞌe
kanaajkꞌijtju̱dup vaꞌajts aaj vaꞌajts jo̱o̱t;
kaꞌa tseꞌe jem̱ yꞌijttuvat paṉ paṉ jatyeꞌe
juuꞌ du̱nasꞌayo̱ꞌvidup, jeꞌ̱eṯs jeꞌ̱e̱ veꞌeda
juuꞌ veꞌe du̱vinjaꞌvidup du̱vintsaꞌ̱kidup
juuꞌ veꞌe ka je̱ Nteꞌyamap. 6Kaꞌats miit-
seꞌe paṉ mvinꞌaa̱ꞌ̱njadat ku veꞌe vyaꞌan-
dat jeṯs kaꞌa veꞌe vyinko̱pka jeṯseꞌe yak-
tónu̱t ax joꞌn aṯseꞌe tu̱njaꞌa, ku̱x ya̱ ka

ó̱yap kaj̱x xa veꞌe je̱ Nteꞌyam o̱o̱y du̱tun-
yaktsaachpaattinit jeꞌ̱e̱ paṉ paṉ jatyeꞌe
kakaṯsu̱paj̱kju̱dup. 7 Jeꞌ̱e̱ kaj̱x tseꞌe, kaꞌa
tseꞌe veꞌem xtóndat ax joꞌn je̱ jayu juuꞌ
veꞌe veꞌem du̱toondup je̱ kyo̱ꞌo̱y jeꞌ̱e.̱

8 Jep̱ xa miitseꞌe to̱kin jaa̱ṯp mꞌijtti,
veꞌem tseꞌe mtsu̱u̱nidi ax joꞌn je̱ jayu
juuꞌ veꞌe ijttup jej̱a ako̱o̱ꞌts it jaa̱ṯ. Ax
kaꞌats miitseꞌe veꞌem mꞌukꞌijttini, jeꞌ̱e̱
kaj̱x ku veꞌe je̱ Nteꞌyam mmo̱o̱jyjidi je̱
vijin je̱ kej̱u̱n. Joojntykada veꞌem ax
joꞌn je̱ jayu juuꞌ veꞌe yo̱ꞌydup jej̱a aja-
jtk it jaa̱ṯ. 9Ku̱x je̱ jayu juuꞌ veꞌe je̱
Nteꞌyam yakvijp yakkejp, jeꞌ̱e̱ tseꞌe je̱ o̱y
jáyuvin du̱jayej̱pp, tyuumpts jeꞌ̱e̱ veꞌe je̱
tyu̱v jeꞌ̱e̱ jeṯseꞌe jyoojntyka ax joꞌn du̱-
paaꞌty du̱ꞌakee̱g̱a. 10Payo̱ꞌo̱yda o̱y vintso̱
veꞌe xtóndat juuꞌ veꞌe je̱ Maj̱a̱ Vintsáṉ
chaj̱kp. 11Kaꞌa tseꞌe xtóndat ax joꞌn je̱
jayu juuꞌ veꞌe du̱toondup juuꞌ veꞌe ni
paṉa katoꞌnu̱xjup, veꞌem ax joꞌn je̱ jayu
juuꞌ veꞌe tsu̱u̱nidup jej̱a ako̱o̱ꞌts it jaa̱ṯ,
ñojkꞌó̱yeꞌe xyaknu̱keꞌ̱xnatáḵadat jeṯs ka
ó̱yap jeꞌ̱e̱ veꞌe juuꞌ veꞌe tyoondup. 12Ku̱x
tso̱ꞌo̱tyoꞌnu̱n jeꞌ̱e̱ veꞌe ku veꞌe yakkaṯs
juuꞌ jatyeꞌe tyoondup ayuꞌuts. 13Ku veꞌe
je̱ kujajpa je̱ kutaꞌ̱kxpa kyujaj kyutu̱ꞌkx
jej̱a ako̱o̱ꞌts it jaa̱ṯ, nu̱keꞌ̱xnatáḵa tseꞌe
nu̱jom tyanku̱x, 14 ku̱x je̱ kujajpa je̱ ku-
taꞌ̱kxpa veꞌe du̱kujajp du̱kutaꞌ̱kxp nu̱jom
juuꞌ jaty. Jeꞌ̱e̱ kaj̱x tseꞌe je̱ kaṯs vyaꞌañ:
Mits, maḵk maava, jo̱tviju̱,
pojtu̱ku̱ jeṯseꞌe mko̱o̱ꞌkꞌijtnit ax joꞌn je̱

o̱o̱ꞌkpa,
jeṯseꞌe je̱ Cristo mkujajju̱t mkutaꞌ̱kxju̱t.
Jidu̱ꞌu̱m tseꞌe je̱ kaṯs vyaꞌañ.

15Ax veꞌem tseꞌe, o̱o̱yeꞌe mtunnayꞌíx-
jadat paṉ vintso̱ veꞌe juuꞌ xtóndat xkó̱t-
stat, ka veꞌemap ax joꞌn je̱ jayu juuꞌ
veꞌe du̱katinu̱jaꞌvidup; veꞌemeꞌe xtón-
dat ax joꞌn je̱ jayu juuꞌ veꞌe du̱nu̱jaꞌ-
vidinup juuꞌ veꞌe je̱ Nteꞌyam chaj̱kp.
16Nam mꞌo̱ꞌyixju̱dup tseꞌe, jeꞌ̱e̱ tseꞌe
mtóndap jeṯseꞌe je̱ jayu xtukpanaj̱kx-
tat je̱ Nteꞌyam, ku̱x je̱ jayu juuꞌ veꞌe
u̱xyam joojntykidup, ko̱ꞌo̱y jáyudats jeꞌ̱e̱

veꞌe. 17Kaꞌa tseꞌe o̱yvintso̱va juuꞌ xtón-
dat; jeꞌ̱e̱ veꞌe ixta o̱y jeṯseꞌe xnu̱jávadat
paṉ juuꞌ veꞌe je̱ Maj̱a̱ Vintsáṉ chaj̱kp.
18Kaꞌa tseꞌe mꞌooꞌktat mmoꞌokjadat, ku̱x
ku xa veꞌe je̱ jayu yꞌuuꞌk myuꞌukju̱, vin-
tó̱kiyupts jeꞌ̱e̱ veꞌe; ñojkꞌó̱yeꞌe tonda juuꞌ
veꞌe je̱ Nteꞌyam chaj̱kp je̱ maḵkin kaj̱x
jeṯs je̱ vinmaꞌyu̱n kaj̱x juuꞌ veꞌe je̱ Es-
píritu Santo mmo̱o̱jyju̱dup. 19Ko̱tsta toꞌk
jadoꞌk je̱ salmo maa̱ṯ je̱ u̱v maa̱ṯ juuꞌ
veꞌe je̱ Nteꞌyam du̱yakmáj̱idup du̱yak-
jaanchidup, yaknaxta je̱ u̱v je̱ salmo
jem̱ mjaꞌvin kaj̱xmda je̱ Maj̱a̱ Vintsáṉ
je̱ myaj̱in je̱ jyaanchin kaj̱x. 20Paṉ ti
veꞌe toojnjup ko̱jtsjup, xaꞌ̱ma kaj̱x tseꞌe
xkuko̱jtsjadat je̱ Nteꞌyam, je̱ Dios Teeꞌ. Je̱
nMaj̱a̱ Vintsáṉamda Jesucristo kaj̱x tseꞌe
veꞌem xtóndat.

Vintso̱ du̱tsaḵ jeṯseꞌe
jyoojntykadat jep̱ jyu̱u̱mp

tyu̱jkp je̱ jaanchjaꞌvivataj̱kta
21Ku̱x mvinjaꞌvidup mvintsaꞌ̱kidupeꞌe

je̱ Cristo, napyutáḵajadats toꞌk jadoꞌk.
22Taꞌ̱ax̱taj̱kta, napyám̱jada jep̱ je̱

mnu̱yaaꞌy kyaꞌ̱p pyaꞌtkupta, veꞌem ax
joꞌn jep̱ je̱ Maj̱a̱ Vintsáṉ kyaꞌ̱p pyaꞌtkup
ku̱mꞌijtti. 23Ku̱x je̱ yaaꞌtyaj̱k, jeꞌ̱e̱ veꞌe
du̱nu̱kuvajkip je̱ ñu̱daꞌ̱ax̱, veꞌem ax
joꞌn je̱ Cristo du̱nu̱kuvajka paṉ paṉ
jatyeꞌe jaanchjaꞌvijidup, je̱ Cristo, juuꞌ
veꞌe je̱ jyayu du̱yaktso̱o̱kp jeṯseꞌe yꞌit
jeꞌ̱e̱ maa̱ṯta ax joꞌn toꞌk niꞌkx toꞌk ko̱pk
ku̱yꞌijtti. 24Ax veꞌem tseꞌe, veꞌem ax
joꞌn je̱ jaanchjaꞌvivataj̱k jep̱ je̱ Cristo
kyaꞌ̱p pyaꞌtkup yꞌitta, nay veꞌempa tseꞌe
du̱tsaḵ jeṯseꞌe je̱ taꞌ̱ax̱taj̱k jep̱ je̱ ñu̱yaaꞌy
kyaꞌ̱p pyaꞌtkup yꞌítu̱t nu̱jom kaj̱x.

25Yaaꞌtyaj̱kta, tso̱kta je̱ mnu̱daꞌ̱ax̱ta,
veꞌem ax joꞌn je̱ Cristo du̱tsaḵ je̱
jaanchjaꞌvivataj̱k jeṯseꞌe du̱kuꞌo̱o̱ꞌki,
26 veꞌem tseꞌe yꞌijttinit o̱y jeṯs vaꞌajts.
Ku̱x jyaanchjaꞌvidu veꞌe je̱ o̱y kaṯs je̱ o̱y
ayook, jeꞌ̱e̱ kaj̱x tseꞌe tyuknu̱vaatsjidi je̱
tyó̱kinda. 27Kyuꞌo̱o̱ꞌkits jeꞌ̱e̱ veꞌe jeṯseꞌe
jej̱a vyinkujk du̱paa̱m̱nit je̱ maj̱in maa̱ṯ,

veꞌem tseꞌe yꞌijttinit ka to̱kin maa̱ṯap,
ni paṉa veꞌe je̱ to̱kin kyapaatu̱xjadat,
o̱y jeṯs vaꞌajts jeꞌ̱e̱ veꞌe yꞌijttinit. 28Ax
veꞌem tseꞌe du̱tsaḵ jeṯseꞌe je̱ yaaꞌtyaj̱k
du̱tsó̱ku̱t je̱ ñu̱daꞌ̱ax̱ veꞌem ax joꞌn
je̱ yꞌavintso̱ niꞌkxu̱ko̱pk du̱tsaḵ joꞌn.
Paṉ paṉ xa veꞌe je̱ ñu̱daꞌ̱ax̱ du̱tso̱jkp,
viinm tseꞌe ñachaḵju̱. 29Kaꞌa xa veꞌe
paṉ juuꞌ veꞌe du̱katso̱jkp je̱ yꞌavintso̱
niꞌkxu̱ko̱pk; ñojkꞌó̱yeꞌe du̱yakjoojntyka
jeṯseꞌe du̱ꞌixꞌit. Nay veꞌempa tseꞌe je̱
Cristo du̱tún maa̱ṯ paṉ paṉ jatyeꞌe
jaanchjaꞌvijidup, 30 jeꞌ̱e̱ paṉ paṉ jatyeꞌe
ijttup ax joꞌn toꞌk niꞌkx toꞌk ko̱pk
ku̱yꞌijtti je̱ Cristo maa̱ṯ. 31Ax yaꞌ̱a̱
kaj̱x tseꞌe du̱tsaḵ jeṯseꞌe je̱ yaaꞌtyaj̱k
du̱maso̱o̱knit je̱ tyeeꞌ je̱ tyaak jeṯseꞌe
je̱ ñu̱daꞌ̱ax̱ du̱maa̱ṯnamyojkjinit, ax
nu̱mej̱tsk tseꞌe jyajttinit ax joꞌn toꞌk
niꞌkx toꞌk ko̱pk ku̱yꞌijtti. 32 O̱o̱y xa yaꞌ̱a̱
veꞌe tyunmaj̱aḵaṯsa, kaꞌats yaꞌ̱a̱ veꞌe
yaknu̱java yꞌijt, jeꞌ̱eṯs aṯseꞌe ntijp paṉ
vintso̱ veꞌe je̱ Cristo yꞌit maa̱ṯ paṉ paṉ
jatyeꞌe jaanchjaꞌvijidup. 33 O̱yam tseꞌe
vyeꞌema, vaꞌan tseꞌe je̱ yaaꞌtyaj̱k je̱
ñu̱daꞌ̱ax̱ du̱tsaḵu̱ ax joꞌn viinm ñachaḵju̱
joꞌn; jeṯs je̱ taꞌ̱ax̱taj̱k, vaꞌan tseꞌe je̱
ñu̱yaaꞌy du̱vintsaꞌ̱ag̱a.

6 Piꞌk ónu̱kta, kaṯsap̱aḵta je̱ mteeꞌda je̱
mtaakta ax joꞌn je̱ Maj̱a̱ Vintsáṉ du̱t-

saḵ, ku̱x veꞌemeꞌe du̱paaꞌty du̱ꞌakee̱g̱a.
2Ku̱x je̱ mutoꞌk pavaꞌnu̱n juuꞌ veꞌe je̱
vaandu̱k maa̱ṯ, jidu̱ꞌu̱m tseꞌe vyaꞌañ:
“Vintsaꞌ̱ag̱ada je̱ mteeꞌda je̱ mtaakta,
3 veꞌem tseꞌe o̱y mtsaa̱ṉadat jeṯseꞌe may
xaa̱j̱ may joojnt mjoojntykadat yaja
naxviijn.” Jidu̱ꞌu̱m tseꞌe je̱ pavaꞌnu̱n
vyaꞌañ juuꞌ veꞌe je̱ vaandu̱k maa̱ṯ.

4Onu̱k teeꞌda, kaꞌa tseꞌe xyakjo̱t-
maꞌattat je̱ mꞌónu̱kta; ñojkꞌó̱yeꞌe xkó̱t-
stat xkaꞌamáydat jeṯseꞌe xtukꞌíxtat vintso̱
veꞌe du̱mutóndat du̱mupáḵtat je̱ Maj̱a̱
Vintsáṉ.

5Mutoompa jáyuda, kaṯsap̱aḵta je̱ mv-
intsaṉda yaja naxviijn je̱ vintsaꞌ̱kin
maa̱ṯ, je̱ jaꞌvin maa̱ṯ je̱ tsaꞌ̱kin maa̱ṯ, toꞌk

aaj toꞌk jo̱o̱t, veꞌem ax joꞌn je̱ Cristo vi-
inm ku̱xkaṯsu̱paj̱kti joꞌn.

6Mutonda ka vanꞌítjyap ku veꞌe mꞌíx-
jada jeṯseꞌe veꞌem o̱y mnaajktanuvaꞌan-
jada jeꞌ̱e̱ maa̱ṯta; ñojkꞌó̱yeꞌe mutonda
ax joꞌn je̱ Cristo je̱ myutoompa je̱
myupaj̱kpa, toꞌk aaj toꞌk jo̱o̱t ax joꞌn
je̱ Nteꞌyam du̱tsaḵ joꞌn. 7Toꞌk jo̱o̱teꞌe
xmutóndat, veꞌem ax joꞌn je̱ Maj̱a̱
Vintsáṉ ku̱xmutoondi ku̱xmupaj̱kti jeṯs
kaꞌa veꞌe je̱ jayu, 8 ku̱x mnu̱jaꞌvidup mi-
itseꞌe jeṯs mo̱ꞌo̱jadap jeꞌ̱e̱ veꞌe je̱ Ma-̱
ja̱ Vintsáṉ juuꞌ veꞌe tukkaḏaꞌakjup toꞌk
jadoꞌk paṉ vintso̱ veꞌe juuꞌ veꞌe o̱y juuꞌ
veꞌe ka o̱y tu̱du̱tonda tu̱du̱ko̱tsta, je̱ mu-
toompa jeṯs je̱ yaktoompa.

9 Jeṯs miitsta, yaktoompa jáyuda, nay
veꞌempats miitseꞌe xtoonduvat maa̱ṯ je̱
mtoompada, muko̱tsta o̱y aaj o̱y jo̱o̱t,
kaꞌa tseꞌe je̱ atsaꞌ̱kin maa̱ṯ xmukó̱tstat,
ku̱x mnu̱jaꞌvidupeꞌe jeṯs veꞌem miit-
seꞌeda ax joꞌn jeꞌ̱eḏa, mꞌijttuvapeꞌe jep̱
je̱ Maj̱a̱ Vintsáṉ kyaꞌ̱p pyaꞌtkup, jeꞌ̱e̱ juuꞌ
veꞌe jem̱ tsapjo̱o̱tm ijtp. Ni páṉats jeꞌ̱e̱
veꞌe du̱kaviijnkꞌíx.
Juuꞌ veꞌe tyukmaa̱ḏaaktup paṉ paṉ
jatyeꞌe je̱ Cristo du̱jaanchjaꞌvidup
10Utsta ajchta utsta tsaꞌ̱aḏa, ax ju-

uꞌts aṯseꞌe nko̱jtskukaj̱xip, jeꞌ̱eṯs jeꞌ̱e̱
veꞌe jeṯseꞌe maḵk mnaajkꞌijtjidinit toꞌk
muk je̱ Maj̱a̱ Vintsáṉ maa̱ṯ je̱ maḵkin
kaj̱x juuꞌ veꞌe je̱ Nteꞌyam mmo̱o̱jyju̱dup.
11Veꞌem ax joꞌn je̱ tojpa maḵk aaj
maḵk jo̱o̱t yꞌit ku veꞌe tu̱ñaxyax̱ju̱ ax
joꞌn je̱ tojpa ñaxyax̱ju̱ ku veꞌe yꞌat-
soꞌoxtonuvaꞌañ, nay veꞌempats miit-
seꞌeda maḵk aaj maḵk jo̱o̱t mꞌijttinit
jeꞌ̱e̱ kaj̱x ku veꞌe xjayep̱ta nu̱jom juuꞌ
veꞌe je̱ Nteꞌyam mmo̱o̱jyju̱dup jeṯseꞌe
xꞌamaa̱ḏaagadat je̱ ko̱ꞌo̱yjáyuvap juuꞌ
veꞌe du̱nu̱vintsaṉikaj̱xp je̱ ko̱ꞌo̱yjay̱u-
vaptaj̱kta jeṯseꞌe mvinꞌaa̱ꞌ̱nuvaꞌanjada.
12Ku̱x ka jeꞌ̱ep̱ xa u̱u̱ꞌmeꞌe nmaa̱ṯna-
choꞌoxpaj̱kumju̱dup je̱ nmujáyuvamda
juuꞌ veꞌe tsuꞌutsax juuꞌ veꞌe nu̱u̱ꞌpu̱-

nax, jeꞌ̱e̱ veꞌe je̱ ko̱ꞌo̱yjáyuvapta paṉ
paṉ jatyeꞌe yakkutojktup jem̱ po̱j jo̱o̱tm,
paṉ paṉ jatyeꞌe du̱nu̱máj̱idup jeṯseꞌe
du̱kaꞌ̱mada jeꞌ̱eḏa juuꞌ veꞌe du̱maa̱ṯ-
navyaa̱ꞌ̱nju̱dup je̱ kyo̱ꞌo̱y jeꞌ̱e.̱ 13 Jeꞌ̱e̱ kaj̱x
tseꞌe, veꞌem ax joꞌn je̱ tojpa maḵk ñaa-
jkꞌítju̱ ku veꞌe tu̱ñaxyax̱ju̱ ax joꞌn je̱
tojpa ñaxyó̱xjada, nay veꞌempats miit-
seꞌe maḵk aaj maḵk jo̱o̱t mnaajkꞌijtji-
dinit jeꞌ̱e̱ kaj̱x ku veꞌe xjayep̱ta nu̱jom
juuꞌ veꞌe je̱ Nteꞌyam mmo̱o̱jyju̱dup, ax
veꞌem tseꞌe juuꞌ xmutéṉadat vanꞌit ku
veꞌe je̱ ko̱ꞌo̱yjáyuvap mvinkumínajadat.
Ax kuts yaꞌ̱a̱ veꞌe ñáxu̱t, o̱y tseꞌe mtán-
dat. 14Veꞌem ax joꞌn je̱ tojpa je̱ tyi-
intsóm ñapyaꞌ̱mu̱xju̱, veꞌempats miit-
seꞌe tyú̱vam juuꞌ xkó̱tstat. Jeṯs veꞌem
ax joꞌn ñatyukxax̱ju̱ je̱ pojxu̱n ax joꞌn
je̱ nu̱xoya, veꞌempats miitseꞌe xtoondu-
vat xaꞌ̱ma juuꞌ veꞌe pyaatyp yꞌakee̱g̱uip.
15Veꞌem ax joꞌn je̱ tojpa ñayꞌapaa̱m̱-
du̱kaja joꞌn ku veꞌe je̱ tyukvaꞌku̱n du̱-
tukvaꞌaga, veꞌempats miitseꞌe mnayꞌa-
paa̱m̱du̱kajadat jeṯseꞌe je̱ jayu xvaajn-
jadat je̱ o̱y kaṯs je̱ o̱y ayook, veꞌem
tseꞌe du̱nu̱jávadat vintso̱ veꞌe yꞌíttat o̱y
jo̱o̱t je̱ Nteꞌyam maa̱ṯ. 16 Jeṯs veꞌem ax
joꞌn je̱ tojpa jem̱ kyaꞌ̱m du̱matsꞌit toꞌk
je̱ escudo juuꞌ veꞌe natyukkuvaajnjup
jeṯseꞌe jem̱ du̱yakpiꞌits nu̱jom je̱ koꞌ-
mu̱n juuꞌ veꞌe to̱o̱yp jeṯseꞌe yaktuknu̱kuj,
veꞌempats miitseꞌe maḵk xjaanchjáva-
dat je̱ Nteꞌyam, veꞌem tseꞌe mkahꞌa-
maa̱ḏaagajadat je̱ ko̱ꞌo̱yjáyuvap juuꞌ
veꞌe du̱nu̱vintsaṉikaj̱xp je̱ ko̱ꞌo̱yjayuvap-
taj̱kta. 17Veꞌem ax joꞌn je̱ tojpa du̱-
jayep je̱ pyojxu̱n kujop, nay veꞌempats
miitseꞌe xnu̱jaꞌvidinit jeṯs je̱ Nteꞌyameꞌe
je̱ mto̱kin mtuknu̱vaatsju̱du; jeṯs veꞌem
ax joꞌn je̱ tojpa je̱ yajkxy tsojx du̱yak-

tún, nay veꞌempa tseꞌe je̱ jayu xvaajn-
jadat je̱ Nteꞌyam je̱ yꞌayook juuꞌ veꞌe
je̱ Espíritu Santo mmo̱o̱jyju̱du. 18 Ijtp
tseꞌe mtsapkó̱tstat paṉ ti vinmaꞌyu̱neꞌe
je̱ Espíritu Santo mmo̱ꞌo̱jadap. Jeꞌ̱e̱ kaj̱x
tseꞌe, nakyujoojntykajada, xaꞌ̱ma kaj̱x
tseꞌe xnu̱tsapkó̱tstat nu̱jom je̱ Nteꞌyam je̱
jyayu. 19Veꞌempats aṯseꞌe toꞌk aaj xnu̱t-
sapko̱jtstuvat, veꞌemts aṯseꞌe je̱ Nteꞌyam
je̱ aaj je̱ ayook xmo̱ꞌo̱t vintso̱ aṯseꞌe toꞌk
aaj toꞌk jo̱o̱t juuꞌ nkó̱tsu̱t, veꞌemts aṯseꞌe
je̱ jayu nvaajnjadat je̱ o̱y kaṯs je̱ o̱y ay-
ook juuꞌ veꞌe kayaknu̱jaꞌvip yꞌijt. 20Ya̱
ayook kaj̱xts aṯseꞌe je̱ Nteꞌyam xvinkaa̱j̱n
jeṯs aṯseꞌe je̱ kukáṯsiva nꞌítu̱t. Ax yapts
aṯseꞌe poxu̱ntu̱jkp u̱xyam nꞌit ku̱xeꞌe aṯs
ya̱ ayook je̱ jayu nvaajñja. Nu̱tsapko̱tsta
aṯs toꞌk aaj jeṯs aṯseꞌe ya̱ o̱y kaṯs ya̱ o̱y
ayook je̱ jayu vaꞌajts nvaajnjadat, veꞌem
ax joꞌn du̱vinmachju̱ joꞌn.

Ku je̱ Pablo kyo̱jtskukaj̱xini
21Ya̱ nꞌútsamda ya̱ nꞌajchamda

Tíquico, juuꞌ veꞌe o̱o̱y ntuntso̱jkumdup
jeṯseꞌe toꞌk aaj toꞌk jo̱o̱t xputaj̱kimda
je̱ Maj̱a̱ Vintsáṉ je̱ tyoonk kaj̱x, yaꞌ̱a̱
tseꞌe mtuknu̱jávajadap nu̱jom paṉ
vintso̱ aṯseꞌe u̱xyam nꞌit jeṯs juuꞌ aṯseꞌe
ntuump. 22 Jeꞌ̱e̱ kaj̱xts aṯs miits yaꞌ̱a̱
veꞌe ntuknu̱kex̱ta jeṯseꞌe mvaꞌnu̱xjadat
paṉ vintso̱ aa̱ṯseꞌe u̱xyam nꞌit jeṯseꞌe
myakjo̱tꞌamáj̱ajadat.

23 Je̱ Nteꞌyam, juuꞌ veꞌe nTeeꞌimdup,
jeṯs je̱ Maj̱a̱ Vintsáṉ Jesucristo, jeꞌ̱e̱ tseꞌe
du̱pám̱dap je̱ o̱y jo̱o̱t, je̱ tso̱jku̱n, jeṯs je̱
jaanchjaꞌvin jem̱ je̱ utsta je̱ ajchta maa̱ṯ
je̱ utsta je̱ tsaꞌ̱aḏa jyaꞌvin kaj̱xmda. 24 Je̱
Nteꞌyam tseꞌe du̱kunooꞌkxup toꞌk kaꞌ̱aj̱yji
paṉ paṉ jatyeꞌe ijtp du̱tso̱jktup je̱ nMaj̱a̱
Vintsáṉamda Jesucristo.

Yaꞌ̱a̱ tseꞌe je̱ naḵ juuꞌ veꞌe
je̱ Pablo tyuknu̱jaꞌyi je̱

jaanchjaꞌvivataj̱k jep̱ Filipos

1 A̱tseꞌe je̱ Pablo, maa̱ṯ je̱ Timo-
teo, je̱ Nteꞌyam je̱ myutoompada

je̱ myupaj̱kpada. Máyam aa̱ṯseꞌe je̱
Dios ntuknu̱kex̱ta paṉ paṉ jatyeꞌe je̱
jaanchjaꞌvivataj̱k du̱nu̱vinténidup maa̱ṯ
paṉ paṉ jatyeꞌe yakpaa̱m̱dup jeṯseꞌe
pyutáḵajadat, nay veꞌempa anañu̱joma
je̱ Nteꞌyam je̱ jyayu juuꞌ veꞌe ijttup toꞌk
muk je̱ Jesucristo maa̱ṯ jem̱ filíposit
kyajpu̱n kaj̱xm. 2 Je̱ Nteꞌyam, juuꞌ veꞌe
nTeeꞌimdup, jeṯs je̱ Maj̱a̱ Vintsáṉ Jesu-
cristo, jeꞌ̱e̱ tseꞌe mkunooꞌkxjadap jeṯseꞌe
mꞌijttinit je̱ yꞌo̱y jo̱o̱t maa̱ṯta.

Ku je̱ Pablo du̱nu̱tsapkaj̱ts
je̱ jaanchjaꞌvivataj̱k

3 Ijtp aṯseꞌe je̱ Nteꞌyam nkukaj̱tsja
ku aṯs miitseꞌe njaaꞌmyéṯsta. 4Vin-
naajknáx aṯseꞌe ntsapkaṯs, nnu̱tsapko̱jt-
stupts aṯs miitseꞌe je̱ xo̱o̱jntku̱n maa̱ṯ
5 ku̱x mnapyaa̱j̱mju̱dupeꞌe aṯs maa̱ṯ jeṯ-
seꞌe veꞌem vyaꞌkxtu̱ku̱t je̱ o̱y kaṯs je̱
o̱y ayook. Veꞌem tseꞌe xtoondi je̱ mu-
toꞌk xaa̱j̱ ku aṯseꞌe xꞌamo̱tunajxti jeṯseꞌe
veꞌem xtonda u̱xyam paat. 6Vinjávats
aṯseꞌe ntañ jeṯs jeꞌ̱e̱ paṉeꞌe du̱yakjej̱i je̱
yꞌo̱y jeꞌ̱e̱ juuꞌ veꞌe jem̱ mjaꞌvin kaj̱xmda,
veꞌem tseꞌe du̱jaaꞌktónu̱t vanꞌit paat ku
veꞌe mꞌijttinit o̱y jeṯs vaꞌajts je̱ xaa̱j̱ ku
veꞌe je̱ Jesucristo myiinnuvat. 7Miitsta,
juuꞌ aṯseꞌe o̱o̱y ntuntso̱jktup, pyaatyp
yꞌakee̱g̱uipts jeꞌ̱e̱ veꞌe jeṯs aṯs miitseꞌe
veꞌem njávadat ntsó̱ktat, ku̱x paṉ yap aṯ-
seꞌe poxu̱ntu̱jkp nꞌit ukpu̱ naspaḵa aṯseꞌe
nꞌit jeṯs aṯseꞌe je̱ jayu ntukꞌix jeṯs tyú̱-
vam jeꞌ̱e̱ veꞌe je̱ o̱y kaṯs je̱ o̱y ayook, miit-
sts aṯseꞌe ntukmaa̱ṯjayej̱ptup je̱ maaꞌyu̱n
juuꞌ aṯseꞌe je̱ Nteꞌyam xtoojnji. 8Ñu̱jaꞌvip
xa veꞌe je̱ Nteꞌyam jeṯs o̱o̱y aṯs miitseꞌe
anañu̱joma ntuntso̱kta, nyakꞌanaa̱ꞌ̱ktup
aṯs miitseꞌe je̱ tso̱jku̱n maa̱ṯ juuꞌ veꞌe je̱

Jesucristo pyaa̱m̱ yam aṯs njaꞌvin kaj̱xm.
9Nnu̱tsapko̱jtstupts aṯs miitseꞌe jeṯseꞌe je̱
tso̱jku̱n juuꞌ veꞌe mjayej̱ptup, jeꞌ̱e̱ tseꞌe
nu̱yojkiꞌataꞌ̱aṯsup je̱ nu̱jaꞌvin maa̱ṯ jeṯs je̱
vijin je̱ kej̱u̱n maa̱ṯ, 10 veꞌem tseꞌe mꞌo̱ꞌy-
ixjadat jeṯseꞌe xvinkó̱ndat je̱ yꞌo̱y jeꞌ̱e̱ jeṯ-
seꞌe mꞌijttinit o̱y jeṯs vaꞌajts, ka to̱kin
maa̱ṯap, vanꞌit paat tseꞌe veꞌem mꞌijttinit
ku veꞌe je̱ Cristo myiinnuvat. 11Ku veꞌe
xvinko̱nda je̱ yꞌo̱y jeꞌ̱e,̱ jeꞌ̱e̱ kaj̱x ku veꞌe je̱
Jesucristo mputáḵajada, mjoojntykidup
tseꞌe ax joꞌn du̱paaꞌty du̱ꞌakee̱g̱a jeṯseꞌe
o̱y nu̱ko̱tsa jeṯs yakmaj̱a yakjaancha je̱
Nteꞌyam yꞌijtnit.

“A̱ts kaj̱x, je̱ Criistots
jeꞌ̱e̱ veꞌe je̱ joojntykin”

12Utsta ajchta utsta tsaꞌ̱aḏa, ntsaj̱kp xa
aṯseꞌe jeṯseꞌe xnu̱jávadat jeṯs nu̱yojkeꞌe
je̱ jayu du̱nu̱jávada je̱ o̱y kaṯs je̱ o̱y ay-
ook jeꞌ̱e̱ kaj̱x ku aṯseꞌe paḵmuk nꞌit. 13Ax
veꞌem tseꞌe je̱ tojpataj̱k juuꞌ veꞌe ijttup
jej̱a je̱ yakkutojkpa vyinkujk juuꞌ veꞌe je̱
maj̱a̱ kutojku̱n du̱kaꞌ̱mip, jeṯs nu̱jom je̱
jayu, jeꞌ̱e̱ tseꞌe du̱nu̱jaꞌvidup jeṯs yap aṯ-
seꞌe poxu̱ntu̱jkp nꞌit ku̱xeꞌe aṯs je̱ Cristo
nmutún nmupu̱k. 14Nay veꞌempa tseꞌe
ku veꞌe du̱ꞌixta jeṯs yap aṯseꞌe poxu̱n-
tu̱jkp, nu̱may tseꞌe je̱ utsta je̱ ajchta toꞌk
aaj toꞌk jo̱o̱t ñapyám̱jada jem̱ je̱ Maj̱a̱
Vintsáṉ yꞌam kyaꞌ̱m, nu̱yojk maḵk aaj
maḵk jo̱o̱tts jeꞌ̱e̱ veꞌe du̱ko̱tsta je̱ Nteꞌyam
je̱ yꞌayook.

15 Jej̱a xa veꞌe paṉ paṉ jatyeꞌe je̱ Cristo
jyeꞌ̱e̱ je̱ jayu du̱vaajnjidup ku̱x cho̱jk-
tupeꞌe jeṯseꞌe je̱ jayu vyintsaꞌ̱ag̱ajadat
jeṯs kaꞌa veꞌe aṯs. Ax jéj̱adava tseꞌe juuꞌ
veꞌe o̱y aaj o̱y jo̱o̱t je̱ jayu du̱vaajnjidup
ku̱x nmaa̱ṯnayjaꞌvijidup aṯseꞌe, 16 xtso̱jk-
tup aṯseꞌe ku̱x ñu̱jaꞌvidupeꞌe jeṯs jeꞌ̱e̱ kaj̱x
aṯseꞌe yaja nꞌit ku̱xeꞌe aṯs je̱ jayu ntukꞌix
jeṯs tyú̱vam jeꞌ̱e̱ veꞌe je̱ o̱y kaṯs je̱ o̱y ay-
ook. 17 Je̱ jayu juuꞌ veꞌe du̱tso̱jktup jeṯ-
seꞌe vintsaꞌ̱ag̱a yꞌíttat, je̱ yꞌavintso̱ o̱ꞌy-
injits jeꞌ̱e̱ veꞌe yꞌíxtidup ku veꞌe je̱ jayu
du̱vaajnjada je̱ Cristo jyeꞌ̱e.̱ Ka toꞌk jo̱o̱-

tap tseꞌe veꞌem du̱tonda, ñasjaꞌvidupts
jeꞌ̱e̱ veꞌe jeṯs nu̱yojk aṯseꞌe ntsaachpaaꞌ-
tu̱t yap poxu̱ntu̱jkp ku̱xeꞌe veꞌem du̱-
tonda. 18Ax paṉ toꞌk aaj toꞌk jo̱o̱t tseꞌe
du̱tonda ukpu̱ ka toꞌk aaj toꞌk jo̱o̱tapeꞌe,
xo̱o̱jntkpts aṯseꞌe ku veꞌe je̱ jayu yakvaa-
jñja je̱ Cristo jyeꞌ̱e.̱
Ax xo̱o̱jntkpts aṯseꞌe njaaꞌkꞌítu̱t 19 ku̱x

nmu̱jaꞌvinup aṯseꞌe jeṯs o̱y aṯs yaꞌ̱a̱ veꞌe
ntuknáxu̱t jeꞌ̱e̱ kaj̱x ku aṯs miitseꞌe xnu̱t-
sapko̱tsta jeṯs jeꞌ̱e̱ kaj̱x ku aṯseꞌe xputaḵa
je̱ Espíritu Santo, juuꞌ veꞌe ijtp jem̱ je̱
Jesucristo jyaꞌvin kaj̱xm. 20 Juuꞌts aṯseꞌe
ntsaj̱kp jeṯs aṯseꞌe nꞌaꞌix, jeꞌ̱eṯs jeꞌ̱e̱ veꞌe
jeṯs aṯseꞌe toꞌk aaj toꞌk jo̱o̱t nkutyónu̱t
je̱ toonk juuꞌ aṯseꞌe je̱ Nteꞌyam xmo̱o̱y,
veꞌem tseꞌe u̱xyam jeṯs vintso̱ veꞌe ya̱ it
ñaxy je̱ Cristo yakmaj̱a yakjaancha yꞌi-
jtnit aṯs ya̱ nniꞌkx ya̱ nko̱pk kaj̱x, paṉ
joojntykip aṯseꞌe uk paṉ o̱o̱ꞌkp aṯseꞌe.
21 A̱ts kaj̱x, jeꞌ̱ej̱yjits aṯseꞌe ntsaj̱kp jeṯ-
seꞌe je̱ Cristo yakmaj̱a yakjaancha yꞌijt-
nit. Ax paṉ o̱o̱ꞌkpts aṯseꞌe, aṯs je̱ nꞌo̱ꞌyints
jeꞌ̱e̱ veꞌe. 22Ax paṉ jaaꞌkjoojntykipts aṯ-
seꞌe yaja naxviijn, o̱ꞌyip tseꞌe jeṯs aṯseꞌe
je̱ Cristo njaaꞌkmutónu̱t njaaꞌkmupáḵu̱t.
Kaꞌa xa aṯseꞌe nnu̱java paṉ juuꞌ aṯseꞌe
ku̱nvinkáṉ. 23Tsoꞌoxts jeꞌ̱e̱ veꞌe jeṯs aṯ-
seꞌe nnu̱jávat juuꞌ aṯseꞌe ntsaj̱kp. Mutoꞌk
viijn, ntsaj̱kpts aṯseꞌe jeṯs aṯseꞌe nꞌo̱o̱ꞌku̱t
jeṯs aṯseꞌe veꞌem nꞌijtnit je̱ Cristo maa̱ṯ,
aṯs je̱ nꞌo̱ꞌyineꞌe veꞌem ku̱yꞌit. 24Ax
jadoꞌk viijn, miits je̱ mꞌo̱ꞌyindats jeꞌ̱e̱ veꞌe
jeṯs aṯseꞌe njaaꞌkjoojntykat yaja naxviijn.
25Ku̱x aṯseꞌe veꞌem vinjava ntañ, nnu̱-
jaꞌvipts aṯseꞌe jeṯs njaaꞌkmaa̱ṯtándap aṯs
miitseꞌe jeṯseꞌe nu̱yojk o̱y mtaandinit je̱
Cristo maa̱ṯ jeṯseꞌe nu̱yojk mxo̱o̱jntktinit
jeꞌ̱e̱ kaj̱x ku jeꞌ̱e̱ veꞌe xjaanchjávada, 26 ax
veꞌem tseꞌe o̱o̱y mtunxo̱o̱ndu̱ktat je̱ Maj̱a̱
Vintsáṉ Jesucristo kaj̱x ku aṯseꞌe jadoꞌk
nax nꞌijtnuvat miits maa̱ṯta.

27Paṉ ti veꞌe toojnjup ko̱jtsjup, joojn-
tykada veꞌem ax joꞌn du̱paaꞌty du̱ꞌakee̱g̱a
maa̱ṯ je̱ o̱y kaṯs je̱ o̱y ayook, je̱ maaꞌyu̱nts
jeꞌ̱e̱ veꞌe juuꞌ veꞌe je̱ Cristo tyoojn-

jip je̱ jayu. Ax paṉ naj̱kxpts aṯs mi-
itseꞌe nkuꞌixta uk paṉ jékum aṯseꞌe,
ntsaj̱kpts aṯseꞌe jeṯs aṯseꞌe je̱ kaṯs nmó̱-
tuvu̱t jeṯs maḵkeꞌe mnaajkꞌítjada toꞌk
je̱ jaꞌvin maa̱ṯ jeṯs toꞌk je̱ vinmaꞌyu̱n
maa̱ṯ, maḵk aaj maḵk jo̱o̱teꞌe xtonda
vintso̱ veꞌe nu̱yojk je̱ o̱y kaṯs je̱ o̱y ayook
yakjaanchjávat 28 jeṯs kaꞌa veꞌe xtsaꞌ̱a-̱
gada ni vintso̱va paṉ paṉ jatyeꞌe mt-
soꞌoxpaj̱kju̱dup. Paṉ veꞌem tseꞌe xtonda
ax joꞌn aṯseꞌe tu̱njaꞌa, myaknu̱keꞌ̱x-
natáḵadap tseꞌe jeṯs vintó̱kidap jeꞌ̱e̱
veꞌeda jeṯs miitseꞌe mtso̱ꞌo̱ktat jeꞌ̱e̱ kaj̱x
ku veꞌe je̱ Nteꞌyam mputáḵajada. 29 Je̱
Nteꞌyam tseꞌe mmo̱o̱jyju̱du je̱ xo̱o̱jntku̱n
ka ko̱o̱jyapeꞌe jeṯseꞌe xjaanchjávadat je̱
Cristo, veꞌempa veꞌe jeṯseꞌe xkutsaach-
paadiduvat. 30 U̱xyam tseꞌe mꞌo̱ꞌyixjada
jeṯs aṯseꞌe xputáḵadat jeṯseꞌe kijpx nꞌa-
maa̱ḏaaguimdat je̱ kyo̱ꞌo̱y jeꞌ̱e.̱ Mꞌixtu
tseꞌe juuꞌ aṯseꞌe ntoon jeṯs aṯseꞌe nyakv-
into̱ki je̱ kyo̱ꞌo̱y jeꞌ̱e,̱ nay jeꞌ̱ej̱yam jeꞌ̱e̱
veꞌe juuꞌ aṯseꞌe u̱xyam ntuump, veꞌem ax
joꞌn je̱ kaṯs xmó̱tuda.

Je̱ Nteꞌyam tseꞌe du̱yakmaj̱i
du̱yakjaanchi je̱ Cristo

2 Ax veꞌem tseꞌe, jeꞌ̱e̱ veꞌe ku veꞌe
mnaajkmaḵkpákjada ku̱xeꞌe toꞌk

muk mꞌitta je̱ Cristo maa̱ṯ, ku veꞌe
mjo̱tꞌamáj̱ada je̱ tso̱jku̱n kaj̱x, ku veꞌe
xjayep̱ta je̱ Espíritu Santo jem̱ mjaꞌvin
kaj̱xmda, ku veꞌe je̱ jayu xꞌamaꞌatjada
ku veꞌe chaachpaaꞌty, jeṯs ku veꞌe je̱
tukmo̱ꞌtu̱n xjayep̱ta, 2 yakpoꞌokta toꞌk
aaj aṯs ya̱ nxo̱o̱jntku̱n jeꞌ̱e̱ kaj̱x ku veꞌe
xjayep̱ta toꞌk je̱ vinmaꞌyu̱n, toꞌk je̱
tso̱jku̱n, jeṯs toꞌk je̱ jo̱o̱t toꞌk je̱ jaꞌvin.
3Kaꞌa tseꞌe ti xtóndat je̱ mꞌavintso̱
o̱ꞌyin kaj̱xji ukpu̱ jeꞌ̱e̱ kaj̱x ku veꞌe
mnamyaj̱avaꞌanjada, nu̱u̱ꞌk aaj nu̱u̱ꞌk
jo̱o̱teꞌe toꞌk jadoꞌk xjávadat juuꞌ veꞌe
viijnkta, veꞌem ax joꞌn jeꞌ̱e̱ veꞌe nu̱yojk
ku̱du̱nu̱máj̱idi jeṯs kaꞌa veꞌe miitsta. 4Ni
paṉa veꞌe je̱ yꞌavintso̱ o̱ꞌyinji du̱kaꞌíxtat,

jeꞌ̱e̱ veꞌe juuꞌ veꞌe tyukꞌo̱ꞌyiduvap je̱
viijnk jayu.

5Veꞌem xa veꞌe du̱tsaḵ jeṯseꞌe je̱
vinmaꞌyu̱n xjayép̱tat ax joꞌn je̱ vin-
maꞌyu̱n juuꞌ veꞌe je̱ Cristo Jesús jyayejpp.
6 O̱yam jeꞌ̱e̱ veꞌe je̱ Nteꞌyam, kyuvaj̱kts
jeꞌ̱e̱ veꞌe jeṯseꞌe du̱kayaktónu̱t je̱ maj̱in
je̱ jaanchin juuꞌ veꞌe jyayejpp ku̱x je̱
Nteꞌyam jeꞌ̱e̱ veꞌe, 7ñojkꞌó̱yeꞌe du̱masaa̱ḵ
nu̱jom juuꞌ veꞌe yꞌix jyayej̱p jeṯseꞌe
jyayuvimpijt, veꞌem tseꞌe ñapyaa̱j̱mji ax
joꞌn je̱ jayu juuꞌ veꞌe pattoꞌnip. 8Ax ku
tseꞌe ñapyaa̱j̱mji ax joꞌn je̱ pattoꞌniva,
vaꞌajts nu̱u̱ꞌk vaꞌajts naxkaḏaꞌakyts jeꞌ̱e̱
veꞌe ñapyaa̱j̱mji jeṯseꞌe je̱ Dios Teeꞌ
du̱kaṯsap̱u̱jk vanꞌit paat ku veꞌe yꞌukꞌaa̱ꞌ̱k
jem̱ cruz kaj̱xm, veꞌem ax joꞌn je̱ ma-̱
ja̱ to̱kin ku̱du̱tuujn. 9 Jeꞌ̱e̱ kaj̱x tseꞌe
o̱o̱y je̱ Nteꞌyam tyunyakmáj̱iji tyun-
yakjaanchiji, jem̱ tseꞌe kaj̱xm o̱o̱y du̱-
tumpu̱u̱jm jeṯseꞌe myo̱o̱jyji je̱ xaa̱j̱ juuꞌ
veꞌe du̱nu̱maj̱ikaj̱xp du̱nu̱jaanchikaj̱xp,
10 veꞌem tseꞌe ku veꞌe yakꞌamo̱tunáxu̱t je̱
Jesús je̱ xyaa̱j̱, ko̱xktéṉadap tseꞌe nu̱jom
paṉ paṉ jatyeꞌe ijttup jem̱ tsapjo̱o̱tm,
yaja naxviijn, jeṯs paṉ paṉ jatyeꞌe ijttup
jep̱ naxviijnit itu̱paꞌtkup, 11 anañu̱joma
tseꞌe vyaꞌandat jeṯs je̱ Jesucristo jeꞌ̱e̱ veꞌe
je̱ Maj̱a̱ Vintsáṉ. Je̱ Nteꞌyam, juuꞌ veꞌe
nTeeꞌimdup, jeꞌ̱e̱ je̱ myaj̱in je̱ jyaanchin
kaj̱x tseꞌe veꞌem du̱tóndat du̱kó̱tstat.
Veꞌem xa veꞌe je̱ jaanchjaꞌvivataj̱kta
ax joꞌn may je̱ kujajpa je̱ kutaꞌ̱kxpa
12 Jeꞌ̱e̱ kaj̱x tseꞌe, miitsta, juuꞌ aṯseꞌe

o̱o̱y ntuntso̱jktup, veꞌem ax joꞌn xkuty-
oondi je̱ ayook juuꞌ aṯs miitseꞌe nvaajn-
jidu ku aṯseꞌe nꞌijt miits maa̱ṯta, nu̱yo-
jkts jeꞌ̱e̱ veꞌe u̱xyam du̱tsaḵ jeṯseꞌe xku-
tyóndat ku aṯseꞌe jékum nꞌit. Tonda
vintso̱ veꞌe o̱y mꞌijttinit je̱ Nteꞌyammaa̱ṯ.
Jaꞌvip tsaꞌ̱kip tseꞌe veꞌem xtóndat, 13 ku̱x
je̱ Nteꞌyam jeꞌ̱e̱ veꞌe mmo̱o̱jyju̱dup ka
jeꞌ̱ej̱yap je̱ vinmaꞌyu̱n jeṯseꞌe xtsó̱ktat
juuꞌ jeꞌ̱e̱ veꞌe chaj̱kp, nay veꞌempa veꞌe
je̱ maḵkin jeṯseꞌe veꞌem xtóndat xkó̱t-

stat. 14Nu̱jom juuꞌ jatyeꞌe mtoondup
mko̱jtstup, o̱y yakxó̱n tseꞌe xtóndat xkó̱t-
stat, kaꞌa tseꞌe toꞌk jadoꞌk xpakó̱tstat uk
mnakyo̱jtsvintsó̱vjadat, 15 veꞌem tseꞌe ni
paṉa je̱ to̱kin mkapaatu̱xjadat, ni tía veꞌe
juuꞌ veꞌe ka ó̱yap, je̱ Nteꞌyam je̱ yꞌónu̱k
tseꞌe mꞌíttat juuꞌ veꞌe vaꞌajts aaj vaꞌajts
jo̱o̱t joojntykidup jej̱a nu̱may jayu akujk
juuꞌ veꞌe ko̱ꞌo̱yjoojntykidup jeṯs ka vin-
tú̱vap juuꞌ du̱tonda. Veꞌem tseꞌe mꞌít-
tat yaja naxviijn ax joꞌn may je̱ maatsa
juuꞌ veꞌe ya̱ naxviijnit it du̱kujajp du̱ku-
taꞌ̱kxp, 16mtuknu̱jávadap tseꞌe je̱ jayu
vintso̱ veꞌe du̱jayép̱tat je̱ joojntykin juuꞌ
veꞌe xaꞌ̱ma kaj̱x ijtp. Paṉ mtoondup tseꞌe
veꞌem, o̱o̱yts aṯseꞌe ntunxo̱o̱ndu̱ku̱t miits
kaj̱xta je̱ xaa̱j̱ ku veꞌe je̱ Cristo myiinnu-
vat, jeꞌ̱e̱ kaj̱x tseꞌe ku̱xeꞌe kyavinto̱ki juuꞌ
aṯseꞌe ntoon nko̱jts ku aṯseꞌe nꞌijt miits
maa̱ṯta. 17 eo̱̱ꞌktu veꞌe je̱ táṉu̱k ku veꞌe je̱
Nteꞌyam yaktukvintsaꞌ̱ki jem̱ yo̱jxpej̱tu̱n
kaj̱xm jeṯseꞌe je̱ jayu o̱y yꞌíttat je̱ Nteꞌyam
maa̱ṯ. Nay veꞌempats aṯseꞌe, paṉ o̱o̱ꞌkp
aṯseꞌe jeṯs jeꞌ̱e̱ kaj̱xeꞌe toꞌk aaj toꞌk jo̱o̱t
xjaanchjávadat je̱ Jesucristo, xo̱o̱jntkpts
aṯseꞌe nꞌit. 18Nay veꞌemts aṯseꞌe ntsaḵ
jeṯseꞌe mxo̱o̱ndu̱ktat aṯs maa̱ṯ.

Je̱ Timoteo maa̱ṯ je̱ Epafrodito
19Paṉ vaamp tseꞌe je̱ Maj̱a̱ Vintsáṉ

Jesús, tso̱jk aṯseꞌe nkéx̱u̱t je̱ Timoteo jeṯ-
seꞌe naj̱kx mkuꞌíxjada, veꞌemts aṯseꞌe nx-
o̱o̱ndu̱ku̱t ku aṯseꞌe nnu̱jávat paṉ vintso̱
miitseꞌe jem̱da. 20 Jeꞌ̱ej̱yji veꞌe toꞌk je̱
vinmaꞌyu̱n du̱jayej̱pp aṯs maa̱ṯ. Veꞌem
ax joꞌn aṯs miitseꞌe o̱o̱y ntunvinmayda,
nay veꞌempats jeꞌ̱e̱ veꞌe o̱o̱y mtunvin-
maajyju̱duva. 21Nu̱jom paṉ paṉ jatyeꞌe
viijnkta, yꞌíxtidupts jeꞌ̱e̱ veꞌe je̱ yꞌavintso̱
o̱ꞌyinji, kaꞌats jeꞌ̱e̱ veꞌe du̱tonuvaꞌanda
juuꞌ veꞌe je̱ Cristo Jesús chaj̱kp. 22Ax
mnu̱jaꞌvidup tseꞌe vintso̱ veꞌe je̱ Timoteo
du̱yaknu̱keꞌ̱xnatáḵa jeṯs tyuumpeꞌe je̱
yꞌo̱y jeꞌ̱e.̱ Veꞌem ax joꞌn je̱ jayu je̱ yꞌónu̱k
pyutáḵaja, xputaj̱kipts aṯs jeꞌ̱e̱ veꞌe ku aṯ-
seꞌe je̱ jayu nvaajnjada je̱ o̱y kaṯs je̱ o̱y

ayook. 23Ku̱x tseꞌe veꞌem, jeꞌ̱e̱ kaj̱xts aṯ-
seꞌe nꞌaꞌix jeṯs aṯs miitseꞌe ntukꞌakéx̱adat
jeṯseꞌe naj̱kx mkuꞌíxjada tun jatyji ku aṯ-
seꞌe nnu̱jávat paṉ jaaꞌkpoxu̱ntaḵtsaa̱ṉap
aṯseꞌe uk paṉ kaꞌa. 24Nayjaꞌvijinupts aṯ-
seꞌe je̱ Maj̱a̱ Vintsáṉ kaj̱x jeṯs tso̱jk aṯseꞌe
viinm miits naj̱kx nkuꞌixta.

25Veꞌem aṯseꞌe nnasjava jeṯs
vinko̱pk jeꞌ̱e̱ veꞌe jeṯs aṯs miitseꞌe
u̱xyam ntuknu̱kéx̱tat ya̱ nꞌútsamda
ya̱ nꞌajchamda Epafrodito, yaꞌ̱a̱ juuꞌ
aṯseꞌe ya̱ toonk ntukmaa̱ṯtuump jeṯseꞌe
ntukmaa̱ṯꞌamaa̱ḏaaga je̱ kyo̱ꞌo̱y jeꞌ̱e,̱
juuꞌ aṯs miitseꞌe xtuknu̱kej̱xtu jeṯs
aṯseꞌe xmutónu̱t. 26 O̱o̱yts yaꞌ̱a̱ veꞌe
du̱tuntsaḵ jeṯseꞌe yꞌítu̱t anañu̱joma
miits maa̱ṯta, o̱o̱y tseꞌe du̱tunvinmay
ku̱xeꞌe xmó̱tudi je̱ kaṯs jeṯs paj̱kju yaꞌ̱a̱
veꞌe. 27Tyú̱vam xa veꞌe jeṯs maḵk
yaꞌ̱a̱ veꞌe o̱o̱y tyumpaj̱kji, o̱o̱ꞌku̱n
ámani yaꞌ̱a̱ veꞌe vyeꞌna. Ax je̱ Nteꞌyam
tseꞌe tukmo̱ꞌtju. Ka yaꞌ̱aj̱yap tseꞌe
tyukmo̱ꞌt, xtukmo̱ꞌtpa aṯs jeꞌ̱e̱ veꞌe
jeṯs aṯseꞌe nkatsaachvinmañáxu̱t.
28 Jeꞌ̱e̱ kaj̱xts aṯseꞌe nu̱yojk ntsaḵ
jeṯs aṯs miits yaꞌ̱a̱ veꞌe ntuknu̱kéx̱tat
jeṯseꞌe veꞌem mxo̱o̱ndu̱ktat ku veꞌe
xꞌíxtinuvat, veꞌemts aṯseꞌe vinjoꞌn
nko̱o̱ꞌknavyinmaꞌyu̱nmo̱o̱jyjinuvat.
29Ku veꞌe jyeꞌ̱yat, kuváḵtats yaꞌ̱a̱ veꞌe
je̱ xo̱o̱jntku̱n maa̱ṯ ku̱x mnayꞌútsijidup
mnayꞌajchijidup mnayꞌútsijidup
mnachaꞌ̱ai̱jidupeꞌe je̱ Maj̱a̱ Vintsáṉ
kaj̱x. Vintsaꞌ̱ag̱ada je̱ jayu paṉ paṉ
jatyeꞌe veꞌem ax joꞌn yaꞌ̱a,̱ 30 ku̱x o̱o̱ꞌku̱n
ámani yaꞌ̱a̱ veꞌe vyeꞌna ku veꞌe je̱ Cristo
du̱mutuujn du̱mupu̱jk, napyaa̱j̱mju tseꞌe
jem̱ je̱ o̱o̱ꞌku̱n yꞌam kyaꞌ̱m ku aṯseꞌe
xtoojnji juuꞌ miitseꞌe mkaꞌo̱ꞌyixju̱du jeṯs
aṯseꞌe xtoojnjadat.

Je̱ Cristo kaj̱x tseꞌe
je̱ jayu kyayakto̱kimpu̱m

3 Ax veꞌem tseꞌe, utsta ajchta utsta
tsaꞌ̱aḏa, xo̱o̱ndu̱kta ku̱xeꞌe toꞌk muk

mꞌitta je̱ Maj̱a̱ Vintsáṉ maa̱ṯ. Kaꞌats aṯ-

seꞌe nko̱ꞌo̱yjáva ku aṯseꞌe njaaynuva juuꞌ
aṯs miitseꞌe ntuknu̱jaꞌvidu, ku̱x miits je̱
mꞌo̱ꞌyin kaj̱xta xa jeꞌ̱e̱ veꞌe. 2Nayꞌíx-
jada jeꞌ̱e̱ kaj̱xta juuꞌ veꞌe du̱toondup
je̱ kyo̱ꞌo̱y jeꞌ̱e,̱ juuꞌ veꞌe du̱tso̱jktup jeṯ-
seꞌe je̱ jayu je̱ ixtaꞌnu̱n du̱niꞌkxmadat
du̱ko̱jmadat. 3 U̱u̱ꞌmda xa jeꞌ̱e̱ veꞌeda
juuꞌ veꞌe je̱ ixtaꞌnu̱n maa̱ṯ juuꞌ veꞌe je̱
Nteꞌyam yꞌo̱yjaꞌvip ku̱x nvinjaꞌvimdup
nvintsaꞌ̱kimdupeꞌe je̱ Nteꞌyam je̱ Espíritu
Santo kaj̱x jeṯseꞌe nxo̱o̱jntkumda ku̱x-
eꞌe toꞌk muk nꞌijtumda je̱ Cristo Jesús
maa̱ṯ. Kaꞌa tseꞌe njaanchjaꞌvimda jeṯs
njayej̱pumdupeꞌe je̱ joojntykin juuꞌ veꞌe
xaꞌ̱ma kaj̱x ijtp jeꞌ̱e̱ kaj̱x ku veꞌe nꞌij-
tumda toꞌk jayu je̱ naxviijnit jeꞌ̱e̱ kaj̱x
jeṯs kaꞌa veꞌe jadoꞌk jayu. 4Paṉ jyaanch-
jaꞌvidup tseꞌe jyapaṉa jeṯs jeꞌ̱e̱ veꞌe du̱-
jayej̱pp je̱ joojntykin juuꞌ veꞌe xaꞌ̱ma kaj̱x
ijtp jeꞌ̱e̱ kaj̱x ku veꞌe yꞌit toꞌk jayu je̱
naxviijnit jeꞌ̱e̱ kaj̱x jeṯs kaꞌa veꞌe jadoꞌk
jayu, nu̱yojkts jeꞌ̱e̱ veꞌe juuꞌ aṯseꞌe ku̱n-
jaanchjáva jeṯs njayejppts aṯseꞌe je̱ joo-
jntykin juuꞌ veꞌe xaꞌ̱ma kaj̱x ijtp jeꞌ̱e̱ kaj̱x
ku aṯseꞌe nꞌit toꞌk jayu je̱ naxviijnit jeꞌ̱e̱
kaj̱x jeṯs kaꞌa veꞌe jadoꞌk jayu. 5Yak-
paa̱j̱mjits aṯseꞌe je̱ ixtaꞌnu̱n kutoodoj-
tu̱k xaa̱j̱ keꞌex, israeejlit jáyuts aṯseꞌe,
je̱ Benjamín je̱ jyaḵaꞌ̱a,̱ hebreo jáyuts
aṯseꞌe, jeꞌ̱ev̱ats aṯs je̱ nteeꞌ je̱ ntaak.
Paṉ vintso̱ veꞌe je̱ Moisés je̱ pyavaꞌnu̱n
yakkutyún, je̱ fariseo je̱ yꞌixpaj̱ku̱nts aṯ-
seꞌe mpanu̱jkxp yꞌijt, 6 veꞌemts aṯseꞌe
nnayjaꞌviji jeṯs o̱y aṯseꞌe nkutyún yꞌijt
je̱ pavaꞌnu̱n, veꞌemts aṯseꞌe njomtonda
ntitonda yꞌijt je̱ jaanchjaꞌvivataj̱k, o̱o̱yts
aṯseꞌe ntunꞌix vintso̱ aṯseꞌe nkutyonkáx̱-
u̱t nu̱jom je̱ Moisés je̱ pyavaꞌnu̱n. 7Ax
nu̱jomts yaꞌ̱a̱ veꞌe juuꞌ jaty aṯseꞌe o̱o̱y
ntuntuknu̱máj̱ip yꞌijt, je̱ Cristo kaj̱xts aṯs
jeꞌ̱e̱ veꞌe njava jeṯs ni vinxu̱pa aṯs jeꞌ̱e̱
veꞌe xkatuujnja. 8Ax ka yaꞌ̱aj̱yap tseꞌe,
veꞌem aṯseꞌe njava jeṯs ni tía aṯs jeꞌ̱e̱
veꞌe xkatuujnja, tun toꞌkji jeꞌ̱e̱ veꞌe juuꞌ
aṯseꞌe njaꞌvip jeṯs o̱o̱y jeꞌ̱e̱ veꞌe du̱tun-
nu̱maj̱a, jeꞌ̱eṯs jeꞌ̱e̱ veꞌe ku aṯseꞌe vaꞌa-

jts nꞌíxat aṯs je̱ nMaj̱a̱ Vintsáṉ, je̱ Cristo
Jesús, juuꞌ kaj̱x aṯseꞌe nu̱jom juuꞌ jaty
nmaso̱o̱kni. Je̱ naax je̱ poꞌox joꞌnts aṯseꞌe
juuꞌ njaꞌvini jeꞌ̱e̱ kaj̱x jeṯs aṯseꞌe nꞌijtnit
je̱ Cristo maa̱ṯ, 9 aṯseꞌe toꞌk muk nꞌijtnit
jeꞌ̱e̱ maa̱ṯ. Ax veꞌemts aṯseꞌe o̱y ntaan-
nit je̱ Nteꞌyam maa̱ṯ ka jeꞌ̱e̱ kaj̱xap ku
aṯseꞌe ku̱nꞌix vintso̱ aṯseꞌe nkutyónu̱t je̱
Moisés je̱ pyavaꞌnu̱n, jeꞌ̱e̱ kaj̱xeꞌe ku̱x-
eꞌe aṯs je̱ Nteꞌyam xkato̱kimpu̱m ku̱xeꞌe
aṯs je̱ Cristo njaanchjáva. 10Ntsaj̱kpts aṯ-
seꞌe jeṯs aṯseꞌe vaꞌajts nꞌíxainit je̱ Cristo,
aṯseꞌe ntukmaa̱ṯjayej̱pnit je̱ maḵkin juuꞌ
veꞌe jyayejpp ku veꞌe jyoojntykpaj̱knuva.
Ntsaj̱kpts aṯseꞌe jeṯs aṯseꞌe ntsaachpaaꞌ-
tu̱t veꞌem ax joꞌn jeꞌ̱e̱ veꞌe chaach-
paaty, jeṯs aṯseꞌe veꞌem nꞌítu̱t ax joꞌn jeꞌ̱e̱
ku veꞌe yꞌukꞌaa̱ꞌ̱k, 11ntso̱jkpapts aṯseꞌe
jeṯs aṯseꞌe njoojntykpaj̱knuvat ku aṯseꞌe
aa̱ꞌ̱kani nveꞌ̱nat.
Jem̱ tsapjo̱o̱tm u̱u̱ꞌm nkukajpu̱nimda

12Ka jeꞌ̱ep̱ xa aṯseꞌe ntijp jeṯs táv̱ani
aṯs yaꞌ̱a̱ veꞌe nꞌamaa̱ḏaaguikú̱x ukpu̱ aṯ-
seꞌe nꞌit o̱y jeṯs vaꞌajts. Jeꞌ̱e̱ aṯseꞌe ntu-
ump jeṯs aṯseꞌe nkutyónu̱t nu̱jom je̱ vin-
maꞌyu̱n juuꞌ veꞌe je̱ Cristo Jesús jyayej̱p
aṯs kaj̱x ku aṯseꞌe xjeꞌ̱ei̱ꞌukvaajñ. 13Utsta
ajchta utsta tsaꞌ̱aḏa, viinm aṯseꞌe nnayjá-
vaja jeṯs kaꞌanum aṯs yaꞌ̱a̱ veꞌe nꞌamaa̱-̱
daaga. Juuꞌ aṯseꞌe tu̱u̱v ntuump, nyak-
tanku̱jxpts aṯseꞌe juuꞌ veꞌe náxyani jeṯs
aṯseꞌe je̱ nmaḵkin nyaktún paṉ joma vaat
aṯseꞌe xꞌo̱ꞌyixju̱ jeṯs aṯseꞌe nꞌamaa̱ḏaagat
juuꞌ veꞌe miimpnum, 14 jeṯs aṯseꞌe nꞌijtnit
ax joꞌn je̱ jayu juuꞌ veꞌe maḵk noomp jeṯ-
seꞌe tooꞌvaj̱kp jyeꞌ̱yat joma veꞌe kyukax̱a
je̱ noomk, jeṯs aṯseꞌe njoojntykinit jem̱
tsapjo̱o̱tm, je̱ joojntykin juuꞌ aṯseꞌe je̱
Nteꞌyam xtuknu̱yaaxji ku̱xeꞌe aṯs toꞌk
muk nꞌit je̱ Cristo Jesús maa̱ṯ.

15Nu̱jom paṉ nu̱vinxu̱p u̱u̱ꞌmeꞌe nnu̱-
jaꞌvimdini je̱ Nteꞌyam je̱ yꞌayook, veꞌem
tseꞌe du̱tsaḵ jeṯseꞌe je̱ vinmaꞌyu̱n veꞌem
njayej̱pumdat. Ax paṉ jem̱ tseꞌe juuꞌ
veꞌe viijnk du̱vinmó̱tudup, je̱ Nteꞌyamts

yaꞌ̱a̱ veꞌe tuknu̱jávajadap. 16Paṉ joma
vaateꞌe je̱ Nteꞌyam xtuknu̱jaꞌvimda je̱
tyu̱v jeꞌ̱e,̱ vaꞌan tseꞌe du̱joojntykimda ax
joꞌn xtuknu̱jaꞌvimda.

17Utsta ajchta utsta tsaꞌ̱aḏa, joojn-
tykada ax joꞌn aṯs, yakvinkó̱pkiduvats
jeꞌ̱e̱ paṉ paṉ jatyeꞌe joojntykidup veꞌem.
18May náxani xa aṯs miitseꞌe nvaajnjada,
ax u̱xyamts aṯs miitseꞌe nu̱nyaaxnup
njaaꞌkvaajnjada, jeṯs jej̱a veꞌe nu̱mayda
paṉ paṉ jatyeꞌe du̱tsoꞌoxpaj̱ktup je̱
Cristo, kaꞌa tseꞌe du̱nu̱javavaꞌanda paṉ
tyaj̱xeꞌe yꞌukꞌaa̱ꞌ̱k jem̱ cruz kaj̱xm. 19Ax
vintó̱kidapts jeꞌ̱e̱ veꞌe, je̱ tyiints tseꞌe vy-
inmaaydup jeṯseꞌe du̱kayakvinkó̱pkada
juuꞌ veꞌe je̱ Nteꞌyam chaj̱kp, natyuk-
máj̱ijidupts jeꞌ̱e̱ veꞌe juuꞌ veꞌe ku̱du̱tuk-
tso̱ꞌo̱tyónda, jeꞌ̱ej̱yji veꞌe vyinmaaydup
juuꞌ jatyeꞌe ijtp yaja naxviijn. 20Ax
u̱u̱ꞌmda, jem̱ts u̱u̱ꞌmeꞌe tsapjo̱o̱tm nkuka-
jpu̱nimda, nꞌaꞌíxumdupts u̱u̱ꞌm jeꞌ̱e̱ veꞌe
je̱ Yaktso̱o̱kpa, juuꞌ veꞌe jem̱ tso̱o̱ꞌnup
jeṯseꞌe yaja kyaḏaaknit, je̱ Maj̱a̱ Vintsáṉ
Jesucristo. 21 Jeꞌ̱e̱ xa veꞌe du̱yaktíktsnup
u̱u̱ꞌm ya̱ nniꞌkxamda ya̱ nkó̱pkamda, juuꞌ
veꞌe ayonu̱ktaḵa, juuꞌ veꞌe o̱o̱ꞌkup, jeṯ-
seꞌe veꞌem yꞌijtnit ax joꞌn je̱ yꞌavintso̱
niꞌkxu̱ko̱pk juuꞌ veꞌe je̱ maj̱in o̱o̱y du̱tun-
jayej̱pp. Veꞌem tseꞌe du̱tónu̱t je̱ maḵkin
kaj̱x juuꞌ veꞌe yaktoomp jeṯseꞌe du̱yakku-
tojkjikáx̱u̱t nu̱jom juuꞌ jaty.

Xo̱o̱jntkp mnaajkꞌítjadat
je̱ Maj̱a̱ Vintsáṉ kaj̱x

4 Jeꞌ̱e̱ kaj̱x tseꞌe, utsta ajchta utsta
tsaꞌ̱aḏa, juuꞌ aṯseꞌe o̱o̱y ntuntso̱jk-

tup, ntsaj̱kpts aṯseꞌe jeṯs aṯseꞌe nꞌítu̱t
miits maa̱ṯta, xyakxo̱o̱jntktupts aṯs mi-
itseꞌe jeṯs aṯseꞌe xmo̱ꞌo̱da je̱ maj̱in.
Ijtp tseꞌe xtóndat juuꞌ aṯs miitseꞌe tu̱n-
tuknu̱jáyada, maḵk tseꞌe mnaajkꞌítjadat
toꞌk muk je̱ Maj̱a̱ Vintsáṉ maa̱ṯ.

2Nmunooꞌkxtktupts aṯseꞌe je̱ taꞌ̱ax̱taj̱k
Evodia jeṯs je̱ taꞌ̱ax̱taj̱k Síntique jeṯseꞌe
ñamyujo̱tꞌó̱yajadat, veꞌem ax joꞌn
du̱tsaḵ paṉ paṉ jatyeꞌe du̱jaanchjaꞌvidup

je̱ Maj̱a̱ Vintsáṉ. 3 Jeṯs mits, juuꞌ aṯseꞌe
ntukmaa̱ṯmutuump ntukmaa̱ṯmupu̱jkp
je̱ Nteꞌyam, nꞌamó̱tupts aṯs mitseꞌe
jeṯseꞌe xputáḵat ya̱ nu̱mej̱tsk taꞌ̱ax̱taj̱kta.
O̱o̱y aṯs jeꞌ̱e̱ veꞌe xtumputaj̱kidi ku
aṯseꞌe ntukkaꞌamaajy je̱ o̱y kaṯs je̱
o̱y ayook, xputaj̱kiduvats aṯseꞌe je̱
Clemente jeṯs je̱ viijnk jáyuda juuꞌ aṯseꞌe
nmaa̱ṯtoonduva, jeꞌ̱e̱ juuꞌ veꞌe je̱ xyaa̱j̱ta
javyétani ijtp jep̱ libro ku̱jxp joma veꞌe
javyet yꞌitta je̱ xyaa̱j̱ta paṉ paṉ jatyeꞌe
joojntykidinup xaꞌ̱ma kaj̱x.

4 Ijtp tseꞌe mnaajkxo̱o̱ndu̱kjadat je̱ Ma-̱
ja̱ Vintsáṉ kaj̱x. Vaannuvap aṯseꞌe jadoꞌk
nax jeṯseꞌe mxo̱o̱ndu̱ktat. 5Vaꞌan tseꞌe je̱
jayu anañu̱joma du̱nu̱jávada vintso̱ veꞌe
o̱y jayu mnapyám̱jada. Tam̱ji veꞌe je̱ Ma-̱
ja̱ Vintsáṉ. 6Ni tía veꞌe xkavinmáydat,
ñojkꞌó̱yeꞌe, paṉ ti veꞌe toojnjup ko̱jtsjup,
tsapko̱tsta, jeṯseꞌe je̱ Nteꞌyam juuꞌ xꞌamó̱-
tudat, vaajnjikáx̱ta nu̱jom je̱ Nteꞌyam je̱
kuko̱jtsu̱n maa̱ṯ. 7Ku veꞌe veꞌem xtonda,
vanꞌit tseꞌe je̱ Nteꞌyam mmo̱ꞌo̱jadat je̱
yꞌo̱y jo̱o̱t, juuꞌ veꞌe du̱jaaꞌknu̱máj̱ip jeṯs
kaꞌa veꞌe juuꞌ veꞌe je̱ jayu vyinmó̱tudup,
toꞌk viijn tseꞌe yꞌítu̱t je̱ mjaꞌvinda jeṯs je̱
mvinmaꞌyu̱nda je̱ Cristo Jesús maa̱ṯ.

“Payo̱ꞌo̱yda nu̱jom juuꞌ veꞌe o̱y”
8Utsta ajchta utsta tsaꞌ̱aḏa, juuꞌts aṯ-

seꞌe nko̱jtskukaj̱xinup, jeꞌ̱eṯs jeꞌ̱e̱ veꞌe jeṯ-
seꞌe xpayo̱ꞌo̱ydat nu̱jom juuꞌ veꞌe tyú̱-
vam, nu̱jom juuꞌ veꞌe vyinmajtsjup jeṯ-
seꞌe yakvintsaꞌ̱ag̱at, nu̱jom juuꞌ veꞌe
du̱yaknu̱keꞌ̱xnataj̱kip je̱ tu̱v jáyuvin je̱
tu̱v joojntykin, nu̱jom juuꞌ veꞌe vaꞌajts,
nu̱jom juuꞌ veꞌe du̱yakjéj̱ip je̱ tso̱jku̱n,
jeṯs nu̱jom juuꞌ veꞌe yakꞌo̱yjaꞌvip. Pay-
o̱ꞌo̱yda nu̱jom juuꞌ veꞌe o̱y jeṯs juuꞌ veꞌe
vyinmajtsjup jeṯseꞌe yakꞌo̱ñu̱kó̱tsat.

9 Jeꞌ̱e̱ tseꞌe tonda juuꞌ aṯs miitseꞌe
ntukꞌixtu, juuꞌ veꞌe ntukkaṯaj̱kidu, juuꞌ
veꞌe mꞌamo̱tunajxtu ku aṯseꞌe nkaj̱ts, jeṯs
juuꞌ veꞌe mnu̱ꞌixvaatstu vintso̱ aṯseꞌe juuꞌ
ntun. Paṉ mtoondup tseꞌe veꞌem, ijt-

nupts jeꞌ̱e̱ veꞌe je̱ Nteꞌyam miits maa̱ṯta,
jeꞌ̱e̱ juuꞌ veꞌe je̱ o̱y jo̱o̱t du̱yajkp.

Je̱ putaj̱kin juuꞌ veꞌe je̱ filíposit
jayu tyuknu̱kej̱xtu je̱ Pablo

10 O̱o̱y aṯseꞌe ntunxo̱o̱ndu̱k je̱ Maj̱a̱
Vintsáṉ kaj̱x ku̱xeꞌe aṯs miits xjaaꞌmyej̱t-
stinuva; ka jeꞌ̱ep̱ts aṯseꞌe ntijp jeṯs xjaaꞌ-
tyó̱kidinu aṯs miitseꞌe, jeꞌ̱e̱ veꞌe ku̱x-
eꞌe mkaꞌo̱ꞌyixjidi jeṯs aṯseꞌe ku̱xputaj̱kidi.
11Kaꞌats aṯseꞌe veꞌem nvaꞌañ ku̱xeꞌe aṯs
juuꞌ xkaꞌijtja, ku̱x yuj aṯseꞌe jeṯs aṯ-
seꞌe ntukjo̱tkaḏaꞌaky juuꞌ aṯseꞌe nꞌixp
njayejpp. 12Nnu̱jaꞌvip aṯseꞌe vintso̱ veꞌe
juuꞌ yꞌit kyaꞌit. Ixtañts aṯseꞌe njayep
paṉ kuꞌux aṯseꞌe nꞌit uk paṉ ayooj aṯ-
seꞌe nꞌit, paṉ nꞌixp njayejpp aṯseꞌe o̱o̱y
juuꞌ uk paṉ vinꞌit aṯseꞌe juuꞌ xkaꞌijtja.
13Nu̱jom xa aṯseꞌe juuꞌ xꞌo̱ꞌyixju̱ ku̱x
je̱ Cristo aṯseꞌe xmaḵkinmo̱o̱yp. 14 O̱yam
tseꞌe vyeꞌema, o̱yts miitseꞌe xtoondi ku
aṯseꞌe je̱ putaj̱kin xkej̱xjidi ku aṯseꞌe yaja
ntsaachpaaꞌty.

15Nay veꞌempa tseꞌe, filíposit jáyuda,
ku aṯs miitseꞌe ntukmuko̱jtsꞌukvaandi
je̱ o̱y kaṯs je̱ o̱y ayook jeṯs ku aṯ-
seꞌe ntsaa̱ꞌ̱n jem̱ macedóniait yꞌit jo̱o̱tm,
ax xnu̱jávada joꞌn, miitsjits jeꞌ̱e̱ veꞌeda
juuꞌ aṯseꞌe je̱ putaj̱kin xmo̱o̱ydu. 16Ku̱x
namvaat aṯseꞌe jem̱ tesalónicait kyajpu̱n
kaj̱xm nveꞌna, xtukꞌakej̱xiduts aṯs miit-
seꞌe ka toꞌk náxap vinxu̱p aṯseꞌe juuꞌ
xkaꞌijtji. 17Ax ka jeꞌ̱ep̱ts aṯseꞌe nꞌíx-
tip jeṯs aṯs miitseꞌe juuꞌ xmo̱ꞌo̱dat, jeꞌ̱e̱
veꞌe jeṯseꞌe ñu̱yókat je̱ o̱ꞌyin juuꞌ veꞌe
mjayej̱ptup jem̱ je̱ Nteꞌyam vyinkojkm.
18Njayejpp xa aṯseꞌe nu̱yojk, kaꞌa aṯ-
seꞌe xkatihꞌijtja. Je̱ putaj̱kin juuꞌ aṯs mi-
itseꞌe xtuknu̱kej̱xtu ya̱ Epafrodito maa̱ṯ,
jém̱ani tseꞌe tyunjajtjini. Veꞌemts yaꞌ̱a̱
veꞌe ya̱ putaj̱kin ax joꞌn je̱ yax̱ juuꞌ
veꞌe xooꞌkp paꞌajk jeṯseꞌe je̱ Nteꞌyam
du̱ꞌo̱yjava. 19Ax aṯs je̱ nNteꞌyam tseꞌe
mmo̱ꞌo̱jadap nu̱jom paṉ ti veꞌe mkaꞌij-
tu̱xju̱dup. Veꞌem tseꞌe du̱tónu̱t je̱ Jesu-
cristo kaj̱x, veꞌem ax joꞌn o̱o̱y je̱ maj̱in



Filipenses 4:20 396 Filipenses 4:23

je̱ jaanchin du̱tunjayep. 20 ¡Yakmaj̱a yak-
jaancha tseꞌe yꞌijtnit xaꞌ̱ma kaj̱x u̱u̱ꞌm
je̱ nNteꞌyamamda, juuꞌ veꞌe nTeeꞌimdup!
Amén.
Ku je̱ Pablo máyam je̱ Dios du̱kejx
21 Je̱ Maj̱a̱ Vintsáṉ Jesucristo kaj̱x

aṯseꞌe máyam je̱ Dios ntuknu̱kex̱ta
anañu̱joma paṉ paṉ jatyeꞌe ijttup je̱

Nteꞌyam je̱ jyayu. Ya̱ utsta ya̱ ajchta
juuꞌ veꞌe ijttup aṯs maa̱ṯ, yaꞌ̱a̱ tseꞌe
máyam je̱ Dios mtuknu̱kej̱xju̱duva.
22Nu̱jom je̱ Nteꞌyam je̱ jyayu juuꞌ veꞌe
yaja ijttup, vinko̱pk paṉ paṉ jatyeꞌe jem̱
je̱ yakkutojkpa César tyaḵꞌam, jeꞌ̱e̱ tseꞌe
máyam je̱ Dios mtuknu̱kej̱xju̱duvap.

23 Je̱ nMaj̱a̱ Vintsáṉamda Jesucriistots
miitseꞌe anañu̱joma mkunooꞌkxjadap.

Yaꞌ̱a̱ tseꞌe je̱ naḵ juuꞌ veꞌe
je̱ Pablo tyuknu̱jaꞌyi je̱

jaanchjaꞌvivataj̱k jep̱ Colosas

1 A̱tseꞌe je̱ Pablo, je̱ Nteꞌyam aṯseꞌe
xvinko̱o̱n jeṯs aṯseꞌe je̱ Jesucristo je̱

kyukáṯsiva nꞌítu̱t. A̱ts maa̱ṯ je̱ nꞌútsamda
je̱ nꞌajchamda Timoteo, 2máyam aa̱ṯseꞌe
je̱ Dios ntuknu̱kex̱ta je̱ Nteꞌyam je̱ jyayu
juuꞌ veꞌe nayꞌamojku̱du̱p jem̱ colósa-
sit kyajpu̱n kaj̱xm. Mtoondupeꞌe juuꞌ
veꞌe pyaatyp yꞌakee̱g̱uip ku̱xeꞌe toꞌk muk
mꞌitta je̱ Cristo maa̱ṯ. Je̱ Nteꞌyam, juuꞌ
veꞌe nTeeꞌimdup, jeꞌ̱e̱ tseꞌe mkunooꞌkx-
jadap jeṯseꞌe mꞌijttinit je̱ yꞌoy jo̱o̱t maa̱ṯ.

Ku je̱ Pablo du̱nu̱tsapko̱jtsti
je̱ jaanchjaꞌvivataj̱k.

3Ku aa̱ṯs miitseꞌe nnu̱tsapko̱tsta,
xaꞌ̱ma kaj̱xts aa̱ṯseꞌe nkukaj̱tsja je̱
Nteꞌyam, je̱ nMaj̱a̱ Vintsáṉamda
Jesucristo je Tyeeꞌ, 4nkuko̱jtsjipts aa̱ṯs
jeꞌ̱e̱ veꞌe ku̱xeꞌe je̱ kaṯs nmo̱tu vintso̱
veꞌe je̱ Cristo Jesús xjaanchjávada jeṯs
vintso̱ veꞌe xtso̱ktu̱ nu̱jom je̱ Nteꞌyam
je̱ jyayu. 5 Jeꞌ̱e̱ kaj̱x tseꞌe veꞌem xtonda
ku̱x mꞌaꞌíxtupeꞌe je̱ o̱ꞌyin jem̱ tsapjo̱o̱tm.
Mꞌamo̱tunajxtuts miits yaꞌ̱a̱ veꞌe ku
veꞌe myakvaajnjidi je̱ ayook juuꞌ veꞌe
tyú̱vam, 6 je̱ o̱y kaṯs je̱ o̱y ayook juuꞌ veꞌe
mnu̱jeꞌ̱yju̱du̱ jeṯs juuꞌ kaj̱xeꞌe jyej̱a je̱
yꞌo̱y jeꞌ̱e.̱ Ya̱ ayook tseꞌe vaꞌkxtkꞌataa̱ṯsp
jeṯseꞌe myaḵkpaj̱kꞌatu̱ꞌu̱ts toꞌk it toꞌk
naxviijn, veꞌem ax joꞌn jyajtꞌukvaajñ
miits maa̱ṯta ku veꞌe xꞌamo̱tunajxti
vintso̱ veꞌe je̱ Nteꞌyam je̱ jayu je̱
maaꞌyu̱n du̱tuujnja jeṯseꞌe xnu̱jaꞌvidi
jeṯs tyú̱vam jeꞌ̱e̱ veꞌe je̱ ayook. Ax
u̱xyam paat tseꞌe veꞌem jyaty miits
maa̱ṯta. 7Mvaꞌnu̱xju̱du tseꞌe ya̱ ayook je̱
Epafras, jeꞌ̱e̱ juuꞌ aa̱ṯseꞌe o̱o̱y ntuntsaj̱kp
jeṯs aa̱ṯseꞌe nmaa̱ṯtún, toꞌk jeꞌ̱e̱ veꞌe je̱
Cristo je̱ myutoompa je̱ myupaj̱kpa juuꞌ
veꞌe du̱kutyoomp je̱ toonk juuꞌ veꞌe
yaktukkaṯaj̱ki miits je̱ mꞌo̱ꞌyin kaj̱xta.

8 Jeꞌ̱e̱ xa aa̱ṯseꞌe xtuknu̱jaꞌvi vintso veꞌe
xyaknu̱keꞌ̱xnatáḵada je̱ tso̱jku̱n juuꞌ veꞌe
je̱ Espíritu Santo pyaa̱m̱ jem̱ mjaꞌvin
kaj̱xmda.

9 Jeꞌ̱e̱ kaj̱x tseꞌe, vanꞌit paatani ku aa̱ṯ-
seꞌe je kaṯs nmo̱tu vintso̱ veꞌe xjaanchjá-
vada je̱ Jesucristo, ijtpts aa̱ṯs miitseꞌe
nnu̱tsapko̱tsta, jeꞌ̱eṯs aa̱ṯseꞌe je̱ Nteꞌyam
nꞌamó̱tup jeṯs o̱yeꞌe mtuknu̱jávadat juuꞌ
jeꞌ̱e̱ veꞌe chaj̱kp. Veꞌemts yaꞌ̱a̱ veꞌe
du̱tónu̱t nu̱jom je̱ vijin je̱ kej̱u̱n kaj̱x
jeṯs nu̱jom je̱ vinmó̱tuvin kaj̱x juuꞌ
veꞌe yajkyp je̱ Espíritu Santo. 10Veꞌemts
aa̱ṯseꞌe nꞌamo̱tu jeṯseꞌe mjoojntykadat
vintso̱ veꞌe je̱ Maj̱a̱ Vintsáṉ du̱nu̱máj̱at
du̱nu̱jaanchat jeṯseꞌe du̱ꞌo̱yjávat nu̱jom
juuꞌ veꞌe mtoondup mko̱jtstup, veꞌem
vintso̱ veꞌe ñu̱yojkiꞌataꞌ̱aṯsu̱t nu̱jom je̱
yꞌo̱y jeꞌ̱e̱ miits kaj̱xta jeṯseꞌe nu̱yojk o̱y
xꞌixaiꞌataꞌ̱aṯstat je̱ Nteꞌyam. 11Nꞌamó̱-
tupts aa̱ṯs jeꞌ̱e̱ veꞌe, veꞌem ax joꞌn
o̱o̱y je̱ maj̱in du̱tunjayep, jeṯseꞌe myak-
maḵkpáḵjadat je̱ myaḵkin maa̱ṯ, veꞌem
tseꞌe mkanooꞌkxtat jeṯseꞌe ijtp xtóndat je̱
yꞌo̱y jeꞌ̱e,̱ 12 xo̱o̱ndu̱k jo̱o̱t tseꞌe je̱ kuko̱jt-
su̱n xmo̱ꞌodat je̱ Dios Teeꞌ, juuꞌ veꞌe
je̱ maaꞌyu̱n mtoꞌnu̱xju̱du jeṯseꞌe veꞌem
yꞌo̱ya jeṯseꞌe xtukmaa̱ṯjayáp̱ta je̱ jyayu
nu̱jom je̱ yꞌo̱y jeꞌ̱e̱ juuꞌ veꞌe mtukmut-
so̱jkju̱dup, veꞌem tseꞌe mꞌíttat ax joꞌn je̱
jayu juuꞌ veꞌe yo̱ꞌydup jej̱a ajajtk it jaa̱ṯ.
13Ku veꞌe nꞌijtumdi ax joꞌn je̱ jayu juuꞌ
veꞌe yo̱ꞌydup jej̱a ako̱o̱ꞌts it jaa̱ṯ, vanꞌit
tseꞌe je̱ Nteꞌyam xyakpítsumumdi jem̱ je̱
Satanás yꞌam kyaꞌ̱m jeṯseꞌe xpaꞌ̱mumdi
jem̱ je̱ Nteꞌyam je̱ yꞌÓnu̱k yꞌam kyaꞌ̱m,
juuꞌ veꞌe o̱o̱y tyuntsaj̱kp, 14 jeꞌ̱e̱ paṉeꞌe
je̱ yꞌo̱o̱ꞌku̱n kaj̱x xyaktaꞌnumdu naspaḵa,
xto̱kinmee̱ꞌ̱kxumduts u̱u̱ꞌm jeꞌ̱e̱ veꞌe.
O̱y jo̱o̱t tseꞌe nꞌijtumda je̱ Nteꞌyam
maa̱ṯ ku̱xeꞌe je̱ Cristo xkuꞌo̱o̱ꞌkimdi
15Toꞌkji xa veꞌe je̱ Cristo, jeꞌ̱e̱ tseꞌe

du̱nu̱máj̱ip jeṯs kaꞌa veꞌe ti jaty juuꞌ
veꞌe yakpaa̱m̱, jaꞌ̱a̱ tseꞌe du̱yaknu̱keꞌ̱x-
nataj̱ki je̱ Nteꞌyam, juuꞌ veꞌe kayakꞌixp.

16 Je̱ Cristo maa̱ṯ tseꞌe je̱ Nteꞌyam du̱-
pam̱ku̱jkx nu̱jom juuꞌ jatyeꞌe ijtp jem̱
tsapjo̱o̱tm jeṯs yaja naxviijmpa, veꞌem
juuꞌ veꞌe kayakꞌixp jeṯs veꞌem juuꞌ veꞌe
yakꞌixp, juuꞌ veꞌe yakkutojktu̱p jeṯs juuꞌ
veꞌe du̱nu̱vintsáṉidup, juuꞌ veꞌe du̱nu̱v-
inténidup jeṯs juuꞌ veꞌe du̱kaꞌ̱midup. Je̱
Cristo maa̱ṯ jeṯs je̱ Cristo je̱ myaj̱in kaj̱x
tseꞌe je̱ Nteꞌyam nu̱jom juuꞌ jaty du̱-
pam̱ku̱jx. 17 Ijtpamts jeꞌ̱e̱ veꞌe je̱ Cristo
kaꞌanumeꞌe juuꞌ jaty cho̱o̱ꞌndu̱k vyeꞌna.
Je̱ Cristo tseꞌe nu̱jom juuꞌ jaty du̱yakꞌijtp.
18 Jeꞌ̱e̱ tseꞌe du̱nu̱kuvajkip je̱ jaanchjaꞌ-
vivataj̱k, veꞌem tseꞌe yꞌit jeꞌ̱e̱ maa̱ṯta ax
joꞌn toꞌk niꞌkx toꞌk ko̱pk ku̱yꞌijtti. 19Yꞌo̱y-
jaꞌvi tseꞌe je̱ Nteꞌyam jeṯseꞌe je̱ Cristo yꞌit
nay vanxu̱pyjyam ax joꞌn viinm je̱ Dios
Teeꞌ. 20 Ja̱ Nteꞌyam tseꞌe du̱nu̱paa̱j̱mtki
jeṯseꞌe du̱maa̱ṯnamyujo̱tꞌo̱ꞌyijinit nu̱jom
juuꞌ jaty, veꞌem juuꞌ veꞌe yaja naxviijn
jeṯs juuꞌ veꞌe jem̱ tsajo̱o̱tm, veꞌem tseꞌe
o̱y jo̱o̱t du̱yaktaajñ jaꞌ̱a̱ kaj̱x ku veꞌe je̱
Cristo yꞌukꞌaa̱ꞌ̱k jem̱ cruz kaj̱xm.

21Mmujékumidup xa miitseꞌe yꞌijt je̱
Nteꞌyam jeṯseꞌe xtsoꞌoxpaj̱kti jaꞌ̱a̱ kaj̱x
ku veꞌe xtonda xko̱tsta yꞌijt je̱ kyoꞌoy
jaꞌ̱a;̱ 22 ax u̱xyam, je̱ Nteꞌyamts miit-
seꞌe tu̱mmujo̱tꞌo̱ꞌyijidini je̱ o̱o̱ꞌku̱n kaj̱x
juuꞌ veꞌe je̱ Cristo yaknajx jem̱ cruz
kaj̱xm. Veꞌemts jeꞌ̱e̱ veꞌe du̱tuujn jeṯseꞌe
mpaa̱j̱mjidinit jem̱ jeꞌ̱e̱ vyinkojkm vaꞌa-
jts aaj vaꞌajts joot jeṯs ka to̱kin maa̱-̱
tap, 23 jeꞌ̱e̱ veꞌe ku veꞌe maḵk aaj maḵk
jo̱o̱t mnaajkꞌítjada toꞌk muk je̱ Cristo
Jesús maa̱ṯ, veꞌem ax joꞌn je̱ ku̱p je̱
yꞌaaꞌts maḵk yakꞌijtju̱ ku veꞌe kyaa̱ḵtáḵa,
jeṯseꞌe xkamaso̱ꞌo̱ktat je̱ yꞌo̱y jeꞌ̱e̱ juuꞌ
veꞌe mꞌaꞌíxtup jaꞌ̱a̱ kaj̱x ku veꞌe xku-
vaj̱kti je̱ o̱y kaṯs je̱ o̱y ayook juuꞌ veꞌe
mꞌamo̱tunajxtu. Ya̱ o̱y kaṯs ya̱ o̱y ayookts
jeꞌ̱e̱ veꞌe juuꞌ veꞌe toꞌk it toꞌk naaxvi-
ijn yaktukkaꞌamaayp jeṯs juu kaj̱x aṯseꞌe
nyakpu̱u̱jm jeṯs aṯseꞌe ntukkaꞌamaayvat.

Ja̱ Nteꞌyameꞌe du̱paa̱m̱ je̱
Pablo jeṯseꞌe du̱putáḵat je̱

jaanchjaꞌvivataj̱kta
24Ax xo̱o̱jntkpts aṯseꞌe u̱xyam jeꞌ̱e̱ kaj̱x

ku aṯs miitseꞌe nkutsaachpaadada. Ku̱x
ku aṯseꞌe ntsaachpaaꞌty jeṯseꞌe o̱y tyaan-
dinit je̱ Nteꞌyam maa̱ṯ je̱ Cristo je jyayu,
veꞌemts aṯseꞌe ntun ax joꞌn je̱ Cristo ku
veꞌe je̱ jyayu du̱kutsaachpaadi, 25 jeꞌ̱eḏa
juuꞌ aṯseꞌe nmutoondup nmupaj̱ktup jeꞌ̱e̱
kaj̱x ku aṯseꞌe je̱ Nteꞌyam xtukkaṯaj̱ki ya̱
toonk, aṯs miitseꞌe puꞌuk avaada nvaa-
jnjadat jeꞌ̱e̱ je̱ yꞌayook. 26Kaꞌa tseꞌe je̱
jayu ya̱ ayook du̱nu̱jaꞌvidi ju̱jp xu̱p, u̱xya
námnum tseꞌe je Nteꞌaym du̱tuknu̱java je̱
jyayu, 27 jaꞌ̱a̱ tseꞌe du̱nu̱paa̱j̱mtki jeṯseꞌe
du̱nu̱jávadat je̱ maj̱a̱ maaꞌyu̱n juuꞌ veꞌe
kayaknu̱jaꞌvip yꞌijt jeṯseꞌe u̱xyam du̱tu-
ujnja anañu̱joma je̱ jayu. Ax jeꞌ̱e̱ juuꞌ
veꞌe kayaknu̱jaꞌvip yꞌijt, yaꞌ̱aṯs jeꞌ̱e̱ veꞌe:
Je̱ Cristo veꞌe ijtp jem̱ mjaꞌvin kaj̱xmda,
veꞌemts miitseꞌe je̱ Nteꞌyam xtukmaa̱ṯ-
jayej̱ptinit je̱ myaj̱in. 28 Je̱ Cristo jyeꞌ̱eṯs
jeꞌ̱e̱ veꞌe juuꞌ aa̱ṯseꞌe je̱ jayu nvaajnjip jeṯs
aa̱ṯseꞌe je̱ jayu nko̱jtsvij, nu̱jom aa̱ṯseꞌe je̱
jayu ntukꞌixta jeṯseꞌe veꞌem o̱y du̱vinmó̱-
tudat juuꞌ veꞌe je̱ Nteꞌyam chaj̱kp, veꞌem
tseꞌe yꞌijttinit jem̱ je̱ Nteꞌyam vyinkojkm
o̱y, vaꞌajts, jeṯs toꞌk muk je̱ Cristo maa̱ṯ.
29Veꞌemts aṯs yaꞌ̱a̱ veꞌe ntun paṉ joma
vaat aṯseꞌe xꞌo̱ꞌyixju̱ je̱ maḵkin kaj̱x juuꞌ
aṯseꞌe je̱ Cristo o̱o̱y xtunmo̱o̱yp.

2 Ntsaj̱kp aṯseꞌe jeṯseꞌe xnu̱jávadat jeṯs
o̱o̱y aṯs miitseꞌe ntunnu̱tsapko̱tsta,

nay veꞌempa jeꞌ̱eḏa paṉ paṉ jatyeꞌe jem̱
Laodicea jeṯs paṉ paṉ jaty aṯseꞌe vi-
inm xkaꞌíxada. 2Ntso̱jkpapts aṯseꞌe jeṯ-
seꞌe mjo̱tꞌamáj̱adat jeṯseꞌe toꞌk jadoꞌk
mnachó̱kjadat jeṯseꞌe o̱y xnu̱jávadat juuꞌ
veꞌe kayaknu̱jaꞌvip yꞌijt, jeꞌ̱eṯs jeꞌ̱e̱ veꞌe
je̱ Cristo jyeꞌ̱e.̱ 3 Je̱ Cristo kaj̱x tseꞌe
yaknu̱java nu̱jom je̱ Nteꞌyam je̱ vyi-
jin je̱ kyej̱u̱n jeṯs je̱ ñu̱jaꞌvin. 4Veꞌemts
aṯs miits yaꞌ̱a̱ veꞌe nvaajnjada jeṯseꞌe
ni paṉa mkavinꞌaa̱ꞌ̱njadat maa̱ṯ je̱ tsújit

kaṯs. 5 O̱yam aṯseꞌe nkaꞌit miits maa̱ṯta,
jem̱ tseꞌe aṯs ya̱ njo̱o̱t ya̱ njaꞌvin mi-
its maa̱ṯta. Xo̱o̱jntkpts aṯseꞌe ku̱xeꞌe aṯs
nmu̱java jeṯs o̱y yakxo̱neꞌe mnaajkꞌít-
jada jeṯs maḵk aaj maḵk jo̱o̱teꞌe je̱
Cristo xjaanchjávada. 6 Jeꞌ̱e̱ kaj̱x tseꞌe,
veꞌem ax joꞌn xkuvaj̱kti jem̱ mjaꞌvin
kaj̱xmda je̱ Maj̱a̱ Vintsáṉ Cristo Jesús,
jaaꞌkjoojntykadats miitseꞌe toꞌk muk jeꞌ̱e̱
maa̱ṯ. 7Veꞌem ax joꞌn je̱ ku̱p je̱ yꞌaats
yakꞌitju̱ maḵk, veꞌempa tseꞌe du̱tsaḵ
jeṯseꞌe maḵk mnaajkꞌítjadat toꞌk muk
je̱ Jesucristo maa̱ṯ. Yakmaḵkpaj̱kꞌataꞌ̱aṯ-
sta je̱ mjo̱o̱tta je̱ mjaꞌvinda jeꞌ̱e̱ kaj̱x
ku jeꞌ̱e̱ veꞌe xjaanchjávada, veꞌem ax
joꞌn myaktukꞌixti; o̱o̱y tseꞌe xtunkuko̱jt-
sjadat je̱ Nteꞌyam ku̱xeꞌe je̱ maaꞌyu̱n
mtoꞌnu̱xjada.

Je̱ Cristo kaj̱xts jeꞌ̱e̱ veꞌe je̱
joojntykin juuꞌ veꞌe xaꞌ̱ma kaj̱x ijtp
8Kaꞌa tseꞌe mnamyaso̱ꞌo̱kjadat jeṯ-

seꞌe myakviijnkvó̱vdat ku veꞌe myakv-
inꞌaa̱ꞌ̱nuvaꞌandat maa̱ṯ je̱ ixpaj̱ku̱n juuꞌ
veꞌe ka tú̱vap jeṯseꞌe kyatún. Ka je̱ Criis-
tovap jeꞌ̱e̱ veꞌe du̱yakjej̱i je̱ ixpaj̱ku̱n juuꞌ
veꞌe tyukꞌix̱tup, je̱ ju̱jpit jayu je̱ ñu̱paa̱m̱-
du̱kada jeꞌ̱e̱ veꞌe jeṯs je̱ ko̱ꞌo̱y costumbre
juuꞌ veꞌe ijtp yaja naxviijn.

9Kaꞌa tseꞌe paṉ mvinꞌaa̱ꞌ̱njadat, je̱
Cristo veꞌe jayuvimpijt, je̱ Nteꞌyam
jeꞌ̱e̱ veꞌe nay vanxú̱pjyam ax joꞌn vi-
inm je̱ Dios Teeꞌ. 10Ax miitsta, je̱
Cristo kaj̱x tseꞌe xjayep̱ta nu̱jom juu
jatyeꞌe je̱ Nteꞌyam mtukmutso̱jkju̱dup
ku̱xeꞌe mꞌitta toꞌk muk je̱ Cristo maa̱ṯ,
juuꞌ veꞌe du̱kaꞌ̱mip nu̱jom paṉ paṉ
jatyeꞌe yakkutojktup jeṯs paṉ paṉ jatyeꞌe
du̱nu̱máj̱idup. 11Nay veꞌempa tseꞌe, ku̱x-
eꞌe toꞌk muk mꞌitta je̱ Cristo maa̱ṯ,
je̱ ixtaꞌnu̱n tseꞌe mjayej̱ptup juuꞌ veꞌe
jyayej̱ptup je̱ Nteꞌyam je̱ jyayu. Ka je̱ ix-
taꞌnu̱napts jeꞌ̱e̱ veꞌe juuꞌ veꞌe je̱ israee-
jlit jayu ñiꞌkxmidup kyo̱jmidup, je̱ ix-
taꞌnu̱n jeꞌ̱e̱ veꞌe juuꞌ veꞌe je̱ Cristo mpaꞌ̱-
mu̱xju̱du jem̱ mjaꞌvin kaj̱xmda, veꞌem

tseꞌe xko̱o̱ꞌktoondinit je̱ mꞌavintso̱ vin-
maꞌyu̱nda. 12Ku veꞌe mnap̱ej̱tti, veꞌemts
jeꞌ̱e̱ veꞌe ax joꞌn je̱ Cristo ku̱xmaa̱ṯ-
naxtaj̱kidini jeṯs ax joꞌn jeꞌ̱e̱ veꞌe ku̱x-
maa̱ṯjoojntykpaj̱ktiniva jeꞌ̱e̱ kaj̱x ku veꞌe
xjaanchjávada jeṯs o̱o̱yeꞌe je̱ Nteꞌyam
je̱ maḵkin du̱tunjayep, jeꞌ̱e̱ paṉeꞌe je̱
myaḵkin kaj̱x je̱ Cristo du̱yakjoojntyk-
paj̱knuva ku veꞌe yꞌukꞌaa̱ꞌ̱k. 13 Je̱ o̱o̱ꞌkpa
joꞌn tseꞌe mꞌijtti je̱ mto̱kin kaj̱xta jeṯs
ku̱xeꞌe mkayakpaa̱j̱mjada vyeꞌna jem̱
mjaꞌvin kaj̱xmda je̱ ixtaꞌnu̱n. Ax je̱
Nteꞌyam tseꞌe mmo̱o̱jyju̱du je̱ joojntykin
juuꞌ veꞌe xaꞌ̱ma kaj̱x ijtp je̱ Cristo maa̱ṯ,
je̱ Nteꞌyam tseꞌe xto̱kinmee̱ꞌ̱kxumdinu.
14Nu̱jom je̱ to̱kin juuꞌ u̱u̱ꞌmeꞌe ku̱nku-
vej̱tumda, veꞌem xa jeꞌ̱e̱ veꞌe ax joꞌn
javyétani ku̱yꞌijt jem̱ naḵ kaj̱xm jeṯseꞌe je̱
Nteꞌyam je̱ naḵ ku̱du̱maj̱vo̱jppej̱tni jem̱
je̱ Cristo cryuuz kaj̱xm, je̱ Cristo tseꞌe
du̱kuvej̱t je̱ to̱kin juuꞌ u̱u̱ꞌmeꞌe ku̱nku-
vej̱tumdi. 15Ku veꞌe je̱ Crsito yꞌukꞌaa̱ꞌ̱k
jem̱ cruz kaj̱xm, yakvintó̱kits jeꞌ̱e̱ veꞌe
je̱ ko̱ꞌo̱yjáyuvapta jeṯs paṉ paṉ jatyeꞌe je̱
ka ó̱yap du̱toondup juuꞌ veꞌe yakkutojk-
tup jem̱ po̱j jo̱o̱tm, veꞌem tseꞌe du̱tuujn
ax joꞌn je̱ jayu yꞌatsoꞌoxtún jeṯseꞌe myaa̱-̱
daꞌaky, vanꞌit tseꞌe du̱tsum juuꞌ veꞌe
yakvinto̱ki jeṯseꞌe du̱yaknu̱jkx jej̱a je̱ nu̱-
may jayu vyinkujk, veꞌem tseꞌe cho̱ꞌo̱-
tyóndat ku veꞌe je̱ nu̱may jayu du̱ꞌíxtat
jeṯs ta̱ veꞌe vyintó̱kida.

Ixtadats je̱ tsapjo̱o̱tmit jeꞌ̱e̱
16 Jeꞌ̱e̱ kaj̱x tseꞌe, kaꞌa tseꞌe nvaat

paṉ mtukto̱kimpayo̱ꞌo̱yjadat paṉ ti veꞌe
mkaaydup mꞌooktup uk paṉ ti xaa̱j̱
veꞌe mꞌamaaꞌyidup, ni je̱ nam po̱ꞌo̱a,
ni je̱ po̱o̱ꞌkxtku̱n xaa̱j̱a. 17 Juuꞌ jatyeꞌe
pyavaandup, jeꞌ̱ej̱yji tseꞌe toomp yꞌijt ku
veꞌe je̱ Crsito kyaminna vyeꞌna, kaꞌa tseꞌe
u̱xyam yꞌuktoonni. 18Kaꞌa tseꞌe xma-̱
jap̱ám̱dat paṉ paṉ jatyeꞌe vaandup jeṯs
jep̱eꞌe to̱kin jaa̱ṯp mꞌitta ku̱xeꞌe xka-
tonda juuꞌ veꞌe tyijtup jeṯs jeꞌ̱e̱ veꞌe
du̱yaknu̱keꞌ̱xnataj̱kip jeṯs mjayej̱ptupeꞌe

je̱ nu̱u̱ꞌk aaj je̱ nu̱u̱ꞌk jo̱o̱t, vaandup
tseꞌe jeṯs vinko̱pkeꞌe jeṯseꞌe je̱ ange-
lestaj̱k yakvinjávat yakvintsaꞌ̱ag̱at. Tyi-
jtup xa veꞌe jeṯs yakꞌíxju̱du veꞌe juuꞌ; ax
jeꞌ̱e̱ tseꞌe yakvinkó̱pkidup. Namyáj̱ijidup
tseꞌe ku̱x jyayej̱ptupeꞌe je̱ vinmaꞌyu̱n juuꞌ
veꞌe je̱ jayu jyayej̱ptup juuꞌ veꞌe̱ du̱-
maa̱ṯnjavtyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e.̱ 19Kaꞌa tseꞌe toꞌk muk yꞌitta je̱
Cristo maa̱ṯ, jeꞌ̱e̱ juuꞌ veꞌe ijtp veꞌem ax
joꞌn je̱ niꞌkx je̱ ko̱pk je̱ kyuvajk. Veꞌem
ax joꞌn je̱ eeꞌm maḵk du̱yakꞌit jeṯseꞌe
ñavyu̱u̱ꞌnju̱ toꞌk je̱ niꞌkx je̱ ko̱pk joma
veꞌe je̱ pajk ñamyukju̱, veꞌem tseꞌe nꞌi-
jtumda toꞌk muk je̱ Crsito maa̱ṯ, veꞌem
tseꞌe nmaḵkpaj̱kꞌataa̱ṯsumda toꞌk muk
jeꞌ̱e̱ maa̱ṯ ax joꞌn je̱ Nteꞌyam du̱tsaḵ.
20Ku̱x veꞌem miitseꞌe mꞌitta ax joꞌn
ku̱mꞌo̱o̱ꞌkti je̱ Criso maa̱ṯ, ¿tyaj̱x tseꞌe jep̱
jeꞌ̱e̱ kyaꞌ̱m pyaꞌtkup mnapyám̱jada juu
veꞌe du̱maa̱ṯnavyaa̱ꞌ̱nju̱dup je̱ naxviijnit
je̱ kyo̱ꞌo̱y jeꞌ̱e?̱, veꞌem ax joꞌn jeꞌ̱e̱ veꞌe
ku̱xjaaꞌkmaa̱ṯnavyaa̱ꞌ̱njidi. 21Ax veꞌemts
jeꞌ̱e̱ veꞌe je̱ pyavaꞌnu̱nda: “Kaꞌa tsee̱
yaꞌ̱a̱ xtó̱nu̱t, kaꞌa tseꞌe yaꞌ̱a̱ xjaꞌ̱kxu̱t,
kaꞌa tseꞌe yaꞌ̱a̱ xnu̱xájat.” 22 Je̱ jayu
xa veꞌe du̱mutaayvaattu ya̱ ixpaj̱ku̱n.
Juuꞌ veꞌe tyumpavaandup jeṯs kaꞌa veꞌe
yakkáyu̱t yakjaꞌ̱kxu̱t, je̱ Nteꞌyamts jeꞌ̱e̱
veꞌe du̱paa̱m̱p jeṯseꞌe vyintó̱kiyu̱t ku
veꞌe yakkay yakju̱ꞌkx. 23Veꞌem yaꞌ̱a̱ veꞌe
kyeꞌex jeṯs o̱y yaꞌ̱a̱ veꞌe ku veꞌe yak-
tún ax joꞌn du̱tumpavaꞌanda, jeꞌ̱e̱ ku
veꞌe du̱tonda vintso̱ veꞌe du̱tijta jeṯseꞌe
je̱ Nteꞌyam yakvinjava yakvintsaꞌ̱ag̱a;
nu̱u̱ꞌk aaj nu̱u̱ꞌk jo̱o̱t tseꞌe jyanatyijjada,
jeṯseꞌe vyaꞌanda jeṯs nu̱yojk o̱yeꞌe je̱
Nteꞌyam yakmutún yakmupu̱k ku veꞌe
je̱ jayu je̱ ñiꞌkx je̱ kyo̱pk du̱yaktsaach-
paaꞌty. Ax ni vinxú̱pats yaꞌ̱a̱ veꞌe je̱
jayu kyaputáḵaja jeṯseꞌe du̱ꞌamaa̱ḏaagat
je̱ kyo̱ꞌoy jeꞌ̱e̱ juuꞌ veꞌe cho̱jktup je̱ yꞌav-
intso̱ vinmaꞌyu̱n kaj̱xta.

3 Jeꞌ̱e̱ kaj̱x tseꞌe ku̱xeꞌe mꞌitta ax
joꞌn je̱ Cristo ku̱xmaa̱ṯjoojntykpaḵ-

tinuva, íxtada tseꞌe je̱ tsajo̱o̱tmit jeꞌ̱e,̱

jem̱ joma veꞌe je̱ Cristo chu̱u̱na jej̱a je̱
Nteꞌyam yꞌakaꞌyu̱n paꞌayi. 2 Jeꞌ̱e̱ tseꞌe
mvinmáy̱dap juuꞌ jatyeꞌe jem̱ tsapjo̱o̱tm,
ka jeꞌ̱ep̱eꞌe juuꞌ veꞌe yaja naxviijn.
3Mꞌijttup xa veꞌe ax joꞌn je̱ Cristo
ku̱xmaa̱ṯꞌo̱o̱ꞌkti. Je̱ joojntykin juuꞌ veꞌe
mjayej̱ptup, mjayej̱ptupts miits jeꞌ̱e̱ veꞌe
ku̱xeꞌe toꞌk muk mꞌitta je̱ Cristo maa̱ṯ,
jeꞌ̱e̱ juuꞌ veꞌe ijtp joma veꞌe je̱ Nteꞌyam
yꞌit. 4Ax ku tseꞌe je̱ Cristo myiinnuvat,
jeꞌ̱e̱ paṉ kaj̱xeꞌe xtukmaa̱ṯjayép̱ta ya̱ joo-
jntykin, jeꞌ̱e̱ maa̱ṯpa tseꞌe mꞌijttinit jeṯ-
seꞌe xtukmaa̱ṯjayej̱ptinit je̱ myaj̱in.
Kaꞌa tseꞌe veꞌem nꞌukjoojntyimdinit

ax joꞌn njoojntykimda yꞌijt
5Ax jeꞌ̱e̱ kaj̱x tseꞌe vinko̱pk jeṯseꞌe

xyakkutó̱kinidinit je̱ naxviijnit je̱ kyo̱ꞌo̱y
jeꞌ̱e̱ juuꞌ veꞌe mjayej̱ptup jem̱ mjaꞌvin
kaj̱xmda. Ax je̱ naxviijnit je̱ kyo̱ꞌo̱y jeꞌ̱e,̱
jeꞌ̱eṯs jeꞌ̱e̱ veꞌe ku veꞌe je̱ jayu je̱ kaṯs du̱-
tukmaa̱ṯjayép̱ta je̱ yaaꞌy je̱ taꞌ̱ax̱ juuꞌ veꞌe
ka pú̱kap jyayej̱ptup, ku veꞌe du̱tonda
juuꞌ veꞌe ka ó̱yap ka vaꞌajtsap, ku veꞌe
du̱yaktonda je̱ yꞌavintso̱ vinmaꞌyu̱nda,
ku veꞌe du̱tso̱kta juuꞌ jatyeꞌe ka ó̱yap,
jeṯs ku veꞌe juuꞌ du̱nasꞌayó̱vada. Ku̱x
jeꞌ̱e̱ juuꞌ veꞌe ti du̱nasꞌayo̱ꞌvip, kaꞌats jeꞌ̱e̱
veꞌe je̱ Nteꞌyam du̱vinjava du̱vintsaꞌ̱ag̱a,
vyinjaꞌvip vyintsaꞌ̱kipts jeꞌ̱e̱ veꞌe juuꞌ
veꞌe je̱ jayu yꞌixp jyayejpp. 6Yaꞌ̱a̱ kaj̱x
tseꞌe je̱ Nteꞌyam du̱yaktsaachpaaꞌtu̱t jeꞌ̱e̱
paṉ paṉ jatyeꞌe kakaṯsu̱paj̱kju̱dup. 7Ax
veꞌemts miitseꞌe mjoojntykada mnaxvi-
ijnada yꞌijt. 8Ax u̱xyam, veꞌem tseꞌe du̱t-
so̱jkpa jeṯs yaꞌ̱a̱ veꞌe xmaso̱o̱ktinit: je̱
jo̱tꞌaꞌnu̱n, je̱ ej̱ku̱n, juuꞌ veꞌe du̱ko̱ꞌo̱ñu̱v-
inmaꞌyip je̱ myujayu, je̱ vinko̱jtspej̱-
tu̱n, je̱ pako̱jtsu̱n, jeṯs je̱ jomko̱jtsu̱n je̱
tikko̱jtsu̱n. 9Kaꞌa tseꞌe mnavyinꞌaa̱ꞌ̱nja-
dat toꞌk jadoꞌk, ku̱x mmaso̱o̱ktinu veꞌe
juuꞌ jatyeꞌe ka ó̱yap mtoondup yꞌijt.
10Ku veꞌe xmaso̱o̱ktini, mtonꞌukvaand-
inu tseꞌe ax joꞌn du̱paaꞌty du̱ꞌakee̱g̱a
maa̱ṯ je̱ nam jáyuvin juuꞌ veꞌe je̱ Nteꞌyam
pyaa̱m̱ jeṯseꞌe mmo̱o̱jyjidi, jeꞌ̱e̱ tseꞌe je̱

Nteꞌyam yakvimpijtp jeṯse yꞌijtnit ax
joꞌn viinm. Veꞌem tseꞌe du̱tónu̱t vanꞌit
paat ku veꞌe je̱ Nteꞌyam o̱y xꞌixaidinit.
11Kaꞌa xa veꞌe tii paṉ israeejlit jayu
u̱u̱ꞌmeꞌeda uk paṉ paṉ jatyeꞌe ka jeꞌ̱ep̱ta,
paṉ nniꞌkxmimdup nko̱jmimdupeꞌe je̱ ix-
taꞌnu̱n uk paṉ kaꞌa, paṉ jékumit jayu
veꞌe nꞌijtumda uk paṉ paṉ jatyeꞌe du̱kat-
inu̱jaꞌvidup, paṉ joyu̱toompa jayu veꞌe
nꞌijtumda uk paṉ naspaḵa jayu. Jeꞌ̱e̱
veꞌe vinko̱pk jes̱eꞌe je̱ jayu toꞌk muk
yꞌit je̱ Cristo maa̱ṯ, juuꞌ veꞌe nu̱jom
du̱nu̱maj̱ikaj̱xp.

12Ku̱x je̱ Nteꞌyameꞌe mvinko̱o̱jnju̱du
jeṯseꞌe mꞌijttnit je̱ jyayu jeṯseꞌe mt-
só̱kjada, jeꞌ̱e̱ kaj̱x tseꞌe du̱tsaḵ jeṯs
yaꞌ̱a̱ veꞌe xjayej̱ptinit, veꞌem ax joꞌn
yaꞌ̱a̱ maa̱ṯ ku̱mnatyukxo̱jxjidi: je̱ tuk-
mo̱ꞌtu̱n, je̱ o̱y jáyuvin, je̱ nu̱u̱ꞌk aaj je̱
nu̱u̱ꞌk jo̱o̱t, jeṯs ku veꞌe juuꞌ jaty yak-
muteniku̱x. 13Paṉ jep̱ xa veꞌe paṉ ti veꞌe
mnatyuknu̱ꞌaa̱ꞌ̱nijidup, namyuténixjada
tseꞌe toꞌk jadoꞌk jeṯs namyee̱ꞌ̱kxu̱xjada
je̱ mto̱kin vimpit atu̱j. Veꞌem ax joꞌn
je̱ Crsito mto̱kinmee̱ꞌ̱kxjidi, nay veꞌem-
pats miitseꞌe mnatyo̱kinmee̱ꞌ̱kxju̱duvat
toꞌk jadoꞌk. 14Ax juuꞌ tseꞌe du̱nu̱vinko̱p-
kikaj̱xp, jeꞌ̱eṯs jeꞌ̱e̱ veꞌe jeṯseꞌe je̱ tso̱jku̱n
xjayép̱tat. Ku̱x ku xa veꞌe je̱ jayu je̱
tso̱jku̱n du̱jayep, toꞌk muk tseꞌe juuꞌ
jaty yꞌit tsoj yakxó̱n, veꞌem ax joꞌn du̱-
paaꞌty du̱ꞌakee̱g̱a. 15Yakꞌitta jem̱ mjaꞌvin
kaj̱xmda je̱ Cristo je̱ yꞌoy jo̱o̱t jeṯseꞌe
myakkutojku̱xjadat. Ku̱x ya̱ o̱y jo̱o̱t kaj̱x-
eꞌe je̱ Nteꞌyam myaaxu̱xjidi jeṯseꞌe toꞌk
muk mꞌijttinit, veꞌem ax joꞌn toꞌk niꞌkx
toꞌk ko̱pk ku̱mꞌijtti. Ijtp tseꞌe Nteꞌyam
xkuko̱jtsjadat. 16 O̱o̱yeꞌe xtunyakꞌíttat je̱
Cristo je̱ kyaṯs je̱ yꞌayook jem̱ mjaꞌvin
kaj̱xmda. Natyukꞌíxjada juuꞌ veꞌe je̱
Nteꞌyam chaj̱kp jeṯs nakyo̱jtsvijjada toꞌk
jadoꞌk nu̱jom je̱ vijin je̱ kej̱u̱n maa̱ṯ. A̱vda
je̱ salmos, je̱ himnos, jeṯs je̱ u̱v juuꞌ veꞌe
je̱ Nteꞌyam du̱yakmáj̱ip du̱yakjaanchip.
17Paṉ ti jatyeꞌe mtoondup mko̱jtstup,
nu̱jom tseꞌe xtóndat xkó̱tstat je̱ Maj̱a̱

Vintsáṉ Jesús kaj̱x, jeṯseꞌe je̱ kuko̱jtsu̱n
xmo̱ꞌo̱dat je̱ Nteꞌyam jeꞌ̱e̱ kaj̱x.

Vintso̱ du̱vinmachju̱ jeṯseꞌe
je̱ jaanchjaꞌvivataj̱k

jyoojntykadat maa̱ṯ je̱ myujayu
18Taꞌ̱ax̱taj̱kta, napyám̱jada jep̱

je̱ mnu̱yaaꞌy kyaꞌ̱p pyaꞌtkupta, ku̱x
veꞌemeꞌe du̱paaꞌty du̱ꞌakee̱g̱a ku
veꞌe je̱ jayu toꞌk muk yꞌit je̱ Maj̱a̱
Vintsáṉ maa̱ṯ. 19Yaaꞌtyaj̱kta, tso̱kta je̱
mnu̱daꞌ̱ax̱ta, kaꞌa tseꞌe xmujo̱tmaꞌattat.
20Piꞌk ónu̱kta, kaṯsap̱aḵta je̱ mteeꞌda
je̱ mtaakta, ku̱x veꞌemeꞌe je̱ Maj̱a̱
Vintsáṉ du̱ꞌoyjava. 21Onu̱k teeꞌda,
kaꞌa tseꞌe je̱ mꞌónu̱kta xyakjo̱tmaꞌattat,
ku̱x ku veꞌe du̱ko̱o̱ꞌktoondinit je̱ yꞌoy
jeꞌ̱e.̱ 22Mutoompataj̱kta, kaṯsap̱aḵta
je̱ mvintsaṉda juuꞌ veꞌe yaja naxviijn
nu̱jom paṉ ti jatyeꞌe mtukpavaajnju̱dup,
ka vanꞌítjyapeꞌe ku veꞌe mꞌíxjada
jeṯseꞌe veꞌem o̱y jej̱a jeꞌ̱e̱ vyinkujk
mtanuvaꞌanda, toꞌk aaj toꞌk jo̱o̱teꞌe
xkaṯsap̱áḵtat jeꞌ̱e̱ kaj̱x ku veꞌe je̱
Nteꞌyam xvintsaꞌ̱ag̱ada. 23Paṉ ti veꞌe
mtoondup, toꞌk aaj toꞌk jo̱o̱t tseꞌe
xtóndat, veꞌem ax joꞌn je̱ Maj̱a̱ Vintsáṉ
du̱tsaḵ, ka jeꞌ̱e̱ kaj̱xapeꞌe ku veꞌe je̱ jayu
veꞌem du̱tso̱kta, 24 ku̱x mnu̱jaꞌvidup xa
veꞌe jeṯs mmo̱ꞌo̱jadapeꞌe je̱ o̱ꞌyin je̱ Maj̱a̱
Vintsáṉ. Mmutoondup mmupaj̱ktu̱p xa
miitseꞌe je̱ Jesucristo. 25Ax jeꞌ̱e̱ paṉ paṉ
jatyeꞌe du̱toondup juuꞌ veꞌe ka ó̱yap,
tukkuvéṯjadapts jeꞌ̱e̱ veꞌe je̱ Nteꞌyam.
Je̱ Nteꞌyam, kaꞌats jeꞌ̱e̱ veꞌe je̱ jayu
du̱viijnkꞌíx, myo̱o̱ynupts jeꞌ̱e̱ veꞌe je̱
tsaachpaatu̱n paṉ paṉ jatyeꞌe je̱ kyo̱ꞌo̱y
jeꞌ̱e̱ tu̱dutonda.

4 Yaktoompa tu̱jkta, tonda ax joꞌn du̱-
paaꞌty du̱ꞌakee̱g̱a maa̱ṯ je̱ mtoom-

pada. Jaaꞌmyéṯsta jeṯs jem̱eꞌe toꞌk juuꞌ
veꞌe ijtp jem̱ tsapjo̱o̱tm, ax jep̱ tseꞌe jeꞌ̱e̱
kyaꞌ̱p pyaꞌtkup mꞌitta.

2 Ijtp tseꞌe mtsapkó̱tstat, viji kej tseꞌe
mnaajkꞌítjadat jeṯseꞌe je̱ kuko̱jtsu̱n je̱
Nteꞌyam xmo̱ꞌodat. 3Nu̱tsapko̱jtstuva

aa̱ṯs, veꞌemts aa̱ṯseꞌe je̱ Nteꞌyam je̱
tooꞌ xyakꞌavaatsjat vintso̱ aa̱ṯseꞌe
ntukkaꞌamáyu̱t je̱ o̱y kaṯs je̱ o̱y ayook,
juuꞌ veꞌe kayaknu̱jaꞌvip yijt, jeꞌ̱e̱ jeꞌ̱e̱
veꞌe ku veꞌe je̱ jayu yakvaajñja je̱ Cristo
jyeꞌ̱e.̱ Jeꞌ̱e̱ kaj̱xts aṯseꞌe yap poxu̱ntu̱jkp
nꞌit. 4Nu̱tsapko̱tsta aṯs toꞌk aaj jeṯs
aṯseꞌe ya̱ o̱y kaṯs ya̱ ayook je̱ jayu vaꞌajts
nvaajnjadat, veꞌem ax joꞌn chaḵju̱.

5Viji kej tseꞌe juuꞌ xtóndat xkó̱tstat
jeꞌ̱e̱ maa̱ṯ paṉ paṉ jatyeꞌe du̱kajaanch-
jaꞌvidup je̱ Jesucristo, xaꞌ̱ma kaj̱x tseꞌe
xtóndat xkó̱tstat jeṯseꞌe du̱jaanchjáva-
dat. 6Ko̱tsta tseꞌe juu veꞌe du̱yaknu̱keꞌ̱x-
nataj̱kip je̱ mꞌo̱y jáyuvinda jeṯseꞌe je̱
jayu du̱tukꞌó̱yadat, veꞌem tseꞌe xnu̱jáva-
dat vintso̱ veꞌe toꞌk jadoꞌk xꞌatso̱vu̱mpít-
tat, veꞌem ax joꞌn du̱paaꞌty du̱ꞌakee̱g̱a.
Ku je̱ Pablo máyam je Dios du̱kejx
7Ya̱ nꞌútsamda ya̱ nꞌajchamda

Tíquico, juuꞌ veꞌe o̱o̱y ntuntso̱jkumdup
jeṯs aṯseꞌe o̱y ntukmaa̱ṯmutún
ntukmaa̱ṯmupú̱k je̱ Maj̱a̱ Vintsáṉ,
yaꞌ̱a̱ tseꞌe mvaꞌnu̱xjadap paṉ vintso̱
aṯseꞌe u̱xyam nꞌit. 8 Jeꞌ̱e̱ kaj̱x aṯs
miits yaꞌ̱a̱ veꞌe ntuknu̱kex̱ta jeṯseꞌe
xnu̱jávadat vintso̱ aa̱ṯseꞌe u̱xyam nꞌit,
jeṯseꞌe mjo̱tꞌamáj̱adat. 9Myaa̱ḏivapeꞌe
ya̱ Onésimo ya̱ uts ya̱ ajch juuꞌ veꞌe
o̱o̱y ntuntso̱jkumduvap jeṯseꞌe o̱y juuꞌ
jaty du̱tún du̱kaṯs, yaꞌ̱a̱ juuꞌ veꞌe ijtp
nu̱toꞌkta miits, mvaꞌnu̱xjadapts yaꞌ̱a̱
veꞌeda nu̱jom juuꞌ jatyeꞌe yaja toojnjup
ko̱jtsjup.

10Máyameꞌe je̱ Dios mkej̱xu̱xjada ya̱
Aristarco, aṯs ya̱ nmupoxu̱ntaḵjayu.
Máyameꞌe je̱ Dios mkej̱xu̱xju̱duva je̱
Marcos, je̱ Bernabé je̱ myugoꞌok. Ta̱
tseꞌe myakvaajnjada jeṯs paṉ naj̱kxpeꞌe
mkuꞌíxjada je̱ Marcos, kuvaḵta tseꞌe
tsoj yakxó̱n. 11Máyameꞌe je̱ Dios

mkej̱xu̱xju̱duva je̱ Jesús juuꞌ veꞌe Justo
du̱xaa̱j̱iva. Yaꞌ̱aj̱yjida xa jeꞌ̱e̱ veꞌe
je̱ israeejlit jayu juuꞌ aṯseꞌe je̱ jayu
ntukmaa̱ṯvaajnjidup vintso̱ jeꞌ̱e̱ veꞌe
ku veꞌe je̱ jayu yꞌitta jem̱ je̱ Nteꞌyam
yꞌam kyaꞌ̱m, xyakjo̱tꞌamáj̱idupts aṯs jeꞌ̱e̱
veꞌe. 12May̱ameꞌe je̱ Dios mkej̱xu̱xjada
je̱ Epafras, jadoꞌk jeꞌ̱e̱ veꞌe juuꞌ veꞌe
nu̱toꞌkta miits jeṯseꞌe je̱ Jesucristo
du̱mutún du̱mupu̱k. Ijtp tseꞌe toꞌk
aaj toꞌk jo̱o̱t mnu̱tsapkó̱tsjada, veꞌem
tseꞌe je̱ Nteꞌyam du̱ꞌamo̱tu jeṯseꞌe
maḵk mꞌijttinit toꞌk muk je̱ Jesucrsito
maa̱ṯ jeṯseꞌe o̱y xnu̱jávadat juuꞌ veꞌe
je̱ Nteꞌyam chaj̱kp. 13 A̱ts tseꞌe je̱
tu̱vaḵo̱jtsu̱n mpu̱u̱mp vintso̱ veꞌe je̱
Epafras o̱o̱y mtunnu̱tsapkó̱tsjada,
nay veꞌempa jeꞌ̱eḏa paṉ paṉ jatyeꞌe
ijttup jem̱ laodicéait jeṯs hierápolisit
kyajpu̱n kaj̱xmda. 14Máyameꞌe je̱ Dios
mkaj̱xu̱xju̱duva je̱ Lucas, je̱ tso̱ꞌyiva
juuꞌ veꞌe o̱o̱y ntuntso̱jkumdup, jeṯs je̱
Demas.

15Máyameꞌe toꞌk aaj je̱ Dios xmo̱ꞌo̱-
dat je̱ utsta je̱ ajchta maa̱ṯ je̱ utsta je̱
tsaꞌ̱aḏa juuꞌ veꞌe ijttup jem̱ Laodicea.
Máyameꞌe toꞌk aaj je̱ Dios xmo̱o̱yduvat
je̱ Ninfas jeṯs je̱ jaanchjaꞌvivataj̱k juuꞌ
veꞌe nayꞌamojkijidup jem̱ tyaḵꞌam. 16Ku
veꞌe xko̱jtskaj̱xtat ya̱ naḵ, kéx̱tats jeṯseꞌe
yakko̱jtspat joma veꞌe je̱ jaanchjaꞌviva
tu̱jk ñayꞌamókajada jem̱ Laodicea, ko̱jt-
stuvats miitseꞌe je̱ naḵ juuꞌ aṯs jeꞌ̱e̱ veꞌe
ntuknu̱jaꞌyidu. 17 Jidu̱ꞌu̱m tseꞌe xnaa̱j̱ma-
dat je̱ Arquipo: “Tunꞌixu̱ jeṯseꞌe xkutyón-
put je̱ toonk juuꞌ veꞌe je̱ Maj̱a̱ Vintsáṉ
mmo̱o̱jyju.”

18 A̱ts, je̱ Pablo, nkaꞌ̱mam aṯs miit-
seꞌe ntuknu̱jáyada ya̱ máyam je̱ Dios.
Jaaꞌmyéṯstats jeṯs yap aṯseꞌe poxu̱ntu̱jkp.
Je̱ Nteꞌyam tseꞌe mkunooꞌkxjadap.

Yaꞌ̱a̱ tseꞌe je̱ mutoꞌk naḵ juuꞌ
veꞌe je̱ Pablo tyuknu̱jaꞌyi je̱

jaanchjaꞌvivataj̱k jep̱ Tesalónica

1 A̱tseꞌe je̱ Pablo, maa̱ṯ je̱ Silas jeṯs
je̱ Timoteo, máyam aa̱ṯseꞌe je̱ Dios

ntuknu̱kex̱ta je̱ jaanchjaꞌvivataj̱k juuꞌ
veꞌe nayꞌamojkijidup jem̱ tesalónicait
kyajpu̱n kaj̱xm. Mꞌijttupeꞌe jem̱ je̱ Dios
Teeꞌ jeṯs je̱ Maj̱a̱ Vintsáṉ Jesucristo
jyaꞌvin kaj̱xmda. Jeꞌ̱e̱ tseꞌe mkunooꞌkx-
jadap jeṯseꞌe mꞌijttinit je̱ yꞌo̱y jo̱o̱t
maa̱ṯta.

Je̱ nu̱ꞌixvaatsu̱n juuꞌ veꞌe
pyaa̱m̱du je̱ tesalónicait jáyuda

2Nkuko̱jtsjip xa aa̱ṯseꞌe je̱ Nteꞌyam
xaꞌ̱ma kaj̱x anañu̱joma miits kaj̱xta,
nnu̱tsapko̱jtstupts aa̱ṯs miitseꞌe ku aa̱ṯ-
seꞌe ntsapkaṯs. 3 Je̱ Nteꞌyam, juuꞌ veꞌe
nTeeꞌimdup, jéj̱ats aa̱ṯseꞌe jeꞌ̱e̱ vyinkujk
nxaꞌ̱majaaꞌmyéts juuꞌ veꞌe mtoondup.
Ax juuꞌ tseꞌe mtoondup, jeꞌ̱eṯs jeꞌ̱e̱ veꞌe
du̱yaknu̱keꞌ̱xnataj̱kip je̱ tso̱jku̱n juuꞌ veꞌe
mjayej̱ptup jeṯs vintso̱ veꞌe xjaanchjá-
vada je̱ nMaj̱a̱ Vintsáṉamda Jesucristo,
nay veꞌempa vintso̱ veꞌe toꞌk aaj toꞌk
jo̱o̱t xꞌaꞌixta ku veꞌe myiinnuvat. 4Ut-
sta ajchta utsta tsaꞌ̱aḏa, o̱o̱y xa veꞌe je̱
Nteꞌyam mtuntsó̱kjada, nnu̱jaꞌvipts aa̱ṯ-
seꞌe jeṯs jeꞌ̱e̱ veꞌe mvinko̱o̱jnju̱du. 5Ku̱x
ku xa aa̱ṯs miitseꞌe nvaajnjidi je̱ o̱y kaṯs
je̱ o̱y ayook, kaꞌa tseꞌe nvaajnjidi tun je̱
kaṯs maa̱ṯji, je̱ Espíritu Santo je̱ myaḵkin
maa̱ṯpa veꞌe, jeꞌ̱e̱ aa̱ṯseꞌe xtukvinjaꞌvi jeṯs
tyú̱vam jeꞌ̱e̱ veꞌe je̱ ayook juuꞌ veꞌe nvaa-
jnjidu. O̱y xa veꞌe xnu̱jávada vintso̱ aa̱ṯ-
seꞌe njáyuva miits je̱ mꞌo̱ꞌyin kaj̱xta ku
aa̱ṯseꞌe nꞌijt miits maa̱ṯta.

6Ax mnu̱ꞌixvaatstu tseꞌe vintso̱ aa̱ṯ-
seꞌe juuꞌ ntuujn nkaj̱ts, veꞌem ax joꞌn
aa̱ṯseꞌe je̱ Maj̱a̱ Vintsáṉ xtukmutsaj̱k;
ó̱yameꞌe je̱ jayu o̱o̱y mtunyaktsaach-
paatjidi, mkuvaj̱ktu tseꞌe je̱ o̱y kaṯs je̱
o̱y ayook je̱ xo̱o̱jntku̱n maa̱ṯ juuꞌ veꞌe je̱

Espíritu Santo mmo̱o̱jyju̱du. 7Ax veꞌem
tseꞌe mnu̱ꞌixvaatsjidi je̱ jaanchjaꞌvivataj̱k
paṉ paṉ jatyeꞌe tsu̱u̱nidup jem̱ macedó-
niait yꞌit jo̱o̱tm jeṯs yaja acáyait yꞌit
jaa̱ṯ. 8Ax ka jém̱jyap tseꞌe macedóniait
yꞌit jo̱o̱tm jeṯs ka yaajyap tseꞌe acáyait
yꞌit jaa̱ṯ yaknu̱java je̱ Maj̱a̱ Vintsáṉ
je̱ kyaṯs je̱ yꞌayook, ñu̱jaꞌviduvap jeꞌ̱e̱
veꞌe je̱ jáyuda o̱yjoma tso̱va vintso̱ veꞌe
je̱ Jesucristo xjaanchjávada. Kaꞌa tseꞌe
yꞌukvinkó̱pkini jeṯs aa̱ṯseꞌe juuꞌ nkó̱tsu̱t.
9 Je̱ jayu xa veꞌe viinm du̱maajntyktup
vintso̱ aa̱ṯs miitseꞌe o̱y yakxó̱n xkuvaj̱kti
ku aa̱ṯseꞌe nꞌijt miits maa̱ṯta, myaajn-
tyktuva tseꞌe vintso̱ veꞌe xvintsaꞌ̱kiꞌatú̱-
vidi juuꞌ veꞌe ka je̱ Nteꞌyamap jeṯseꞌe xv-
injaꞌviꞌukvaandi xvintsaꞌ̱kiꞌukvaandi je̱
joojntyk Nteꞌyam, juuꞌ veꞌe tyú̱vam.
10Nay myaajntyktuvapts jeꞌ̱e̱ veꞌe vintso̱
veꞌe xꞌaꞌixta je̱ Nteꞌyam je̱ yꞌOnu̱k ku
veꞌe cho̱o̱ꞌnu̱t jem̱ tsapjo̱o̱tm jeṯseꞌe kya-̱
daaknit. Je̱ Jesuusts jeꞌ̱e̱ veꞌe, jeꞌ̱e̱ juuꞌ
veꞌe je̱ Nteꞌyam yakjoojntykpaj̱knuva ku
veꞌe yꞌukꞌaa̱ꞌ̱k jeṯseꞌe xtuknu̱vaatsumda
je̱ maḵk tsaachpaatu̱n juuꞌ veꞌe miimp.

Juuꞌ veꞌe je̱ Pablo
tyoon jep̱ Tesalónica

2 Utsta ajchta utsta tsaꞌ̱aḏa, mnu̱jaꞌ-
vidinup xa veꞌe jeṯs ka ko̱o̱jyap aa̱ṯ-

seꞌe nꞌijt miits maa̱ṯta. 2 O̱yam aa̱ṯseꞌe je̱
jayu xyaktsaachpaaty jem̱ filíposit kya-
jpu̱n kaj̱xm jeṯs aa̱ṯseꞌe jem̱ nyakjom-
tuujn nyaktituujn, ax joꞌn xnu̱jávada
joꞌn, ku aa̱ṯseꞌe njeꞌ̱y joma veꞌe miitsta,
je̱ Nteꞌyamts aa̱ṯseꞌe je̱ maḵkin xmo̱o̱y
jeṯs aa̱ṯs miitseꞌe jej̱a nu̱may tsoꞌox-
paj̱kpa akujk nvaajnjidi je̱ o̱y kaṯs je̱
o̱y ayook. 3 O̱y xa aa̱ṯseꞌe nnu̱java jeṯs
tyú̱vam jeꞌ̱e̱ veꞌe juuꞌ veꞌe nvaajnjidu,
kaꞌa aa̱ṯseꞌe juuꞌ nkaṯs je̱ ko̱ꞌo̱y jo̱o̱t
maa̱ṯ ukpu̱ juuꞌ aa̱ṯseꞌe je̱ jayu ntukv-
inꞌu̱u̱ꞌmp. 4 Je̱ Nteꞌyam aa̱ṯseꞌe xtukka-̱
taj̱ki ya̱ o̱y kaṯs ya̱ o̱y ayook ku̱x yꞌixp
jeꞌ̱e̱ veꞌe jeṯs ntuump aa̱ṯseꞌe juuꞌ jeꞌ̱e̱
veꞌe chaj̱kp. Ka veꞌemapts aa̱ṯseꞌe je̱

jayu ntukꞌix jeṯseꞌe je̱ jayu du̱ꞌo̱yjávat
juuꞌ aa̱ṯseꞌe ntuump nkaj̱tsp, veꞌemeꞌe ax
joꞌn je̱ Nteꞌyam du̱ꞌo̱yjávat, jeꞌ̱e̱ paṉeꞌe
aa̱ṯs ya̱ njaꞌvin ya̱ nvinmaꞌyu̱n du̱tukꞌix-
najxp. 5Ax joꞌn xnu̱jávada joꞌn, kaꞌa
xa aa̱ṯs miitseꞌe nvintaayidi nvinxo̱o̱nidi
ku veꞌe nvaajnjidi je̱ Nteꞌyam je̱ yꞌay-
ook. Ñu̱jaꞌvipts jeꞌ̱e̱ veꞌe jeṯs kaꞌa aa̱ṯ-
seꞌe ti nkaj̱ts juuꞌ aa̱ṯseꞌe ntukmeem-
páḵup. 6Ni vinꞌita xa aa̱ṯseꞌe nkaꞌixta
jeṯs aa̱ṯseꞌe je̱ jayu xyakmáj̱at, du̱miit-
sada, du̱viijnkjáyuvada. 7 O̱yam aa̱ṯseꞌe
xjaꞌo̱ꞌyixji jeṯs aa̱ṯs miitseꞌe ku̱nꞌamó̱-
tudi je̱ putaj̱kin ku̱xeꞌe aa̱ṯs je̱ Cristo je̱
kyukáṯsiva nꞌit, kaꞌats aa̱ṯseꞌe veꞌem ntu-
ujn, nu̱u̱ꞌk aaj nu̱u̱ꞌk jo̱o̱t aa̱ṯseꞌe nꞌijt
miits maa̱ṯta, veꞌem ax joꞌn je̱ ónu̱k
taak du̱yakꞌanu̱u̱ꞌk je̱ yꞌónu̱k. 8Ku̱x o̱o̱y
aa̱ṯs miitseꞌe ntuntso̱kta, jeꞌ̱e̱ kaj̱xts aa̱ṯ-
seꞌe nnayjaꞌviji jeṯs ka jeꞌ̱ej̱yapeꞌe nvaa-
jnjadap je̱ o̱y kaṯs je̱ o̱y ayook, nay
veꞌempa veꞌe jeṯseꞌe nkuꞌo̱o̱ꞌkadat ku
aa̱ṯseꞌe veꞌem ntun. 9Utsta ajchta utsta
tsaꞌ̱aḏa, mjaaꞌmyej̱tstup xa veꞌe vintso̱
aa̱ṯseꞌe ntuujn mpu̱jk jó̱vum xaa̱j̱ jó̱vum
tsooj, veꞌemts aa̱ṯseꞌe ni paṉa miits
nkahꞌatsuux ku aa̱ṯs miitseꞌe nvaajnjidi
je̱ o̱y kaṯs je̱ o̱y ayook.

10Mnu̱jaꞌvidinup xa miitseꞌe, nay
veꞌempa je̱ Nteꞌyam, jeṯs pyaatyp
yꞌakee̱g̱uip jeꞌ̱e̱ veꞌe juuꞌ aa̱ṯseꞌe ntoon
nko̱jts jeṯs je̱ vaꞌajts jo̱o̱t maa̱ṯ aa̱ṯseꞌe
nꞌijt miits maa̱ṯta. Kaꞌats aa̱ṯseꞌe paṉ
nꞌitu̱maꞌ̱a̱ jeṯs aa̱ṯseꞌe paṉ xtuktó̱kinat
o̱tyía. 11Mnu̱jaꞌviduvapts miitseꞌe vintso̱
veꞌe nko̱jtsmáḵkidi jeṯs aa̱ṯseꞌe nu̱toꞌk
nu̱toꞌk miits nyakjo̱tꞌamáj̱idi, veꞌem
ax joꞌn je̱ ónu̱k teeꞌ du̱tún je̱ yꞌónu̱k.
12Nmunooꞌkxtktu tseꞌe jeṯseꞌe veꞌem
mjoojntykadat ax joꞌn du̱vinmachju̱
jeṯseꞌe jyoojntykadat paṉ paṉ jatyeꞌe
je̱ Nteꞌyam maa̱ṯ napyaa̱j̱mju̱dup, je̱
Nteꞌyam, juuꞌ veꞌe myaaxu̱xju̱du jeṯseꞌe
mꞌijttinit jem̱ kyutojku̱n jo̱o̱tm jeṯs joma
veꞌe je̱ myaj̱in.

13Nkuko̱jtsjivapts aa̱ṯseꞌe xaꞌ̱ma kaj̱x
je̱ Nteꞌyam yaꞌ̱a̱ kaj̱x. Ku̱x ku xa miit-
seꞌe xꞌamo̱tunajxti je̱ Nteꞌyam je̱ kyaṯs
je̱ yꞌayook, kaꞌa tseꞌe xkuvaj̱kti ax joꞌn
je̱ jayu je̱ kyaṯs je̱ yꞌayook ku̱yꞌijt joꞌn,
mkuvaj̱ktu veꞌe ax joꞌn je̱ Nteꞌyam je̱
kyaṯs je̱ yꞌayook, ax jeꞌ̱em̱ts jeꞌ̱e̱ veꞌe
jyeꞌ̱e.̱ Ax myaayp tseꞌe ku̱xeꞌe xjaanchjá-
vada. 14Utsta ajchta utsta tsaꞌ̱aḏa, ku
xa veꞌe je̱ mmukukajpu̱n myaktsaach-
paatjidi, veꞌem tseꞌe mjajttuva ax joꞌn
jyajtti je̱ Nteꞌyam je̱ jyayu juuꞌ veꞌe
jem̱ Judea, juuꞌ veꞌe toꞌk muk ijttup je̱
Cristo Jesús maa̱ṯ, veꞌemeꞌe jyajtti ku
veꞌe je̱ myuꞌisraeejlit jayu yaktsaach-
paatjidi. 15 Je̱ israeejlit jayu tseꞌe du̱ka-
jaanchjaꞌvidu je̱ Maj̱a̱ Vintsáṉ Jesús jeṯ-
seꞌe du̱yakjayꞌo̱o̱ꞌkjidi, veꞌem ax joꞌn
du̱yakꞌo̱o̱ꞌkti je̱ Nteꞌyam je̱ yꞌayook ko̱jt-
snajxpataj̱kta, xjomtoonduva xtitoondu-
vats aa̱ṯseꞌe, choꞌoxpaj̱ktupts jeꞌ̱e̱ veꞌe
je̱ Nteꞌyam jeṯs paṉ paṉ jatyeꞌe ka je̱
israeejlit jáyuvap. 16Ku̱x ku xa aa̱ṯseꞌe
nmuko̱tsta paṉ paṉ jatyeꞌe ka je̱ israee-
jlit jáyuvap jeṯseꞌe veꞌem du̱jayej̱ptinit
je̱ joojntykin juuꞌ veꞌe xaꞌ̱ma kaj̱x ijtp,
kaꞌats aa̱ṯseꞌe xyakjajtjavaꞌanda, veꞌem
tseꞌe je̱ tyo̱kin du̱yakmaꞌyiꞌataꞌ̱aṯsta. Ax
ta̱ tseꞌe tyukjeꞌ̱yjidini je̱ Nteꞌyam je̱
yꞌej̱ku̱n.
Ku je̱ Pablo du̱kuꞌixuvaannuva je̱
jaanchjaꞌvivataj̱k jep̱ Tesalónica
17Utsta ajchta utsta tsaꞌ̱aḏa, ku xa aa̱ṯ-

seꞌe ntso̱o̱ꞌnni joma miitseꞌeda jeṯseꞌe
je̱ it ñajxy, ó̱yamts aa̱ṯseꞌe nkaꞌijt mi-
its maa̱ṯta, yam tseꞌe aa̱ṯs njaꞌvin kaj̱xm
mꞌijtti, o̱o̱yts aa̱ṯseꞌe njatuntsaj̱k jeṯseꞌe
nkuꞌíxtat. 18 Janaj̱kxuvaan xa aa̱ṯseꞌe,
ukpu̱ jyatunꞌaṯsjya, je̱ Pablo, may naxts
aṯseꞌe njanaj̱kxuvaajñ, ax je̱ Satanás
tseꞌe du̱kaxaꞌ̱mayakꞌo̱ꞌyip. 19Miitsts aa̱ṯ-
seꞌe ntukxo̱o̱jntktup jeṯs aa̱ṯseꞌe je̱ maj̱in
xmo̱ꞌo̱da, nꞌaꞌixp xa aa̱ṯseꞌe jeṯseꞌe nꞌij-
tumdinit jem̱ je̱ Maj̱a̱ Vintsáṉ Jesucristo
vyinkojkm ku veꞌe myiinnuvat. 20Miit-

stats jeꞌ̱e̱ veꞌe juuꞌ aa̱ṯseꞌe xmo̱o̱ydup je̱
maj̱in jeṯs aa̱ṯseꞌe xtukxo̱o̱ndu̱kta.

3 Ax jeꞌ̱e̱ kaj̱x tseꞌe, ku aṯseꞌe
nko̱o̱ꞌkmuténini ku̱xeꞌe aṯs

nkanu̱java vyeꞌna paṉ vintso̱ miitseꞌe
jem̱da, nnayjaꞌvijuts aṯseꞌe jeṯs aṯseꞌe
ntaajñ jem̱ aténasit kyajpu̱n kaj̱xm
2 jeṯs aṯs miitseꞌe ntuknu̱kej̱xti je̱
nꞌútsamda je̱ nꞌajchamda Timoteo.
Jeꞌ̱e̱ xa veꞌe je̱ Nteꞌyam du̱mutoomp
du̱mupaj̱kp jeṯs aa̱ṯseꞌe ntukkaꞌamáy
je̱ o̱y kaṯs je̱ o̱y ayook, nkej̱xjiduts aṯs
jeꞌ̱e̱ veꞌe jeṯseꞌe maḵk aaj maḵk jo̱o̱t
xjaanchjávadat je̱ Jesucristo, 3 veꞌem
tseꞌe ni paṉa kyavinmamyaꞌatu̱t ku
veꞌe je̱ tsaachpaatu̱n mtukjeꞌ̱yajadat,
ku̱x mnu̱jaꞌvidup xa miitseꞌe jeṯs
xyaktsaachpaatumdapeꞌe je̱ jayu ku
veꞌe je̱ Cristo mpanaj̱kxumda. 4Ku
aa̱ṯseꞌe nveꞌna miits maa̱ṯta, nvaajnjidu
tseꞌe jeṯs xyaktsaachpaatumdapeꞌe je̱
jayu. Ax veꞌem tseꞌe tyoojnji kyo̱jtsji,
ax joꞌn xnu̱jávada joꞌn. 5Ax jeꞌ̱e̱ kaj̱x
tseꞌe ku aṯseꞌe nkajo̱tꞌamaj̱i, jeꞌ̱e̱
kaj̱xts aṯs miitseꞌe ntuknu̱kej̱xti je̱
Timoteo, veꞌemts aa̱ṯseꞌe nnu̱jávat
paṉ vintso̱ miitseꞌe jem̱ mꞌitta je̱
mjaanchjaꞌvin kaj̱xta, ku̱x jeꞌ̱e̱ aṯseꞌe
nvinmaay ku veꞌe toꞌmayji je̱ Satanás
ku̱myakvinmamyaꞌtjidi jeṯseꞌe veꞌem
ku̱vyinto̱ki juuꞌ aa̱ṯseꞌe ntoon nko̱jts.

6Ax ta̱ tseꞌe je̱ Timoteo vyimpijtnuva,
jeꞌ̱eṯs aṯseꞌe xvaajnjip vintso̱ miitseꞌe
jem̱ mnaajkꞌítjada je̱ jaanchjaꞌvin maa̱ṯ
jeṯs je̱ tso̱jku̱n maa̱ṯ, veꞌem tseꞌe vyaꞌañ
jeṯs xo̱o̱ndu̱k aaj xo̱o̱ndu̱k jo̱o̱t aṯs mi-
itseꞌe xxaꞌ̱majaaꞌmyéṯsta jeṯs o̱o̱y aṯseꞌe
xtunꞌixuvaꞌanda, nay veꞌempa ax joꞌn aṯs
miitseꞌe nꞌixuvaanduva. 7Ax jeꞌ̱e̱ kaj̱x
tseꞌe, utsta ajchta utsta tsaꞌ̱aḏa, ó̱yam
aa̱ṯseꞌe ntsaachvinmaajy jeṯs aa̱ṯseꞌe je̱
jayu xyaktsaachpaaty, jo̱tꞌamáj̱its aa̱ṯ-
seꞌe ku̱x nmu̱jaꞌvip aa̱ṯseꞌe jeṯs toꞌk aaj
toꞌk jo̱o̱teꞌe xjaanchjávada je̱ Jesucristo.
8 O̱o̱y aa̱ṯseꞌe ntunxo̱o̱ndu̱k ku̱xeꞌe toꞌk
aaj toꞌk jo̱o̱t mꞌitta je̱ Maj̱a̱ Vintsáṉ maa̱ṯ.

9 ¡Kaꞌa aa̱ṯseꞌe mpaaꞌty vintso̱ aa̱ṯseꞌe
je̱ Nteꞌyam nkuko̱jtsjat nu̱jom je̱ xo̱o̱jn-
tku̱n kaj̱x juuꞌ aa̱ṯseꞌe njayejpp jej̱a je̱
Nteꞌyam vyinkujk miits kaj̱xta! 10 Jó̱vum
xaa̱j̱ jó̱vum tsooj aa̱ṯseꞌe je̱ Nteꞌyam
nmunooꞌkxtu̱k jeṯs aa̱ṯs miitseꞌe nkuꞌíx-
tinuvat jeṯseꞌe puꞌuk avaada je̱ mjaanch-
jaꞌvinda yꞌítu̱t.

11 Je̱ Nteꞌyam, juuꞌ veꞌe nTeeꞌimdup,
jeṯs je̱ nMaj̱a̱ Vintsáṉamda Jesucristo,
jeꞌ̱e̱ tseꞌe vaꞌandap jeṯs aa̱ṯs miitseꞌe
naj̱kx nkuꞌíxtinuva. 12 Je̱ Maj̱a̱ Vintsáṉ
tseꞌe o̱o̱y du̱tunjaaꞌkyakmáyap
du̱tunjaaꞌkyakmáj̱ap je̱ mtso̱jku̱nda juuꞌ
veꞌe mnayjayej̱pu̱xju̱dup toꞌk jadoꞌk
jeṯs anañu̱joma je̱ jayu maa̱ṯ, veꞌem ax
joꞌn aa̱ṯs miitseꞌe ntso̱kta. 13 Je̱ Nteꞌyam
tseꞌe myakꞌítjadap toꞌk aaj toꞌk jo̱o̱t,
vaꞌajts, jeṯs kaꞌa veꞌe ti to̱kin maa̱ṯ jem̱
jeꞌ̱e̱ vyinkojkm ku veꞌe myiinnuvat je̱
nMaj̱a̱ Vintsáṉamda Jesús maa̱ṯ nu̱jom
paṉ paṉ jatyeꞌe jyeꞌ̱ei̱p.

Vintso̱ je̱ Nteꞌyam du̱tsaḵ
jeṯseꞌe je̱ jayu jyoojntykadat

4 U̱xyam tseꞌe, utsta ajchta utsta
tsaꞌ̱aḏa, je̱ Maj̱a̱ Vintsáṉ Jesús kaj̱x

xa aa̱ṯs miitseꞌe nmunooꞌkxtu̱kta jeṯ-
seꞌe mjoojntykadat ax joꞌn aa̱ṯs miitseꞌe
ntukꞌixti, veꞌem ax joꞌn je̱ Nteꞌyam du̱t-
saḵ. Ax nu̱yojk tseꞌe veꞌem xjaaꞌktóndat
vintso̱ veꞌe ya̱ it ñaxy.

2Mnu̱jaꞌvidup xa veꞌe jeṯs ti aa̱ṯs miit-
seꞌe ntukpavaandu je̱ Maj̱a̱ Vintsáṉ Jesús
kaj̱x. 3 Juuꞌ xa veꞌe je̱ Nteꞌyam chaj̱kp,
yaꞌ̱aṯs jeꞌ̱e̱ veꞌe: Joojntykada vintso̱ veꞌe
je̱ Nteꞌyam yakmaj̱a yakjaancha yꞌijt-
nit. Kaꞌa tseꞌe je̱ kaṯs xtukmaa̱ṯjayép̱-
tat je̱ yaaꞌy je̱ taꞌ̱ax̱ juuꞌ veꞌe ka pú̱kap
mjayej̱ptup, 4 toꞌk jadoꞌkeꞌe du̱jayép̱u̱t
je̱ ñu̱daꞌ̱ax̱ je̱ vaꞌajts jo̱o̱t maa̱ṯ jeṯs
je̱ vintsaꞌ̱kin maa̱ṯ. 5Kaꞌa tseꞌe je̱ kaṯs
xtukmaa̱ṯjayép̱tat je̱ yaaꞌy je̱ taꞌ̱ax̱ ku̱x
aamp to̱o̱ypeꞌe jem̱ mjaꞌvin kaj̱xmda jeṯ-
seꞌe mnamyaa̱ṯꞌítjadat, veꞌem ax joꞌn
jyátu̱kada paṉ paṉ jatyeꞌe je̱ Nteꞌyam

du̱kaꞌíxada. 6Ni paṉa veꞌe je̱ yꞌuts je̱
yꞌajch du̱kamuto̱kintónu̱t ukpu̱ du̱kav-
inꞌaa̱ꞌ̱nu̱t jeꞌ̱e̱ kaj̱x ku veꞌe je̱ kaṯs du̱tuk-
maa̱ṯjayép je̱ yꞌuts je̱ yꞌajch je̱ ñu̱daꞌ̱ax̱.
O̱o̱y xa veꞌe je̱ Maj̱a̱ Vintsáṉ je̱ tsaach-
paatu̱n du̱tumpu̱m ku veꞌe veꞌem yak-
tún je̱ ka ó̱yap, veꞌem ax joꞌn nvaajn-
jidi joꞌn. 7Ka jeꞌ̱ep̱ xa veꞌe je̱ Nteꞌyam
xtuknu̱yaaxjimdu jeṯseꞌe njoojntykimdat
je̱ ko̱ꞌo̱y jo̱o̱t maa̱ṯ, jeꞌ̱e̱ veꞌe jeṯseꞌe njoo-
jntykimdat je̱ vaꞌajts jo̱o̱t maa̱ṯ. 8Ax
veꞌem tseꞌe, paṉ paṉ xa veꞌe du̱kamaj̱a-̱
paa̱m̱p ya̱ pavaꞌnu̱n, ka je̱ jáyuvapts jeꞌ̱e̱
veꞌe kyamaj̱ap̱u̱u̱mp, je̱ Nteꞌyameꞌe, juuꞌ
veꞌe xmo̱ꞌyumdu je̱ yꞌEspíritu Santo.

9Ax jeꞌ̱e̱ paṉ vintso̱ veꞌe mnachó̱kjadat
aꞌutsta ahꞌajchta aꞌutsta atsaꞌ̱aḏa, kaꞌats
jeꞌ̱e̱ veꞌe vyinko̱pka jeṯseꞌe ti ntuknu̱jáya-
dat, ku̱x viinmeꞌe je̱ Nteꞌyam mtukꞌíx-
jada jeṯseꞌe mnachó̱kjadat vimpit atu̱j,
10 veꞌemam ax joꞌn xtonda maa̱ṯ nu̱jom
je̱ utsta je̱ ajchta maa̱ṯ je̱ utsta je̱ tsaꞌ̱aḏa
juuꞌ veꞌe tsu̱u̱nidup jem̱ macedóniait yꞌit
jo̱o̱tm. Ax nmunooꞌkxtktupts aa̱ṯs miit-
seꞌe jeṯseꞌe nu̱yojk mtunjaaꞌknachó̱kja-
dat vimpit atu̱j vintso̱ veꞌe ya̱ it ñaxy.
11Paḵmuk xa veꞌe mnaajkꞌítjadat jeṯs
tonda kaḵjeꞌ̱e̱ je̱ mtoonk, veꞌem ax joꞌn
ntukpavaandi joꞌn, 12 veꞌem tseꞌe mv-
intsaꞌ̱ag̱ajadat paṉ paṉ jatyeꞌe du̱ka-
jaanchjaꞌvidup je̱ Maj̱a̱ Vintsáṉ jeṯseꞌe
veꞌem xkatukjoojntykadat juuꞌ veꞌe je̱ vi-
ijnk jayu jyeꞌ̱e.̱

Ku je̱ Maj̱a̱ Vintsáṉ myiinnuvat
13Utsta ajchta utsta tsaꞌ̱aḏa,

ntsaj̱kp xa aa̱ṯseꞌe jeṯseꞌe xnu̱jávadat
vintso̱ veꞌe jyaty je̱ jaanchjaꞌvivataj̱k
juuꞌ veꞌe aa̱ꞌ̱kanda, veꞌem tseꞌe
mkatsaachvinmáydat ax joꞌn jeꞌ̱eḏa
paṉ paṉ jatyeꞌe du̱kahꞌaꞌíxtup je̱
Jesucristo. 14Ku̱x veꞌem ax joꞌn
njaanchjaꞌvimda jeṯs ukꞌo̱o̱ꞌkeꞌe je̱ Jesús
jeṯseꞌe jyoojntykpaj̱knuva jadoꞌk nax,
nay veꞌempa tseꞌe njaanchjaꞌvimda
jeṯs je̱ Jesús kaj̱xeꞌe je̱ Nteꞌyam

du̱yakjoojntykpaj̱knuvat jadoꞌk nax je̱
jayu paṉ paṉ jatyeꞌe manaxy ijttup
jeṯseꞌe yꞌitta je̱ Jesús maa̱ṯ.

15 Jeꞌ̱e̱ kaj̱xts aa̱ṯs miitseꞌe nnaa̱j̱mada
je̱ Maj̱a̱ Vintsáṉ je̱ yꞌayook kaj̱x, jeṯs paṉ
nu̱vinxu̱peꞌe njoojntykimda vanꞌit ku
veꞌe je̱ Maj̱a̱ Vintsáṉ myiinnuvat, kaꞌats
u̱u̱ꞌmeꞌe nmaa̱ṯnavyaatumjadat je̱ Ma-̱
ja̱ Vintsáṉ tooꞌvaj̱kp jeṯseꞌe u̱xꞌo̱o̱k du̱-
maa̱ṯnavyaaꞌtjadat je̱ jaanchjaꞌvivataj̱k
paṉ paṉ jatyeꞌe aa̱ꞌ̱kanda. 16Ku̱x viin-
meꞌe je̱ Maj̱a̱ Vintsáṉ kyaḏaaknit ku
veꞌe jem̱ tsapjo̱o̱tm cho̱o̱ꞌnu̱t, je̱ ku-
tojku̱n maa̱ṯ tseꞌe kyó̱tsu̱t, je̱ ángeles
juuꞌ veꞌe du̱nu̱vintsaṉikaj̱xp je̱ aange-
lestaj̱kta, jeꞌ̱e̱ tseꞌe kó̱tsup, xoꞌoxup tseꞌe
je̱ Nteꞌyam je̱ tryompeta, vanꞌit tseꞌe
jyoojntykpaj̱ktinuvat tooꞌvaj̱kp paṉ paṉ
jatyeꞌe toꞌk muk ijttu je̱ Cristo maa̱ṯ
ku veꞌe yꞌo̱o̱ꞌktini. 17Ax u̱xꞌo̱o̱k tseꞌe,
nu̱vinxu̱peꞌe njoojntykimda vanꞌit, xyak-
tso̱o̱ꞌnumdinup tseꞌe jem̱ vínu̱ts jo̱o̱tm
maa̱ṯ jeꞌ̱eḏa paṉ paṉ jatyeꞌe aa̱ꞌ̱kanda
jeṯseꞌe nmaa̱ṯnavyaatumjidinit je̱ Maj̱a̱
Vintsáṉ jem̱ po̱j jo̱o̱tm, veꞌem tseꞌe nꞌi-
jtumdinit maa̱ṯ je̱ Maj̱a̱ Vintsáṉ xaꞌ̱ma
kaj̱x. 18Ax yaꞌ̱a̱ kaj̱x tseꞌe, naajkjo̱tꞌamá-̱
jajada toꞌk jadoꞌk maa̱ṯ ya̱ kaṯs ya̱ ayook
juuꞌ aṯs miitseꞌe tu̱ntuknu̱jáyada.

5 Utsta ajchta utsta tsaꞌ̱aḏa, ax jeꞌ̱e̱
paṉ vinxu̱peꞌe ya̱ it jyaaꞌknáxu̱t ukpu̱

ti veꞌe tooꞌvaj̱kp tónjup kó̱tsjup, kaꞌa
tseꞌe vyinko̱pka jeṯs aṯs miitseꞌe nnu̱jáya-
dat, 2 ku̱x vaꞌajtseꞌe xnu̱jávada jeṯs je̱
xaa̱j̱ ku veꞌe je̱ Maj̱a̱ Vintsáṉ myiinnu-
vat, veꞌemts jeꞌ̱e̱ veꞌe myínu̱t ax joꞌn je̱
mee̱ꞌ̱tspa jyeꞌya ko̱o̱ꞌts, vanꞌit ku veꞌe je̱
jayu kavinmaayp vyeꞌ̱nat. 3Ku xa veꞌe
je̱ jayu vyaꞌanu̱t: “Kaꞌa xa veꞌe ti mu-
vaampa tsoꞌoxpaj̱kpa, o̱y jo̱o̱teꞌe ntsu̱u̱n-
imda”, vanꞌit tseꞌe tun toꞌmayji je̱ vin-
tó̱kiyu̱n tyukjeꞌ̱yajadat, veꞌem ax joꞌn je̱
paj̱kpa je̱ aampa tyukjeꞌyaja je̱ taꞌ̱ax̱taj̱k
ku veꞌe je̱ yꞌónu̱k du̱yakkeꞌ̱ex̱uvaꞌañ, ax
kaꞌa tseꞌe yꞌo̱ya jeṯseꞌe du̱kukeꞌ̱eḵtat. 4Ax
miitsta, utsta ajchta utsta tsaꞌ̱aḏa, kaꞌa

tseꞌe veꞌemmꞌitta ax joꞌn je̱ jayu juuꞌ veꞌe
tsu̱u̱nidup kupiꞌijts kuko̱o̱ꞌts, kaꞌa tseꞌe
kavinmaayp mveꞌ̱nadat je̱ xaa̱j̱ ku veꞌe
je̱ Maj̱a̱ Vintsáṉ myiinnuvat. 5Veꞌem xa
miitseꞌe anañu̱joma mꞌitta ax joꞌn je̱ jayu
juuꞌ veꞌe tsu̱u̱nidup jej̱a ajajtk it jaa̱ṯ;
kaꞌa xa veꞌe nꞌijtumda ax joꞌn je̱ jayu
juuꞌ veꞌe tsu̱u̱nidup kupiꞌijts kuko̱o̱ꞌts.
6 Jeꞌ̱e̱ kaj̱x tseꞌe, vaꞌan tseꞌe du̱naajkꞌi-
jtumjada joojntyk jeṯs viji kej, apaa̱m̱-
du̱ka veꞌe nꞌijtumdinit vanꞌit paat ku veꞌe
je̱ Maj̱a̱ Vintsáṉ myiinnuvat, kaꞌa veꞌe
ax joꞌn je̱ viijnk jayu juuꞌ veꞌe du̱kahꞌa-
paa̱j̱mtkidup. 7 Jeꞌ̱e̱ paṉ paṉ jatyeꞌe ijt-
tup ax joꞌn je̱ jayu juuꞌ veꞌe tsu̱u̱nidup
kupiꞌijts kuko̱o̱ꞌts, veꞌemts jeꞌ̱e̱ veꞌe yꞌi-
jttuva ax joꞌn je̱ jáyuda paṉ paṉ jatyeꞌe
maḵk maadup. Jeꞌ̱e̱ paṉ paṉ jatyeꞌe ook-
tup mookju̱dup, jej̱a tseꞌe ako̱o̱ꞌts it jaa̱ṯ
yꞌooꞌkta myoꞌokjada. 8Ax paṉ nu̱vinx-
u̱p tseꞌe nꞌijtumda ax joꞌn je̱ jayu juuꞌ
veꞌe tsu̱u̱nidup jej̱a ajajtk it jaa̱ṯ, vaꞌan
tseꞌe du̱nayꞌakuvaa̱ꞌ̱nimjada, vaꞌan tseꞌe
du̱naajkꞌijtumjada ax joꞌn toꞌk je̱ tojpa
juuꞌ veꞌe naajkꞌijtjup apaa̱m̱du̱ka. Veꞌem
ax joꞌn je̱ tojpa maḵk ñaajkꞌítju̱ ku veꞌe
tu̱ñatyukxax̱ju̱ je̱ pojxu̱n xo̱x, veꞌem tseꞌe
du̱tsaḵ jeṯseꞌe maḵk njaanchjaꞌvimdat je̱
Nteꞌyam jeṯseꞌe o̱o̱y je̱ tso̱jku̱n ntun-
jayej̱pumdat. Jeṯs veꞌem ax joꞌn je̱ to-
jpa ñapyaꞌ̱mu̱xju̱ je̱ pojxu̱n kujop, veꞌem
tseꞌe du̱tso̱jkpa jeṯseꞌe apaa̱m̱du̱ka nꞌaꞌíx-
umdat je̱ Cristo ku veꞌe myiinnuvat jeṯ-
seꞌe xyaktso̱o̱kumdinit. 9Ku̱x ka jeꞌ̱ep̱ xa
veꞌe je̱ Nteꞌyam xtuknu̱paa̱j̱mtkimdu jeṯ-
seꞌe ntsaachpaatumdinit xaꞌ̱ma kaj̱x, jeꞌ̱e̱
veꞌe jeṯseꞌe njayej̱pumdinit je̱ joojntykin
juuꞌ veꞌe xaꞌ̱ma kaj̱x ijtp je̱ nMaj̱a̱ Vintsá-̱
namda Jesucristo kaj̱x. 10 Jeꞌ̱e̱ kaj̱x xa
veꞌe je̱ Jesucristo xkuꞌo̱o̱ꞌkimdi jeṯseꞌe
nmaa̱ṯjoojntykimdinit xaꞌ̱ma kaj̱x, paṉ
joojntykimdupeꞌe uk paṉ aa̱ꞌ̱kanda veꞌe.
11 Jeꞌ̱e̱ kaj̱x tseꞌe, naajkjo̱tꞌamáj̱ajada jeṯs
nakyo̱jtsmáḵkajada toꞌk jadoꞌk, veꞌem ax
joꞌn xtonda.

Ku je̱ Pablo du̱ko̱jtsji je̱ utsta je̱
ajchta maa̱ṯ je̱ utsta je̱ tsaꞌ̱aḏa

12Utsta ajchta utsta tsaꞌ̱aḏa,
nmunooꞌkxtktup xa aa̱ṯs miitseꞌe
jeṯseꞌe xvintsaꞌ̱ag̱adat paṉ paṉ jatyeꞌe
toondup miits maa̱ṯta, paṉ paṉ jatyeꞌe
mnu̱vinténijidup je̱ Maj̱a̱ Vintsáṉ kaj̱x
jeṯseꞌe mko̱jtsu̱xjada je̱ Nteꞌyam jyeꞌ̱e.̱
13Mjávadap mtsó̱ktapeꞌe o̱o̱y jeꞌ̱e̱ je̱
tyoonk kaj̱xta. Naajkꞌítjada o̱y jo̱o̱t toꞌk
jadoꞌk.

14Utsta ajchta utsta tsaꞌ̱aḏa, nvaajn-
jidupts aa̱ṯs miitseꞌe jeṯseꞌe xtuknaa̱j̱ma-
dat jeꞌ̱e̱ paṉ paṉ jatyeꞌe nooxtsu̱u̱nidup.
Ko̱jtsjo̱tꞌamáj̱ada jeꞌ̱e̱ paṉ paṉ jatyeꞌe jo̱t-
mootsk ijttup. Putáḵada jeꞌ̱e̱ paṉ paṉ
jatyeꞌe du̱kaꞌo̱ynu̱jaꞌvidup je̱ Nteꞌyam
je̱ yꞌayook. Mutéṉada vintso̱ veꞌe toꞌk
jadoꞌk je̱ jyáyuvinda.

15 Ixta jeṯs ni paṉa veꞌe du̱katukku-
véṯu̱t jadoꞌk paṉ vintso̱ veꞌe je̱ ka
ó̱yap tu̱tyoꞌnu̱xju̱, ñojkꞌó̱yeꞌe xaꞌ̱ma o̱y
jayu mnapyám̱jadat toꞌk jadoꞌk jeṯs
anañu̱joma je̱ jayu maa̱ṯ.

16Xaꞌ̱ma kaj̱x tseꞌe mxo̱o̱ndu̱ktat.
17 Ijtp tseꞌe mtsapkó̱tstat. 18Kuko̱jtsjada
je̱ Nteꞌyam paṉ ti veꞌe toojnjup ko̱jtsjup,
ku̱x jeꞌ̱e̱ veꞌe je̱ Nteꞌyam chaj̱kp jeṯseꞌe
xtóndat xkó̱tstat ku veꞌe mꞌitta toꞌk muk
je̱ Cristo Jesús maa̱ṯ.

19Maj̱ap̱am̱da juuꞌ veꞌe je̱ Espíritu
Santo mtuknu̱jaꞌvijidup. Paṉ kaꞌa tseꞌe
veꞌem xtonda, maḵk tseꞌe vyimpítu̱t je̱
mjaꞌvinda jeṯseꞌe xkakuváḵtat juuꞌ jeꞌ̱e̱
veꞌe kyaj̱tsp. 20Kaꞌa tseꞌe xko̱ꞌo̱yjáva-
dat juuꞌ veꞌe mko̱jtsu̱xju̱dup paṉ paṉ
jatyeꞌe vaandup jeṯs je̱ Nteꞌyam je̱ yꞌay-
ookeꞌe kyo̱jtsnajxtup. 21Payo̱ꞌo̱yda o̱y
juuꞌ jatyeꞌe kyo̱jtstup. Yaktanda jem̱
mjaꞌvin kaj̱xmda je̱ yꞌo̱y jeꞌ̱e̱ juuꞌ veꞌe ky-
o̱jtstup; 22 kaꞌa tseꞌe xkuváḵtat je̱ kyo̱ꞌo̱y
jeꞌ̱e̱ juuꞌ veꞌe kyo̱jtstup.

23 Je̱ Nteꞌyam, juuꞌ veꞌe je̱ o̱y jo̱o̱t
du̱yajkp, jeꞌ̱e̱ tseꞌe myakꞌijtjidinup o̱y
jeṯs vaꞌajts, jeꞌ̱e̱ tseꞌe nu̱jom je̱ mjo̱o̱tta

je̱ mjaꞌvinda du̱yakꞌijtnup jeṯs nu̱jom je̱
mniꞌkxta je̱ mko̱pkta, veꞌem vintso̱ veꞌe
ni ti tó̱kina mkapaatu̱xjadat. Veꞌem tseꞌe
du̱tónu̱t vanꞌit paat ku veꞌe myiinnuvat
je̱ nMaj̱a̱ Vintsáṉamda Jesucristo. 24 Je̱
Nteꞌyam, juuꞌ veꞌe myaaxu̱xju̱du jeṯseꞌe
du̱kutyún juuꞌ veꞌe kyaj̱tsp, jeꞌ̱e̱ tseꞌe
myakꞌijtjidinup o̱y jeṯs vaꞌajts.

Ku je̱ Pablo kyo̱jtskukaj̱xini
25Utsta ajchta utsta tsaꞌ̱aḏa, nu̱tsap-

ko̱tsta aa̱ṯs toꞌk aaj.

26Nachee̱ꞌ̱njada toꞌk jadoꞌk je̱ tso̱jku̱n
maa̱ṯ je̱ Maj̱a̱ Vintsáṉ kaj̱x.

27 Jej̱a aṯs miitseꞌe je̱ Maj̱a̱ Vintsáṉ
vyinkujk ntukpavaꞌanda jeṯseꞌe
xtukvinkó̱tsadat ya̱ naḵ anañu̱joma je̱
utsta je̱ ajchta maa̱ṯ anañu̱joma je̱ utsta
je̱ tsaꞌ̱aḏa.

28 Je̱ nMaj̱a̱ Vintsáṉamda Jesucristo
tseꞌe mkunooꞌkxjadap.

Yaꞌ̱a̱ tseꞌe je̱ mumej̱tsk naḵ juuꞌ
veꞌe je̱ Pablo tyuknu̱jaꞌyi je̱

jaanchjaꞌvivataj̱k jep̱ Tesalónica

1 A̱tseꞌe je̱ Pablo, maa̱ṯ je̱ Silas jeṯs
je̱ Timoteo, máyam aa̱ṯseꞌe je̱ Dios

ntuknu̱kex̱ta je̱ jaanchjaꞌvivataj̱k juuꞌ
veꞌe nayꞌamojkijidup jem̱ tesalónicait
kyajpu̱n kaj̱xm. Je̱ Nteꞌyam, juuꞌ veꞌe
nTeeꞌimdup, jeṯs je̱ Maj̱a̱ Vintsáṉ Je-
sucristo, jem̱eꞌe jeꞌ̱e̱ jyaꞌvin kaj̱xmda
mꞌitta. 2 Je̱ Dios Teeꞌ jeṯs je̱ Maj̱a̱ Vintsáṉ
Jesucristo, jeꞌ̱e̱ tseꞌe mkunooꞌkxjadap
jeṯseꞌe mꞌijttinit je̱ yꞌo̱y jo̱o̱t maa̱ṯta.
Je̱ Nteꞌyameꞌe du̱to̱kimpayo̱ꞌynup

anañu̱joma ku veꞌe
je̱ Cristo myiinnuvat

3Utsta ajchta utsta tsaꞌ̱aḏa, pyaatyp
yꞌakee̱g̱uip xa jeꞌ̱e̱ veꞌe jeṯs aa̱ṯseꞌe xaꞌ̱ma
nkuko̱jtsjat je̱ Nteꞌyam miits kaj̱xta ku̱x
nu̱yojkeꞌe xjaanchjávada je̱ Jesucristo
jeṯs nu̱yojkeꞌe mnachó̱kjada toꞌk jadoꞌk
vintso̱ veꞌe ya̱ it ñaxy. 4 Jeꞌ̱e̱ kaj̱xts aṯs mi-
itseꞌe nyakmáj̱ada joma veꞌe je̱ Nteꞌyam
je̱ jyayu ñayꞌamókajada, ku̱x ó̱yameꞌe je̱
jayu mjomtónjada mtitónjada, maḵk aaj
maḵk jo̱o̱t tseꞌe xjaanchjávada je̱ Ma-̱
ja̱ Vintsáṉ jeṯseꞌe xmutéṉada je̱ tsaach-
paatu̱n juuꞌ veꞌe myaknajxtup. 5Ax yaꞌ̱a̱
tseꞌe du̱yaknu̱keꞌ̱xnataj̱kip jeṯs to̱kim-
payo̱ꞌypeꞌe je̱ Nteꞌyam ax joꞌn du̱paaꞌty
du̱ꞌakee̱g̱a, jeꞌ̱e̱ kaj̱x tseꞌe je̱ Nteꞌyam
du̱ꞌo̱yjava jeṯseꞌe mꞌíttat jem̱ jeꞌ̱e̱ yꞌam
kyaꞌ̱m juuꞌ kaj̱xeꞌe je̱ jayu u̱xyam
myaktsaachpaaꞌtjada.

6Pyaatpap yꞌakee̱g̱uivap xa jeꞌ̱e̱ veꞌe
juuꞌ veꞌe je̱ Nteꞌyam tyuump, jeꞌ̱e̱
tseꞌe du̱tonu̱mpijtjap je̱ tsaachpaatu̱n
jeꞌ̱eḏa paṉ paṉ jatyeꞌe u̱xyam myakt-
saachpaatju̱dup. 7 O̱yameꞌe u̱xyam mt-
saachpaaꞌtta, myakjo̱tꞌamáj̱ajadapts mi-
itseꞌe je̱ Nteꞌyam, veꞌempats aa̱ṯseꞌe
xyakjo̱tꞌamáj̱ivat, vanꞌit ku veꞌe je̱ Ma-̱
ja̱ Vintsáṉ Jesús ñaajknu̱keꞌ̱xnataj̱ki-

jinit ku veꞌe jem̱ tsapjo̱o̱tm cho̱o̱ꞌnu̱t,
jem̱ tseꞌe jaṉꞌayee̱ꞌ̱nst jo̱o̱tm kyaḏaaknit
maa̱ṯ je̱ myaḵk angelestaj̱kta. 8 Jeꞌ̱e̱ veꞌe
ñu̱mínup jeṯseꞌe du̱tukkuvej̱tnit jeꞌ̱e̱ paṉ
paṉ jatyeꞌe je̱ Nteꞌyam du̱kaꞌíxada jeṯ-
seꞌe du̱kakuvaḵta je̱ o̱y kaṯs je̱ o̱y ayook.
9Tsaachpaattinupts jeꞌ̱e̱ veꞌeda, xaꞌ̱ma
kaj̱x tseꞌe vyintó̱kidinit, kaꞌa veꞌe yꞌít-
tat je̱ Maj̱a̱ Vintsáṉ maa̱ṯ, jem̱ joma veꞌe
je̱ maj̱in je̱ jaanchin o̱o̱y du̱tunjayep.
10Veꞌemeꞌe jyáttat je̱ xaa̱j̱ ku veꞌe je̱ Ma-̱
ja̱ Vintsáṉ myiinnuvat, ku veꞌe yakmáj̱i-
jidinit yakjaanchijidinit je̱ jyayu jeṯseꞌe
tyukꞌatú̱vajadat paṉ paṉ jatyeꞌe jaanch-
jaꞌvijidup. Jém̱pats miitseꞌe mveꞌnidinit
jeꞌ̱e̱ kaj̱x ku veꞌe xjaanchjávada je̱ o̱y
kaṯs je̱ o̱y ayook, juuꞌ aa̱ṯs miitseꞌe
nvaajnjidu.

11Ax jeꞌ̱e̱ kaj̱xts aa̱ṯs miitseꞌe ijtp
nmu̱tsapko̱tsta, veꞌem tseꞌe je̱ nNteꞌya-
mamda du̱ꞌo̱yjávat jeṯseꞌe mꞌijttinit jeꞌ̱e̱
je̱ jyayu. Nꞌamó̱tup aa̱ṯseꞌe jeṯseꞌe je̱
myaḵkin kaj̱x xtóndat nu̱jom je̱ yꞌo̱y
jeꞌ̱e̱ juuꞌ veꞌe mtso̱jktup jeṯs je̱ yꞌo̱y jeꞌ̱e̱
juuꞌ veꞌe mtoondup ku̱xeꞌe je̱ Jesucristo
xjaanchjávada. 12Nu̱tsapko̱jtstupts aa̱ṯs
miitseꞌe jeṯseꞌe yakmaj̱a yakjaancha yꞌi-
jtnit je̱ nMaj̱a̱ Vintsáṉamda Jesucristo
miits kaj̱xta, nay veꞌempa miits jeꞌ̱e̱ veꞌe
myakmáj̱ijidinit. Je̱ nNteꞌyamamda jeṯs
je̱ Maj̱a̱ Vintsáṉ Jesucristo je̱ myaaꞌyu̱n
kaj̱xts yaꞌ̱a̱ veꞌe nu̱jom tyónju̱t.

Je̱ kaṯsu̱kutee̱ꞌ̱mpa

2 Utsta ajchta utsta tsaꞌ̱aḏa, ax
jeꞌ̱e̱ paṉ vinꞌiteꞌe myiinnuvat je̱

nMaj̱a̱ Vintsáṉamda Jesucristo, ku
veꞌe xyaknayꞌamojkimjidinit jeꞌ̱e̱
maa̱ṯ, nmunooꞌkxtktup tseꞌe jeṯs 2 kaꞌa
veꞌe je̱ mvinmaꞌyu̱n xyaktiktsko̱jtat,
kaꞌa tseꞌe mnavyinmaꞌyu̱nmo̱ꞌo̱jadat
ku veꞌe xmó̱tudat jeṯs táv̱ani veꞌe
je̱ Maj̱a̱ Vintsáṉ jyeꞌya. Kaꞌa tseꞌe
xjaanchjávadat paṉ veꞌemeꞌe yakkaṯs,
paṉ vaandupeꞌe je̱ jayu jeṯs je̱ Espíritu
Santo kaj̱xeꞌe veꞌem kyo̱tsta, ni

kaꞌa tseꞌe xjaanchjaꞌviduvat paṉ
vaandupeꞌe jeṯs jep̱ aa̱ṯs jeꞌ̱e̱ veꞌe naḵ
ku̱jxp nmu̱jaꞌyidi. 3Kaꞌa tseꞌe paṉ
mvinꞌaa̱ꞌ̱njadat. Tooꞌvaj̱kp xa veꞌe
je̱ Nteꞌyam o̱o̱y tyunyaktsoꞌoxpáḵu̱t
jeṯseꞌe ñu̱keꞌ̱xnatáḵat jeṯs paṉ jeꞌ̱e̱
veꞌe je̱ kaṯsu̱kutee̱ꞌ̱mpa, jeꞌ̱e̱ juuꞌ veꞌe
nu̱paa̱m̱du̱kani ijtp jeṯseꞌe vyintó̱kiyu̱t.
Táv̱ani tseꞌe ñu̱keꞌ̱xnatáḵa vyeꞌna,
vanꞌítnum tseꞌe myiinnuvat je̱ nMaj̱a̱
Vintsáṉamda Jesucristo. 4Ax je̱
kaṯsu̱kutee̱ꞌ̱mpa tseꞌe du̱tsoꞌoxpáḵup
nu̱jom juuꞌ veꞌe je̱ Nteꞌyam jyeꞌ̱e̱ jeṯs
juuꞌ jatyeꞌe yakvinjaꞌvip yakvintsaꞌ̱kip,
jeꞌ̱e̱ paat tseꞌe du̱tónu̱t jeṯseꞌe yꞌaj̱xtu̱ku̱t
jep̱ je̱ Nteꞌyam myaj̱a̱ tsaptu̱jkp. Viinm
tseꞌe ñatyijju̱t Nteꞌyam.

5 ¿Kaꞌa veꞌe xjaaꞌmyéṯsta jeṯs nvaajn-
jidu aṯs miits yaꞌ̱a̱ veꞌe ku aṯseꞌe nveꞌna
miits maa̱ṯta? 6Ax mnu̱jaꞌvidup tseꞌe
juuꞌ jeꞌ̱e̱ veꞌe u̱xyam yakꞌataajnjup. Ku
veꞌe yakpaj̱kjat juuꞌ veꞌe yakꞌataajnjup,
vanꞌit tseꞌe nu̱keꞌ̱xnatáḵa tyánu̱t jeṯs jeꞌ̱e̱
jeꞌ̱e̱ veꞌe je̱ kaṯsu̱kutee̱ꞌ̱mpa. 7Ku̱x ku xa
veꞌe je̱ Nteꞌyam o̱o̱y tyunyaktsoꞌoxpáḵu̱t,
tonꞌukvaajnjup tseꞌe. Ax kaꞌanum tseꞌe
yꞌo̱ya jeṯseꞌe jyeꞌ̱yat je̱ kaṯsu̱kutee̱ꞌ̱mpa,
vanꞌítnumeꞌe ku veꞌe yakpaj̱kjat juuꞌ veꞌe
yakꞌataajnjup. 8Táv̱ani tseꞌe yakpu̱jkja
vyeꞌna, vanꞌit tseꞌe ñu̱keꞌ̱xnatáḵat je̱ kaṯ-
su̱kutee̱ꞌ̱mpa. Yakvintó̱kijupts jeꞌ̱e̱ veꞌe
je̱ Maj̱a̱ Vintsáṉ Jesús maa̱ṯ je̱ pyiixtu̱k
ku veꞌe myiinnit je̱ yꞌajajtk je̱ yꞌataꞌ̱kxtk
maa̱ṯ. 9 Je̱ Satanás xa veꞌe du̱yakjéj̱ap je̱
kaṯsu̱kutee̱ꞌ̱mpa jeṯseꞌe du̱mo̱ꞌo̱t je̱ kyu-
tojku̱n. Je̱ kaṯsu̱kutee̱ꞌ̱mpa tseꞌe je̱ jayu
du̱vinꞌaa̱ꞌ̱ndap ku veꞌe du̱tún je̱ mú̱jit
nu̱jaꞌvin jeṯs juuꞌ jatyeꞌe mú̱jit atu̱va
juuꞌ veꞌe je̱ Nteꞌyam kyajeꞌ̱ei̱p; 10 je̱ tun
je̱ kaṯs juuꞌ veꞌe ka ó̱yap, jeꞌ̱e̱ tseꞌe
tyukvinꞌaa̱ꞌ̱ndap jeꞌ̱e̱ paṉ paṉ jatyeꞌe vin-
tó̱kidinup. Veꞌemeꞌe jyajttinit ku̱x kaꞌa
veꞌe du̱kuvaj̱kti je̱ tyu̱v jeꞌ̱e̱ juuꞌ kaj̱x-
eꞌe ku̱cho̱o̱kti. 11Ku̱xeꞌe du̱kakuvaḵta je̱
tyu̱v jeꞌ̱e,̱ je̱ Nteꞌyam tseꞌe pám̱jadap

vintso̱ veꞌe yakvinꞌaa̱ꞌ̱ndat, veꞌem tseꞌe
du̱jaanchjávadat jeṯs je̱ Nteꞌyam kaj̱x
jeꞌ̱e̱ veꞌe myin je̱ kaṯsu̱kutee̱ꞌ̱mpa. 12Ax
veꞌem tseꞌe yakmo̱o̱ydinit je̱ tsaach-
paatu̱n juuꞌ veꞌe xaꞌ̱ma kaj̱x ijtp nu̱jom
paṉ paṉ jatyeꞌe du̱kajaanchjavavaandup
je̱ tyu̱v jeꞌ̱e,̱ jeꞌ̱eḏa juuꞌ veꞌe naajkꞌituvaa-
jnju̱dup jep̱ to̱kin jaa̱ṯp.

Paṉ paṉ jatyeꞌe vinkaṉda jeṯseꞌe
du̱jayej̱ptinit je̱ joojntykin juuꞌ

veꞌe xaꞌ̱ma kaj̱x ijtp
13Utsta ajchta utsta tsaꞌ̱aḏa, kaꞌa xa

miitseꞌe veꞌem mjáttat, mtuntso̱jkju̱dup
xa miitseꞌe je̱ Maj̱a̱ Vintsáṉ. Pyaatyp
yꞌakee̱g̱uipts jeꞌ̱e̱ veꞌe jeṯs aa̱ṯs jeꞌ̱e̱
veꞌe xaꞌ̱ma nkuko̱jtsjat miits kaj̱xta.
Kaꞌanumeꞌe ya̱ it cho̱o̱ꞌndu̱k vyeꞌna jeṯ-
seꞌe je̱ Nteꞌyam mvinko̱o̱jnjidi jeṯseꞌe
tsaꞌ̱aḵ mꞌijttinit ku̱xeꞌe je̱ Espíritu Santo
mpaa̱j̱mjidi je̱ Nteꞌyam maa̱ṯ jeṯs jeꞌ̱e̱
kaj̱x ku veꞌe xjaanchjávada je̱ tyu̱v jeꞌ̱e.̱
14Myaaxu̱xju̱du xa veꞌe je̱ Nteꞌyam jeṯ-
seꞌe myaktso̱o̱kjidi je̱ o̱y kaṯs je̱ o̱y ay-
ook kaj̱x juuꞌ aa̱ṯs miitseꞌe nvaajnjidu,
veꞌem tseꞌe je̱ nMaj̱a̱ Vintsáṉamda Jesu-
cristo xtukmaa̱ṯjayej̱ptinit je̱ myaj̱in.

15Ax veꞌem tseꞌe, utsta ajchta
utsta tsaꞌ̱aḏa, naajkꞌítjada maḵk aaj
maḵk jo̱o̱t jeṯs kaꞌa tseꞌe xmaso̱ꞌo̱ktat
je̱ ixpaj̱ku̱n juuꞌ aa̱ṯs miitseꞌe
ntuknu̱jaꞌvidu, paṉ nvaajnjiduts
aa̱ṯs miits jeꞌ̱e̱ veꞌe uk paṉ aṯsts
miitseꞌe ntuknu̱jaꞌyidu. 16NTeeꞌimdup
xa veꞌe je̱ Nteꞌyam jeṯs o̱o̱y tseꞌe
xtuntso̱jkumda, jeꞌ̱e̱ je̱ myaaꞌyu̱n kaj̱x
tseꞌe xyakjo̱tꞌamáj̱imda xaꞌ̱ma kaj̱x
jeṯseꞌe xtuknu̱jaꞌvimda jeṯs o̱y jeꞌ̱e̱
veꞌe juuꞌ veꞌe xtoojnjimdap ku veꞌe je̱
Jesucristo myiinnuvat. 17 Je̱ Nteꞌyam
jeṯs je̱ nMaj̱a̱ Vintsáṉamda Jesucristo,
jeꞌ̱e̱ tseꞌe myakjo̱tꞌamáj̱ajadap jeṯseꞌe
myakmaḵkpáḵjadat, veꞌem tseꞌe xtóndat
xkó̱tstat juuꞌ veꞌe tum o̱y.

“Nu̱tsapko̱tsta aa̱ṯs toꞌk aaj”

3 U̱xyam tseꞌe, utsta ajchta utsta
tsaꞌ̱aḏa, nu̱tsapko̱tsta aa̱ṯs toꞌk aaj

jeṯseꞌe veꞌem anañu̱joma je̱ jayu du̱nu̱já-
vadat je̱ Maj̱a̱ Vintsáṉ je̱ kyaṯs je̱
yꞌayook jeṯseꞌe o̱y yakxó̱n yakkuváḵu̱t,
veꞌem ax joꞌn tyoojnji kyo̱jtsji miits
maa̱ṯta. 2Tsapko̱jtstuva jeṯs aa̱ṯseꞌe je̱
jayu xkahꞌamaa̱ḏaagadat juuꞌ veꞌe je̱
kyo̱ꞌo̱y jeꞌ̱e̱ du̱muyo̱ꞌydup jeṯseꞌe o̱yv-
intso̱va juuꞌ du̱tonda du̱ko̱tsta, ku̱x kaꞌa
xa veꞌe anañu̱joma du̱jaanchjávada je̱
Maj̱a̱ Vintsáṉ. 3Ax je̱ Maj̱a̱ Vintsáṉ, kyu-
tyuumpts jeꞌ̱e̱ veꞌe juuꞌ veꞌe kyaj̱tsp,
jeꞌ̱e̱ tseꞌe je̱ maḵk aaj je̱ maḵk jo̱o̱t
mmo̱ꞌo̱jadap jeṯseꞌe mꞌíxjadat mjayép̱ja-
dat, veꞌem tseꞌe mkapaaꞌtjadat je̱ kyo̱ꞌo̱y
jeꞌ̱e.̱ 4Ax je̱ Maj̱a̱ Vintsáṉ kaj̱xts aa̱ṯ-
seꞌe vinjava ntañ jeṯs mtóndapeꞌe juuꞌ
veꞌe ntukpavaandup, veꞌem u̱xyam, jeṯs
veꞌem vintso̱ veꞌe ya̱ it ñaxy. 5 Je̱ Ma-̱
ja̱ Vintsáṉ tseꞌe du̱pám̱up jem̱ mjaꞌvin
kaj̱xmda je̱ Nteꞌyam je̱ cho̱jku̱n, jeṯs je̱
Cristo je̱ myaḵkin kaj̱x tseꞌe xjayej̱ptinit
je̱ maḵk aaj je̱ maḵk jo̱o̱t.
Vinko̱pkeꞌe jeṯseꞌe je̱ jayu tyónu̱t
6Utsta ajchta utsta tsaꞌ̱aḏa, ntuk-

pavaandup xa aa̱ṯs miitseꞌe je̱ nMa-̱
ja̱ Vintsáṉamda Jesucristo kaj̱x jeṯseꞌe
xkaꞌíttat je̱ uts je̱ ajch ukpu̱ je̱ uts je̱
tsaꞌ̱a̱ maa̱ṯ juuꞌ veꞌe nooxtsu̱u̱nip jeṯseꞌe
du̱kakutyún je̱ ixpaj̱ku̱n juuꞌ aa̱ṯs mi-
itseꞌe nvaajnjidu. 7Mnu̱jaꞌvidup xa mi-
itseꞌe vintso̱ veꞌe du̱tsaḵ jeṯseꞌe xnu̱ꞌix-
vaꞌatstat juuꞌ aa̱ṯseꞌe ntoon nko̱jts, kaꞌa
aa̱ṯseꞌe nnooxtsu̱u̱ni ku aa̱ṯseꞌe nꞌijt mi-
its maa̱ṯta, 8 kaꞌa aa̱ṯseꞌe veꞌemji nkaajy
nꞌuuk, toonu̱paj̱k aa̱ṯseꞌe jó̱vum xaa̱j̱
jó̱vum tsooj, veꞌemts aa̱ṯseꞌe ni paṉa

miitsta nkahꞌatsuux. 9 O̱yam aa̱ṯs jeꞌ̱e̱
veꞌe xjatukkaḏaaky jeṯs aa̱ṯs miitseꞌe
ku̱xputaj̱kidi, kaꞌats aa̱ṯseꞌe ti nꞌamo̱tu,
veꞌem tseꞌe xnu̱ꞌixvaꞌatstat vintso̱ aa̱ṯ-
seꞌe juuꞌ ntun. 10Ku̱x ku xa aa̱ṯseꞌe
nveꞌna miits maa̱ṯta, jidu̱ꞌu̱m tseꞌe ntuk-
pavaandi: Paṉ paṉ xa veꞌe katonuvaamp,
kaꞌa tseꞌe kyáyu̱t. 11Ta̱ xa aa̱ṯseꞌe je̱
kaṯs nmo̱tu jeṯs jem̱ miitseꞌeda juuꞌ veꞌe
nooxtsu̱u̱nidup, jeꞌ̱e̱ veꞌe tyuktaj̱kidup
juuꞌ veꞌe kyatoonkidup, ni tía tseꞌe du̱ka-
tonda. 12Ax jeꞌ̱eṯs aa̱ṯs jeꞌ̱e̱ veꞌe ntuk-
pavaandup jeṯs aa̱ṯseꞌe nko̱jtsjada je̱
nMaj̱a̱ Vintsáṉamda Jesucristo kaj̱x, jeṯs
toꞌk aaj toꞌk jo̱o̱teꞌe du̱nu̱tóndat juuꞌ veꞌe
tyukjoojntykadap.

13Utsta ajchta, utsta tsaꞌ̱aḏa, kaꞌa tseꞌe
mnooꞌkxtat, ijtpeꞌe xtóndat xkó̱tstat je̱
yꞌo̱y jeꞌ̱e.̱ 14Paṉ jem̱ xa veꞌe paṉ paṉ
jatyeꞌe du̱kamaj̱ap̱aa̱m̱dup juuꞌ aṯseꞌe
nkaj̱tsp yam naḵ kaj̱xm, íxtats paṉ paṉ
jeꞌ̱e̱ veꞌeda, kaꞌa tseꞌe jeꞌ̱e̱ maa̱ṯ mꞌuk-
napyaa̱j̱mjidinit, veꞌem tseꞌe cho̱ꞌo̱tyón-
dat. 15Ax kaꞌa tseꞌe xtsoꞌoxpáḵtat, veꞌe-
meꞌe xko̱jtsjadat juuꞌ ax joꞌn toꞌk uts toꞌk
ajch ukpu̱ ax joꞌn toꞌk uts toꞌk tsaꞌ̱a.̱

Ku je̱ Pablo kyo̱jtskukaj̱xini
16 Je̱ Maj̱a̱ Vintsáṉ, juuꞌ veꞌe je̱ o̱y jo̱o̱t

du̱yajkp, jeꞌ̱e̱ tseꞌe viinm ijtp mmo̱ꞌo̱-
jadap je̱ yꞌo̱y jo̱o̱t paṉ ti veꞌe toojnjup
ko̱jtsjup. Je̱ Maj̱a̱ Vintsáṉ tseꞌe ijtnup mi-
its maa̱ṯta anañu̱joma.

17 A̱ts, je̱ Pablo, viinm aṯseꞌe njaꞌa
ya̱ máyam je̱ Dios juuꞌ aṯs miitseꞌe
ntuknu̱kej̱xtup. Jidu̱ꞌu̱m tseꞌe je̱ jayu
du̱nu̱jávada toꞌk kaꞌ̱aj̱yji je̱ naḵ juuꞌ jaty
aṯseꞌe nkejxp ku veꞌe du̱ꞌixta je̱ letra juuꞌ
aṯseꞌe njaayp, jidu̱ꞌu̱m aṯseꞌe njaꞌa. 18 Je̱
nMaj̱a̱ Vintsáṉamda Jesucriistots miit-
seꞌe anañu̱joma mkunooꞌkxjadap.

Yaꞌ̱a̱ tseꞌe je̱mutoꞌk naḵ juuꞌ veꞌe
je̱ Pablo tyuknu̱jaꞌyi je̱ Timoteo

1 A̱tseꞌe je̱ Pablo, je̱ Jesucristo je̱
kyukáṯsiva, veꞌem ax joꞌn aṯseꞌe

xtukpavaandi je̱ Nteꞌyam, je̱ nYaktso̱o̱k-
pamda, jeṯs je̱ Jesucristo, juuꞌ veꞌe
xmo̱ꞌyumdap je̱ yꞌo̱y jeꞌ̱e̱ ku veꞌe myiin-
nuvat. 2Timoteo, nꞌonu̱kjaꞌvipts aṯs mit-
seꞌe jeꞌ̱e̱ kaj̱x ku veꞌe xjaanchjaꞌviꞌuk-
vaajñ je̱ Jesucristo ku aṯseꞌe xꞌamo̱tuna-
jxy. Je̱ Nteꞌyam, juuꞌ veꞌe nTeeꞌimdup,
jeṯs je̱ nMaj̱a̱ Vintsáṉamda Cristo Jesús,
jeꞌ̱e̱ tseꞌe mkunooꞌkxjadap jeṯseꞌe mꞌijt-
nit je̱ tyukmo̱ꞌtu̱n maa̱ṯta jeṯs je̱ yꞌo̱y jo̱o̱t
maa̱ṯta.

Ku je̱ Pablo du̱pavaajñ jeṯseꞌe
kyayakkuváḵu̱t je̱ taay ixpaj̱ku̱n
3Tanu̱ toꞌk aaj jem̱ éfesovit kyajpu̱n

kaj̱xm, veꞌem ax joꞌn aṯs mitseꞌe nꞌamo̱tu
ku aṯseꞌe jem̱ ntsaa̱ꞌ̱n jeṯs aṯseꞌe nnu̱jkx
Macedonia. Jem̱ tseꞌe je̱ jayu xtuk-
pavaꞌandat jeṯs kaꞌa veꞌe du̱tukꞌíxtat je̱
taay ixpaj̱ku̱n, 4 kaꞌa tseꞌe du̱maj̱ap̱ám̱-
dat je̱ kaṯs juuꞌ veꞌe je̱ jayu myutaay-
vaattu, kaꞌa tseꞌe du̱maj̱ap̱aa̱m̱duvat je̱
may naḵ juuꞌ jatyeꞌe tyijtup jeṯs vaamp
jeꞌ̱e̱ veꞌe vintso̱ veꞌe je̱ ju̱jpit jayu jyoojn-
tykidi. Ko̱o̱jyji xa jeꞌ̱e̱ veꞌe je̱ jayu du̱yak-
mej̱tsvinmáy paṉ vintso̱ veꞌe je̱ Nteꞌyam
je̱ tyooꞌ yꞌíxuva; ni vinxú̱pats jeꞌ̱e̱ veꞌe
kyaputáḵajada jeṯseꞌe du̱jaanchjávadat
je̱ Nteꞌyam je̱ yꞌayook. 5 Jeꞌ̱e̱ kaj̱xts yaꞌ̱a̱
veꞌe ya̱ pavaꞌnu̱n juuꞌ aṯs mitseꞌe u̱xyam
ntuknu̱jaꞌyip, jeṯseꞌe je̱ jayu toꞌk aaj toꞌk
jo̱o̱t du̱jaanchjávadat je̱ Nteꞌyam je̱ yꞌay-
ook, jeṯseꞌe je̱ jayu du̱jayép̱tat je̱ vaꞌa-
jts aaj je̱ vaꞌajts jo̱o̱t jeṯs je̱ vaꞌajts vin-
maꞌyu̱n; je̱ tso̱jku̱nts jeꞌ̱e̱ veꞌe yakjéj̱ip.
6 Jem̱ xa veꞌe je̱ jayu juuꞌ veꞌe je̱ tu̱vu̱-
tooꞌ du̱maso̱o̱ktinu, jeꞌ̱e̱ tseꞌe myaajn-
tyktup juuꞌ veꞌe katoomp, 7 cho̱jktupts
jeꞌ̱e̱ veꞌe jeṯseꞌe je̱ Moisés je̱ pyavaꞌnu̱n
je̱ jayu du̱tukyakꞌixpáḵtat, ax ni viinma

tseꞌe du̱kavinmó̱tuda juuꞌ veꞌe kyo̱jtstup,
nay kaꞌava tseꞌe du̱nu̱jávada ti veꞌe tyijp
je̱ ixpaj̱ku̱n juuꞌ veꞌe tyunꞌavaꞌnidup jeṯs
tyú̱vam jeꞌ̱e̱ veꞌe.

8Nnu̱jaꞌvimdup xa u̱u̱ꞌmeꞌe jeṯs
o̱y jeꞌ̱e̱ veꞌe je̱ Moisés je̱ pyavaꞌnu̱n
ku veꞌe yaktún ax joꞌn pyu̱ma.
9Nnu̱jaꞌvimduvap tseꞌe jeṯs kaꞌa veꞌe je̱
Moisés je̱ pyavaꞌnu̱n yakpu̱m jeṯseꞌe
du̱yakkutojkjat je̱ jayu juuꞌ veꞌe tu̱v
jáyuvidup joojntykidup, jeꞌ̱e̱ veꞌeda paṉ
paṉ jatyeꞌe jomjáyuvidup tijáyuvidup,
jomjoojntykidup tijoojntykidup,
paṉ paṉ jatyeꞌe kakaṯsu̱paj̱ktup,
je̱ Nteꞌyam du̱kavintsaꞌ̱kidup,
to̱kintoondup, du̱kamaj̱ap̱aa̱m̱dup je̱
Nteꞌyam ukpu̱ juuꞌ veꞌe je̱ Nteꞌyam
jyeꞌ̱e,̱ je̱ tyeeꞌ ukpu̱ je̱ tyaak ukpu̱
je̱ viijnk jayu du̱yakꞌo̱o̱ꞌktup, 10 je̱
navyaj̱ku̱n du̱yakvintsaꞌ̱kintó̱kidup, je̱
ko̱ꞌo̱yyaaꞌyapta, je̱ jayu mee̱ꞌ̱tspada, paṉ
paṉ jatyeꞌe taayidup, paṉ paṉ jatyeꞌe
je̱ Nteꞌyam du̱yaknajxtup je̱ taay kaj̱x.
Yakpaa̱m̱pa tseꞌe je̱ Moisés je̱ pyavaꞌnu̱n
jyajuuꞌa juuꞌ jatyeꞌe viijnk juuꞌ veꞌe
du̱tsoꞌoxpaj̱kp je̱ vaꞌajts ixpaj̱ku̱n. 11 Je̱
vaꞌajts ixpaj̱ku̱n tseꞌe du̱maa̱ṯnavyaatjup
du̱maa̱ṯnayꞌakee̱g̱uijup je̱ o̱y kaṯs
je̱ o̱y ayook juuꞌ veꞌe o̱o̱y je̱ maj̱in
du̱tunjayej̱pp jeṯs aṯseꞌe je̱ Kunuuꞌkx
Nteꞌyam xtukkaṯaj̱ki.

Ku je̱ Pablo je̱ Jesucristo
du̱kuko̱jtsji ku̱xeꞌe yaktukmaꞌ̱t

12Nkuko̱jtsjipts aṯseꞌe je̱ nMaj̱a̱ Vintsá-̱
namda Jesucristo ku̱xeꞌe aṯs xtukka-̱
taj̱ki je̱ toonk jeṯs aṯseꞌe je̱ myaḵkin
kaj̱x je̱ jayu nvaajnjadat je̱ o̱y kaṯs
je̱ o̱y ayook. Veꞌem tseꞌe du̱tuujn ku̱x
ñu̱jaꞌvip jeꞌ̱e̱ veꞌe jeṯs nkutyuump aṯ-
seꞌe juuꞌ jeꞌ̱e̱ veꞌe chaj̱kp. 13Nu̱jom
aṯseꞌe ya̱ maaꞌyu̱n xtoojnji ó̱yam aṯs
jeꞌ̱e̱ veꞌe nyakvintsaꞌ̱kintó̱ki ku aṯs jeꞌ̱e̱
veꞌe nkajaanchjávana vyeꞌna. Ax xtuk-
mo̱ꞌtts aṯseꞌe je̱ Nteꞌyam jeꞌ̱e̱ kaj̱x ku aṯ-
seꞌe kaꞌanum nmu̱java vyeꞌna ti aṯseꞌe



1 Timoteo 1:14 413 1 Timoteo 2:9

ntoon nko̱jts. 14 Je̱ Maj̱a̱ Vintsaṉts aṯ-
seꞌe xtoojnji ya̱ maj̱a̱ maaꞌyu̱n, jeꞌ̱e̱ aṯseꞌe
xmo̱o̱yva je̱ jaanchjaꞌvin jeṯs je̱ tso̱jku̱n
juuꞌ veꞌe njayej̱pumdup ku̱xeꞌe toꞌk muk
nꞌijtumda je̱ Cristo Jesús maa̱ṯ.

15Tyú̱vam xa yaꞌ̱a̱ veꞌe ya̱ kaṯs,
pyaatyp yꞌakee̱g̱uipts jeꞌ̱e̱ veꞌe jeṯseꞌe
anañu̱joma je̱ jayu du̱jaanchjávadat, jeṯs
jeꞌ̱e̱ kaj̱xeꞌe je̱ Cristo Jesús myiijn yaja
naxviijn jeṯseꞌe du̱yaktso̱ꞌo̱ku̱t je̱ tó̱kinax
jáyuda, aṯs tseꞌe nu̱yojk tó̱kinax jayu.
16Ax jeꞌ̱e̱ kaj̱xts aṯseꞌe je̱ Nteꞌyam xtuk-
maꞌ̱t ku̱x jeꞌ̱e̱ veꞌe chaj̱kp jeṯs aṯseꞌe
nyaknu̱keꞌ̱xnatáḵat nu̱yojk jeṯs kaꞌa veꞌe
je̱ viijnk jayu joma vaateꞌe je̱ Jesucristo
juuꞌ du̱kuvu̱k, jeꞌ̱e̱ juuꞌ aṯseꞌe ntuntsoꞌox-
paj̱k, jeꞌ̱e̱ veꞌe chaj̱kp jeṯs aṯseꞌe je̱
nu̱ꞌixvaatsu̱n nyaktánu̱t jeꞌ̱e̱ kaj̱xta paṉ
paṉ jatyeꞌe je̱ Jesús du̱jaanchjávadap,
veꞌem tseꞌe du̱jayej̱ptuvat je̱ joojntykin
juuꞌ veꞌe xaꞌ̱ma kaj̱x ijtp. 17 ¡Yakmaj̱a
yakjaancha jeṯs vintsaꞌ̱ag̱a tseꞌe yꞌijtnit
xaꞌ̱ma kaj̱x je̱ tun toꞌk Nteꞌyam, juuꞌ veꞌe
xaꞌ̱ma kaj̱x yakkutojknup, juuꞌ veꞌe ni
vinꞌita kavintó̱kip, juuꞌ veꞌe kayakꞌixp!
Amén.

18Timoteo, nꞌonu̱kjaꞌvipts aṯs mitseꞌe.
Yaꞌ̱a̱ juuꞌ aṯs mitseꞌe tu̱ntukpavaꞌañ,
pyaatyp yꞌakee̱g̱uipts jeꞌ̱e̱ veꞌe maa̱ṯ je̱
Nteꞌyam je̱ yꞌayook juuꞌ veꞌe je̱ utsta je̱
ajchta kyo̱jtsnajxtu mits kaj̱x. Mputáḵa-
japts jeꞌ̱e̱ veꞌe juuꞌ veꞌe mko̱jtsu̱xju̱du
jeṯseꞌe o̱y xmutónu̱t xmupáḵu̱t je̱ Jesu-
cristo jeṯseꞌe xꞌamaa̱ḏaagat nu̱jom juuꞌ
jatyeꞌe ka ó̱yap. 19Tonu̱ tseꞌe veꞌem je̱
jaanchjaꞌvin maa̱ṯ jeṯs je̱ vaꞌajts vin-
maꞌyu̱n maa̱ṯ. Jem̱eꞌe juuꞌ veꞌe du̱ka-
jaanchjaꞌvidup ku̱xeꞌe du̱kamaj̱ap̱aa̱m̱di
juuꞌ veꞌe je̱ Espíritu Santo kyaj̱tsp.
20Veꞌem xa veꞌe jyajtti je̱ Himeneo jeṯs
je̱ Alejandro, jeꞌ̱eḏa juuꞌ aṯseꞌe mpaa̱m̱du
jem̱ je̱ Satanás kyaꞌ̱m jeṯseꞌe yaktsaach-
paaꞌtjadat, veꞌem tseꞌe du̱nu̱jávadat jeṯs
kaꞌa veꞌe je̱ Nteꞌyam du̱vinko̱jtspéṯtat.

Jeꞌ̱e̱ paṉ vintso̱ veꞌe chapkó̱tstat

2Mutoꞌk viijn, jeꞌ̱e̱ aṯseꞌe ntsaj̱kp jeṯ-
seꞌe je̱ jayu je̱ Nteꞌyam du̱ꞌamó̱tudat

anañu̱joma je̱ jayu kaj̱xta, je̱ Nteꞌyam
du̱mukó̱tstat, du̱munooꞌkxtu̱ktat, jeṯseꞌe
du̱kuko̱jtsjadat. 2Ntsaj̱kpts aṯseꞌe jeṯseꞌe
du̱nu̱tsapkó̱tstat paṉ paṉ jatyeꞌe yakku-
tojktup jeṯs paṉ paṉ jatyeꞌe je̱ kajpu̱n
du̱nu̱vinténidup, ax veꞌem tseꞌe o̱y aaj o̱y
jo̱o̱t njoojntykimdat, o̱y nmaajkꞌijtumja-
dat je̱ Nteꞌyam maa̱ṯ, jeṯseꞌe ntoꞌnum-
dat juuꞌ veꞌe pyaatyp yꞌakee̱g̱uip. 3 O̱y
xa jeꞌ̱e̱ veꞌe ku veꞌe veꞌem yaknu̱t-
sapkaṯs, yꞌo̱yjaꞌvipts jeꞌ̱e̱ veꞌe je̱ nYak-
tso̱o̱kpamda Nteꞌyam, 4 ku̱x jeꞌ̱e̱ veꞌe
chaj̱kp jeṯseꞌe anañu̱joma je̱ jayu du̱-
jayej̱ptinit je̱ joojntykin juuꞌ veꞌe xaꞌ̱ma
kaj̱x ijtp jeṯseꞌe du̱nu̱jávadat je̱ tyu̱v jeꞌ̱e.̱
5Toꞌkji xa jeꞌ̱e̱ veꞌe je̱ Nteꞌyam, toꞌkjivats
jeꞌ̱e̱ veꞌe paṉeꞌe o̱ꞌyixjup jeṯseꞌe du̱yak-
namyujo̱tꞌó̱yajat je̱ jayu jeṯs je̱ Nteꞌyam,
je̱ jayu Jesucriistots jeꞌ̱e̱ veꞌe. 6Namya-
so̱o̱kjuts jeꞌ̱e̱ veꞌe jeṯseꞌe yꞌukꞌaa̱ꞌ̱k, veꞌem
tseꞌe du̱kuvejt anañu̱joma je̱ jayu je̱ ty-
o̱kin. Yaꞌ̱a̱ tseꞌe nu̱java taan ku veꞌe je̱
Nteꞌyam du̱tsaj̱k. 7Ku̱x chaj̱kpeꞌe jeṯseꞌe
anañu̱joma je̱ jayu du̱jayej̱ptinit je̱ joo-
jntykin juuꞌ veꞌe xaꞌ̱ma kaj̱x ijtp, jeꞌ̱e̱
kaj̱xts aṯseꞌe nyakpu̱u̱jm kaꞌamaayva jeṯs
kukáṯsiva. Tyú̱vamts yaꞌ̱a̱ veꞌe juuꞌ aṯseꞌe
nkaj̱tsp, kaꞌa aṯseꞌe ntaaya, kukáṯsiva aṯ-
seꞌe nyakpu̱u̱jm jeṯs aṯseꞌe ntukyakꞌix-
páḵtat je̱ tyu̱v jeꞌ̱e̱ paṉ paṉ jatyeꞌe ka
je̱ israeejlit jáyuvap jeṯseꞌe du̱jaanchjá-
vadat je̱ Cristo.

8Ntso̱jkpapts aṯseꞌe jeṯseꞌe je̱ yaaꞌtyaj̱k
chapkó̱tstat paṉ joma veꞌe je̱ jaanch-
jaꞌvivataj̱k ñayꞌamókajada, je̱ kyaꞌ̱aj̱
du̱yakpojtu̱ktat je̱ vaꞌajts aaj je̱ vaꞌajts
jo̱o̱t maa̱ṯ, je̱ jayu du̱kamuꞌéḵjadat jeṯ-
seꞌe je̱ jayu du̱kamaa̱ṯnakyo̱jtsvintsó̱vja-
dat. 9Ntso̱jkpapts aṯseꞌe jeṯseꞌe je̱ taꞌ̱ax̱-
taj̱k ñaxyó̱xjadat o̱y yakxó̱n ax joꞌn du̱-
paaꞌty du̱ꞌakee̱g̱a ax joꞌn du̱vinmachju̱;
ka jeꞌ̱ep̱eꞌe ku veꞌe je̱ namyaj̱in kaj̱x

du̱pam̱da je̱ vyaajy je̱ chojin ukpu̱ je̱
namyaj̱in kaj̱x du̱jayep̱ta je̱ oro, je̱ per-
las, ukpu̱ je̱ tsó̱vax vit; 10 jeꞌ̱e̱ veꞌe jeṯ-
seꞌe je̱ yꞌo̱y jeꞌ̱e̱ du̱tóndat, veꞌem ax
joꞌn du̱paaꞌty du̱ꞌakee̱g̱a jeṯseꞌe du̱tóndat
je̱ taꞌ̱ax̱taj̱kta paṉ paṉ jatyeꞌe vaandup
jeṯs vyinjaꞌvidup vyintsaꞌ̱kidupeꞌe je̱
Nteꞌyam. 11Vaꞌan tseꞌe je̱ taꞌ̱ax̱taj̱k du̱-
naajkꞌítjada jep̱ kutojku̱n paꞌtkup jeṯseꞌe
amaꞌ̱aṯ du̱ꞌamo̱tunáxtat je̱ kaꞌamaꞌyu̱n.
12Kaꞌa xa aṯseꞌe nyakjaty jeṯseꞌe je̱ taꞌ̱ax̱-
taj̱k du̱yakꞌixpáḵu̱t je̱ yaaꞌtyaj̱k ukpu̱
du̱yakkutojkjat, amaꞌ̱aṯeꞌe yꞌítu̱t. 13Ku̱x
tooꞌvaj̱kpeꞌe je̱ Nteꞌyam du̱pu̱u̱jm je̱
Adán, vanꞌit tseꞌe je̱ Eva. 14Ax je̱ Adán,
ka jeꞌ̱ep̱ tseꞌe yakvinꞌaa̱ꞌ̱n, je̱ taꞌ̱ax̱taj̱keꞌe.
Ax ku tseꞌe yakvinꞌu̱u̱ꞌn, vanꞌit tseꞌe ty-
o̱kimpu̱jk. 15Ax xo̱o̱ndu̱k jo̱o̱t tseꞌe yꞌít-
tat je̱ taꞌ̱ax̱taj̱k, jeꞌ̱e̱ veꞌe ku veꞌe je̱ ónu̱k
du̱jayep̱ta jeṯseꞌe du̱yakyee̱ꞌ̱kta, ku veꞌe
ñaajkꞌítjada je̱ jaanchjaꞌvin maa̱ṯ jeṯs je̱
tso̱jku̱n maa̱ṯ, vaꞌajts, jeṯseꞌe tsoj yakxó̱n
jyáyuvada jyoojntykada.

Vintso̱ veꞌe jyoojntykadat paṉ
paṉ jatyeꞌe du̱nu̱vinténidup

je̱ jaanchjaꞌvivataj̱k

3 Tyú̱vam xa yaꞌ̱a̱ veꞌe ya̱ kaṯs: O̱y xa
jeꞌ̱e̱ veꞌe ku veꞌe je̱ jayu du̱tsaḵ jeṯseꞌe

je̱ jaanchjaꞌvivataj̱k du̱nu̱vintéṉat. 2Ax
veꞌem tseꞌe, paṉ paṉ tseꞌe du̱nuvinténip
je̱ jaanchjaꞌvivataj̱k, tun vinko̱pkts jeꞌ̱e̱
veꞌe jeṯseꞌe ti to̱kin kyayakpaatjat, toꞌkji
je̱ ñu̱daꞌ̱ax̱ du̱jayép̱u̱t, ñayꞌakuvaa̱ꞌ̱najat,
ñaajkꞌítju̱t viji kej, yakxó̱n jyáyuvat, o̱y
jayu ñapyám̱ju̱t maa̱ṯ je̱ jeꞌ̱yva jayu, je̱
yakꞌixpaj̱kk du̱játu̱t, 3 juuꞌ jaty du̱muté-̱
nat, kyaꞌooꞌku̱t kyamoꞌokju̱t, je̱ jayu
du̱katsiiꞌku̱t, je̱ jayu du̱katsoꞌoxpáḵu̱t, je̱
meen du̱kakáxju̱t, 4du̱játu̱t vintso̱ veꞌe
o̱y yakkutóku̱t jep̱ jyu̱u̱mp tyu̱jkp, jeṯs
vintso̱ veꞌe je̱ yꞌónu̱k anañu̱joma kaj̱x
kyaṯsap̱áḵjadat jeṯseꞌe vyintsaꞌ̱ag̱ajadat.
5Ku̱x paṉ kaꞌa xa veꞌe du̱jaty vintso̱ veꞌe
jep̱ jyu̱u̱mp tyu̱jkp yakkutóku̱t, ¿vintso̱ts
jeꞌ̱e̱ veꞌe yꞌo̱ꞌyixju̱t jeṯseꞌe du̱ꞌixꞌítu̱t je̱

Nteꞌyam je̱ jyayu joma veꞌe ñayꞌamóka-
jada? 6Kaꞌats jeꞌ̱e̱ veꞌe je̱ jaanchjaꞌ-
vivataj̱k du̱nu̱vintéṉat paṉ paṉeꞌe tun
vee̱ꞌ̱nnum ijtp ku veꞌe jyaanchjaꞌviꞌuk-
vaajñ, ku̱x paṉ veꞌemeꞌe, toꞌmayji tseꞌe
ñamyáj̱ajat jeṯseꞌe kyaꞌat jep̱ to̱kin jaa̱ṯp
jeṯseꞌe yakmo̱o̱ynit je̱ tsaachpaatu̱n juuꞌ
veꞌe xaꞌ̱ma kaj̱x ijtnup, veꞌem ax joꞌn
je̱ ko̱ꞌo̱yjáyuvap kyaꞌa jep̱ to̱kin jaa̱ṯp
jeṯseꞌe yakmo̱o̱ynit je̱ tsaachpaatu̱n juuꞌ
veꞌe xaꞌ̱ma kaj̱x ijtnup. 7Tun vinkó̱p-
kpats jeꞌ̱e̱ veꞌe jeṯseꞌe ti to̱kin kya-
paatu̱xjadat paṉ paṉ jatyeꞌe du̱kajaanch-
jaꞌvidup je̱ Jesucristo. Ku̱x paṉ yak-
paatjip xa veꞌe je̱ to̱kin je̱ jayu juuꞌ veꞌe
du̱nu̱vinténip je̱ jaanchjaꞌvivataj̱k, nu̱n-
jajtpeꞌe ku veꞌe je̱ Nteꞌyam du̱ko̱o̱ꞌkmu-
toonnit du̱ko̱o̱ꞌkmupaj̱knit ax joꞌn du̱-
paaꞌty du̱ꞌakee̱g̱a jeṯseꞌe veꞌem kyaꞌat
jem̱ je̱ ko̱ꞌo̱yjáyuvap kyaꞌ̱m.

Vintso̱ veꞌe jyoojntykadat
paṉ paṉ jatyeꞌe pattoꞌnidup

8Nay veꞌempa tseꞌe, paṉ paṉeꞌe du̱-
pattoꞌnidup je̱ jayu juuꞌ veꞌe du̱nu̱vin-
ténidup je̱ jaanchjaꞌvivataj̱k, tun vinko̱p-
kts jeꞌ̱e̱ veꞌe jeṯseꞌe ñaajkꞌítjadat paṉ
vintso̱ veꞌe yakvintsaꞌ̱ag̱adat, je̱ jayu
du̱kavinꞌaa̱ꞌ̱ndat, kyaꞌooꞌktat kyamoꞌok-
jadat, je̱ meen du̱kakáxjadat, 9 jeṯseꞌe
ñaajkꞌítjadat paṉ vintso̱ veꞌe je̱ vaꞌajts
vinmaꞌyu̱n maa̱ṯ du̱jaanchjávadat je̱ o̱y
kaṯs je̱ o̱y ayook juuꞌ veꞌe je̱ Nteꞌyam
xtuknu̱jaꞌvimdu. 10Vaꞌan tseꞌe tooꞌvaj̱kp
du̱yakpayo̱ꞌo̱yda paṉ o̱yeꞌe juuꞌ du̱tonda.
Ax paṉ kaꞌa tseꞌe ti to̱kin yakpaat-
jada, vanꞌítnum tseꞌe yakpám̱dat pat-
toꞌnivada. 11Nay veꞌempa tseꞌe je̱ ñu̱-
daꞌ̱ax̱ta, veꞌem tseꞌe du̱tsaḵ jeṯseꞌe ñaa-
jkꞌítjadat vintso̱ veꞌe je̱ jayu vyintsaꞌ̱a-̱
gajadat, ñayꞌakuvaa̱ꞌ̱najadat, du̱tóndat
nu̱jom ax joꞌn du̱paaꞌty du̱ꞌakee̱g̱a. Kaꞌa
tseꞌe yꞌako̱tsu̱toonkadat. 12Ax je̱ pat-
toꞌniva, toꞌkjits jeꞌ̱e̱ veꞌe je̱ ñu̱daꞌ̱ax̱ du̱-
jayép̱u̱t, ñu̱jávapts jeꞌ̱e̱ veꞌe o̱y vintso̱
veꞌe je̱ kutojku̱n du̱pám̱u̱t jep̱ jyu̱u̱mp

tyu̱jkp jeṯseꞌe je̱ yꞌónu̱k du̱yakkutojk-
jat. 13Ku̱x jeꞌ̱eḏa paṉ paṉ jatyeꞌe o̱y
yakxó̱n pattoꞌnidup, yakvintsaꞌ̱ag̱adapts
jeꞌ̱e̱ veꞌe, maḵk aaj maḵk jo̱o̱t tseꞌe du̱-
jayép̱tat je̱ jaanchjaꞌvin juuꞌ veꞌe yak-
jayej̱pp ku veꞌe je̱ jayu toꞌk muk yꞌit je̱
Cristo Jesús maa̱ṯ.
O̱o̱yeꞌe du̱tunnu̱maj̱a juuꞌ veꞌe je̱

Nteꞌyam xtuknu̱jaꞌvimdu
14Ntsaj̱kpts aṯseꞌe jeṯs aṯs mitseꞌe

tso̱jk naj̱kx nkuꞌix. Ax ntuknu̱jaꞌyipts aṯs
mitseꞌe ya̱ naḵ, 15 ku̱x paṉ taꞌnip aṯ-
seꞌe, mnu̱jaꞌvinupts mits jeꞌ̱e̱ veꞌe vintso̱
veꞌe du̱tsaḵ jeṯseꞌe je̱ Nteꞌyam je̱ jyayu
ñaajkꞌítjadat, jeꞌ̱eḏa paṉeꞌe du̱jaanch-
jaꞌvidup je̱ joojntyk Nteꞌyam, jeꞌ̱eḏa
paṉeꞌe ijttup ax joꞌn je̱ xen jeṯs je̱
paṯs juuꞌ veꞌe tso̱o̱ꞌntkp jep̱ naaxyp, ku̱x
yakpojtu̱ktupeꞌe jeṯseꞌe maḵk du̱yakꞌitta
je̱ tyu̱v jeꞌ̱e.̱ 16Kaꞌa xa veꞌe ñu̱nkayakku-
váḵu̱t jeṯs o̱o̱yeꞌe du̱tunnu̱maj̱a juuꞌ veꞌe
je̱ Nteꞌyam xtuknu̱jaꞌvimdu. Yaꞌ̱aṯs jeꞌ̱e̱
veꞌe:
Yaknu̱keꞌ̱xnataj̱ki xa veꞌe je̱ Jesucristo je̱

jayu niꞌkxax kó̱pkax,
je̱ Espíritu Santo tseꞌe je̱ jayu du̱tuknu̱-

jaꞌvi jeṯs pyaatyp yꞌakee̱g̱uip jeꞌ̱e̱
veꞌe juuꞌ veꞌe tyoon kyo̱jts,

íxju̱du tseꞌe je̱ ángeles,
yaknu̱ko̱jts tseꞌe joma veꞌe may itu̱naax,
yakjaanchjaꞌvi tseꞌe yaja naxviijn,
tsajpej̱tnuts jeꞌ̱e̱ veꞌe.
Jeꞌ̱eḏa paṉ paṉ jatyeꞌe du̱maso̱ꞌo̱ktap

je̱ tu̱v jaanchjaꞌvin

4 Ax je̱ Espíritu Santo, vaꞌajtsts jeꞌ̱e̱
veꞌe du̱ꞌavana jeṯs ku veꞌe tyám̱init

je̱ itaḵax̱, jem̱ tseꞌe paṉeꞌe du̱ko̱o̱ꞌk-
jaanchjaꞌvidinup je̱ tyu̱v jeꞌ̱e̱ jeṯseꞌe du̱-
panaj̱kxtat je̱ ko̱ꞌo̱yjáyuvap je̱ yꞌixpaj̱ku̱n
juuꞌ veꞌe je̱ jayu tyukvinꞌaa̱ꞌ̱ndup, 2mya-̱
jap̱ám̱dapts jeꞌ̱e̱ veꞌe je̱ jayu juuꞌ veꞌe
taayidup, je̱ jayu juuꞌ veꞌe du̱ko̱o̱ꞌk-
to̱kinjaꞌvidinup je̱ kyo̱ꞌo̱y jeꞌ̱e̱ juuꞌ veꞌe
tyoondup. 3Ax je̱ jayu tseꞌe vaꞌandap

jeṯs kaꞌa veꞌe je̱ Nteꞌyam du̱tsaḵ jeṯseꞌe
je̱ jaanchjaꞌvivataj̱k je̱ taꞌ̱ax̱taj̱k ukpu̱
je̱ yaaꞌtyaj̱k du̱jayép̱tat, pyavaanduvap
tseꞌe je̱ jayu jeṯs jem̱eꞌe je̱ kaaky je̱
ju̱ꞌkx juuꞌ veꞌe kyakáydap kyajaꞌ̱kxtap.
Veꞌem tseꞌe du̱pavaꞌandat ó̱yameꞌe je̱
Nteꞌyam du̱pu̱u̱jm je̱ kaaky je̱ ju̱ꞌkx jeṯ-
seꞌe je̱ kuko̱jtsu̱n maa̱ṯ du̱káydat du̱-
jaꞌ̱kxtat jeꞌ̱eḏa paṉ paṉ jatyeꞌe du̱jaanch-
jaꞌvidup je̱ Nteꞌyam jeṯseꞌe du̱nu̱jávada
je̱ tyu̱v jeꞌ̱e.̱ 4Ku̱x nu̱jomeꞌe juuꞌ jatyeꞌe
je̱ Nteꞌyam pyaa̱m̱, o̱yts jeꞌ̱e̱ veꞌe, ni tía
veꞌe juuꞌ veꞌe nu̱nkayakkuváḵup ku veꞌe
je̱ jayu du̱maaꞌyu̱njáva, 5 ku̱x vaꞌajts jeꞌ̱e̱
veꞌe je̱ Nteꞌyam je̱ yꞌayook kaj̱x jeṯs je̱
tsapkaṯs kaj̱x.

Jeꞌ̱e̱ paṉeꞌe je̱ Jesucristo o̱y
du̱mutoomp du̱mupaj̱kp

6Paṉ mtukꞌixp xa mitseꞌe ya̱ ixpaj̱ku̱n
je̱ utsta je̱ ajchta maa̱ṯ je̱ utsta je̱ tsaꞌ̱aḏa,
o̱yts mitseꞌe veꞌem je̱ Jesucristo xmutún
xmupu̱k; jeṯs je̱ ayook juuꞌ veꞌe njaanch-
jaꞌvimdup jeṯs je̱ o̱y ixpaj̱ku̱n juuꞌ veꞌe
mpanaj̱kxumdup, jeꞌ̱e̱ tseꞌe mputáḵajap
jeṯseꞌe maḵk mꞌijtnit toꞌk muk je̱ Je-
sucristo maa̱ṯ. 7Ax kaꞌa tseꞌe xmaj̱ap̱á-̱
mu̱t je̱ kaṯs juuꞌ veꞌe je̱ jayu myutaay-
vaattup jeṯseꞌe japyayo̱ꞌo̱y juuꞌ du̱ko̱tsta,
jeꞌ̱e̱ veꞌe mtónup mkó̱tsup vintso̱ veꞌe
je̱ Nteꞌyam ijtp xvintsaꞌ̱ag̱at. 8Toꞌnu̱xjup
tseꞌe je̱ jayu ku veꞌe je̱ ñiꞌkx je̱ ky-
o̱pk du̱yakꞌampu̱k ax joꞌn tyun ax joꞌn
kyooꞌya, ax anañu̱joma kaj̱x tseꞌe je̱
jayu tyoꞌnu̱xju̱ ku veꞌe du̱toonka vintso̱
veꞌe je̱ Nteꞌyam yakmaj̱a yakjaancha
yꞌijtnit, toꞌnu̱xjupts jeꞌ̱e̱ veꞌe ya̱ joojn-
tykin kaj̱x juuꞌ veꞌe u̱xyam jeṯseꞌe ty-
oꞌnu̱xju̱t je̱ joojntykin kaj̱x juuꞌ veꞌe
miimpnum. 9Tyú̱vam xa yaꞌ̱a̱ veꞌe ya̱
kaṯs juuꞌ aṯs mitseꞌe nvaajnjip, pyaatyp
yꞌakee̱g̱uipts jeꞌ̱e̱ veꞌe jeṯseꞌe anañu̱joma
du̱jaanchjávadat. 10 Jeꞌ̱eṯs jeꞌ̱e̱ veꞌe juuꞌ
veꞌe nnu̱toꞌnumdup jeṯseꞌe je̱ vinmaꞌyu̱n
njayej̱pumda, jeṯs jeꞌ̱e̱ kaj̱xeꞌe nꞌaꞌíx-
umda je̱ joojntyk Nteꞌyam, juuꞌ veꞌe



1 Timoteo 4:11 416 1 Timoteo 5:10

anañu̱joma je̱ jayu kaj̱xta je̱ nu̱tso̱o̱ku̱n
du̱yakmiin yaja naxviijn, vinko̱pk jeꞌ̱eḏa
paṉ paṉ jatyeꞌe jaanchjaꞌvijidup.

11 Jeꞌ̱e̱ tseꞌe je̱ jayu mtukpavaꞌanup
jeṯseꞌe je̱ jayu xtukꞌíxu̱t. 12Kaꞌa
tseꞌe paṉ mviijnkꞌíxju̱t ku̱x mitseꞌe
mootsknum, je̱ nu̱ꞌixvaatsu̱neꞌe mꞌítu̱t
jej̱a je̱ jaanchjaꞌvivataj̱k vyinkujk
paṉ vintso̱ veꞌe mkaṯs, paṉ vintso̱
veꞌe mnaajkꞌítju̱, paṉ vintso̱ veꞌe je̱
tso̱jku̱n jeṯs je̱ jaanchjaꞌvin xjayep, jeṯs
paṉ vintso̱ veꞌe vaꞌajts mjoojntyka.
13Namvaat aṯseꞌe njeꞌya, tukvinkó̱tsats
je̱ jayu je̱ Kunuuꞌkx Jatyán, jeꞌ̱e̱ tseꞌe
je̱ jayu mtukkaꞌamáydap jeṯseꞌe
xtukyakꞌixpáḵtat. 14Yakvinko̱pka
je̱ maaꞌyu̱n je̱ putaj̱kin juuꞌ veꞌe
je̱ Nteꞌyam mmo̱o̱jyju ku veꞌe je̱
kyaꞌ̱aj̱ mtuknu̱ko̱o̱jnjidi jeꞌ̱e̱ paṉeꞌe
du̱nu̱vinténidup je̱ jaanchjaꞌvivataj̱k
jeṯseꞌe je̱ Nteꞌyam je̱ yꞌayook
du̱ko̱jtsnajxti mits kaj̱x, je̱ maaꞌyu̱n
je̱ putaj̱kints jeꞌ̱e̱ veꞌe juuꞌ kaj̱xeꞌe
mꞌo̱ꞌyixju̱ jeṯseꞌe je̱ jayu xtuknu̱jávat je̱
Nteꞌyam je̱ yꞌayook.

15Toꞌk aaj toꞌk jo̱o̱teꞌe veꞌem tonu̱
jeṯs maj̱ap̱am̱u̱, veꞌem tseꞌe anañu̱joma
je̱ jayu du̱ꞌíxu̱t vintso̱ veꞌe jyaaꞌknu̱yóka
je̱ yꞌo̱y jeꞌ̱e̱ juuꞌ veꞌe mtuump mkaj̱tsp.
16Xaꞌ̱ma tseꞌe o̱y xꞌíxu̱t juuꞌ veꞌe mtuump
mkaj̱tsp jeṯs juuꞌ veꞌe je̱ jayu mtukꞌixp.
Paṉ mtuump xa veꞌe veꞌem, mjayép̱up
tseꞌe viinm je̱ joojntykin juuꞌ veꞌe xaꞌ̱ma
kaj̱x ijtp, nay veꞌempa jeꞌ̱eḏa paṉ paṉ
jatyeꞌe mꞌamo̱tunajxju̱dup.
Vintso̱ veꞌe je̱ Timoteo ñaajkꞌítju̱t

maa̱ṯ je̱ jaanchjaꞌvivataj̱k

5 Kaꞌa tseꞌe je̱ naꞌavtaj̱k o̱yvintso̱va
xnaa̱j̱mat, ñojkꞌó̱yeꞌe tsoj yakxó̱n

xtukvinjávat juuꞌ, veꞌem ax joꞌn je̱ mteeꞌ
ku̱yꞌijt joꞌn. Veꞌem tseꞌe je̱ vaju̱tyaj̱kta
xjávat ax joꞌn je̱ mꞌutsta ku̱yꞌijt joꞌn.
2Nay veꞌem tseꞌe je̱ amaj̱aṯaj̱k xjávat ax
joꞌn je̱ mtaak ku̱yꞌijt joꞌn; jeṯseꞌe veꞌem
xjávat je̱ kiixu̱taꞌ̱ax̱ta ax joꞌn je̱ mꞌutsta

ku̱yꞌijt joꞌn, je̱ vaꞌajts aaj je̱ vaꞌajts jo̱o̱t
maa̱ṯ jeṯs je̱ vaꞌajts vinmaꞌyu̱n maa̱ṯ.

3 Ixu̱ vintso̱ veꞌe yakputáḵat je̱ kuꞌaa̱ꞌ̱k
taꞌ̱ax̱taj̱k paṉ paṉeꞌe ko̱o̱ꞌkꞌijtu̱xjinup
paṉ paṉ jatyeꞌe putáḵajap. 4Ax paṉ jem̱
tseꞌe je̱ kuꞌaa̱ꞌ̱k taꞌ̱ax̱taj̱k juuꞌ veꞌe jem̱ je̱
yꞌónu̱k ukpu̱ je̱ yꞌap je̱ yꞌo̱k, vaꞌan tseꞌe
je̱ muutskit ónu̱k tooꞌvaj̱kp je̱ myú̱jit
jayu du̱ꞌixꞌitta. Vaꞌan tseꞌe du̱tonu̱mpi-
jtjidinuva je̱ tso̱jku̱n jeṯs je̱ maaꞌyu̱n juuꞌ
veꞌe jayej̱pu̱xju̱du ku veꞌe maḵkna tso̱t-
sna vyeꞌ̱nada, veꞌem ax joꞌn du̱paaꞌty
du̱ꞌakee̱g̱a ku veꞌe je̱ Nteꞌyam yakv-
injava yakvintsaꞌ̱ag̱a, ku̱x jeꞌ̱e̱ veꞌe je̱
Nteꞌyam yꞌo̱yjaꞌvip. 5Ax je̱ kuꞌaa̱ꞌ̱k taꞌ̱ax̱-
taj̱k paṉ paṉeꞌe katuntihꞌijtu̱xjup jeṯseꞌe
naaydum tu̱tyaanni, je̱ Nteꞌyam tseꞌe yꞌa-
jo̱o̱tip, jó̱vum xaa̱j̱ jó̱vum tsooj tseꞌe du̱-
munooꞌkxtu̱k jeṯseꞌe chapkaṯs. 6Ax je̱
kuꞌaa̱ꞌ̱k taꞌ̱ax̱taj̱k juuꞌ veꞌe jem̱ xo̱o̱jntku̱n
jo̱o̱tm naajkꞌituvaajnjup, ó̱yam tseꞌe jya-
joojntyka, jem̱ tseꞌe je̱ to̱kin kyaꞌ̱m ñaa-
jkꞌítju̱. 7 Juuꞌts aṯs mitseꞌe ntuknu̱jaꞌyip,
jeꞌ̱e̱ tseꞌe mtukpavaꞌandap je̱ jaanchjaꞌvi-
vataj̱k, veꞌem tseꞌe ti to̱kin kyayakpaat-
jadat. 8Paṉ jem̱ xa veꞌe paṉeꞌe naty-
ijjup jaanchjaꞌviva jeṯseꞌe du̱kaꞌixꞌit je̱
jyayu, vinko̱pkts jeꞌ̱e̱ veꞌe juuꞌ veꞌe jep̱
jyu̱u̱mp tyu̱jkp, kaꞌa tseꞌe du̱kuvu̱k je̱ tu̱v
jaanchjaꞌvin, nu̱yojk je̱ kyo̱ꞌo̱y jeꞌ̱e̱ jeꞌ̱e̱
veꞌe ku veꞌe veꞌem du̱tún jeṯs kaꞌa veꞌe
jeꞌ̱e̱ juuꞌ veꞌe tyoondup paṉ paṉ jatyeꞌe
je̱ Nteꞌyam du̱kajaanchjaꞌvidup, yꞌixꞌijt-
tupts jeꞌ̱e̱ veꞌe je̱ jyáyuda.

9Ku veꞌe yakjavyéṯtat je̱ kuꞌaa̱ꞌ̱k taꞌ̱ax̱-
taj̱k juuꞌ jatyeꞌe je̱ jaanchjaꞌvivataj̱k
pyutáḵadap, jeꞌ̱ej̱yji tseꞌe jyavyej̱tjadap
je̱ xyaa̱j̱ paṉ paṉ jatyeꞌe toogupx joojnt
tu̱tyáḵada, juuꞌ veꞌe toꞌkji je̱ yaaꞌtyaj̱k
du̱jayej̱ptu, 10 jeṯseꞌe yaknu̱java je̱ yꞌo̱y
jeꞌ̱e̱ kaj̱x juuꞌ veꞌe tyoondu, veꞌem ax
joꞌn je̱ ónu̱k du̱yakyee̱ꞌ̱kti, o̱y jayu
ñapyaa̱j̱mjidi maa̱ṯ je̱ jeꞌ̱yva jayu, du̱-
pakpojti je̱ Nteꞌyam je̱ jyayu, jeṯseꞌe
du̱putaj̱kidi paṉ paṉ jatyeꞌe tsaachpaat-

tup, jeꞌ̱e̱ veꞌe ku veꞌe nu̱jom je̱ yꞌo̱y jeꞌ̱e̱
du̱toondi.

11Ax kaꞌa tseꞌe yakjavyéṯu̱t je̱ kuꞌaa̱ꞌ̱k
taꞌ̱ax̱taj̱kta juuꞌ veꞌe du̱kataj̱kipna
toogupx joojnt. Ku̱x ku xa veꞌe
je̱ yaaꞌy kax du̱jayep̱ta, kaꞌa tseꞌe
du̱ꞌukkuvaj̱ktini juuꞌ veꞌe vyaajntktu
vintso̱ veꞌe du̱mutóndat du̱mupáḵtat je̱
Cristo, yaaꞌvyaḵuvaandinuvapeꞌe. 12Ku
veꞌe veꞌem du̱tonda, tukkuvéṯjadapts
jeꞌ̱e̱ veꞌe je̱ Nteꞌyam jeꞌ̱e̱ kaj̱x ku veꞌe
du̱kakutyonda juuꞌ veꞌe ñu̱ꞌatso̱ꞌvidu.
13Nooxjajttup tseꞌe ku̱xeꞌe je̱ tyoonk
kyaꞌijtu̱xjada, ax ka nooxjyap tseꞌe,
taj̱km taj̱kmeꞌe tyaj̱kiduva jeṯseꞌe
yꞌako̱tsu̱toonkada, du̱tuktáḵada juuꞌ
veꞌe kapaatju̱dup, jeṯseꞌe jyomvaꞌanda
tyivaꞌanda. 14 Jeꞌ̱e̱ kaj̱xts aṯseꞌe ntsaḵ
jeṯseꞌe je̱ muutskit kuꞌaa̱ꞌ̱k taꞌ̱ax̱taj̱k
yaaꞌvyaj̱ktinuvat, je̱ ónu̱k du̱jayép̱tat,
jeṯseꞌe je̱ jyaa̱j̱n je̱ tyaj̱k du̱ꞌixꞌíttat. Ax
veꞌem tseꞌe kyaꞌo̱ꞌyixjadat vintso̱ veꞌe je̱
to̱kin xpaatjimdat yaꞌ̱a̱ kaj̱x je̱ jayu juuꞌ
veꞌe du̱tsoꞌoxpaj̱ktup je̱ Nteꞌyam. 15Ku̱x
jem̱eꞌe je̱ kuꞌaa̱ꞌ̱k taꞌ̱ax̱taj̱k juuꞌ veꞌe je̱
tu̱vu̱tooꞌ du̱maso̱o̱ktu jeṯseꞌe je̱ Satanás
du̱panaj̱kxti.

16Paṉ jem̱ xa veꞌe je̱ jaanchjaꞌviva,
je̱ yaaꞌtyaj̱k ukpu̱ je̱ taꞌ̱ax̱taj̱k, jeṯseꞌe
jem̱ je̱ jyayu juuꞌ veꞌe kuꞌaa̱ꞌ̱k taꞌ̱ax̱-
taj̱k, vaꞌan tseꞌe du̱putáḵada, veꞌem tseꞌe
je̱ jaanchjaꞌvivataj̱k kyatsoꞌoxjajtu̱xjadat
jeṯseꞌe yꞌo̱ꞌyixjadat jeṯseꞌe du̱putáḵadat
je̱ kuꞌaa̱ꞌ̱k taꞌ̱ax̱taj̱kta paṉ paṉ jatyeꞌe
katuntihꞌijtu̱xju̱dup.

17 Je̱ jayu paṉ paṉ jatyeꞌe du̱nu̱vin-
ténidup je̱ jaanchjaꞌvivataj̱kta, jeꞌ̱e̱ tseꞌe
yakmo̱ꞌo̱dap nu̱yojk je̱ vintsaꞌ̱kin jeṯs je̱
putaj̱kin, vinko̱pk jeꞌ̱eḏa paṉ paṉ jatyeꞌe
kaꞌamaaydup jeṯseꞌe yakꞌixpaḵta. 18Ku̱x
jidu̱ꞌu̱meꞌe je̱ Kunuuꞌkx Jatyán vyaꞌañ:
“Kaꞌa tseꞌe je̱ yꞌajéṉ xpaa̱j̱mjat je̱ tsap-
kaaj juuꞌ veꞌe du̱vintee̱ꞌ̱mp je̱ trigo.”
Vaampap tseꞌe jidu̱ꞌu̱m: “Je̱ toompa
jayu, vyinmajtsjupts jeꞌ̱e̱ veꞌe jeṯseꞌe yak-
mujóyu̱t.” Jidu̱ꞌu̱m tseꞌe vyaꞌañ.

19Kaꞌa tseꞌe xmaj̱ap̱ám̱u̱t je̱ jayu juuꞌ
veꞌe du̱nu̱ꞌaa̱ꞌ̱nip ukpu̱ du̱nu̱vampej̱tp
toꞌk je̱ jayu juuꞌ veꞌe du̱nu̱vinténip
je̱ jaanchjaꞌvivataj̱k, vanꞌítnumeꞌe paṉ
jem̱eꞌe nu̱mej̱tsk ukpu̱ nu̱toojk juuꞌ veꞌe
du̱nu̱ko̱jtspej̱ttup je̱ yꞌayook. 20Ax je̱
jayu juuꞌ veꞌe du̱nu̱vinténidup je̱ jaanch-
jaꞌvivataj̱k jeṯseꞌe tyo̱kintonda, mtuk-
naa̱j̱map tseꞌe jej̱a anañu̱joma je̱ jayu
vyinkujk, veꞌem tseꞌe je̱ viijnk jayu
chaꞌ̱ag̱adat jeṯseꞌe veꞌem kyajátkiduvat.
21 Je̱ Nteꞌyam jeṯs je̱ Jesucristo maa̱ṯ je̱
yꞌaangeles, jéj̱ats aṯs mitseꞌe jeꞌ̱e̱ vyinku-
jkta ntukpavaꞌañ jeṯs yaꞌ̱a̱ veꞌe xku-
tyónu̱t. Ni toꞌk ni jadoꞌk tseꞌe xkavi-
ijnkꞌíxu̱t. 22Payo̱ꞌo̱yu̱ o̱y paṉ paṉeꞌe o̱y
du̱ꞌixꞌijttup je̱ Nteꞌyam je̱ jyayu, vanꞌít-
num tseꞌe je̱ mkaꞌ̱aj̱ xtuknu̱kó̱nu̱t. Ku̱x
paṉ mtuknu̱kaa̱m̱peꞌe je̱ mkaꞌ̱aj̱ je̱ jayu
juuꞌ veꞌe du̱kaꞌo̱yꞌixꞌijttup je̱ Nteꞌyam je̱
jyayu, mtukpaatjupts mits jeꞌ̱e̱ veꞌe je̱ ty-
o̱kin. Vaꞌajtsts mitseꞌe mnaajkꞌítju̱t.

23 Jeꞌ̱e̱ kaj̱x tseꞌe ku̱xeꞌe vaneꞌem
mpu̱kju̱ jeṯseꞌe je̱ jo̱tpaꞌam xjayep, kádits
tun je̱ tsoxk naa̱j̱ji xꞌuuꞌk, ookpa veꞌe
vee̱ꞌ̱n je̱ tsaaydum paꞌajk naa̱j̱.

24 Jeꞌ̱e̱ kaj̱x tseꞌe payo̱ꞌo̱yu̱ o̱y ku̱x
jem̱eꞌe juuꞌ veꞌe ixna keꞌ̱xna to̱kin-
toondup, kaꞌa tseꞌe vyinko̱pka jeṯseꞌe
je̱ viijnk jayu o̱y du̱payo̱ꞌo̱yu̱t jeṯs kaꞌa
jeꞌ̱e̱ veꞌe yꞌo̱ya juuꞌ veꞌe tyoondup.
Jem̱pa tseꞌe paṉeꞌe je̱ tyó̱kinda kanu̱keꞌ̱x-
nataj̱kip jatyji, u̱xꞌo̱o̱knumeꞌe. 25Nay
veꞌempa tseꞌe, yaknu̱jaꞌvivap xa veꞌe juuꞌ
veꞌe je̱ jayu o̱y tyuump. Ax paṉ kaꞌa
tseꞌe jatyji yaknu̱java, u̱xꞌo̱o̱knum tseꞌe
yaknu̱java. Kaꞌa xa veꞌe juuꞌ yuꞌuts ñaxy.

6 Nu̱jom paṉ paṉ jatyeꞌe mutoondup,
vaꞌan tseꞌe du̱vintsaꞌ̱ag̱ada je̱

vyintsaṉda, veꞌem tseꞌe je̱ Nteꞌyam
kyayakvinko̱jtspéṯu̱t jeṯseꞌe je̱ jayu
du̱kapakó̱tsu̱t je̱ nꞌixpaj̱ku̱namda.
2Ax paṉ je̱ jaanchjaꞌviva jáyuts
jeꞌ̱e̱ veꞌe je̱ vyintsaṉda, kaꞌa tseꞌe
du̱yakvintsaꞌ̱kintó̱kidat je̱ vyintsaṉda
ku̱x yꞌutsta yꞌajchta jeꞌ̱e̱ veꞌe, nu̱yojk

o̱yeꞌe du̱toojnjadat juuꞌ veꞌe o̱y, ku̱x
je̱ vyintsaṉda, pyutaj̱kidupts jeꞌ̱e̱
veꞌe paṉ paṉ jatyeꞌe yaktso̱jktup
jeṯseꞌe je̱ Jesucristo du̱jaanchjávada.
Tukyakꞌixpaḵu̱ veꞌem je̱ jayu jeṯseꞌe
veꞌem xtukkaꞌamáyu̱t.
Je̱ tukꞌo̱ꞌyin jeṯs je̱ tukjo̱tkaḏaaku̱n
3Paṉ jem̱ xa veꞌe je̱ jayu juuꞌ veꞌe

du̱tukꞌíxtup je̱ viijnk ixpaj̱ku̱n jeṯseꞌe
du̱kakuvaḵta je̱ vaꞌajts ixpaj̱ku̱n juuꞌ
veꞌe je̱ Maj̱a̱ Vintsáṉ Jesucristo jyeꞌ̱e,̱
je̱ vaꞌajts ixpaj̱ku̱n juuꞌ veꞌe du̱maa̱ṯ-
navyaatjup du̱maa̱ṯnayꞌakee̱g̱uijup
je̱ Nteꞌyam jyeꞌ̱e,̱ 4 kaꞌats jeꞌ̱e̱ veꞌe
du̱tinu̱jávada, namyáj̱ijidup jeꞌ̱e̱ veꞌe,
jeꞌ̱ej̱yji veꞌe tyoonkidup juuꞌ veꞌe je̱ jayu
natyukko̱jtsvintso̱o̱jvjup. Ax ku tseꞌe
je̱ jayu ñakyo̱jtsvintsáv̱ju̱, jeꞌ̱e̱ tseꞌe
du̱yakjéj̱ip je̱ ej̱ku̱n, je̱ tsoꞌoxpaj̱ku̱n,
je̱ vinko̱jtspej̱tu̱n, je̱ ko̱ꞌo̱y vinmaꞌyu̱n,
5 kaꞌa tseꞌe ñayjávajada je̱ jayu. Kaꞌa xa
veꞌe yꞌo̱ya je̱ vyinmaꞌyu̱nda paṉ paṉeꞌe
veꞌem játkidup, kaꞌa tseꞌe du̱nu̱jávada je̱
tyu̱v jeꞌ̱e,̱ veꞌemeꞌe vyinmayda jeṯs je̱
yꞌavintso̱ o̱ꞌyin jeꞌ̱e̱ veꞌe ku veꞌe je̱ jayu
je̱ Nteꞌyam du̱vinjava du̱vintsaꞌ̱ag̱a. 6Ax
maj̱a̱ o̱ꞌyints jeꞌ̱e̱ veꞌe ku veꞌe je̱ jayu
je̱ Nteꞌyam du̱vinjava du̱vintsaꞌ̱ag̱a,
jeꞌ̱e̱ veꞌe ku veꞌe yaktukjo̱tkaḏaꞌaky
vinxu̱peꞌe juuꞌ yakꞌix yakjayep. 7Ni
tía xa veꞌe nkayakjeꞌ̱yumdi yaja
naxviijn ku veꞌe nkeꞌ̱xumdi, ni tía
tseꞌe nkayaktso̱o̱ꞌnumduvat ku veꞌe
nꞌo̱o̱ꞌkumdinit. 8Ax paṉ njayej̱pumdup
tseꞌe je̱ kaaky je̱ naa̱j̱ jeṯs je̱ vit je̱
xo̱x, ntukjo̱tkaḏaakumdapts u̱u̱ꞌm
jeꞌ̱e̱ veꞌe. 9 Jeꞌ̱e̱ paṉ paṉ jatyeꞌe
naajkkumeenavaajnju̱dup, kaꞌats jeꞌ̱e̱
veꞌe choꞌoxa vintso̱ veꞌe kyaꞌadat jep̱
to̱kin jaa̱ṯp, yꞌajo̱o̱tidup tseꞌe may
viijn juuꞌ veꞌe ka víjap ka kéjap jeṯs
juuꞌ veꞌe yakto̱kintoojnju̱dup. Ax
jeꞌ̱e̱ tseꞌe je̱ jayu du̱yakmaꞌtp jeṯseꞌe
du̱tukmasaꞌ̱aḵ je̱ Nteꞌyam je̱ tyooꞌ.
10Ku xa veꞌe je̱ jayu du̱nasꞌayo̱va je̱

meen, jeꞌ̱eṯs jeꞌ̱e̱ veꞌe du̱yakjéj̱ip je̱
ko̱ꞌo̱y vinmaꞌyu̱n jeṯs je̱ ko̱ꞌo̱y toꞌnu̱n.
Jem̱da tseꞌe juuꞌ veꞌe je̱ tu̱v jaanchjaꞌvin
du̱ko̱o̱ꞌkmaj̱ap̱aa̱m̱dinup ku̱x o̱o̱yeꞌe
du̱tuntso̱kta jeṯseꞌe kyumeenadat, veꞌem
tseꞌe tyooꞌtó̱kida jeṯseꞌe je̱ jyo̱o̱t je̱
jyaꞌvin o̱o̱y tyunyaktsaachpaaꞌtjada.
Ku je̱ kyo̱ꞌo̱y jeꞌ̱e̱ yakꞌamaa̱ḏaaga
11Ax mits, je̱ Nteꞌyam je̱ jyayu, kaꞌa

tseꞌe xꞌitu̱mo̱ꞌo̱t ya̱ ko̱ꞌo̱y tooꞌ; jeꞌ̱e̱ veꞌe
mtónup mkó̱tsup je̱ tyu̱v jeꞌ̱e,̱ vinjava
vintsaꞌ̱ag̱a je̱ Nteꞌyam, jayep̱u̱ je̱ jaanch-
jaꞌvin jeṯs je̱ tso̱jku̱n, muteṉa juuꞌ jaty,
naajkꞌítju̱ nu̱u̱ꞌk aaj nu̱u̱ꞌk jo̱o̱t, 12 jeṯs
amaa̱ḏaaga je̱ jaanchjaꞌvin kaj̱x je̱ kyo̱ꞌo̱y
jeꞌ̱e.̱ Tunꞌixu̱ vintso̱ veꞌe xjayej̱pnit je̱ joo-
jntykin juuꞌ veꞌe xaꞌ̱ma kaj̱x ijtp, jeꞌ̱e̱ juuꞌ
veꞌe je̱ Nteꞌyam mtuknu̱yaaxu̱xju jeṯs
juuꞌ kaj̱xeꞌe je̱ tu̱vaḵo̱jtsu̱n o̱y xpu̱u̱jm
jej̱a je̱ nu̱may jayu vyinkujk, jeꞌ̱eṯs jeꞌ̱e̱
veꞌe ku veꞌe mnayꞌavaꞌniji vintso̱ veꞌe
mjaanchjáva.

13 Je̱ Nteꞌyam, juuꞌ veꞌe je̱ joojntykin
du̱yajkp, jeṯs je̱ Jesucristo, juuꞌ veꞌe jem̱
je̱ Poncio Pilato vyinkojkm o̱y je̱ tu̱-
vaḵo̱jtsu̱n du̱paa̱m̱, jéj̱ats aṯs mitseꞌe jeꞌ̱e̱
vyinkujkta ntukpavaꞌañ 14 jeṯseꞌe xku-
tyónu̱t je̱ toonk juuꞌ veꞌe je̱ Nteꞌyam
mmo̱o̱jyju, veꞌem tseꞌe je̱ jayu vaꞌajts
du̱nu̱jávadat jeṯs paṉ ti jeꞌ̱e̱ veꞌe je̱ to̱kin
jeṯseꞌe ñaajkꞌítjadat o̱y jeṯs vaꞌajts. Tonu̱
veꞌem vanꞌit paat ku veꞌe myiinnuvat
je̱ nMaj̱a̱ Vintsáṉamda Jesucristo. 15Ax
miinnuvapts jeꞌ̱e̱ veꞌe, veꞌem ax joꞌn
du̱nu̱paa̱j̱mtki je̱ Kunuuꞌkx Teeꞌ, jeꞌ̱ej̱yji
veꞌe nu̱jom juuꞌ jaty du̱kaꞌ̱mikaj̱xp, je̱
Yakkutojkpa juuꞌ veꞌe du̱yakkutojkjip
je̱ yakkutojkpataj̱k jeṯs je̱ Vintsáṉ juuꞌ
veꞌe du̱nu̱vintsáṉip je̱ vintsántaj̱k. 16 Jeꞌ̱e̱
xa veꞌe tun toꞌkji juuꞌ veꞌe du̱kaꞌ̱mip
juuꞌ jatyeꞌe kavintó̱kip, joojntykipts jeꞌ̱e̱
veꞌe jej̱a ajajtk it jaa̱ṯ joma veꞌe ni
paṉa kyanaajktám̱aja. Ni paṉa xa veꞌe
kyaꞌixju̱, ni paṉa xa veꞌe kyaꞌo̱ꞌyixju̱
jeṯseꞌe yꞌíxju̱t. ¡Jeꞌ̱e̱ tseꞌe xaꞌ̱ma kaj̱x

du̱nu̱máj̱inup du̱nu̱jaanchinup jeṯseꞌe je̱
kutojku̱n du̱jayej̱pnit! Amén.

17Naa̱j̱mada paṉ paṉ jatyeꞌe
kumeenda yaja naxviijn jeṯs kaꞌa
veꞌe ñamyáj̱ajadat jeṯs kaꞌa veꞌe jem̱
je̱ meen kyaꞌ̱m ñapyám̱jadat, ku̱x
kaꞌa veꞌe du̱nu̱jávada vinxu̱peꞌe ya̱ it
jyaaꞌknáxu̱t ku veꞌe du̱jaaꞌkjayép̱tat
je̱ myeen, ñojkꞌó̱yeꞌe jem̱ je̱ Nteꞌyam
yꞌam kyaꞌ̱m ñapyám̱jadat, jeꞌ̱e̱ juuꞌ veꞌe
o̱o̱y xtunmo̱ꞌyumdup nu̱jom juuꞌ jaty
jeꞌ̱e̱ kaj̱x jeṯseꞌe ntukxo̱o̱jntkumdat.
18Naa̱j̱mada jeṯseꞌe du̱tóndat juuꞌ veꞌe
o̱y jeṯs juuꞌ veꞌe yꞌíxtup jyayej̱ptup,
jeꞌ̱e̱ tseꞌe tyukputáḵadap je̱ viijnk
jáyuda. 19Ku tseꞌe veꞌem du̱tóndat,
yꞌapaa̱m̱du̱kadapts jeꞌ̱e̱ veꞌe juuꞌ veꞌe

miimpnum jeṯseꞌe du̱yakvinkó̱pkadat je̱
joojntykin juuꞌ veꞌe xaꞌ̱ma kaj̱x ijtp.

Juuꞌ veꞌe je̱ Pablo
tyukpavanꞌu̱xꞌo̱o̱kinu je̱ Timoteo
20Timoteo, vaꞌajts tseꞌe xyakꞌítu̱t je̱ o̱y

kaṯs je̱ o̱y ayook juuꞌ veꞌe myaktukka-̱
taj̱ki. Kaꞌa tseꞌe xꞌitu̱mo̱ꞌo̱t jeṯseꞌe jyéj̱at
je̱ ko̱ꞌo̱y ayook jeṯs je̱ kaṯs juuꞌ veꞌe ty-
ijtup nu̱jaꞌvin, ax kaꞌa tseꞌe je̱ kaṯs du̱-
maa̱ṯnavyaaꞌtyju̱ du̱maa̱ṯnayꞌakee̱g̱aja je̱
Nteꞌyam je̱ yꞌayook. 21 Jem̱eꞌe je̱ jayu
juuꞌ veꞌe veꞌem yakꞌixpaj̱ktup, veꞌemeꞌe
vyaꞌanda jeṯs yꞌíxada veꞌe je̱ Nteꞌyam; ax
kaꞌa tseꞌe du̱ꞌíxada, myaso̱o̱ktinuts jeꞌ̱e̱
veꞌe je̱ tu̱v jaanchjaꞌvin.
Je̱ Nteꞌyam tseꞌe mkunooꞌkxjup.

Yaꞌ̱a̱ tseꞌe je̱ mumej̱tsk
naḵ juuꞌ veꞌe je̱ Pablo
tyuknu̱jaꞌyi je̱ Timoteo

1 A̱tseꞌe je̱ Pablo, je̱ Nteꞌyamts aṯ-
seꞌe xvinko̱o̱n jeṯs aṯseꞌe nꞌítu̱t je̱

Jesucristo je̱ kyukáṯsiva jeꞌ̱e̱ kaj̱x jeṯs
aṯseꞌe nꞌavánat je̱ joojntykin juuꞌ veꞌe
xaꞌ̱ma kaj̱x ijtp, jeꞌ̱e̱ tseꞌe xtukvinvaꞌn-
imdu ya̱ joojntykin juuꞌ veꞌe yakjayej̱pp
ku veꞌe je̱ jayu yꞌit toꞌk muk je̱ Je-
sucristo maa̱ṯ. 2Timoteo, o̱o̱y aṯs mit-
seꞌe ntuntsaḵ, nꞌonu̱kjaꞌvipts aṯs mit-
seꞌe jeꞌ̱e̱ kaj̱x ku veꞌe xjaanchjaꞌviꞌuk-
vaajñ je̱ Jesucristo ku aṯseꞌe xꞌamo̱tuna-
jxy. Je̱ Nteꞌyam, juuꞌ veꞌe nTeeꞌimdup,
jeṯs je̱ nMaj̱a̱ Vintsáṉamda Cristo Jesús,
jeꞌ̱e̱ tseꞌe mkunooꞌkxjadap jeṯseꞌe mꞌijt-
nit je̱ tyukmo̱ꞌtu̱n maa̱ṯta jeṯs je̱ yꞌo̱y jo̱o̱t
maa̱ṯta.

Vaajnja tseꞌe anañu̱joma je̱
jayu je̱ o̱y kaṯs je̱ o̱y ayook

3 Je̱ vaꞌajts vinmaꞌyu̱n maa̱ṯ aṯseꞌe
nvinjava nvintsaꞌ̱ag̱a je̱ Nteꞌyam, veꞌem
ax joꞌn du̱toonduva u̱u̱ꞌm je̱ nju̱jpit jáyu-
vamda. Jó̱vum xaa̱j̱ jó̱vum tsooj aṯ-
seꞌe je̱ Nteꞌyam nkukaj̱tsja mits kaj̱x
ku aṯseꞌe ntsapkaṯs. 4Njaaꞌmyejtsp aṯ-
seꞌe vintso̱ veꞌe je̱ mvinnaa̱j̱ vyajntyk.
O̱o̱yts aṯseꞌe ntuntsaḵ jeṯs aṯs mitseꞌe
nꞌíxnuvat jeṯs aṯseꞌe veꞌem o̱o̱y ntunx-
o̱o̱ndu̱ku̱t. 5Njaaꞌmyejtsp aṯseꞌe vintso̱
veꞌe toꞌk jo̱o̱t xjaanchjáva je̱ Nteꞌyam,
veꞌem ax joꞌn du̱toonduva je̱ mꞌo̱k Loida
jeṯs je̱ mtaak Eunice. Vinjava aṯseꞌe ntañ
jeṯs veꞌemna mitseꞌe xjaanchjáva u̱xyam
paat. 6 Jeꞌ̱e̱ kaj̱xts aṯs mitseꞌe ntuk-
jaaꞌmyéts jeṯseꞌe xjaaꞌkyaknu̱yókat je̱
maaꞌyu̱n je̱ putaj̱kin jeṯseꞌe veꞌem je̱ jayu
xjaaꞌktuknu̱jaꞌviꞌataꞌ̱aṯsu̱t je̱ Nteꞌyam je̱
yꞌayook, je̱ maaꞌyu̱n je̱ putaj̱kin juuꞌ
veꞌe je̱ Nteꞌyam mmo̱o̱jyju ku aṯs mit-
seꞌe ya̱ nkaꞌ̱aj̱ ntuknu̱kaa̱j̱n. 7Ku̱x je̱
Espíritu Santo, juuꞌ veꞌe je̱ Nteꞌyam

xmo̱ꞌyumdu, ka jeꞌ̱e̱ kaj̱xapts jeꞌ̱e̱ veꞌe
xmo̱ꞌyumdi jeṯseꞌe je̱ jayu xꞌatsaꞌ̱kim-
dat, jeꞌ̱e̱ kaj̱xeꞌe jeṯseꞌe njayej̱pumdinit je̱
maḵk aaj je̱ maḵk jo̱o̱t jeṯs je̱ tso̱jku̱n, jeṯ-
seꞌe nnayꞌakuvaa̱ꞌ̱nimjidinit. 8Kaꞌa tseꞌe
xtuktso̱ꞌo̱tyónu̱t jeṯseꞌe je̱ tu̱vaḵo̱jtsu̱n
xpám̱u̱t je̱ nMaj̱a̱ Vintsáṉ kaj̱xamda.
Kaꞌats aṯs mitseꞌe xtuktso̱ꞌo̱tyoompat ku
aṯseꞌe yap poxu̱ntu̱jkp nꞌit jeꞌ̱e̱ kaj̱x, ño-
jkꞌó̱yeꞌe je̱ Nteꞌyam je̱ myaḵkin kaj̱x
xtukmaa̱ṯjayép̱u̱t je̱ jaanchjaꞌvivataj̱k je̱
tsaachpaatu̱n juuꞌ veꞌe jéj̱ip ku veꞌe je̱
jayu yakvaajñja je̱ o̱y kaṯs je̱ o̱y ayook.
9 Je̱ Nteꞌyam xa veꞌe xyaktso̱o̱kumdu,
xyaaxjimduts u̱u̱ꞌm jeꞌ̱e̱ veꞌe jeṯseꞌe njoo-
jntykimdat vintso̱ veꞌe yakmaj̱a yakjaan-
cha yꞌijtnit. Ka jeꞌ̱e̱ kaj̱xap tseꞌe xyak-
tso̱o̱kumdi ku̱xeꞌe juuꞌ ntoꞌnumdi, jeꞌ̱e̱
veꞌe ku veꞌe veꞌem viinm du̱nu̱paa̱j̱mtki
jeṯs jeꞌ̱e̱ kaj̱xpa veꞌe ku̱xeꞌe je̱ maaꞌyu̱n
xtoojnjimda je̱ Cristo Jesús kaj̱x, je̱
maaꞌyu̱n juuꞌ veꞌe xtuknu̱paa̱j̱mtkimdu
vanꞌítani ku veꞌe ya̱ it kyatso̱o̱ꞌndu̱kna
vyeꞌna. 10Ax ya̱ maaꞌyu̱n tseꞌe nu̱keꞌ̱x-
nataj̱ki ku veꞌe myiijn je̱ nYaktso̱o̱k-
pamda Jesucristo, jeꞌ̱e̱ tseꞌe du̱yakkuto̱ki
je̱ o̱o̱ꞌku̱n jeṯseꞌe je̱ jayu du̱tuknu̱jaꞌvi je̱
joojntykin juuꞌ veꞌe xaꞌ̱ma kaj̱x ijtp. Je̱
o̱y kaṯs je̱ o̱y ayook kaj̱x xa veꞌe nnu̱-
jaꞌvimda vintso̱ veꞌe njayej̱pumdinit ya̱
joojntykin. 11Nay jeꞌ̱e̱ kaj̱xpats aṯseꞌe je̱
Nteꞌyam xpu̱u̱jm kaꞌamaayva, kukáṯsiva,
jeṯs yakꞌixpaj̱kpa. 12 Je̱ o̱y kaṯs je̱ o̱y ay-
ookts aṯseꞌe nkutsaachpaadip, ax kaꞌats
aṯseꞌe ntuktso̱ꞌo̱tyún, ku̱x tyu̱va aṯseꞌe
nnayjaꞌvijini jeṯs jem̱ aṯseꞌe je̱ Jesucristo
yꞌam kyaꞌ̱m nmapyaa̱j̱mji, nay tyú̱vats
aṯseꞌe nnayjaꞌvijini jeṯs jyayejpp jeꞌ̱e̱ veꞌe
je̱ kutojku̱n jeṯseꞌe du̱ꞌixꞌijtnit juuꞌ aṯs
jeꞌ̱e̱ veꞌe xtukkaṯaj̱ki. Vanꞌit paat tseꞌe
veꞌem du̱tónu̱t ku veꞌe myiinnuvat.

13Panaj̱kxu̱ je̱ tu̱v ixpaj̱ku̱n, veꞌem ax
joꞌn aṯseꞌe xꞌamo̱tunajxy. Veꞌem tonu̱ je̱
jaanchjaꞌvin maa̱ṯ jeṯs je̱ tso̱jku̱n maa̱ṯ
juuꞌ veꞌe je̱ Cristo Jesús xmo̱ꞌyumdup.
14Vaꞌajts tseꞌe xyakꞌítu̱t jeṯseꞌe je̱ jayu

xtukꞌíxu̱t je̱ tu̱v ixpaj̱ku̱n juuꞌ veꞌe
myakmo̱o̱y. Je̱ Espíritu Santo, juuꞌ veꞌe
ijtp yam njaꞌvin kaj̱xmamda, jeꞌ̱e̱ tseꞌe
mputáḵajap jeṯseꞌe veꞌem xtónu̱t.

15Xmaso̱o̱ktinuts aṯseꞌe nu̱jom paṉ
paṉ jatyeꞌe tsu̱u̱nidup jem̱ ásiait yꞌit
jo̱o̱tm, ax xnu̱java joꞌn, nu̱mej̱tsk jeꞌ̱e̱
veꞌeda juuꞌ veꞌe du̱xaa̱j̱idup Figelo jeṯs
Hermógenes. 16 Je̱ Maj̱a̱ Vintsaṉeꞌe du̱-
tukmo̱ꞌo̱tup je̱ Onesíforo maa̱ṯ paṉ paṉ
jatyeꞌe tsu̱u̱nidup jep̱ jyu̱u̱mp tyu̱jkp,
ku̱x may nax aṯs jeꞌ̱e̱ veꞌe xyakjo̱tꞌa-
maj̱i jeṯs aṯseꞌe xkatuktso̱ꞌo̱tyuujn ku aṯ-
seꞌe yap poxu̱ntu̱jkp nꞌit. 17Toꞌk aaj toꞌk
jo̱o̱tts aṯseꞌe xꞌixti ku veꞌe vyeꞌna yaja ró-
mait cyiudaaj ku̱jx, kaꞌajam aṯseꞌe xꞌix-
tiꞌatu̱vi viꞌnam aṯseꞌe xkapaaꞌty. 18 Je̱
Maj̱a̱ Vintsáṉ tseꞌe tukmo̱ꞌo̱tjup je̱ xaa̱j̱
ku veꞌe myiinnuvat. O̱y xa mits jeꞌ̱e̱ veꞌe
xnu̱java jeṯs jeꞌ̱e̱ aṯseꞌe o̱o̱y xtumpattoꞌni
jem̱ éfesovit kyajpu̱n kaj̱xm.

Jeꞌ̱e̱ paṉeꞌe je̱ Jesucristo o̱y
du̱mutoomp du̱mupaj̱kp

2 Jeṯs mits, juuꞌ aṯseꞌe nꞌonu̱kjaꞌvip,
pam̱u̱ je̱ maḵk aaj je̱ maḵk jo̱o̱t

je̱ maaꞌyu̱n kaj̱x juuꞌ veꞌe je̱ Cristo
Jesús xtoojnjimdup. 2 Je̱ ayook juuꞌ veꞌe
mꞌamo̱tunajx jeṯs aṯseꞌe jej̱a je̱ nu̱may
jayu vyinkujk ntukꞌix, jeꞌ̱eṯs mitseꞌe je̱
jayu mtukꞌíxup paṉ paṉ jatyeꞌe je̱ tyu̱v
jeꞌ̱e̱ du̱toondup jeṯseꞌe du̱jajttuvat vintso̱
veꞌe je̱ viijnk jayu du̱tukꞌíxtuvat.

3Veꞌem ax joꞌn toꞌk je̱ o̱y tojpa du̱-
mutena je̱ tsaachpaatu̱n, nay veꞌempats
mitseꞌe xmuténivat je̱ tsaachpaatu̱n je̱
Cristo Jesús kaj̱x. 4 Je̱ tojpa juuꞌ veꞌe
jep̱ tyoonk jaa̱ṯp ijtp, kaꞌa tseꞌe du̱tuk-
taḵa je̱ toonk juuꞌ veꞌe je̱ tojpa kyajeꞌ̱ei̱p,
veꞌemeꞌe du̱tún ax joꞌn yꞌo̱yjávajat jeꞌ̱e̱
juuꞌ veꞌe yaktaj̱kiju tojpa. 5Nay veꞌempa
tseꞌe, paṉ paṉ jatyeꞌe noomdup, na-
cho̱tsꞌíxju̱dup, ukpu̱ viijnk du̱kooꞌyidup,
ó̱yameꞌe myaa̱ḏaꞌakta, kaꞌa tseꞌe du̱-
paḵta paṉ ti veꞌe ñu̱kooꞌyidup paṉ
kaꞌa veꞌe kyooꞌyada ax joꞌn tukpavaꞌañ

yꞌit jeṯseꞌe kyooꞌyadat. 6 Je̱ yoova jayu,
paatjupts jeꞌ̱e̱ veꞌe jeṯseꞌe mutooꞌvaj̱kp
tyukkaḏaꞌakjadat je̱ trigo taa̱j̱m. 7Pay-
o̱ꞌo̱yu̱ o̱y juuꞌ aṯseꞌe nkaj̱tsp; je̱ Maj̱a̱
Vintsáṉ tseꞌe mtukvinjávajap nu̱jom.

8 Jaaꞌmyéṯsu̱ jeṯs je̱ Jesucristo veꞌe
du̱yaknu̱keꞌ̱xnataj̱ki jeṯs je̱ Nteꞌyam jeꞌ̱e̱
veꞌe, jeꞌ̱e̱ veꞌe ku veꞌe jyoojntykpaj̱knuva
ku veꞌe yꞌukꞌaa̱ꞌ̱k. Yaknu̱keꞌ̱xnataj̱kiva
tseꞌe jeṯs jayu jeꞌ̱e̱ veꞌe, jeꞌ̱e̱ veꞌe ku veꞌe
yꞌit je̱ yakkutojkpa David je̱ chaan je̱ ky-
o̱o̱j. Yaꞌ̱a̱ xa veꞌe je̱ o̱y kaṯs je̱ o̱y ayook
juuꞌ aṯseꞌe je̱ jayu nvaajnjidup. 9Ya̱ o̱y
kaṯs ya̱ o̱y ayook kaj̱x aṯseꞌe nmutena
je̱ tsaachpaatu̱n, jeꞌ̱e̱ paat jeṯs aṯseꞌe yap
poxu̱ntu̱jkp nꞌit ax joꞌn aṯseꞌe ku̱nꞌijt toꞌk
juuꞌ veꞌe je̱ maj̱a̱ to̱kin du̱toomp yꞌijt. Ax
je̱ Nteꞌyam je̱ kyaṯs je̱ yꞌayook, kaꞌats jeꞌ̱e̱
veꞌe je̱ jayu toꞌk viijn du̱yakꞌit ax joꞌn
aṯseꞌe toꞌk viijn nyakꞌit, vaꞌkxtkꞌataa̱ṯ-
spts jeꞌ̱e̱ veꞌe may viijn. 10Nu̱jom juuꞌ
jaty aṯseꞌe nmuténip jeꞌ̱e̱ je̱ yꞌo̱ꞌyin kaj̱xta
paṉ paṉ jatyeꞌe je̱ Nteꞌyam vyinko̱o̱n, ax
veꞌem tseꞌe je̱ Jesucristo yaktso̱ꞌo̱kjadat,
toꞌk muk tseꞌe yꞌijttinit jeꞌ̱e̱ maa̱ṯ jeṯseꞌe
xaꞌ̱ma kaj̱x jyoojntykidinit joma veꞌe je̱
maj̱in.

11Tyú̱vamts yaꞌ̱a̱ veꞌe ya̱ kaṯs juuꞌ veꞌe
njaanchjaꞌvimdup:
Paṉ ijtumdup tseꞌe ax joꞌn ku̱nꞌo̱o̱ꞌkumdi

je̱ Cristo maa̱ṯ jeꞌ̱e̱ kaj̱x ku veꞌe toꞌk
muk nꞌijtumda jeꞌ̱e̱ maa̱ṯ,

xaꞌ̱ma kaj̱xts u̱u̱ꞌm jeꞌ̱e̱ veꞌe
nmaa̱ṯjoojntykimdinit;

12paṉ jeꞌ̱e̱ maa̱ṯts u̱u̱ꞌmeꞌe
ntsaachpaatumda,

jeꞌ̱e̱ maa̱ṯts u̱u̱ꞌmeꞌe
nyakkutojkumduvat;

paṉ kaꞌats u̱u̱ꞌm jeꞌ̱e̱ veꞌe
nnatyukpaj̱kumjada,

kaꞌats u̱u̱ꞌm jeꞌ̱e̱ veꞌe
xnatyukpaj̱kumju̱duvat;

13paṉ kaꞌa tseꞌe nkutyoꞌnumda je̱
yꞌayook,

kyutyuumpts jeꞌ̱e̱ veꞌe juuꞌ veꞌe kyaj̱tsp,

ku̱x kaꞌa xa veꞌe nvaat vimpit du̱tónu̱t
juuꞌ veꞌe kyaj̱tsp.

Jidu̱ꞌu̱m xa yaꞌ̱a̱ veꞌe ya̱ kaṯs.
Je̱ mutoompa je̱ mupaj̱kpa juuꞌ

veꞌe je̱ Nteꞌyam yꞌo̱yjaꞌvip
14Tukjaaꞌmyéṯsta je̱ jaanchjaꞌvivataj̱k

juuꞌ aṯseꞌe tu̱njaꞌa. Tukpavaꞌanda jej̱a
je̱ Maj̱a̱ Vintsáṉ vyinkujk jeṯs kaꞌa veꞌe
ñatyukko̱jtsvintsó̱vjadat o̱yjuuꞌ kaṯs ay-
ooka juuꞌ veꞌe kyapaatyp kyahꞌakee̱g̱uip
maa̱ṯ je̱ tyu̱v jeꞌ̱e,̱ ni vinxu̱pa xa jeꞌ̱e̱ veꞌe
kyatoꞌnu̱xjada ku veꞌe ñakyo̱jtsvintsó̱v-
jada, ko̱o̱jyji veꞌe je̱ jayu du̱yakmej̱tsvin-
máyda paṉ paṉeꞌe amo̱tunajxtup. 15Paṉ
vinxu̱peꞌe mꞌo̱ꞌyixju̱, jeꞌ̱e̱ tseꞌe mtónup
juuꞌ veꞌe je̱ Nteꞌyam yꞌo̱yjaꞌvip, veꞌem
ax joꞌn toꞌk je̱ toompa juuꞌ veꞌe du̱-
toomp juuꞌ veꞌe je̱ vyintsáṉ yꞌo̱yjaꞌvip
jeṯs kaꞌa tseꞌe tii juuꞌ veꞌe tyuktso̱ꞌo̱-
tyuump. O̱y yakxo̱neꞌe xko̱jtsvaꞌatsu̱t je̱
tu̱vu̱kaṯs je̱ tu̱v ayook. 16Kaꞌa tseꞌe xꞌi-
tu̱mo̱ꞌo̱t je̱ kaṯs je̱ ayook juuꞌ veꞌe kya-
paatyp kyahꞌakee̱g̱uip maa̱ṯ je̱ tyu̱v jeꞌ̱e,̱
ku̱x paṉ paṉ xa veꞌe veꞌem du̱ko̱jt-
stup, yakvintsaꞌ̱kinto̱kiꞌataa̱ṯstupts jeꞌ̱e̱
veꞌe je̱ Nteꞌyam. 17 Juuꞌ jaty tseꞌe je̱
jayu tyukꞌixpaj̱ktup, veꞌem tseꞌe yo̱ꞌo̱y ax
joꞌn je̱ paꞌam juuꞌ veꞌe je̱ jayu du̱yak-
maꞌtp. Nu̱mej̱tsk jeꞌ̱eḏa juuꞌ veꞌe veꞌem
du̱yakvaꞌkxtktup je̱ ayook, je̱ Hime-
neo jeṯs je̱ Fileto. 18Tooꞌtó̱kidu xa jeꞌ̱e̱
veꞌeda, veꞌem tseꞌe je̱ jayu du̱tukꞌixta
jeṯs kaꞌa veꞌe je̱ o̱o̱ꞌkpataj̱k yꞌukjoojn-
tykpaj̱ktinuvat. Ax jem̱ tseꞌe je̱ jaanch-
jaꞌvivataj̱k juuꞌ veꞌe yakvinmamyaꞌttu
maa̱ṯ je̱ yꞌixpaj̱ku̱nda. 19Ax je̱ Nteꞌyam
tseꞌe xpaa̱j̱mjimdu yam njaꞌvin kaj̱x-
mamda je̱ jaanchjaꞌvin juuꞌ veꞌe tam̱
xyakꞌijtumdup jeꞌ̱e̱ maa̱ṯ. Veꞌem xa yaꞌ̱a̱
veꞌe ya̱ jaanchjaꞌvin ax joꞌn je̱ ayook
juuꞌ veꞌe vaamp: “Yꞌixa xa veꞌe je̱ Ma-̱
ja̱ Vintsáṉ paṉ paṉ jatyeꞌe jyeꞌ̱ei̱p”, jeṯs
nay jidu̱ꞌu̱mpa: “Nu̱jom tseꞌe paṉ paṉ
jatyeꞌe du̱ꞌavaꞌnidup jeṯs je̱ Cristo je̱

jyayu jeꞌ̱e̱ veꞌeda, vaꞌan tseꞌe du̱maso̱o̱k-
tini nu̱jom juuꞌ jatyeꞌe ka ó̱yap.” Jidu̱ꞌu̱m
tseꞌe vyaꞌañ.

20 Joma veꞌe je̱ o̱y taj̱k, ka je̱ apaj̱kin-
jyapts jep̱eꞌe juuꞌ veꞌe oro jeṯs juuꞌ veꞌe
plata, jep̱pa veꞌe juuꞌ veꞌe ku̱p jeṯs juuꞌ
veꞌe naax, jep̱ tseꞌe juuꞌ veꞌe je̱ ñu̱maj̱in
maa̱ṯ yaktuump, nay jep̱pa tseꞌe juuꞌ
veꞌe ka je̱ ñu̱maj̱in maa̱ṯap yaktuump.
21Veꞌem xa u̱u̱ꞌmeꞌe nꞌijtumda ax joꞌn
je̱ apaj̱kin juuꞌ veꞌe ijtp joma veꞌe je̱ o̱y
taj̱k. Paṉ naajkvaatsumju̱dupts u̱u̱ꞌmeꞌe
jeṯseꞌe nmaso̱o̱kumda nu̱jom juuꞌ jatyeꞌe
ka ó̱yap, veꞌem tseꞌe nꞌijtumdat ax joꞌn je̱
apaj̱kin juuꞌ veꞌe je̱ jayu je̱ ñu̱maj̱in maa̱ṯ
yaktuump, apaa̱m̱du̱ka tseꞌe nꞌijtumdat
jeṯseꞌe ntoꞌnumdat paṉ ti veꞌe je̱ Maj̱a̱
Vintsáṉ chaj̱kp.

22Kaꞌa tseꞌe mnamyaso̱ꞌo̱kju̱t jeṯseꞌe
myakkutojku̱xju̱t je̱ vinmaꞌyu̱n juuꞌ veꞌe
je̱ muutskit ónu̱k jyayej̱ptup ku veꞌe jy-
omvinmayda tyivinmayda; panaj̱kxu̱ je̱
tyu̱v jeꞌ̱e,̱ je̱ jaanchjaꞌvin, je̱ tso̱jku̱n,
jeṯs je̱ o̱y jo̱o̱t. Panaj̱kxu̱ jeꞌ̱e̱ maa̱ṯ
nu̱jom jeꞌ̱eḏa paṉ paṉ jatyeꞌe vaꞌajts aaj
vaꞌajts jo̱o̱t du̱jaanchjaꞌvidup je̱ Maj̱a̱
Vintsáṉ. 23Kaꞌa tseꞌe xꞌitu̱mo̱ꞌo̱t paṉ paṉ
jatyeꞌe nakyo̱jtsvintso̱o̱jvju̱dup je̱ ayook
kaj̱x juuꞌ veꞌe kyapaatyp kyahꞌakee̱g̱uip,
mnu̱jaꞌvip xa mitseꞌe jeṯs ko̱o̱jyji veꞌe
je̱ jayu du̱yaknachoꞌoxpú̱kju̱. 24Ku̱x je̱
Maj̱a̱ Vintsáṉ je̱ myutoompa je̱ myu-
paj̱kpa, kaꞌats jeꞌ̱e̱ veꞌe paṉ du̱maa̱ṯ-
nachoꞌoxpú̱kju̱, o̱y jayu veꞌe ñapyu̱mju̱
anañu̱joma je̱ jayu maa̱ṯ, jyajtypeꞌe je̱
yakꞌixpaj̱kk, myuténipeꞌe juuꞌ, 25nu̱u̱ꞌk
aaj nu̱u̱ꞌk jo̱o̱teꞌe du̱tukmaa̱ṯko̱jtsꞌó̱ya
paṉ paṉ jatyeꞌe du̱tsoꞌoxpaj̱ktup je̱
Nteꞌyam je̱ yꞌayook, jeṯseꞌe du̱ꞌix vintso̱
veꞌe je̱ Nteꞌyam yakvinmayu̱mpítju̱t,
vintso̱ veꞌe du̱kuváḵu̱t je̱ tyu̱v jeꞌ̱e,̱ 26 jeṯ-
seꞌe vyíju̱t kyéj̱u̱t, veꞌem tseꞌe du̱tuk-
vaꞌatsu̱t joma veꞌe je̱ ko̱ꞌo̱yjáyuvap yakꞌi-
tuvaꞌañju̱ jeṯseꞌe tyuktonuvaꞌañju̱ juuꞌ
jeꞌ̱e̱ veꞌe chaj̱kp.

Vintso̱ je̱ jayu vyeꞌ̱nat ku
veꞌe je̱ Cristo myiinnuvat

3 Nu̱java yaꞌ̱a,̱ o̱o̱yeꞌe je̱ jayu
tyuntsoꞌoxpaaꞌttat ku veꞌe tyám̱init

je̱ itaḵax̱. 2Viinmji veꞌe je̱ jayu
ñachó̱kjadat, ñasꞌayó̱vadap tseꞌe
juuꞌ, namyáj̱ajadap, natyijjadap,
ko̱jtsꞌanáxtap, kaꞌa tseꞌe du̱ꞌukkaṯ-
su̱paj̱ktinit je̱ tyeeꞌ je̱ tyaak, kaꞌa
tseꞌe du̱ꞌukkej̱xtktinit, kaꞌa tseꞌe je̱
Nteꞌyam du̱vinjávadat du̱vintsaꞌ̱ag̱adat,
3 kaꞌa tseꞌe du̱jayép̱tat je̱ tso̱jku̱n, kaꞌa
tseꞌe jyo̱tꞌo̱yavaꞌandat, nu̱vampéṯtap
tseꞌe, kaꞌa tseꞌe ñayꞌakuvaa̱ꞌ̱najadat,
muꞌukivimpíttap, choꞌoxpáḵtap tseꞌe
nu̱jom juuꞌ jatyeꞌe o̱y, 4pyám̱dap tseꞌe
je̱ jayu juuꞌ veꞌe tso̱jkju̱dup jem̱ jeꞌ̱e̱
kyaꞌ̱mda juuꞌ veꞌe tsoꞌoxpaj̱kju̱dup, ka
vintú̱vap tseꞌe juuꞌ du̱tóndat du̱kó̱tstat,
ñu̱tú̱vadap, kaꞌa tseꞌe je̱ Nteꞌyam
du̱tsó̱ktat, jeꞌ̱e̱ veꞌe pyanaj̱kxtap vintso̱
veꞌe viinm ñatyukxo̱o̱ndu̱kjadat,
5naajkkeꞌ̱ex̱uvaꞌanjadap tseꞌe ax joꞌn je̱
Nteꞌyam ku̱du̱vinjaꞌvidi ku̱du̱vintsaꞌ̱kidi,
ax kaꞌa tseꞌe jem̱ je̱ Nteꞌyam yꞌam kyaꞌ̱m
ñapyám̱jadat.
Kaꞌa tseꞌe mꞌítu̱t jeꞌ̱e̱ maa̱ṯta paṉ paṉ

jatyeꞌe veꞌem. 6Ku̱x jem̱eꞌe juuꞌ veꞌe je̱
taay du̱mutaj̱kidup joma veꞌe je̱ jayu
ñayꞌamókajada, tyukvinꞌaa̱ꞌ̱ndup tseꞌe je̱
yꞌixpaj̱ku̱n je̱ taꞌ̱ax̱taj̱k juuꞌ veꞌe o̱y
du̱kanu̱jaꞌvidup je̱ Nteꞌyam je̱ yꞌayook
jeṯseꞌe yꞌitta to̱kin maa̱ṯ. 7 Je̱ taꞌ̱ax̱taj̱kta,
xaꞌ̱ma tseꞌe du̱toonkada juuꞌ veꞌe yꞌix-
paj̱ktup, ax ni vinꞌita tseꞌe du̱katuk-
jeꞌ̱yada je̱ tyu̱v jeꞌ̱e.̱ 8Veꞌem ax joꞌn je̱
Janes jeṯs je̱ Jambres du̱tsoꞌoxpaj̱kti je̱
Moisés, nay veꞌempa tseꞌe je̱ jayu du̱t-
soꞌoxpaj̱ktuva je̱ tyu̱v jeꞌ̱e,̱ kaꞌa tseꞌe je̱
o̱y vinmaꞌyu̱n du̱jayep̱ta jeṯs kaꞌa tseꞌe je̱
jyaanchjaꞌvin du̱paaꞌty du̱ꞌakee̱g̱a maa̱ṯ
je̱ tu̱v jaanchjaꞌvin. 9Ax kaꞌa tseꞌe xaꞌ̱ma
yꞌó̱yadat, ku̱x nu̱keꞌ̱xnatáḵa veꞌe tyánu̱t
vintso̱ veꞌe je̱ jayu du̱vinꞌaa̱ꞌ̱nda, veꞌem

ax joꞌn jyajtti je̱ Janes jeṯs je̱ Jambres
juuꞌ veꞌe je̱ Moisés du̱tsoꞌoxpaj̱ktu.

Juuꞌ veꞌe je̱ Pablo
tyukpavanꞌu̱xꞌo̱o̱kinu je̱ Timoteo
10Ax mnu̱jaꞌvipts mitseꞌe juuꞌ aṯseꞌe

je̱ jayu ntukꞌixp, vintso̱ aṯseꞌe njáyuva
njoojntyka, vintso̱ aṯseꞌe nu̱jom je̱ jayu
ntsaḵ, juuꞌ aṯseꞌe ntonuvaampy nko̱t-
suvaampy, juuꞌ aṯseꞌe njaanchjaꞌvip,
juuꞌ aṯseꞌe nmuténip, 11 juuꞌ kaj̱x aṯ-
seꞌe nyakjomtún nyaktitún, juuꞌ aṯseꞌe
nkutsaachpaadip. Mnu̱jaꞌvivapts mitseꞌe
nu̱jom vintso̱ aṯseꞌe je̱ jayu xjomtu-
ujn xtituujn jem̱ toojk kajpu̱n kaj̱xm,
jem̱ Antioquía, jem̱ Iconio, jeṯs jem̱
Listra, jeṯs vintso̱ aṯseꞌe ntsaachpaaty
ku aṯseꞌe jem̱ nyakjomtuujn nyaktitu-
ujn. Ax je̱ Maj̱a̱ Vintsaṉts aṯs yaꞌ̱a̱
veꞌe nu̱jom xtuknu̱vaats. 12Tyú̱vam xa
veꞌe jeṯs nu̱jom paṉ paṉ jatyeꞌe joojn-
tykavaandup vaꞌajts aaj vaꞌajts jo̱o̱t je̱
Cristo Jesús kaj̱x, yakjomtoondup yakti-
toondupts jeꞌ̱e̱ veꞌeda. 13 Je̱ jayu juuꞌ veꞌe
ko̱ꞌo̱yjoojntykidup jeṯseꞌe je̱ jayu du̱v-
inꞌaa̱ꞌ̱nda, veꞌemts jeꞌ̱e̱ veꞌe ñaj̱kxtat ñáx-
tat, veꞌemeꞌe je̱ jayu du̱vinꞌaa̱ꞌ̱ndat veꞌem
tseꞌe je̱ jayu vyinꞌaa̱ꞌ̱nju̱duvat.

14Ax mits, pam̱u̱ je̱ maḵk aaj je̱
maḵk jo̱o̱t jeꞌ̱e̱ kaj̱x juuꞌ jatyeꞌe mnu̱ꞌix-
paj̱ki jeṯseꞌe xjaanchjáva. Mnu̱jaꞌvipts
mits jeꞌ̱e̱ veꞌe jeṯs paṉeꞌe mtukꞌixju.
15Vanꞌítani ku veꞌe piꞌknum mveꞌna,
vanꞌit tseꞌe xnu̱jaꞌviꞌukvaajñ juuꞌ veꞌe
ijtp jep̱ Kunuuꞌkx Jatyán ku̱jxp, ax je̱
Kunuuꞌkx Jatyán kaj̱x tseꞌe mꞌo̱ꞌyixju̱ jeṯ-
seꞌe mvíju̱t mkéj̱u̱t, veꞌem tseꞌe xnu̱já-
vat vintso̱ veꞌe yakjayép̱u̱t je̱ joojn-
tykin juuꞌ veꞌe xaꞌ̱ma kaj̱x ijtp, je̱ joo-
jntykin juuꞌ veꞌe yakjayej̱pp ku veꞌe je̱
Cristo Jesús yakjaanchjáva. 16Nu̱jom je̱
Kunuuꞌkx Jatyán, je̱ Nteꞌyamts jeꞌ̱e̱ veꞌe
je̱ jayu je̱ vinmaꞌyu̱n du̱mo̱o̱y, toompts
jeꞌ̱e̱ veꞌe jeṯseꞌe je̱ jayu yaktukꞌíxu̱t je̱
tu̱v jaanchjaꞌvin jeṯseꞌe yaktuknaa̱j̱mat
ku veꞌe du̱tún juuꞌ veꞌe ka ó̱yap. Toom-

papts jeꞌ̱e̱ veꞌe jeṯseꞌe yaktukvinjávat je̱
tyo̱kin jeṯseꞌe yaktukꞌíxu̱t vintso̱ veꞌe tu̱v
jyoojntykat, 17 veꞌem tseꞌe je̱ Nteꞌyam je̱
myutoompa je̱ myupaj̱kpa puꞌuk avaada
yꞌijtnit jeṯseꞌe veꞌem du̱tónu̱t du̱kó̱tsu̱t
nu̱jom juuꞌ jatyeꞌe o̱y.

4 Je̱ Nteꞌyam jeṯs je̱ Jesucristo,
je̱ Jesucristo, juuꞌ veꞌe miinnup

yakkutojkpa jeṯseꞌe je̱ jayu
du̱to̱kimpayo̱ꞌynit juuꞌ veꞌe joojntykidup
jeṯs juuꞌ veꞌe aa̱ꞌ̱kanda, jéj̱ats aṯs
mitseꞌe jeꞌ̱e̱ vyinkujkta ntukpavaꞌañ:
2Tukkaꞌamáyu̱ je̱ Nteꞌyam je̱ kyaṯs je̱
yꞌayook. Paṉ yꞌamo̱tunaxuvaandup
tseꞌe, uk paṉ kaꞌa, ni vinꞌítats mits
jeꞌ̱e̱ veꞌe xkatukkaꞌamayꞌatú̱vat.
Ko̱jtsvíju̱ je̱ jáyuda juuꞌ veꞌe je̱ Nteꞌyam
je̱ yꞌayook du̱kakuvaḵuvaandup,
tuknaa̱j̱ma je̱ jáyuda juuꞌ veꞌe je̱
Nteꞌyam du̱yakvintsaꞌ̱kintó̱kidup,
ko̱jtsja je̱ jáyuda jeṯseꞌe toꞌk aaj
toꞌk jo̱o̱t du̱jaanchjávadat je̱ Maj̱a̱
Vintsáṉ, jeṯs mutenikax̱u̱ nu̱jom juuꞌ
jaty ku veꞌe ijtp xtukꞌix je̱ o̱y kaṯs
je̱ o̱y ayook. 3Ku̱x jeꞌ̱yapeꞌe je̱ xaa̱j̱
ku veꞌe je̱ jayu du̱ko̱o̱ꞌkmuténidinit
je̱ vaꞌajts ixpaj̱ku̱n, yꞌíxtadapts jeꞌ̱e̱
veꞌeda paṉ paṉ jatyeꞌe tukꞌíxjadap
juuꞌ veꞌe yꞌamo̱tunaxuvaandup, 4 kaꞌa
tseꞌe du̱ꞌamo̱tunaxuvaꞌandat je̱ tyu̱v
jeꞌ̱e,̱ jeꞌ̱e̱ veꞌe myaj̱ap̱ám̱dap juuꞌ veꞌe
je̱ jayu myutaayvaattup. 5Ax mits, viji
kej tseꞌe xaꞌ̱ma mnaajkꞌítju̱t, muteṉa je̱
tsaachpaatu̱n, tukkaꞌamáyu̱ je̱ o̱y kaṯs je̱
o̱y ayook, tonkax̱u̱ o̱y je̱ mtoonk.

6Ax aṯs, je̱ yax̱ joꞌnts aṯseꞌe
nyakpam̱ꞌukvaanni, tám̱inupeꞌe aṯs je̱
nꞌo̱o̱ꞌku̱n, 7 táv̱ani aṯseꞌe nmaa̱ḏaꞌaky,
veꞌem aṯseꞌe ax joꞌn je̱ jayu juuꞌ
veꞌe tu̱jyeꞌya joma veꞌe kyukax̱a je̱
noomk, kaꞌats aṯseꞌe tu̱nmasaꞌ̱aḵ je̱ tu̱v
jaanchjaꞌvin. 8Ax u̱xyam, je̱ o̱ꞌyints
aṯseꞌe nꞌaꞌixp jem̱ tsapjo̱o̱tm ku̱x tu̱v
aṯseꞌe tu̱njáyuva tu̱njoojntyka, je̱
o̱ꞌyin juuꞌ aṯseꞌe xmo̱o̱ynup je̱ Maj̱a̱
Vintsáṉ ku veꞌe myiinnuvat, jeꞌ̱e̱ juuꞌ

veꞌe to̱kimpayo̱ꞌyp ax joꞌn du̱paaꞌty
du̱ꞌakee̱g̱a. Ax ka áṯsjyapts jeꞌ̱e̱ veꞌe
xmo̱ꞌo̱p, yakmo̱o̱yduvap jeꞌ̱e̱ veꞌe nu̱jom
paṉ paṉ jatyeꞌe du̱tso̱jktuvap jeṯseꞌe
myiinnuvat.

Juuꞌ veꞌe je̱ Pablo cho̱jk jeṯseꞌe
je̱ Timoteo du̱tónu̱t

9Yakvinko̱pka jeṯs aṯs mitseꞌe tso̱jk
min xkuꞌix. 10Xmaso̱o̱knu aṯseꞌe je̱ De-
mas ku̱x jeꞌ̱e̱ veꞌe cho̱jk je̱ naxviijnit je̱
kyo̱ꞌo̱y jeꞌ̱e,̱ jem̱ Tesalónicats jeꞌ̱e̱ veꞌe
ñaj̱kxni. Ax je̱ Crescente, jem̱ts jeꞌ̱e̱ veꞌe
galáciait yꞌit jo̱o̱tm ñu̱jkx; je̱ Tito, jem̱ts
jeꞌ̱e̱ veꞌe dalmáciait yꞌit jo̱o̱tm ñu̱jkx.
11Ya̱ Lúcasji veꞌe yam aṯs maa̱ṯ. Naj̱kxu̱
xvav̱u̱ je̱ Marcos jeṯseꞌe xmaa̱ṯmínu̱t, ku̱x
xputaj̱kip aṯs jeꞌ̱e̱ veꞌe jej̱a je̱ Nteꞌyam
tyoonk jaa̱ṯ. 12 Je̱ Tíquico, jem̱ aṯseꞌe
éfesovit kyajpu̱n kaj̱xm nkejx. 13Ku veꞌe
mméṯsu̱t, myakmínup tseꞌe toꞌk aaj je̱ vi-
tu̱niꞌkx juuꞌ aṯseꞌe nmaso̱o̱k jej̱a je̱ Carpo
tyaḵꞌaajy jem̱ trooasit kyajpu̱n kaj̱xm,
nay veꞌempa aṯs je̱ nnaḵ jeṯs aṯs je̱
nꞌak axaaꞌch joma veꞌe juuꞌ jaty javyet,
vinko̱pk je̱ ak axaaꞌch.

14 O̱o̱y xa aṯseꞌe je̱ pojxu̱n kaꞌtspa
Alejandro xtuntsaachtuujn. Je̱ Maj̱a̱
Vintsaṉts jeꞌ̱e̱ veꞌe tukkuvéṯjup
je̱ ka ó̱yap kaj̱x juuꞌ veꞌe tyoon.
15Nayꞌixju̱ mits jeꞌ̱e̱ kaj̱x, ku̱x o̱o̱yeꞌe
du̱tuntsoꞌoxpu̱jk je̱ o̱y kaṯs je̱ o̱y ayook
juuꞌ veꞌe nꞌavaꞌnimdup.

16Ku xa aṯseꞌe mutoꞌk nax
nmakyuko̱jtsji jej̱a je̱ yakkutojkpa
vyinkujk, ni páṉats aṯseꞌe xkaputaj̱ki,
nu̱jom aṯseꞌe xmaso̱kkaj̱xti. Nꞌaꞌixpts aṯ-
seꞌe jeṯseꞌe je̱ Nteꞌyam kyatukkuvéṯjadat
jeꞌ̱e̱ kaj̱x. 17Ax je̱ Maj̱a̱ Vintsaṉts aṯseꞌe
xputaj̱ki, jeꞌ̱eṯs aṯseꞌe je̱ maḵkin xmo̱o̱y,
veꞌemts aṯseꞌe je̱ jayu vaꞌajts nvaajnjidi
je̱ Nteꞌyam je̱ kyaṯs je̱ yꞌayook, jeꞌ̱e̱ paat
jeṯseꞌe du̱ꞌamo̱tunajxtuva nu̱jom je̱ jayu
juuꞌ veꞌe ka je̱ israeejlitap. Je̱ Maj̱a̱
Vintsaṉts aṯseꞌe xjayej̱p xꞌaxajtojk jeṯs
aṯseꞌe veꞌem nkatsaachpaaty juuꞌ aṯseꞌe

xꞌuktukmutso̱jktu paṉ paṉ jaty aṯseꞌe
xtsoꞌoxpaj̱ktu. 18 Jeꞌ̱eṯs aṯseꞌe xjayép̱up
xꞌaxajtókup paṉ ti veꞌe tónjup kó̱tsjup,
veꞌemts aṯseꞌe xyakjeꞌ̱ynit joma veꞌe
yakkutuk jem̱ tsapjo̱o̱tm. ¡Yakmaj̱a
yakjaancha tseꞌe yꞌijtnit xaꞌ̱ma kaj̱x!
Ku je̱ Pablo máyam je̱ Dios du̱kejx
19Máyameꞌe toꞌk aaj je̱ Dios xmo̱ꞌo̱t

je̱ Prisca jeṯs je̱ Aquila maa̱ṯ jeꞌ̱eḏa
paṉ paṉ jatyeꞌe tsu̱u̱nidup joma veꞌe
je̱ Onesíforo je̱ jyaa̱j̱n je̱ tyaj̱k. 20 Jem̱

xa veꞌe Corinto tyaajñ je̱ Erasto. Je̱
Trófimo, paj̱kjupts aṯseꞌe nmasaa̱ḵ jem̱
Mileto. 21Yakvinko̱pka jeṯseꞌe mmínu̱t
namkaꞌana je̱ xox aats du̱paaꞌty.
Máyameꞌe je̱ Dios mkej̱xu̱xjada je̱
Eubulo, je̱ Pudente, je̱ Lino, je̱ Claudia,
jeṯs anañu̱joma je̱ utsta je̱ ajchta maa̱ṯ
je̱ utsta je̱ tsaꞌ̱aḏa.

22 Je̱ Maj̱a̱ Vintsáṉ Jesucristo tseꞌe yꞌi-
jtnit mits maa̱ṯ jeṯs miitseꞌe anañu̱joma
mkunooꞌkxjadat.

Yaꞌ̱a̱ tseꞌe je̱ naḵ juuꞌ veꞌe je̱
Pablo tyuknu̱jaꞌyi je̱ Tito

1 A̱tseꞌe je̱ Pablo, je̱ Nteꞌyam je̱
myutoompa je̱ myupaj̱kpa jeṯs je̱

Jesucristo je̱ kyukáṯsiva. Jeꞌ̱e̱ aṯseꞌe
xtuknu̱kej̱xtu jeṯs aṯseꞌe je̱ jayu nvaajn-
jadat je̱ o̱y kaṯs je̱ o̱y ayook, veꞌem tseꞌe
ñapyaa̱j̱mjidinit jem̱ je̱ Nteꞌyam yꞌam
kyaꞌ̱m paṉ paṉ jatyeꞌe vinko̱o̱jnju̱du jeṯ-
seꞌe du̱nu̱jávadat je̱ tyu̱v jeꞌ̱e,̱ 2 jeṯseꞌe du̱-
jayej̱ptinit je̱ joojntykin juuꞌ veꞌe xaꞌ̱ma
kaj̱x ijtp. Je̱ Nteꞌyam, je̱ nYaktso̱o̱k-
pamda, juuꞌ veꞌe ni vinꞌita kataayip, jeꞌ̱e̱
tseꞌe ya̱ joojntykin du̱vaajntk kaꞌanu-
meꞌe ya̱ it cho̱o̱ꞌndu̱k vyeꞌna. 3Ax u̱xyam
tseꞌe xtuknu̱jaꞌvimda, veꞌem ax joꞌn
du̱nu̱paa̱j̱mtki, vintso̱ veꞌe njayej̱pum-
dinit ya̱ joojntykin je̱ kaṯs je̱ ayook
kaj̱x juuꞌ aṯseꞌe xtukkaṯaj̱ki jeṯs aṯseꞌe
xtukpavaajñ jeṯs aṯseꞌe je̱ jayu nvaajn-
jadat. 4Tito, nꞌonu̱kjaꞌvip xa aṯs mit-
seꞌe jeꞌ̱e̱ kaj̱x ku veꞌe xjaanchjaꞌviꞌuk-
vaajñ je̱ Jesucristo ku aṯseꞌe xꞌamo̱tuna-
jxy. Je̱ Nteꞌyam, juuꞌ veꞌe nTeeꞌimdup,
jeṯs je̱ nYaktso̱o̱kpamda Jesucristo, jeꞌ̱e̱
tseꞌe mkunooꞌkxjadap jeṯseꞌe mꞌijtnit je̱
yꞌo̱y jo̱o̱t maa̱ṯta.

Je̱ Tito je̱ tyoonk jep̱ Creta
5 Jeꞌ̱e̱ kaj̱xts aṯs mitseꞌe nmasaa̱ḵ jem̱

crétait yꞌit jo̱o̱tm jeṯseꞌe xtónu̱t xkó̱t-
su̱t juuꞌ veꞌe toonkip ko̱jtskip maa̱ṯ je̱
jaanchjaꞌvivataj̱k, kajpu̱n kajpu̱neꞌe xpá-̱
mu̱t paṉ paṉ jatyeꞌe du̱nu̱vintéṉadap je̱
jaanchjaꞌvivataj̱kta ax joꞌn aṯs mitseꞌe
ntukpavaajñ. 6 Jeꞌ̱e̱ juuꞌ veꞌe yakpám̱up,
jeꞌ̱e̱ tseꞌe juuꞌ veꞌe ti to̱kin kayakpaatjip,
juuꞌ veꞌe toꞌkji je̱ ñu̱daꞌ̱ax̱ du̱jayej̱pp, juuꞌ
veꞌe je̱ yꞌónu̱k du̱jaanchjaꞌvidup je̱ Je-
sucristo, je̱ jayu kyavaꞌanup jeṯs viin-
meꞌe je̱ yꞌónu̱k ñaajkkutojku̱xjada ukpu̱
kyakaṯsap̱aḵta. 7Ku̱x paṉ paṉ xa veꞌe
du̱jayej̱pp je̱ toonk jeṯseꞌe je̱ jaanch-
jaꞌvivataj̱k du̱nu̱vintéṉat, pavaꞌañ tseꞌe

yꞌit jeṯseꞌe ti to̱kin kyayakpaatjat, je̱
yꞌavintso̱ vinmaꞌyu̱n du̱kapám̱u̱t, jatyji
kyaꞌéḵju̱t, kyaꞌooꞌku̱t kyamoꞌokju̱t, je̱
jayu du̱katsiiꞌku̱t, je̱ meen du̱kakáxju̱t,
8 o̱y jayu ñapyám̱ju̱t maa̱ṯ je̱ jeꞌ̱yva jayu,
je̱ yꞌo̱y jeꞌ̱e̱ du̱tsó̱ku̱t, du̱payo̱ꞌo̱yu̱t vintso̱
veꞌe du̱tónu̱t du̱kó̱tsu̱t juuꞌ veꞌe pyaatyp
yꞌakee̱g̱uip, je̱ vaꞌajts jo̱o̱t du̱jayép̱u̱t, jeṯ-
seꞌe ñayꞌakuvaa̱ꞌ̱najat. 9Veꞌemeꞌe du̱t-
saḵ jeṯseꞌe o̱y du̱panaj̱kxu̱t je̱ tu̱vu̱tooꞌ
juuꞌ veꞌe yaktukꞌix, veꞌem tseꞌe yꞌo̱ꞌyixju̱t
jeṯseꞌe je̱ jayu du̱tukko̱jtsvíju̱t je̱ vaꞌa-
jts ixpaj̱ku̱n jeṯseꞌe du̱yaknu̱keꞌ̱xnatáḵat
joma veꞌe tyooꞌtó̱kida paṉ paṉ jatyeꞌe
du̱ko̱jtsvintso̱o̱vdup je̱ vaꞌajts ixpaj̱ku̱n.

10Ku̱x jej̱a xa veꞌe nu̱may je̱ jayu,
vinko̱pk je̱ israeejlit jáyuda, paṉ paṉ
jatyeꞌe du̱tsoꞌoxpaj̱ktup je̱ Nteꞌyam je̱
yꞌayook, tyukꞌíxtupts jeꞌ̱e̱ veꞌe je̱ utsta
je̱ ajchta maa̱ṯ je̱ utsta je̱ tsaꞌ̱aḏa juuꞌ
veꞌe kyapaatyp kyahꞌakee̱g̱uip jeṯseꞌe
veꞌem du̱tukvinꞌaa̱ꞌ̱nda. 11Yakꞌamaꞌ̱aṯ
tseꞌe du̱tso̱kta ku̱x yakvinmamyaꞌttupeꞌe
je̱ jayu juuꞌ veꞌe puꞌukta toꞌk jaa̱j̱n
toꞌk taj̱k, veꞌem tseꞌe du̱tonda du̱ko̱t-
sta jeṯseꞌe du̱tukmeempáḵtat ku veꞌe
je̱ jayu du̱tukꞌixta juuꞌ veꞌe kyapaatyp
kyahꞌakee̱g̱uip.

12 Jidu̱ꞌu̱m xa veꞌe nu̱toꞌk je̱ crétait
jayu vyaajñ, jeꞌ̱e̱ je̱ yꞌayook ko̱jtsnajx-
pada: “Xaꞌ̱ma taayidup xa veꞌe ya̱ cré-
tait jayu, je̱ muꞌuk táṉu̱k joꞌn tseꞌe yꞌitta,
munu̱yojk tseꞌe tyunkayda tyunꞌooꞌkta
jeṯseꞌe ñooxtsaa̱ṉada.” 13Ax tyú̱vam
tseꞌe vyaajñ. Jeꞌ̱e̱ kaj̱x tseꞌe maḵk xtuk-
naa̱j̱madat jeꞌ̱e̱ paṉ paṉ jatyeꞌe du̱ku-
vaj̱ktup je̱ jayu je̱ yꞌixpaj̱ku̱n juuꞌ veꞌe
veꞌem du̱yakꞌixpaj̱ktup, veꞌem tseꞌe du̱-
jaanchjávadat je̱ tyu̱v jeꞌ̱e,̱ 14 veꞌem
tseꞌe du̱kamaj̱ap̱ám̱dat je̱ maaydu̱k juuꞌ
veꞌe je̱ israeejlit jayu myutaayvaattu,
veꞌem tseꞌe du̱kamaj̱ap̱aa̱m̱duvat paṉ
paṉ jatyeꞌe du̱kakuvaj̱ktup je̱ tyu̱v jeꞌ̱e̱
jeṯseꞌe du̱pavaꞌanda jeṯseꞌe du̱panaj̱kx-
tat je̱ yꞌixpaj̱ku̱nda. 15 Jeꞌ̱eḏa paṉ paṉ
jatyeꞌe je̱ vaꞌajts aaj je̱ vaꞌajts jo̱o̱t du̱-

jayej̱ptup, vaꞌajtsts jeꞌ̱e̱ veꞌe du̱jávada
nu̱jom juuꞌ jaty; ax jeꞌ̱eḏa paṉ paṉ
jatyeꞌe je̱ vaꞌajts aaj je̱ vaꞌajts jo̱o̱t du̱ka-
jayej̱ptup, ka vaꞌajtsapts jeꞌ̱e̱ veꞌe nu̱jom
du̱jávada, je̱ jyo̱o̱t jeṯs je̱ vyinmaꞌyu̱n
paatts jeꞌ̱e̱ veꞌe kyavaꞌajtsada. 16Veꞌem
xa veꞌe vyaꞌanda jeṯs yꞌíxada veꞌe je̱
Nteꞌyam; ax kaꞌa tseꞌe du̱ꞌíxada, ku̱x
jeꞌ̱e̱ juuꞌ jatyeꞌe tyoondup kyo̱jtstup, jeꞌ̱e̱
tseꞌe du̱yaknu̱keꞌ̱xnataj̱kip jeṯs kaꞌa veꞌe
du̱ꞌíxada, axaa̱ꞌ̱kp tseꞌe jyáyuvada jyoo-
jntykada, kaꞌa tseꞌe kyaṯsap̱aḵta, ni vinx-
u̱pa veꞌe kyaꞌo̱ꞌyixjada jeṯseꞌe du̱tóndat
du̱kó̱tstat je̱ yꞌo̱y jeꞌ̱e.̱

Je̱ vaꞌajts ixpaj̱ku̱n

2 Ax mits, jeꞌ̱e̱ xa mitseꞌe mkó̱tsup
juuꞌ veꞌe vaꞌajts ixpaj̱ku̱n.

2Naa̱j̱mada je̱ naꞌavtaj̱k jeṯseꞌe
ñayꞌakuvaa̱ꞌ̱najadat, ñaajkꞌítjadat je̱
vintsaꞌ̱kin maa̱ṯ, du̱tóndat du̱kó̱tstat
juuꞌ veꞌe pyaatyp yꞌakee̱g̱uip, maḵk aaj
maḵk jo̱o̱t du̱jaanchjávadat je̱ tyu̱v jeꞌ̱e,̱
je̱ jayu du̱jávadat du̱tsó̱ktat, jeṯseꞌe
juuꞌ du̱mutéṉadat. 3Nay veꞌempa je̱
amaj̱aṯaj̱kta, naa̱j̱mada tseꞌe jeṯseꞌe
ñaajkꞌítjadat ax joꞌn du̱vinmachju̱ je̱
taꞌ̱ax̱taj̱k juuꞌ veꞌe du̱jaanchjaꞌvidup
je̱ Nteꞌyam, je̱ jayu du̱kanu̱vampéṯtat,
kyaꞌooꞌktat kyamoꞌokjadat, je̱ o̱y
nu̱ꞌixvaatsu̱n du̱pám̱dat 4 jeṯseꞌe veꞌem
du̱tukꞌíxtat je̱ muutskit taꞌ̱ax̱taj̱kta
jeṯs chó̱ktapeꞌe je̱ ñu̱yaaꞌy jeṯs je̱
yꞌónu̱kta, 5du̱tukꞌíxtat vintso̱ veꞌe
ñayꞌakuvaa̱ꞌ̱najadat, vaꞌajts jo̱o̱t
ñaajkꞌítjadat, du̱ꞌíxtat du̱jayép̱tat je̱
jyaa̱j̱n je̱ tyaj̱k, o̱y jayu ñapyám̱jadat
maa̱ṯ anañu̱joma je̱ jayu, jeṯseꞌe jep̱ je̱
ñu̱yaaꞌy kyaꞌ̱p pyaꞌtkup ñapyám̱jadat,
veꞌem tseꞌe ni paṉa du̱kapakó̱tsu̱t je̱
Nteꞌyam je̱ kyaṯs je̱ yꞌayook.

6Nay veꞌempa je̱ vaju̱tyaj̱kta, ko̱jt-
sjada jeṯseꞌe ñayꞌakuvaa̱ꞌ̱najadat. 7Vi-
inm mitseꞌe xpám̱u̱t je̱ nu̱ꞌixvaatsu̱n paṉ
vintso̱ veꞌe juuꞌ jaty o̱y du̱tóndat. Ku
veꞌe xyakꞌixpáḵtat, je̱ vaꞌajts vinmaꞌyu̱n

maa̱ṯ tseꞌe xtónu̱t jeṯs paṉ vintso̱ veꞌe
je̱ jayu mvintsaꞌ̱ag̱ajat. 8 O̱y yakxo̱neꞌe
xkó̱tsu̱t je̱ tyu̱v jeꞌ̱e,̱ veꞌem ax joꞌn je̱ jayu
anañu̱joma mꞌo̱ñu̱kó̱tsajat, veꞌem tseꞌe
cho̱ꞌo̱tyónu̱t o̱pyaṉa paṉ paṉeꞌe mtsoꞌox-
paj̱kjup, ku̱x kaꞌa veꞌe yꞌo̱ꞌyixju̱t jeṯseꞌe je̱
kyo̱ꞌo̱y jeꞌ̱e̱ xtuknu̱ꞌaa̱ꞌ̱nimdat.

9Ko̱jtsjada paṉ paṉ jatyeꞌe mutoondup
jeṯseꞌe du̱tóndat paṉ ti veꞌe je̱ vyintsáṉ
tukpavaajnju̱dup, jeṯseꞌe yꞌo̱yjávajadat,
du̱kako̱jtsvintsó̱vdat, 10 ti du̱kamee̱ꞌ̱ts-
jadat; jeꞌ̱e̱ veꞌe yꞌíxtadap vintso̱ veꞌe
du̱yaknu̱keꞌ̱xnatáḵadat jeṯs tyoondupeꞌe
ax joꞌn yaktukpavaꞌanda, veꞌem tseꞌe
anañu̱joma je̱ jyáyuvin je̱ jyoojntykin
kaj̱xta yakꞌíxu̱t jeṯs o̱o̱yeꞌe tyuntsoja je̱
ixpaj̱ku̱n juuꞌ veꞌe je̱ Nteꞌyam jyeꞌ̱e,̱ u̱u̱ꞌm
je̱ nYaktso̱o̱kpamda.

11 Je̱ Nteꞌyam xa veꞌe xtukꞌíxumdu je̱
myaaꞌyu̱n juuꞌ veꞌe tyoon anañu̱joma je̱
jayu kaj̱xta, veꞌem tseꞌe du̱jayej̱ptinit je̱
joojntykin juuꞌ veꞌe xaꞌ̱ma kaj̱x ijtp. 12Ya̱
myaaꞌyu̱n kaj̱x tseꞌe xtuknu̱jaꞌvimda jeṯs
kaꞌa veꞌe nꞌukjoojntykimdinit vintso̱ veꞌe
je̱ Nteꞌyam du̱katsaḵ, kaꞌa tseꞌe nꞌuk-
maa̱ṯnavyaa̱ꞌ̱numjidinit je̱ naxviijnit je̱
kyo̱ꞌo̱y jeꞌ̱e.̱ Ya̱ myaaꞌyu̱n kaj̱xpa tseꞌe
xtuknu̱jaꞌvimda jeṯseꞌe nnayꞌakuvaa̱ꞌ̱n-
imjidinit jeṯseꞌe ntoꞌnumdinit juuꞌ veꞌe
pyaatyp yꞌakee̱g̱uip, je̱ Nteꞌyam nvin-
jaꞌvimdinit nvintsaꞌ̱kimdinit. 13Veꞌem
tseꞌe ntoꞌnumdat namvaateꞌe nꞌaꞌíxumda
je̱ xo̱o̱jntku̱n juuꞌ veꞌe miimp, jeꞌ̱eṯs
jeꞌ̱e̱ veꞌe ku veꞌe je̱ maj̱in maa̱ṯ myi-
innuvat je̱ nkaj̱xmit Nteꞌyamamda, je̱
nYaktso̱o̱kpamda Jesucristo. 14 Jeꞌ̱e̱ xa
veꞌe xkuꞌo̱o̱ꞌkimdu, jeꞌ̱e̱ tseꞌe xkujo-
cho̱o̱kumdu jeṯseꞌe xpaj̱kjimdinit yam
njaꞌvin kaj̱xmamda nu̱jom je̱ kyo̱ꞌo̱y jeꞌ̱e,̱
jeṯseꞌe xyakvaatsumdinit, jeṯseꞌe nꞌij-
tumdinit jeꞌ̱e̱ je̱ jyayu juuꞌ veꞌe o̱o̱y du̱-
tuntso̱jktup jeṯseꞌe du̱tóndat juuꞌ veꞌe
tum o̱y.

15 Jeꞌ̱eṯs jeꞌ̱e̱ veꞌe juuꞌ veꞌe je̱ jayu
mtukꞌíxup, mko̱jtsjap, mtuknaa̱j̱map

nu̱jom je̱ kutojku̱n maa̱ṯ. Kaꞌa tseꞌe
xꞌitu̱mo̱ꞌo̱t jeṯseꞌe paṉ mviijnkꞌíxju̱t.

Juuꞌ veꞌe vinko̱pk jeṯseꞌe
du̱tóndat je̱ jaanchjaꞌvivataj̱k

3 Tukjaaꞌmyéṯsta je̱ jaanchjaꞌvivataj̱k
jeṯseꞌe ñapyám̱jadat jep̱ je̱ yakkuto-

jkpa kyaꞌ̱p pyaꞌtkup jeṯs paṉ paṉ jatyeꞌe
je̱ kajpu̱n du̱nu̱vinténidup, du̱kaṯsap̱áḵ-
tat, apaa̱m̱du̱ka yꞌíttat jeṯseꞌe du̱tóndat
nu̱jom je̱ yꞌo̱y jeꞌ̱e,̱ 2paṉ du̱kapakó̱t-
stat ukpu̱ du̱katsoꞌoxpáḵtat, jeꞌ̱e̱ veꞌe
jeṯseꞌe je̱ jayu du̱maa̱ṯnayjávajadat jeṯ-
seꞌe nu̱u̱ꞌk aaj nu̱u̱ꞌk jo̱o̱t ñaajkꞌítjadat
anañu̱joma je̱ jayu maa̱ṯ.

3 Ijtumdu tseꞌe ax joꞌn je̱ viijnk
jáyuda, kaꞌa tseꞌe o̱y mpayo̱ꞌyumdi,
kaꞌa tseꞌe je̱ Nteꞌyam nkaṯsu̱paj̱kumdi,
xvinꞌaa̱ꞌ̱numdu tseꞌe jeṯseꞌe xkaꞌ̱mimdi
je̱ ko̱ꞌo̱y vinmaꞌyu̱n jeṯs je̱ naxviijnit
xo̱o̱jntku̱n, ko̱ꞌo̱yjoojntykimdu,
njayej̱pumdu tseꞌe je̱ ej̱ku̱n, kaꞌa tseꞌe
ntukmutso̱jkumdi ku veꞌe je̱ viijnk
jayu yꞌo̱ya, kaꞌa tseꞌe nnacho̱jkumjidi
toꞌk jadoꞌk. 4Ax ku tseꞌe je̱ Nteꞌyam, je̱
nYaktso̱o̱kpamda, du̱yaknu̱keꞌ̱xnataj̱ki
je̱ maaꞌyu̱n juuꞌ veꞌe je̱ jayu tyoojnjip
jeṯs vintso̱ veꞌe je̱ jayu anañu̱joma
du̱tsaḵ, 5 xmo̱ꞌyumduts u̱u̱ꞌm jeꞌ̱e̱
veꞌe je̱ nam joojntykin. Kaꞌa xa veꞌe
ntoꞌnumdi juuꞌ veꞌe o̱y, kaꞌa tseꞌe
njavinmajtsumjidi jeṯseꞌe njayej̱pumdat
je̱ joojntykin juuꞌ veꞌe xaꞌ̱ma kaj̱x
ijtp, xmo̱ꞌyumduts u̱u̱ꞌm jeꞌ̱e̱ veꞌe
je̱ nam joojntykin jeꞌ̱e̱ kaj̱x ku veꞌe
xtukmo̱ꞌtumdi, jeꞌ̱e̱ kaj̱xeꞌe ku̱xeꞌe je̱
ntó̱kinamda xtuknu̱vaatsumdi jeṯseꞌe je̱
Espíritu Santo kaj̱x je̱ nam joojntykin
xmo̱ꞌyumdi. 6 Je̱ nYaktso̱o̱kpamda
Jesucristo kaj̱x xa veꞌe je̱ Nteꞌyam
xmo̱ꞌyumdi je̱ Espíritu Santo. Je̱
myaj̱a̱ o̱y jo̱o̱tin kaj̱xts jeꞌ̱e̱ veꞌe
veꞌem du̱tuujn, 7 je̱ myaaꞌyu̱n kaj̱xts
jeꞌ̱e̱ veꞌe xkato̱kimpaꞌ̱mumdi jeṯseꞌe
njayej̱pumdinit je̱ joojntykin juuꞌ veꞌe
xaꞌ̱ma kaj̱x ijtp.

8Tyú̱vam xa jeꞌ̱e̱ veꞌe juuꞌ aṯs mitseꞌe
nvaajnjip, jeꞌ̱eṯs aṯseꞌe ntsaj̱kp jeṯseꞌe
maḵk aaj maḵk jo̱o̱t xkó̱tsu̱t, veꞌem tseꞌe
jeꞌ̱eḏa paṉ paṉ jatyeꞌe je̱ Nteꞌyam du̱-
jaanchjaꞌvidup, jeꞌ̱e̱ tseꞌe du̱yakvinkó̱p-
kadap jeṯseꞌe du̱tóndat je̱ yꞌo̱y jeꞌ̱e.̱
Jeꞌ̱e̱ juuꞌ aṯseꞌe nkaj̱tsp, o̱yts jeꞌ̱e̱ veꞌe,
toꞌnu̱xjupts jeꞌ̱e̱ veꞌe anañu̱joma je̱ jayu.
9Ax kaꞌa tseꞌe je̱ jayu xmaa̱ṯnakyo̱jtsv-
intsó̱vju̱t jeꞌ̱e̱ kaj̱x juuꞌ veꞌe katoomp,
jeꞌ̱e̱ veꞌe ku veꞌe du̱tukꞌako̱tsta je̱ maay-
du̱k juuꞌ veꞌe je̱ jayu myutaayvaattu
vintso̱ veꞌe yꞌijtti je̱ ju̱jpit jayu je̱ chaan
je̱ kyo̱o̱j, ukpu̱ je̱ jayu je̱ Moisés je̱
pyavaꞌnu̱n kaj̱x ñakyo̱jtsvintsó̱vjada jeṯ-
seꞌe ñachoꞌoxpáḵjada. Ni vinxu̱pa xa
jeꞌ̱e̱ veꞌe je̱ jayu kyatoꞌnu̱xjada jeṯseꞌe
je̱ Nteꞌyam du̱panaj̱kxtat ku veꞌe veꞌem
jyátu̱kada.

10Paṉ jem̱ xa veꞌe paṉeꞌe
du̱yaknavyaꞌkxuvaajnju̱dup je̱
jaanchjaꞌvivataj̱k, tuknaa̱j̱mats toꞌk
nax uk mej̱tsk nax. Ax paṉ kaꞌa tseꞌe
mmaj̱ap̱u̱mju̱, tunmaso̱o̱knits mits jeꞌ̱e.̱
11Mnu̱jaꞌvinup xa mitseꞌe jeṯs je̱ jayu
juuꞌ veꞌe du̱yaknavyaꞌkxuvaajnju̱dup
je̱ jaanchjaꞌvivataj̱k, tó̱kinax jáyuts
jeꞌ̱e̱ veꞌeda jeṯs kaꞌa veꞌe je̱ Nteꞌyam
du̱panaj̱kxuvaꞌanda, ñu̱jaꞌvidup tseꞌe
jeṯs to̱kintoondup jeꞌ̱e̱ veꞌe.

Juuꞌ veꞌe je̱ Pablo
tyukpavanꞌu̱xꞌo̱o̱kinu je̱ Tito

12Ku xa aṯs mitseꞌe ntuknu̱kéx̱u̱t je̱
Artemas ukpu̱ je̱ Tíquico, yakvinkó̱pkats
jeṯs aṯseꞌe xnu̱mínu̱t jem̱ Nicópolis, ku̱x
ta̱ aṯseꞌe nnu̱paa̱m̱du̱ka jeṯs aṯseꞌe jem̱ je̱
xox aats nyaknáxu̱t. 13Paṉ joma vaateꞌe
mꞌo̱ꞌyixju̱, putaḵa je̱ Zenas juuꞌ veꞌe je̱
yakkutojkpa je̱ pyavaꞌnu̱n du̱nu̱ꞌixpaj̱ki,
jeṯs je̱ Apolos, jeṯseꞌe xmo̱ꞌo̱dat nu̱jom
juuꞌ jatyeꞌe jej̱a tooꞌ aajy yꞌajo̱o̱tadap.
14Vaꞌan tseꞌe je̱ njáyuvamda du̱jatta
vintso̱ veꞌe du̱tóndat juuꞌ veꞌe tum o̱y jeṯ-
seꞌe pyutáḵadat ku veꞌe juuꞌ jaty chaḵju̱,
veꞌem tseꞌe kadi ko̱o̱jyji ñu̱njoojntykada.

Ku je̱ Pablo máyam je̱ Dios du̱kejx
15Máyameꞌe je̱ Dios du̱kex̱ta nu̱jom

paṉ paṉ jatyeꞌe yamda aṯs maa̱ṯ.

Máyameꞌe je̱ Dios toꞌk aaj xmo̱ꞌo̱dat paṉ
paṉ jatyeꞌe xtso̱jkumdup je̱ jaanchjaꞌvin
kaj̱x. Je̱ Nteꞌyamts miitseꞌe anañu̱joma
mkunooꞌkxjadap.

Yaꞌ̱a̱ tseꞌe je̱ naḵ juuꞌ veꞌe je̱
Pablo tyuknu̱jaꞌyi je̱ Filemón

1 A̱tseꞌe je̱ Pablo, yap aṯseꞌe nꞌit pox-
u̱ntu̱jkp ku̱xeꞌe aṯs je̱ Jesucristo jyeꞌ̱e̱

je̱ jayu nvaajnjada. Filemón, o̱o̱y aṯs mit-
seꞌe ntuntsaḵ. A̱ts maa̱ṯ ya̱ nꞌútsamda ya̱
nꞌajchamda Timoteo, máyam aa̱ṯs mit-
seꞌe je̱ Dios ntuknu̱kex. 2Ntuknu̱kej̱x-
papts aa̱ṯseꞌe máyam je̱ Dios je̱ nꞌút-
samda je̱ ntsaꞌ̱aa̱mda Apia jeṯs je̱ nꞌút-
samda je̱ nꞌajchamda Arquipo juuꞌ veꞌe
xputaj̱kimdup jeṯseꞌe nꞌamaa̱ḏaaguim-
dat je̱ kyo̱ꞌo̱y jeꞌ̱e.̱ Nay ntuknu̱kej̱x-
papts aṯseꞌe máyam je̱ Dios nu̱jom je̱
jaanchjaꞌvivataj̱k juuꞌ veꞌe nayꞌamojki-
jidup jem̱ mtaḵꞌam. 3 Je̱ Nteꞌyam, juuꞌ
veꞌe nTeeꞌimdup, jeṯs je̱ Maj̱a̱ Vintsáṉ Je-
sucristo, jeꞌ̱e̱ tseꞌe mkunooꞌkxjadap jeṯ-
seꞌe mꞌijttinit je̱ yꞌo̱y jo̱o̱t maa̱ṯta.

Je̱ Filemón je̱ cho̱jku̱n
jeṯs je̱ jyaanchjaꞌvin

4 Filemón, xaꞌ̱ma kaj̱xts aṯseꞌe je̱
Nteꞌyam nkukaj̱tsja mits kaj̱x ku aṯseꞌe
ntsapkaṯs, 5 ku̱x nmó̱tup aṯseꞌe je̱ kaṯs
vintso̱ veꞌe je̱ Nteꞌyam je̱ jyayu o̱o̱y
xtuntsaḵ jeṯs vintso̱ veꞌe xjaanchjáva je̱
Maj̱a̱ Vintsáṉ Jesús. 6Nmunooꞌkxtkpts
aṯseꞌe je̱ Nteꞌyam mits kaj̱x jeṯs je̱
jaanchjaꞌvin juuꞌ veꞌe mjayejpp,
jeꞌ̱e̱ tseꞌe mputáḵajap jeṯseꞌe je̱ jayu
xvaajnjadat ti veꞌe tyijp ku veꞌe je̱ jayu
toꞌk muk yꞌit je̱ Cristo maa̱ṯ, veꞌem tseꞌe
puꞌuk du̱vinmó̱tudat nu̱jom je̱ yꞌo̱y jeꞌ̱e̱
juuꞌ veꞌe njayej̱pumdup je̱ Cristo kaj̱x.
7Uts Filemón, o̱o̱y aṯseꞌe ntunxo̱o̱ndu̱k
jeṯs jo̱tꞌamaj̱ aṯseꞌe nꞌit ku̱x nmó̱tup
aṯseꞌe je̱ kaṯs jeṯs o̱o̱yeꞌe je̱ tso̱jku̱n
xtunjayep jeṯs mits kaj̱xeꞌe jo̱tꞌamaj̱a̱
yꞌitta je̱ Nteꞌyam je̱ jyayu.

Ku je̱ Pablo je̱ Filemón je̱ maaꞌyu̱n
du̱ꞌamo̱tu je̱ Onésimo kaj̱x

8Ax yaꞌ̱a̱ kaj̱x tseꞌe, ó̱yam aṯseꞌe
xjaꞌo̱ꞌyixju̱ jeṯs aṯs mitseꞌe ntukpavaꞌanu̱t
jeṯseꞌe xtónu̱t juuꞌ veꞌe du̱vinmajtsjup,
jeꞌ̱e̱ kaj̱x ku aṯseꞌe je̱ Cristo je̱ kyukáṯsiva
nꞌit, 9ñojkꞌó̱yts aṯseꞌe njava jeṯs aṯs mit-
seꞌe nmunooꞌkxtu̱ku̱t jeṯseꞌe juuꞌ xtónu̱t
ku̱x veꞌemeꞌe xtsaḵ. A̱ts, je̱ Pablo, maj̱
ónu̱kanits aṯseꞌe, yap aṯseꞌe poxu̱ntu̱jkp
nꞌit ku̱xeꞌe aṯs je̱ jayu nvaajnjada je̱
Cristo Jesús jyeꞌ̱e.̱ 10Nꞌamó̱tupts aṯs mit-
seꞌe je̱ maaꞌyu̱n ya̱ Onésimo kaj̱x, yaꞌ̱a̱
juuꞌ aṯseꞌe nꞌonu̱kjaꞌvip jeꞌ̱e̱ kaj̱x ku veꞌe
du̱jaanchjaꞌviꞌukvaajñ je̱ Jesucristo ku
aṯseꞌe nvaajnji je̱ o̱y kaṯs je̱ o̱y ayook ku
aṯseꞌe min xkuꞌix yap poxu̱ntu̱jkp.

11Mits je̱ mjoyu̱toompa xa yaꞌ̱a̱ veꞌe
juuꞌ veꞌe mkatoꞌnu̱xjup yꞌijt; ax u̱xyam,
xtoojnjimpts u̱u̱ꞌm yaꞌ̱a̱ veꞌe, veꞌem mits
veꞌem aṯs. 12Nkej̱xu̱mpijtjinuvapts aṯs
mits yaꞌ̱a̱ veꞌe, veꞌemts yaꞌ̱a̱ veꞌe xku-
váḵu̱t ax joꞌn aṯseꞌe viinm ku̱nꞌijt joꞌn.
13Njatsaj̱kpts aṯseꞌe jeṯs aṯseꞌe yaja ku̱n-
maa̱ṯtáñ jeṯs aṯseꞌe veꞌem ku̱xmutún
ku̱xmupu̱k mits kaj̱x namvaat aṯseꞌe nꞌit
yap poxu̱ntu̱jkp je̱ o̱y kaṯs je̱ o̱y ay-
ook kaj̱x. 14Ax ni tíats aṯseꞌe nkatonu-
vaꞌañ maa̱ṯ ya̱ Onésimo paṉ kaꞌa mitseꞌe
tooꞌvaj̱kp mvaꞌañ. Jeꞌ̱eṯs aṯseꞌe ntsaj̱kp
jeṯs aṯseꞌe xtoojnjat je̱ maaꞌyu̱n, ka jeꞌ̱e̱
kaj̱xap ku aṯs mitseꞌe nꞌakee̱ꞌ̱ya, jeꞌ̱e̱
kaj̱xeꞌe ku̱xeꞌe viinm xtsaḵ. 15Toꞌmayji
vineꞌe ya̱ Onésimo chaa̱ꞌ̱n jem̱ mtaḵꞌam
jeṯseꞌe mkaꞌit jeꞌ̱e̱ maa̱ṯ ku veꞌe vee̱ꞌ̱n
ya̱ it ñaxy, ax veꞌem tseꞌe mꞌavimpíta-
jat jeṯseꞌe mꞌijtnit jeꞌ̱e̱ maa̱ṯ xaꞌ̱ma kaj̱x.
16Ax kaꞌa tseꞌe ku̱yꞌukꞌijtni ax joꞌn je̱
mjoyu̱toompa, je̱ Maj̱a̱ Vintsáṉ kaj̱x tseꞌe
xꞌútsiva ya̱ Onésimo, juuꞌ aṯseꞌe o̱o̱y
ntuntsaj̱kp. Ax nu̱yojkts mits jeꞌ̱e̱ veꞌe
mtukkaḏaꞌakyju̱ jeṯseꞌe xtso̱jkpat ka jeꞌ̱e̱
kaj̱xap ku veꞌe mmutunju̱, jeꞌ̱e̱ kaj̱xeꞌe
ku̱xeꞌe mnayꞌútsajada mnayꞌajchajada je̱
Maj̱a̱ Vintsáṉ kaj̱x.

17Ax veꞌem tseꞌe, paṉ nmaa̱ṯnayjaꞌvi-
jup xa aṯs mitseꞌe, kuváḵu̱ts toꞌk aaj ya̱
Onésimo ax joꞌn aṯseꞌe viinm ku̱nꞌijt joꞌn.
18Paṉ mmuto̱kintoojnju mits yaꞌ̱a̱ veꞌe
uk paṉ mmuyó̱jijupeꞌe, aṯsts jeꞌ̱e̱ veꞌe
nkuvéṯup. 19 A̱ts, je̱ Pablo, nkaꞌ̱mam aṯ-
seꞌe njaꞌa, nkuvéṯupts aṯs jeꞌ̱e̱ veꞌe. Ó̱yam
tseꞌe vyeꞌema, xjaꞌo̱ꞌyixjupts aṯseꞌe jeṯs
aṯs mitseꞌe ntukjaaꞌmyéṯsu̱t jeṯs xmuyó̱ji-
vap aṯs mitseꞌe, je̱ mjo̱o̱t je̱ mjaꞌvin paat
xa aṯseꞌe xmuyo̱ja. 20Veꞌem tseꞌe, uts
Filemón, je̱ Maj̱a̱ Vintsáṉ kaj̱x, toojnja
aṯs toꞌk aaj je̱ maaꞌyu̱n jeṯseꞌe xkuváḵu̱t
ya̱ Onésimo. Yakjo̱tꞌamaj̱a aṯs toꞌk aaj je̱
Cristo kaj̱x.

21Nnu̱jaꞌyip xa aṯs mitseꞌe ku̱x vin-
java aṯseꞌe ntañ jeṯs mkaṯsu̱paj̱kpeꞌe. Ax
ka jeꞌ̱ej̱yap tseꞌe mtónup juuꞌ aṯs mit-

seꞌe nꞌamó̱tup, jeꞌ̱e̱ veꞌe jeṯseꞌe nu̱yojk
xtoojnjat je̱ maaꞌyu̱n ya̱ Onésimo. 22Nay
veꞌempa tseꞌe, apaa̱m̱du̱kats toꞌk aaj je̱ it
joma aṯseꞌe nmatánu̱t, ku̱x nꞌaꞌixp aṯseꞌe
jeṯs aṯseꞌe nꞌítu̱t miits maa̱ṯ jeꞌ̱e̱ kaj̱x ku
aṯseꞌe xnu̱tsapko̱tsta.
Ku je̱ Pablo máyam je̱ Dios du̱kejx
23Máyameꞌe je̱ Dios mkej̱xu̱xjada ya̱

Epafras, juuꞌ aṯseꞌe nmaa̱ṯpoxu̱ntaḵt-
su̱u̱nip ku̱xeꞌe aa̱ṯs je̱ Cristo Jesús jyeꞌ̱e̱
je̱ jayu nvaajnjada. 24Nay veꞌempa tseꞌe
máyam je̱ Dios mkej̱xu̱xju̱duva je̱ Mar-
cos, je̱ Aristarco, je̱ Demas, jeṯs je̱ Lucas,
jeꞌ̱eḏa juuꞌ aṯseꞌe je̱ Maj̱a̱ Vintsáṉ ntuk-
maa̱ṯmutoondup ntukmaa̱ṯmupaj̱ktup.

25 Je̱ nMaj̱a̱ Vintsáṉamda Jesucristo
veꞌe mkunooꞌkxjadap.

Yaꞌ̱a̱ tseꞌe je̱ naḵ juuꞌ veꞌe je̱
israeejlit jayu yaktuknu̱jaꞌyidu

Je̱ Nteꞌyameꞌe xmuko̱jtsumdu
je̱ yꞌOnu̱k kaj̱x

1May viijnts jeꞌ̱e̱ veꞌe vintso̱ veꞌe je̱
Nteꞌyam je̱ jayu du̱tukmukaj̱ts. May

nax tseꞌe veꞌem du̱tuujn ju̱jpani je̱ yꞌay-
ook ko̱jtsnajxpa taj̱k kaj̱xta. 2Ax u̱xyam
tseꞌe, ku veꞌe je̱ itaḵax̱ tyám̱ini, je̱ yꞌOnu̱k
kaj̱x tseꞌe xmuko̱jtsumdi. Je̱ yꞌOnu̱k tseꞌe
tyukkaṯaj̱kikaj̱xnu nu̱jom juuꞌ jaty, je̱
yꞌOnu̱k maa̱ṯ tseꞌe je̱ Nteꞌyam du̱pu̱u̱jm
ya̱ tsajmit it jeṯs ya̱ naxviijnit it. 3 Je̱
yꞌOnu̱k tseꞌe du̱kujajp du̱kutaꞌ̱kxp je̱
Nteꞌyam je̱ myaj̱in, myaa̱ṯnavyaatjupts
jeꞌ̱e̱ veꞌe je̱ Nteꞌyam viinm. Nu̱jom juuꞌ
jatyeꞌe ijtp jem̱ tsajviinm jeṯs yaja naxvi-
ijn, yo̱ꞌypts jeꞌ̱e̱ veꞌe jeṯseꞌe yꞌit ax joꞌn
jeꞌ̱e̱ veꞌe du̱pavaꞌañ. Ku veꞌe xtuknu̱vaat-
sumdi je̱ ntó̱kinamda, vanꞌit tseꞌe yꞌaj̱x-
tkni jej̱a je̱ Nteꞌyam yꞌakaꞌyu̱n paꞌayi jem̱
tsapjo̱o̱tm.

Ñu̱máj̱ip jeꞌ̱e̱ veꞌe je̱
Nteꞌyam je̱ yꞌOnu̱k nu̱yojk

ni kaꞌa veꞌe je̱ ángeles
4Veꞌem ax joꞌn toꞌk je̱ jayu je̱ yꞌónu̱k

nu̱yojk du̱nu̱maj̱a jeṯs kaꞌa veꞌe je̱ jayu
je̱ kyexu̱yo̱ꞌyva, veꞌem tseꞌe je̱ Nteꞌyam
je̱ yꞌOnu̱k nu̱yojk du̱nu̱maj̱a jeṯs kaꞌa
veꞌe je̱ aangelestaj̱kta. 5Ku̱x ni vinꞌita
veꞌe je̱ Nteꞌyam du̱kanu̱u̱jmi jyajuuꞌaan-
gelesa ax joꞌn je̱ yꞌOnu̱k du̱nu̱u̱jmi ku
veꞌe jidu̱ꞌu̱m vyaajñ:
U̱xyam aṯseꞌe nyaknu̱keꞌ̱xnatáḵat jeṯs aṯs

je̱ nꞌOnu̱k mitseꞌe.
Ni vinꞌita veꞌe jyajuuꞌaangelesa
kyayaknu̱u̱jmiva:
A̱tsts jeꞌ̱e̱ veꞌe je̱ Tyeeꞌ,
aṯs jeꞌ̱e̱ veꞌe je̱ nꞌOnu̱k.
6Ku veꞌe je̱ Nteꞌyam du̱kejx je̱ yꞌOnu̱k
yaja naxviijn, vanꞌit tseꞌe vyaajñ:

Nu̱vinxu̱p aṯs je̱ nꞌaangeles taj̱kta,
vaꞌan tseꞌe vyinjávajada

vyintsaꞌ̱ag̱ajada.
7Ax ku tseꞌe je̱ Nteꞌyam du̱nu̱kaj̱ts je̱
yꞌaangeles, veꞌem tseꞌe vyaajñ jeṯs jeꞌ̱e̱
veꞌe yꞌíttat je̱ kyexu̱yo̱ꞌyvada jeṯs veꞌem
ax joꞌn je̱ po̱j jeṯs je̱ jaṉꞌayee̱ꞌ̱nst. 8Ax ku
tseꞌe je̱ yꞌOnu̱k du̱nu̱kaj̱ts, jidu̱ꞌu̱m tseꞌe
vyaajñ:
Mits, Nteꞌyam, xaꞌ̱ma kaj̱x tseꞌe je̱ kuto-

jku̱n xjayep,
o̱y jeꞌ̱e̱ veꞌe je̱ mkutojku̱n.
9Mtsaj̱kp mitseꞌe juuꞌ veꞌe pyaatyp

yꞌakee̱g̱uip,
mko̱ꞌo̱yjaꞌvip mitseꞌe juuꞌ veꞌe ka ó̱yap,
paatyts aṯseꞌe, mits je̱ mNteꞌyam, nu̱yojk

je̱ xo̱o̱jntku̱n nmo̱o̱jy,
kaꞌa aṯseꞌe o̱pyaṉa veꞌem nmaꞌ̱a̱ je̱

xo̱o̱jntku̱n.
10 Jidu̱ꞌu̱m tseꞌe je̱ Nteꞌyam ñaꞌ̱mu̱xjuva:
Mits, Maj̱a̱ Vintsáṉ, mits tseꞌe mpaa̱m̱ ya̱

tsajmit it jeṯs ya̱ naxviijnit it.
11Kukáx̱apts jeꞌ̱e̱ veꞌe;
ax mits, xaꞌ̱ma kaj̱xts mitseꞌe mꞌit.
Veꞌem jeꞌ̱e̱ veꞌe tyojknit ax joꞌn je̱ vit,
12mꞌaneꞌ̱knupts mits jeꞌ̱e̱ veꞌe veꞌem ax

joꞌn je̱ jayu je̱ xyo̱x,
tíku̱tsupts jeꞌ̱e̱ veꞌe veꞌem ax joꞌn je̱ vit;
ax mits, ni vinꞌítats mitseꞌe mkatíku̱ts,
xaꞌ̱ma kaj̱x mitseꞌe mꞌit.
Jidu̱ꞌu̱m tseꞌe je̱ yꞌOnu̱k du̱nu̱u̱jmi. 13Ni
vinꞌita veꞌe je̱ Nteꞌyam du̱kanu̱u̱jmi
o̱yjuuꞌaangelesa:
A̱jxtu̱ku̱ yaja aṯs nꞌakaꞌyu̱n paꞌayi nam-

vaat aṯseꞌe nyakvinto̱ki paṉ paṉ
jatyeꞌe mtsoꞌoxpaj̱kju̱dup.

Ni vinꞌita veꞌe jidu̱ꞌu̱m je̱ Nteꞌyam je̱
yꞌaangeles du̱kanu̱u̱jmi. 14Nu̱jom je̱ aan-
gelestaj̱kta, jo̱o̱t jaꞌvints jeꞌ̱e̱ veꞌeda, je̱
Nteꞌyam je̱ kyexu̱yo̱ꞌyvada, jeꞌ̱e̱ tseꞌe
yakkej̱xtup jeṯseꞌe du̱putáḵadat paṉ paṉ
jatyeꞌe du̱jayej̱ptinit je̱ joojntykin juuꞌ
veꞌe xaꞌ̱ma kaj̱x ijtp.

Tun vinko̱pk jeꞌ̱e̱ veꞌe jeṯseꞌe
nmaj̱ap̱aꞌ̱mumdat je̱
o̱y kaṯs je̱ o̱y ayook

2 Ax jeꞌ̱e̱ kaj̱x tseꞌe nyakvinkó̱pkimdat
jeṯseꞌe nvinmó̱tumdat juuꞌ

veꞌe nꞌamo̱tunajxumdu ku̱x ku
veꞌe ntooꞌtó̱kimdat. 2Paṉ paṉeꞌe
du̱kakaṯsu̱paj̱ktu jeṯseꞌe du̱kakutyoondi
juuꞌ veꞌe je̱ aangelestaj̱k kyo̱jtsnajxtu,
jeꞌ̱e̱ tseꞌe je̱ tsaachpaatu̱n yakmo̱o̱ydu,
veꞌem ax joꞌn du̱vinmátsjada. 3Paṉ
veꞌem xa jeꞌ̱e̱ veꞌe, ¿vintso̱ts u̱u̱ꞌmeꞌe
nkatsaachpaatumdat paṉ kaꞌa veꞌe
nmaj̱ap̱aꞌ̱mumda je̱ o̱y kaṯs je̱ o̱y ayook
juuꞌ veꞌe o̱o̱y je̱ maj̱in du̱tunjayej̱pp
jeṯseꞌe xtuknu̱jaꞌvimda vintso̱ veꞌe
ntso̱o̱kumdat? Jeꞌ̱e̱ veꞌe je̱ Maj̱a̱
Vintsáṉ viinm yꞌavaꞌni tooꞌvaj̱kp.
Paṉ paṉ jatyeꞌe du̱ꞌamo̱tunajxtu, jeꞌ̱e̱
tseꞌe du̱nu̱jaꞌvidu jeṯs tyú̱vam jeꞌ̱e̱
veꞌe je̱ ayook jeṯs aa̱ṯseꞌe xvaajnjidi.
4 Je̱ Nteꞌyameꞌe du̱yakjañu̱jaꞌviju jeṯs
tyú̱vam jeꞌ̱e̱ veꞌe juuꞌ veꞌe kyo̱jtstu, jeꞌ̱e̱
veꞌe ku veꞌe du̱tuujn je̱ mú̱jit nu̱jaꞌvin
jeṯs je̱ mú̱jit atu̱va maa̱ṯ may viijn je̱
maj̱in, jeṯseꞌe myo̱o̱jyjidi je̱ Espíritu
Santo je̱ myaaꞌyu̱n je̱ pyutaj̱kin ax joꞌn
je̱ Nteꞌyam tyukmutso̱jkjidi joꞌn.

Veꞌemeꞌe je̱ Jesús yakpu̱u̱jm

ax joꞌn je̱ yꞌutsaṯaj̱k
5Ax je̱ nam it juuꞌ veꞌe miimpnum,

jeꞌ̱e̱ juuꞌ aa̱ṯseꞌe nnu̱kaj̱tsp, kaꞌa tseꞌe je̱
Nteꞌyam du̱mo̱o̱jy je̱ yꞌaangelesta jeṯseꞌe
jem̱ yakkutóktat. 6Ku̱x jidu̱ꞌu̱meꞌe toꞌk
je̱ jayu je̱ Nteꞌyam du̱mukaj̱ts, veꞌem ax
joꞌn yꞌit jep̱ Kunuuꞌkx Jatyán ku̱jxp:
Nteꞌyam, ñu̱páṉip tseꞌe je̱ jayu jeṯs mits

jeꞌ̱e̱ veꞌe xjaaꞌmyéts,
ñu̱páṉipts jeꞌ̱e̱ veꞌe jeṯseꞌe jo̱tmay

xjayejpja.
7Mits tseꞌe mpaa̱m̱ jeṯseꞌe je̱ jayu

du̱nu̱mootskat jeṯseꞌe je̱ ángeles
du̱nu̱máj̱at,

mtukkaṯaj̱ki tseꞌe je̱ jayu je̱ maj̱in je̱
jaanchin,

mits tseꞌe mmo̱o̱y je̱ kutojku̱n jeṯseꞌe
du̱yakkutojkjat nu̱jom juuꞌ jatyeꞌe
mpaa̱m̱,

8nu̱jomeꞌe xpam̱ku̱jx jep̱ kyaꞌ̱p pyaꞌtkup.
Jidu̱ꞌu̱m tseꞌe je̱ Nteꞌyam du̱mukaj̱ts.
Ku veꞌe vyaꞌañ jeṯs nu̱jomeꞌe du̱-

pam̱ku̱jx jep̱ je̱ jayu kyaꞌ̱p pyaꞌtkup,
kaꞌa tseꞌe tii juuꞌ veꞌe jep̱ je̱ jayu kyaꞌ̱p
pyaꞌtkup ñu̱nkaꞌit. Ax u̱xyam paatna
tseꞌe, kaꞌa tseꞌe yakꞌix jeṯs jep̱eꞌe je̱
jayu kyaꞌ̱p pyaꞌtkup nu̱jom juuꞌ jaty
yꞌit; 9 ax yam tseꞌe nvinmaꞌyu̱n kaj̱x-
mamda njayej̱pumda je̱ Jesús, juuꞌ veꞌe
je̱ Dios Teeꞌ tun ko̱na it pyaa̱m̱ jeṯ-
seꞌe du̱kanu̱máj̱at ax joꞌn je̱ ángeles, je̱
Nteꞌyam tseꞌe mo̱o̱jyju je̱ vintsaꞌ̱kin jeṯs
je̱ maj̱in jeꞌ̱e̱ kaj̱x ku veꞌe je̱ Nteꞌyam
je̱ myaaꞌyu̱n kaj̱x anañu̱joma je̱ jayu
du̱kuꞌo̱o̱ꞌki.

10 Je̱ Nteꞌyam je̱ myaj̱in kaj̱x jeṯs je̱
kyutojku̱n kaj̱x tseꞌe nu̱jom juuꞌ jaty
yꞌit. Pyaatyp yꞌakee̱g̱uipts jeꞌ̱e̱ veꞌe ku
veꞌe du̱yakjajty jeṯseꞌe je̱ Jesucristo
chaachpaaꞌtu̱t jeṯseꞌe veꞌem o̱y tyaan-
nit je̱ Nteꞌyam maa̱ṯ, je̱ Yaktso̱o̱kpa,
juuꞌ veꞌe je̱ tooꞌ du̱yakꞌavaatsp jeṯseꞌe
je̱ jayu du̱yaknaj̱kxtat joma veꞌe je̱
Nteꞌyam, veꞌem tseꞌe nu̱may je̱ Nteꞌyam
je̱ yꞌónu̱k yꞌijttinit jeꞌ̱e̱ maa̱ṯ joma veꞌe je̱
myaj̱in. 11 Jeꞌ̱e̱ paṉ paṉ jatyeꞌe yaktso̱o̱k
jeṯs jeꞌ̱e̱ paṉeꞌe yaktso̱o̱kju̱du, toꞌkjits
jeꞌ̱e̱ veꞌe je̱ Tyeeꞌda, jeꞌ̱e̱ kaj̱x tseꞌe je̱
Nteꞌyam je̱ yꞌOnu̱k du̱katuktso̱ꞌo̱tyún jeṯ-
seꞌe vyaꞌanu̱t jeṯs xꞌútsimdup u̱u̱ꞌm jeꞌ̱e̱
veꞌe, 12 veꞌem ax joꞌn je̱ Kunuuꞌkx Jatyán
vyaꞌañ:
Joma veꞌe aṯs je̱ nꞌutsaṯaj̱k,
jem̱ts aṯseꞌe nvaꞌanu̱t jeṯs paṉ mitseꞌe,
nꞌaa̱j̱vjapts aṯs mitseꞌe nu̱may je̱ jayu

maa̱ṯ.
13Vaampap tseꞌe jidu̱ꞌu̱m:
Jem̱ aṯseꞌe je̱ Nteꞌyam yꞌam kyaꞌ̱m

nmapyu̱mju̱.
Jadoꞌk naxeꞌe vyaannuva:

U̱xyaja xa aṯseꞌe maa̱ṯ je̱ Nteꞌyam je̱
yꞌónu̱kta juuꞌ aṯs jeꞌ̱e̱ veꞌe xmo̱o̱y.

Jidu̱ꞌu̱m tseꞌe vyaꞌañ.
14Ax u̱u̱ꞌmda, je̱ Nteꞌyam je̱ yꞌónu̱kta,

toꞌkji je̱ tsuꞌuts toꞌkji je̱ nu̱u̱ꞌpu̱nts
u̱u̱ꞌmeꞌeda, jeꞌ̱e̱ kaj̱x tseꞌe je̱ Jesús
jyayuvimpijt jeṯseꞌe yꞌijt ax joꞌn u̱u̱ꞌmda.
Veꞌem tseꞌe du̱tuujn jeṯseꞌe je̱ yꞌo̱o̱ꞌku̱n
kaj̱x du̱yakkutó̱kinit je̱ ko̱ꞌo̱yjáyuvap
je̱ kyutojku̱n, je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱
ko̱ꞌo̱yjayuvaptaj̱kta jeṯseꞌe du̱kaꞌ̱ma
je̱ o̱o̱ꞌku̱n. 15Miineꞌe je̱ Jesucristo
yaja naxviijn jeṯseꞌe je̱ jayu
kyo̱o̱ꞌkmaaydinit kyo̱o̱ꞌktajtinit, veꞌem
tseꞌe du̱ko̱o̱ꞌktsaꞌ̱kidinit je̱ o̱o̱ꞌku̱n
namvaateꞌe jyoojntykada. 16 Je̱ Jesús,
ka jeꞌ̱ep̱ts jeꞌ̱e̱ veꞌe ñu̱miin jeṯseꞌe je̱
aangelestaj̱k du̱yaktso̱ꞌo̱ku̱t, jeꞌ̱e̱ veꞌe
ñu̱miin jeṯseꞌe du̱yaktso̱ꞌo̱ku̱t je̱ jayu juuꞌ
veꞌe je̱ Nteꞌyam du̱jaanchjaꞌvidup ax
joꞌn je̱ Abraham jyaanchjaꞌviji. 17Paaty
tseꞌe veꞌem yakpu̱u̱jm anañu̱joma viijn
ax joꞌn je̱ yꞌutsta jeṯseꞌe yꞌijtnit teeꞌ juuꞌ
veꞌe du̱nu̱vintsaṉikaj̱xp je̱ teeꞌtaj̱kta,
je̱ jayu du̱nu̱téṉat jem̱ je̱ Nteꞌyam
vyinkojkm, jeṯseꞌe du̱tukmo̱ꞌo̱tu̱t,
jeṯseꞌe je̱ tyo̱kin du̱tuknu̱vaꞌatsu̱t.
18Viinm xa veꞌe je̱ Jesús chaachpaaty
ku veꞌe yꞌukyakto̱kimpaḵuvaajnji je̱
ko̱ꞌo̱yjáyuvap. Ku̱x tseꞌe myaa̱ḏaaky,
o̱ꞌyixjupts jeꞌ̱e̱ veꞌe jeṯseꞌe du̱putáḵat
paṉ paṉ jatyeꞌe je̱ ko̱ꞌo̱yjáyuvap
yakto̱kintonuvaajnju̱dup.

Ñu̱máj̱ip jeꞌ̱e̱ veꞌe je̱ Jesús
nu̱yojk ni kaꞌa je̱ Moisés

3 Jeꞌ̱e̱ kaj̱x tseꞌe, utsta ajchta utsta
tsaꞌ̱aḏa, je̱ Nteꞌyam tseꞌe mvinko̱o̱jn-

ju̱du jeṯseꞌe mꞌijttinit je̱ jyáyuda, jeꞌ̱e̱
tseꞌe myaaxu̱xju̱du jeṯseꞌe mꞌijttinit jeꞌ̱e̱
maa̱ṯ jem̱ tsapjo̱o̱tm. Yakvinkó̱pkada o̱o̱y
je̱ Cristo, jeꞌ̱e̱ xa veꞌe je̱ jayu du̱nu̱ténip
jem̱ je̱ Nteꞌyam vyinkojkm, teeꞌ jeꞌ̱e̱
veꞌe juuꞌ veꞌe du̱nu̱vintsaṉikaj̱xp je̱ teeꞌ-
taj̱kta jeṯseꞌe njaanchjaꞌvimda. 2 O̱y tseꞌe

je̱ Jesús du̱kutyuujn je̱ toonk juuꞌ veꞌe
je̱ Nteꞌyam mo̱o̱jyju, veꞌem ax joꞌn je̱
Moisés o̱y du̱kutyoompa je̱ toonk juuꞌ
veꞌe je̱ Nteꞌyam mo̱o̱jyju ku veꞌe vyeꞌna
je̱ Nteꞌyam je̱ jyayu maa̱ṯ. 3Veꞌem ax
joꞌn je̱ taḵpaa̱m̱pa du̱jayep nu̱yojk je̱
maj̱in jeṯs kaꞌa veꞌe je̱ taj̱k juuꞌ veꞌe
yakpaa̱m̱p, vyinmajtsjuvap xa jeꞌ̱e̱ veꞌe
nu̱yojk je̱ maj̱in je̱ Jesús jeṯs ni kaꞌa
veꞌe je̱ Moisés. 4Vinxu̱p je̱ taj̱k, jem̱
jeꞌ̱e̱ veꞌe paṉeꞌe du̱paa̱m̱, ax je̱ Nteꞌyam
tseꞌe du̱pam̱kaj̱x nu̱jom juuꞌ jatyeꞌe ijtp.
5Veꞌem xa veꞌe je̱ Moisés yꞌijt ax joꞌn
je̱ toompa, o̱y tseꞌe je̱ Nteꞌyam du̱mu-
tuujn du̱mupu̱jk jeṯseꞌe du̱ꞌavaꞌni ti veꞌe
je̱ Nteꞌyam kyó̱tsup u̱xꞌo̱o̱k. 6Ax je̱ nMa-̱
ja̱ Vintsáṉamda Jesucristo, je̱ Nteꞌyam
je̱ yꞌOnu̱kts jeꞌ̱e̱ veꞌe juuꞌ veꞌe o̱y du̱ku-
tyoon je̱ toonk juuꞌ veꞌe je̱ Nteꞌyam
mo̱o̱jyju, jeꞌ̱e̱ tseꞌe du̱nu̱maj̱ikaj̱xp nu̱jom
je̱ Nteꞌyam je̱ yꞌónu̱kta. Jeṯs je̱ Nteꞌyam
je̱ yꞌónu̱k xa u̱u̱ꞌmeꞌeda paṉ toꞌk aaj toꞌk
jo̱o̱teꞌe njaanchjaꞌvimda vanꞌit paat ku
veꞌe je̱ Jesucristo myiinnuvat.

Je̱ po̱o̱ꞌkxtku̱n juuꞌ veꞌe
je̱ Nteꞌyam je̱ jyayu

jyayej̱ptup
7Veꞌem xa yaꞌ̱a̱ veꞌe ax joꞌn je̱ Espíritu

Santo vyaꞌañ jep̱ Kunuuꞌkx Jatyán ku̱jxp:
U̱xyam, paṉ mꞌamo̱tunajxtup xa veꞌe

juuꞌ veꞌe je̱ Nteꞌyam kyaj̱tsp,
8 kaꞌa tseꞌe maḵk je̱ mkuvajk xpám̱dat
ax joꞌn jeꞌ̱eḏa paṉ paṉ jatyeꞌe je̱ Nteꞌyam

du̱tsoꞌoxpaj̱ktu,
jeꞌ̱eḏa juuꞌ veꞌe du̱ꞌixtu joma vaateꞌe je̱

Nteꞌyam juuꞌ du̱kuvu̱k jem̱ vinvaꞌa-
jts it kaj̱xm.

9 Jem̱ts aṯseꞌe je̱ mju̱jpit jayu xjo̱tꞌixti,
jyaꞌíxtuvamts jeꞌ̱e̱ veꞌe juuꞌ aṯseꞌe ntoon

vu̱jxtkupx joojnt,
10paatyts aṯseꞌe nmujo̱tmaꞌtti je̱ jáyuda

jeṯs aṯseꞌe nvaajñ:
“Xaꞌ̱ma kaj̱x xa veꞌe je̱ viijnk vinmaꞌyu̱n

du̱jayep̱ta,

xaꞌ̱ma kaj̱x tseꞌe du̱katso̱kta jeṯseꞌe du̱ꞌíx-
tat du̱nu̱jávadat je̱ tooꞌ juuꞌ aṯseꞌe
ntukꞌixtu.

11 Jeꞌ̱e̱ kaj̱xts aṯseꞌe nmujo̱tmaꞌtti jeṯs
aṯseꞌe ntukvinvaꞌnidi jeṯs kaꞌa veꞌe
tyáḵadat po̱o̱ꞌkxpa aṯs maa̱ṯ.”

Jidu̱ꞌu̱m tseꞌe je̱ Espíritu Santo vyaꞌañ.
12Utsta ajchta utsta tsaꞌ̱aḏa, yakkó̱p-

kada o̱o̱y jeṯs ni paṉa miitseꞌeda du̱ka-
jayép̱u̱t je̱ ko̱ꞌo̱y jo̱o̱t, ni paṉa veꞌe
kyanayꞌapu̱ku̱pám̱ju̱t jeṯseꞌe kyaꞌítu̱t je̱
joojntyk Nteꞌyam maa̱ṯ ku̱xeꞌe du̱ka-
jaanchjáva. 13 Juuꞌ xa veꞌe mtóndap, jeꞌ̱e̱
tseꞌe jeṯseꞌe mnakyo̱jtsmáḵkajadat toꞌk
jadoꞌk jó̱vum xaa̱j̱ namvaateꞌe u̱xyam ya̱
xaa̱j̱ ñaxy. Veꞌem tseꞌe xtóndat jeṯseꞌe ni
paṉa miitsta je̱ to̱kin kyatukvinꞌaa̱ꞌ̱nju̱t
jeṯseꞌe veꞌem du̱kakuváḵu̱t je̱ Nteꞌyam
jyeꞌ̱e.̱ 14Ax paṉ mpanaj̱kxumdup tseꞌe
je̱ Nteꞌyam je̱ tyooꞌ toꞌk aaj toꞌk jo̱o̱t,
njaanchjaꞌvimdup tseꞌe veꞌem ax joꞌn
njaanchjaꞌviꞌukvaꞌnumdi jeṯseꞌe nꞌijtum-
dat je̱ Cristo maa̱ṯ ku veꞌe myiinnuvat.

15 Jidu̱ꞌu̱m tseꞌe je̱ Espíritu Santo
vyaꞌañ:
U̱xyam, paṉ mꞌamo̱tunajxtup xa veꞌe

juuꞌ veꞌe je̱ Nteꞌyam kyaj̱tsp,
kaꞌa tseꞌe maḵk je̱ mkuvajk xpám̱dat
ax joꞌn jeꞌ̱eḏa paṉ paṉ jatyeꞌe je̱ Nteꞌyam

du̱tsoꞌoxpaj̱ktu.
Jidu̱ꞌu̱m tseꞌe vyaꞌañ.

16 ¿Paṉeꞌe du̱ꞌamo̱tunajxtu ku veꞌe je̱
Nteꞌyam myuko̱jtsjidi jeṯseꞌe u̱xꞌo̱o̱k je̱
Nteꞌyam du̱tsoꞌoxpaj̱kti? Jeꞌ̱e̱ xa jeꞌ̱e̱
veꞌeda paṉ paṉ jatyeꞌe je̱ Moisés yakpít-
sumjidinu jem̱ Egipto, ¿veꞌem xaja?
17 ¿Paṉ maa̱ṯeꞌe je̱ Nteꞌyam yꞌijt ej̱kjup
vu̱jxtkupx joojnt? Jeꞌ̱e̱ xa jeꞌ̱e̱ veꞌeda paṉ
paṉ jatyeꞌe to̱kintoondu jeṯseꞌe tyaan-
dini aa̱ꞌ̱k jem̱ vinvaꞌajts it kaj̱xm, ¿veꞌem
xaja? 18 ¿Jeṯs paṉ jeꞌ̱e̱ veꞌeda paṉ paṉ
jatyeꞌe je̱ Nteꞌyam tukvinvaꞌnijidu jeṯs
kaꞌa veꞌe tyáḵadat po̱o̱ꞌkxpa jeꞌ̱e̱ maa̱ṯ?
Jeꞌ̱e̱ xa jeꞌ̱e̱ veꞌeda paṉ paṉ jatyeꞌe kakaṯ-
su̱paj̱kju̱du. 19Ax veꞌem tseꞌe nꞌíxumda
jeṯs kaꞌa veꞌe yꞌo̱ꞌyixjidi jeṯseꞌe tyáḵa-

dat po̱o̱ꞌkxpa ku̱x kaꞌa veꞌe je̱ Nteꞌyam
du̱jaanchjaꞌvidi.

4 Namvaat xa veꞌe je̱ Nteꞌyam xtukmu-
taꞌnumda je̱ vaandu̱k jeṯseꞌe ntaj̱kim-

dat po̱o̱ꞌkxpa jeꞌ̱e̱ maa̱ṯ, nyakvinkó̱p-
kimdap tseꞌe o̱o̱y, nu̱njajtp ku miitseꞌe
jem̱da juuꞌ veꞌe nu̱nkatáḵadap. 2Yak-
tukmuko̱jtsumduva xa veꞌe je̱ o̱y kaṯs
je̱ o̱y ayook, veꞌem ax joꞌn jeꞌ̱eḏa. Ax
kaꞌats jeꞌ̱e̱ veꞌe tyoꞌnu̱xjidi ni vinxu̱pa ku
veꞌe du̱ꞌamo̱tunajxti, ku̱x kaꞌa veꞌe du̱-
jaanchjaꞌvidi. 3Ax taj̱kimdupts u̱u̱ꞌmeꞌe
po̱o̱ꞌkxpa je̱ Nteꞌyam maa̱ṯ ku̱x njaanch-
jaꞌvimdupeꞌe. Veꞌem xa yaꞌ̱a̱ veꞌe ax joꞌn
je̱ Nteꞌyam vyaajñ:
Jeꞌ̱e̱ kaj̱xts aṯseꞌe nmujo̱tmaꞌtti jeṯs aṯseꞌe

ntukvinvaꞌnidi
jeṯs kaꞌa veꞌe tyáḵadat po̱o̱ꞌkxpa aṯs

maa̱ṯ.
Jem̱ tseꞌe je̱ Nteꞌyam vyaajñ jeṯs kaꞌa
veꞌe pyo̱o̱ꞌkxtat jeꞌ̱e̱ maa̱ṯ, jyayakꞌavaadi
tseꞌe jeꞌ̱e̱ je̱ tyoonk vanꞌítani ku veꞌe
ya̱ it cho̱o̱ꞌntk. 4Ax jep̱ tseꞌe toꞌk vi-
ijn Kunuuꞌkx Jatyán ku̱jxp joma veꞌe
du̱kaṯs ti veꞌe toojnju je̱ muvuxtojtu̱k
xaa̱j̱. Jidu̱ꞌu̱m tseꞌe vyaꞌañ:
Ku veꞌe je̱ Nteꞌyam nu̱jom

du̱yakꞌavaadiku̱jx,
muvuxtojtu̱k xaa̱j̱ tseꞌe pyaa̱ꞌ̱kx.
5 Jep̱eꞌe jadoꞌk nax vyaannuva Kunuuꞌkx
Jatyán ku̱jxp:
Kaꞌa tseꞌe tyáḵadat po̱o̱ꞌkxpa aṯs maa̱ṯ.
Jidu̱ꞌu̱m tseꞌe vyaꞌañ. 6 Jyaveꞌema
tseꞌe, jem̱ tseꞌe paṉ paṉ jatyeꞌe
táḵadap po̱o̱ꞌkxpa. Paṉ paṉ jaty xa
veꞌe du̱ꞌamo̱tunajxtu tooꞌvaj̱kp, kaꞌats
jeꞌ̱e̱ veꞌe tyaj̱kidi po̱o̱ꞌkxpa ku̱xeꞌe
du̱kakaṯsu̱paj̱kti je̱ Nteꞌyam. 7Paaty
tseꞌe je̱ Nteꞌyam du̱nu̱paa̱j̱mtki jadoꞌk
je̱ xaa̱j̱. Je̱ xaa̱j̱, u̱xyamts jeꞌ̱e̱ veꞌe,
ku̱x xtukmuko̱jtsumdupeꞌe je̱ Nteꞌyam
jeꞌ̱e̱ kaj̱x juuꞌ veꞌe je̱ David jyatyaan,
náxyani veꞌe vyeꞌna may joojnt, veꞌem
ax joꞌn aṯseꞌe jidu̱ꞌu̱m tu̱njaꞌa:
U̱xyam, paṉ mꞌamo̱tunajxtup xa veꞌe

juuꞌ veꞌe je̱ Nteꞌyam kyaj̱tsp,

kaꞌa tseꞌe maḵk je̱ mkuvajk xpám̱dat.
Jidu̱ꞌu̱m tseꞌe je̱ David du̱jatyaajñ. 8Paṉ
ku̱du̱mo̱o̱jy xa veꞌe je̱ Josué je̱ po̱o̱ꞌkx-
tku̱n je̱ israeejlit jayu, kaꞌa tseꞌe je̱
Nteꞌyam ku̱du̱ꞌuknu̱ko̱jtsini jadoꞌk je̱
xaa̱j̱. 9Ax jej̱a tseꞌe toꞌk je̱ po̱o̱ꞌkxtku̱n je̱
Nteꞌyam je̱ jyayu kaj̱xta. 10Ku̱x paṉ paṉ
xa veꞌe taj̱kip po̱o̱ꞌkxpa je̱ Nteꞌyam maa̱ṯ,
kaꞌats jeꞌ̱e̱ veꞌe je̱ yꞌavintso̱ vinmaꞌyu̱n
du̱ꞌukyaktoonni, veꞌem tseꞌe pyaa̱ꞌ̱kx ax
joꞌn je̱ Nteꞌyam pyaa̱ꞌ̱kx ku veꞌe je̱ ty-
oonk du̱yakꞌavaadi. 11Nꞌíxumdap tseꞌe
paṉ vintso̱ veꞌe ntaj̱kimdat po̱o̱ꞌkxpa je̱
Nteꞌyam maa̱ṯ, veꞌem tseꞌe ni toꞌka u̱u̱ꞌm
nkavintso̱jajtumdat ax joꞌn jeꞌ̱e̱ paṉ paṉ
jatyeꞌe je̱ Nteꞌyam du̱kajaanchjaꞌvidu.

12 Je̱ yꞌayook kaj̱x xa veꞌe je̱ Nteꞌyam
je̱ jayu du̱joojntykinmaꞌ̱a.̱ Maa̱ḏaakpts
jeꞌ̱e̱ veꞌe je̱ yꞌayook jeṯseꞌe je̱ jayu du̱tuk-
taj̱kikú̱x jeṯs kaꞌa veꞌe jyajuuꞌtsojxa juuꞌ
veꞌe jaj̱paxmej̱tsk adoꞌom. Jeꞌ̱yp jeꞌ̱e̱ veꞌe
joma veꞌe je̱ jo̱o̱t je̱ jaꞌvin jeṯseꞌe du̱yak-
jayꞌixju̱ du̱yakjañu̱jávaja ti vinmaꞌyu̱neꞌe
je̱ jayu jyayejpp. 13Kaꞌa xa veꞌe tii
juuꞌ veꞌe je̱ Nteꞌyam kyaꞌixp kyanu̱-
jaꞌvip, ixna keꞌ̱xnats jeꞌ̱e̱ veꞌe tyanku̱x
jem̱ jeꞌ̱e̱ vyinkojkm paṉeꞌe je̱ cuenta
nmo̱ꞌyumdap.

Je̱ Jesuusts jeꞌ̱e̱ veꞌe teeꞌ juuꞌ veꞌe

du̱nu̱vintsaṉikaj̱xp je̱ teeꞌtaj̱kta
14 Je̱ nMaj̱a̱ Vintsáṉamda Jesucristo,

je̱ Nteꞌyam je̱ yꞌOnu̱k, jeꞌ̱e̱ tseꞌe taj̱ki
jem̱ tsapjo̱o̱tm jeṯseꞌe xnu̱ténimda
jem̱ je̱ Nteꞌyam vyinkojkm, teeꞌts jeꞌ̱e̱
veꞌe juuꞌ veꞌe du̱nu̱vintsaṉikaj̱xp je̱
teeꞌtaj̱kta u̱u̱ꞌm kaj̱xamda, paaty tseꞌe
tun vinko̱pk jeṯseꞌe nkamaso̱o̱kumdat
juuꞌ veꞌe njaanchjaꞌvimdup. 15 Je̱ teeꞌ
juuꞌ veꞌe du̱nu̱vintsaṉikaj̱xp je̱ teeꞌtaj̱kta
jeṯseꞌe njayej̱pumda, o̱ꞌyixjupts jeꞌ̱e̱ veꞌe
jeṯseꞌe xtukmo̱ꞌtumdat ku̱x ñu̱jaꞌvip
jeꞌ̱e̱ veꞌe o̱y vintso̱ veꞌe je̱ yónu̱k aaj
je̱ yónu̱k jo̱o̱t njayej̱pumda. Nu̱jom
tseꞌe du̱jaꞌix je̱ ko̱ꞌo̱yjáyuvap paṉ vintso̱

veꞌe ku̱yakto̱kimpaj̱kji. 16 Jeꞌ̱e̱ kaj̱x
tseꞌe, vaꞌan tseꞌe toꞌk aaj toꞌk jo̱o̱t
du̱naajktám̱imjada jej̱a je̱ Jesucristo
vyinkujk, veꞌem tseꞌe xtukmo̱ꞌtumdat
jeṯseꞌe xputaj̱kimdat paṉ vinꞌiteꞌe je̱
ko̱ꞌo̱yjáyuvap xyakto̱kintonuvaꞌnumda.

5 Nu̱jom je̱ teeꞌ juuꞌ veꞌe du̱nu̱v-
intsaṉikaj̱xtup je̱ teeꞌtaj̱kta, jayu jeꞌ̱e̱

veꞌeda, yakpaa̱m̱dupts jeꞌ̱e̱ veꞌeda jeṯ-
seꞌe je̱ jayu du̱nu̱téṉadat jej̱a je̱ Nteꞌyam
vyinkujk, je̱ to̱kin kaj̱x tseꞌe je̱ Nteꞌyam
du̱tukvintsaꞌ̱ag̱adat je̱ táṉu̱k jeṯseꞌe du̱-
tukvintsaꞌ̱kivat juuꞌ jatyeꞌe je̱ jayu tyuk-
muyo̱jxtup je̱ Nteꞌyam. 2 Je̱ teeꞌ juuꞌ
veꞌe du̱nu̱vintsaṉikaj̱xp je̱ teeꞌtaj̱kta, ku̱x
jayu jeꞌ̱e̱ veꞌe juuꞌ veꞌe tontó̱kip ko̱jt-
stó̱kip ax joꞌn o̱pyaṉa, o̱ꞌyixjupts jeꞌ̱e̱ veꞌe
jeṯseꞌe du̱tukmo̱ꞌo̱tu̱t paṉeꞌe du̱katihꞌixp
du̱katinu̱jaꞌvip jeṯs paṉeꞌe tontó̱kip ko̱jt-
stó̱kip. 3 Jeꞌ̱e̱ kaj̱x tseꞌe vinko̱pk jeṯseꞌe
je̱ Nteꞌyam du̱tukvintsaꞌ̱ag̱at je̱ táṉu̱k je̱
yꞌavintso̱ to̱kin kaj̱x, veꞌem ax joꞌn je̱
táṉu̱k du̱tukvintsaꞌ̱kivat juuꞌ veꞌe je̱ vi-
ijnk jayu je̱ tyo̱kin kaj̱xta.

4Kaꞌa xa veꞌe paṉ paṉeꞌe je̱ maj̱in
natyukjeꞌ̱ei̱jup jeṯseꞌe je̱ yꞌavintso̱ vin-
maꞌyu̱n kaj̱x yꞌítu̱t teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta, jeꞌ̱ej̱yji veꞌe
paṉ paṉeꞌe je̱ Nteꞌyam vyinkaa̱m̱p,
veꞌem ax joꞌn je̱ Aarón yakvinkaa̱j̱n joꞌn.
5Ax veꞌem tseꞌe jyajty maa̱ṯ je̱ Cristo, ka
je̱ yꞌavintso̱ vinmaꞌyu̱n kaj̱xapts jeꞌ̱e̱ veꞌe
ñatyukjeꞌ̱ei̱ji je̱ maj̱in ku veꞌe yakpu̱u̱jm
teeꞌ juuꞌ veꞌe du̱nu̱vintsaṉikaj̱xp je̱ teeꞌ-
taj̱kta, je̱ Nteꞌyam jeꞌ̱e̱ veꞌe mo̱o̱jyju je̱
maj̱in jeṯseꞌe tyeeꞌat. Veꞌem ax joꞌn je̱
Nteꞌyam ñaꞌ̱mu̱xji:
U̱xyam aṯseꞌe nyaknu̱keꞌ̱xnatáḵat jeṯs aṯs

mitseꞌe je̱ nꞌOnu̱k.
6Veꞌem ax joꞌn jep̱ Kunuuꞌkx Jatyán
ku̱jxp vyaampa jadoꞌk viijn:
Mits xa veꞌe teeꞌ xaꞌ̱ma kaj̱x,
veꞌem ax joꞌn je̱ Melquisedec.

7Ku veꞌe je̱ Cristo yꞌijt yaja naxviijn,
myuko̱jts tseꞌe je̱ Nteꞌyam, juuꞌ veꞌe o̱ꞌy-
ixjup jeṯseꞌe je̱ o̱o̱ꞌku̱n ku̱tyuknu̱vaatsji.

O̱yameꞌe o̱o̱y du̱jatunmunooꞌkxtk jeṯs
kaꞌa veꞌe yꞌo̱o̱ꞌku̱t, jeṯseꞌe yaaxy, cho̱jkts
jeꞌ̱e̱ veꞌe nu̱yojk jeṯseꞌe du̱tónu̱t juuꞌ veꞌe
je̱ Nteꞌyam cho̱jk, jeꞌ̱e̱ kaj̱xts jeꞌ̱e̱ veꞌe
je̱ Nteꞌyam kyaṯsꞌamo̱tunajxji. 8 O̱yam
jeꞌ̱e̱ veꞌe je̱ Nteꞌyam je̱ yꞌOnu̱k, jyajt
tseꞌe vintso̱ veꞌe kyaṯsap̱áḵu̱t je̱ tsaach-
paatu̱n kaj̱x juuꞌ veꞌe yaknajx. 9Ku̱x-
eꞌe du̱tonku̱jx nu̱jom juuꞌ jatyeꞌe je̱
Nteꞌyam cho̱jk, jeꞌ̱e̱ kaj̱x tseꞌe yꞌo̱ꞌyixju̱
jeṯseꞌe du̱yaktso̱ꞌo̱ku̱t xaꞌ̱ma kaj̱x paṉ
paṉ jatyeꞌe kaṯsu̱paj̱kjup. 10 Je̱ Nteꞌyam
tseꞌe paa̱j̱mju teeꞌ juuꞌ veꞌe du̱nu̱v-
intsaṉikaj̱xp je̱ teeꞌtaj̱kta, veꞌem ax joꞌn
je̱ Melquisedec.

Kutsaꞌ̱ag̱a xa veꞌe o̱o̱y
ku veꞌe yakmasaꞌ̱aḵ

je̱ jaanchjaꞌvin juuꞌ
veꞌe je̱ Nteꞌyam kaj̱x

11 Jép̱num xa veꞌe may viijn
juuꞌ veꞌe njaaꞌkvaajnjavaandup
ya̱ vinmaꞌyu̱n kaj̱x, ax tsoꞌox tseꞌe
jeṯseꞌe ntukvinjávadat ku̱x kaꞌa veꞌe
xvinmo̱tuvuvaꞌanda. 12 O̱o̱yani xa
veꞌe ya̱ it tyunnaxy, ku̱xtukꞌixta xa
veꞌe je̱ jayu je̱ Nteꞌyam je̱ yꞌayook,
ax jadoꞌk nax tseꞌe du̱tsaḵ jeṯseꞌe
myaktukvinjaꞌvidinuvat je̱ ixpaj̱ku̱n
juuꞌ veꞌe myaktukꞌixtu ku veꞌe
xjaanchjaꞌviꞌukvaandi je̱ Jesucristo.
Veꞌem xa miitseꞌeda ax joꞌn je̱ piꞌk
ónu̱k juuꞌ veꞌe tsiꞌtspna jeṯs kaꞌa veꞌe
ax joꞌn je̱ jayu juuꞌ veꞌe kaaynup
ooknup. 13Ku̱x jeꞌ̱eḏa paṉ paṉ jatyeꞌe
du̱tukjoojntykidup tum je̱ leche,
veꞌemts jeꞌ̱e̱ veꞌeda ax joꞌn je̱ jayu
juuꞌ veꞌe du̱kaꞌo̱ynu̱jaꞌvidup vintso̱
veꞌe jyoojntykadat ax joꞌn du̱paaꞌty
du̱ꞌakee̱g̱a. 14Ax jeꞌ̱eḏa paṉ paṉ jatyeꞌe
ixtáñ du̱jayej̱ptup jeṯseꞌe juuꞌ du̱káydat
du̱jaꞌ̱kxtat, veꞌemts jeꞌ̱e̱ veꞌeda ax
joꞌn je̱ jayu juuꞌ veꞌe du̱jajttup jeṯseꞌe
du̱yaktándat jem̱ jyaꞌvin kaj̱xmda je̱

yꞌo̱y jeꞌ̱e̱ jeṯseꞌe du̱kakuváḵtat je̱ kyo̱ꞌo̱y
jeꞌ̱e.̱

6 Jeꞌ̱e̱ kaj̱x tseꞌe, vaꞌan tseꞌe du̱-
toonkimda je̱ Nteꞌyam je̱ yꞌayook

jeṯseꞌe veꞌem o̱y nmu̱jaꞌvimdat juuꞌ
veꞌe je̱ Nteꞌyam chaj̱kp. Ka jeꞌ̱ej̱yap
tseꞌe ntoonkimdap juuꞌ veꞌe yaktukꞌíx-
umdu ku veꞌe je̱ Cristo njaanchjaꞌviꞌuk-
vaꞌnumdi, ku̱x jep̱eꞌe o̱o̱y juuꞌ jatyeꞌe
tso̱jkjup jeṯseꞌe jyaaꞌkyaknu̱jávat. Ka
jeꞌ̱ej̱yap tseꞌe ntoonkimdap vintso̱ veꞌe
du̱tsaḵ jeṯseꞌe je̱ jayu du̱maso̱o̱ktinit je̱
kyo̱ꞌo̱y joojntykinda jeṯseꞌe veꞌem ky-
atsaachpaaꞌttat xaꞌ̱ma kaj̱x, vintso̱ veꞌe
du̱tsaḵ jeṯseꞌe je̱ Nteꞌyam yakjaanchjá-
vat, 2 je̱ jayu ñap̱éṯtat, jeṯs paṉ paṉ
jatyeꞌe du̱nu̱vinténidup je̱ jaanchjaꞌvi-
vataj̱k, jeꞌ̱e̱ tseꞌe je̱ jayu du̱tuknu̱kó̱n-
dap je̱ kyaꞌ̱aj̱. Ka jeꞌ̱ej̱yap tseꞌe njaanch-
jaꞌvimdap jeṯs joojntykpaj̱ktinuvapeꞌe je̱
o̱o̱ꞌkpataj̱k jeṯseꞌe yakto̱kimpayo̱ꞌydinit,
jem̱eꞌe juuꞌ veꞌe yakmo̱o̱ydinup je̱ joojn-
tykin juuꞌ veꞌe xaꞌ̱ma kaj̱x ijtp, jem̱ tseꞌe
juuꞌ veꞌe yakmo̱o̱ydinup je̱ tsaachpaatu̱n
juuꞌ veꞌe xaꞌ̱ma kaj̱x ijtnup. 3Vaꞌan du̱-
toonkimda vintso̱ veꞌe o̱y nmu̱jaꞌvim-
dat juuꞌ veꞌe je̱ Nteꞌyam chaj̱kp. Ax
veꞌem tseꞌe ntoꞌnumdat paṉ vaampeꞌe je̱
Nteꞌyam.

4Kaꞌa tseꞌe yꞌukꞌo̱ꞌyini jeṯseꞌe paṉ
du̱yakvinmayu̱mpítu̱t je̱ jayu juuꞌ veꞌe
je̱ Nteꞌyam du̱ko̱o̱ꞌkjaanchjaꞌvidinup. Je̱
Nteꞌyameꞌe je̱ vinmaꞌyu̱n mo̱o̱jyju̱du juuꞌ
veꞌe tyú̱vam, ñu̱jaꞌviduts jeꞌ̱e̱ veꞌe je̱
maaꞌyu̱n juuꞌ veꞌe je̱ Nteꞌyam je̱ jayu ty-
oojnjip, jyayej̱ptu tseꞌe je̱ Espíritu Santo
jem̱ jyaꞌvin kaj̱xmda, 5ñu̱jaꞌviduts jeꞌ̱e̱
veꞌe jeṯs o̱y jeꞌ̱e̱ veꞌe je̱ Nteꞌyam je̱
kyaṯs je̱ yꞌayook, tukkaḏaakju̱du tseꞌe je̱
maḵkin juuꞌ veꞌe miimpnum. 6Paṉ ky-
o̱o̱ꞌkjaanchjaꞌvidinup tseꞌe je̱ Nteꞌyam,
kaꞌa tseꞌe yꞌukꞌo̱ꞌyini jeṯseꞌe paṉ du̱yakv-
inmayu̱mpijttinuvat je̱ jayu, ku̱x jeꞌ̱e̱ veꞌe
viinm du̱toondup ax joꞌn ku̱du̱yakcru-
uzpej̱ttinuva jadoꞌk nax je̱ Nteꞌyam
je̱ yꞌOnu̱k. 7 Je̱ naax juuꞌ veꞌe du̱ꞌok-

taa̱ṯsp je̱ naa̱j̱ vinnaajknáx tyuꞌuj jeṯseꞌe
yakvinyuꞌuj yakvintún jeṯseꞌe tyaꞌ̱mixju̱
o̱y, je̱ Nteꞌyamts jeꞌ̱e̱ veꞌe du̱kunooꞌkxp.
8Ax paṉ tum je̱ ápit tseꞌe pojtu̱kp jeṯs je̱
viijnk aajy ojts, kaꞌats jeꞌ̱e̱ veꞌe tyun, nax-
tó̱yupts jeꞌ̱e̱ veꞌe.

Je̱ yꞌo̱y jeꞌ̱e̱ juuꞌ veꞌe nꞌaꞌíxumdup,

jeꞌ̱e̱ tseꞌe je̱ njaꞌvinamda du̱yakꞌijtp

je̱ Nteꞌyam maa̱ṯ
9Utsta ajchta utsta tsaꞌ̱aḏa, juuꞌ aṯ-

seꞌe o̱o̱y ntuntso̱jktup, ó̱yam aṯseꞌe veꞌem
tu̱nkaṯs, nayjaꞌvijinupts aṯseꞌe tyu̱va jeṯs
nu̱yojk o̱y jeꞌ̱e̱ veꞌe juuꞌ veꞌe je̱ Nteꞌyam
mtoꞌnu̱xjadap, veꞌem ax joꞌn du̱tuujnja
paṉ paṉ jatyeꞌe yaktsaa̱ḵp. 10Pyaatyp
yꞌakee̱g̱uip xa jeꞌ̱e̱ veꞌe juuꞌ veꞌe je̱
Nteꞌyam tyuump, kaꞌats jeꞌ̱e̱ veꞌe du̱jaaꞌ-
tyó̱ki je̱ yꞌo̱y jeꞌ̱e̱ juuꞌ miitseꞌe mtoondu
jeṯseꞌe xtuknu̱jaꞌvidi jeṯs mtso̱jktu veꞌe
je̱ Nteꞌyam ku veꞌe je̱ jyayu xputaj̱kidi.
U̱xyam paat tseꞌe veꞌem xtonda. 11 O̱o̱y
aa̱ṯseꞌe ntuntsaḵ jeṯs miitseꞌe nu̱toꞌk nu̱-
toꞌk veꞌem xjaaꞌktóndat vanꞌit paat ku
veꞌe je̱ Jesucristo myiinnuvat. 12Kaꞌats
aa̱ṯseꞌe ntsaḵ jeṯseꞌe mnooxꞌo̱o̱ꞌktat, jeꞌ̱e̱
veꞌe mtóndap ax joꞌn jeꞌ̱eḏa paṉ paṉ
jatyeꞌe je̱ Nteꞌyam du̱jaanchjaꞌvidup jeṯ-
seꞌe tam̱ ñaajkꞌítjada jeꞌ̱e̱ maa̱ṯ, jeꞌ̱e̱
tseꞌe du̱jayej̱ptinup je̱ o̱ꞌyin juuꞌ veꞌe
je̱ Nteꞌyam tyukvinvaꞌnip nu̱jom jeꞌ̱eḏa
paṉ paṉ jatyeꞌe du̱toondup juuꞌ jeꞌ̱e̱ veꞌe
chaj̱kp.

13Ku xa veꞌe je̱ Nteꞌyam je̱ vaan-
du̱k du̱yaktaajñ maa̱ṯ je̱ Abraham, vi-
inm tseꞌe ñaajknajxji ku̱x kaꞌa veꞌe
paṉ viijnk du̱nu̱maj̱a paṉ kaj̱xeꞌe ku̱-
du̱pu̱u̱jm je̱ vaandu̱k. 14 Jidu̱ꞌu̱m tseꞌe
vyaajñ: “Vaampam xa aṯseꞌe jeṯs o̱o̱y
aṯs mitseꞌe ntunkunooꞌkxu̱t jeṯseꞌe nu̱-
may je̱ tsaan je̱ ko̱o̱j xjayép̱u̱t.” Jidu̱ꞌu̱m
tseꞌe vyaajñ. 15Toꞌk aaj toꞌk jo̱o̱t tseꞌe
je̱ Abraham du̱ꞌaꞌix jeṯseꞌe je̱ Nteꞌyam
du̱kutyónu̱t je̱ ayook juuꞌ veꞌe tukv-

invaꞌniju. Ax kyutyoon tseꞌe. 16Ku xa
veꞌe je̱ jayu paṉ du̱yaknaxta, jeꞌ̱e̱ tseꞌe
du̱yaknajxtup paṉeꞌe nu̱yojk du̱nu̱máj̱ip
jeṯs kaꞌa jeꞌ̱e̱ veꞌe viinm. Ax ku tseꞌe
paṉ tu̱du̱yaknaxta, kaꞌa tseꞌe je̱ viijnk
kaṯs yꞌukyo̱o̱nnit. 17Ku̱x tseꞌe je̱ Nteꞌyam
du̱tsaḵ jeṯseꞌe je̱ jayu vaꞌajts du̱nu̱jáva-
dat jeṯs ni je̱ vinꞌita veꞌe kyatíku̱tsu̱t
juuꞌ veꞌe kyo̱jts, jeꞌ̱e̱ kaj̱x tseꞌe ñaajk-
najxji ku veꞌe vyaajñ jeṯs kyutyónupeꞌe.
18Ya̱ mej̱tsk viijn tseꞌe juuꞌ veꞌe katik-
tsp, mutoꞌk viijn ku veꞌe je̱ Nteꞌyam
viinm vyaajñ, jeṯs mumej̱tsk viijn ku
veꞌe ñaajknajxji, ax kaꞌa tseꞌe je̱ Nteꞌyam
tyaaya, ya̱ mej̱tsk viijn tseꞌe yaktoon jeṯ-
seꞌe o̱o̱y ntunjo̱tꞌamáj̱imdat, u̱u̱ꞌmda, je̱
jayu juuꞌ veꞌe je̱ Nteꞌyam yꞌixp jyayejpp.
Njaanchjaꞌvimdup tseꞌe jeṯs tónjup kó̱t-
sjup jeꞌ̱e̱ veꞌe juuꞌ veꞌe je̱ Nteꞌyam xtukv-
invaꞌnimdu. 19Ku̱x veꞌem ax joꞌn je̱ po-
jxu̱n jo̱ꞌku̱n jyeꞌya joma veꞌe je̱ naax
juuꞌ veꞌe jep̱ nap̱aꞌtkup jeṯseꞌe toꞌk vi-
ijn du̱yakꞌit je̱ barco, veꞌem tseꞌe nꞌij-
tumda je̱ Nteꞌyam maa̱ṯ jeꞌ̱e̱ kaj̱x ku veꞌe
nnu̱jaꞌvimda jeṯs xyaktso̱o̱kumdu veꞌe je̱
Jesucristo, juuꞌ veꞌe ijtp jem̱ tsapjo̱o̱tm.
20 Jem̱ tseꞌe tyaj̱ki jeṯseꞌe yꞌit je̱ Nteꞌyam
maa̱ṯ, jem̱ joma veꞌe xnu̱ténimda. Ax
veꞌem tseꞌe tyeeꞌtaj̱ki, xaꞌ̱ma kaj̱xts jeꞌ̱e̱
veꞌe tyeeꞌinit, teeꞌ jeꞌ̱e̱ veꞌe juuꞌ veꞌe
du̱nu̱vintsaṉikaj̱xp je̱ teeꞌtaj̱kta, veꞌem
jeꞌ̱e̱ veꞌe ax joꞌn je̱ Melquisedec.

Veꞌemeꞌe je̱ Jesús tyeeꞌa ax
joꞌn je̱ Melquisedec

7 Je̱ Melquisedec, saleemit yakkutojk-
pats jeꞌ̱e̱ veꞌe yꞌijt jeṯs teeꞌva juuꞌ

veꞌe du̱mutoomp du̱mupaj̱kp je̱ Nteꞌyam,
juuꞌ veꞌe nu̱jom du̱nu̱kaj̱xmikaj̱xp. Jeꞌ̱e̱
tseꞌe je̱ Abraham du̱ꞌanaj̱kxi ku veꞌe
je̱ Abraham vyimpijtni atsoꞌox toompa
joma veꞌe o̱jts du̱yakvintó̱kida je̱ yakku-
tojkpataj̱k maa̱ṯ je̱ jyáyuda, jeṯseꞌe je̱
Abraham du̱kunuuꞌkx. 2Vanꞌit tseꞌe je̱
Abraham myo̱o̱jyji toꞌk viijn ku veꞌe
majk viijn vyaꞌkxy je̱ paa̱m̱du̱k juuꞌ

veꞌe pyaj̱k ku veꞌe o̱jts yꞌatsoꞌoxtún.
Veꞌem tseꞌe je̱ Melquisedec kyaṯsap̱ítsum
yakkutojkpa juuꞌ veꞌe o̱y du̱toomp du̱-
payo̱ꞌyp. Jeṯs je̱ Salem, veꞌemeꞌe kyaṯ-
sap̱ítsumpa o̱y aaj o̱y jo̱o̱t. Ku̱x tseꞌe
yakkutujk jem̱ saleemit kyajpu̱n kaj̱xm,
paaty tseꞌe yaktij yakkutojkpa juuꞌ veꞌe
je̱ o̱y aaj je̱ o̱y jo̱o̱t du̱jayej̱pp. 3Kaꞌa tseꞌe
yaknu̱kaṯs je̱ tyeeꞌ ukpu̱ je̱ tyaak, ni je̱
yꞌapa ni je̱ yꞌo̱ka tseꞌe kyayaknu̱ko̱jtspa,
nay kaꞌava tseꞌe je̱ kyeꞌ̱xtku̱n ni kaꞌava
tseꞌe je̱ yꞌo̱o̱ꞌku̱n, veꞌem tseꞌe yaktuk-
muꞌaꞌixmoka je̱ Nteꞌyam je̱ yꞌOnu̱k, juuꞌ
veꞌe teeꞌip xaꞌ̱ma kaj̱x.

4Payo̱ꞌo̱yda nꞌit vintso̱ veꞌe du̱nu̱maj̱a
je̱ Melquisedec. Je̱ nju̱jpit jáyuvamda
Abraham tseꞌe mo̱o̱jyju je̱ diezmo, jeꞌ̱e̱
veꞌe ku veꞌe du̱mo̱o̱jy toꞌk viijn ku veꞌe
majk viijn vyaꞌkxy je̱ paa̱m̱du̱k juuꞌ
veꞌe pyaj̱kji je̱ viijnk yakkutojkpada ku
veꞌe o̱jts du̱maa̱ṯꞌatsoꞌoxtún. 5Veꞌemeꞌe
je̱ Moisés je̱ pyavaꞌnu̱n vyaꞌañ jeṯs je̱
Leví je̱ chaan je̱ kyo̱o̱j juuꞌ veꞌe je̱ teeꞌ-
taj̱kta, jeꞌ̱e̱ tseꞌe du̱tukpám̱dap je̱ jayu je̱
diezmo, ó̱yameꞌe je̱ Abraham du̱tsaana
du̱ko̱o̱ja je̱ jáyuda, nay veꞌem ax joꞌn je̱
teeꞌtaj̱kta. 6 Je̱ Melquisedec, ó̱yam jeꞌ̱e̱
veꞌe je̱ Leví kyatsaanaja kyako̱o̱jaja, yak-
mo̱o̱yts jeꞌ̱e̱ veꞌe je̱ diezmo juuꞌ veꞌe je̱
Abraham pyaj̱k ku veꞌe o̱jts yꞌatsoꞌoxtún.
Vanꞌit tseꞌe je̱ Melquisedec du̱kunuuꞌkx
je̱ Abraham, jeꞌ̱e̱ juuꞌ veꞌe je̱ Nteꞌyam
tukmuko̱jtsju je̱ vaandu̱k. 7Ax kaꞌa tseꞌe
nvaat paṉ du̱kakuváḵu̱t, je̱ kunooꞌkxpa,
jeꞌ̱e̱ tseꞌe nu̱yojk du̱nu̱máj̱ip jeṯs kaꞌa
veꞌe je̱ yakkunooꞌkxpa. 8Paṉeꞌe du̱paj̱k-
tup je̱ diezmo, o̱o̱ꞌktapts jeꞌ̱e̱ veꞌe; juuꞌ
veꞌe je̱ Melquisedec kaj̱x, veꞌem tseꞌe je̱
Kunuuꞌkx Jatyán ñu̱kaṯsju̱ ax joꞌn toꞌk
juuꞌ veꞌe joojntykipna. 9Nvaat xa veꞌe
je̱ jayu vyaꞌanu̱t jeṯs je̱ Leví maa̱ṯ je̱
chaanda je̱ kyo̱o̱jta, je̱ teeꞌtaj̱kta juuꞌ
veꞌe du̱paj̱ktup je̱ diezmo, jeꞌ̱e̱ tseꞌe du̱-
mo̱o̱yduva je̱ Melquisedec je̱ diezmo je̱
jyu̱jpit jayu Abraham kaj̱x, 10 ku̱x jem̱eꞌe
je̱ Abraham je̱ ñiꞌkx je̱ kyo̱pk du̱maa̱ḏa

juuꞌ veꞌe du̱yakjéj̱ap je̱ chaan je̱ kyo̱o̱j ku
veꞌe je̱ Melquisedec du̱maa̱ṯnavyaatji.

11Tukkaḏaakju̱du tseꞌe jeṯseꞌe tyeeꞌa-
dat je̱ Leví je̱ chaan je̱ kyo̱o̱j juuꞌ veꞌe
je̱ Aarón je̱ chaan je̱ kyo̱o̱jpa, jeꞌ̱e̱ tseꞌe
du̱tukꞌíxtap je̱ myuꞌisraeejlit jáyuda je̱
Moisés je̱ pyavaꞌnu̱n. Ax kaꞌa tseꞌe nꞌi-
jtumda o̱y jeṯs vaꞌajts je̱ teeꞌtaj̱k kaj̱x
juuꞌ veꞌe je̱ Leví je̱ chaan je̱ kyo̱o̱j.
Ku̱x paṉ ku̱nꞌijtumda veꞌe o̱y jeṯs vaꞌa-
jts jeꞌ̱e̱ kaj̱xta, kaꞌa tseꞌe yꞌukvinkó̱p-
kini jeṯseꞌe jyéj̱at jadoꞌk je̱ teeꞌ ax joꞌn
je̱ Melquisedec jeṯs kaꞌa veꞌe ax joꞌn je̱
Aarón. 12Ax paṉ kaꞌa tseꞌe je̱ Aarón je̱
chaan je̱ kyo̱o̱j yꞌukteeꞌidinit, tíktspap
tseꞌe je̱ pavaꞌnu̱n juuꞌ veꞌe vaamp jeṯs
jeꞌ̱e̱ veꞌe teeꞌadap. 13Ax juuꞌ tseꞌe je̱
Kunuuꞌkx Jatyán vaamp jeṯseꞌe tyeeꞌat,
je̱ nMaj̱a̱ Vintsáṉamda Jesucriistots jeꞌ̱e̱
veꞌe. Kaꞌats jeꞌ̱e̱ veꞌe je̱ Leví du̱tsaana
du̱ko̱o̱ja, je̱ Leví je̱ yꞌuts je̱ chaan je̱ kyo̱o̱j
jeꞌ̱e̱ veꞌe, toꞌk je̱ jaḵaꞌ̱a̱ juuꞌ veꞌe ni vinꞌita
je̱ jyayu kateeꞌidup ax joꞌn je̱ Moisés
je̱ pyavaꞌnu̱n vyaꞌañ. 14Yaknu̱jaꞌvip xa
veꞌe vaꞌajts jeṯs je̱ Judá je̱ chaan je̱ ky-
o̱o̱j jeꞌ̱e̱ veꞌe je̱ Jesús. Ax kaꞌa tseꞌe je̱
Moisés du̱tikaj̱ts jeṯs teeꞌadapeꞌe je̱ Judá
je̱ chaan je̱ kyo̱o̱j.

15 Jeꞌ̱e̱ kaj̱x tseꞌe ku̱xeꞌe je̱ Jesús ty-
eeꞌa ax joꞌn je̱ Melquisedec jeṯs kaꞌa veꞌe
ax joꞌn je̱ Aarón, yaknu̱keꞌ̱xnataj̱kipts
jeꞌ̱e̱ veꞌe o̱y jeṯs kaꞌa veꞌe je̱ Aarón je̱
chaan je̱ kyo̱o̱j yꞌukteeꞌidinit. 16 Je̱ Jesús
tseꞌe je̱ kutojku̱n du̱jayej̱pp jeṯseꞌe ty-
eeꞌat ku̱x joojntykip jeꞌ̱e̱ veꞌe xaꞌ̱ma kaj̱x;
ka je̱ pavaꞌnu̱n kaj̱xapeꞌe tyeeꞌa juuꞌ veꞌe
vaamp jeṯs paṉeꞌe je̱ chaan je̱ kyo̱o̱j
teeꞌadap. 17 Jidu̱ꞌu̱m tseꞌe je̱ Nteꞌyam je̱
tu̱vaḵo̱jtsu̱n du̱pu̱u̱jm je̱ Jesús kaj̱x:
Mits xa veꞌe teeꞌ xaꞌ̱ma kaj̱x,
veꞌem ax joꞌn je̱ Melquisedec.
18Ax veꞌem tseꞌe, je̱ Nteꞌyameꞌe du̱-
paa̱m̱ jeṯseꞌe kyo̱o̱ꞌktoonnit je̱ pavaꞌnu̱n
juuꞌ veꞌe myo̱o̱y je̱ Moisés. Jeꞌ̱e̱ kaj̱x
tseꞌe kyatún ku̱x kaꞌa veꞌe je̱ jayu je̱
pavaꞌnu̱n kaj̱x myaa̱ḏaꞌaky jeṯseꞌe yꞌíttat

je̱ Nteꞌyam je̱ jyayu, 19 ka je̱ Moisés je̱
pyavaꞌnu̱n kaj̱xapeꞌe je̱ jayu yꞌijt o̱y jo̱o̱t
je̱ Nteꞌyammaa̱ṯ. Ax je̱ aꞌixꞌijtu̱n juuꞌ veꞌe
u̱xyam njayej̱pumdup, nu̱yojkts jeꞌ̱e̱ veꞌe
o̱o̱y du̱tunnu̱maj̱a, je̱ Jesucristo je̱ kyuto-
jku̱n kaj̱x tseꞌe nmutám̱imda je̱ Nteꞌyam.

20Viinm xa veꞌe je̱ Nteꞌyam ñaajkna-
jxji jeṯseꞌe je̱ Jesús tyeeꞌat. 21 Juuꞌ viijnk
teeꞌda, kaꞌats jeꞌ̱e̱ veꞌe vyeꞌemada, kaꞌats
jeꞌ̱e̱ veꞌe je̱ Nteꞌyam ñaajknajxji jeṯseꞌe
tyeeꞌadat. Ax jeꞌ̱e̱ ku veꞌe je̱ Nteꞌyam ñaa-
jknajxji jeṯseꞌe je̱ Jesús tyeeꞌat, jidu̱ꞌu̱m
tseꞌe du̱nu̱u̱jmi:
A̱ts, je̱ Maj̱a̱ Vintsáṉ, kaꞌa xa aṯseꞌe ya̱

nvinmaꞌyu̱n nyaktíku̱tsu̱t,
mits xa veꞌe teeꞌ xaꞌ̱ma kaj̱x,
veꞌem ax joꞌn je̱ Melquisedec.
Jidu̱ꞌu̱m tseꞌe je̱ Jesús du̱nu̱u̱jmi. 22Ax
nu̱yojk o̱y xa veꞌe je̱ nam ko̱jtstán jeṯs
kaꞌa veꞌe je̱ ko̱jtstán juuꞌ veꞌe je̱ Nteꞌyam
myaso̱o̱kjidu je̱ nju̱jpit jáyuvamda. Nnu̱-
jaꞌvimdinup xa u̱u̱ꞌmeꞌe jeṯs tyú̱vam jeꞌ̱e̱
veꞌe je̱ nam ko̱jtstán ku̱x ijtpeꞌe je̱ nMaj̱a̱
Vintsáṉamda Jesucristo jem̱ tsapjo̱o̱tm
jej̱a je̱ Nteꞌyam yꞌakaꞌyu̱n paꞌayi jeṯseꞌe
xnu̱ténimda.

23 Je̱ viijnk teeꞌda, nu̱may tseꞌe yꞌijtti;
ku̱x tseꞌe yꞌo̱o̱ꞌkti, kaꞌa tseꞌe yꞌukꞌo̱ꞌy-
ixjidini jeṯseꞌe ku̱jyaaꞌkteeꞌidi. 24Ax je̱
Jesús, xaꞌ̱ma kaj̱xts jeꞌ̱e̱ veꞌe jyoojn-
tyka, ijtpamts jeꞌ̱e̱ veꞌe je̱ tyeeꞌin. 25Ku̱x
kaꞌa veꞌe yꞌo̱o̱ꞌku̱t, paaty tseꞌe yꞌo̱ꞌyixju̱,
u̱xyam jeṯs xaꞌ̱ma kaj̱x, jeṯseꞌe du̱yakt-
so̱ꞌo̱ku̱t paṉ paṉeꞌe naajktám̱ijup jej̱a je̱
Nteꞌyam vyinkujk je̱ Jesús kaj̱x.

26 Je̱ nMaj̱a̱ Vintsáṉamda Jesucristo,
jeꞌ̱em̱ xa jeꞌ̱e̱ veꞌe je̱ teeꞌ juuꞌ veꞌe o̱o̱y
tunyaktso̱jkp, o̱ꞌyixjupts jeꞌ̱e̱ veꞌe jeṯseꞌe
xputaj̱kimdat. Vaꞌajts jo̱o̱tts jeꞌ̱e̱ veꞌe,
kaꞌats jeꞌ̱e̱ veꞌe tyo̱kinmaa̱ṯa, kaꞌats jeꞌ̱e̱
veꞌe tyo̱kinaxjáyuva ax joꞌn u̱u̱ꞌmda,
ñu̱máj̱ip ñu̱jaanchipts jeꞌ̱e̱ veꞌe jem̱
tsapjo̱o̱tm jej̱a je̱ Nteꞌyam yꞌakaꞌyu̱n
paꞌayi. 27Kaꞌa xa jeꞌ̱e̱ veꞌe vyeꞌema ax
joꞌn je̱ viijnk teeꞌda juuꞌ veꞌe du̱nu̱v-
intsaṉikaj̱xtup je̱ teeꞌtaj̱kta, juuꞌ veꞌe

jó̱vum xaa̱j̱ je̱ yꞌavintso̱ to̱kin kaj̱x je̱
táṉu̱k du̱yakꞌo̱o̱ꞌktup jeṯseꞌe je̱ Nteꞌyam
du̱tukvintsaꞌ̱ag̱ada, vanꞌit tseꞌe du̱tukv-
intsaꞌ̱kiduva je̱ táṉu̱k je̱ viijnk jayu je̱
tyo̱kin kaj̱x. Je̱ Jesús, toꞌk náxjits jeꞌ̱e̱
veꞌe viinm ñatyukvintsaꞌ̱kiji je̱ Nteꞌyam
anañu̱joma je̱ jayu kaj̱xta. 28Yꞌavaꞌnipts
jeꞌ̱e̱ veꞌe je̱ Moisés je̱ pyavaꞌnu̱n jeṯs
paṉeꞌe yakpám̱dap teeꞌ juuꞌ veꞌe du̱nu̱v-
intsaṉikaj̱xtup je̱ teeꞌtaj̱kta, jeꞌ̱eṯs jeꞌ̱e̱
veꞌeda paṉ paṉ jatyeꞌe to̱kin maa̱ṯ jeṯseꞌe
yꞌo̱o̱ꞌkta ax joꞌn o̱pyaṉa. Ax je̱ Nteꞌyam
tseꞌe viinm naajknajxju jeṯseꞌe tyeeꞌat je̱
yꞌOnu̱k, juuꞌ veꞌe xaꞌ̱ma kaj̱x ijtp o̱y jeṯs
vaꞌajts. Veꞌem tseꞌe du̱tuujn táv̱ani veꞌe
je̱ Moisés yakmaꞌ̱a̱ vyeꞌna je̱ Nteꞌyam je̱
pyavaꞌnu̱n.
Je̱ Jesucristo tseꞌe je̱ jayu du̱nu̱ténip

jem̱ je̱ Nteꞌyam vyinkojkm

8 Juuꞌ xa veꞌe du̱nu̱vinko̱pkikaj̱xp juuꞌ
aṯs miitseꞌe ntuknu̱jaꞌyidup, yaꞌ̱aṯs

jeꞌ̱e̱ veꞌe: Je̱ teeꞌ juuꞌ veꞌe njayej̱pumdup,
jem̱ts jeꞌ̱e̱ veꞌe yꞌaj̱xtu̱k tsapjo̱o̱tm jej̱a
je̱ Nteꞌyam yꞌakaꞌyu̱n paꞌayi, 2 teeꞌipts
jeꞌ̱e̱ veꞌe joma veꞌe je̱ kunuuꞌkx it juuꞌ
veꞌe je̱ Nteꞌyam pyaa̱m̱, kaꞌa jeꞌ̱e̱ veꞌe ty-
eeꞌa joma veꞌe je̱ tabernáculo juuꞌ veꞌe
je̱ jayu pyaa̱m̱du. 3Nu̱jom je̱ teeꞌ juuꞌ
veꞌe du̱nu̱vintsaṉikaj̱xtup je̱ teeꞌtaj̱kta,
vinkáṉdats jeꞌ̱e̱ veꞌe jeṯseꞌe je̱ Nteꞌyam
du̱tukvintsaꞌ̱ag̱adat je̱ táṉu̱k jeṯs juuꞌ
jatyeꞌe jyaaꞌkyo̱jxtup je̱ jáyuda. Paaty
tseꞌe du̱tsaḵ jeṯseꞌe je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta jeṯseꞌe
xnu̱ténimda, jeꞌ̱e̱ tseꞌe du̱jayép̱up paṉ ti
veꞌe tyukvintsaꞌ̱kivap je̱ Nteꞌyam. 4Paṉ
yaja xa veꞌe ku̱yꞌit naxviijn, kaꞌats jeꞌ̱e̱
veꞌe je̱ xyu̱p tyeeꞌa, ku̱x jem̱na veꞌe
paṉ paṉ jatyeꞌe je̱ Nteꞌyam du̱tukv-
intsaꞌ̱kidup je̱ yax̱ta veꞌem ax joꞌn je̱
Moisés je̱ pyavaꞌnu̱n vyaꞌañ. 5 Je̱ teeꞌ-
taj̱kta juuꞌ veꞌe yaja naxviijn, jeꞌ̱e̱ tseꞌe
toondup paj̱ktup joma veꞌe je̱ kunuuꞌkx
it juuꞌ veꞌe je̱ tsapjo̱o̱tmit jyeꞌ̱e̱ yaknu̱ꞌix-
vaats yaknu̱pam̱vaats. Yaknu̱jaꞌvipts jeꞌ̱e̱

veꞌe jeṯs nu̱ꞌixvaꞌach nu̱pam̱vaꞌach jeꞌ̱e̱
veꞌe. Ku̱x ku veꞌe je̱ Moisés du̱kapam̱ꞌuk-
vaꞌañna vyeꞌna je̱ tabernáculo, vanꞌit
tseꞌe je̱ Nteꞌyam ñaꞌ̱mu̱xji: “Yakko̱pka
o̱y jeṯseꞌe veꞌem xpám̱u̱t ax joꞌn myak-
tukꞌix jem̱ ko̱pk kaj̱xm.” Jidu̱ꞌu̱m tseꞌe
ñaꞌ̱mu̱xji. 6Veꞌem ax joꞌn du̱nu̱maj̱a je̱
nam ko̱jtstán jeṯs ni kaꞌa veꞌe je̱ ju̱jpit
ko̱jtstán, veꞌemts jeꞌ̱e̱ veꞌe je̱ mutoꞌnu̱n
du̱nu̱maj̱a juuꞌ veꞌe je̱ Nteꞌyam myo̱o̱y je̱
Jesús jeṯs ni kaꞌa veꞌe je̱ mutoꞌnu̱n juuꞌ
veꞌe je̱ teeꞌtaj̱k jyayej̱ptup juuꞌ veꞌe yaja
naxviijn. Je̱ nam ko̱jtstán kaj̱x tseꞌe je̱
Jesús du̱yaknamyujo̱tꞌó̱yaja je̱ jayu jeṯs
je̱ Nteꞌyam, je̱ nam ko̱jtstán kaj̱xpa veꞌe
je̱ Nteꞌyam je̱ vaandu̱k du̱yaktaajñ juuꞌ
veꞌe nu̱yojk o̱y jeṯs ni kaꞌa veꞌe je̱ vaan-
du̱k juuꞌ veꞌe yaktaan je̱ ju̱jpit ko̱jtstán
kaj̱x.

7Ku̱x paṉ ku̱tyuujn xa veꞌe je̱ mu-
toꞌk ko̱jtstán, kaꞌa tseꞌe je̱ Nteꞌyam ku̱-
du̱pu̱u̱jm je̱ nam ko̱jtstán. 8Ax kaꞌa tseꞌe
je̱ Nteꞌyam du̱ꞌo̱yjaꞌvi je̱ jáyuda juuꞌ veꞌe
myo̱o̱y je̱ ju̱jpit ko̱jtstán, veꞌem ax joꞌn je̱
Kunuuꞌkx Jatyán vyaꞌañ jeꞌ̱e̱ kaj̱xta:
Jidu̱ꞌu̱m xa veꞌe je̱ Maj̱a̱ Vintsáṉ vyaꞌañ:
“Jeꞌ̱yapeꞌe je̱ xaa̱j̱ jeṯs aṯseꞌe je̱ nam

ko̱jtstán nyaktánu̱t maa̱ṯ je̱ israeejlit
jáyuda,

9 ka veꞌemap ax joꞌn aṯseꞌe je̱ ko̱jtstán
nyaktaajñ maa̱ṯ je̱ jyu̱jpit jáyuda ku
aṯseꞌe nyakpítsumdini jem̱ Egipto;

kaꞌa veꞌe du̱kutyoondi aṯs je̱ nko̱jtstán,
jeꞌ̱e̱ kaj̱xts aṯseꞌe nko̱o̱ꞌkmaj̱ap̱aa̱m̱dini.
10Ax je̱ nam ko̱jtstán juuꞌ aṯseꞌe nyak-

tánup maa̱ṯ je̱ israeejlit jáyuda,
jem̱ts aṯseꞌe jyaꞌvin kaj̱xmda mpám̱u̱t aṯs

je̱ mpavaꞌnu̱n,
jem̱ts aṯs jeꞌ̱e̱ veꞌe njaꞌat vyinmaꞌyu̱n

kaj̱xmda,
aṯseꞌe xNteꞌyamadap,
aṯsts jeꞌ̱e̱ veꞌe njáyuvadap.
11Kaꞌats jeꞌ̱e̱ veꞌe du̱tuknu̱jávadat je̱

myujáyuda jeṯs paṉ aṯseꞌe, ni kaꞌa
tseꞌe du̱tuknu̱jaꞌviduvat je̱ yꞌutsta je̱
yꞌajchta ukpu̱ je̱ yꞌutsta je̱ chaꞌ̱aḏa,

ku̱x xꞌíxadap aṯs jeꞌ̱e̱ veꞌe anañu̱joma, je̱
mú̱jit je̱ muutskit.

12Nmee̱ꞌ̱kxjidinupts aṯseꞌe je̱ tyó̱kinda,
ni je̱ vinꞌita xa aṯseꞌe je̱ tyo̱kin

nko̱o̱ꞌkjaaꞌmyej̱tsnit.”
Jidu̱ꞌu̱m tseꞌe je̱ Kunuuꞌkx Jatyán vyaꞌañ.

13Ku veꞌe je̱ Nteꞌyam vyaajñ jeṯs jeꞌ̱e̱
veꞌe du̱yaktónup je̱ nam ko̱jtstán, jeꞌ̱e̱
tseꞌe du̱yaktaamp jeṯseꞌe kyo̱o̱ꞌktoonnit
je̱ ko̱jtstán juuꞌ veꞌe ju̱jpani. Ax je̱ ko̱jt-
stán juuꞌ veꞌe ju̱jpani, najxpts jeꞌ̱e̱ veꞌe,
vee̱ꞌ̱n tseꞌe ya̱ it ñáxu̱t jeṯseꞌe kyutó̱kinit.

Je̱ kunuuꞌkx it juuꞌ veꞌe yaja
naxviijn jeṯs je̱ kunuuꞌkx
it juuꞌ veꞌe jem̱ tsapjo̱o̱tm

9 Je̱ mutoꞌk ko̱jtstán juuꞌ veꞌe je̱
Nteꞌyam yaktaan, je̱ Nteꞌyam tseꞌe

du̱pavaan vintso̱ veꞌe je̱ jayu vyinjáva-
jat vyintsaꞌ̱ag̱ajat jeṯs vintso̱ veꞌe toꞌk je̱
tabernáculo du̱pám̱dat joma veꞌe veꞌem
du̱tóndat. 2Ku veꞌe yꞌo̱ꞌyi je̱ tabernáculo,
jidu̱ꞌu̱m tseꞌe du̱paa̱m̱di: je̱ mutoꞌk it ata-̱
tyuk, je̱ kunuuꞌkx itts jeꞌ̱e̱ veꞌe. Jep̱ tseꞌe
yꞌijt toꞌk je̱ olivos aceite ato̱ꞌyin jeṯs toꞌk
je̱ mesa joma veꞌe du̱paa̱m̱di je̱ kunuuꞌkx
tsapkaaky. 3 Je̱ mumej̱tsk it ataṯyuk, je̱
it juuꞌ veꞌe je̱ kunooꞌkxu̱n munu̱yojk du̱-
maa̱ṯ, 4 jeꞌ̱e̱ tseꞌe tukkaḏaakju je̱ oro yo̱jx-
pej̱tu̱n joma veꞌe je̱ po̱o̱m jyaḵ jeṯs je̱
xiixt juuꞌ veꞌe je̱ oro tukyoꞌtskú̱x yꞌijt.
Jep̱ tseꞌe xiixtup toꞌk je̱ oro o̱o̱ꞌy joma
veꞌe je̱ maná yꞌijt jeṯs je̱ Aarón je̱ tyajk
juuꞌ veꞌe pu̱jꞌoomi, maa̱ṯ je̱ tsatsets joma
veꞌe jatyán yꞌijt je̱ Nteꞌyam je̱ pyavaꞌnu̱n,
je̱ ju̱jpit ko̱jtstán. 5 Jem̱ tseꞌe xiixt akaꞌ̱a̱
niꞌkxm yꞌijt mej̱tsk je̱ querubines apam̱-
nax, je̱ tsapjo̱o̱tmit joojntykiva jeꞌ̱e̱ veꞌe
je̱ querubines. Joma veꞌe je̱ xiixt akaꞌ̱a,̱
jem̱ tseꞌe je̱ Nteꞌyam du̱to̱kinmeeꞌkx je̱
jáyuda. Ax u̱xyam, kaꞌa tseꞌe vyinko̱pka
jeṯs aṯs yaꞌ̱a̱ veꞌe nu̱yojk nko̱jtsvaꞌatsu̱t.

6Ku veꞌe veꞌem du̱tonda yꞌijt, jó̱vum
xaa̱j̱ tseꞌe tyáḵada yꞌijt je̱ teeꞌtaj̱k jep̱
tabernáculo jaa̱ṯp joma veꞌe je̱ mutoꞌk
it ataṯyuk, jep̱ tseꞌe je̱ Nteꞌyam du̱v-

injávada du̱vintsaꞌ̱ag̱ada yꞌijt. 7 Je̱ teeꞌ
juuꞌ veꞌe du̱nu̱vintsaṉikaj̱xp yꞌijt je̱ teeꞌ-
taj̱kta, jeꞌ̱ej̱yji tseꞌe taj̱ki toꞌk nax vin-
joojnt joma veꞌe je̱ mumej̱tsk it ata-̱
tyuk. Ku veꞌe tyaj̱ki, je̱ táṉu̱k nu̱u̱ꞌpu̱n
tseꞌe je̱ Nteꞌyam tyukvintsaꞌ̱kip yꞌijt je̱
yꞌavintso̱ to̱kin kaj̱x, nay veꞌempa je̱
jayu je̱ tyo̱kin kaj̱xpa. Paṉ kaꞌa veꞌe ku̱-
du̱yaknu̱jkx je̱ táṉu̱k nu̱u̱ꞌpu̱n, kaꞌa tseꞌe
ku̱tyaj̱ki. 8 Jeꞌ̱e̱ tseꞌe xtuknu̱jaꞌvimdup je̱
Espíritu Santo jeṯs namvaateꞌe je̱ teeꞌtaj̱k
je̱ Nteꞌyam du̱mutonda du̱mupaḵta yꞌijt
joma veꞌe je̱ mutoꞌk it ataṯyuk, kaꞌana
tseꞌe ñu̱keꞌ̱xnatáḵa vyeꞌna jeṯs nvaateꞌe
je̱ jayu tyáḵat joma veꞌe je̱ mumej̱tsk
it ataṯyuk. 9Xtuknu̱jaꞌvimduvapts yaꞌ̱a̱
veꞌe jeṯs je̱ táṉu̱k jeṯs juuꞌ jatyeꞌe je̱ jayu
jyaaꞌkyo̱jxtup yꞌijt, ka jeꞌ̱e̱ kaj̱xapts jeꞌ̱e̱
veꞌe je̱ jayu je̱ vyinmaꞌyu̱n tyándat o̱y
jeṯs vaꞌajts. 10 Je̱ mutoꞌk ko̱jtstán, jeꞌ̱ej̱yji
jeꞌ̱e̱ veꞌe kyaj̱tsp juuꞌ veꞌe je̱ jayu kyáy-
dap yꞌooꞌktap jeṯs vintso̱ veꞌe ñaajkvaꞌat-
sjadat, je̱ pavaꞌnu̱nts jeꞌ̱e̱ veꞌe juuꞌ veꞌe
je̱ jayu tyoondup kyo̱jtstup. Toonts jeꞌ̱e̱
veꞌe vanꞌit paat ku veꞌe je̱ Nteꞌyam je̱
nam ko̱jtstán du̱yaktaajñ.

11Ax je̱ Cristo, jeꞌ̱e̱ tseꞌe miin je̱ yꞌo̱y
jeꞌ̱e̱ kaj̱x juuꞌ veꞌe jéj̱ani, teeꞌ jeꞌ̱e̱ veꞌe
juuꞌ veꞌe du̱nu̱vintsaṉikaj̱xp je̱ teeꞌtaj̱kta.
Nu̱yojk o̱yts jeꞌ̱e̱ veꞌe je̱ mutoꞌnu̱n juuꞌ
veꞌe jyayejpp, jem̱ts jeꞌ̱e̱ veꞌe tsapjo̱o̱tm
je̱ Nteꞌyam du̱mutún du̱mupu̱k joma veꞌe
je̱ kunuuꞌkx it juuꞌ veꞌe ka naxviijnit
jayu pú̱map. 12Ka jeꞌ̱ep̱ xa jeꞌ̱e̱ veꞌe
ñu̱taj̱ki je̱ it juuꞌ veꞌe je̱ kunooꞌkxu̱n
munu̱yojk du̱maa̱ṯ jeṯseꞌe je̱ Nteꞌyam du̱-
tukvintsaꞌ̱ag̱at je̱ chivo nu̱u̱ꞌpu̱n jeṯs je̱
tsapkaaj ónu̱k nu̱u̱ꞌpu̱n, jeꞌ̱e̱ veꞌe ñu̱-
taj̱ki jeṯseꞌe je̱ yꞌavintso̱ nu̱u̱ꞌpu̱n du̱-
tukvintsaꞌ̱ki. Toꞌk náxjits jeꞌ̱e̱ veꞌe veꞌem
du̱tuujn, veꞌem tseꞌe myaa̱ḏaaky jeṯseꞌe
njayej̱pumdinit je̱ joojntykin juuꞌ veꞌe
xaꞌ̱ma kaj̱x ijtp. 13 Je̱ tsapkaaj nu̱u̱ꞌpu̱n
jeṯs je̱ chivo nu̱u̱ꞌpu̱n jeṯs je̱ jaajm juuꞌ
veꞌe je̱ piꞌk vaca ónu̱k jyeꞌ̱e̱ juuꞌ veꞌe
to̱kyaj̱xp jem̱ yo̱jxpej̱tu̱n kaj̱xm, jeꞌ̱e̱ tseꞌe

jem̱ je̱ jayu ñiꞌkxmda kyo̱jmda yakxijt-
vaꞌkxp yakvaj̱vaꞌkxp juuꞌ veꞌe ka vaꞌajt-
sapta, jeꞌ̱e̱ tseꞌe du̱yakvaatsp je̱ ñiꞌkxta je̱
kyo̱pkta. 14Ax nu̱yojk tseꞌe o̱o̱y je̱ Cristo
je̱ ñu̱u̱ꞌpu̱n du̱tunyakvaꞌach ya̱ nvin-
maꞌyu̱namda jeṯseꞌe je̱ joojntyk Nteꞌyam
nvinjaꞌvimda nvintsaꞌ̱kimda. Je̱ Espíritu
Santo, juuꞌ veꞌe xaꞌ̱ma kaj̱x ijtp, jeꞌ̱e̱
je̱ pyutaj̱kin kaj̱x tseꞌe je̱ Cristo viinm
ñatyukvintsaꞌ̱kiji je̱ Nteꞌyam, je̱ Cristo
je̱ ñu̱u̱ꞌpu̱n tseꞌe du̱yakvaatsp ya̱ njaꞌv-
inamda jeṯs ya̱ nvinmaꞌyu̱namda jeṯseꞌe
veꞌem xaꞌ̱ma kaj̱x nkatsaachpaatumdat.
15 Jeꞌ̱e̱ kaj̱x tseꞌe je̱ Cristo xnu̱ténimda
jem̱ je̱ Nteꞌyam vyinkojkm, jeꞌ̱e̱ veꞌe
ukꞌo̱o̱ꞌk jeṯseꞌe du̱kuvejt je̱ ntó̱kinamda
juuꞌ veꞌe njayej̱pumdu ku veꞌe tyuujn
je̱ mutoꞌk ko̱jtstán, veꞌem tseꞌe njoojn-
tykimdinit xaꞌ̱ma kaj̱x ax joꞌn je̱ Nteꞌyam
xtukvinvaꞌnimda joꞌn, u̱u̱ꞌmda, paṉ paṉ
jatyeꞌe je̱ Nteꞌyam yaxtso̱o̱jvju̱du.

16Paṉ vaamp xa veꞌe je̱ jayu vintso̱
veꞌe vyaꞌkxu̱t je̱ pyaa̱m̱du̱k juuꞌ veꞌe
yꞌixp jyayejpp ku veꞌe yꞌo̱o̱ꞌknit, vanꞌít-
num tseꞌe je̱ pyaa̱m̱du̱k vyaꞌkxni ku veꞌe
yaknu̱java jeṯs ta̱ veꞌe yꞌo̱o̱ꞌkni je̱ ko̱jt-
staampa. 17Ax paṉ joojntykipna tseꞌe
je̱ ko̱jtstaampa, kaꞌa tseꞌe je̱ viijnk jayu
du̱yakvaꞌkxy je̱ ko̱jtstaampa je̱ pyaa̱m̱-
du̱k, vanꞌítnumeꞌe je̱ ko̱jtstán tyun ku
veꞌe yꞌo̱o̱ꞌkni. 18 Jeꞌ̱e̱ kaj̱x tseꞌe nay
veꞌempa je̱ mutoꞌk ko̱jtstán tyonꞌukvaajñ
je̱ nu̱u̱ꞌpu̱n maa̱ṯ. 19Ku veꞌe je̱ Moisés
anañu̱joma je̱ jayu du̱tukvinko̱jtsiku̱jx
nu̱jom je̱ Nteꞌyam je̱ pyavaꞌnu̱n, vanꞌit
tseꞌe je̱ tsapts uk je̱ lana maa̱ṯ toꞌk mats je̱
aajy je̱ ojts juuꞌ veꞌe hisopo du̱xaa̱j̱, jeꞌ̱e̱
tseꞌe du̱tukpapaj̱k je̱ carnero nu̱u̱ꞌpu̱n,
je̱ chivo nu̱u̱ꞌpu̱n, jeṯs je̱ tsoxk naa̱j̱,
jeꞌ̱e̱ tseꞌe tyuknu̱xijt je̱ ak axaaꞌch joma
veꞌe du̱jatyaajñ je̱ Nteꞌyam je̱ pyavaꞌnu̱n,
tyuknu̱xijtpa tseꞌe anañu̱joma je̱ jayu.
20Vanꞌit tseꞌe vyaajñ: “Ya̱ nu̱u̱ꞌpu̱n
tseꞌe du̱yaknu̱keꞌ̱xnataj̱kip jeṯs toom-
peꞌe je̱ ko̱jtstán juuꞌ veꞌe je̱ Nteꞌyam
mtukmutaajnju̱du.” 21Nay vanxu̱p tseꞌe

je̱ Moisés du̱toompa je̱ tabernáculo
jeṯs nu̱jom je̱ paa̱m̱du̱k juuꞌ veꞌe yak-
toondu jem̱, nu̱jomeꞌe du̱tuknu̱xijtpa je̱
táṉu̱k nu̱u̱ꞌpu̱n. 22Veꞌem tseꞌe je̱ Moisés
je̱ pyavaꞌnu̱n vyaꞌañ jeṯs je̱ nu̱u̱ꞌpu̱n
maa̱ṯeꞌe vyatskáx̱u̱t nu̱jom, vinkexji veꞌe
juuꞌ veꞌe vaatsp ka je̱ nu̱u̱ꞌpu̱n maa̱-̱
tap. Paṉ kaꞌa xa veꞌe tii juuꞌ veꞌe o̱o̱ꞌkp
jeṯseꞌe je̱ ñu̱u̱ꞌpu̱n yo̱ꞌo̱y, ni paṉa tseꞌe
kyato̱kinmeeꞌkxa.

Tyuknu̱vaachp tseꞌe je̱ jayu je̱ tyo̱kin

ku̱xeꞌe je̱ Jesús
ñatyukvintsaꞌ̱kiji je̱ Nteꞌyam

23Ax veꞌem tseꞌe, tun vinko̱pk jeꞌ̱e̱ veꞌe
yꞌijt jeṯseꞌe veꞌem vyaach jeꞌ̱e̱ juuꞌ veꞌe
yaknu̱ꞌixvaats yaknu̱pam̱vaats juuꞌ veꞌe
ijtp jem̱ tsapjo̱o̱tm. Ax je̱ tsapjo̱o̱tmit
jyeꞌ̱e,̱ kaꞌats jeꞌ̱e̱ veꞌe vyaach maa̱ṯ juuꞌ
jatyeꞌe je̱ Nteꞌyam yaktukvintsaꞌ̱kip yaja
naxviijn, je̱ vintsaꞌ̱kin jeꞌ̱e̱ veꞌe chaj̱kp
juuꞌ veꞌe nu̱yojk o̱y. 24 Je̱ Cristo, kaꞌats
jeꞌ̱e̱ veꞌe tyaj̱ki jep̱ tabernáculo jaa̱ṯp juuꞌ
veꞌe jayu pu̱m, juuꞌ veꞌe yaknu̱ꞌixvaats
yaknu̱pam̱vaats je̱ tsapjo̱o̱tmit jyeꞌ̱e,̱ jeꞌ̱e̱
veꞌe taj̱ki jem̱ kunuuꞌkx it jo̱o̱tm juuꞌ
veꞌe yaknu̱ꞌixvaats yaknu̱pam̱vaats, jem̱
tseꞌe xnu̱ténimda je̱ Nteꞌyam vyinkojkm.
25Toꞌk naxji xa veꞌe je̱ Cristo je̱ Nteꞌyam
ñatyukvintsaꞌ̱kiji, ka may náxap. Kaꞌats
jeꞌ̱e̱ veꞌe vyeꞌema ax joꞌn je̱ teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta, kaꞌats
jeꞌ̱e̱ veꞌe tyaḵa vinjoojnt jep̱ joma veꞌe
je̱ it juuꞌ veꞌe je̱ kunooꞌkxu̱n munu̱y-
ojk du̱maa̱ṯ jeṯseꞌe je̱ Nteꞌyam du̱tukv-
intsaꞌ̱ag̱a je̱ nu̱u̱ꞌpu̱n juuꞌ veꞌe kyahꞌav-
intso̱nu̱u̱ꞌpu̱nip. 26Paṉ may nax tseꞌe
je̱ Cristo je̱ Nteꞌyam ku̱ñatyukvintsaꞌ̱k-
iji, may nax tseꞌe je̱ Cristo ku̱chaach-
paaty vanꞌítani ku veꞌe je̱ jayu ty-
o̱kimpaj̱kti jeṯs u̱xyam paat. Tun toꞌk
naxji tseꞌe je̱ Cristo jyayuvimpijt jeṯ-
seꞌe je̱ jayu je̱ tyo̱kin du̱tuknu̱vaach,
jeꞌ̱e̱ veꞌe ku veꞌe viinm je̱ Nteꞌyam
ñatyukvintsaꞌ̱kiji. Jidu̱ꞌu̱m tseꞌe du̱tuujn

ya̱ kukax̱a ámani. 27Veꞌem ax joꞌn nu̱-
paa̱m̱du̱ka jeṯseꞌe anañu̱joma je̱ jayu
yꞌo̱o̱ꞌktat vanꞌit tseꞌe yakto̱kimpayo̱ꞌy-
dinit, 28nay veꞌempa tseꞌe je̱ Cristo je̱
Nteꞌyam ñatyukvintsaꞌ̱kiji toꞌk naxji jeṯ-
seꞌe nu̱may je̱ jayu du̱tuknu̱vaatsnit je̱ ty-
o̱kin. Ax ku tseꞌe mumej̱tsk nax myiinnu-
vat, ka jeꞌ̱e̱ kaj̱xapts jeꞌ̱e̱ veꞌe myínu̱t jeṯ-
seꞌe je̱ jayu je̱ tyo̱kin du̱tuknu̱vaꞌatstat,
jeꞌ̱e̱ veꞌe ñu̱mínup jeṯseꞌe du̱vo̱o̱vnit paṉ
paṉ jatyeꞌe aꞌíxjidinup.

10 Je̱ pavaꞌnu̱n juuꞌ veꞌe je̱ Moisés
yakmo̱o̱y vintso̱ veꞌe je̱ Nteꞌyam

yakvinjávat yakvintsaꞌ̱ag̱at, akeꞌ̱ex̱a
joꞌnts jeꞌ̱e̱ veꞌe; ax je̱ yꞌo̱y jeꞌ̱e̱ juuꞌ veꞌe
miimpnum, veꞌemts jeꞌ̱e̱ veꞌe ax joꞌn jeꞌ̱e̱
juuꞌ veꞌe je̱ akeꞌ̱ex̱a du̱paa̱m̱p. Jeꞌ̱e̱ kaj̱x
tseꞌe je̱ vintsaꞌ̱kin juuꞌ veꞌe je̱ teeꞌtaj̱k
je̱ Nteꞌyam tyukvintsaꞌ̱kidup vinjoojnt
ax joꞌn je̱ Moisés je̱ pyavaꞌnu̱n vyaꞌañ,
ni vinꞌítats jeꞌ̱e̱ veꞌe kyaꞌo̱ya jeṯseꞌe je̱
jayu jeꞌ̱e̱ kaj̱x tyándat o̱y jeṯs vaꞌajts.
2Paṉ ku̱yꞌo̱ya xa veꞌe jeṯseꞌe je̱ Moisés
je̱ pyavaꞌnu̱n kaj̱x je̱ jayu tyánu̱t o̱y jeṯs
vaꞌajts, ku̱du̱tukvintsaꞌ̱kiꞌatú̱vidini tseꞌe
je̱ jayu je̱ táṉu̱k je̱ Nteꞌyam. Ku̱x paṉ
ku̱tyanda xa veꞌe o̱y jeṯs vaꞌajts, kaꞌa
tseꞌe ku̱ñayjávajada jeṯs tó̱kinax jeꞌ̱e̱
veꞌeda. 3 Je̱ táṉu̱k juuꞌ veꞌe je̱ Nteꞌyam
tyukvintsaꞌ̱kidup, jeꞌ̱e̱ tseꞌe tyuump
jeṯseꞌe je̱ jayu je̱ tyo̱kin du̱tukjaaꞌmyéts
vinjoojnt, 4 ku̱x ni vinꞌita veꞌe kyaꞌo̱ya
je̱ tsapkaaj nu̱u̱ꞌpu̱n je̱ chivo nu̱u̱ꞌpu̱n
jeṯseꞌe je̱ jayu je̱ tyo̱kin du̱tuknu̱vaꞌatsu̱t.
5Paaty tseꞌe ku veꞌe je̱ Cristo myiijn
yaja naxviijn, jidu̱ꞌu̱m tseꞌe je̱ Nteꞌyam
du̱nu̱u̱jmi, veꞌem ax joꞌn vyaꞌañ jep̱
Kunuuꞌkx Jatyán ku̱jxp:
Kaꞌa xa mitseꞌe xtsaḵ je̱ táṉu̱k yax̱ juuꞌ

veꞌe yakjaꞌ̱kxp ukpu̱ juuꞌ jatyeꞌe
paa̱m̱du̱k yax̱,

mnu̱paa̱j̱mtki tseꞌe jeṯs aṯseꞌe nꞌítu̱t
niꞌkxax kó̱pkax,

6 kaꞌa tseꞌe xtukjo̱tkaḏaꞌaky je̱ táṉu̱k yax̱
juuꞌ veꞌe yakto̱o̱ydup ukpu̱ je̱ táṉu̱k

yax̱ juuꞌ veꞌe pyaa̱m̱dup je̱ tyo̱kin
kaj̱xta.

7Vanꞌitts aṯseꞌe nvaajñ:
“Nteꞌyam, u̱xyaja aṯseꞌe nmin jeṯs aṯseꞌe

ntónu̱t juuꞌ mitseꞌe mtsaj̱kp,
veꞌem ax joꞌn javyet aṯs kaj̱x.”
Jidu̱ꞌu̱m tseꞌe je̱ Nteꞌyam du̱nu̱u̱jmi.
8Mutooꞌvaj̱kp xa veꞌe vyaajñ jeṯs kaꞌa
veꞌe je̱ Nteꞌyam du̱tsaḵ je̱ táṉu̱k yax̱
juuꞌ veꞌe yakjaꞌ̱kxp ukpu̱ juuꞌ jaty paa̱m̱-
du̱k yax̱, kaꞌa tseꞌe du̱tukjo̱tkaḏaꞌaky je̱
táṉu̱k yax̱ juuꞌ veꞌe yakto̱o̱ydup ukpu̱
je̱ táṉu̱k yax̱ juuꞌ veꞌe pyaa̱m̱dup je̱ ty-
o̱kin kaj̱xta. 9Vaampa tseꞌe: “Nteꞌyam,
u̱xyaja aṯseꞌe nmin jeṯs aṯseꞌe ntónu̱t
juuꞌ mitseꞌe mtsaj̱kp.” Je̱ Jesucristo xa
veꞌe du̱yakkukaj̱xinu je̱ mutoꞌk ko̱jt-
stán. Veꞌem tseꞌe du̱tuujn jeṯseꞌe tyaan-
nit je̱ mumej̱tsk ko̱jtstán. 10 Je̱ Nteꞌyamts
u̱u̱ꞌmeꞌe xyakvaatsumdu jeṯseꞌe je̱ vaꞌa-
jts jo̱o̱t je̱ vaꞌajts jaꞌvin xmo̱ꞌyumda ku̱x
tyooneꞌe je̱ Cristo juuꞌ veꞌe je̱ Nteꞌyam
cho̱jk, je̱ ñiꞌkx je̱ kyo̱pk tseꞌe vaan je̱
vintsaꞌ̱kin toꞌk naxji anañu̱joma je̱ jayu
kaj̱xta.

11 Je̱ teeꞌtaj̱kta, jó̱vumts jeꞌ̱e̱ veꞌe du̱-
mutonda du̱mupaḵta je̱ Nteꞌyam jeṯ-
seꞌe du̱tukvintsaꞌ̱ag̱ada may nax je̱ yax̱ta
juuꞌ veꞌe ni je̱ vinꞌita je̱ jayu je̱ tyo̱kin
du̱katuknu̱vaꞌatsup; 12 ax je̱ Jesucristo,
toꞌk náxjits jeꞌ̱e̱ veꞌe je̱ Nteꞌyam ñatyukv-
intsaꞌ̱kiji jeṯseꞌe je̱ jayu je̱ tyo̱kin du̱-
tuknu̱vaach, vanꞌit tseꞌe o̱jts yꞌaj̱xtkni
jej̱a je̱ Nteꞌyam yꞌakaꞌyu̱n paꞌayi. 13 Jem̱
tseꞌe du̱ꞌaꞌix kuunumeꞌe je̱ Nteꞌyam
du̱yakvintó̱kiyu̱t paṉ paṉ jatyeꞌe je̱ Jesu-
cristo du̱tsoꞌoxpaj̱ktup. 14Tun toꞌk naxji
xa veꞌe je̱ Jesucristo je̱ Nteꞌyam ñatyukv-
intsaꞌ̱kiji, ka may náxap. Veꞌem tseꞌe du̱-
tuujn jeṯseꞌe xaꞌ̱ma kaj̱x yꞌijttinit o̱y jeṯs
vaꞌajts je̱ jayu paṉ paṉ jaty jeꞌ̱e̱ veꞌe yak-
tso̱o̱k. 15Nay vanxu̱ppa tseꞌe je̱ Espíritu
Santo du̱nu̱ko̱jtspej̱tpa ku veꞌe vyaajñ:
16 Jidu̱ꞌu̱m xa veꞌe je̱ Maj̱a̱ Vintsáṉ

vyaꞌañ:

“Je̱ nam ko̱jtstán juuꞌ aṯseꞌe nyaktánup
maa̱ṯ je̱ israeejlit jáyuda,

jem̱ts aṯseꞌe jyaꞌvin kaj̱xmda mpám̱u̱t aṯs
je̱ mpavaꞌnu̱n,

jem̱ts aṯs jeꞌ̱e̱ veꞌe njaꞌat vyinmaꞌyu̱n
kaj̱xmda.”

17Vanꞌit tseꞌe vyaajñ:
“Ni je̱ vinꞌita xa aṯseꞌe je̱ tyó̱kinda

nko̱o̱ꞌkjaaꞌmyej̱tsnit.”
Jidu̱ꞌu̱m tseꞌe vyaajñ. 18Ku veꞌe je̱ jayu je̱
to̱kin veꞌem yakmeeꞌkxja, kaꞌats jeꞌ̱e̱ veꞌe
yꞌukvinkó̱pkini jeṯseꞌe je̱ jayu ti du̱yó̱xtat
jeṯseꞌe je̱ tyó̱kinda yakmee̱ꞌ̱kxjat.

Vaꞌan toꞌk aaj toꞌk jo̱o̱t je̱ Nteꞌyam

du̱mutám̱imda
19 Jeꞌ̱e̱ kaj̱x tseꞌe, utsta ajchta utsta

tsaꞌ̱aḏa, je̱ Jesús je̱ ñu̱u̱ꞌpu̱n kaj̱x tseꞌe
toꞌk aaj toꞌk jo̱o̱t ntaj̱kimdat je̱ it
juuꞌ veꞌe je̱ kunooꞌkxu̱n munu̱yojk
du̱maa̱ṯ. 20Ku̱x tseꞌe xkuꞌo̱o̱ꞌkimdi,
xyakꞌavaatsjimdu tseꞌe je̱ ntooꞌamda
jeṯseꞌe nꞌijtumdinit je̱ Nteꞌyam maa̱ṯ.
21Ku̱x je̱ Jesuuseꞌe ijtp teeꞌ juuꞌ veꞌe
du̱nu̱vintsaṉikaj̱xp je̱ teeꞌtaj̱kta jeṯseꞌe
du̱nu̱tena je̱ Nteꞌyam je̱ jyayu, 22 vaꞌan
tseꞌe toꞌk aaj toꞌk jo̱o̱t je̱ Nteꞌyam
du̱mutám̱imda, o̱y tseꞌe nnu̱jaꞌvimda
jeṯs je̱ Jesucristo kaj̱xeꞌe je̱ Nteꞌyam
ya̱ nvinmaꞌyu̱namda du̱yakvaꞌach
jeṯseꞌe nko̱o̱ꞌknatyo̱kinjaꞌvimjidinit,
vaꞌajts tseꞌe nꞌijtumda ax joꞌn je̱
jayu ñaajkvaꞌachju̱ je̱ vaꞌajts tsoxk
nam̱aa̱ṯ. 23Vaꞌan tseꞌe toꞌk aaj toꞌk
jo̱o̱t du̱jaaꞌkjaanchjaꞌvimda juuꞌ veꞌe
nꞌavaꞌnimdup. Kyutyuumpts jeꞌ̱e̱ veꞌe
je̱ Nteꞌyam juuꞌ veꞌe xtukvinvaꞌnimdu,
ijtumdinupts u̱u̱ꞌmeꞌe jeꞌ̱e̱ maa̱ṯ xaꞌ̱ma
kaj̱x. 24Vaꞌan du̱ꞌíxtimda vintso̱ veꞌe
anañu̱joma je̱ jayu ntso̱jkumdat
jeṯseꞌe ntoꞌnumdat je̱ yꞌo̱y jeꞌ̱e.̱
25Kaꞌa tseꞌe ntoꞌnumdat ax joꞌn jeꞌ̱e̱
paṉ paṉ jatyeꞌe kanayꞌamojkijidup,
nakyo̱jtsmáḵkimjadapeꞌe toꞌk jadoꞌk. Ax
nu̱yojk tseꞌe yaꞌ̱a̱ nyakvinkó̱pkimdat

ku̱x nmu̱jaꞌvimdupeꞌe jeṯs tám̱ani veꞌe
je̱ xaa̱j̱ ku veꞌe je̱ Cristo kyaḏaaknuvat.

26Paṉ to̱kintoꞌnumdup xa veꞌe o̱yꞌav-
inmáyam, jeṯseꞌe njanu̱jaꞌvimda juuꞌ
veꞌe tyu̱va, kaꞌa tseꞌe ti viijnk vintsaꞌ̱kin
jeṯseꞌe je̱ Nteꞌyam xto̱kinmee̱ꞌ̱kxumdat,
27nmaꞌyumdap ntájumdapeꞌe ku̱x
yakto̱kimpayo̱ꞌyumdapeꞌe, je̱ jaa̱j̱n tseꞌe
nꞌaꞌíxumdup joma veꞌe xaꞌ̱ma kaj̱x
chaachpaattinit nu̱jom paṉ paṉ jatyeꞌe
du̱tsoꞌoxpaj̱ktup je̱ Nteꞌyam. 28Paṉ paṉ
jaty xa veꞌe du̱kakuvaj̱ktu je̱ Moisés
je̱ pyavaꞌnu̱n, veꞌem tseꞌe kyutujk jeṯs
kaꞌa veꞌe ti tukmo̱ꞌtu̱n, o̱o̱ꞌktuts jeꞌ̱e̱ veꞌe
je̱ jáyuda paṉ jep̱eꞌe nu̱mej̱tsk ukpu̱
nu̱toojk juuꞌ veꞌe du̱ꞌixtu du̱mó̱tudu
je̱ ka ó̱yap juuꞌ veꞌe tyoondu kyo̱jtstu,
29 ax nu̱yojk tseꞌe chaachpaattinit
paṉ paṉ jatyeꞌe je̱ Nteꞌyam je̱ yꞌOnu̱k
du̱tsoꞌoxpaj̱ktup. Veꞌem tseꞌe du̱jávada
jeṯs veꞌem jeꞌ̱e̱ veꞌe yꞌukꞌaa̱ꞌ̱k ax joꞌn
o̱pyaṉa yꞌaa̱ꞌ̱k, veꞌem jeꞌ̱e̱ veꞌe du̱jávada
jeṯs kaꞌa jeꞌ̱e̱ veꞌe tyun ku veꞌe je̱
Jesús je̱ Nteꞌyam ñatyukvintsaꞌ̱kiji
je̱ jayu je̱ tyo̱kin kaj̱xta. Je̱ jayu
tseꞌe du̱yakvintsaꞌ̱kintó̱kidup je̱
Espíritu Santo, juuꞌ kaj̱xeꞌe je̱
Nteꞌyam je̱ jayu je̱ maaꞌyu̱n du̱tuujnja.
30Nnu̱jaꞌvimdinup xa veꞌe vintso̱
veꞌe je̱ Nteꞌyam vyaajñ: “A̱ts xa
veꞌe xtukkaḏaakp je̱ to̱kimpayo̱ꞌyk,
aṯs tseꞌe ntukkuvéṯup.” Vaampap
tseꞌe je̱ Kunuuꞌkx Jatyán jeṯs je̱
Nteꞌyameꞌe je̱ jyayu du̱to̱kimpayo̱ꞌo̱yup.
31Paṉ nmaso̱o̱kumdup xa veꞌe je̱
joojntyk Nteꞌyam, atsaꞌ̱kip tseꞌe
o̱o̱y je̱ tsaachpaatu̱n juuꞌ jeꞌ̱e̱ veꞌe
xmo̱ꞌyumdinup.

32Ax jaaꞌmyéṯstats miits vintso̱ veꞌe
xmuténidi je̱ maḵk tsaachpaatu̱n ku
veꞌe táv̱ani je̱ Nteꞌyam mtuknu̱jávajada
je̱ tyu̱v jeꞌ̱e,̱ 33myakjomtoondu myakti-
toondu veꞌe jej̱a je̱ nu̱may jayu vyinkujk
jeṯseꞌe xtsaachjaꞌvidi ax joꞌn je̱ jaanch-
jaꞌvivataj̱k yaktoonduva. 34Mtukmo̱ꞌttu
miitseꞌe je̱ jayu juuꞌ veꞌe poxu̱ntaḵt-

su̱u̱nidu. Ku veꞌe je̱ jayu mpaj̱ku̱xjidi
juuꞌ jatyeꞌe mꞌixtu mjayej̱ptu, o̱o̱y tseꞌe
xtuntukxo̱o̱jntkti, ku̱x mnu̱jaꞌvidinupeꞌe
jeṯs jem̱eꞌe tsapjo̱o̱tm je̱ o̱ꞌyin juuꞌ
veꞌe nu̱yojk o̱y jeṯseꞌe xaꞌ̱ma kaj̱x yꞌit.
35Kaꞌa tseꞌe xjaanchjaꞌviꞌatú̱vadat juuꞌ
veꞌe mjaanchjaꞌvidup, ku̱x je̱ jaanch-
jaꞌvin juuꞌ veꞌe mjayej̱ptup, munu̱yojk
tseꞌe o̱o̱y je̱ Nteꞌyam mtunmo̱yu̱mpijtjid-
inuvat je̱ yꞌo̱y jeꞌ̱e̱ jeꞌ̱e̱ kaj̱x. 36Kaꞌa tseꞌe
mnooꞌkxtat jeṯseꞌe xtóndat juuꞌ veꞌe je̱
Nteꞌyam chaj̱kp, veꞌem tseꞌe xpaj̱ktinit
juuꞌ jeꞌ̱e̱ veꞌe xtukvinvaꞌnimdu. 37Ku̱x
jidu̱ꞌu̱meꞌe je̱ Kunuuꞌkx Jatyán vyaꞌañ:
Jeꞌ̱e̱ paṉeꞌe mínup,
tso̱jkts jeꞌ̱e̱ veꞌe myiinnit,
kaꞌa tseꞌe yꞌuktaꞌninit.
38Ax je̱ jayu juuꞌ veꞌe tu̱v jáyuvip

joojntykip,
joojntykapts jeꞌ̱e̱ veꞌe je̱ jyaanchjaꞌvin

kaj̱x.
Paṉ yꞌavimpijtinuvap tseꞌe ax joꞌn yꞌijt,
kaꞌats aṯs jeꞌ̱e̱ veꞌe ntukxo̱o̱ndu̱ku̱t.
Jidu̱ꞌu̱m tseꞌe je̱ Kunuuꞌkx Jatyán vyaꞌañ.
39Kaꞌa xa u̱u̱ꞌmeꞌe veꞌem nꞌijtumda
ax joꞌn jeꞌ̱e̱ paṉ paṉ jatyeꞌe du̱ꞌav-
impijtidinuvap ax joꞌn kyo̱ꞌo̱yjoojntykidi
jeṯseꞌe vyintó̱kida, je̱ jaanchjaꞌvineꞌe
njayej̱pumdup jeṯs xyaktso̱o̱kumdupeꞌe
je̱ Nteꞌyam.

Je̱ jaanchjaꞌvin

11 Jeꞌ̱e̱ xa jeꞌ̱e̱ veꞌe je̱ jaanchjaꞌvin ku
veꞌe nnu̱jaꞌvimda jeṯs tónjup kó̱t-

sjup jeꞌ̱e̱ veꞌe juuꞌ veꞌe nꞌaꞌíxumdup, nnu̱-
jaꞌvimdup tseꞌe jeṯs tyú̱vam jeꞌ̱e̱ veꞌe juuꞌ
jatyeꞌe nkaꞌíxumdup. 2Yꞌo̱yjaꞌvi veꞌe je̱
Nteꞌyam u̱u̱ꞌm je̱ nju̱jpit jáyuvamda ku̱x-
eꞌe jyaanchjaꞌvijidi.

3 Je̱ jaanchjaꞌvin kaj̱x xa veꞌe nnu̱-
jaꞌvimda jeṯs je̱ kaṯs kaj̱xeꞌe je̱ Nteꞌyam
du̱pu̱u̱jm ya̱ naxviijnit it. Ax veꞌem tseꞌe
du̱pu̱u̱jm juuꞌ veꞌe u̱xyam nꞌíxumdup,
kaꞌanumeꞌe ti vyeꞌna juuꞌ veꞌe yakꞌixp.

4 Jyaanchjaꞌvi xa veꞌe je̱ Abel je̱
Nteꞌyam, jeꞌ̱e̱ kaj̱x tseꞌe du̱mo̱o̱jy je̱

vintsaꞌ̱kin juuꞌ veꞌe nu̱yojk o̱y jeṯs kaꞌa
veꞌe je̱ Caín jyeꞌ̱e,̱ jeṯs jeꞌ̱e̱ kaj̱xpa veꞌe je̱
Nteꞌyam je̱ Abel du̱kato̱kimpu̱u̱jm jeṯseꞌe
du̱kuvu̱jk je̱ vyintsaꞌ̱kin. O̱yamts jeꞌ̱e̱ veꞌe
aa̱ꞌ̱kani, je̱ Kunuuꞌkx Jatyán kaj̱x tseꞌe
nnu̱jaꞌvimda vintso̱ veꞌe du̱tuujn ku̱xeꞌe
je̱ Nteꞌyam du̱jaanchjaꞌvi.

5 Jyaanchjaꞌvi xa veꞌe je̱ Enoc je̱
Nteꞌyam, jeꞌ̱e̱ kaj̱x tseꞌe kyaꞌaa̱ꞌ̱k, ajoo-
jntyk tseꞌe du̱tukvaatsni ya̱ naxviijnit
it, kaꞌa veꞌe yꞌukyakpaatni ku̱x je̱
Nteꞌyameꞌe yaktso̱o̱ꞌnjinu. Veꞌem tseꞌe je̱
Kunuuꞌkx Jatyán vyaꞌañ jeṯs je̱ Enoc,
cho̱jk, jyo̱tpaateꞌe je̱ Nteꞌyam ku veꞌe
yaana naxviijn vyeꞌna. 6Paṉ paṉ xa veꞌe
je̱ Nteꞌyam du̱kajaanchjaꞌvip, ko̱ꞌo̱yjaꞌvi-
jupts jeꞌ̱e̱ veꞌe je̱ Nteꞌyam. Nu̱jomeꞌe paṉ
paṉ jatyeꞌe je̱ Nteꞌyam du̱mutám̱idup,
tun vinko̱pkts jeꞌ̱e̱ veꞌe jeṯseꞌe du̱-
jaanchjávadat jeṯs jej̱a veꞌe je̱ Nteꞌyam
jeṯs o̱yeꞌe tyoꞌnu̱xjada paṉ paṉ jatyeꞌe
toꞌk aaj toꞌk jo̱o̱t du̱ꞌíxtidup jeṯseꞌe yꞌi-
jttinit jeꞌ̱e̱ maa̱ṯ.

7 Jyaanchjaꞌvi xa veꞌe je̱ Noé je̱
Nteꞌyam, jeꞌ̱e̱ kaj̱x tseꞌe du̱kuvu̱jk juuꞌ
jatyeꞌe je̱ Nteꞌyam vaꞌnu̱xju ti veꞌe tón-
jup kó̱tsjup juuꞌ veꞌe kayakꞌixpna vyeꞌna,
kyaṯsu̱paj̱keꞌe je̱ Nteꞌyam jeṯseꞌe toꞌk je̱
arca du̱pu̱u̱jm joma veꞌe tsaꞌ̱aḵ yꞌíttat
maa̱ṯ je̱ chaan je̱ kyo̱o̱j. Jyaanchjaꞌvi
xa veꞌe je̱ Noé je̱ Nteꞌyam, jeꞌ̱e̱ kaj̱x-
eꞌe du̱yaknu̱keꞌ̱xnataj̱ki jeṯs vyinmajt-
sju̱dupeꞌe je̱ tsaachpaatu̱n je̱ jáyuda juuꞌ
veꞌe joojntykidu yaja naxviijn vanꞌit.
Jyaanchjaꞌvi jeꞌ̱e̱ veꞌe je̱ Nteꞌyam, jeꞌ̱e̱
kaj̱x tseꞌe je̱ Nteꞌyam kyato̱kimpaa̱j̱mji.

8 Jyaanchjaꞌvi xa veꞌe je̱ Abraham je̱
Nteꞌyam, jeꞌ̱e̱ kaj̱x tseꞌe du̱kaṯsap̱u̱jk ku
veꞌe vyo̱o̱jvjini jeṯseꞌe ñu̱jkx joma veꞌe je̱
it juuꞌ veꞌe je̱ Nteꞌyam tukvinvaꞌniju. Ku
veꞌe tyooꞌpu̱jk, kaꞌa tseꞌe du̱nu̱java paṉ
joma veꞌe ñu̱jkx. 9 Jyaanchjaꞌvi jeꞌ̱e̱ veꞌe
je̱ Nteꞌyam, jeꞌ̱e̱ kaj̱x tseꞌe yꞌijt ax joꞌn
je̱ jékumit jayu ku veꞌe du̱vintsu̱u̱ni je̱ it
juuꞌ veꞌe tukvinvaꞌniju, jep̱eꞌe ak tu̱jkp
chu̱u̱ni jeṯs nay veꞌempa je̱ Isaac maa̱ṯ je̱

Jacob, jeꞌ̱e̱ juuꞌ veꞌe yaktukvinvaꞌniduva
je̱ it je̱ naax. 10Ax jeꞌ̱e̱ tseꞌe je̱ Abraham
tyoon ku̱x yꞌaꞌixeꞌe je̱ kajpu̱n juuꞌ veꞌe je̱
Nteꞌyam kyijpx myooꞌts jeṯseꞌe du̱pu̱u̱jm.

11 Je̱ Sara, amáj̱ani veꞌe o̱o̱y tyunveꞌna,
o̱ꞌyixjuts jeꞌ̱e̱ veꞌe jeṯseꞌe yꞌonu̱ktaaki ku̱x
jyaanchjaꞌvi veꞌe jeṯs kyutyónupeꞌe je̱
Nteꞌyam juuꞌ veꞌe tukvinvaꞌniju. 12 Je̱
Abraham, ó̱yameꞌe naꞌavani o̱o̱y tyunꞌijt,
jyayej̱p tseꞌe nu̱may aa̱ꞌ̱k je̱ chaan je̱ ky-
o̱o̱j, veꞌem ax joꞌn je̱ maatsa juuꞌ veꞌe jem̱
tsajviinm jeṯs je̱ poꞌo juuꞌ veꞌe jej̱a maaxy
nap̱aꞌayi, kamacho̱o̱vna.

13 O̱o̱ꞌkkaj̱xtinuts jeꞌ̱e̱ veꞌeda, kaꞌa tseꞌe
tyukkaḏaakjidi nu̱jom juuꞌ jatyeꞌe je̱
Nteꞌyam uktukvinvaꞌnijidu, nayjaꞌvijid-
inupts jeꞌ̱e̱ veꞌe tyu̱va jeṯs kyutyónupeꞌe
je̱ Nteꞌyam je̱ yꞌayook. Kaꞌanumeꞌe je̱
Nteꞌyam je̱ yꞌayook du̱kutyún vyeꞌna,
tyukꞌatú̱vidu tseꞌe je̱ xo̱o̱jntku̱n maa̱ṯ jeṯ-
seꞌe du̱yaknu̱keꞌ̱xnataj̱kidi jeṯs veꞌem jeꞌ̱e̱
veꞌeda yaja naxviijn ax joꞌn je̱ jékumit
jayu. 14Ax jeꞌ̱e̱ veꞌe ku veꞌe je̱ jéku-
mit jayu joꞌn yꞌijtti, vaꞌajts tseꞌe yakvin-
mo̱tu jeṯs yꞌíxtidupnumeꞌe je̱ it joma veꞌe
chaa̱ṉadat. 15Paṉ ku̱du̱vinmaaydi ku̱du̱-
jaaꞌmyej̱tsti je̱ it juuꞌ veꞌe myaso̱o̱ktu,
ku̱yꞌo̱ꞌyi tseꞌe jeṯseꞌe jem̱ ku̱vyimpijttin-
uva. 16Ax kaꞌa tseꞌe yꞌukvimpijttini, ku̱x
toꞌkeꞌe je̱ it du̱tso̱jkti juuꞌ veꞌe nu̱yojk o̱y,
jeꞌ̱e̱ jeꞌ̱e̱ veꞌe je̱ tsapjo̱o̱tmit it, jeꞌ̱e̱ kaj̱x
tseꞌe je̱ Nteꞌyam kyatuktso̱ꞌo̱tyónjada jeṯ-
seꞌe du̱Nteꞌyamadat, apaa̱j̱mtkijidu tseꞌe
toꞌk je̱ ciudad joma veꞌe chaa̱ṉadat.

17 Jyaanchjaꞌvi veꞌe je̱ Abraham je̱
Nteꞌyam, jeꞌ̱e̱ kaj̱x tseꞌe ku̱du̱yakvaajñ je̱
vintsaꞌ̱kin je̱ Isaac ku veꞌe je̱ Nteꞌyam
jyo̱tꞌixji, tunꞌaꞌixꞌijtnupts jeꞌ̱e̱ veꞌe jeṯ-
seꞌe ku̱du̱yakꞌaa̱ꞌ̱k je̱ yꞌónu̱k juuꞌ veꞌe je̱
Nteꞌyam tukvinvaꞌniju ku veꞌe vyaajñ:
18 “Je̱ Isaac kaj̱x tseꞌe xjayép̱u̱t je̱ tsaan
je̱ ko̱o̱j.” 19 Jyaanchjaꞌvi tseꞌe je̱ Abra-
ham jeṯs o̱ꞌyixjupeꞌe je̱ Nteꞌyam jeṯ-
seꞌe du̱yakjoojntykpaj̱knuvat je̱ yꞌónu̱k
Isaac. Ax jeꞌ̱e̱ kaj̱x tseꞌe ku veꞌe tá-̱
vani je̱ Abraham du̱nu̱paa̱m̱du̱ka jeṯseꞌe

du̱yakꞌo̱o̱ꞌku̱t je̱ yꞌónu̱k, veꞌemts jeꞌ̱e̱ veꞌe
ax joꞌn je̱ yꞌónu̱k ku̱yꞌaa̱ꞌ̱k jeṯseꞌe jyoo-
jntykpaj̱knuva. 20 Jyaanchjaꞌvi xa veꞌe
je̱ Isaac je̱ Nteꞌyam, jeꞌ̱e̱ kaj̱x tseꞌe du̱-
tukmukaj̱ts je̱ Jacob maa̱ṯ je̱ Esaú je̱
kunooꞌkxu̱n juuꞌ veꞌe mínupnum. 21Ku
veꞌe yꞌo̱o̱ꞌkuvaanni je̱ Jacob, ku̱xeꞌe du̱-
jaanchjaꞌvi je̱ Nteꞌyam, jeꞌ̱e̱ kaj̱x tseꞌe du̱-
mo̱o̱jy je̱ kunooꞌkxu̱n nu̱mej̱tsk je̱ José
je̱ yꞌónu̱k, je̱ tyajk natyukkutijjup jeṯ-
seꞌe je̱ Nteꞌyam du̱vinjaꞌvi du̱vintsaꞌ̱ki.
22Ku veꞌe je̱ José yꞌo̱o̱ꞌkuvaanni, ku̱x-
eꞌe du̱jaanchjaꞌvi je̱ Nteꞌyam, jeꞌ̱e̱ kaj̱x
tseꞌe du̱nu̱u̱jmi je̱ nju̱jpit jáyuvamda ti
veꞌe tyóndap ku veꞌe du̱tukvaatstinit je̱
egíptovit it, jeꞌ̱e̱ kaj̱x tseꞌe du̱pavaajñ ku
veꞌe cho̱o̱ꞌndinit jeṯseꞌe du̱yaktso̱o̱ꞌndinit
je̱ José je̱ pyajk.

23Ku veꞌe je̱ Moisés kyeꞌx, ku̱xeꞌe je̱ ty-
eeꞌ je̱ tyaak je̱ Nteꞌyam du̱jaanchjaꞌvidi,
jeꞌ̱e̱ kaj̱x tseꞌe yuꞌuts yakꞌijtji toojk po̱ꞌo̱,
yꞌixtu veꞌe jeṯs vaꞌajts yakxo̱neꞌe jeṯseꞌe
du̱katsaꞌ̱kidi je̱ egíptovit yakkutojkpa ku
veꞌe du̱pavaajñ jeṯseꞌe nu̱jom je̱ israeejlit
maax ónu̱k du̱yakꞌo̱o̱ꞌkkáx̱tat juuꞌ veꞌe
piꞌk mix ónu̱kta. 24Ku veꞌe je̱ Moisés va-
ju̱tyaj̱k vyeꞌna, ku̱xeꞌe du̱jaanchjaꞌvi je̱
Nteꞌyam, jeꞌ̱e̱ kaj̱x tseꞌe du̱katsaj̱k jeṯseꞌe
yaktíju̱t jeṯs je̱ egíptovit yakkutojkpa je̱
ñaa̱x̱ jeꞌ̱e̱ veꞌe je̱ yꞌónu̱k; 25 jeꞌ̱e̱ veꞌe cho̱jk
jeṯseꞌe yakjomtónu̱t yaktitónu̱t maa̱ṯ je̱
Nteꞌyam je̱ jyayu. Kaꞌa veꞌe du̱tsaj̱k jeṯ-
seꞌe xyo̱o̱ndu̱ku̱t je̱ to̱kin kaj̱x, je̱ xo̱o̱jn-
tku̱n juuꞌ veꞌe vee̱ꞌ̱n ijtko̱jp; 26 jeꞌ̱e̱ veꞌe
yꞌo̱yjaꞌvi jeṯseꞌe chaachpaaꞌtu̱t, yakvi-
ijnkꞌíxu̱t je̱ Cristo kaj̱x jeṯs kaꞌa veꞌe
ku veꞌe ku̱du̱jayejp je̱ egíptovit maj̱in,
ku̱x yꞌaꞌixp jeꞌ̱e̱ veꞌe je̱ o̱ꞌyin juuꞌ veꞌe
je̱ Nteꞌyam mo̱ꞌo̱jup. 27 Jyaanchjaꞌvi veꞌe
je̱ Moisés je̱ Nteꞌyam, jeꞌ̱e̱ kaj̱x tseꞌe
cho̱o̱ꞌnni jem̱ Egipto ku veꞌe myuꞌekju̱ je̱
yakkutojkpa, ka je̱ tsaꞌ̱kin kaj̱xap, toꞌk
aaj toꞌk jo̱o̱teꞌe yꞌijt ax joꞌn ku̱du̱ꞌix je̱
Nteꞌyam, juuꞌ veꞌe kayakꞌixp.

28 Jyaanchjaꞌvi veꞌe je̱ Moisés je̱
Nteꞌyam, jeꞌ̱e̱ kaj̱x tseꞌe je̱ pascua

xaa̱j̱ du̱tuujn, du̱tukpavaajñ je̱
nju̱jpit jáyuvamda jeṯseꞌe je̱ nu̱u̱ꞌpu̱n
du̱tukpaaꞌttat je̱ tyaḵkukaꞌ̱aḏa jeṯs
je̱ tyaḵpaaꞌtéṉada ku̱x kadi veꞌe
je̱ yakꞌo̱o̱ꞌkpa ángeles du̱yakꞌaa̱ꞌ̱k
je̱ kyo̱o̱p ónu̱kta juuꞌ veꞌe ijtp jep̱
tu̱jkpta. 29 Jyaanchjaꞌvidu xa veꞌe
je̱ nju̱jpit jáyuvamda je̱ Nteꞌyam,
jeꞌ̱e̱ kaj̱x tseꞌe du̱tuknajxti je̱ Tsapts
Maaxy Naa̱j̱ ax joꞌn je̱ taꞌ̱aj̱ts it ku̱yꞌijt;
ku veꞌe je̱ egíptovit jayu veꞌem
du̱ꞌuktonuvaanduva, naxjiꞌkxkaj̱xjidinu
tseꞌe.

30 Jyaanchjaꞌvidu veꞌe je̱ nju̱jpit jáyu-
vamda je̱ Nteꞌyam, jeꞌ̱e̱ kaj̱xeꞌe kyí-
tuni je̱ jericoojit kajpu̱n je̱ ñaaꞌpáṯs,
táv̱ani veꞌe du̱naaꞌvídu̱tta vyeꞌna vux-
tojtu̱k xaa̱j̱. 31 Jyaanchjaꞌvi xa veꞌe je̱
ko̱ꞌo̱tyaꞌ̱ax̱ap Rahab je̱ Nteꞌyam, jeꞌ̱e̱ kaj̱x
tseꞌe du̱kuvu̱jk jem̱ tyaḵꞌam je̱ nju̱jpit
jáyuvamda juuꞌ veꞌe du̱nu̱ꞌixtu je̱ it,
jeꞌ̱e̱ kaj̱x tseꞌe du̱kamaa̱ṯꞌaa̱ꞌ̱k paṉeꞌe
je̱ Nteꞌyam du̱kajaanchjaꞌvidu. 32 ¿Tis
aṯseꞌe ku̱njaaꞌknu̱káṯs? Kaꞌa xa aṯseꞌe
je̱ tiempo nꞌukjaaꞌkjayej̱pni jeṯs aṯseꞌe
nkó̱tsu̱t juuꞌ veꞌe je̱ Gedeón kaj̱x, je̱
Barac, je̱ Sansón, je̱ Jefté, je̱ David, jeṯs je̱
Samuel, maa̱ṯ je̱ Nteꞌyam je̱ yꞌayook ko̱jt-
snajxpataj̱kta. 33 Jyaanchjaꞌviduts jeꞌ̱e̱
veꞌe je̱ Nteꞌyam, jeꞌ̱e̱ kaj̱x tseꞌe du̱paj̱kti
je̱ it je̱ naax, o̱y yakkutojkti, du̱paatti
je̱ maaꞌyu̱n juuꞌ veꞌe je̱ Nteꞌyam tuk-
mutaajnju̱du, je̱ león kyatsoꞌoxpaj̱kjidi,
34 kyayakto̱o̱jyjidi je̱ jaa̱j̱n juuꞌ veꞌe o̱o̱y
yꞌuktumpaa̱m̱du, je̱ tsojx du̱katukꞌo̱o̱ꞌkti,
maḵk vyimpijtti paṉeꞌe du̱kajayej̱ptu
je̱ maju, je̱ atsoꞌox du̱ꞌamaa̱ḏaaguidi,
maḵk ñapyaa̱j̱mjidi, du̱yakvintó̱kidi je̱
choꞌoxpaj̱kpada. 35 Jem̱pa tseꞌe je̱ taꞌ̱ax̱-
taj̱kta juuꞌ veꞌe je̱ yꞌónu̱k yakmo̱o̱yd-
inuva juuꞌ veꞌe aa̱ꞌ̱kanda veꞌni jeṯseꞌe
jyoojntykpaj̱ktinuva.
Ax jem̱pa tseꞌe paṉeꞌe o̱o̱ꞌktu

jem̱ tsaachtoꞌnu̱n jo̱o̱tm, kaꞌa tseꞌe
du̱kuvaj̱kti jeṯseꞌe naspaḵa yꞌíttat, jeꞌ̱e̱
veꞌe cho̱jktu jeṯseꞌe du̱paattinit je̱

joojntykin juuꞌ veꞌe nu̱yojk o̱y ku veꞌe
jyoojntykpaj̱ktinuvat. 36 Jem̱ tseꞌe juuꞌ
veꞌe yakꞌanajxidu jeṯseꞌe yakvo̱jpti,
jem̱ tseꞌe juuꞌ veꞌe yakcadenatsoomdu,
yakpoxu̱ntaḵpaa̱m̱du, 37 yakkaꞌt-
sꞌo̱o̱ꞌktu, kaḵojk yakjaa̱ꞌ̱tvaꞌkxtu, je̱
tsojx tyukyakꞌo̱o̱ꞌktu, du̱kukee̱ḵtu
je̱ nu̱may jayu, je̱ carnero ak je̱
chivo ak du̱tukyoꞌtstu je̱ ñiꞌkxta je̱
kyo̱pkta, ayo̱o̱p ijttu, yaktsaachtoondu,
yakjomtoondu yaktitoondu. 38Kaꞌa
tseꞌe du̱vinmátsjada paṉ paṉ
jatyeꞌe je̱ naxviijnit je̱ kyo̱ꞌo̱y jeꞌ̱e̱
du̱maa̱ṯnavyaa̱ꞌ̱nju̱dup jeṯseꞌe yꞌíttat
jeꞌ̱e̱ maa̱ṯta. 39Nu̱jom yaꞌ̱aḏa, ó̱yameꞌe
je̱ Nteꞌyam yꞌo̱yjaꞌvijidi ku̱xeꞌe
du̱jaanchjaꞌvidi, kaꞌa tseꞌe du̱paj̱kti
juuꞌ veꞌe je̱ Nteꞌyam uktukvinvaꞌnijidu,
40 xjaaꞌmyej̱tsumduts u̱u̱ꞌm jeꞌ̱e̱ veꞌe je̱
Nteꞌyam ku veꞌe xnu̱paa̱j̱mtkijimdi juuꞌ
veꞌe nu̱yojk o̱y, jeꞌ̱ej̱yji veꞌe íttap o̱y jeṯs
vaꞌajts u̱u̱ꞌm maa̱ṯta.

Jem̱ji tseꞌe ya̱ nviijnamda
nyakꞌijtumdat joma veꞌe je̱ Jesús

12 Nꞌíxumdup xa veꞌe jeṯs
yꞌo̱yjaꞌvipeꞌe je̱ Nteꞌyam ya̱

nu̱may jayu juuꞌ veꞌe jaanchjaꞌvijidu.
Nay veꞌemts u̱u̱ꞌmeꞌedava, vaꞌan tseꞌe
o̱y du̱toꞌnumda juuꞌ veꞌe je̱ Nteꞌyam
chaj̱kp, kaꞌa tseꞌe nꞌuktoꞌnumdinit je̱
to̱kin juuꞌ veꞌe xꞌatsooxumdup jeṯseꞌe
xviijnkvo̱ꞌvumda, 2 jem̱ji veꞌe ya̱
nviijnamda nyakꞌijtumdinit joma veꞌe je̱
Jesús, jeꞌ̱e̱ tseꞌe xtooꞌmo̱ꞌyumdup jeṯseꞌe
veꞌem je̱ Nteꞌyam njaanchjaꞌvimdat
jeṯseꞌe je̱ njaanchjaꞌvinamda
du̱yakpoꞌoku̱t. Ku veꞌe chaachpaaty jem̱
cruz kaj̱xm, kaꞌa tseꞌe du̱tuktso̱ꞌo̱tyuujn
je̱ o̱o̱ꞌku̱n juuꞌ veꞌe pyaat, ku̱x ñu̱jaꞌvip
jeꞌ̱e̱ veꞌe je̱ xo̱o̱jntku̱n juuꞌ veꞌe
jyayej̱pnup ku veꞌe táv̱ani du̱yaknaxy
vyeꞌna je̱ tsaachpaatu̱n. Ax u̱xyam,
jem̱ts jeꞌ̱e̱ veꞌe tsapjo̱o̱tm yꞌit joma veꞌe
je̱ Nteꞌyam yakkutuk, jéj̱ats jeꞌ̱e̱ veꞌe

yꞌakaꞌyu̱n paꞌayi chu̱u̱na je̱ vintsaꞌ̱kin
maa̱ṯ.

3Payo̱ꞌo̱yda nꞌit vintso̱ veꞌe je̱ Jesús
du̱muteni ku veꞌe yaktsaachpaatjidi je̱
tó̱kinax jáyuda, veꞌem tseꞌe jo̱tmootsk
mkaꞌíttat jeṯseꞌe je̱ tsaachtoꞌnu̱n xka-
jávadat. 4Kaꞌanum tseꞌe mꞌo̱o̱ꞌkta ku̱x-
eꞌe xkakuvaḵta jeṯseꞌe myakto̱kintónja-
dat je̱ ko̱ꞌo̱yjáyuvap. 5 ¿Mjaaꞌtyó̱kidinup
miits vineꞌeda juuꞌ veꞌe je̱ Nteꞌyammtuk-
muko̱jtsju̱du?, veꞌem ax joꞌn je̱ yꞌónu̱k
du̱mukaṯs. Veꞌem xa jeꞌ̱e̱ veꞌe ax joꞌn je̱
Kunuuꞌkx Jatyán vyaꞌañ:
Mits, ónu̱k, kadi xtsaachjáva ku veꞌe je̱

Maj̱a̱ Vintsáṉ mtsaachtúnju̱,
viindu̱k naxkaḏaꞌakyeꞌe xkuváḵu̱t

ku veꞌe myaktuknaa̱j̱mat jeṯseꞌe
xkaṯsap̱áḵu̱t.

6Paṉ paṉ jaty xa veꞌe je̱ Maj̱a̱ Vintsáṉ
chaj̱kp, jyo̱tpaatyp,

yaktsaachpaatyp tseꞌe,
yaktsaachpaatypts jeꞌ̱e̱ veꞌe nu̱jom paṉ

paṉ jatyeꞌe yꞌónu̱kip.
Jidu̱ꞌu̱m tseꞌe vyaꞌañ.

7Mmutéṉadap tseꞌe je̱ tsaachpaatu̱n,
ku̱x je̱ Nteꞌyam je̱ yꞌónu̱k miitseꞌeda.
¿Jej̱a vineꞌe je̱ piꞌk ónu̱k paṉeꞌe je̱ ty-
eeꞌ kaꞌo̱o̱jjup kavo̱jpjup? 8Myo̱o̱yp xa
veꞌe je̱ Nteꞌyam je̱ tsaachpaatu̱n nu̱jom
jeꞌ̱e̱ je̱ yꞌónu̱kta. Ax paṉ kaꞌats miit-
seꞌe je̱ Nteꞌyam mtsaachtónjada, kaꞌa
tseꞌe mꞌitta je̱ Nteꞌyam je̱ yꞌónu̱k. 9 Je̱
naxviijnit jayu juuꞌ veꞌe nteeꞌimdup
ntaakimdup, xꞌo̱o̱jumdu xvo̱jpumduts
u̱u̱ꞌm jeꞌ̱e̱ veꞌe, jeṯseꞌe nvintsaꞌ̱kimdi,
veꞌem ax joꞌn u̱xyam paat nvintsaꞌ̱kimda
joꞌn; ax je̱ nTeeꞌamda, juuꞌ veꞌe jem̱
tsapjo̱o̱tm, jeꞌ̱e̱ tseꞌe nu̱yojk vyinma-
jtsjup jeṯseꞌe nkaṯsu̱paj̱kumdat jeṯseꞌe
njoojntykimdat. 10Ko̱na xa veꞌe je̱ it
yꞌijt ku veꞌe je̱ nteeꞌamda je̱ ntaakamda
xꞌo̱o̱jumdi xvo̱jpumdi paṉ vintso̱ veꞌe je̱
vyinmaꞌyu̱nda; ax je̱ Nteꞌyam, jeꞌ̱e̱ tseꞌe
xmo̱ꞌyumdup je̱ tsaachtoꞌnu̱n juuꞌ veꞌe
u̱u̱ꞌm je̱ nꞌo̱ꞌyin kaj̱xamda, ku̱x jeꞌ̱e̱ veꞌe
chaj̱kp jeṯseꞌe nꞌijtumdinit o̱y jeṯs vaꞌa-

jts ax joꞌn jeꞌ̱e.̱ 11Ni juuꞌ tsaachpaatu̱na
veꞌe kyayaktsaḵ vanꞌit jaty ku veꞌe nyak-
mo̱ꞌyumda. Ax paṉ ka ó̱yapts jeꞌ̱e̱ veꞌe
juuꞌ veꞌe ntoꞌnumdup jeṯseꞌe xyaktsaach-
paatumda je̱ Nteꞌyam, xputaj̱kimdupts
u̱u̱ꞌm jeꞌ̱e̱ veꞌe jeṯseꞌe nkaṯsu̱paj̱kumdinit
jeṯseꞌe je̱ o̱y jo̱o̱t njayej̱pumdinit jeṯseꞌe
njoojntykimdinit ax joꞌn jeꞌ̱e̱ veꞌe du̱tsaḵ
joꞌn.

Kutsaꞌ̱ag̱a xa veꞌe o̱o̱y ku veꞌe

nkamaj̱ap̱aꞌ̱mumda je̱ Nteꞌyam
12 Jeꞌ̱e̱ kaj̱x tseꞌe, maḵkpam̱da je̱ mꞌaa-

jta je̱ mjo̱o̱tta jeṯseꞌe xpanaj̱kxtat je̱
Nteꞌyam. 13Payo̱ꞌo̱yda je̱ yꞌo̱y jeꞌ̱e.̱
Panaj̱kxta je̱ tyu̱v jeꞌ̱e.̱ Ku veꞌe je̱ vi-
ijnk jayu du̱ꞌíxtat vintso̱ veꞌe mjoojn-
tykada mnaxviijnada, nay veꞌempa tseꞌe
du̱toonduvat.

14 Íxtada vintso̱ veꞌe mꞌijttinit o̱y
jo̱o̱t tsoj jo̱o̱t anañu̱joma je̱ jayu maa̱ṯ
jeṯs vintso̱ veꞌe mjoojntykidinit o̱y jeṯs
vaꞌajts; ku̱x kaꞌa xa veꞌe paṉ jyeꞌ̱yat
jem̱ tsapjo̱o̱tm jeṯseꞌe yꞌítu̱t je̱ Nteꞌyam
maa̱ṯ paṉ paṉeꞌe kaꞌijtp o̱y jeṯs vaꞌa-
jts. 15Yakkó̱pkada tseꞌe o̱o̱y jeṯs miitseꞌe
anañu̱joma xkuváḵtat je̱ maaꞌyu̱n juuꞌ
veꞌe je̱ Nteꞌyam je̱ jayu tyoojnjip, ni pá-̱
nats miitseꞌe mkaꞌíttat ax joꞌn je̱ taꞌam
ojts juuꞌ veꞌe paꞌamtoomp jeṯseꞌe nu̱may
je̱ jayu du̱tukpaaꞌty. 16Ni paṉa tseꞌe mi-
itsta je̱ kaṯs du̱katukmaa̱ṯjayép̱u̱t je̱ yaaꞌy
je̱ taꞌ̱ax̱ juuꞌ veꞌe ka pú̱kap jyayejpp.
Kaꞌats miitseꞌe xkamaj̱ꞌíxtat xkamaj̱jáva-
dat je̱ Nteꞌyam, veꞌem ax joꞌn je̱ Esaú,
juuꞌ veꞌe je̱ kyo̱o̱p ónu̱kin du̱tukvinkuya-
jknu je̱ to̱jkx juuꞌ veꞌe toꞌk naxji ty-
o̱jkx. 17 U̱xꞌo̱o̱k, ax joꞌn xnu̱jávada, ku
veꞌe du̱jo̱o̱ꞌktso̱jkni jeṯseꞌe je̱ tyeeꞌ my-
o̱ꞌo̱ju̱t je̱ kunooꞌkxu̱n, kaꞌa tseꞌe yꞌukyak-
mo̱o̱yni; jo̱o̱ꞌktunyaaxnu veꞌe, kaꞌa tseꞌe
yꞌukꞌo̱ꞌyini vintso̱ veꞌe du̱yaktíku̱tsu̱t juuꞌ
veꞌe tyoon.

18Utsta ajchta utsta tsaꞌ̱aḏa, ya̱ nam
ko̱jtstán juuꞌ veꞌe je̱ Nteꞌyam xyaktaajn-

jimdu, kaꞌats yaꞌ̱a̱ veꞌe vyeꞌema ax joꞌn
je̱ ko̱jtstán juuꞌ veꞌe je̱ Nteꞌyam yaktaajn-
jidu je̱ nju̱jpit jáyuvamda, jem̱ joma veꞌe
je̱ ko̱pk juuꞌ veꞌe yaja naxviijn, joma veꞌe
je̱ maḵk jaa̱j̱n tyo̱o̱jy, joma veꞌe je̱ it ky-
o̱o̱ꞌtsi, je̱ añu pyuꞌu myaa̱ꞌ̱t, tyunvitskni,
19 je̱ trompeta xyuux, jeṯseꞌe je̱ Nteꞌyam
je̱ yꞌaaj je̱ yo̱ꞌkt je̱ jayu du̱tukmukaj̱ts.
Jeꞌ̱eḏa paṉ paṉ jatyeꞌe du̱ꞌamo̱tunajxtu,
jeꞌ̱e̱ tseꞌe je̱ Moisés du̱munooꞌkxtktu jeṯs
kadi je̱ Nteꞌyam yꞌukjaaꞌkmuko̱jtsjidini,
20 kaꞌa veꞌe du̱muténidi je̱ pavaꞌnu̱n ku
veꞌe vyaajñ: “Ku̱jyatáṉu̱ka tseꞌe juuꞌ
veꞌe du̱to̱o̱mp ya̱ ko̱pk, yakkaꞌtsꞌo̱o̱ꞌkup
tseꞌe.” 21 O̱o̱yeꞌe du̱tunyaknajxti je̱ at-
saꞌ̱ag̱a juuꞌ veꞌe yꞌixtu. Ku veꞌe viinm je̱
Moisés du̱ꞌix, jidu̱ꞌu̱m tseꞌe vyaajñ: “Je̱
tsaꞌ̱ag̱a aṯseꞌe u̱xyam xyakmíppnup.”

22Nvinkunaj̱kximdupts u̱u̱ꞌmeꞌe
je̱ ko̱pk juuꞌ veꞌe Sión du̱xaa̱j̱, je̱
tsapjo̱o̱tmit Jerusalén, je̱ ciudad
juuꞌ veꞌe je̱ Nteꞌyam jyeꞌ̱e,̱ joma
veꞌe je̱ aangelestaj̱k kamacho̱o̱vna
ñayꞌamókajada jeṯseꞌe je̱ joojntyk
Nteꞌyam du̱yakmáj̱ada du̱yakjaanchada
je̱ xo̱o̱jntku̱n maa̱ṯ. 23 Jem̱ tseꞌe je̱
nu̱may jayu juuꞌ veꞌe je̱ Nteꞌyam je̱
yꞌónu̱k, jeꞌ̱e̱ tseꞌe taandu javyet jem̱
tsapjo̱o̱tm. Nvinkunaj̱kximdup tseꞌe je̱
Nteꞌyam, juuꞌ veꞌe anañu̱joma je̱ jayu
du̱to̱kimpayo̱ꞌyp. Jem̱ tseꞌe je̱ jayu
je̱ jyo̱o̱tta je̱ jyaꞌvinda juuꞌ veꞌe tu̱v
jáyuvidu joojntykidu, juuꞌ veꞌe vaatstu
jeṯseꞌe yꞌit o̱y jeṯs vaꞌajts. 24 Jem̱ tseꞌe
je̱ Jesús, juuꞌ veꞌe xnu̱ténimdup jem̱ je̱
Nteꞌyam vyinkojkm jeṯs paṉ kaj̱xeꞌe
je̱ Nteꞌyam xyaktaajnjimdi ya̱ nam
ko̱jtstán. Je̱ Nteꞌyam tseꞌe xtoojnjimdup
je̱ maaꞌyu̱n je̱ Jesús je̱ yꞌo̱o̱ꞌku̱n kaj̱x.
Kaꞌats jeꞌ̱e̱ veꞌe vyeꞌema je̱ Abel je̱
yꞌo̱o̱ꞌku̱n, ku̱x jeꞌ̱e̱ je̱ ñu̱u̱ꞌpu̱neꞌe
du̱yaknu̱keꞌ̱xnataj̱ki jeṯs jep̱ jeꞌ̱e̱ veꞌe
to̱kin jaa̱ṯp je̱ yꞌajch.

25Payo̱ꞌo̱yda o̱y, kaꞌa tseꞌe
xkakuváḵtat jeꞌ̱e̱ paṉeꞌe ko̱jtsp. Pyaattu
xa veꞌe je̱ tsaachpaatu̱n paṉ paṉ jatyeꞌe

du̱kakuvaj̱ktu toꞌk je̱ naxviijnit jayu juuꞌ
veꞌe du̱ko̱jtsnajxp yꞌijt je̱ Nteꞌyam je̱
yꞌayook. Ku̱x veꞌem jeꞌ̱e̱ veꞌe, ¿vintso̱seꞌe
xkatukkuvej̱tumdat je̱ Nteꞌyam paṉ
nmaso̱o̱kumdupeꞌe jeꞌ̱e̱ je̱ yꞌayook juuꞌ
veꞌe tso̱o̱ꞌmp jem̱ tsapjo̱o̱tm? 26Ojxi
tseꞌe je̱ it ku veꞌe je̱ Nteꞌyam du̱mukaj̱ts
je̱ nju̱jpit jáyuvamda joma veꞌe je̱
ko̱pk; ax ya̱ xaa̱j̱, juuꞌ veꞌe u̱xyam,
jidu̱ꞌu̱m tseꞌe je̱ ko̱jtstán du̱yaktaajñ:
“Ku aṯseꞌe jadoꞌk nax je̱ naxviijnit it
nxit yo̱ꞌo̱yu̱t, ka je̱ naxviijnit ítjyapts
aṯseꞌe nxitu̱yo̱ꞌo̱yup, veꞌempa veꞌe je̱
tsajmit it.” 27Ku veꞌe vyaajñ “jadoꞌk
nax”, nu̱jávanits jeꞌ̱e̱ veꞌe jeṯs juuꞌ veꞌe
yakpaa̱m̱, kutó̱kiyupts jeꞌ̱e̱ veꞌe ku veꞌe
yakxitu̱yo̱ꞌo̱yu̱t, veꞌem tseꞌe tyaannit
xaꞌ̱ma kaj̱x juuꞌ veꞌe kaxiimp. 28 Je̱ it
joma veꞌe je̱ Nteꞌyam yakkutuk jeṯs
joma veꞌe nꞌijtumdat, kaꞌats jeꞌ̱e̱ veꞌe
xyin, taannupts jeꞌ̱e̱ veꞌe xaꞌ̱ma kaj̱x.
Jeꞌ̱e̱ kaj̱x tseꞌe du̱tsaḵ jeṯseꞌe je̱ Nteꞌyam
nkuko̱jtsjimdinit jeṯseꞌe nvinjaꞌvimdinit
nvintsaꞌ̱kimdinit nu̱jom aaj nu̱jom jo̱o̱t
jeṯseꞌe nyakmáj̱imdat nyakjaanchimdat
ax joꞌn du̱vinmachju̱ joꞌn. 29Atsaꞌ̱kip xa
jeꞌ̱e̱ veꞌe o̱o̱y ku veꞌe nkamaj̱ap̱aꞌ̱mumda
je̱ Nteꞌyam, maḵk tseꞌe o̱o̱y je̱ jayu je̱
tyo̱kin du̱tuntukkuvet.

Juuꞌ veꞌe je̱ Nteꞌyam yꞌo̱yjaꞌvip

13 Xaꞌ̱ma kaj̱x tseꞌe mnachó̱kjadat
toꞌk jadoꞌk. 2 O̱y jayu mnapyám̱-

jadat maa̱ṯ je̱ jeꞌ̱yva jayu. Jem̱eꞌe je̱
jayu juuꞌ veꞌe veꞌem du̱toondu, kaꞌa
tseꞌe du̱nu̱jaꞌvidi jeṯs je̱ aangelestaj̱k
jeꞌ̱e̱ veꞌe juuꞌ veꞌe yakkaaydu juuꞌ veꞌe
yakmataandu.

3 Jaaꞌmyéṯsta je̱ poxu̱ntaḵjayu, veꞌem
ax joꞌn ku̱mꞌijtti jep̱ poxu̱ntu̱jkp jeꞌ̱e̱
maa̱ṯta. Kaꞌa tseꞌe xjaaꞌtyó̱kidat paṉ paṉ
jatyeꞌe yakjomtoondup yaktitoondup,
veꞌemeꞌe myakjávajadat jeṯs myakjom-
toonduvap myaktitoonduvap miitseꞌeda
ax joꞌn jeꞌ̱eḏa.

4Vintsaꞌ̱ag̱ada je̱ navyaj̱ku̱n. Paṉ
paṉeꞌe taꞌ̱ax̱pú̱kani paṉ paṉeꞌe
yaaꞌvyú̱kani, myaj̱ꞌíxup myaj̱jávap tseꞌe
je̱ navyaj̱ku̱n. To̱kimpayo̱ꞌo̱yjadapts
jeꞌ̱e̱ veꞌe je̱ Nteꞌyam paṉ paṉ jatyeꞌe
du̱yakvintsaꞌ̱kintó̱kidup je̱ navyaj̱ku̱n
jeṯs paṉ paṉ jatyeꞌe ko̱ꞌo̱yyaaꞌyap.

5Kaꞌa tseꞌe je̱ meen xnasꞌayó̱vadat,
tukjo̱tkaḏaꞌakta paṉ vinxu̱peꞌe juuꞌ xꞌixta
xjayep̱ta, ku̱x jidu̱ꞌu̱meꞌe je̱ Nteꞌyam
vyaꞌañ: “A̱ts xa mitseꞌe nꞌíxup njayép̱up,
ni je̱ vinꞌítats aṯs mitseꞌe nkamaso̱ꞌo̱ku̱t.”
Jidu̱ꞌu̱m tseꞌe vyaꞌañ. 6Veꞌemeꞌe yꞌo̱ya
jeṯseꞌe nvaꞌnumdat toꞌk aaj toꞌk jo̱o̱t:
Je̱ Maj̱a̱ Vintsáṉ aṯseꞌe xputaj̱kip,
kaꞌats aṯseꞌe ntsaꞌ̱ag̱a paṉ vintso̱ aṯseꞌe je̱

jayu xtun.
7 Jaaꞌmyéṯsta jeꞌ̱eḏa paṉ paṉ jatyeꞌe

mtukꞌíxju̱du mtuknu̱jaꞌvijidu je̱ Nteꞌyam
je̱ yꞌayook, payo̱ꞌo̱yda je̱ yꞌo̱y jeꞌ̱e̱ juuꞌ
veꞌe tyoondu kyo̱jtstu ku veꞌe jyoojn-
tykidi jeṯs vintso̱ veꞌe maḵk aaj maḵk
jo̱o̱t je̱ Nteꞌyam du̱jaanchjaꞌvidi. Veꞌem
tseꞌe xtoonduvat xko̱jtstuvat.

8 Je̱ Jesucristo, kaꞌa xa jeꞌ̱e̱ veꞌe
tyíku̱ts, veꞌem ax joꞌn yꞌijt, veꞌemts jeꞌ̱e̱
veꞌe yꞌit jeṯseꞌe yꞌijtnit xaꞌ̱ma kaj̱x. 9 Jej̱a
tseꞌe je̱ ixpaj̱ku̱n ka toꞌkap juuꞌ veꞌe vi-
ijnk, kaꞌats miits jeꞌ̱e̱ veꞌe xpanaj̱kxtat.
Jeꞌ̱e̱ veꞌe o̱y ku veꞌe nmaḵkpaꞌ̱mumdat
ya̱ nꞌaajamda ya̱ njo̱o̱tamda je̱ Nteꞌyam
je̱ myaaꞌyu̱n kaj̱x, ka jeꞌ̱e̱ kaj̱xapeꞌe juuꞌ
veꞌe yakkaayp yakꞌookp. Je̱ kaꞌyu̱n je̱
ooku̱n juuꞌ veꞌe je̱ jayu pyavaandup jeṯ-
seꞌe je̱ jayu du̱kakáydat du̱kaꞌooꞌktat, ni
vinxú̱pats jeꞌ̱e̱ veꞌe je̱ jayu kyaputáḵajada
jeṯseꞌe yꞌíttat je̱ Nteꞌyam maa̱ṯ.

10Njayej̱pumdup xa u̱u̱ꞌmeꞌe je̱ yax̱
juuꞌ veꞌe katukkaḏaakju̱dup jeṯseꞌe du̱-
jaꞌ̱kxtat jeꞌ̱eḏa paṉ paṉ jatyeꞌe toondup
joma veꞌe je̱ tabernáculo. 11 Je̱ táṉu̱k
juuꞌ veꞌe je̱ Nteꞌyam tyukvintsaꞌ̱kidup je̱
jayu je̱ tyo̱kin kaj̱x, jeꞌ̱e̱ je̱ ñu̱u̱ꞌpu̱n tseꞌe
je̱ teeꞌ juuꞌ veꞌe du̱nu̱vintsaṉikaj̱xp je̱
teeꞌtaj̱kta, jeꞌ̱e̱ tseꞌe yaktaj̱kip je̱ it juuꞌ
veꞌe je̱ kunooꞌkxu̱n munu̱yojk du̱maa̱ṯ, je̱

táṉu̱k je̱ ñiꞌkx je̱ kyo̱pk, jeꞌ̱e̱ tseꞌe yakka-
jpu̱mpítsumdup jeṯseꞌe du̱yaknaxto̱yda
jékum. 12Ax nay veꞌempa tseꞌe je̱ Jesús
du̱yakkajpu̱mpítsumduva, jem̱ tseꞌe je̱
ñu̱u̱ꞌpu̱n du̱masaa̱ḵ ku veꞌe yꞌukꞌaa̱ꞌ̱k.
Veꞌem tseꞌe du̱tuujn jeṯseꞌe je̱ yꞌo̱o̱ꞌku̱n
kaj̱x du̱tuknu̱vaꞌatstat je̱ jayu je̱ tyo̱kin.
13Vaꞌan tseꞌe du̱ꞌijtumda je̱ Jesús maa̱ṯ
ó̱yameꞌe je̱ jayu xviijnkꞌíxumda ax joꞌn je̱
Jesús yakviijnkꞌíx ku veꞌe je̱ jayu yakcru-
uzpej̱tjidi jem̱ kajpu̱n paꞌam. 14Vaꞌan
tseꞌe du̱ꞌijtumda jeꞌ̱e̱ maa̱ṯ, ku̱x nꞌaꞌíx-
umdupeꞌe je̱ ciudad juuꞌ veꞌe miimpnum,
kaꞌa xa veꞌe ti it njayej̱pumda joma veꞌe
xaꞌ̱ma kaj̱x ntsu̱u̱nimdinit yaja naxvi-
ijn. 15Ax jeꞌ̱e̱ kaj̱x tseꞌe du̱tsaḵ jeṯseꞌe
ijtp je̱ Nteꞌyam nkuko̱jtsjimdat je̱ Jesu-
cristo kaj̱x. Ku veꞌe veꞌem ntoꞌnumdat,
jeꞌ̱e̱ tseꞌe je̱ vintsaꞌ̱kin juuꞌ veꞌe vyinma-
jtsjup jeṯseꞌe je̱ Nteꞌyam nmo̱ꞌyumdat.
16Kaꞌa tseꞌe xjaaꞌtyó̱kidat jeṯseꞌe xtón-
dat juuꞌ veꞌe o̱y. Putáḵada je̱ jayu paṉ
paṉeꞌe katihꞌijtu̱xju̱dup. Ku veꞌe veꞌem
xtonda, je̱ vintsaꞌ̱kints jeꞌ̱e̱ veꞌe juuꞌ veꞌe
je̱ Nteꞌyam yꞌo̱yjaꞌvip.

17Kaṯsap̱aḵta paṉ paṉ jatyeꞌe
mtukꞌíxju̱dup je̱ Nteꞌyam je̱ yꞌayook.
Jeꞌ̱e̱ tseꞌe mtóndap juuꞌ jeꞌ̱e̱ veꞌe
kyo̱jtstup, ku̱x jeꞌ̱e̱ veꞌe cho̱jktup,
pyayo̱ꞌydup vintso̱ veꞌe o̱y mꞌijttinit je̱
Nteꞌyam maa̱ṯ, ñu̱jaꞌvidupts jeꞌ̱e̱ veꞌe
jeṯs myo̱ꞌo̱dap jeꞌ̱e̱ veꞌe je̱ Nteꞌyam
je̱ cuenta paṉ vintso̱ veꞌe juuꞌ jaty
tu̱du̱tonda tu̱du̱ko̱tsta. Mꞌíxtap tseꞌe
vintso̱ veꞌe je̱ tyoonk du̱tóndat je̱
xo̱o̱jntku̱n maa̱ṯ. Paṉ kaꞌa xa miits jeꞌ̱e̱
veꞌe xkaṯsap̱aḵta, je̱ tsaachvinmaꞌyu̱n
maa̱ṯts jeꞌ̱e̱ veꞌe je̱ tyoonk du̱tóndat. Ax
kaꞌats miits jeꞌ̱e̱ veꞌe mtoꞌnu̱xjadat o̱y.

18Nu̱tsapko̱tsta aa̱ṯs toꞌk aaj. Kaꞌa
aa̱ṯseꞌe ntinatyukjávaja jej̱a je̱ Nteꞌyam
vyinkujk, jeꞌ̱e̱ aa̱ṯseꞌe ntsaj̱kp jeṯs aa̱ṯseꞌe
njaaꞌktónu̱t njaaꞌkkó̱tsu̱t juuꞌ veꞌe o̱y jeṯs
vaꞌajts. 19Ku aṯseꞌe xnu̱tsapkó̱tstat, jeꞌ̱e̱
veꞌe vinko̱pk jeṯseꞌe je̱ Nteꞌyam xꞌamó̱tu-
dat jeṯs jeꞌ̱e̱ veꞌe du̱tónup jeṯs aṯseꞌe tso̱jk
nvimpítu̱t joma veꞌe miitsta.

20 Je̱ Nteꞌyam, juuꞌ veꞌe je̱ o̱y jo̱o̱t
du̱yajkp jeṯseꞌe du̱yakjoojntykpaj̱knuva
je̱ nMaj̱a̱ Vintsáṉamda Jesucristo, juuꞌ
veꞌe xꞌíxumdup xjayej̱pumdup veꞌem ax
joꞌn je̱ o̱y carnero vinténiva du̱ꞌixꞌit je̱
kyarneeroda, je̱ Jesucristo, juuꞌ veꞌe je̱
ñu̱u̱ꞌpu̱n kaj̱x je̱ Nteꞌyam xtukmutaajn-
jimdu je̱ ko̱jtstán juuꞌ veꞌe xaꞌ̱ma kaj̱x ty-
oonnup, 21 je̱ Nteꞌyam tseꞌe mmo̱ꞌo̱jadap
je̱ o̱y aaj je̱ o̱y jo̱o̱t jeṯseꞌe veꞌem xtoon-
dinit xko̱jtstinit juuꞌ jeꞌ̱e̱ veꞌe chaj̱kp.
Je̱ Jesucristo kaj̱x tseꞌe du̱pám̱u̱t yam
njaꞌvin kaj̱xmamda juuꞌ veꞌe yꞌo̱yjaꞌvip.
¡Yakmaj̱a yakjaancha tseꞌe je̱ Cristo yꞌi-
jtnit xaꞌ̱ma kaj̱x! Amén.

22Utsta ajchta utsta tsaꞌ̱aḏa,
nmunooꞌkxtktupts aṯs miitseꞌe jeṯseꞌe
ya̱ ko̱jtsvíjin xkuváḵtat juuꞌ veꞌe
ntuknu̱jaꞌyidup, jeꞌ̱e̱ veꞌe ku veꞌe vee̱ꞌ̱n
tu̱nnu̱jáyada. 23Nꞌavaꞌnipts aṯseꞌe jeṯs
ta̱ veꞌe je̱ nꞌútsamda je̱ nꞌajchamda
Timoteo naspaḵa tyaanni. Paṉ tso̱jkeꞌe
jyeꞌya, nmaa̱ḏapts aṯs jeꞌ̱e̱ veꞌe jeṯs aa̱ṯs
miitseꞌe naj̱kx nkuꞌíxtinuva.

24Máyameꞌe toꞌk aaj je̱ Dios xmo̱ꞌo̱-
dat je̱ jayu juuꞌ veꞌe du̱nu̱vinténidup je̱
jaanchjaꞌvivataj̱k, jeṯs nu̱jom je̱ Nteꞌyam
je̱ jyayu. Máyameꞌe je̱ Dios mkej̱xu̱xjada
je̱ itáliait jayu.

25 Je̱ Nteꞌyamts miitseꞌe anañu̱joma
mkunooꞌkxjadap.

Yaꞌ̱a̱ tseꞌe je̱ naḵ juuꞌ
veꞌe je̱ Santiago jyaay

1 A̱tseꞌe je̱ Santiago, je̱ Nteꞌyam jeṯs
je̱ Maj̱a̱ Vintsáṉ Jesucristo je̱ myu-

toompa je̱ myupaj̱kpa. Máyam aṯseꞌe je̱
Dios ntuknu̱kex̱tu̱ vannu̱makmej̱tsk vi-
ijn je̱ Israel ja chaan je̱ kyo̱o̱ juuꞌ veꞌe
tsu̱u̱nidup ka toꞌk viijnap yaja naxviijn.

Je̱ vijin je̱ kej̱o̱n juuꞌ
veꞌe je̱ Nteꞌyam yajkyp

2Utsta ajchta utsta tsaꞌ̱aḏa, xo̱o̱ndu̱kta
ku veꞌe xyaknaxta oyjuuꞌ tsaachpaatu̱na.
3Mnu̱jaꞌvidup xa veꞌe ku veꞌe xmuté-̱
nada je̱ tsaachpaatu̱n jeꞌ̱e̱ kaj̱x ku veꞌe
je̱ Jesucristo xjaanchjávada, veꞌem tseꞌe
xjajtꞌataꞌ̱aṯstat vintso̱ veꞌe juu xmuté-̱
nadat. 4Mutéṉada oy ja̱ tsaachpaatu̱n
juuꞌ veꞌe myaknajxtup paṉ joma vaateꞌe
kyukax̱a, veꞌem tseꞌe maḵk mꞌijttinit toꞌk
muk je̱ Jesucristo maa̱ṯ, kaꞌa tseꞌe ti
mkaꞌijtu̱xjadat.

5Paṉ jem̱ xa veꞌe nu̱toꞌk miitsta
juuꞌ veꞌe kaꞌijtu̱xjup je̱ vijin je̱ kej̱u̱n,
amó̱tuvu̱ts je̱ Nteꞌyam jeṯseꞌe myoꞌo-
ju̱t, ax mo̱ꞌo̱jupts jeꞌ̱e̱ veꞌe, ku̱x tyoo-
jnjip jeꞌ̱e̱ veꞌe je̱ maaꞌyu̱n anañu̱joma,
kaꞌa tseꞌe du̱ko̱ꞌoyjáva ku veꞌe je̱ jayu
juu yꞌamó̱tuxju̱. 6Ax vinko̱pkts jeꞌ̱e̱ veꞌe
jeṯseꞌe du̱jaanchjávat jeṯs tyónup jeꞌ̱e̱
veꞌe je̱ Nteꞌyam juuꞌ veꞌe yꞌamó̱tup,
kaꞌa tseꞌe myej̱tsvinmáyu̱t. Ku̱x jeꞌ̱e̱ juuꞌ
veꞌe mej̱tsvinmaayp, veꞌemts jeꞌ̱e̱ veꞌe
ax joꞌn je̱ maaxy naa̱j̱ juuꞌ veꞌe je̱ po̱j
yakpeꞌ̱tsmiijnjup yakpeꞌ̱tsxaj̱pjup. 7Paṉ
paṉ xa veꞌe mej̱tsvinmaayp, kaꞌa tseꞌe
vyinmáyu̱t jeṯs mo̱ꞌo̱jup jeꞌ̱e̱ veꞌe je̱
Nteꞌyam juu veꞌe yꞌamó̱tup, 8 vinmamyi-
imp vinmaxyaj̱ppts jeꞌ̱e̱ veꞌe jeṯseꞌe toꞌk
aaj toꞌk jo̱o̱t juuꞌ du̱katún.

9 Je̱ uts je̱ ajch ukpu̱ je̱ uts je̱ tsaꞌ̱a̱ juuꞌ
veꞌe ayo̱o̱vdup, vaꞌants jeꞌ̱e̱ veꞌe du̱xo̱o̱n-
du̱kta ku̱x ñu̱máj̱idup jeꞌ̱e̱ veꞌe jaj̱a je̱
Nteꞌyam vyinkujk. 10 Jeṯs je̱ uts je̱ ajch

ukpu̱ je̱ uts je̱ tsaꞌ̱a̱ juuꞌ veꞌe kumeen,
vaꞌan tseꞌe du̱xo̱o̱ndu̱kta ku̱x ka ja my-
een kaj̱xapeꞌe je̱ Nteꞌyam yakmáj̱ajada.
Najxp xa veꞌe yam ya̱ it ku veꞌe je̱
jayu kyumeenada; veꞌem xa jeꞌ̱e̱ veꞌe ja̱
kumeen jayu ax joꞌn je̱ yukjo̱o̱tmit pu̱j,
kaꞌa tseꞌe jyek. 11Ku veꞌe je̱ piꞌk ojts
aajy jeṯseꞌe je̱ pyu̱j vyinkaꞌavaatsni, kaꞌa
tseꞌe yꞌuktsójini. Nay veꞌempa tseꞌe je̱
kummen jayu vyintó̱kida ku veꞌe nu̱yojk
jyaaꞌknaajkkumeenavaꞌanjada.

Kaꞌa veꞌe paṉ paṉeꞌe je̱ Nteꞌyam
yakto̱kintonuvaampy

12Xo̱o̱ndup xa jeꞌ̱e̱ veꞌeda paṉ paṉ
jatyeꞌe oy du̱muténidup je̱ tsaachpaatu̱n,
ku̱x ku xa veꞌe o̱y dku̱yaknaxta, jyayej̱pt-
inupts jeꞌ̱e̱ veꞌe ja joojntykin juu veꞌe
xaꞌ̱ma kaj̱x ijtp, juuꞌ veꞌe je̱ Nteꞌyam
tyukvinvaꞌnidup jeꞌ̱eḏa paṉ paṉ jatyeꞌe
tso̱jkju̱dup. 13Ku xa veꞌe je̱ jayu tyok-
intonuvaꞌañ, ni paṉa tseꞌe kyavaꞌanu̱t
jeṯs je̱ Nteꞌyameꞌe yakto̱kintonuvaajn-
jup, ku̱x kaꞌa xa veꞌe paṉ yꞌo̱ꞌyixju̱ jeṯ-
seꞌe je̱ Nteꞌyam du̱vinmaꞌyu̱nmo̱ꞌo̱t jeṯ-
seꞌe du̱tsó̱ku̱t juu veꞌe ka ó̱yap, jeṯs
kaꞌava veꞌe paṉ paṉeꞌe ja Nteꞌyam je̱
vinmaꞌyu̱n mo̱o̱jyjup jeṯseꞌe tyo̱kintónu̱t.
14 Juuꞌ veꞌe je̱ jayu yakto̱kintonuvaajn-
jup, jeꞌ̱eṯs jeꞌ̱e̱ veꞌe ku veꞌe je̱ jayu je̱
yꞌavintso̱ vinmaꞌyu̱n vyiijnkváv̱ju̱ jeṯseꞌe
tyo̱kintónu̱t. 15Ax ku tseꞌe je̱ jayu vyi-
ijnkváv̱ju̱ jeṯseꞌe tyo̱kintónu̱t, vanꞌit tseꞌe
je̱ jayu tyo̱kintún; jeṯs ku veꞌe je jayu ky-
ato̱kintonꞌatu̱va, jeꞌ̱yapts jeꞌ̱e̱ veꞌe je̱ xaa̱j̱
jeṯseꞌe je tyo̱kin yaktukkuvaj̱tnit xaꞌ̱ma
kaj̱x, kaꞌats jeꞌ̱e̱ veꞌe je̱ Nteꞌyam maa̱ṯ
yꞌítu̱t.

16Utsta ajchta utsta tsaꞌ̱aḏa, juuꞌ aṯseꞌe
o̱o̱y ntuntso̱jktup, kaꞌa tseꞌe mnamya-
so̱ꞌo̱kjadat jeṯseꞌe paṉ mvinꞌaa̱ꞌ̱njadat.
17Nu̱jom juuꞌ veꞌe o̱y jeṯs vaꞌajts,
kaj̱xm tso̱ts jeꞌ̱e̱ veꞌe je̱ maaꞌyu̱n chaa̱ꞌ̱n,
je̱ Nteꞌyamts jeꞌ̱e̱ veꞌe du̱yajkp, jeꞌ̱e̱
paṉeꞌe du̱paa̱m̱ n0u̱jom juuꞌ jatyeꞌe ajajp
ataꞌ̱kxp jem̱ tsajpo̱o̱tm. Kaꞌa tseꞌe je̱

Nteꞌyam tyíku̱ts, jyajtykutyuump jeꞌ̱e̱
veꞌe juuꞌ jatyeꞌe kyaj̱tsp. 18Ku̱x veꞌemeꞌe
du̱tsaḵ, jeꞌ̱e̱ kaj̱x tseꞌe je̱ Nteꞌyam je̱ nam
joojntykin xmo̱ꞌyumdi ja̱ ayook kaj̱x juuꞌ
veꞌe tyú̱vam. Veꞌem tseꞌe du̱tuujn jeṯseꞌe
nꞌijtumdinit ax joꞌn juuꞌ veꞌe taꞌ̱mitooꞌ-
vaj̱kp jeṯseꞌe je̱ Nteꞌyam yaktukmuyax̱,
u̱u̱ꞌmda, juuꞌ veꞌe tooꞌvaj̱kp du̱jaanch-
jaꞌvidu je̱ Jesucristo.

Jeꞌ̱e̱ paṉeꞌe du̱vinjaꞌvip
du̱vintsaꞌ̱kip je̱ Nteꞌyam ax joꞌn

du̱paaꞌty du̱ꞌakee̱g̱a
19Utsta ajchta utsta tsaꞌ̱aḏa juuꞌ aṯ-

seꞌe o̱o̱y ntuntsojktup, yakvinkó̱pkada
yu̱ꞌu̱: Kaṯsꞌamo̱tunaxta paṉ paṉ jatyeꞌe
mtukꞌíxju̱dup je̱ Nteꞌyam je̱ yꞌayook,
kaꞌa tseꞌe jatyji juuꞌ xkó̱tstat, jeꞌ̱e̱ veꞌe
tooꞌvaj̱kp o̱y mpayo̱ꞌoydap juuꞌ veꞌe
mko̱tsuvaandup. Kaꞌa tseꞌe jatyji mjo̱t-
maꞌattat, 20 ku̱x ku xa veꞌe je̱ jayu jyo̱t-
maꞌaty, kaꞌats jeꞌ̱e̱ veꞌe du̱tún juuꞌ veꞌe
je̱ Nteꞌyam chaj̱kp. 21 Jaꞌ̱a̱ kaj̱x tseꞌe,
kaꞌa tseꞌe xꞌuktoondinit juuꞌ veꞌe kya-
paatyp kyahꞌakee̱g̱uip, je̱ kyo̱ꞌo̱y jeꞌ̱e̱ juuꞌ
veꞌe o̱o̱y tunꞌijtp yaja naxviijn. Nu̱u̱ꞌk
aaj nu̱u̱ꞌk jo̱o̱teꞌe xkuváḵtat je̱ ayook
juuꞌ veꞌe je̱ Nteꞌyam pyaa̱m̱ jem̱ mjaꞌvin
kaj̱xmda jeṯs juuꞌ kaj̱xeꞌe mꞌo̱ꞌyuixjada
jeṯseꞌe xjayej̱ptinit je̱ joojntykin juꞌ veꞌe
xaꞌ̱ma kaj̱x ijtp.

22Tonda vintso̱ veꞌe vyaꞌañ je̱ Nteꞌyam
je̱ yꞌayook, kaꞌa tseꞌe mnavyinꞌaa̱ꞌ̱njadat,
kaꞌa tseꞌe mvinmáydat jeṯs nvaatani jeꞌ̱e̱
veꞌe ku veꞌe xꞌamo̱tunaxta jeṯseꞌe xkaku-
tyonda. 23 Jeꞌ̱e̱ sxa veꞌe juuꞌ veꞌe du̱ꞌamo̱-
tunajxp je̱ Nteꞌyam je̱ yꞌayook jeṯseꞌe
du̱kakutyún, veꞌemts jeꞌ̱e̱ veꞌe ax joꞌn
toꞌk je̱ jayu juuꞌ veꞌe je̱ vyi9ijn je̱ yꞌaaj
du̱kaḵꞌíxip jep̱ ixu̱n jaa̱ṯp, 24 yꞌixpts jeꞌ̱e̱
veꞌe vintso̱ veꞌe yꞌíxuva. Ku tseꞌe du̱v-
invaꞌkvaꞌach je̱ ixu̱n, vanꞌit tseꞌe du̱jaaꞌ-
tyo̱ki vintse̱ veꞌe yꞌíxuva. 25Ax jeꞌ̱e̱ juuꞌ
veꞌe o̱y du̱payo̱ꞌyp vintso̱ veꞌe je̱ Nteꞌyam
toꞌk aaj toꞌk jo̱o̱t du̱mutún du̱mupu̱k, jeṯ-
seꞌe du̱kutyún, o̱ꞌyixjupts jeꞌ̱e̱ veꞌe jeṯ-

seꞌe kyo̱o̱ꞌkto̱kintoonnit. Paṉ tyuumpts
jeꞌ̱e̱ veꞌe veꞌem jeṯseꞌe du̱kajaaꞌtyó̱ki juuꞌ
veꞌe tu̱du̱ꞌamo̱tunaxy, kunooꞌkxjupts jeꞌ̱e̱
veꞌe je̱ Nteꞌyam.

26Paṉ paṉ xa veꞌe du̱nasjaꞌvip
jeṯs vyinjaꞌvip vyintsaꞌ̱kip jeꞌ̱e̱ veꞌe
je̱ Nteꞌyam jeṯseꞌe o̱yvintgso̱va juuꞌ
du̱kaṯs, viinm tseꞌe ñavyinꞌu̱u̱ꞌju̱, kaꞌa
tseꞌe tyoꞌnu̱xju̱ vintso̱ veꞌe du̱nasjava
jeṯsz je̱ Nteꞌyameꞌe yakvinjaꞌvip
yakvintsaꞌ̱kip. 27 Jeꞌ̱e̱ paṉeꞌe o̱y
du̱vinjaꞌvip du̱vintsaꞌ̱kip je̱ Nteꞌyam,
je̱ Dios Teeꞌ, veꞌem ax joꞌn du̱paaꞌty
du̱ꞌakee̱g̱a, jeꞌ̱e̱ tseꞌe du̱kuꞌixp je̱ kuꞌaa̱ꞌ̱k
ónu̱k jeṯs je̱ kuꞌaa̱ꞌ̱k taꞌ̱ax̱taj̱k juuꞌ
veꞌe tsaachpaattup, kaꞌats jeꞌ̱e̱ veꞌe
du̱maa̱ṯnavyaa̱ꞌ̱njada je̱ naxviijnit je̱
kyo̱ꞌo̱y jeꞌ̱e.̱

Kaꞌa tseꞌe je jayu nviijnkꞌíxu̱mu̱t

2 Utsta ajchta utsta tsaꞌ̱aḏa,
mjaanchjaꞌvidupeꞌe je̱ nMaj̱a̱

Vintsáṉamda Jesucristo, juuꞌ veꞌe je̱
maj̱in o̱o̱y du̱tunjayej̱pp. Ni vinꞌita xa
veꞌe je̱ jayu xkaviijnkꞌíxtat. 2Vaꞌan tseꞌe
du̱tíjumda jeṯs jeꞌ̱ydupeꞌe nu̱mej̱tsk je̱
jayu joma veꞌe mnayꞌamókajada, toꞌk
tseꞌe paṉeꞌe kumeen jeṯs oro kaḵujáṉax
jeṯsz o̱y vítax, jeṯs jadoꞌk paṉeꞌe ayo̱o̱va
jayu jeṯs tum tókani je̱ pyiꞌk vit. 3Ax
paṉ mvintsaꞌ̱kidup tseꞌe jeꞌ̱e̱ juuꞌ veꞌe
o̱y vítax jeṯseꞌe xnaa̱j̱madat: “Tsaa̱ṉa
yaja o̱y tsu̱u̱jntku̱n ku̱jx”, jeṯseꞌe
xnaa̱j̱mada je̱ ayo̱o̱va jayu: “Jee̱j̱yji
teṉa”, ukpu̱ “Tsaa̱ṉa yaja naxku̱jx joma
veꞌe aṯs ya̱ ntsu̱u̱jntku̱n”, 4paṉ jidu̱ꞌu̱m
tseꞌe xnaa̱j̱mada, mviijnkꞌíxtup tseꞌe
jeṯseꞌe je̱ ko̱ꞌo̱y vinmaꞌyu̱n xyaktonda,
mvinko̱o̱ndup tseꞌe je̱ jayu juuꞌ veꞌe
mvintsaꞌ̱kidup.

5Utsta ajchta utsta tsaꞌ̱aḏa, juuꞌ aṯseꞌe
o̱o̱y ntuntso̱jktup, amo̱tunaxta. Je̱ jayu
juuꞌ veꞌe yaja naxviijn yaktijtup ayo̱o̱va
jáyuda, je̱ Nteꞌyamts jeꞌ̱e̱ veꞌe vinko̱o̱jn-
ju̱du jeṯseꞌe o̱o̱y tyunjaanchjávajadat jeṯ-
seꞌe yꞌijttinit jem̱ yꞌam kyaꞌ̱m, jam̱ joma

veꞌe yꞌijttinit paṉ paṉ jatyeꞌe je̱ Nteꞌyam
du̱tso̱jktup. 6Ax miitsta, mviijnkꞌíxtupts
miitseꞌe je̱ ayo̱o̱va jayu jeṯseꞌe xyakmá-̱
jada je̱ kumeen jayu. Je̱ kumeen jayu xa
veꞌe mnu̱paj̱kvaatsju̱dup jeṯseꞌe mnu̱x-
aꞌ̱aa̱jada jej̱a je̱ to̱kin payo̱ꞌyva vyinkujk,
¿veꞌem xaja? 7 Jeꞌ̱e̱ tseꞌe du̱vinko̱jtspej̱t-
tup je̱ Cristo, juuꞌ veꞌe myaaxu̱xju̱du jeṯ-
seꞌe mꞌijttinit jeꞌ̱e̱ je̱ jyayu.

8 Jidu̱ꞌu̱m xa veꞌe je̱ Maj̱a̱ Vintsáṉ je̱
jayu du̱pavaꞌañ, veꞌem ax joꞌn vyaꞌañ jep̱
Kunuuꞌkx Jatyán ku̱jxp: “Tso̱kta je̱ mmu-
jaṉtam̱da je̱ mmutaḵtam̱da veꞌem ax
joꞌn viinm mnachó̱kjada.” Jidu̱ꞌu̱m tseꞌe
du̱pavaajñ. Paṉ mkutyoondup tseꞌe, o̱y
tseꞌe xtonda. 9Ax pu̱n mviijnkꞌíxtup
tseꞌe je̱ jayu, to̱kints jeꞌ̱e̱ veꞌe juuꞌ
veꞌe mtoondup jeṯs je̱ pavaꞌnu̱n kaj̱xeꞌe
o̱y yakꞌix jeṯs kaꞌa veꞌe xkutyonda je̱
pavaꞌnu̱n. 10Ku̱x paṉ jem̱ xa veꞌe je̱ jayu
juuꞌ veꞌe du̱kutoomp je̱ pavaꞌnu̱n, tun
toꞌk viijnji tseꞌe je̱ pavaꞌnu̱n du̱kakutyún,
ax taamp tseꞌe jep̱ to̱kin jaa̱ṯp, veꞌem ax
joꞌn ni toꞌka ku̱du̱kakutyuujn joꞌn. 11Ku̱x
jeꞌ̱e̱ paṉeꞌe vaamp: “Kaꞌa tseꞌe xyakv-
intsaꞌ̱kintó̱kidat je̱ navyaj̱ku̱n”, jeꞌ̱e̱ tseꞌe
vaampap: “Kaꞌa tseꞌe myakjayuꞌo̱o̱ꞌk-
tat.” O̱yameꞌe xkayakvintsaꞌ̱kintó̱kida
je̱ navyaj̱ku̱n, paṉ myakjayuꞌo̱o̱ꞌktup
tseꞌe, kaꞌa tseꞌe xkutyonda je̱ pavaꞌnu̱n.
12Tonda jeṯs ko̱tsta juuꞌ veꞌe o̱y, juuꞌ
veꞌe pyaatyp yꞌakee̱g̱uip. Mnu̱jaꞌvidup
tseꞌe jeṯsz yakto̱kimpayo̱ꞌyumdapeꞌe jeꞌ̱e̱
kaj̱x ku veꞌe nkayakjajtumda jeṯseꞌe je̱
Nteꞌyam xputaj̱kimdat jeṯseꞌe nko̱o̱ꞌk-
to̱kintoꞌnumdinit. 13Ku̱x kaꞌa xa veꞌe
je̱ Nteꞌyam je̱ jayu du̱tukmo̱ꞌo̱tu̱t paṉ
paṉeꞌe ja̱ myujayu du̱katukmo̱ꞌtp; jeꞌ̱e̱
veꞌe paṉ paṉeꞌe je̱ tukmo̱ꞌtu̱n du̱jayej̱pp.

Ku veꞌe juuꞌ yakjaanchjáva
jeṯseꞌe juuꞌ yaktún

14Utsta ajchta utsta tsaꞌ̱aḏa, ¿vintso̱s
jeꞌ̱e̱ veꞌe tyun ku veꞌe je̱ jayu vyaꞌañ:
“Njaanchjaꞌvip aṯseꞌe je̱ Nteꞌyam”, paṉ
kaꞌa veꞌe du̱tún ax joꞌn je̱ Nteꞌyam du̱t-

saḵ? Kaꞌa xa jeꞌ̱e̱ veꞌe yꞌo̱ꞌyixju̱t jeṯ-
seꞌe du̱jayép̱u̱t je̱ joojntykin juu veꞌe
xaꞌ̱ma kaj̱x ijtp ku veꞌe vyaꞌañ jeṯs
jyaanchjaꞌvipeꞌe, jeṯseꞌe du̱katún ax joꞌn
je̱ Nteꞌyam du̱tsaḵ joꞌn, ¿veꞌem xaja?
15Vaꞌan tseꞌe du̱tíjumda jeṯs jem̱eꞌe nu̱-
toꞌk je̱ uts je̱ ajch ukpu̱ je̱ uts je̱ tsaꞌ̱a̱
juuꞌ veꞌe je̱ vit je4̱ xo̱x ukpu̱ ke̱ kaaky
je̱ naa̱j̱ kaꞌijtu̱xjup. 16Paṉ kaꞌa tseꞌe
xmo̱ꞌoda je̱ vit je̱ xo̱x jeṯs je̱ kaaky
je̱ naa̱j̱ juuꞌ veꞌe kaꞌijtu̱xjup, ¿ti tseꞌe
o̱y mtoondup paṉ mnu̱u̱jmidup: “Je̱
Nteꞌyam tseꞌe mkunooꞌkxjup, jo̱kx tseꞌe
mnaajkꞌítju̱t jeṯseꞌe o̱y mkaayvat”? 17Ax
veꞌem tseꞌe, kaꞌats jeꞌ̱e̱ veꞌe tyun ku
veꞌe je̱ jayu vyaꞌañ jeṯs jyaanchjaꞌvipeꞌe
je̱ Nteꞌyam jeṯseꞌe du̱katún ax joꞌn je̱
Nteꞌyam vyaꞌañ.

18Nu̱njajtp xa veꞌe ku veꞌe nu̱toꞌk
vyaꞌanu̱t: “Toꞌk xa veꞌe paṉeꞌe je̱
Nteꞌyam du̱jaanchjaꞌvip, jadoꞌk tseꞌe
paṉeꞌe du̱toomp je̱ yꞌoy jeꞌ̱e.̱” Jidu̱ꞌu̱mts
aṯseꞌe nꞌatsav̱: Yaknu̱keꞌ̱xnatáḵats nꞌit
jeṯws mjaanchjaꞌvipeꞌe je̱ Nteꞌyam
ku veꞌe xkatún juuꞌ veꞌe chaj̱kp,
ax nyaknu̱keꞌ̱xnataj̱kipts aṯseꞌe jeṯs
njaanchjaꞌvip aṯseꞌe je̱ Nteꞌyam jeꞌ̱e̱
kaj̱x ku aṯseꞌe ntun juuꞌ jeꞌ̱e̱ veꞌe
chaj̱kp. 19Mjaanchjaꞌvipts mitseꞌe
jeṯs jej̱a veꞌe toꞌkji je̱ Nteꞌyam. O̱yts
jeꞌ̱e̱ veꞌe ku veꞌe xjaanchjáva. Ax ka
jeꞌ̱e̱ kaj̱xyap tseꞌe ja̱ Nteꞌyam je̱ jayu
du̱kato̱kimpu̱m. Jyaanchjaꞌviduvap
tseꞌe je̱ ko̱ꞌo̱yjáyuvapta jeṯs jej̱a veꞌe
toꞌkji je̱ Nteꞌyam, je̱ tsaꞌ̱ag̱a kaj̱x tseꞌe
myívupta. 20Mits, jayu juuꞌ veꞌe veꞌem
vinmaayp, kaꞌa xa veꞌe o̱y xpayo̱ꞌo̱y.
¿Jeꞌ̱e̱ veꞌe mtsaj̱kp jeṯs aṯs mitseꞌe
ntukꞌíxu̱t jeṯs kaꞌa jeꞌ̱e̱ veꞌe tyun ku veꞌe
je̱ jayu vyaꞌañ jeṯs jyaanchjaꞌvipeꞌe je̱
Nteꞌyam ku veꞌe du̱katún juuꞌ veꞌe je̱
Nteꞌyam chaj̱kp? 21 Je̱ Nteꞌyam tseꞌe
du̱kato̱kimpaa̱m̱ je̱ nju̱jpit jáyuvamda
Abraham jeꞌ̱e̱ kaj̱x juuꞌ veꞌe tyoon,
jeꞌ̱e̱ veꞌe ku veꞌe je̱ yꞌónu̱k du̱pu̱u̱jm
jem̱ yo̱jxpej̱tu̱n kaj̱xm jeṯseꞌe je̱

Nteꞌyam du̱ꞌuktukvintsaꞌ̱ag̱avaajñ.
22 ¿Kaa̱ veꞌe xvinmo̱tu jeṯs juuꞌ veꞌe
tyoon, jeꞌ̱e̱ tseꞌe du̱yakpook juuꞌ veꞌe
jyaanchjaꞌvi? Juuꞌ veꞌe je̱ Abraham
tyoon, jeꞌ̱e̱ tseꞌe du̱yaknu̱keꞌ̱xnataj̱ki
jeṯs jyaanchjaꞌvi veꞌe je̱ Nteꞌyam.
23Ax veꞌem tseꞌe tyoojnji je̱ Kunuuꞌkx
Jatyán juuꞌ veꞌe vaamp: “Jyaanchjaꞌvi
veꞌe je̱ Abraham je̱ Nteꞌyam. Ax je̱
jyaanchjaꞌvin kaj̱x tseꞌe je̱ Nteꞌyam
kyato̱kimpaa̱j̱mji.” Vaampap xa veꞌe
je̱ Nteꞌyam: “Nmaa̱ṯnayjaꞌvijup aṯseꞌe
je̱ Abraham.” 24Ax veꞌem tseꞌe,
yaknu̱jaꞌvip xa veꞌe jeṯs je̱ Nteꞌyameꞌe
je̱ jayu du̱kato̱kimpaa̱m̱p jeꞌ̱e̱ kaj̱x juuꞌ
veꞌe je̱ jayu tyuump, ka jeꞌ̱e̱ kaj̱xjyapeꞌe
ku veꞌe vyaꞌañ jeṯs jyaanchjaꞌvipeꞌe.

25Nay veꞌem tseꞌe jyajtpa maa̱ṯ
je̱ ko̱ꞌo̱tyaꞌ̱ax̱ap Rahab. Kaꞌa tseꞌe je̱
Nteꞌyam tyo̱kimpaa̱j̱mji jaꞌ̱a̱ kaj̱x juuꞌ
veꞌe tyoon. Je̱ Rahab tseꞌe o̱y du̱kuvaj̱k
je̱ jayu juuꞌ veꞌe du̱ꞌixtu je̱ it jeṯseꞌe
du̱putaj̱ki jeṯseꞌe ñaj̱kxtat ku veꞌe je̱
viijnk tooꞌ du̱paj̱ktini. 26Veꞌem ax joꞌn
je̱ jayu je̱ ñiꞌkx je̱ kyo̱pk kyatún ku veꞌe
je̱ jyaꞌvin tyukvaꞌachju̱, veꞌem tseꞌe
kyatoompa ku veꞌe je̱ jayu vyaꞌanda jeṯs
jyaanchjaꞌvidupeꞌe je̱ Nteꞌyam jeṯseꞌe
du̱katonda ax joꞌn je̱ Nteꞌyam du̱tsaḵ.

3 Utsta ajchta, kaꞌa xa miitseꞌe toꞌk
kaꞌ̱aj̱yji mnapyám̱jadat juuꞌ veꞌe je̱

jayu du̱tukꞌíxtup je̱ Nteꞌyam je̱ yꞌay-
ook jej̱a je̱ nu̱may jayu vyinkujk. Mnu̱-
jaꞌvidup xa veꞌe jeṯs nu̱vinxu̱p u̱u̱ꞌmeꞌe
nyakꞌixpaj̱kumda, nu̱yojk maḵk tseꞌe je̱
Nteꞌyam xto̱kimpayo̱ꞌyumdat jeṯs kaꞌa
veꞌe jeꞌ̱e̱ juuꞌ veꞌe kayakꞌixpaj̱ktup.
2Anañu̱joma xa veꞌe ntontó̱kimda nko̱jt-
stó̱kimda. Je̱ jayu juuꞌ veꞌe ni vinꞌita
kakaj̱tstó̱kip, o̱y jeṯs vaꞌajtsts jeꞌ̱e̱ veꞌe
je̱ jayu, o̱ꞌyixjupts jeꞌ̱e̱ veꞌe jeṯseꞌe ñaa-
jkkutojku̱xu̱. 3Mpaa̱j̱mjimdup xa veꞌe je̱
jaach je̱ yꞌajéṉ jep̱ yꞌávup jeṯseꞌe xkaṯsu̱-
paj̱kumdat, xꞌoꞌyixumju̱du̱p tseꞌe jeṯseꞌe
xyakjaꞌmdat pu̱n joma veꞌe ntso̱jkumda.
4Nay veꞌempa je̱ barco, ó̱yam jeꞌ̱e̱ veꞌe

maj̱ jeṯseꞌe je̱ maḵk po̱j tyiꞌitsju̱, o̱ꞌy-
ixjupts jeꞌ̱e̱ veꞌe juuꞌ veꞌe yakyo̱ꞌyjup jeṯ-
seꞌe du̱yaknaj̱kxu̱t pu̱n joma tso̱ veꞌe du̱t-
saḵ je̱ piꞌk ku̱pu̱kaj̱xji juuꞌ veꞌe yaktijp
timón. 5Nay veꞌempa tseꞌe jyajtpa maa̱ṯ
je̱ to̱o̱ts, jyapiꞌka tseꞌe, máj̱um tseꞌe je̱
kaṯs du̱yakvimpit. Veꞌem ax joꞌn jem̱
yukjo̱o̱tm, maj̱a̱ aa̱ꞌ̱k, jeṯseꞌe jyatunyu̱u̱ꞌ-
nama je̱ piꞌk jaa̱j̱n myachjo̱u, jeṯseꞌe jom-
paatji tyo̱ya. 6Ax je̱ to̱o̱ts, veꞌemts jeꞌ̱e̱
veꞌe ax joꞌn je̱ piꞌk jaa̱j̱n juuꞌ veꞌe o̱ꞌyixjup
jeṯseꞌe myaj̱ivimpítu̱t. 11O̱o̱y xa veꞌe ky-
atunꞌo̱ya juuꞌ veꞌe yajéj̱ip ja̱ to̱o̱ts kaj̱x.
Je̱ to̱o̱ts kaj̱x tseꞌe nu̱jom je̱ jayu du̱yak-
táñ jap̱ to̱kin jaa̱ṯp. Veꞌem xa veꞌe je̱ to̱o̱ts
ax joꞌn ku̱yaknaꞌ̱k je̱ jaa̱j̱n joma veꞌe je̱
jayu xaꞌ̱ma kaj̱x chaachpaattinit jeṯseꞌe
ja̱ jayu du̱yakvinto̱ki.

7 O̱ꞌyixjupts jeꞌ̱e̱ veꞌe je̱ jayu jeṯseꞌe
du̱yakyóju̱t o̱yjuuꞌ taṉu̱ka, je̱ yukjo̱o̱t-
mit táṉu̱k, je̱ jey̱yva táṉu̱k, je̱ tsaaꞌn,
jeṯs je̱ naṯáṉu̱k. Ax ta̱ tseꞌe du̱yakyuj.
8Ax ni paṉa tseꞌe kyaꞌo̱ꞌyuixju̱ jeṯ-
seꞌe je̱ to̱o̱ts du̱yakyóju̱t, ni paṉa tseꞌe
je̱ too̱o̱ts du̱kayakkutujkja. ¡O̱o̱yts jeꞌ̱e̱
veꞌe kyatunꞌo̱ya! Veꞌem xa jeꞌ̱e̱ veꞌe
ax joꞌn ja tsaaꞌn je̱ xyav̱at. 9 Ja̱ to̱o̱ts
xa veꞌe ntukꞌo̱ñu̱ko̱jtsimdup je̱ nMa-̱
ja̱ Vintsáṉamda, je̱ Dios Teeꞌ, je̱ to̱o̱ts
tsee̱ ntukko̱ꞌoñu̱ko̱jtsimdup je̱ nmujáyu-
vamda, juuꞌ veꞌe je̱ Nteꞌyam pyaa̱m̱ ku
veꞌe ñayꞌapam̱najxji. 10 Jep̱ xa veꞌe je̱
jayu yꞌávup pyítsum je̱ ayook juuꞌ veꞌe
je̱ Nteꞌyam du̱ꞌo̱ñu̱ko̱jtsip, nay jép̱jyam
tseꞌe yꞌꞌávup pyítsum ja̱ ayook juuꞌ veꞌe
je̱ Nteꞌyam pyaa̱m̱ ku veꞌe ñayꞌapam̱-
najxji. 11Kaꞌa xa veꞌe nvaat joma veꞌe
myuꞌut je̱ tseḵ naa̱j̱ jeṯseꞌe myoꞌtko̱jpat
je̱ taꞌmu̱ts naa̱j̱, ¿veꞌem xaja? 12Ni kaꞌa
tseꞌe nvaatpa jeṯseꞌe toꞌk je̱ higo ku̱p
du̱yaktaꞌ̱mat je̱ olivos taa̱j̱m, kaa̱ tseꞌe
nvaatpa jeṯseꞌe je̱ tsaaydum aaꞌts du̱yak-
taꞌ̱mat je̱ higo taa̱j̱m, ¿veꞌem xaja? Nay
kaꞌa tseꞌe yꞌo̱ꞌyiva toꞌk je̱ moꞌot joma veꞌe
pyuítsum je̱ taꞌmu̱ts naa̱j̱ jeṯseꞌe jee̱j̱yam
pyitsumko̱jpat je̱ tseḵ naa̱j̱.

Jje̱ vijin je̱ kej̱u̱n juuꞌ
veꞌe je̱ Nteꞌyam yajkyp

13Paṉ jem̱ xa veꞌe je̱ jayu juuꞌ veꞌe viji
kej jeṯseꞌe o̱y juuꞌ jaty du̱vinmo̱tu, vaꞌan
tseꞌe du̱yaknu̱keꞌ̱xnatáḵa jeṯs veꞌem jeꞌ̱e̱
veꞌe ku veꞌe jyoojntykat ax joꞌn du̱-
paaꞌty du̱ꞌakee̱g̱a, ku veꞌe je̱ yꞌoy jeꞌ̱e̱
du̱tónu̱t je̱ nu̱u̱ꞌk aaj je̱ nu̱u̱ꞌk jo̱o̱t maa̱ṯ
jeṯs je̱ vijin je̱ kej̱u̱n maa̱ṯ. 14Ax paṉ
je̱ mꞌavintso̱ vinmaꞌyu̱n myaktonuvaa-
jndup jeṯs paṉ mtso̱jktupeꞌe jeṯseꞌe je̱
jayu du̱tóndat ax joꞌn mvaꞌanda, kaꞌa
tseꞌe mnamyaj̱ajadat jeṯseꞌe mvaꞌandat
jeṯs kaꞌa jeꞌ̱e̱ veꞌe vyeꞌema. 15Ku veꞌe je̱
jayu veꞌem je̱ ko̱ꞌoy vinmaꞌyu̱n du̱jayep,
kaꞌa tseꞌe du̱jayep je̱ vijin je̱ kej̱u̱n juuꞌ
veꞌe je̱ Nteꞌyam yajkyp; ja̱ ko̱ꞌoyjáyu-
vapts jeꞌ̱e̱ veꞌe je̱ vinmaꞌyu̱n du̱yakjéj̱ip,
veꞌemts jeꞌ̱e̱ veꞌe je̱ vinmaꞌyu̱n juuꞌ
veꞌe jyayej̱ptup paṉ paṉ jatyeꞌe du̱maa̱ṯ-
navyaa̱ꞌ̱nju̱dup je̱ naxviijnit je̱ kyo̱ꞌo̱y
jeꞌ̱e.̱ 16Ku̱x joma xa veꞌe je̱ jayu du̱yak-
tonda je̱ yꞌavintso̱ vinmaꞌyu̱nda jeṯseꞌe
yꞌéḵjada ku veꞌe je̱ viijnk jayu yꞌó̱yada,
nay jám̱jyam tseꞌe je̱ jayu o̱yvintso̱va
jyátu̱kada jeṯseꞌe du̱tonda nu̱jom juuꞌ
jatyeꞌe ka ó̱yap. 17Ax ku tseꞌe je̱ jayu
du̱jayep je̱ vijin je̱ kej̱u̱n juuꞌ veꞌe je̱
Nteꞌyam yajkyp, tooꞌvaj̱kpts jeꞌ̱e̱ veꞌe
je̱ vaꞌajts aaj je̱ vaꞌajts jo̱o̱t du̱jayep,
chaj̱kpts jeꞌ̱e̱ veꞌe jeṯseꞌe je̱ o̱y jo̱o̱t du̱-
jayej̱pnit maa̱ṯ anañu̱joma je̱ jayu, kaꞌa
tseꞌe je̱ yꞌavintso̱ vinmꞌayu̱nji du̱pu̱m,
napyaa̱j̱mjup tseꞌe jep̱ kutojku̱n paꞌtkup,
o̱o̱y tseꞌe je̱ jayu du̱tuntukmaꞌ̱aṯ, tum
o̱yts jeꞌ̱e̱ veꞌe juuꞌ veꞌe tyuump kyaj̱tsp.
18 Jeꞌ̱eḏa juuꞌ veꞌe du̱ꞌíxtidup vintso̱ veꞌe
je̱ jayu chu̱u̱nidinit o̱y aaj o̱y jo̱o̱t, jeꞌ̱e̱
kaj̱x tseꞌe je̱ nu̱may jayu jyoojntykada ax
joꞌn je̱ Nteꞌyam du̱tsaḵ.

Ku je̱ jayu du̱maa̱ṯnavyu̱u̱ꞌnju̱
je̱ naxviijnit je̱ kyo̱ꞌo̱y jeꞌ̱e̱

4 ¿Tis jeꞌ̱e̱ veꞌe juuꞌ veꞌe du̱yakjéj̱ip je̱
tsoꞌoxpaj̱ku̱n jeṯs je̱ ko̱jtsvintso̱ꞌvu̱n

juuꞌ veꞌe mjayej̱ptup? Je̱ mꞌavintso̱
vinmaꞌyu̱n xa jeꞌ̱e̱ veꞌe. Mtsoꞌoxpaj̱ktu-
peꞌe je̱ yꞌoy jeꞌ̱e̱ ku̱xeꞌe xyaktonda je̱
mꞌav̱intso̱ vinmaꞌyu̱nda, ¿veꞌem xaja?
2Mtso̱jktupeꞌe jeṯseꞌe juuꞌ xjayép̱tat, ax
kaꞌa tseꞌe mꞌo̱ꞌyixjada jeṯseꞌe xjayép̱tat,
jeꞌ̱e̱ kaj̱x tseꞌe myakjayuꞌo̱o̱ꞌkuvaꞌanda.
Mtso̱jktuvap tseꞌe jeṯseꞌe xjayép̱tat juuꞌ
veꞌe je̱ viijnk jayu jyayej̱ptup, ax kaꞌa
tseꞌe mꞌo̱ꞌyixjada jeṯseꞌe xjayép̱tat, jeꞌ̱e̱
kaj̱x tseꞌe mnakyo̱jktsvintsó̱vjada. Kaꞌa
tseꞌe xjayep̱ta juuꞌ veꞌe mtso̱jktup, ku̱x
kaꞌa veꞌe je̱ Nteꞌyam xꞌamó̱tuda. 3Ax
ku tseꞌe je̱ Nteꞌyam xꞌamó̱tuda, kaꞌa
tseꞌe myakmo̱ꞌo̱da ku̱x kaꞌa veꞌe o̱y
jo̱o̱t xꞌamó̱tuda; mꞌamó̱tudup xa veꞌe
juuꞌ jeṯseꞌe xyaktóndat je̱ mꞌavintso̱
vinmaꞌyu̱nda. 4 ¡Miitsta, jáyuda
juuꞌ veꞌe je̱ Nteꞌyam du̱maso̱o̱ktup,
mnu̱jaꞌvidup xa veꞌe jeṯs paṉ paṉeꞌe
du̱maa̱ṯnavyaa̱ꞌ̱njup je̱ naxviijnit
je̱ kyo̱ꞌo̱y jeꞌ̱e,̱ kaꞌats jeꞌ̱e̱ veꞌe
du̱maa̱ṯnayjávaja je̱ Nteꞌyam! Paṉ
paṉ xa veꞌe du̱maa̱ṯnavyaa̱ꞌ̱njup je̱
naxviijnit je̱ kyo̱ꞌo̱y jeꞌ̱e,̱ choꞌoxpu̱jkpts
jeꞌ̱e̱ veꞌe je̱ Nteꞌyam. 5Kaꞌa xa veꞌe
nu̱nko̱o̱jyji je̱ Kunuuꞌkx Jatyán vyaꞌañ:
“Je̱ Espíritu Santo, juuꞌ veꞌe je̱ Nteꞌyam
pyaa̱m̱ yam njaꞌvin kaj̱xmamda,
o̱o̱yts jeꞌ̱e̱ veꞌe du̱tuntsaḵ jeṯseꞌe
paṉ viijnk nkatso̱jkumdat ax joꞌn
je̱ Nteꞌyam.” Jidu̱ꞌu̱m tseꞌe vyaꞌañ.
6Ax ka vanxú̱pjyap tseꞌe, o̱o̱yeꞌe je̱
Nteꞌyam je̱ maaꞌyu̱n xtuntoojnjimda
jeṯseꞌe xputaj̱kimda. Veꞌem xa jeꞌ̱e̱
veꞌe du̱tún ax joꞌn je̱ Kunuuꞌkx Jatyán
vyaampa: “Choꞌoxpu̱jkp xa veꞌe je̱
Nteꞌyam paṉ paṉ jatyeꞌe namyáj̱ijidup;
ax tyoojnjip tseꞌe je̱ jayu je̱ maaꞌyu̱n
juuꞌ veꞌe je̱ nu̱u̱ꞌk aaj je̱ nu̱u̱ꞌk jo̱o̱t
du̱jayej̱ptup.” Jidu̱ꞌu̱m tseꞌe vyaꞌañ.
7Ax veꞌem tseꞌe, napyám̱jada jem̱
je̱ Nteꞌyam yꞌam kyaꞌ̱m. Kaꞌa tseꞌe
mnamyaso̱ꞌo̱kjadat jeṯseꞌe xtóndat
xkó̱tstat juuꞌ veꞌe je̱ ko̱ꞌo̱yjáyuvap
chaj̱kp. Ku veꞌe veꞌem xtóndat ax joꞌn



Santiago 4:8 457 Santiago 5:5

aṯseꞌe nvaꞌañ joꞌn, mkukeꞌ̱eḵjadap
tseꞌe je̱ ko̱ꞌo̱yjáyuvap. 8Mutám̱ada je̱
Nteꞌyam, jeṯs jeꞌ̱e̱ veꞌe mmutám̱ijiduvat.
To̱kin toompada, maso̱o̱ktini je̱
mko̱ꞌo̱y joojntykinda. Paṉ paṉ
jatyeꞌe du̱maa̱ṯnavyaa̱ꞌ̱nuvaajnju̱dup
je̱ Nteꞌyam jeṯseꞌe nay jeꞌ̱ej̱yji
du̱tonuvaampa je̱ naxviijnit je̱ kyo̱ꞌo̱y
jeꞌ̱e,̱ naajkvaꞌatsjada. 9Yaꞌaxta je̱
tsaachvinmaꞌyuu̱n maa̱ṯ je̱ ka ó̱yap
kaj̱x juuꞌ veꞌe mtoondup. Mxiiktup xa
veꞌe u̱xyam, ñojkꞌó̱y tseꞌe ku̱myaꞌaxta;
mxoojntktup tseꞌe u̱xyam, ñojkꞌó̱y tseꞌe
ku̱mtsaachvinmáyda. 10Naajkpiꞌkajada
naajkmootskajada jej̱a je̱ Nteꞌyam
vyinkujk, vanꞌit tseꞌe myakmáj̱ajadat.
Kaꞌa tseꞌe nnatyo̱kimpayo̱ꞌyumjadat

toꞌk jadoꞌk
11Utsta ajchta utsta tsaꞌ̱aḏa, kaꞌa tseꞌe

toꞌk jadoꞌk mnapyakó̱tsjadat, vimpit atu̱j
veꞌe mnachó̱kjadat, veꞌem ax joꞌn je̱
Nteꞌyam je̱ pyavaꞌnu̱n vyaꞌañ. Paṉ paṉ
xa veꞌe je̱ yꞌuts je̱ yꞌajch ukpu̱ je̱ yꞌuts
je̱ chaꞌ̱a̱ du̱ko̱ꞌo̱ñu̱ko̱jtsip ukpu̱ du̱to̱kim-
payo̱ꞌyp, veꞌemts jeꞌ̱e̱ veꞌe ax joꞌn toꞌk
juuꞌ veꞌe vaamp jeṯs kaꞌa veꞌe je̱ Nteꞌyam
je̱ pyavaꞌnu̱n tyun. Ax mits, jyapaṉa
mitseꞌe, paṉ mtuumpts mitseꞌe veꞌem,
kaꞌats mitseꞌe xkutyún je̱ Nteꞌyam je̱
pyavaꞌnu̱n, veꞌem xa mitseꞌe ax joꞌn jeꞌ̱e̱
juu vꞌe vaamp jeṯs ka ó̱yap jeꞌ̱e̱ veꞌe
je̱ Nteꞌyam je̱ pyavaꞌnu̱n. 12 Ja Nteꞌyam,
juuꞌ veꞌe je̱ pavaꞌnu̱n du̱yajk jeṯseꞌe je̱
jayu du̱to̱kimpayo̱ꞌo̱y, jeꞌ̱ej̱yji tseꞌe toꞌk
vaamp jeṯs paṉ paṉ jatyeꞌe naj̱kx jyoojn-
tykindini xaꞌ̱ma kaj̱x jeṯs paṉ paṉ jatyeꞌe
naj̱kx chaachpaattini xaꞌ̱ma kaj̱x. ¿Paṉts
mitseꞌe mnatyijju̱ jeṯs mitseꞌe xto̱kim-
payo̱ꞌo̱y je̱ viijnk jayu?

Kaꞌa tseꞌe nnamyáj̱imjadat
13Amo̱tunaxta, jyapaṉa miitsta.

Mvaandup xa veꞌe jeṯs u̱xyameꞌe ukpu̱
kepeꞌe mnaj̱kxtat jem̱ kajpu̱n kaj̱xm
jeṯseꞌe jem̱ mtándat toꞌk joojnt jeṯseꞌe

o̱o̱y je̱ meen xtumpáḵtat. 14Kaꞌa xa
miitseꞌe xnu̱jávada vintso̱ veꞌe kep juuꞌ
tyónju̱t kyó̱tsju̱t. Kaꞌa veꞌe xnu̱jávada
vinxu̱p xaa̱j̱ veꞌe mjoojntykadat
mnaxviijnadat. Veꞌem xa u̱u̱ꞌmeꞌeda
ax joꞌn je̱ naxpúxux, vee̱ꞌ̱nji tseꞌe yꞌit
jeṯseꞌe tyó̱kini. 15Ñojkꞌó̱y xa veꞌe jeṯseꞌe
jidu̱ꞌu̱m nvaꞌnumdat: “Paṉ vaamp
xa veꞌe je̱ Nteꞌyam, joojntykimdap
tseꞌe jeṯseꞌe ntoꞌnumdat toꞌk viijn
ukpu̱ jadoꞌk viijn.” 16Ax mnayáj̱ijidup
tseꞌe. Kaꞌa xa jeꞌ̱e̱ veꞌe yꞌo̱ya ku veꞌe
veꞌem xtonda. 17 Jeꞌ̱e̱ kaj̱x tseꞌe, je̱
jayu juuꞌ veꞌe du̱janu̱jaꞌvip ti veꞌe o̱y
jeṯseꞌe du̱tónu̱t, jeṯseꞌe veꞌem du̱katún,
to̱kintoompts jeꞌ̱e̱ veꞌe.

Je̱ ko̱jtsvíjin jeꞌ̱e̱ kaj̱xta paṉ
paṉ jatyeꞌe kumeenda

5 Vaꞌan tseꞌe du̱yaꞌaxta paṉ paṉ
jatyeꞌe kumeenda, vaꞌan tseꞌe

du̱tsaachvinmáyda je̱ tsaachpaatu̱n
kaj̱x juuꞌ veꞌe tukkaḏaakjidinup.
2 Juuꞌ xa veꞌe jyayej̱ptup, veꞌemts
jeꞌ̱e̱ veꞌe jej̱a je̱ Nteꞌyam vyinkujk
ax joꞌn ku̱vyinto̱kikaj̱xni jeṯs ax
joꞌn je̱ vit je̱ xo̱x juuꞌ veꞌe je̱ to̱tuk
tu̱du̱tukkaꞌyikaj̱xni. 3 Jeṯs je̱ oro meen
je̱ plata meen juuꞌ veꞌe jyayej̱ptup,
yaknu̱keꞌ̱xnatáḵapts jeꞌ̱e̱ veꞌe jeṯs kaꞌa
jeꞌ̱e̱ veꞌe yꞌo̱ya juuꞌ veꞌe tyoondup.
Veꞌemts jeꞌ̱e̱ veꞌe je̱ myeen ax joꞌn
ku̱yꞌaa̱ꞌ̱tsni, jeṯseꞌe je̱ u̱u̱ꞌts ku̱yꞌit ax joꞌn
je̱ jaa̱j̱n juuꞌ veꞌe je̱ chuꞌuts du̱yakto̱o̱yp.
Ta̱ tseꞌe o̱o̱y je̱ myeen jeṯs je̱ pyaa̱m̱du̱k
du̱tumpaḵmokta; ax tám̱inup tseꞌe
je̱ itaḵax̱. 4Kaꞌa tseꞌe du̱mujooydi je̱
toompataj̱k juuꞌ veꞌe du̱paḵmojktu je̱
trigo taa̱j̱m. Vaꞌan tseꞌe je̱ kumeen jayu
du̱ꞌamo̱tunaxta vintso̱ veꞌe je̱ toompa
ñu̱ꞌaa̱ꞌ̱najada. Ax kaṯsꞌamo̱tunajxju̱dupts
jeꞌ̱e̱ veꞌe je̱ Maj̱a̱ Vintsáṉ, juuꞌ veꞌe
nu̱jom du̱kaꞌ̱mikaj̱xp. 5 O̱o̱y tseꞌe je̱
kumeen jayu du̱tuntukxo̱o̱ndu̱kta
yaja naxviijnit itu̱ku̱jx jeṯseꞌe o̱o̱y
du̱tunjayep̱ta juuꞌ veꞌe cho̱jktup. Veꞌem

xa jeꞌ̱e̱ veꞌeda ax joꞌn je̱ tsapkaaj
juuꞌ veꞌe ja̱ jayu yakyeeꞌkp jeṯseꞌe
du̱yakꞌaa̱ꞌ̱k. 6Tyo̱kimpaa̱m̱du xa jeꞌ̱e̱
veꞌe je̱ jayu juuꞌ veꞌe kato̱kintoondup,
jeṯseꞌe du̱yakꞌo̱o̱ꞌkti, ax kaꞌa tseꞌe
choꞌoxpaj̱kjidi.

Ku je̱ jayu du̱mutéṉada
juuꞌ jeṯseꞌe chapko̱tsta

7 Jeꞌ̱e̱ kaj̱x tseꞌe, utsta jachta ut-
sta tsaꞌ̱aḏa, mutéṉada juuꞌ vanꞌit paat
ku veꞌe je̱ Maj̱a̱ Vintsáṉ myiinnuvat.
Yakkó̱pkada vintso̱ veꞌe je̱ yoova toompa
du̱ꞌaꞌix ku veꞌe je̱ trigo je̱ tyaa̱j̱m du̱yak-
jej̱a, yꞌaꞌixpts jeꞌ̱e̱ veꞌe ku veꞌe tyoꞌuk-
vaꞌañ jeṯs nay veꞌempa ku veꞌe je̱ po̱o̱du̱n
ñaxy. 8Nay veꞌempats miitseꞌeda, muté-̱
nada juuꞌ jaty, je̱ xo̱o̱jntku̱n maa̱ṯ tseꞌe
xꞌaꞌíxtinit je̱ Maj̱a̱ Vintsáṉ, ku̱x tám̱inu-
peꞌe je̱ xaa̱j̱ ku veꞌe myiinnuvat.

9Utsta ajchta utsta tsaꞌ̱aḏa, kaꞌa tseꞌe
toꞌk jadoꞌk xpakó̱tstat, veꞌem tseꞌe je̱
Nteꞌyam mkato̱kimpayo̱ꞌo̱yjadat jeꞌ̱e̱
kaj̱x. Tám̱ani jeꞌ̱e̱ veꞌe ku veꞌe je̱ jayu
du̱to̱kimpayo̱ꞌynit. 10 Jaaꞌmyéṯsta je̱
Nteꞌyam je̱ yꞌayook ko̱jtsnajxpataj̱kta.
Mnu̱jaꞌvidinup xa veꞌe vintso veꞌe juuꞌ
jaty du̱muténidi ku veꞌe chaachpaatti.
11Veꞌem xa u̱u̱ꞌmeꞌe njaꞌvimda jeṯs xo̱o̱n
jeꞌ̱e̱ veꞌeda paṉ paṉ jatyeꞌe du̱muténidu
je̱ tsaachpaatu̱n. Mꞌamo̱tunajxtu tseꞌe
vintso̱ veꞌe je̱ Job je̱ tsaachpaatu̱n
du̱muteni jeṯs mnu̱jaꞌvidinupts miits jeꞌ̱e̱
veꞌe vintso̱ veꞌe je̱ Nteꞌyam je̱ maaꞌyu̱n
tyoꞌnu̱xji ku veꞌe je̱ tsaachpaatu̱n
du̱yaknajxy. Ñu̱ꞌixkaḏaakypts jeꞌ̱e̱
veꞌe je̱ Nteꞌyam je̱ jayu jeṯseꞌe o̱o̱y
je̱ tukmo̱ꞌtu̱n du̱tunjayep. 12Utsta
ajchta utsta tsaꞌ̱aḏa, ax juuꞌ tseꞌe
du̱nu̱vinko̱pkikaj̱xp, yaꞌ̱aṯs jeꞌ̱e̱ veꞌe:
Kaꞌa tseꞌe je̱ Nteꞌyam xyaknáxtat. Kaꞌa
tseꞌe je̱ tsapjo̱o̱tmit it xyaknajxtuvat,
kaꞌa tseꞌe ya̱ naxviijnit it xyaknajxtuvat,

ni ti viijnka tseꞌe xkayaknajxtuvat;
ñojkꞌó̱yeꞌe mvaꞌandat “veꞌem” juuꞌ
veꞌe veꞌem, jeṯs “kaꞌa” juuꞌ veꞌe
kaꞌa. Ax veꞌem tseꞌe je̱ Nteꞌyam
mkato̱kimpayo̱ꞌoyjadat jeꞌ̱e̱ kaj̱x.

13Paṉ jem̱ xa veꞌe nu̱toꞌk miitsta juuꞌ
veꞌe tsaachpaatp, vaꞌan tseꞌe du̱tsapkaṯ-
su̱. Paṉ jem̱ tseꞌe nu̱toꞌk miista juuꞌ
veꞌe xo̱o̱jntkp, vaꞌan tseꞌe je̱ Nteꞌyam
du̱vinꞌu̱vu̱. 14Paṉ jem̱ tseꞌe nu̱toꞌk mi-
itsta juuꞌ veꞌe paj̱kjup, vaꞌan tseꞌe du̱-
vatsav̱u̱ paṉ paṉ jatyeꞌe du̱nu̱vinténidup
je̱ jaanchjaꞌvivataj̱k, jeṯszeꞌe ñu̱tsapkó̱t-
sjadat, jeṯseꞌe je̱ paꞌam jayu je̱ olivos
aceite yakpaa̱j̱mjat je̱ Maj̱a̱ Vintsáṉ
kaj̱x. 15Ax je̱ nu̱tsapko̱jtspada, paṉ
jyaanchjaꞌvidupeꞌe jeṯs je̱ Nteꞌyameꞌe
du̱yakjo̱tkadaꞌakup ja̱ paꞌam jayu, jo̱tka-̱
daꞌakupts jeꞌ̱e̱ veꞌe. Ax paṉ to̱kin-
toonts jeꞌ̱e̱ veꞌe je̱ paꞌam jayu, to̱kin-
mee̱ꞌ̱kxjupts jeꞌ̱e̱ veꞌe je̱ Nteꞌyam. 16 Jeꞌ̱e̱
kaj̱x tseꞌe, namyumavyátsjada vimpit
atu̱j jeṯs nañu̱tsapkó̱tsjada, veꞌem tseꞌe
mjo̱tkaḏaꞌaktat. Ku veꞌe je̱ jayu chapkaṯs
juuꞌ veꞌe tu̱v jáyuvip joojntykip, o̱o̱yts
jeꞌ̱e̱ veꞌe tyuntún. 17Vanxu̱p xa veꞌe je̱
Elías jyáyuviva jyoojntykiva yꞌijt ax joꞌn
u̱u̱ꞌmda. Toꞌk aaj toꞌk jo̱o̱t tseꞌe chapkaj̱ts
jeṯseꞌe kyatoꞌoju̱t, ax kaꞌa tseꞌe tyuuj
toojk joojnt jagojkm. 18Vanꞌit tseꞌe chap-
ko̱jtsnuva, jeṯseꞌe maḵk tyuntuuj jeṯseꞌe
je naax du̱yakjáj̱inuva je̱ tukjoojntykin.

19Utsta ajchta utsta tsaꞌ̱aḏa, paṉ jem̱
xa veꞌe nu̱toꞌk miitsta juuꞌ veꞌe je̱
Nteꞌyam je̱ tyooꞌ du̱maso̱o̱kp jeṯseꞌe
jadoꞌk tyukꞌavimpítaja, 20 vaꞌan tseꞌe
du̱nu̱java jeṯs jeꞌ̱e̱ juuꞌ veꞌe toꞌk je̱ to̱kin
toompa je̱ Nteꞌyam je̱ tyooꞌ du̱tukꞌav-
impijtip, tyuknu̱vaꞌatsupts jeꞌ̱e̱ veꞌe je̱
to̱kin toompa je̱ tsaachpaatu̱n juuꞌ veꞌe
xaꞌ̱ma kaj̱x ijtnup jeṯseꞌe je̱ Nteꞌyam
myee̱ꞌ̱kxu̱xju̱t may je̱ tyo̱kin.

Yaꞌ̱a̱ tseꞌe je̱ mutoꞌk naḵ
juuꞌ veꞌe je̱ Pedro jyaay

1 A̱tseꞌe je̱ Pedro, je̱ Jesucristo je̱
kyukáṯsiva. Máyam aṯseꞌe je̱ Dios

ntuknu̱kex̱ta je̱ jayu juuꞌ veꞌe tso̱o̱ꞌndu
jem̱ ñaxkaj̱xmda jeṯseꞌe paj̱kvaꞌkxy chaa̱-̱
nada jem̱ Ponto, jem̱ Galacia, jem̱ Ca-
padocia, jem̱ Asia, jeṯs jem̱ Bitinia. 2 Je̱
Dios Teeꞌ, veꞌem ax joꞌn du̱nu̱paa̱j̱mtki,
jeꞌ̱e̱ tseꞌe mvinko̱o̱jnju̱du jeṯseꞌe vaꞌajts je̱
mjo̱o̱tta je̱ mjaꞌvinda yꞌijtnit je̱ Espíritu
Santo kaj̱x, jeṯseꞌe xkaṯsu̱paj̱ktinit je̱ Je-
sucristo, jeṯseꞌe je̱ mto̱kin mtuknu̱vaat-
sjidinit je̱ Jesucristo je̱ yꞌo̱o̱ꞌku̱n kaj̱x ku
veꞌe je̱ ñu̱u̱ꞌpu̱n du̱masaa̱ḵ. O̱o̱yeꞌe xtun-
jayép̱tat je̱ kunooꞌkxu̱n jeṯs je̱ o̱y jo̱o̱t.

Ku je̱ jayu je̱ nam joojntykin
du̱jayep̱ta, yꞌaꞌixpts
jeꞌ̱e̱ veꞌe je̱ yꞌo̱y jeꞌ̱e̱

3 ¡Yakmaj̱a yakjaancha tseꞌe yꞌijtnit je̱
Nteꞌyam, je̱ nMaj̱a̱ Vintsáṉamda Jesu-
cristo je̱ Ntyeꞌyam, jeꞌ̱e̱ je̱ Tyeeꞌ! Jeꞌ̱e̱
veꞌe ku veꞌe o̱o̱y je̱ tukmo̱ꞌtu̱n du̱tun-
jayep, jeꞌ̱e̱ kaj̱x tseꞌe xmo̱ꞌyumdi je̱ nam
joojntykin je̱ Jesucristo kaj̱x, jeꞌ̱e̱ veꞌe
ku veꞌe du̱yakjoojntykpaj̱knuva ku veꞌe
yꞌukꞌaa̱ꞌ̱k. Ya̱ nam joojntykin kaj̱x tseꞌe
nꞌaꞌíxumda je̱ yꞌo̱y jeꞌ̱e̱ juuꞌ veꞌe miin-
nup. 4Ax veꞌem tseꞌe nnu̱jaꞌvimda jeṯs
yakmo̱ꞌyumdinupeꞌe je̱ pu̱k juuꞌ veꞌe
vaꞌajts ijtp xaꞌ̱ma kaj̱x, juuꞌ veꞌe je̱
Nteꞌyam yakꞌijtp jem̱ tsapjo̱o̱tm, kaꞌats
jeꞌ̱e̱ veꞌe vyeꞌema ax joꞌn jeꞌ̱e̱ juuꞌ veꞌe
vintó̱kip, kaꞌats jeꞌ̱e̱ veꞌe vyeꞌema ax
joꞌn jeꞌ̱e̱ juuꞌ veꞌe niiꞌkxp. 5Ku̱xeꞌe je̱
Nteꞌyam xjaanchjávada, jeꞌ̱e̱ kaj̱x tseꞌe
je̱ myaḵkin kaj̱x mꞌíxjada mjayép̱jada,
apaa̱m̱du̱kani tseꞌe du̱jayep je̱ nu̱tso̱o̱ku̱n
juuꞌ veꞌe yaknu̱keꞌ̱xnataj̱kinup ku veꞌe
tun tám̱ani vyeꞌ̱nat je̱ itaḵax̱.

6Mxo̱o̱jntktup tseꞌe ku̱xeꞌe veꞌem
xꞌaꞌixta, ó̱yameꞌe u̱xyam mtsaachpaaꞌtta
ku veꞌe vee̱ꞌ̱n ya̱ it ñaxy jeṯseꞌe

xyaknaxta je̱ choꞌox jeꞌ̱e̱ ka toꞌk viijnap.
7 Jeꞌ̱e̱ kaj̱xts yaꞌ̱a̱ veꞌe veꞌem jeṯseꞌe
yakꞌíxu̱t jeṯs mjaanchjaꞌvidupeꞌe je̱
Jesucristo, jeꞌ̱eṯs jeꞌ̱e̱ veꞌe ku veꞌe
xmutéṉadat je̱ choꞌox jeꞌ̱e.̱ Je̱ oro,
ó̱yam jeꞌ̱e̱ veꞌe kyutó̱kiyu̱t, vanꞌítnum
tseꞌe kyeꞌex jeṯs oro jeꞌ̱e̱ veꞌe ku veꞌe
yakpu̱m jem̱ jaṉjo̱o̱tm jeṯseꞌe jyu̱ꞌu̱. Ax
je̱ jaanchjaꞌvin juuꞌ veꞌe mjayej̱ptup,
nu̱yojkts jeꞌ̱e̱ veꞌe o̱o̱y du̱tunnu̱maj̱a jeṯs
kaꞌa veꞌe je̱ oro, keꞌ̱xpapts jeꞌ̱e̱ veꞌe o̱y
vintso̱ veꞌe je̱ Nteꞌyam xjaanchjávada
ku veꞌe xmutéṉada je̱ choꞌox jeꞌ̱e.̱
Táv̱ani tseꞌe xmutéṉada vyeꞌna je̱
choꞌox jeꞌ̱e,̱ vanꞌit tseꞌe je̱ Nteꞌyam
mꞌo̱ñu̱kó̱tsajadat, myakmáj̱ajadat,
jeṯseꞌe je̱ vintsaꞌ̱kin mmo̱ꞌo̱jadat.
Veꞌem tseꞌe du̱tónu̱t je̱ xaa̱j̱ ku veꞌe
je̱ Jesucristo ñaajknu̱keꞌ̱xnataj̱kijinit.
8 O̱yameꞌe je̱ Jesucristo xkaꞌixti, o̱o̱y
tseꞌe xtuntso̱kta; ó̱yameꞌe u̱xyam
xkaꞌixta, mjaanchjaꞌvidupts miits jeꞌ̱e̱
veꞌe jeṯseꞌe o̱o̱y mtunxo̱o̱ndu̱kta je̱
xo̱o̱jntku̱n maa̱ṯ juuꞌ veꞌe je̱ ayook
kayakpaatp jeṯseꞌe nko̱jtsvaatsumdat.
9Veꞌem tseꞌe xtonda ku̱x ku veꞌe
xjaanchjávada je̱ Jesucristo, mjayej̱ptup
tseꞌe je̱ joojntykin juuꞌ veꞌe xaꞌ̱ma kaj̱x
ijtp.

10 Je̱ Nteꞌyam je̱ yꞌayook ko̱jtsnajx-
pataj̱kta, jeꞌ̱e̱ tseꞌe o̱o̱y du̱tumpayo̱ꞌydu
jeṯseꞌe du̱ꞌíxtidi vintso̱ veꞌe du̱nu̱jáva-
dat ti veꞌe tyijp ku veꞌe je̱ jayu du̱-
jayep̱ta ya̱ joojntykin juuꞌ veꞌe xaꞌ̱ma
kaj̱x ijtp, jeꞌ̱e̱ tseꞌe du̱ꞌavaꞌnidu jeṯs
mkunooꞌkxjadapeꞌe je̱ Nteꞌyam, 11 yꞌíx-
tiduts jeꞌ̱e̱ veꞌe paṉ vinꞌiteꞌe jeṯs vintso̱
veꞌe je̱ Nteꞌyam veꞌem du̱tónu̱t. Je̱
Espíritu Santo, juuꞌ veꞌe ijtp jem̱ je̱
Nteꞌyam jyaꞌvin kaj̱xm, jeꞌ̱e̱ tseꞌe ijtpa
jem̱ jyaꞌvin kaj̱xmda, tukꞌíxju̱duts jeꞌ̱e̱
veꞌe jeṯseꞌe tooꞌvaj̱kp vyaꞌnu̱xjidi jeṯs
ti tsaachpaatu̱neꞌe je̱ Cristo yaknáxup
jeṯs je̱ maj̱in juuꞌ veꞌe u̱xꞌo̱o̱k jyayép̱up.
12 Je̱ Nteꞌyam tseꞌe tuknu̱jaꞌvijidu jeṯs
ka jeꞌ̱ep̱eꞌe viinm je̱ yꞌo̱ꞌyin juuꞌ veꞌe

yꞌavaꞌnidu, u̱u̱ꞌm jeꞌ̱e̱ veꞌe je̱ nꞌo̱ꞌyi-
namda, jeꞌ̱e̱ veꞌe ku veꞌe du̱nu̱ko̱jtsti juuꞌ
veꞌe je̱ Espíritu Santo kaj̱x mvaꞌnu̱xju̱du
je̱ jáyuda juuꞌ veꞌe du̱ꞌavaꞌnidup je̱ o̱y
kaṯs je̱ o̱y ayook, je̱ Espíritu Santo, juuꞌ
veꞌe tso̱o̱ꞌn jem̱ tsapjo̱o̱tm jeṯseꞌe yakkex
yaja naxviijn. Ax juuꞌ tseꞌe myaktuknu̱-
jaꞌvidu, jeꞌ̱eṯs jeꞌ̱e̱ veꞌe juuꞌ veꞌe je̱ aan-
gelestaj̱k cho̱jktu jeṯseꞌe du̱vinmó̱tudat.

13Ax jeꞌ̱e̱ kaj̱x tseꞌe, naajkꞌítjada viji
kej jeṯs nayꞌakuvaa̱ꞌ̱najada, jeꞌ̱e̱ tseꞌe
myakkó̱pkadap je̱ maj̱a̱ maaꞌyu̱n juuꞌ
veꞌe je̱ Nteꞌyam mtoꞌnu̱xjadap je̱ xaa̱j̱
ku veꞌe je̱ Jesucristo ñaajknu̱keꞌ̱xnataj̱ki-
jinit. 14Veꞌem xa veꞌe du̱tsaḵ jeṯseꞌe mꞌi-
jttinit ax joꞌn je̱ piꞌk ónu̱k juuꞌ veꞌe kaṯ-
su̱paj̱ktup, kaꞌa tseꞌe mꞌukjoojntykidinit
ax joꞌn mjoojntykidi ku veꞌe xkanu̱jaꞌvidi
je̱ Nteꞌyam je̱ yꞌayook. 15 Jidu̱ꞌu̱m tseꞌe
mjoojntykadat: Paṉ ti veꞌe mtoondup
mko̱jtstup, je̱ vaꞌajts aaj je̱ vaꞌajts jo̱o̱t
maa̱ṯ tseꞌe veꞌem xtóndat xkó̱tstat, veꞌem
ax joꞌn je̱ Nteꞌyam, juuꞌ veꞌe myaax-
u̱xju̱du, jeꞌ̱e̱ tseꞌe je̱ vaꞌajts aaj je̱ vaꞌa-
jts jo̱o̱t du̱jayej̱pp. 16Ku̱x jidu̱ꞌu̱m xa veꞌe
je̱ Kunuuꞌkx Jatyán vyaꞌañ: “Jayep̱ta
je̱ vaꞌajts aaj je̱ vaꞌajts jo̱o̱t, veꞌem ax
joꞌn aṯseꞌe je̱ vaꞌajts aaj je̱ vaꞌajts jo̱o̱t
njayep.” Jidu̱ꞌu̱m tseꞌe vyaꞌañ.

17Ku̱xeꞌe xmuko̱tsta je̱ Dios Teeꞌ, jeꞌ̱e̱
paṉeꞌe nu̱jom je̱ jayu du̱to̱kimpayo̱ꞌyp
ax joꞌn du̱paaꞌty du̱ꞌakee̱g̱a, veꞌem ax
joꞌn toꞌk jadoꞌk du̱tonda du̱ko̱tsta juuꞌ
veꞌe o̱y jeṯs juuꞌ veꞌe ka ó̱yap, jeꞌ̱e̱ kaj̱x
tseꞌe tun vinko̱pk jeṯseꞌe je̱ Nteꞌyam
xvinjávadat xvintsaꞌ̱ag̱adat paṉ vinx-
u̱p xaa̱j̱ paṉ vinxu̱p joojnteꞌe mjoojn-
tykada mnaxviijnada. 18Mnu̱jaꞌvidinup
xa miitseꞌe vintso̱ veꞌe myakkujocho̱o̱kti
jeṯseꞌe veꞌem mko̱o̱ꞌkjoojntykidinit ax
joꞌn jyoojntykidi je̱ ju̱jpit jáyuda; kaꞌats
jeꞌ̱e̱ veꞌe tyoꞌnu̱xjidi vintso̱ veꞌe jyoo-
jntykidi. Juuꞌts miitseꞌe myaktukkujo-
cho̱o̱ktu, kaꞌats jeꞌ̱e̱ veꞌe vyeꞌema ax joꞌn
juuꞌ veꞌe kutó̱kiyup, ax joꞌn je̱ plata
ukpu̱ je̱ oro. 19Vaꞌajts tsó̱vaxts miit-

seꞌe myakkujocho̱o̱kti, jeꞌ̱eṯs jeꞌ̱e̱ veꞌe ku
veꞌe je̱ Cristo xkuꞌo̱o̱ꞌkimdi ax joꞌn je̱
carnero ónu̱k juuꞌ veꞌe o̱y jeṯs tsoj jeṯseꞌe
je̱ Nteꞌyam yaktukvintsaꞌ̱ki. 20Kaꞌanu-
meꞌe ya̱ it cho̱o̱ꞌndu̱k vyeꞌna jeṯseꞌe je̱
Nteꞌyam du̱nu̱paa̱j̱mtki jeṯseꞌe je̱ Cristo
xkuꞌo̱o̱ꞌkimdat, ax u̱xya námnum tseꞌe,
ku veꞌe kukax̱a ámani, miits je̱ mꞌo̱ꞌyin
kaj̱xtats jeꞌ̱e̱ veꞌe veꞌem tyoojnji. 21Ku̱x
toꞌk mukeꞌe mꞌitta je̱ Cristo maa̱ṯ, jeꞌ̱e̱
kaj̱x tseꞌe xjaanchjávada je̱ Nteꞌyam, juuꞌ
veꞌe yakjoojntykpaj̱kju jeṯseꞌe yakmáj̱iji
yakjaanchiji. Ax veꞌem tseꞌe xjaanchjá-
vada je̱ Nteꞌyam jeṯseꞌe xꞌaꞌixta je̱ yꞌo̱y
jeꞌ̱e̱ juuꞌ veꞌe miimpnum.

22Mnaajkvaatsju̱du xa veꞌe ku veꞌe
xkaṯsu̱paj̱kti je̱ tyu̱v jeꞌ̱e̱ jeṯseꞌe veꞌem
xtso̱kta je̱ jaanchjaꞌvivataj̱kta. Jeꞌ̱e̱ kaj̱x
tseꞌe, nachó̱kjada toꞌk jadoꞌk toꞌk aaj
toꞌk jo̱o̱t. 23 Je̱ Nteꞌyam je̱ yꞌayook kaj̱x
tseꞌe je̱ nam joojntykin mmo̱o̱jyjidi, je̱
ayook juuꞌ veꞌe kakutó̱kip jeṯseꞌe xaꞌ̱ma
kaj̱x yꞌit, juuꞌ kaj̱xeꞌe je̱ joojntykin jyej̱a.
24Veꞌem xa yaꞌ̱a̱ veꞌe ax joꞌn je̱ Kunuuꞌkx
Jatyán vyaꞌañ:
Veꞌem xa veꞌe je̱ jayu ax joꞌn je̱ yukjo̱o̱t-

mit aajy ojts,
veꞌemts jeꞌ̱e̱ veꞌe je̱ myaj̱in ax joꞌn je̱

yukjo̱o̱tmit pu̱j,
taa̱ṯsnup tseꞌe je̱ aajy je̱ ojts jeṯseꞌe kyu̱s-

taḵa je̱ pu̱j,
25 ax je̱ Maj̱a̱ Vintsáṉ je̱ yꞌayook,
xaꞌ̱ma kaj̱xts jeꞌ̱e̱ veꞌe yꞌit.
Ax jeꞌ̱eṯs jeꞌ̱e̱ veꞌe je̱ o̱y kaṯs je̱ o̱y ayook
juuꞌ veꞌe myakvaajnjidu.

2 Jeꞌ̱e̱ kaj̱x tseꞌe, maso̱kkaj̱xtini nu̱jom
juuꞌ jatyeꞌe ka ó̱yap, kaꞌa tseꞌe paṉ

xꞌukvinꞌaa̱ꞌ̱ndinit, kaꞌa tseꞌe mꞌuktaayi-
dinit, kaꞌa tseꞌe mꞌukꞌijttinit mej̱tsꞌaaj
mej̱tsjo̱o̱t, kaꞌa tseꞌe mꞌukꞌej̱kjidinit ku
veꞌe juuꞌ mkaꞌo̱ꞌyixjada ax joꞌn je̱ vi-
ijnk jáyuda, kaꞌa tseꞌe paṉ xꞌukpako̱jts-
tinit, kaꞌa tseꞌe paṉ xꞌukvinko̱jtspej̱ttinit.
2Veꞌem ax joꞌn je̱ piꞌk maax ónu̱k o̱o̱y du̱-
tuntsaḵ je̱ tsiꞌtsk naa̱j̱, veꞌem tseꞌe du̱tsaḵ
jeṯseꞌe xtso̱jktuvat juuꞌ veꞌe tam̱ myakꞌi-

jtjidinup je̱ Nteꞌyam maa̱ṯ. 3Tonda tseꞌe
veꞌem, ku̱x ta̱ xa veꞌe xnu̱jávada vintso̱
veꞌe je̱ Nteꞌyam je̱ maaꞌyu̱n je̱ jayu
du̱tuujnja.

Je̱ jayu juuꞌ veꞌe je̱ Nteꞌyam
du̱mutoondup du̱mupaj̱ktup

4Mutám̱adats je̱ Maj̱a̱ Vintsáṉ, juuꞌ
veꞌe joojntykip jeṯseꞌe je̱ joojntykin
du̱yaky. Veꞌem xa jeꞌ̱e̱ veꞌe ax joꞌn toꞌk
je̱ tsaaj juuꞌ veꞌe je̱ jayu myaso̱o̱ktinu
ku̱xeꞌe du̱jávada jeṯs kaꞌa jeꞌ̱e̱ veꞌe tyun,
ax je̱ Nteꞌyam tseꞌe du̱vinko̱o̱n je̱ Maj̱a̱
Vintsáṉ jeṯseꞌe du̱yakmaj̱i du̱yakjaanchi.
5Mmo̱o̱jyju̱duts miitseꞌe je̱ joojntykin
je̱ Maj̱a̱ Vintsáṉ. Mꞌijttupeꞌe ax joꞌn
je̱ tsaaj juuꞌ veꞌe tyukyakpojtu̱k
je̱ tsaptaj̱k joma veꞌe je̱ Nteꞌyam
yakvinjava yakvintsaꞌ̱ag̱a. Teeꞌtaj̱k
xa miitseꞌeda juuꞌ veꞌe vaꞌajts aaj
vaꞌajts jo̱o̱t je̱ Nteꞌyam du̱mutoondup
du̱mupaj̱ktup jeṯseꞌe je̱ Jesucristo kaj̱x
du̱tukvintsaꞌ̱ag̱ada je̱ vintsaꞌ̱kin juuꞌ
veꞌe je̱ Nteꞌyam yꞌo̱yjaꞌvip. Je̱ Espíritu
Santo tseꞌe mvinmaꞌyu̱nmo̱o̱jyju̱dup
jeṯseꞌe veꞌem xtonda.

6Veꞌem xa yaꞌ̱a̱ veꞌe ax joꞌn je̱
Kunuuꞌkx Jatyán vyaꞌañ:
Mpu̱u̱mpts aṯseꞌe jem̱ jerusaleenit kya-

jpu̱n kaj̱xm
toꞌk paṉeꞌe ijtp ax joꞌn je̱ tsaaj juuꞌ veꞌe

vinkáṉ jeṯs o̱y,
paṉ paṉts jeꞌ̱e̱ veꞌe du̱jaanchjaꞌvip,
kaꞌa tseꞌe chaachvinmáyu̱t ku̱xeꞌe veꞌem

du̱tún.
Jidu̱ꞌu̱m tseꞌe vyaꞌañ.

7Mjaanchjaꞌvidup xa miitseꞌe je̱ Maj̱a̱
Vintsáṉ jeṯseꞌe xnu̱jaꞌvidini jeṯs o̱o̱y jeꞌ̱e̱
veꞌe tyunꞌo̱ya. Ax jeꞌ̱e̱ juuꞌ veꞌe kajaanch-
jaꞌvijidup, veꞌemts jeꞌ̱e̱ veꞌe du̱ko̱ꞌo̱yjá-
vada je̱ Maj̱a̱ Vintsáṉ ax joꞌn je̱ Kunuuꞌkx
Jatyán vyaꞌañ:
Je̱ tsaaj juuꞌ veꞌe je̱ po̱jtspataj̱k

myaso̱o̱ktinu,
nay jeꞌ̱ej̱yam tseꞌe yakpaa̱m̱ vinko̱pk

joma veꞌe je̱ tsaptaj̱k.

8Vaampap tseꞌe jidu̱ꞌu̱m:
Veꞌem xa jeꞌ̱e̱ veꞌe ax joꞌn toꞌk je̱ tsaaj

juuꞌ veꞌe yakkuteꞌ̱pxip jeṯseꞌe je̱ jayu
du̱yakkitu.

Jidu̱ꞌu̱mts jeꞌ̱e̱ veꞌe vyaampa. Je̱ jayu
tseꞌe ijttup ax joꞌn je̱ jayu juuꞌ veꞌe je̱
tsaaj du̱tukkuteꞌ̱pxidup jeṯseꞌe kyítuda
ku̱xeꞌe du̱kakuvaḵta je̱ Nteꞌyam je̱ yꞌay-
ook, veꞌem ax joꞌn nu̱paa̱m̱du̱ka jeṯseꞌe
veꞌem du̱tóndat.

9Ax miitsta, teeꞌtaj̱k tseꞌe mꞌitta,
mmutoondup mmupaj̱ktupeꞌe je̱
Nteꞌyam, jeꞌ̱e̱ je̱ jyáyuts miitseꞌeda,
jeꞌ̱e̱ tseꞌe mvinko̱o̱jnju̱du jeṯs jeꞌ̱e̱ veꞌe
xyakmáj̱idinit xyakjaanchidinit. Jeꞌ̱e̱
tseꞌe myaaxu̱xju̱du jeṯseꞌe mpítsumdinit
jej̱a ako̱o̱ꞌts it jaa̱ṯ jeṯseꞌe mꞌijttinit jeꞌ̱e̱
maa̱ṯ jej̱a ajajtk it jaa̱ṯ joma veꞌe yꞌit je̱
maj̱in maa̱ṯ. 10Kaꞌa miitseꞌe mꞌijtti je̱
Nteꞌyam je̱ jyayu; ax u̱xyam, je̱ Nteꞌyam
je̱ jyáyuvandats miitseꞌeda. Kaꞌa tseꞌe
je̱ Nteꞌyam mtukmo̱ꞌtjidi; ax u̱xyam,
mtukmo̱ꞌtju̱dupts miits jeꞌ̱e̱ veꞌe.

Je̱ jayu juuꞌ veꞌe je̱
Nteꞌyam natyukkaṯaj̱kijidu

11Miitsta, juuꞌ aṯseꞌe o̱o̱y ntuntso̱jk-
tup, mꞌijttup xa veꞌe yaja naxviijn ax
joꞌn je̱ jékumit jayu jeṯs je̱ jayu juuꞌ
veꞌe je̱ it du̱kajayej̱ptup joma veꞌe chaa̱-̱
nadat. Nmunooꞌkxtktupts aṯs miitseꞌe
jeṯseꞌe xkayaktóndat je̱ mꞌavintso̱ vin-
maꞌyu̱nda. Ku̱x ku xa veꞌe xyaktonda
je̱ mꞌavintso̱ vinmaꞌyu̱nda, jeꞌ̱e̱ tseꞌe
mtoondup jeṯseꞌe mkaꞌíttat je̱ Nteꞌyam
maa̱ṯ. 12 Je̱ jayu juuꞌ veꞌe je̱ Nteꞌyam
du̱kaꞌíxada, ó̱yameꞌe vyaꞌanda jeṯs ka
ó̱yap jeꞌ̱e̱ veꞌe juuꞌ veꞌe mtoondup, joo-
jntykada ax joꞌn je̱ Nteꞌyam du̱tsaḵ,
veꞌemts jeꞌ̱e̱ veꞌe du̱ꞌíxtat je̱ yꞌo̱y jeꞌ̱e̱ juuꞌ
veꞌe mtoondup jeṯseꞌe je̱ Nteꞌyam du̱yak-
máj̱adat du̱yakjaanchadat je̱ xaa̱j̱ ku veꞌe
je̱ jayu yakto̱kimpayo̱ꞌydinit.

13 Je̱ Maj̱a̱ Vintsáṉ kaj̱x tseꞌe
mnapyám̱jadat jep̱ nu̱jom kutojku̱n
paꞌtkup juuꞌ veꞌe je̱ jayu jyayej̱ptup,

paṉ jeꞌ̱e̱ veꞌe jyeꞌ̱e̱ paṉeꞌe je̱ maj̱a̱
kutojku̱n du̱kaꞌ̱mip 14uk paṉ jeꞌ̱e̱ veꞌe
jyeꞌ̱e̱ paṉ paṉ jatyeꞌe yakkutojktup
jep̱ jeꞌ̱e̱ kyaꞌ̱p pyaꞌtkup. Je̱ Nteꞌyam
tseꞌe paa̱j̱mju̱du yakkutojkpa jeṯseꞌe
je̱ tsaachpaatu̱n du̱paa̱j̱mjadat paṉ
paṉ jatyeꞌe du̱toondup juuꞌ veꞌe ka
ó̱yap jeṯseꞌe du̱ꞌo̱ñu̱kó̱tsadat paṉ
paṉ jatyeꞌe du̱toondup je̱ yꞌo̱y jeꞌ̱e.̱
15Veꞌem tseꞌe je̱ Nteꞌyam du̱tsaḵ
jeṯseꞌe je̱ yꞌo̱y jeꞌ̱e̱ juuꞌ veꞌe mtoondup,
jeꞌ̱e̱ tseꞌe mtukyakꞌamo̱ꞌo̱ttap je̱ jayu
juuꞌ veꞌe du̱kapayo̱ꞌydup vintso̱ veꞌe
juuꞌ du̱ko̱tsta. 16 Je̱ Nteꞌyam tseꞌe
myaktaajnju̱du jeṯseꞌe mko̱o̱ꞌkꞌijttinit
jep̱ to̱kin jaa̱ṯp. Ni paṉa tseꞌe
kyato̱kintónu̱t jeṯseꞌe vyaꞌanu̱t jeṯs
yakjajtypeꞌe je̱ Nteꞌyam jeṯseꞌe veꞌem
du̱tónu̱t; je̱ Nteꞌyam je̱ myutoompa je̱
myupaj̱kpa xa miitseꞌeda, joojntykada
veꞌem. 17Vintsaꞌ̱ag̱ada je̱ jayu
anañu̱joma. Tso̱kta je̱ jaanchjaꞌvivataj̱k.
Vintsaꞌ̱ag̱ada je̱ Nteꞌyam jeṯs je̱
yakkutojkpa juuꞌ veꞌe je̱ maj̱a̱ kutojku̱n
du̱kaꞌ̱mip.

Je̱ nu̱ꞌixvaatsu̱n jeꞌ̱e̱ veꞌe vintso̱
veꞌe je̱ Cristo chaachpaaty

18Mutoompa jáyuda, napyám̱jada
jep̱ je̱ mvintsáṉ kyaꞌ̱p pyaꞌtkupta
jeṯseꞌe xvintsaꞌ̱ag̱adat. Ka jeꞌ̱ej̱yap tseꞌe
veꞌem mtoojnjadap paṉ paṉ jatyeꞌe
o̱y jayu napyaa̱j̱mju̱dup miits maa̱ṯ
jeṯseꞌe je̱ tukmo̱ꞌtu̱n du̱jayep̱ta, nay
veꞌempa veꞌe jeꞌ̱eḏa paṉ paṉ jatyeꞌe
mkatukmo̱ꞌtju̱dup. 19Paṉ je̱ jayu xa
veꞌe du̱muténip je̱ tsaachpaatu̱n ku veꞌe
je̱ yꞌo̱y jeꞌ̱e̱ du̱tún ku̱xeꞌe ñayjávaja
jej̱a je̱ Nteꞌyam vyinkujk, yꞌo̱yjaꞌvipts
jeꞌ̱e̱ veꞌe je̱ Nteꞌyam. 20Ku̱x ¿ti o̱y jeꞌ̱e̱
veꞌe mtoondup paṉ mmuténidupeꞌe je̱
tsaachpaatu̱n ku veꞌe myaktukkuveṯta
juuꞌ veꞌe ka ó̱yap mtoondup? Ax paṉ
mmuténidup tseꞌe je̱ tsaachpaatu̱n
ku̱xeꞌe xtonda je̱ yꞌo̱y jeꞌ̱e,̱ yꞌo̱yjaꞌvipts
jeꞌ̱e̱ veꞌe je̱ Nteꞌyam. 21 Je̱ Nteꞌyam tseꞌe

myaaxu̱xju̱du jeṯseꞌe mjoojntykadat
ax joꞌn aṯseꞌe tu̱nvaꞌañ. Viinm xa
veꞌe je̱ Cristo xkutsaachpaadimdi
jeṯseꞌe xyaktaajnjimdi je̱ nu̱ꞌixvaatsu̱n,
veꞌem tseꞌe ntoꞌnumdat ax joꞌn jeꞌ̱e̱
veꞌe du̱tuujn. 22Kaꞌats jeꞌ̱e̱ veꞌe
tyo̱kintuujn, kaꞌa tseꞌe tyaayi; 23 ku
tseꞌe je̱ jayu vyinko̱jtspej̱tji, kaꞌa tseꞌe
du̱muko̱jtsu̱mpijt nay veꞌempa; ku
veꞌe chaachpaaty, kaꞌa tseꞌe je̱ jayu
du̱yakꞌanooꞌkxi; jem̱ tseꞌe je̱ Nteꞌyam
yꞌam kyaꞌ̱m ñapyaa̱j̱mji, jeꞌ̱e̱ paṉeꞌe
du̱to̱kimpayo̱ꞌyp ax joꞌn du̱paaꞌty
du̱ꞌakee̱g̱a. 24Viinm tseꞌe je̱ Cristo
du̱kuvejt je̱ ntó̱kinamda jem̱ cruz
kaj̱xm, veꞌem tseꞌe nꞌijtumdinit ax
joꞌn aa̱ꞌ̱k ku̱nꞌijtumdi jej̱a je̱ to̱kin
vyinkujk jeṯseꞌe njoojntykimdinit ax
joꞌn du̱paaꞌty du̱ꞌakee̱g̱a. Jeꞌ̱e̱ tseꞌe
xkuꞌo̱o̱ꞌkimdu jeṯseꞌe o̱y nꞌijtumdinit
je̱ Nteꞌyam maa̱ṯ. 25Mꞌijttu xa veꞌe ax
joꞌn je̱ carnero juuꞌ veꞌe yo̱ꞌtyó̱kidu, ax
mvimpijttinuva tseꞌe jeṯseꞌe je̱ Cristo
xpayo̱ꞌo̱yda, jeꞌ̱e̱ tseꞌe mvinténijidup
jeṯseꞌe mꞌíxjada mjayép̱jada.

Vintso̱ veꞌe jyoojntykadat paṉ
paṉ jatyeꞌe tu̱ñavyáḵjada

3 Nay veꞌempa paṉ paṉ jatyeꞌe jem̱
je̱ ñu̱yaaꞌyda, napyám̱jada jep̱ jeꞌ̱e̱

kyaꞌ̱p pyaꞌtkupta. Ax paṉ kaꞌa tseꞌe je̱
mnu̱yaaꞌyda je̱ Nteꞌyam je̱ yꞌayook du̱-
jaanchjávada, ó̱yameꞌe du̱katso̱kta jeṯ-
seꞌe xvaajnjadat je̱ Nteꞌyam je̱ yꞌayook,
joojntykada vintso̱ veꞌe je̱ Nteꞌyam du̱-
jaanchjávadat je̱ mꞌo̱y jáyuvin kaj̱xta,
2 yꞌíxtapts jeꞌ̱e̱ veꞌe jeṯs vaꞌajts aaj vaꞌa-
jts jo̱o̱teꞌe je̱ Nteꞌyam xvinjávada xv-
intsaꞌ̱ag̱ada. 3Veꞌem tseꞌe du̱tsaḵ jeṯseꞌe
mnaajkꞌó̱yajadat mnaajkpaadajadat. Ka
je̱ tsójinap tseꞌe paṉ vintso̱ veꞌe je̱
mvaajy xyakꞌó̱yada jem̱ mkuvajkm uk
paṉ vintso̱ veꞌe je̱ oro mnapyaꞌ̱mu̱xjada,
uk paṉ vintso̱ veꞌe je̱ tsújit vit xtuk-
táḵada; 4 je̱ tsójineꞌe juuꞌ veꞌe mjayép̱tap,
jeꞌ̱eṯs jeꞌ̱e̱ veꞌe ku veꞌe je̱ jayu je̱ o̱y jáyu-

vin du̱jayep̱ta, je̱ tsojin juuꞌ veꞌe kana-
jxp, jeꞌ̱e̱ veꞌe ku veꞌe je̱ jayu je̱ nu̱u̱ꞌk aaj
je̱ nu̱u̱ꞌk jo̱o̱t du̱jayep̱ta. Jeꞌ̱eṯs jeꞌ̱e̱ veꞌe
juuꞌ veꞌe je̱ Nteꞌyam yꞌo̱yjaꞌvip. 5Veꞌemts
jeꞌ̱e̱ veꞌe ñaajktsoju̱páḵjada yꞌijt je̱ taꞌ̱ax̱-
taj̱kta paṉ paṉ jatyeꞌe je̱ Nteꞌyam du̱v-
injaꞌvidu du̱vintsaꞌ̱kidu, napyaa̱j̱mju̱du
tseꞌe jep̱ je̱ ñu̱yaaꞌy kyaꞌ̱p pyaꞌtkupta.
6Veꞌem ax joꞌn je̱ Sara ju̱jpani du̱tuujn
joꞌn, kyaṯsu̱paj̱keꞌe je̱ Abraham jeṯseꞌe
du̱tij “aṯs je̱ nvintsáṉ”. Paṉ kaꞌa tseꞌe
mtsaꞌ̱ag̱ada jeṯseꞌe xtonda je̱ yꞌo̱y jeꞌ̱e,̱
veꞌem tseꞌe mꞌitta ax joꞌn je̱ Sara ku̱x-
taakidi joꞌn.

7 Jeṯs jeꞌ̱e̱ paṉ paṉ jatyeꞌe jem̱ je̱ ñu̱-
daꞌ̱ax̱ta, nay veꞌem tseꞌe du̱tso̱jkpa jeṯ-
seꞌe xjaaꞌmyéṯstat jeṯs kaꞌa veꞌe je̱ maju
du̱jayep̱ta ax joꞌn je̱ yaaꞌtyaj̱k, jeṯseꞌe
xvintsaꞌ̱ag̱adat, ku̱x je̱ Nteꞌyamts jeꞌ̱e̱
veꞌe mo̱o̱jyju̱du je̱ joojntykin juuꞌ veꞌe
xaꞌ̱ma kaj̱x ijtp, veꞌem ax joꞌn miits jeꞌ̱e̱
veꞌe mmo̱o̱jyju̱duva. Tonda tseꞌe veꞌem,
veꞌem tseꞌe ni tía mkatsoꞌoxjajtu̱xjadat
ku veꞌe mtsapkó̱tstat.

Ku je̱ jayu chaachpaaꞌty ku̱xeꞌe
du̱tonda juuꞌ veꞌe pyaatyp yꞌakee̱g̱uip

8Ax veꞌem tseꞌe, tun vinko̱pk jeꞌ̱e̱
veꞌe jeṯseꞌe toꞌkji je̱ vinmaꞌyu̱n xjayép̱tat.
Nachó̱kjada toꞌk jadoꞌk veꞌem ax joꞌn je̱
uts je̱ ajch ax joꞌn je̱ uts je̱ tsaꞌ̱a̱ ñachó̱k-
jada. Napyám̱jada o̱y jayu toꞌk jadoꞌk
jeṯs naajkꞌítjada je̱ nu̱u̱ꞌk aaj je̱ nu̱u̱ꞌk
jo̱o̱t maa̱ṯ. 9Kaꞌa tseꞌe je̱ jayu xtonu̱mpi-
jtjadat juuꞌ veꞌe ka ó̱yap paṉ ti veꞌe
ka ó̱yap je̱ jayu mtoꞌnu̱xju̱dup, ni kaꞌa
tseꞌe xvinko̱jtspej̱ttuvat paṉ paṉ jatyeꞌe
mvinko̱jtspej̱tju̱dup; jeꞌ̱e̱ veꞌe amó̱tuda je̱
Nteꞌyam jeṯseꞌe kyunooꞌkxjadat, ku̱x jeꞌ̱e̱
kaj̱xeꞌe je̱ Nteꞌyam myaaxu̱xjidi jeṯseꞌe
mkunooꞌkxjadat. 10Veꞌem xa jeꞌ̱e̱ veꞌe ax
joꞌn je̱ Kunuuꞌkx Jatyán vyaꞌañ:
Paṉ paṉ xa veꞌe du̱tso̱jkp jeṯseꞌe o̱y

jyoojntykat
jeṯseꞌe tsoj yakxó̱n je̱ it du̱yaknáxu̱t,
kaꞌa tseꞌe du̱ꞌukko̱jtsnit je̱ kyo̱ꞌo̱y jeꞌ̱e,̱

kaꞌa tseꞌe yꞌuktaayinit,
11 kaꞌa tseꞌe du̱ꞌuktoonnit juuꞌ veꞌe ka

ó̱yap,
tum jeꞌ̱e̱ veꞌe tyoonnup juuꞌ veꞌe o̱y.
Vaꞌan tseꞌe du̱ꞌixta vintso̱ veꞌe o̱y jo̱o̱t

tsoj jo̱o̱t yꞌijtnit maa̱ṯ anañu̱joma.
12Ku̱x yꞌixp xa jeꞌ̱e̱ veꞌe je̱ Nteꞌyam je̱

jayu juuꞌ veꞌe du̱toomp juuꞌ veꞌe
pyaatyp yꞌakee̱g̱uip,

kyaṯsꞌamo̱tunajxypts jeꞌ̱e̱ veꞌe ku veꞌe
chapkaṯs;

ax jep̱ts jeꞌ̱e̱ veꞌe je̱ Nteꞌyam yꞌej̱ku̱n
jaa̱ṯp yꞌitta nu̱jom paṉ paṉ jatyeꞌe
du̱toondup juuꞌ veꞌe ka ó̱yap.

Jidu̱ꞌu̱m tseꞌe vyaꞌañ.
13 ¿Paṉ tseꞌe myaktsaachpaaꞌtjadap

paṉ o̱y jeꞌ̱e̱ veꞌe juuꞌ veꞌe mtoondup?
14Ax paṉ je̱ jayu tseꞌe myaktsaach-
paatju̱dup ku̱xeꞌe xtonda juuꞌ veꞌe
pyaatyp yꞌakee̱g̱uip, mkunooꞌkxjadapts
miits jeꞌ̱e̱ veꞌe je̱ Nteꞌyam. Kaꞌats
miitseꞌe je̱ jayu xtsaꞌ̱ag̱adat, kaꞌa
tseꞌe mnu̱ximkáptat. 15Vinjávada
vintsaꞌ̱ag̱ada jem̱ mjaꞌvin kaj̱xmda
je̱ Cristo, je̱ Maj̱a̱ Vintsáṉ. Ijtp tseꞌe
apaa̱m̱du̱ka mꞌíttat jeṯseꞌe xvaajnjadat
je̱ jayu paṉ tyaj̱xeꞌe xjaanchjávada je̱
Jesucristo. 16Tonda ko̱tsta veꞌem je̱
nu̱u̱ꞌk aaj je̱ nu̱u̱ꞌk jo̱o̱t maa̱ṯ jeṯs je̱
vintsaꞌ̱kin maa̱ṯ. Naajkꞌítjada vintso̱ veꞌe
ti xkanatyukjávajadat jej̱a je̱ Nteꞌyam
vyinkujk, veꞌem tseꞌe cho̱ꞌo̱tyóndat paṉ
paṉ jatyeꞌe mpako̱jtsju̱dup jeꞌ̱e̱ kaj̱x ku
veꞌe mjoojntykada ax joꞌn du̱paaꞌty
du̱ꞌakee̱g̱a, veꞌem ax joꞌn paṉ paṉ
jatyeꞌe du̱panaj̱kxtup je̱ Cristo. 17Ku̱x
paṉ je̱ Nteꞌyam xa veꞌe du̱tso̱jkp jeṯseꞌe
je̱ jayu chaachpaaꞌttat, nu̱yojk o̱yts jeꞌ̱e̱
veꞌe ku veꞌe je̱ jayu du̱kutsaachpaada
juuꞌ veꞌe je̱ jayu tyuump o̱y jeṯs kaꞌa
veꞌe ku veꞌe je̱ kyo̱ꞌo̱y jeꞌ̱e̱ du̱tún.

18Tonda tseꞌe ax joꞌn aṯseꞌe tu̱njaꞌa,
ku̱x viinmeꞌe je̱ Cristo xkuꞌo̱o̱ꞌkimdi.
Toꞌk naxji tseꞌe je̱ to̱kin du̱kuvejt, toꞌk
tseꞌe je̱ jayu juuꞌ veꞌe ka tó̱kinaxap,
jeꞌ̱eṯs u̱u̱ꞌmeꞌe xkuꞌo̱o̱ꞌkimdu, u̱u̱ꞌmda, je̱

tó̱kinax jáyuda, jeṯseꞌe veꞌem nꞌijtum-
dinit je̱ Nteꞌyam maa̱ṯ. Ku veꞌe je̱ jayu
yakꞌo̱o̱ꞌkjidi, ukꞌo̱o̱ꞌk tseꞌe je̱ ñiꞌkx je̱ ky-
o̱pk; ax je̱ jyaꞌvin, kaꞌats jeꞌ̱e̱ veꞌe yꞌaa̱ꞌ̱k.
19 Je̱ Cristo je̱ jyaꞌvin tseꞌe naj̱kx jeṯ-
seꞌe o̱jts kyaꞌamáy joma veꞌe je̱ jayu
je̱ jyaꞌvinda juuꞌ veꞌe ijttup ax joꞌn
jep̱ poxu̱ntu̱jkp ku̱yꞌijtti, 20 je̱ jayu je̱
jyaꞌvinda juuꞌ veꞌe je̱ Nteꞌyam du̱kakaṯ-
su̱paj̱ktu ku veꞌe je̱ Nteꞌyam du̱jahꞌaꞌix
jeṯseꞌe du̱maso̱o̱ktinit je̱ kyo̱ꞌo̱y joojn-
tykinda namvaateꞌe je̱ Noé toꞌk je̱ arca
du̱pu̱m. Vinkexji veꞌe cho̱o̱kti ku veꞌe je̱
naa̱ḵukó̱ma tyoojnji, je̱ nu̱toodojtu̱k jayu
juuꞌ veꞌe veꞌnidup jep̱ arca jaa̱ṯp. 21Yaꞌ̱a̱
tseꞌe tyukmuꞌaꞌixmojkip je̱ nap̱ej̱tu̱n juuꞌ
kaj̱xeꞌe tsaꞌ̱aḵ mꞌitta. Ax ya̱ nap̱ej̱tu̱n, ka
je̱ tsoxk nam̱aa̱ṯapts jeꞌ̱e̱ veꞌe juuꞌ veꞌe
du̱yakvaatsp je̱ jayu je̱ ñiꞌkx je̱ kyo̱pk,
jeꞌ̱e̱ jeꞌ̱e̱ veꞌe juuꞌ veꞌe vaꞌajts du̱yak-
taamp je̱ jayu je̱ vyinmaꞌyu̱nda jej̱a je̱
Nteꞌyam vyinkujk. Ya̱ nap̱ej̱tu̱n kaj̱x tseꞌe
tsaꞌ̱aḵ nꞌijtumda jeꞌ̱e̱ kaj̱x ku veꞌe jy-
oojntykpaj̱knuva je̱ Jesucristo ku veꞌe
yꞌukꞌaa̱ꞌ̱k, 22 jeꞌ̱e̱ paṉeꞌe tsajpej̱tnu jeṯ-
seꞌe yꞌit jej̱a je̱ Nteꞌyam yꞌakaꞌyu̱n paꞌayi.
Jep̱ tseꞌe jeꞌ̱e̱ kyaꞌ̱p pyaꞌtkup yꞌitta je̱ án-
geles, je̱ ko̱ꞌo̱yjáyuvap, jeṯs nu̱jom paṉ
paṉ jatyeꞌe je̱ kutojku̱n jeṯs je̱ maḵkin
du̱jayej̱ptup.
Je̱ Nteꞌyam tseꞌe je̱ jayu je̱ maaꞌyu̱n
je̱ putaj̱kin du̱mo̱o̱yp paṉ vintso̱

veꞌe toꞌk jadoꞌk du̱putaḵa

4 Jeꞌ̱e̱ kaj̱x tseꞌe, veꞌem ax joꞌn je̱
Cristo chaachpaaty je̱ yꞌo̱y jeꞌ̱e̱ kaj̱x

ku veꞌe du̱jayejp je̱ naxviijnit niꞌkx
ko̱pk, maḵk tseꞌe mnapyám̱jadat jeṯ-
seꞌe mtsaachpaattuvat je̱ yꞌo̱y jeꞌ̱e̱ kaj̱x.
Ku̱x ku xa veꞌe je̱ jayu veꞌem chaach-
paaꞌtta, kaꞌats jeꞌ̱e̱ veꞌe je̱ to̱kin du̱ꞌuk-
maa̱ṯnavyaa̱ꞌ̱njidini. 2Paṉ vinxu̱p xaa̱j̱
paṉ vinxu̱p joojnteꞌe jyoojntykada, yꞌíx-
tidupts jeꞌ̱e̱ veꞌe jeṯseꞌe du̱tóndat juuꞌ
veꞌe je̱ Nteꞌyam chaj̱kp, ka jeꞌ̱ep̱eꞌe juuꞌ
veꞌe cho̱jktup je̱ yꞌavintso̱ vinmaꞌyu̱n

kaj̱xta. 3Nvaatani veꞌe vanxu̱p juuꞌ veꞌe
mtoondu ax joꞌn jeꞌ̱e̱ veꞌe du̱tonda juuꞌ
veꞌe je̱ Nteꞌyam du̱kaꞌíxada. Je̱ it xa
veꞌe myaknajxtu ku veꞌe mkanayꞌaku-
vaa̱ꞌ̱nijidi, ku veꞌe je̱ mꞌavintso̱ vin-
maꞌyu̱n xyaktoondi, mꞌookti mmookjidi,
munu̱yojk mkaaydi mꞌookti, je̱ kyo̱ꞌo̱y
jeꞌ̱e̱ xtoondi, jeṯs ku veꞌe xvinjaꞌvidi xv-
intsaꞌ̱kidi juuꞌ veꞌe ka je̱ Nteꞌyamap.
4Ax tyukꞌatú̱vidupts jeꞌ̱e̱ veꞌe u̱xyam
juuꞌ veꞌe je̱ Nteꞌyam du̱kaꞌíxada, ku̱x
kaꞌa veꞌe o̱yvintso̱va mꞌukjoojntykidini
ax joꞌn jeꞌ̱e̱ veꞌe jyoojntykada, jeꞌ̱e̱ kaj̱x
tseꞌe mvinko̱jtspéṯjada jeṯseꞌe mpakó̱t-
sjada. 5Ax myo̱o̱ydinupts jeꞌ̱e̱ veꞌe je̱
cuenta je̱ Nteꞌyam, juuꞌ veꞌe apaa̱m̱du̱ka
du̱yakꞌijtp jeṯseꞌe je̱ jayu du̱to̱kimpay-
o̱ꞌo̱yu̱t, je̱ jayu juuꞌ veꞌe joojntykidup,
nay veꞌempa tseꞌe paṉ paṉ jatyeꞌe o̱o̱ꞌk-
tinu. 6Ax yaꞌ̱a̱ kaj̱x tseꞌe yakvaajnjiduva
je̱ o̱y kaṯs je̱ o̱y ayook paṉ paṉ jatyeꞌe
o̱o̱ꞌktu, veꞌem tseꞌe je̱ jyaꞌvin jyoojntyki-
dinit je̱ Nteꞌyam maa̱ṯ.

7Kukax̱a ámani tseꞌe u̱xyam. Jeꞌ̱e̱
kaj̱x tseꞌe, naajkꞌítjada viji kej jeṯs
nayꞌakuvaa̱ꞌ̱najada. Ku veꞌe veꞌem xtón-
dat, mputáḵajadapts miits jeꞌ̱e̱ veꞌe jeṯ-
seꞌe mtsapkó̱tstat. 8Ax juuꞌ tseꞌe du̱nu-
vinko̱pkikaj̱xp, yaꞌ̱aṯs jeꞌ̱e̱ veꞌe: O̱o̱y
tseꞌe mtunnachó̱kjadat toꞌk jadoꞌk. Ku̱x
ku xa veꞌe je̱ jayu veꞌem ñachó̱k-
jada, namyee̱ꞌ̱kxu̱xju̱dup tseꞌe je̱ ka ó̱yap
juuꞌ veꞌe natyoꞌnu̱xju̱dup. 9Napyám̱-
jada o̱y jayu maa̱ṯ je̱ jeꞌ̱yva jayu. Kaꞌa
tseꞌe xnu̱ko̱ꞌo̱vyinmáyadat ku veꞌe veꞌem
xtóndat. 10 Je̱ Nteꞌyam tseꞌe je̱ maaꞌyu̱n
je̱ putaj̱kin mmo̱o̱jyju̱du paṉ vintso̱ veꞌe
toꞌk paṉ vintso̱ veꞌe jadoꞌk xputáḵa-
dat. O̱y tseꞌe xyaktóndat je̱ may viijn
maaꞌyu̱n putaj̱kin juuꞌ veꞌe je̱ Nteꞌyam
mmo̱o̱jyju̱dup. 11Paṉ paṉ xa veꞌe ko̱jt-
stup, vaꞌan tseꞌe du̱ko̱tsta ax joꞌn je̱
Nteꞌyam je̱ yꞌayook ko̱jtsnajxpada. Paṉ
paṉ tseꞌe je̱ jayu du̱putaj̱kidup, vaꞌan
tseꞌe veꞌem du̱tonda je̱ maḵkin maa̱ṯ juuꞌ
veꞌe je̱ Nteꞌyam mo̱o̱jyju̱dup, veꞌem tseꞌe

je̱ Nteꞌyam yakmaj̱a yakjaancha yꞌijtnit
je̱ Jesucristo kaj̱x paṉ ti veꞌe yaktoomp.
¡Je̱ Nteꞌyam tseꞌe du̱jayej̱pnup je̱ maj̱in
je̱ jaanchin jeṯs je̱ maḵkin xaꞌ̱ma kaj̱x!
Amén.

Ku je̱ jayu chaachpaaꞌtta ku̱xeꞌe
du̱jaanchjávada je̱ Jesucristo

12 O̱o̱y aṯs miitseꞌe ntuntso̱kta. Kaꞌats
miitseꞌe xtukꞌatú̱vadat je̱ tsaachpaatu̱n
juuꞌ veꞌe myaknajxtup, kaꞌa tseꞌe mvin-
máydat jeṯs veꞌemeꞌe kyajatta juuꞌ veꞌe
du̱jaanchjaꞌvidup je̱ Jesucristo. 13Xo̱o̱n-
du̱kta ku veꞌe veꞌem mjatta. Ku̱x ku
xa veꞌe mtsaachpaaꞌtta ax joꞌn je̱ Cristo
chaachpaaty joꞌn, o̱o̱y tseꞌe mtunx-
o̱o̱ndu̱ktat je̱ xaa̱j̱ ku veꞌe je̱ Cristo
ñaajknu̱keꞌ̱xnataj̱kijinit je̱ myaj̱in maa̱ṯ.
14Xo̱o̱n xa miitseꞌeda paṉ mvinko̱jt-
spej̱tju̱dupeꞌe je̱ jayu ku̱xeꞌe xpanaj̱kxta
je̱ Cristo, ku̱x yaꞌ̱a̱ veꞌe du̱yaknu̱keꞌ̱x-
nataj̱kip jeṯs mꞌijttupeꞌe je̱ Espíritu Santo
maa̱ṯ, juuꞌ veꞌe ijtp jem̱ je̱ Nteꞌyam
jyaꞌvin kaj̱xm jeṯseꞌe o̱o̱y je̱ maj̱in du̱-
tunjayep. 15Paṉ mtsaachpaattup tseꞌe,
vaꞌan tseꞌe mtsaachpaaꞌtta ka jeꞌ̱e̱ kaj̱xap
ku veꞌe je̱ jayu xyakꞌo̱o̱ꞌkta, mmee̱ꞌ̱tsta,
mto̱kintonda, ukpu̱ xtuktáḵada juuꞌ veꞌe
mkapaatju̱dup. 16Ax paṉ mtsaachpaat-
tup tseꞌe jeꞌ̱e̱ kaj̱x ku veꞌe xjaanchjá-
vada je̱ Jesucristo, kaꞌa tseꞌe xtuktso̱ꞌo̱-
tyóndat, jeꞌ̱e̱ veꞌe mo̱ꞌo̱da je̱ kuko̱jt-
su̱n je̱ Nteꞌyam ku̱x je̱ Cristo je̱ jyayu
miitseꞌeda.

17Ta̱ tseꞌe je̱ tiempo jyeꞌ̱yni jeṯseꞌe
je̱ Nteꞌyam je̱ jyayu du̱to̱kimpayo̱ꞌo̱yu̱t.
Ax paṉ u̱u̱ꞌm tseꞌe xto̱kimpayo̱ꞌyꞌuk-
vaꞌnumdup, ¿vintso̱s jeꞌ̱e̱ veꞌe kyukaj̱x-
init maa̱ṯ jeꞌ̱eḏa juuꞌ veꞌe du̱kajaanch-
jaꞌvidup je̱ o̱y kaṯs je̱ o̱y ayook juuꞌ veꞌe
je̱ Nteꞌyam yakmiin? 18Veꞌem xa jeꞌ̱e̱
veꞌe ax joꞌn je̱ Kunuuꞌkx Jatyán vyaꞌañ:
Paṉ tsoꞌox xa jeꞌ̱e̱ veꞌe jeṯseꞌe tsaꞌ̱aḵ yꞌít-

tat je̱ jayu juuꞌ veꞌe tu̱v jáyuvidup
joojntykidup,

¿tiinumts jeꞌ̱e̱ veꞌe játjadap náxjadap jeꞌ̱e̱
juuꞌ veꞌe je̱ Nteꞌyam du̱kajaanch-
jaꞌvidup jeṯseꞌe tyo̱kintonda?

Jidu̱ꞌu̱m tseꞌe vyaꞌañ. 19Ax veꞌem tseꞌe,
jeꞌ̱eḏa paṉ paṉ jatyeꞌe tsaachpaattup
ku̱x chaj̱kpeꞌe je̱ Nteꞌyam jeṯseꞌe chaach-
paaꞌttat, vaꞌan tseꞌe du̱tonda je̱ yꞌo̱y jeꞌ̱e̱
jeṯseꞌe toꞌk aaj toꞌk jo̱o̱t ñapyaa̱j̱mjidinit
jem̱ jeꞌ̱e̱ yꞌam kyaꞌ̱m paṉeꞌe paa̱j̱mju̱du
jeṯseꞌe xaꞌ̱ma kaj̱x du̱kutyún je̱ yꞌayook.

“Ixꞌitta je̱ Nteꞌyam je̱ jyayu”

5 A̱ts, je̱ maj̱ ónu̱k, toꞌk juuꞌ veꞌe
du̱nu̱vinténip je̱ jaanchjaꞌvivataj̱k.

Nꞌix aṯseꞌe vintso̱ veꞌe je̱ Cristo chaach-
paaty ku veꞌe yꞌukꞌaa̱ꞌ̱k, nu̱toꞌk aṯseꞌe
juuꞌ veꞌe je̱ Cristo maa̱ṯ du̱jayej̱ppap
je̱ maj̱in juuꞌ veꞌe yaknu̱keꞌ̱xnatáḵap
u̱xꞌo̱o̱k. 2 Jidu̱ꞌu̱mts aṯseꞌe nmunooꞌkx-
tu̱kta paṉ paṉ jatyeꞌe du̱nu̱vinténiduvap
je̱ jaanchjaꞌvivataj̱kta: Ixꞌitta je̱ Nteꞌyam
je̱ jyayu. Tso̱kta jeṯseꞌe veꞌem xtóndat,
veꞌem ax joꞌn je̱ Nteꞌyam du̱tsaḵ. Kaꞌa
tseꞌe mmej̱tsꞌaajadat kaꞌa tseꞌe mmej̱t-
sjo̱o̱tadat ku veꞌe veꞌem xtóndat. Ka
je̱ meen kaj̱xapeꞌe xtóndat juuꞌ veꞌe
mtukkaḏaakju̱dup, jeꞌ̱e̱ kaj̱xeꞌe ku̱xeꞌe
xtso̱kta jeṯseꞌe je̱ jayu xputáḵadat. 3Kaꞌa
tseꞌe xꞌíxtat vintso̱ veꞌe xyakkutojkjadat
je̱ jayu juuꞌ veꞌe je̱ Nteꞌyam mtukka-̱
taj̱kijidu jeṯseꞌe xꞌixꞌíttat, je̱ nu̱ꞌixvaat-
su̱neꞌe mꞌíttat jeṯs jeꞌ̱e̱ veꞌe du̱nu̱já-
vadat vintso̱ veꞌe je̱ Nteꞌyam du̱tsaḵ
jeṯseꞌe jyoojntykadat. 4Ax ku tseꞌe je̱
Maj̱a̱ Vinténiva ñaajknu̱keꞌ̱xnataj̱kijinit,
mmo̱o̱jyjidinupts miits jeꞌ̱e̱ veꞌe je̱ o̱ꞌyin
juuꞌ veꞌe o̱o̱y je̱ maj̱in maa̱ṯ jeṯseꞌe xaꞌ̱ma
kaj̱x yꞌijtnit, kaꞌats jeꞌ̱e̱ veꞌe vyeꞌema ax
joꞌn je̱ piꞌk ojts aajy taꞌaky juuꞌ veꞌe je̱
corona joꞌn pu̱m jeṯseꞌe jatyji ñiiꞌkxni,
juuꞌ veꞌe yakmo̱o̱yp paṉeꞌe maa̱ḏaakp ku
veꞌe je̱ jayu ñañomkijpxju̱.

5Nay veꞌempa je̱ muutskit ónu̱kta,
napyám̱jada jep̱ je̱ mú̱jit ónu̱k kyaꞌ̱p
pyaꞌtkup. Vaꞌan tseꞌe toꞌk jadoꞌk
xjayep̱ta je̱ nu̱u̱ꞌk aaj je̱ nu̱u̱ꞌk

jo̱o̱t jeṯseꞌe mnapyutáḵajadat. Ku̱x
jidu̱ꞌu̱meꞌe je̱ Kunuuꞌkx Jatyán vyaꞌañ:
“Choꞌoxpu̱jkp jeꞌ̱e̱ veꞌe je̱ Nteꞌyam paṉ
paṉ jatyeꞌe namyáj̱ijup; ax tyoojnjip
tseꞌe je̱ jayu je̱ maaꞌyu̱n juuꞌ veꞌe je̱
nu̱u̱ꞌk aaj je̱ nu̱u̱ꞌk jo̱o̱t du̱jayej̱ptup.”
Jidu̱ꞌu̱m tseꞌe vyaꞌañ. 6Ax veꞌem tseꞌe,
napyám̱jada nu̱u̱ꞌk aaj nu̱u̱ꞌk jo̱o̱t jem̱
je̱ Nteꞌyam yꞌam kyaꞌ̱m, veꞌem tseꞌe
myakmáj̱ajadat je̱ xaa̱j̱ juuꞌ veꞌe je̱
Nteꞌyam ñu̱paa̱j̱mtki. 7Pam̱da jem̱
je̱ Nteꞌyam yꞌam kyaꞌ̱m paṉ ti veꞌe
mvinmaaydup, ku̱x myakkó̱pkijidup
miits jeꞌ̱e̱ veꞌe.

8Naajkꞌítjada viji kej jeṯs
nakyujoojntykajada, ku̱x je̱
mtsoꞌoxpaj̱kpada, je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱
ko̱ꞌo̱yjayuvaptaj̱kta, veꞌem xa jeꞌ̱e̱
veꞌe ax joꞌn toꞌk je̱ león juuꞌ veꞌe
yuꞌo̱o̱ꞌkjup jeṯseꞌe yaaxp tyunvídu̱t,
jeꞌ̱e̱ tseꞌe tyunꞌíxtip vintso̱ veꞌe je̱
jayu du̱yakvintó̱kidat. 9Maḵk tseꞌe
xjaanchjávadat je̱ Jesucristo, kaꞌa tseꞌe
xkuváḵtat juuꞌ veꞌe je̱ ko̱ꞌo̱yjáyuvap
chaj̱kp, mnu̱jaꞌvidinupeꞌe jeṯs veꞌempa
veꞌe chaachpaaꞌtta paṉ nu̱vinxu̱peꞌe
chaa̱ṉada toꞌk it toꞌk naxviijn paṉ paṉ
jatyeꞌe du̱jaanchjaꞌvidup je̱ Jesucristo.
10 Jeꞌ̱e̱ veꞌe ku veꞌe toꞌk muk mꞌitta je̱
Cristo maa̱ṯ, jeꞌ̱e̱ kaj̱x tseꞌe je̱ Nteꞌyam
myaaxu̱xjidi jeṯseꞌe mꞌijttinit joma

veꞌe xaꞌ̱ma kaj̱x je̱ maj̱in du̱jayep. Ax
ku tseꞌe je̱ tsaachpaatu̱n xyaknáxtat
ku veꞌe vee̱ꞌ̱n ya̱ it jyaaꞌknáxu̱t, vanꞌit
tseꞌe je̱ Nteꞌyam maḵk myaktaajnjidinit
jeꞌ̱e̱ maa̱ṯ, veꞌem tseꞌe mꞌijttinit ax joꞌn
je̱ taj̱k je̱ tyuktso̱o̱ꞌntku̱n juuꞌ veꞌe ni
vintso̱va kaxiimp. 11 ¡Je̱ Nteꞌyam tseꞌe
du̱jayej̱pnup je̱ kutojku̱n xaꞌ̱ma kaj̱x!
Amén.

Ku je̱ Pedro kyo̱jtskukaj̱xini
12 Je̱ Silas juuꞌ aṯseꞌe nꞌútsip je̱ Ma-̱

ja̱ Vintsáṉ kaj̱x jeṯseꞌe o̱y du̱kutyún juuꞌ
veꞌe je̱ Maj̱a̱ Vintsáṉ chaj̱kp, yaꞌ̱aṯs aṯ-
seꞌe xputaj̱kip jeṯs aṯseꞌe vee̱ꞌ̱n njaꞌa.
Nko̱jtsmaḵkavaandup aṯs miitseꞌeda. Je̱
tu̱vaḵo̱jtsu̱n aṯseꞌe mpu̱u̱mp jeṯs juuꞌ aṯ-
seꞌe njaayp, je̱ maaꞌyu̱nts jeꞌ̱e̱ veꞌe juuꞌ
veꞌe je̱ Nteꞌyam je̱ jayu tyoojnjip. Tam̱
tseꞌe mnaajkꞌijtjidinit je̱ Nteꞌyam maa̱ṯ.

13Máyameꞌe je̱ Dios mkej̱xu̱xjada
je̱ jaanchjaꞌvivataj̱k juuꞌ veꞌe ijttup
Babilonia, jeꞌ̱e̱ juuꞌ veꞌe je̱ Nteꞌyam
vinko̱o̱jnju̱duva. Máyameꞌe je̱ Dios
mkej̱xu̱xju̱duva je̱ Marcos juuꞌ aṯseꞌe
nꞌonu̱kjaꞌvip. 14Nachee̱ꞌ̱njada toꞌk
jadoꞌk je̱ tso̱jku̱n maa̱ṯ juuꞌ veꞌe
mjayej̱ptup ku̱xeꞌe xjaanchjávada je̱
Jesucristo. Jyayej̱ptinupeꞌe je̱ o̱y jo̱o̱t
nu̱jom juuꞌ veꞌe toꞌk muk ijttup je̱ Cristo
maa̱ṯ.

Yaꞌ̱a̱ tseꞌe je̱ mumej̱tsk naḵ
juuꞌ veꞌe je̱ Pedro jyaay

1 A̱tseꞌe je̱ Simón Pedro, je̱ Jesucristo
je̱ myutoompa je̱ myupaj̱kpa jeṯs

je̱ kyukáṯsiva. Máyam aṯs miitseꞌe je̱
Dios ntuknu̱kex̱ta. Je̱ nYaktso̱o̱kpamda
Jesucristo, je̱ Nteꞌyam, tyuumpts jeꞌ̱e̱
veꞌe juuꞌ veꞌe pyaatyp yꞌakee̱g̱uip, jeꞌ̱e̱
tseꞌe mmo̱o̱jyju̱du je̱ jaanchjaꞌvin, veꞌem
ax joꞌn aa̱ṯseꞌe xmo̱o̱yva. ¡O̱o̱yts jeꞌ̱e̱
veꞌe tyunꞌo̱ya je̱ jaanchjaꞌvin juuꞌ veꞌe
xmo̱ꞌyumdu!

2 O̱o̱yeꞌe xtunjayép̱tat je̱ kunooꞌkxu̱n
jeṯs je̱ o̱y jo̱o̱t jeꞌ̱e̱ kaj̱x ku veꞌe xꞌíxada
je̱ Nteꞌyam jeṯs je̱ nMaj̱a̱ Vintsáṉamda
Jesús.
Tonda juuꞌ veꞌe du̱yaknu̱keꞌ̱xnataj̱kip
jeṯs mvinko̱o̱jnju̱du veꞌe je̱ Nteꞌyam
3 Je̱ Nteꞌyam tseꞌe xmo̱ꞌyumdu paṉ ti

veꞌe xkaꞌijtjimdup jeṯseꞌe njoojntykim-
dinit ax joꞌn jeꞌ̱e̱ veꞌe du̱tsaḵ. Veꞌem
tseꞌe du̱tuujn je̱ nu̱jaꞌvin kaj̱x juuꞌ
veꞌe njayej̱pumdup je̱ Cristo kaj̱x, jeꞌ̱e̱
je̱ myaj̱in kaj̱x je̱ yꞌo̱y jo̱o̱tin kaj̱x-
eꞌe xyaaxjimdi. 4Ku veꞌe veꞌem du̱tu-
ujn, xyaktaajnjimdu tseꞌe je̱ maj̱a̱ vaan-
du̱k juuꞌ veꞌe o̱y jeṯs tsoj, veꞌem tseꞌe
mko̱o̱ꞌkkaꞌ̱mijidinit je̱ kyo̱ꞌo̱y jeꞌ̱e̱ juuꞌ
veꞌe ijtp yaja naxviijn jeṯseꞌe je̱ jayu
du̱yakvinto̱ki, veꞌem tseꞌe mꞌijttinit o̱y
jeṯs vaꞌajts, veꞌem ax joꞌn je̱ Nteꞌyam yꞌit
o̱y jeṯs vaꞌajts.

5 Jeꞌ̱e̱ kaj̱x tseꞌe vinko̱pk jeṯseꞌe
xjaanchjávadat je̱ Jesucristo;
ax ka jeꞌ̱ej̱yap tseꞌe ku jeꞌ̱e̱ veꞌe
xjaanchjávadat, nay veꞌempa veꞌe
jeṯseꞌe xjayej̱ptuvat je̱ tsoj jáyuvin je̱
yakxó̱n jáyuvin; ax ka vanxú̱pjyap
tseꞌe, veꞌempa veꞌe jeṯseꞌe xnu̱jávadat ti
veꞌe je̱ Nteꞌyam chaj̱kp; 6nay veꞌempa
veꞌe jeṯseꞌe mnayꞌakuvaa̱ꞌ̱najadat; ax
ka jeꞌ̱ej̱yap tseꞌeva, nay veꞌempa veꞌe
jeṯseꞌe ijtp xtóndat je̱ yꞌo̱y jeꞌ̱e;̱ jeṯspa

veꞌe mjoojntykadat paṉ vintso̱ veꞌe je̱
Nteꞌyam yakmaj̱a yakjaancha yꞌijtnit;
7 ax ka vanxú̱pjyap tseꞌeva, veꞌempa
veꞌe jeṯseꞌe xmaa̱ṯnachó̱kjadat je̱ utsta
je̱ ajchta maa̱ṯ je̱ utsta je̱ tsaꞌ̱aḏa;
ax ka je̱ vaatjyap tseꞌe yꞌatu̱va, nay
veꞌempa veꞌe jeṯseꞌe anañu̱joma je̱ jayu
xjávadat xtsó̱ktat. 8Paṉ veꞌem tseꞌe
xtonda jeṯseꞌe xyaknu̱yojkiꞌataꞌ̱aṯsta
juuꞌ aṯseꞌe tu̱nkaṯs, kaꞌa tseꞌe nu̱nko̱o̱jyji
mjoojntykadat, o̱y tseꞌe xꞌíxadat je̱
nMaj̱a̱ Vintsáṉamda Jesucristo jeṯseꞌe
je̱ jayu xputáḵadat jeṯs jeꞌ̱e̱ veꞌe
du̱ꞌíxaiduvat. 9Ax paṉ paṉ tseꞌe veꞌem
je̱ vinmaꞌyu̱n du̱kajayej̱pp jeṯseꞌe veꞌem
du̱katún, veꞌemts jeꞌ̱e̱ veꞌe ax joꞌn je̱
viints jayu ku̱yꞌijt, jyaaꞌtyó̱kits jeꞌ̱e̱ veꞌe
jeṯs je̱ Jesucristo veꞌe tuknu̱vaatsju je̱
tyo̱kin.

10Ax veꞌem tseꞌe, utsta ajchta
utsta tsaꞌ̱aḏa, jeꞌ̱e̱ tseꞌe mꞌíxtadap
jeṯseꞌe nu̱yojk xyaknu̱keꞌ̱xnatáḵadat
jeṯs je̱ Nteꞌyameꞌe myaaxu̱xju̱du
jeṯseꞌe mvinko̱o̱jnjidi. Paṉ veꞌem tseꞌe
xtonda, ni je̱ vinꞌita tseꞌe mkakaꞌadat
jep̱ to̱kin jaa̱ṯp, 11máj̱um tseꞌe
myakꞌavaatsu̱xjadat je̱ it joma veꞌe
mtáḵadat jem̱ je̱ nMaj̱a̱ Vintsáṉamda
kyutojku̱n jo̱o̱tm, je̱ nYaktso̱o̱kpamda
Jesucristo jyeꞌ̱e,̱ je̱ kutojku̱n juuꞌ veꞌe
xaꞌ̱ma kaj̱x ijtnup.

12Xaꞌ̱ma aṯs miitseꞌe ntukjaaꞌmyéṯsta
juuꞌ aṯseꞌe tu̱nkaṯs, ó̱yam jeꞌ̱e̱ veꞌe xnu̱já-
vada jeṯseꞌe toꞌk aaj toꞌk jo̱o̱t mnaajkꞌít-
jada je̱ tyu̱v jeꞌ̱e̱ maa̱ṯ juuꞌ veꞌe mku-
vaj̱ktu. 13Veꞌemts aṯseꞌe njava jeṯs paṉ
vinxu̱p xaa̱j̱ aṯseꞌe njoojntyka yaja naxvi-
ijn, pyaatyp yꞌakee̱g̱uipts jeꞌ̱e̱ veꞌe jeṯs
aṯs miitseꞌe nvaajnjadat jeṯseꞌe veꞌem
mjoojntykadat, 14 ku̱x nmu̱jaꞌvip aṯseꞌe
jeṯs tso̱jkeꞌe aṯs ya̱ njaꞌvin du̱tukvaꞌat-
su̱t aṯs ya̱ nniꞌkx ya̱ nko̱pk juuꞌ veꞌe
o̱o̱ꞌkup, veꞌem ax joꞌn aṯseꞌe je̱ nMaj̱a̱
Vintsáṉamda Jesucristo vaꞌajts xvaajnji.
15Paṉ joma vaat aṯseꞌe xꞌo̱ꞌyixju̱, jeꞌ̱e̱ aṯ-
seꞌe ntuump jeṯs yaꞌ̱a̱ veꞌe jem̱ mvin-

maꞌyu̱n kaj̱xm xaꞌ̱ma xjayép̱tat ku aṯseꞌe
aa̱ꞌ̱kani nveꞌ̱nat.
Yꞌix tseꞌe je̱ Pedro je̱ Cristo je̱ myaj̱in

16Kaꞌa xa aa̱ṯseꞌe nmutaayvaaty je̱
maaydu̱k ku aa̱ṯs miitseꞌe ntuknu̱jaꞌvidi
je̱ maḵkin juuꞌ veꞌe jyayejpp je̱ nMaj̱a̱
Vintsáṉamda Jesucristo jeṯs ku veꞌe myi-
ijn, ya̱ nꞌavintso̱ viijnam aa̱ṯseꞌe ntukꞌix
je̱ maj̱in juuꞌ veꞌe jyayejpp. 17 Jem̱ xa
aa̱ṯseꞌe nveꞌna ku veꞌe je̱ Nteꞌyam je̱
vintsaꞌ̱kin jeṯs je̱ maj̱in myo̱o̱jyji ku
veꞌe toꞌk je̱ ayook yakmo̱tu, je̱ Nteꞌyam,
juuꞌ veꞌe nu̱jom du̱nu̱maj̱ikaj̱xp, jem̱eꞌe
chaa̱ꞌ̱n. Jidu̱ꞌu̱m tseꞌe vyaajñ: “Yaꞌ̱a̱ xa
veꞌe aṯs je̱ nꞌOnu̱k, juuꞌ aṯseꞌe o̱o̱y
ntuntsaj̱kp, o̱o̱yts aṯs yaꞌ̱a̱ veꞌe ntuntukx-
o̱o̱ndu̱k.” 18Nꞌamo̱tunajxts aa̱ṯseꞌe viinm
je̱ ayook juuꞌ veꞌe jem̱ tsapjo̱o̱tm tso̱o̱ꞌn
ku aa̱ṯseꞌe mpejt jeꞌ̱e̱ maa̱ṯ joma veꞌe je̱
kunuuꞌkx ko̱pk juuꞌ veꞌe kaj̱xm.

19Ax yaꞌ̱a̱ kaj̱x tseꞌe, nu̱yojk maḵkts
aa̱ṯseꞌe njaanchjáva je̱ ayook juuꞌ veꞌe
xyaktaajnjimdu je̱ Nteꞌyam je̱ yꞌay-
ook ko̱jtsnajxpataj̱kta. Veꞌem xa veꞌe je̱
Nteꞌyam je̱ yꞌayook ax joꞌn toꞌk je̱ kuja-
jpa je̱ kutaꞌ̱kxpa juuꞌ veꞌe du̱kujajp du̱ku-
taꞌ̱kxp jej̱a ko̱o̱ꞌts it jaa̱ṯ vanꞌit paat ku
veꞌe je̱ xaa̱j̱ pyítsumu̱t. O̱y xa veꞌe xtón-
dat paṉ myakvinkó̱pkadapeꞌe ya̱ ayook
vanꞌit paat ku veꞌe o̱y xvinmó̱tudat, veꞌe-
meꞌe mjáttat ax joꞌn je̱ maj̱a̱ maatsa
ku̱tyaꞌ̱kxꞌukvaajñ jem̱ mjaꞌvin kaj̱xmda.
20Yaꞌ̱a̱ tseꞌe du̱nu̱vinko̱pkikaj̱xp jeṯseꞌe
xjaaꞌmyéṯstat: Ni paṉa xa veꞌe je̱ yꞌav-
intso̱ vinmaꞌyu̱n kaj̱x kyaꞌo̱ꞌyixju̱ jeṯ-
seꞌe du̱ko̱jtsvaꞌatsu̱t je̱ Kunuuꞌkx Jatyán.
21Ku̱x kaꞌa veꞌe je̱ Nteꞌyam je̱ yꞌayook
je̱ jayu tyukjeꞌ̱yjidi ku̱x veꞌemeꞌe je̱ jayu
du̱tso̱kta, je̱ Espíritu Santo veꞌe je̱ jayu
je̱ vinmaꞌyu̱n du̱mo̱o̱ydu jeṯseꞌe du̱ko̱jt-
snáxtat je̱ Nteꞌyam je̱ yꞌayook.

Je̱ yakꞌixpaj̱kpada juuꞌ veꞌe taayidup
(Judas 4-13)

2 Ax jem̱ tseꞌe yꞌijt je̱ israeejlit jayu
maa̱ṯ paṉ paṉ jatyeꞌe natyijju̱dup

je̱ Nteꞌyam je̱ yꞌayook ko̱jtsnajxpada,
veꞌem ax joꞌn miits maa̱ṯ yꞌijttuvat
jeꞌ̱e̱ paṉ paṉ jatyeꞌe natyijju̱duvap je̱
Nteꞌyam je̱ yꞌayook ko̱jtsnajxpada.
Jeꞌ̱e̱ tseꞌe taayadap, tyukyakꞌixpáḵtap
tseꞌe juuꞌ veꞌe je̱ jayu du̱yakvintó̱kip,
kaꞌa tseꞌe ñatyukpáḵjadat je̱ Maj̱a̱
Vintsáṉ, juuꞌ veꞌe kuꞌo̱o̱ꞌkijidu. Ku̱x
tseꞌe veꞌem du̱tóndat, jatyji tseꞌe
vyintó̱kidat. 2 O̱yam tseꞌe vyeꞌema,
nu̱may tseꞌe du̱panaj̱kxtat je̱ kyo̱ꞌo̱y
tooꞌ, jeṯs jeꞌ̱e̱ kaj̱x juuꞌ veꞌe tyóndap,
kyo̱ꞌo̱ñu̱kó̱tsadapts jeꞌ̱e̱ veꞌe je̱ jayu
je̱ tyu̱v jeꞌ̱e.̱ 3Ku̱x o̱o̱yeꞌe je̱ meen
du̱tunnasꞌayó̱vada, jeꞌ̱e̱ kaj̱x tseꞌe je̱ jayu
juuꞌ veꞌe natyijju̱dup jeṯs jeꞌ̱e̱ veꞌe je̱
jayu du̱tukꞌíxtup je̱ tyu̱v jeꞌ̱e,̱ jeꞌ̱e̱ tseꞌe
mtukmumaaydu̱kjadap juuꞌ veꞌe je̱ jayu
myutaayvaattup. Veꞌem tseꞌe du̱tóndat
jeṯseꞌe mpaj̱ku̱xjadat je̱ meen juuꞌ veꞌe
mjayej̱ptup. Ju̱jpani tseꞌe je̱ Nteꞌyam
du̱nu̱paa̱j̱mtki jeṯseꞌe je̱ tsaachpaatu̱n
yakmo̱o̱ydinit, yakvintó̱kijadapts jeꞌ̱e̱
veꞌe je̱ Nteꞌyam.

4Kaꞌa xa veꞌe je̱ Nteꞌyam du̱to̱kin-
meeꞌkx je̱ aangelestaj̱k juuꞌ veꞌe to̱k-
intoondu, yꞌavíppidinuts jeꞌ̱e̱ veꞌe jem̱
it jo̱o̱tm juuꞌ veꞌe du̱nu̱ꞌavaꞌtikaj̱xp,
jem̱ tseꞌe du̱yakꞌitta ako̱o̱ꞌts it jo̱o̱tm
vanꞌit paat ku veꞌe je̱ tsaachpaatu̱n yak-
mo̱o̱ydinit, veꞌem jeꞌ̱e̱ veꞌe yꞌitta ax
joꞌn je̱ poxu̱ntaḵjayu juuꞌ veꞌe cadena
tsum. 5Kaꞌava tseꞌe je̱ Nteꞌyam du̱to̱k-
inmee̱ꞌ̱kxpa je̱ ju̱jpit jáyuda, kyej̱xeꞌe
je̱ naa̱ḵukó̱ma jeṯseꞌe du̱yakkutó̱kini je̱
ko̱ꞌo̱y jáyuda, je̱ Noeejji veꞌe yaktso̱o̱k,
jeꞌ̱e̱ juuꞌ veꞌe je̱ jayu du̱vaajnji juuꞌ
veꞌe pyaatyp yꞌakee̱g̱uip, jeṯs janu̱vux-
tojtu̱k je̱ jayu. 6Nay kaꞌava tseꞌe je̱
Nteꞌyam du̱to̱kinmee̱ꞌ̱kxpa je̱ jayu juuꞌ
veꞌe tsu̱u̱nidup yꞌijt jem̱ sodómait jeṯs

gomoorrait kyajpu̱n kaj̱xmda, je̱ jaa̱j̱n
maa̱ṯ tseꞌe du̱yakkutó̱kini, veꞌem tseꞌe
je̱ jayu du̱nu̱jávadat jeṯs tyukkuvejt-
peꞌe je̱ Nteꞌyam je̱ jayu je̱ tyo̱kin. 7 Je̱
Nteꞌyam tseꞌe du̱yaktso̱o̱k je̱ Lot, toꞌk
je̱ o̱y jayu juuꞌ veꞌe tu̱v jáyuvip joo-
jntykip yꞌijt jeṯseꞌe o̱o̱y tyunvinmaꞌyu̱n-
mo̱o̱jyji je̱ jayu je̱ kyo̱ꞌo̱y joojntykin
kaj̱xta juuꞌ veꞌe du̱kamaj̱ap̱aa̱m̱du ti veꞌe
je̱ Nteꞌyam chaj̱kp. 8Ku̱x ku veꞌe jy-
oojntyki jeꞌ̱e̱ maa̱ṯ je̱ Lot, juuꞌ veꞌe
tu̱v jáyuvip joojntykip yꞌijt, yꞌix myó̱-
tuts jeꞌ̱e̱ veꞌe juuꞌ veꞌe tyoondu kyo̱jt-
stu ka ó̱yap, o̱o̱y tseꞌe du̱tunnu̱tsaachv-
inmaajy je̱ jayu je̱ kyo̱ꞌo̱y jeꞌ̱e̱ kaj̱x
juuꞌ veꞌe tyoondu. 9Ax veꞌem tseꞌe je̱
Nteꞌyam du̱nu̱java vintso̱ veꞌe du̱putáḵa-
dat je̱ jayu juuꞌ veꞌe tu̱v jáyuvidup joo-
jntykidup jeṯseꞌe veꞌem kyakaꞌadat jep̱
to̱kin jaa̱ṯp, ñu̱jaꞌvivapts jeꞌ̱e̱ veꞌe vintso̱
veꞌe apaa̱m̱du̱kani du̱jayep jeṯseꞌe du̱-
mo̱o̱ynit je̱ tsaachpaatu̱n je̱ to̱kin toom-
pataj̱kta, 10 jeꞌ̱e̱ veꞌe vinko̱pk paṉ paṉ
jatyeꞌe du̱yaktoondup je̱ yꞌavintso̱ vin-
maꞌyu̱nda jeṯseꞌe kyanapyám̱jada jep̱ ku-
tojku̱n paꞌtkup.
Ax kaꞌats jeꞌ̱e̱ veꞌe chaꞌ̱ag̱ada je̱ jayu

juuꞌ veꞌe natyijju̱dup je̱ Nteꞌyam je̱ yꞌay-
ook ko̱jtsnajxpada, maj̱ tseꞌe ñayjáva-
jada, vyinko̱jtspej̱ttupts jeꞌ̱e̱ veꞌe paṉ
paṉ jatyeꞌe ijttup jem̱ tsapjo̱o̱tm. 11Ax
kaꞌa tseꞌe veꞌem du̱tonda je̱ aangelestaj̱k.
O̱yam tseꞌe nu̱yojk je̱ maḵkin jeṯs je̱ ku-
tojku̱n du̱jayep̱ta je̱ aangelestaj̱k jeṯs ni
kaꞌa veꞌe je̱ jayu juuꞌ veꞌe veꞌem natyi-
jju̱dup, kaꞌa tseꞌe je̱ aangelestaj̱k du̱nu̱x-
aꞌ̱aa̱da jej̱a je̱ Nteꞌyam vyinkujk paṉ paṉ
jatyeꞌe ijttuvap jem̱ tsapjo̱o̱tm.

12Ax je̱ jayu tseꞌe juuꞌ veꞌe veꞌem
natyijju̱dup, jeꞌ̱e̱ tseꞌe du̱toondup juuꞌ
veꞌe cho̱jktup je̱ yꞌavintso̱ vinmaꞌyu̱n
kaj̱xta, veꞌem xa jeꞌ̱e̱ veꞌeda ax joꞌn je̱
táṉu̱k juuꞌ veꞌe du̱katipayo̱ꞌyp, juuꞌ veꞌe
keꞌ̱xp jeṯseꞌe yakmátsu̱t jeṯseꞌe yꞌo̱o̱ꞌku̱t,
kaꞌa tseꞌe du̱vinmó̱tuda je̱ maj̱in juuꞌ
veꞌe jyayej̱ptup paṉ paṉ jatyeꞌe vyinko̱jt-

spej̱ttup. Vintó̱kidapts jeꞌ̱e̱ veꞌeda, veꞌem
ax joꞌn je̱ yukjo̱o̱tmit táṉu̱k ku veꞌe
jatyji je̱ yꞌo̱o̱ꞌku̱n yakmaꞌ̱a.̱ 13Tsaach-
paaꞌttapts jeꞌ̱e̱ veꞌe veꞌem ax joꞌn je̱ viijnk
jayu du̱yaktsaachpaatti. O̱o̱y tseꞌe du̱-
tuntso̱kta jeṯseꞌe xu̱u̱ju̱n du̱tóndat jyatía
juuꞌ veꞌe yꞌo̱yjaꞌvidup, tso̱ꞌo̱tyoꞌnu̱nts
jeꞌ̱e̱ veꞌe jeṯs kaꞌats jeꞌ̱e̱ veꞌe du̱paaꞌty
du̱ꞌakee̱g̱a juuꞌ veꞌe tyoondup ku veꞌe
xmaa̱ṯkáyda xmaa̱ṯꞌooꞌkta. O̱o̱yts jeꞌ̱e̱
veꞌe du̱tunꞌo̱yjávada ku veꞌe je̱ kyo̱ꞌo̱y
jeꞌ̱e̱ du̱tonda.

14Ku veꞌe je̱ taꞌ̱ax̱taj̱k du̱ꞌixta,
myaa̱ṯnayjayep̱uvaajnju̱dupts jeꞌ̱e̱
veꞌe. Kaꞌa tseꞌe du̱maso̱ꞌo̱kta je̱ kyo̱ꞌo̱y
joojntykinda. Vyinꞌaa̱ꞌ̱ndupts jeꞌ̱e̱ veꞌe
je̱ jayu juuꞌ veꞌe du̱kaꞌo̱ynu̱jaꞌvidup
juuꞌ veꞌe je̱ Nteꞌyam chaj̱kp. Yujta
tseꞌe jeṯseꞌe du̱nasꞌayó̱vada paṉ ti jaty.
Ko̱ꞌo̱y nu̱ko̱tsa tseꞌe yꞌitta. 15Myaso̱o̱ktu
tseꞌe je̱ tu̱vu̱tooꞌ jeṯseꞌe tyooꞌtó̱kidi,
pyanaj̱kxtu tseꞌe je̱ tooꞌ juuꞌ veꞌe je̱
Balaam pyaj̱k, je̱ Beor je̱ myajntk,
juuꞌ veꞌe je̱ meen du̱ꞌukpaḵuvaan je̱
kyo̱ꞌo̱y jeꞌ̱e̱ kaj̱x juuꞌ veꞌe yꞌuktonuvaan.
16Ax tuknaꞌ̱mu̱xju tseꞌe toꞌk je̱ burra
juuꞌ veꞌe muko̱jtsju je̱ jayu je̱ yꞌaaj
je̱ yo̱ꞌkt maa̱ṯ. O̱yameꞌe je̱ Balaam
du̱ko̱jtsnajxy je̱ Nteꞌyam je̱ yꞌayook,
kaꞌats jeꞌ̱e̱ veꞌe je̱ Nteꞌyam du̱yakjajty
jeṯs jeꞌ̱e̱ veꞌe du̱tónu̱t juuꞌ veꞌe ka víjap
yꞌuktonuvaan.

17Veꞌem xa veꞌe je̱ jáyuda ax
joꞌn je̱ moꞌot juuꞌ veꞌe tu̱tyaa̱ṯsni,
veꞌem ax joꞌn je̱ vínu̱ts juuꞌ veꞌe
je̱ maḵk po̱j o̱o̱y tunyakpapo̱jjup,
ñu̱paa̱j̱mtki tseꞌe je̱ Nteꞌyam jeṯseꞌe
yꞌijttinit joma veꞌe du̱nu̱ko̱o̱ꞌtsikú̱x.
18Namyáj̱ijup tseꞌe du̱ko̱tsta juuꞌ veꞌe
kyanu̱jaꞌvidup, vaandupts jeꞌ̱e̱ veꞌe
jeṯs kaꞌa jeꞌ̱e̱ veꞌe tyó̱kina ku veꞌe je̱
jayu je̱ yꞌavintso̱ vinmaꞌyu̱n du̱yaktún,
veꞌem tseꞌe du̱vinꞌaa̱ꞌ̱nda je̱ jayu juuꞌ
veꞌe námnum du̱maso̱o̱ktup je̱ kyo̱ꞌo̱y
tooꞌ. 19Tyukvinvaꞌnidupts jeꞌ̱e̱ veꞌe
jeṯseꞌe naspaḵa yꞌíttat; ax viinm tseꞌe

yꞌitta jem̱ je̱ to̱kin kyaꞌ̱m. Ku̱x jeꞌ̱e̱
veꞌe je̱ jayu myutuump myupu̱jkp
paṉ ti veꞌe kaꞌ̱mijup. 20Ku̱x paṉ
ta̱ tseꞌe je̱ vinꞌaa̱ꞌ̱mpa du̱nu̱jávada
je̱ nMaj̱a̱ Vintsáṉamda jyeꞌ̱e,̱ je̱
nYaktso̱o̱kpamda Jesucristo jyeꞌ̱e,̱ jeṯs
jeꞌ̱e̱ kaj̱x tseꞌe du̱maso̱o̱kti je̱ kyo̱ꞌo̱y
jeꞌ̱e̱ juuꞌ veꞌe ijtp yaja naxviijn, paṉ
myaa̱ṯnavyaa̱ꞌ̱njidinuvapts jeꞌ̱e̱ veꞌe
jadoꞌk nax je̱ naxviijnit je̱ kyo̱ꞌo̱y jeꞌ̱e,̱
nu̱yojkts jeꞌ̱e̱ veꞌe jep̱ to̱kin jaa̱ṯp
tyándat je̱ jáyuda jeṯs kaꞌa veꞌe ku veꞌe
ku̱du̱kanu̱jaꞌvidi je̱ tyu̱v jeꞌ̱e.̱ 21Nu̱yojk
o̱y xa veꞌe ku̱yꞌijtu̱xjidi je̱ jayu ku veꞌe
ku̱du̱kanu̱jaꞌvidi juuꞌ veꞌe pyaatyp
yꞌakee̱g̱uip jeṯs kaꞌa veꞌe ku veꞌe
du̱nu̱jávada je̱ kunuuꞌkx pavaꞌnu̱n juuꞌ
veꞌe yakvaajnjidu jeṯseꞌe du̱maso̱o̱ktini.
22Veꞌemts jeꞌ̱e̱ veꞌeda ax joꞌn ya̱ kaṯs:
“Yꞌavimpijtinuvapts jeꞌ̱e̱ veꞌe je̱ ok
juuꞌ veꞌe tu̱du̱ꞌukꞌu̱u̱ꞌts”, nay veꞌempa
tseꞌe: “Je̱ kee̱m̱ juuꞌ veꞌe tu̱yꞌuktsiꞌiv,
namyo̱ꞌo̱tspataa̱ꞌ̱pjinuvapts jeꞌ̱e̱ veꞌe
jadoꞌk nax”.

Miinnuvap tseꞌe jadoꞌk
nax je̱ Maj̱a̱ Vintsáṉ

3 Utsta ajchta utsta tsaꞌ̱aḏa, juuꞌ aṯ-
seꞌe o̱o̱y ntuntso̱jktup, yaꞌ̱a̱ veꞌe je̱

mumej̱tsk naḵ juuꞌ aṯs miitseꞌe ntuknu̱-
jaꞌyidup. Yam aṯseꞌe mej̱tsk naḵ kaj̱xm
mpu̱m jeṯseꞌe ntukjaaꞌmyéṯstat juuꞌ veꞌe
mnu̱jaꞌvidup, veꞌem tseꞌe o̱y xpayo̱ꞌo̱y-
dat juuꞌ veꞌe o̱y jeṯs vaꞌajts. 2Ntsaj̱kp
xa aṯseꞌe jeṯseꞌe xjaaꞌmyéṯstat juuꞌ veꞌe
ju̱jpani yꞌavaꞌnidu je̱ Nteꞌyam je̱ vyaꞌa-
jts jo̱o̱t ayook ko̱jtsnajxpataj̱kta, nay
veꞌempa je̱ pavaꞌnu̱n juuꞌ veꞌe myak-
taꞌnu̱xju̱du je̱ kyukáṯsiva kaj̱xta je̱ Ma-̱
ja̱ Vintsáṉ, je̱ nYaktso̱o̱kpamda. 3Mu-
toꞌk viijn, nu̱jávada tseꞌe jeṯs ku veꞌe
tyám̱init je̱ itaḵax̱, jem̱ tseꞌe je̱ jayu
vyeꞌ̱nadat paṉ paṉ jatyeꞌe du̱tóndap je̱
ka ó̱yap juuꞌ veꞌe cho̱jktup je̱ yꞌav-
intso̱ vinmaꞌyu̱n kaj̱x. Mtukxiꞌikjadapts
miits jeꞌ̱e̱ veꞌe, 4 jidu̱ꞌu̱m tseꞌe vyaꞌan-

dat: “Veꞌem xa miitseꞌe mvaꞌanda jeṯs
yaktaaneꞌe je̱ Jesús je̱ ko̱jtstán jeṯs mi-
innuvap jeꞌ̱e̱ veꞌe jadoꞌk nax. ¿Ax jó-
mats jeꞌ̱e̱ veꞌe yꞌit? eo̱̱ꞌktu xa veꞌe je̱
ju̱jpit jáyuda. Veꞌem ax joꞌn yꞌijt ku
veꞌe ya̱ it cho̱o̱ꞌntk, nay vanxú̱pjyamts
jeꞌ̱e̱ veꞌe yꞌit u̱xyam paat.” Jidu̱ꞌu̱m tseꞌe
vyaꞌandat. 5Ax akej̱xtkam tseꞌe du̱ka-
maj̱ap̱am̱da jeṯs je̱ Nteꞌyam je̱ yꞌayook
kaj̱x tseꞌe ju̱jp xu̱p jyej̱i ya̱ tsajmit it jeṯs
ya̱ naxviijnit it. Je̱ naa̱j̱ kaj̱x tseꞌe jeṯs
jem̱ naa̱j̱ itu̱kojkm je̱ naax yakpu̱u̱jm.
6 Je̱ naa̱j̱ kaj̱xpa tseꞌe je̱ Nteꞌyam du̱yakv-
into̱ki je̱ ju̱jpit naxviijnit it ku veꞌe
je̱ naa̱ḵukó̱ma tyoojnji. 7 Je̱ Nteꞌyam je̱
yꞌayook kaj̱xpa tseꞌe ya̱ tsajmit it jeṯs ya̱
naxviijnit it apaa̱m̱du̱ka du̱yakꞌit jeṯseꞌe
kyutó̱kiyu̱t je̱ jaa̱j̱n maa̱ṯ. Veꞌem tseꞌe
du̱yakꞌit vanꞌit paat ku veꞌe yakto̱kim-
payo̱ꞌydinit jeṯseꞌe vyintó̱kidinit je̱ jayu
juuꞌ veꞌe ko̱ꞌo̱yjoojntykidup.

8Utsta ajchta utsta tsaꞌ̱aḏa, juuꞌ aṯ-
seꞌe o̱o̱y ntuntso̱jktup, jaaꞌmyéṯsta tseꞌe
jeṯs veꞌemeꞌe je̱ Nteꞌyam du̱java toꞌk xaa̱j̱
ax joꞌn miijl joojnt ku̱yꞌijt, veꞌemts jeꞌ̱e̱
veꞌe du̱jaꞌviva miijl joojnt ax joꞌn toꞌk
xaa̱j̱ ku̱yꞌijt. 9Kaꞌa xa veꞌe je̱ Nteꞌyam
du̱jakakutyonuvaꞌañ juuꞌ veꞌe vyaajntk,
kaꞌa tseꞌe jatyji je̱ jayu je̱ tyo̱kin du̱tukku-
vet, veꞌem jeꞌ̱e̱ veꞌe du̱jatsaḵ jeṯseꞌe ni
paṉa ku̱kyavinto̱ki, jyatsaj̱kpts jeꞌ̱e̱ veꞌe
jeṯseꞌe ku̱vyinmayu̱mpijttini jeṯseꞌe ku̱-
du̱maso̱o̱ktini je̱ kyo̱ꞌo̱y joojntykinda.

10Veꞌem ax joꞌn je̱ jayu kavinmaayp
yꞌit ku veꞌe je̱ mee̱ꞌ̱tspa jyeꞌya ko̱o̱ꞌts jeṯ-
seꞌe myee̱ꞌ̱tsu̱t, nay veꞌempa tseꞌe kavin-
maayp je̱ jayu vyeꞌ̱nadat je̱ xaa̱j̱ ku veꞌe
je̱Maj̱a̱ Vintsáṉ myiinnuvat. Veꞌemts jeꞌ̱e̱
veꞌe maḵk yakmo̱tu vanꞌit ax joꞌn je̱ to̱ya
pyu̱j chaꞌpxy, to̱kyáx̱upts jeꞌ̱e̱ veꞌe paṉ
ti jatyeꞌe ijtp jem̱ tsajviinm jeṯs yaja
naxviijn.

11 Jeꞌ̱e̱ kaj̱x tseꞌe, ku̱xeꞌe yaꞌ̱a̱ nu̱jom
kyuto̱kikáx̱u̱t, ¿vintso̱s jeꞌ̱e̱ veꞌe du̱tsaḵ
jeṯseꞌe je̱ Nteꞌyam je̱ myaj̱in kaj̱x njoo-
jntykimdat nmaxviijnimdat? Veꞌem tseꞌe

du̱tsaḵ jeṯseꞌe je̱ Nteꞌyam je̱ myaj̱in kaj̱x
njoojntykimdinit 12namvaateꞌe nꞌaꞌíx-
umda je̱ xaa̱j̱ juuꞌ veꞌe je̱ Nteꞌyam ñu̱-
paa̱j̱mtki. Jeꞌ̱e̱ tseꞌe mtóndap mkó̱tstap
vintso̱ veꞌe jatyji je̱ xaa̱j̱ myínu̱t. Je̱
xaa̱j̱ tseꞌe ya̱ tsajmit it tyo̱kyaj̱xnit, tuk-
jaꞌ̱yikaj̱xnupts jeꞌ̱e̱ veꞌe juuꞌ jatyeꞌe ijtp
jem̱ tsajviinm, ku̱x maḵkeꞌe o̱o̱y tyun-
tó̱yu̱t. 13Ax je̱ Nteꞌyam tseꞌe vaan jeṯs
jéj̱apeꞌe je̱ nam tsajp je̱ nam naax, jem̱
joma veꞌe yaktónu̱t juuꞌ veꞌe pyaatyp
yꞌakee̱g̱uip. Ax jeꞌ̱eṯs jeꞌ̱e̱ veꞌe je̱ yꞌo̱y jeꞌ̱e̱
juuꞌ veꞌe nꞌaꞌíxumdup.

14Ax veꞌem tseꞌe, miitsta, juuꞌ aṯ-
seꞌe o̱o̱y ntuntso̱jktup, aꞌixta ku veꞌe je̱
xaa̱j̱ jyeꞌ̱ynit. Jeꞌ̱e̱ tseꞌe mtóndap mkó̱t-
stap jeṯseꞌe jem̱ je̱ Nteꞌyam vyinkojkm
mꞌijttinit o̱y jeṯs vaꞌajts, kaꞌa veꞌe paṉ
je̱ to̱kin maa̱ṯ mpaaꞌtjadat, o̱y jo̱o̱teꞌe
mꞌijttinit jeꞌ̱e̱ maa̱ṯ. 15Payo̱ꞌo̱yda vintso̱
veꞌe je̱ Nteꞌyam je̱ jayu je̱ tyo̱kin jatyji
du̱katukkuveṯta. Veꞌem tseꞌe du̱tún jeṯ-
seꞌe du̱jayej̱ptinit je̱ joojntykin juuꞌ veꞌe
xaꞌ̱ma kaj̱x ijtp, veꞌem ax joꞌn je̱ nꞌút-
samda je̱ nꞌajchamda Pablo mtuknu̱jaꞌy-
ijidi je̱ vijin je̱ kej̱u̱n maa̱ṯ juuꞌ veꞌe
je̱ Nteꞌyam mo̱o̱jyju. 16Veꞌem yaꞌ̱a̱ veꞌe
ax joꞌn je̱ Pablo vyaꞌañ jem̱ nu̱jom naḵ

kaj̱xm juuꞌ veꞌe jyaayp. Jem̱ xa veꞌe
juuꞌ veꞌe tsoꞌox yakvinmó̱tup juuꞌ veꞌe
jyaayp; ax je̱ jayu juuꞌ veꞌe du̱kaꞌo̱ynu̱-
jaꞌvidup je̱ Nteꞌyam je̱ yꞌayook, kaꞌats
jeꞌ̱e̱ veꞌe du̱yakkó̱pkada vintso̱ veꞌe juuꞌ
jaty yꞌíxuva, kyo̱jtsvaatstupts jeꞌ̱e̱ veꞌe
veꞌem ax joꞌn du̱kapaaꞌty du̱kahꞌakee̱g̱a,
veꞌem ax joꞌn du̱tonda maa̱ṯ je̱ vi-
ijnk naḵ juuꞌ veꞌe ijttup jep̱ Kunuuꞌkx
Jatyán ku̱jxp. ¡Naajkvintó̱kijidupts jeꞌ̱e̱
veꞌe ku̱xeꞌe veꞌem du̱tonda!

17Axmiitsta, juuꞌ aṯseꞌe o̱o̱y ntuntso̱jk-
tup, mnu̱jaꞌvidinupts miits yaꞌ̱a̱ veꞌe.
Jeꞌ̱e̱ kaj̱x tseꞌe, ó̱yameꞌe tam̱ mꞌitta
je̱ Nteꞌyam maa̱ṯ, naajkꞌítjadats viji
kej jeṯseꞌe veꞌem mkayakkaꞌajadat jep̱
to̱kin jaa̱ṯp je̱ jayu juuꞌ veꞌe du̱ka-
maj̱ap̱aa̱m̱dup juuꞌ veꞌe je̱ Nteꞌyam
chaj̱kp, je̱ jayu juuꞌ veꞌe je̱ viijnk
jayu du̱tukꞌíxtup juuꞌ veꞌe kyapaatyp
kyahꞌakee̱g̱uip. 18Paṉ vintso̱ veꞌe ya̱
it ñaxy, jeꞌ̱e̱ tseꞌe mtóndap mkó̱tstap
jeṯseꞌe nu̱yojk o̱y xꞌíxadat je̱ nMaj̱a̱
Vintsáṉamda, je̱ nYaktso̱o̱kpamda Je-
sucristo, jeṯseꞌe nu̱yojk mnaajkꞌítjadat
je̱ myaaꞌyu̱n maa̱ṯ. ¡U̱xyam jeṯs xaꞌ̱ma
kaj̱xts jeꞌ̱e̱ veꞌe yakmaj̱a yakjaancha yꞌi-
jtnit! Amén.

Yaꞌ̱a̱ tseꞌe je̱ mutoꞌk naḵ
juuꞌ veꞌe je̱ Juan jyaay

Je̱ Kaṯs je̱ Ayook tseꞌe je̱
joojntykin du̱kaꞌ̱mip

1 Je̱ Kaṯs je̱ Ayook kaj̱xts aṯs miitseꞌe
nnu̱jáyada. Jeꞌ̱e̱ tseꞌe je̱ joojntykin

du̱kaꞌ̱mip, jeꞌ̱e̱ tseꞌe ijt kaꞌanumeꞌe ya̱
it cho̱o̱ꞌndu̱k vyeꞌna. Nꞌamo̱tunajxts aa̱ṯs
jeꞌ̱e̱ veꞌe, jeṯs aa̱ṯseꞌe ya̱ nviijn ntukꞌix,
jeṯs aa̱ṯseꞌe ya̱ nkaꞌ̱aj̱ ntuktaa̱j̱n. 2 Jeꞌ̱e̱
tseꞌe jayuvimpijt jeṯseꞌe ñaajknu̱keꞌ̱x-
nataj̱kiji jej̱a aa̱ṯs nvinkujk. Ax jeꞌ̱e̱ paṉ
aa̱ṯseꞌe nꞌix, jeꞌ̱e̱ tseꞌe jyeꞌ̱e̱ juuꞌ aa̱ṯs mi-
itseꞌe nvaajnjidup. Jeꞌ̱e̱ tseꞌe du̱kaꞌ̱mip je̱
joojntykin juuꞌ veꞌe xaꞌ̱ma kaj̱x ijtp. Je̱
Nteꞌyammaa̱ṯts jeꞌ̱e̱ veꞌe yꞌijt jeṯseꞌe ñaa-
jknu̱keꞌ̱xnataj̱kiji jej̱a aa̱ṯs nvinkujk. 3Ax
jeꞌ̱e̱ paṉ aa̱ṯseꞌe nꞌix nmo̱tu, jeꞌ̱eṯs jeꞌ̱e̱
veꞌe jyeꞌ̱e̱ juuꞌ aa̱ṯs miitseꞌe nvaajnjidup
jeṯseꞌe xjayej̱ptuvat aa̱ṯs maa̱ṯ je̱ joojn-
tykin juuꞌ jeꞌ̱e̱ veꞌe yajkyp. Ax je̱ joojn-
tykin juuꞌ aa̱ṯseꞌe yakmo̱o̱y, njayejppts
aa̱ṯs jeꞌ̱e̱ veꞌe maa̱ṯ je̱ Dios Teeꞌ jeṯs maa̱ṯ
je̱ yꞌOnu̱k Jesucristo. 4Ntuknu̱jaꞌyidupts
aṯs miits yaꞌ̱a̱ veꞌe jeṯseꞌe puꞌuk avaada
nxo̱o̱jntkumdinit.

Tum je̱ ajajtk maa̱ṯts
jeꞌ̱e̱ veꞌe je̱ Nteꞌyam

5 Je̱ ayook tseꞌe juuꞌ aa̱ṯseꞌe xvaajnji
jeṯs aa̱ṯseꞌe nꞌamo̱tunajxy, jeꞌ̱eṯs aa̱ṯs mi-
itseꞌe nvaajnjidup. Jidu̱ꞌu̱mts jeꞌ̱e̱ veꞌe
vyaꞌañ: Ni vinxu̱pa xa veꞌe ko̱o̱ꞌts kyaꞌit
joma veꞌe je̱ Nteꞌyam, tum je̱ ajajtk
maa̱ṯts jeꞌ̱e̱ veꞌe. 6Paṉ vaꞌnumdup xa
veꞌe jeṯs njayej̱pumdupeꞌe ya̱ joojntykin
je̱ Nteꞌyam maa̱ṯ jeṯseꞌe nto̱kintoꞌnumda,
veꞌem tseꞌe nꞌijtumda ax joꞌn je̱ jayu juuꞌ
veꞌe yo̱ꞌydup jej̱a ako̱o̱ꞌts it jaa̱ṯ, taay-
imdupts u̱u̱ꞌmeꞌe jeṯseꞌe nkatoꞌnumda je̱
tyu̱v jeꞌ̱e.̱ 7Ax paṉ ntoꞌnumdup tseꞌe
je̱ tyu̱v jeꞌ̱e,̱ veꞌem ax joꞌn je̱ Nteꞌyam
du̱tún je̱ tyu̱v jeꞌ̱e,̱ ijtumdup tseꞌe ax joꞌn

je̱ jayu juuꞌ veꞌe yo̱ꞌydup jej̱a ajajtk it
jaa̱ṯ, njayej̱pumdup tseꞌe ya̱ joojntykin
je̱ Nteꞌyam maa̱ṯ, jeṯs je̱ yꞌOnu̱k Jesús
je̱ yꞌo̱o̱ꞌku̱n kaj̱x tseꞌe xtuknu̱vaatsumda
nu̱jom je̱ ntó̱kinamda.

8Paṉ vaꞌnumdup xa veꞌe jeṯs
kaꞌa veꞌe je̱ to̱kin njayej̱pumda,
nnavyinꞌaa̱ꞌ̱numju̱dupts u̱u̱ꞌmeꞌe
viinm jeṯs kaꞌa tseꞌe je̱ tyu̱v jeꞌ̱e̱ yꞌit
yam njaꞌvin kaj̱xmamda. 9Ax paṉ
nꞌavaꞌnimdupts u̱u̱ꞌmeꞌe je̱ ntó̱kinamda,
nnu̱jaꞌvimdup tseꞌe jeṯs tyuumpeꞌe je̱
Nteꞌyam juuꞌ veꞌe pyaatyp yꞌakee̱g̱uip,
xto̱kinmee̱ꞌ̱kxumdapts u̱u̱ꞌm jeꞌ̱e̱ veꞌe
jeṯseꞌe xtuknu̱vaatsumdat nu̱jom juuꞌ
jatyeꞌe ka ó̱yap. 10Ax paṉ vaꞌnumdup
tseꞌe jeṯs kaꞌa veꞌe tii je̱ ntó̱kinamda,
veꞌemts jeꞌ̱e̱ veꞌe yakvinmo̱tu jeṯs
taayipeꞌe je̱ Nteꞌyam, kaꞌa tseꞌe je̱
yꞌayook nꞌitu̱mo̱ꞌyumda jeṯseꞌe yꞌítu̱t
yam njaꞌvin kaj̱xmamda.

Xnu̱ténimdup tseꞌe je̱ Cristo

2Miitsta, juuꞌ aṯseꞌe nꞌonu̱kjaꞌvidup,
jeꞌ̱e̱ kaj̱xts aṯseꞌe ya̱ naḵ njaꞌa jeṯ-

seꞌe mkato̱kintóndat. Ax paṉ paṉ tseꞌe
nu̱nto̱kintoomp, njayej̱pumdup tseꞌe toꞌk
paṉeꞌe xnu̱ténimdup jem̱ je̱ Nteꞌyam
vyinkojkm, je̱ Jesucriistots jeꞌ̱e̱ veꞌe, juuꞌ
veꞌe du̱toomp du̱ko̱jtsp juuꞌ veꞌe pyaatyp
yꞌakee̱g̱uip. 2 Jeꞌ̱e̱ tseꞌe xkuꞌo̱o̱ꞌkimdu jeṯ-
seꞌe je̱ ntó̱kinamda xtuknu̱vaatsumdinit;
ka u̱u̱ꞌmjyap tseꞌe je̱ ntó̱kinamda xtuknu̱-
vaatsumdap, nay veꞌempa veꞌe jeṯseꞌe
du̱tuknu̱vaatstinit je̱ jayu je̱ tyo̱kin vinx-
u̱p toꞌk it toꞌk naxviijn.

3Vaꞌajts tseꞌe nnu̱jaꞌvimda jeṯs nꞌíx-
amda veꞌe je̱ Nteꞌyam paṉ nkuty-
oꞌnumdupeꞌe jeꞌ̱e̱ je̱ pyavaꞌnu̱n. 4Paṉ
vaamp xa veꞌe je̱ jayu: “Nꞌixa xa aṯs jeꞌ̱e”̱,
jeṯseꞌe du̱kakutyún jeꞌ̱e̱ je̱ pyavaꞌnu̱n,
taayipts jeꞌ̱e̱ veꞌe, kaꞌa veꞌe jem̱ jyaꞌvin
kaj̱xm je̱ Nteꞌyam. 5Ax paṉ paṉ tseꞌe
du̱kutyoomp jeꞌ̱e̱ je̱ pyavaꞌnu̱n, puꞌuk
avaada tseꞌe jem̱ jyaꞌvin kaj̱xm yꞌit
je̱ Nteꞌyam je̱ cho̱jku̱n. Jidu̱ꞌu̱m tseꞌe

nnu̱jaꞌvimda jeṯs ijtumdupeꞌe jem̱ je̱
Nteꞌyam jyaꞌvin kaj̱xm: 6 Jeꞌ̱e̱ juuꞌ veꞌe
vaamp jeṯs jem̱ jeꞌ̱e̱ veꞌe je̱ Nteꞌyam
jyaꞌvin kaj̱xm yꞌit, vinko̱pkts jeꞌ̱e̱ veꞌe jeṯ-
seꞌe veꞌem jyoojntykat ax joꞌn je̱ Jesús
jyoojntyki.

7Miitsta, juuꞌ aṯseꞌe o̱o̱y ntuntso̱jktup,
kaꞌa xa aṯs miitseꞌe ntuknu̱jáyada
toꞌk je̱ nam pavaꞌnu̱n, jeꞌ̱e̱ veꞌe juuꞌ
veꞌe mꞌamo̱tunajxtu jeṯseꞌe jém̱ani
xjayej̱pꞌukvaandi, je̱ ayookts jeꞌ̱e̱ veꞌe
juuꞌ veꞌe myakvaajnjidu. 8 O̱yam tseꞌe
vyeꞌema, ntuknu̱jaꞌyidupts aṯs miitseꞌe
toꞌk je̱ nam pavaꞌnu̱n juuꞌ veꞌe tyú̱vam,
juuꞌ veꞌe je̱ Cristo du̱yaknu̱keꞌ̱xnataj̱ki
jeṯs miitseꞌe xyaknu̱keꞌ̱xnataj̱kiduva,
ku̱x najxp xa veꞌe ya̱ it ku veꞌe je̱
jayu yꞌitta kupiꞌijts kuko̱o̱ꞌts, ajajnup
ataꞌ̱kxnupts jeꞌ̱e̱ veꞌe u̱xyam je̱ tyu̱v jeꞌ̱e.̱

9Paṉ vaamp xa veꞌe je̱ jayu jeṯs veꞌem
jeꞌ̱e̱ veꞌe ax joꞌn je̱ jayu juuꞌ veꞌe yo̱ꞌyp
jej̱a ajajtk it jaa̱ṯ, paṉ kaꞌa tseꞌe du̱tsaḵ
je̱ yꞌuts je̱ yꞌajch maa̱ṯ je̱ yꞌuts je̱ chaꞌ̱a,̱
veꞌemts jeꞌ̱e̱ veꞌe ax joꞌn je̱ jayu juuꞌ veꞌe
yo̱ꞌyp jej̱a ako̱o̱ꞌts it jaa̱ṯ. 10Paṉ paṉ tseꞌe
du̱tso̱jkp je̱ yꞌuts je̱ yꞌajch maa̱ṯ je̱ yꞌuts
je̱ chaꞌ̱a,̱ veꞌemts jeꞌ̱e̱ veꞌe ax joꞌn je̱ jayu
juuꞌ veꞌe yo̱ꞌyp jej̱a ajajtk it jaa̱ṯ, kaꞌats
jeꞌ̱e̱ veꞌe ti ka ó̱yap du̱jayep juuꞌ veꞌe
yakkaꞌajup jep̱ to̱kin jaa̱ṯp. 11Ax paṉ paṉ
tseꞌe du̱katso̱jkp je̱ yꞌuts je̱ yꞌajch maa̱ṯ je̱
yꞌuts je̱ chaꞌ̱a,̱ veꞌemts jeꞌ̱e̱ veꞌe ax joꞌn je̱
jayu juuꞌ veꞌe yo̱ꞌyp jej̱a ako̱o̱ꞌts it jaa̱ṯ,
kaꞌats jeꞌ̱e̱ veꞌe du̱nu̱java paṉ joma veꞌe
ñu̱jkx, ku̱x je̱ viints jayu joꞌn jeꞌ̱e̱ veꞌe
yo̱ꞌo̱y.

12Piꞌk ónu̱kta, nnu̱jaꞌyidupts
aṯs miitseꞌe ku̱x je̱ Nteꞌyameꞌe
mto̱kinmee̱ꞌ̱kxju̱du jeꞌ̱e̱ kaj̱x ku
veꞌe xjaanchjávada je̱ Jesucristo.
13Onu̱k teeꞌda, nnu̱jaꞌyidupts aṯs
miitseꞌe ku̱xeꞌe xꞌíxada jeꞌ̱e̱ paṉeꞌe ijtp
kaꞌanumeꞌe ya̱ it cho̱o̱ꞌndu̱k vyeꞌna
jeṯs u̱xyam paat. Muutskit ónu̱kta,
nnu̱jaꞌyidupts aṯs miitseꞌe ku̱xeꞌe
xꞌamaa̱ḏaaguidi je̱ ko̱ꞌo̱yjáyuvap

juuꞌ veꞌe du̱nu̱vintsaṉikaj̱xp je̱
ko̱ꞌo̱yjayuvaptaj̱kta.
Piꞌk ónu̱kta, nnu̱jaꞌyidupts aṯs miit-

seꞌe ku̱xeꞌe xꞌíxada je̱ Dios Teeꞌ. 14Onu̱k
teeꞌda, nnu̱jaꞌyidupts aṯs miitseꞌe ku̱x-
eꞌe xꞌíxada jeꞌ̱e̱ paṉeꞌe ijtp kaꞌanumeꞌe
ya̱ it cho̱o̱ꞌndu̱k vyeꞌna jeṯs u̱xyam
paat. Muutskit ónu̱kta, nnu̱jaꞌyidupts
aṯs miitseꞌe ku̱xeꞌe toꞌk aaj toꞌk jo̱o̱t
mꞌitta je̱ Nteꞌyam maa̱ṯ, jem̱eꞌe mjaꞌvin
kaj̱xmda je̱ Nteꞌyam je̱ yꞌayook yꞌit
jeṯseꞌe xꞌamaa̱ḏaaguidi je̱ ko̱ꞌo̱yjáyu-
vap juuꞌ veꞌe du̱nu̱vintsaṉikaj̱xp je̱
ko̱ꞌo̱yjáyuvaptaj̱kta.

Kaꞌa tseꞌe xtsó̱ktat je̱
naxviijnit je̱ kyo̱ꞌo̱y jeꞌ̱e̱

15Kaꞌa tseꞌe xtsó̱ktat je̱ naxviijnit je̱
kyo̱ꞌo̱y jeꞌ̱e,̱ ni kaꞌa tseꞌe xtonuvaꞌandat
juuꞌ veꞌe tyoondup paṉ paṉ jatyeꞌe du̱-
maa̱ṯnavyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e.̱ Paṉ paṉ tseꞌe du̱tso̱jkp je̱ naxvi-
ijnit je̱ kyo̱ꞌo̱y jeꞌ̱e,̱ kaꞌa tseꞌe jem̱ jyaꞌvin
kaj̱xm je̱ Nteꞌyam je̱ cho̱jku̱n. 16Ku̱x
nu̱jom je̱ naxviijnit je̱ kyo̱ꞌo̱y jeꞌ̱e,̱ je̱ ka
ó̱yap juuꞌ veꞌe je̱ jayu cho̱jktup je̱ yꞌav-
intso̱ vinmaꞌyu̱n kaj̱xta, je̱ ka ó̱yap juuꞌ
veꞌe je̱ jayu cho̱jktup ku veꞌe juuꞌ du̱ꞌixta,
jeṯs je̱ ka ó̱yap ku veꞌe je̱ jayu ñamyá-̱
jajada ku veꞌe juuꞌ du̱ꞌixta du̱jayep̱ta,
kaꞌats jeꞌ̱e̱ veꞌe je̱ Nteꞌyam ya̱ ka ó̱yap
du̱yakjej̱a, je̱ kyo̱ꞌo̱y jeꞌ̱e̱ kaj̱x yaꞌ̱a̱ veꞌe
juuꞌ veꞌe ijtp yaja naxviijn. 17Tám̱in-
upts jeꞌ̱e̱ veꞌe ku veꞌe ya̱ it kyaj̱xnit
maa̱ṯ nu̱jom je̱ kyo̱ꞌo̱y jeꞌ̱e̱ juuꞌ veꞌe je̱
jayu cho̱jktup yaja naxviijn; ax je̱ jayu
juuꞌ veꞌe du̱toondup juuꞌ veꞌe je̱ Nteꞌyam
chaj̱kp, jyayejppts jeꞌ̱e̱ veꞌe je̱ joojntykin
juuꞌ veꞌe xaꞌ̱ma kaj̱x ijtp.

Je̱ tyu̱v jeꞌ̱e̱ jeṯs je̱ taay
18Miitsta, juuꞌ aṯseꞌe nꞌonu̱kjaꞌvidup,

kukax̱a ámani xa veꞌe u̱xyam. Mmó̱tudu
tseꞌe jeṯs jéj̱apeꞌe toꞌk juuꞌ veꞌe je̱ Cristo
du̱tsoꞌoxpáḵup; ax jej̱a tseꞌe u̱xyam nu̱-
may je̱ jayu juuꞌ veꞌe je̱ Cristo du̱t-

soꞌoxpaj̱ktup. Ku̱x tseꞌe veꞌem du̱tonda,
jeꞌ̱e̱ kaj̱x tseꞌe nnu̱jaꞌvimda jeṯs kukax̱a
ámani veꞌe u̱xyam. 19Kaꞌa tseꞌe je̱ jayu
yꞌuknayꞌamojkijidini u̱u̱ꞌm maa̱ṯta, ku̱x
kaꞌa veꞌe yꞌitta je̱ njáyuvamda. Paṉ
ku̱yꞌitta xa veꞌe je̱ njáyuvamda, ku̱tyaan-
dits jeꞌ̱e̱ veꞌe u̱u̱ꞌm maa̱ṯta; ax ku̱x tseꞌe
cho̱o̱ꞌndi, jeꞌ̱e̱ kaj̱x tseꞌe nu̱keꞌ̱xnatáḵa
tyañ jeṯs kaꞌa veꞌe je̱ njáyuvamda yꞌit.

20Ax kaꞌats miitseꞌe veꞌem ax joꞌn
jeꞌ̱eḏa, je̱ Cristo tseꞌe mpaꞌ̱mu̱xju̱du jem̱
mjaꞌvin kaj̱xmda je̱ Espíritu Santo jeṯ-
seꞌe xnu̱jaꞌvikáx̱ta je̱ tyu̱v jeꞌ̱e.̱ 21Kaꞌats
aṯs miitseꞌe nnu̱jáyada ax joꞌn toꞌk du̱nu̱-
jaya paṉ paṉ jatyeꞌe du̱kanu̱jaꞌvidup
je̱ tyu̱v jeꞌ̱e,̱ nnu̱jaꞌyidup aṯs miitseꞌe
ku̱xeꞌe jeꞌ̱e̱ xnu̱jávada. Ax mnu̱jaꞌvidup
tseꞌe jeṯs kaꞌa veꞌe je̱ tyu̱v jeꞌ̱e̱ du̱yak-
jej̱a je̱ taay. 22 ¿Paṉts jeꞌ̱e̱ veꞌe juuꞌ veꞌe
taayip? Taayip xa jeꞌ̱e̱ veꞌe paṉ paṉeꞌe
vaamp jeṯs kaꞌa veꞌe je̱ Nteꞌyam je̱ Jesús
du̱vinkaa̱j̱n jeṯseꞌe yakkutojknit. Paṉ paṉ
tseꞌe vaamp jeṯs kaꞌa veꞌe je̱ Nteꞌyam
je̱ Jesús du̱vinkaa̱j̱n jeṯseꞌe yakkutojknit,
je̱ Nteꞌyamts jeꞌ̱e̱ veꞌe choꞌoxpu̱jkp, kaꞌa
tseꞌe du̱kuvu̱k je̱ Dios Teeꞌ, kaꞌa tseꞌe
du̱kuvaj̱kpa je̱ yꞌOnu̱k. 23Paṉ paṉ xa
veꞌe du̱kakuvaj̱kp je̱ Dios Teeꞌ je̱ yꞌOnu̱k,
kaꞌats jeꞌ̱e̱ veꞌe jem̱ jyaꞌvin kaj̱xm je̱ Dios
Teeꞌ. Paṉ paṉ tseꞌe du̱ꞌavaꞌnip jeṯs je̱
Nteꞌyam je̱ yꞌOnu̱k jeꞌ̱e̱ veꞌe je̱ Cristo,
juuꞌ veꞌe je̱ Nteꞌyam vyinko̱o̱n jeṯseꞌe
yakkutojknit, jem̱ts jeꞌ̱e̱ veꞌe je̱ jayu
jyaꞌvin kaj̱xm je̱ Dios Teeꞌ jeṯs je̱ yꞌOnu̱k.

24Tunꞌixta vintso̱ veꞌe jem̱ mjaꞌvin
kaj̱xmda yꞌijtnit je̱ Cristo je̱ yꞌayook,
juuꞌ veꞌe mꞌamo̱tunajxtu ku veꞌe je̱ jayu
mvaꞌnu̱xꞌukvaajnjidi. Paṉ taampts jeꞌ̱e̱
veꞌe, mꞌijttinup tseꞌe jem̱ je̱ Dios Teeꞌ jeṯs
je̱ yꞌOnu̱k jyaꞌvin kaj̱xmda. 25Ax yaꞌ̱aṯs
jeꞌ̱e̱ veꞌe juuꞌ veꞌe je̱ Jesucristo xtukvin-
vaꞌnimdu, je̱ joojntykin juuꞌ veꞌe xaꞌ̱ma
kaj̱x ijtp.

26Ntuknu̱jaꞌyidupts aṯs miits yaꞌ̱a̱ veꞌe
ku̱x jem̱eꞌe je̱ jayu juuꞌ veꞌe du̱ꞌíx-
tidup vintso̱ veꞌe mtukmaso̱ꞌo̱kjadat je̱

Nteꞌyam. 27Ax miits kaj̱xta, taampts
jeꞌ̱e̱ veꞌe jem̱ mjaꞌvin kaj̱xmda je̱ Es-
píritu Santo, juuꞌ veꞌe je̱ Cristo jem̱
pyaa̱m̱. Kaꞌa tseꞌe vyinko̱pka jeṯseꞌe paṉ
juuꞌ mjaaꞌktukꞌíxjadat; je̱ Espíritu Santo,
juuꞌ veꞌe ijtp jem̱ mjaꞌvin kaj̱xmda, jeꞌ̱e̱
tseꞌe mtukꞌíxju̱dup, ax kaꞌats jeꞌ̱e̱ veꞌe
tyaaya. Veꞌem ax joꞌn je̱ Espíritu Santo
mtukꞌíxjidi, tanda tseꞌe je̱ Cristo maa̱ṯ.

Jeꞌ̱eḏa paṉ paṉ jatyeꞌe ijttup je̱
Nteꞌyam je̱ yꞌónu̱kta

28Ax u̱xyam tseꞌe, miitsta, juuꞌ aṯseꞌe
nꞌonu̱kjaꞌvidup, mꞌijttinupts miitseꞌe jem̱
je̱ Cristo jyaꞌvin kaj̱xm, ax veꞌem tseꞌe
nꞌijtumdinit maḵk aaj maḵk jo̱o̱t jeṯ-
seꞌe nkatso̱ꞌo̱tyoꞌnumdat jem̱ jeꞌ̱e̱ vyinko-
jkm ku veꞌe myiinnuvat. 29Mnu̱jaꞌvidup
xa miitseꞌe jeṯs pyaatyp yꞌakee̱g̱uipeꞌe
juuꞌ veꞌe je̱ Cristo tyuump kyaj̱tsp, ax
veꞌem tseꞌe xnu̱jávada jeṯs nu̱jom paṉ
paṉ jatyeꞌe du̱toondup du̱ko̱jtstup juuꞌ
veꞌe pyaatyp yꞌakee̱g̱uip, je̱ Nteꞌyamts
jeꞌ̱e̱ veꞌe je̱ nam joojntykin mo̱o̱jyju̱du.

3 Payo̱ꞌo̱yda o̱y vintso̱ veꞌe je̱ Dios
Teeꞌ o̱o̱y xtuntso̱jkumda, jeꞌ̱e̱ ku veꞌe

vyaꞌañ jeṯs jeꞌ̱e̱ je̱ yꞌónu̱k u̱u̱ꞌmeꞌeda.
¡Ax jeꞌ̱e̱ je̱ yꞌónu̱ktats u̱u̱ꞌmeꞌeda! Jeꞌ̱e̱
kaj̱x tseꞌe xkaꞌíxamda je̱ jayu juuꞌ
veꞌe du̱maa̱ṯnavyaa̱ꞌ̱nju̱dup je̱ naxvi-
ijnit je̱ kyo̱ꞌo̱y jeꞌ̱e,̱ ku̱x kaꞌa veꞌe
du̱ꞌíxada je̱ Dios Teeꞌ. 2Miitsta, juuꞌ
aṯseꞌe o̱o̱y ntuntso̱jktup, je̱ Nteꞌyam
je̱ yꞌónu̱kta xa u̱u̱ꞌmeꞌeda. O̱yameꞌe
kyanu̱keꞌ̱xnatáḵanum jeṯs ti veꞌe nꞌijtum-
dat, nnu̱jaꞌvimdinup tseꞌe jeṯs ku veꞌe
je̱ Cristo myiinnuvat, ijtumdinup tseꞌe
ax joꞌn jeꞌ̱e,̱ ku̱x nꞌíxumdap u̱u̱ꞌm jeꞌ̱e̱
veꞌe vanꞌit ax joꞌn yꞌit. 3Anañu̱joma paṉ
paṉ jatyeꞌe veꞌem je̱ jaanchjaꞌvin du̱-
jayej̱ptup, yꞌíxtidupts jeꞌ̱e̱ veꞌe vintso̱
veꞌe yꞌijttinit o̱y jeṯs vaꞌajts, veꞌem ax
joꞌn je̱ Cristo yꞌit o̱y jeṯs vaꞌajts.

4Anañu̱joma paṉ paṉ jatyeꞌe to̱kin-
toondup, kaꞌats jeꞌ̱e̱ veꞌe du̱kutyonda je̱
Nteꞌyam je̱ pyavaꞌnu̱n, ku̱x je̱ to̱kin, jeꞌ̱e̱

jeꞌ̱e̱ veꞌe ku veꞌe je̱ jayu du̱kakutyún je̱
Nteꞌyam je̱ pyavaꞌnu̱n. 5Ax nmu̱jaꞌvimd-
inup tseꞌe jeṯs jeꞌ̱e̱ kaj̱xeꞌe je̱ Cristo myi-
ijn yaja naxviijn jeṯseꞌe je̱ ntó̱kinamda
xtuknu̱vaatsumdinit. O̱yameꞌe yꞌijt yaja
naxviijn, kaꞌats jeꞌ̱e̱ veꞌe ti to̱kin du̱jayep.
6Paṉ paṉ xa veꞌe jem̱ jyaꞌvin kaj̱xm
je̱ Cristo, kaꞌats jeꞌ̱e̱ veꞌe ñaajkꞌítju̱ jep̱
to̱kin jaa̱ṯp; ax je̱ jayu juuꞌ veꞌe to̱kin-
toomp, kaꞌats jeꞌ̱e̱ veꞌe je̱ Cristo du̱ꞌix,
kaꞌats jeꞌ̱e̱ veꞌe je̱ Cristo du̱ꞌixa.

7Miitsta, juuꞌ aṯseꞌe nꞌonu̱kjaꞌvidup,
kaꞌa tseꞌe xyakjáttat jeṯseꞌe paṉ mtuk-
maso̱ꞌo̱kjadat je̱ Nteꞌyam je̱ tyooꞌ. Jeꞌ̱e̱
juuꞌ veꞌe du̱toomp juuꞌ veꞌe pyaatyp
yꞌakee̱g̱uip, tu̱vts jeꞌ̱e̱ veꞌe je̱ jyáyuvin
je̱ jyoojntykin, veꞌem ax joꞌn je̱ Cristo
tu̱v je̱ jyáyuvin je̱ jyoojntykin. 8Ax
jeꞌ̱e̱ juuꞌ veꞌe to̱kintoomp, je̱ ko̱ꞌo̱yjáyu-
vap juuꞌ veꞌe du̱nu̱vintsaṉikaj̱xp je̱
ko̱ꞌo̱yjayuvaptaj̱kta, jeꞌ̱e̱ je̱ jyayu xa
jeꞌ̱e̱ veꞌe, ku̱x je̱ ko̱ꞌo̱yjáyuvap juuꞌ
veꞌe du̱nu̱vintsaṉikaj̱xp je̱ ko̱ꞌo̱yjayuvap-
taj̱kta, to̱kin toompats jeꞌ̱e̱ veꞌe vanꞌí-
tani ku veꞌe kaꞌanum ya̱ it cho̱o̱ꞌndu̱k
vyeꞌna jeṯs u̱xyam paat. Jeꞌ̱e̱ kaj̱x tseꞌe
je̱ Nteꞌyam je̱ yꞌOnu̱k myiijn yaja naxvi-
ijn jeṯseꞌe je̱ jayu kyo̱o̱ꞌkꞌijttinit jem̱
je̱ ko̱ꞌo̱yjáyuvap kyaꞌ̱m. 9 Jeꞌ̱e̱ paṉ paṉ
jatyeꞌe ijttup je̱ Nteꞌyam je̱ yꞌónu̱kta,
kaꞌats jeꞌ̱e̱ veꞌe ñaajkꞌítjada jep̱ to̱kin
jaa̱ṯp, ku̱x je̱ Nteꞌyameꞌe je̱ nam joo-
jntykin mo̱o̱jyju̱du. Ax kaꞌa tseꞌe yꞌo̱ꞌy-
ixjada jeṯseꞌe ñaajkꞌítjadat jep̱ to̱kin
jaa̱ṯp, ku̱x je̱ Nteꞌyam je̱ yꞌónu̱k jeꞌ̱e̱
veꞌeda. 10 Jidu̱ꞌu̱m xa veꞌe nnu̱jaꞌvimda
paṉ paṉ jatyeꞌe je̱ Nteꞌyam je̱ yꞌónu̱kta
jeṯs paṉ paṉ jatyeꞌe je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱ ko̱ꞌo̱y-
jayuvaptaj̱kta je̱ yꞌónu̱kta. Paṉ paṉ
xa veꞌe du̱toomp juuꞌ veꞌe kyapaatyp
kyahꞌakee̱g̱uip, ka jeꞌ̱ep̱ts jeꞌ̱e̱ veꞌe je̱
Nteꞌyam je̱ yꞌónu̱k, kaꞌava jeꞌ̱e̱ juuꞌ veꞌe
du̱katso̱jkp je̱ yꞌuts je̱ yꞌajch maa̱ṯ je̱ yꞌuts
je̱ chaꞌ̱a.̱

Nachó̱kjada toꞌk jadoꞌk
11Yaꞌ̱a̱ tseꞌe je̱ ayook juuꞌ veꞌe mꞌamo̱-

tunajxtu vanꞌítani ku veꞌe je̱ jayu
mvaꞌnu̱xꞌukvaajnjidi, jeꞌ̱eṯs jeꞌ̱e̱ veꞌe jeṯ-
seꞌe nnacho̱jkumjadat toꞌk jadoꞌk. 12Kaꞌa
tseꞌe mꞌíttat ax joꞌn je̱ Caín, juuꞌ veꞌe ijt
je̱ ko̱ꞌo̱yjáyuvap je̱ jyayu jeṯseꞌe je̱ yꞌuts
du̱yakꞌaa̱ꞌ̱k. ¿Ax tyaj̱x tseꞌe du̱yakꞌaa̱ꞌ̱k?
Jeꞌ̱e̱ kaj̱xeꞌe ku̱x ka ó̱yap jeꞌ̱e̱ veꞌe
juuꞌ veꞌe tyoon jeṯs o̱yts jeꞌ̱e̱ veꞌe juuꞌ
veꞌe je̱ yꞌuts tyoon. 13Utsta ajchta ut-
sta tsaꞌ̱aḏa, kaꞌa tseꞌe xtukꞌatú̱vadat paṉ
mkatso̱jkju̱dupeꞌe je̱ jayu juuꞌ veꞌe du̱-
maa̱ṯnavyaa̱ꞌ̱nju̱dup je̱ naxviijnit je̱ ky-
o̱ꞌo̱y jeꞌ̱e.̱ 14 Ijtumdu tseꞌe ax joꞌn aa̱ꞌ̱k
ku̱nꞌijtumdi. Ax kaꞌa tseꞌe veꞌem nꞌukꞌi-
jtumdini, je̱ nam joojntykin tseꞌe je̱
Nteꞌyam xmo̱ꞌyumdu. Jeꞌ̱e̱ kaj̱xts yaꞌ̱a̱
veꞌe nnu̱jaꞌvimda ku̱x ntso̱jkumdupeꞌe je̱
nꞌútsamda je̱ nꞌajchamda maa̱ṯ je̱ nꞌút-
samda je̱ ntsaꞌ̱aa̱mda. Paṉ paṉ xa veꞌe
je̱ tso̱jku̱n du̱kajayej̱pp, taampts jeꞌ̱e̱ veꞌe
ax joꞌn aa̱ꞌ̱k ku̱yꞌijt. 15Paṉ paṉ tseꞌe je̱
yꞌuts je̱ yꞌajch ukpu̱ je̱ yꞌuts je̱ chaꞌ̱a̱
du̱katso̱jkp, veꞌemts jeꞌ̱e̱ veꞌe ax joꞌn je̱
yakjayuꞌo̱o̱ꞌkpa. Ax mnu̱jaꞌvidinupts mi-
itseꞌe jeṯs kaꞌa veꞌe je̱ yakjayuꞌo̱o̱ꞌkpa du̱-
jayep je̱ joojntykin juuꞌ veꞌe xaꞌ̱ma kaj̱x
ijtp.

16 Jidu̱ꞌu̱m xa veꞌe nnu̱jaꞌvimda ti
jeꞌ̱e̱ veꞌe je̱ tso̱jku̱n: Je̱ Jesucristo tseꞌe
xkuꞌo̱o̱ꞌkimdu. Ax veꞌem tseꞌe, cho̱jk-
papts jeꞌ̱e̱ veꞌe jeṯseꞌe mputaj̱kimdat
je̱ nꞌútsamda je̱ nꞌajchamda maa̱ṯ je̱
nꞌútsamda je̱ ntsaꞌ̱aa̱mda jeꞌ̱e̱ paat
jeṯseꞌe nkuꞌo̱o̱ꞌkimdat. 17Paṉ paṉ
tseꞌe juuꞌ du̱ꞌixp du̱jayej̱pp jeṯseꞌe
du̱ꞌix je̱ yꞌuts je̱ yꞌajch ukpu̱ je̱ yꞌuts je̱
chaꞌ̱a̱ juuꞌ veꞌe katihꞌijtu̱xjup, jeṯseꞌe
du̱katukmaꞌ̱aṯ, kaꞌats jeꞌ̱e̱ veꞌe jem̱
jyaꞌvin kaj̱xm je̱ Nteꞌyam je̱ cho̱jku̱n.
18Miitsta, juuꞌ aṯseꞌe nꞌonu̱kjaꞌvidup,
vaꞌan tseꞌe du̱toꞌnumda juuꞌ veꞌe
du̱yaknu̱keꞌ̱xnataj̱kip jeṯs toꞌk aaj toꞌk
jo̱o̱teꞌe je̱ jayu ntso̱jkumda, ka ko̱o̱jyap

tseꞌe nvaꞌnumdat jeṯs ntso̱jkumdupeꞌe.
19–20 Jidu̱ꞌu̱m xa veꞌe nnu̱jaꞌvimda jeṯs
ijtumdupeꞌe je̱ tyu̱v jeꞌ̱e̱ maa̱ṯ jeṯs toꞌk
aaj toꞌk jo̱o̱teꞌe nꞌijtumda jej̱a je̱ Nteꞌyam
vyinkujk ku veꞌe nnayjaꞌvimjada jeṯs
to̱kin maa̱ṯ u̱u̱ꞌmeꞌeda: Ñu̱máj̱ipts
jeꞌ̱e̱ veꞌe je̱ Nteꞌyam jeṯs kaꞌa veꞌe ya̱
njaꞌvinamda, ñu̱jaꞌviku̱jxpts jeꞌ̱e̱ veꞌe je̱
Nteꞌyam.

21Miitsta, juuꞌ aṯseꞌe o̱o̱y ntuntso̱jk-
tup, paṉ kaꞌa xa veꞌe nnayjaꞌvim-
jada jeṯs to̱kin maa̱ṯ u̱u̱ꞌmeꞌeda, nay-
jaꞌvimju̱dupts u̱u̱ꞌmeꞌe jeṯseꞌe ntsapko̱jt-
sumdat, 22 xmo̱ꞌyumdup tseꞌe je̱ Nteꞌyam
paṉ ti veꞌe nꞌamó̱tumdup, jeꞌ̱e̱ kaj̱x ku
veꞌe nkutyoꞌnumda je̱ pyavaꞌnu̱n jeṯseꞌe
ntoꞌnumda juuꞌ jeꞌ̱e̱ veꞌe chaj̱kp. 23Ax
jeꞌ̱e̱ je̱ pyavaꞌnu̱n, jeꞌ̱eṯs jeꞌ̱e̱ veꞌe jeṯseꞌe
njaanchjaꞌvimdinit je̱ yꞌOnu̱k Jesucristo
jeṯseꞌe nnacho̱jkumjadat toꞌk jadoꞌk ax
joꞌn xtukpavaꞌnumdi. 24Paṉ paṉ xa veꞌe
du̱kutyoomp je̱ pyavaꞌnu̱n, ijtpts jeꞌ̱e̱
veꞌe jem̱ je̱ Nteꞌyam jyaꞌvin kaj̱xm jeṯseꞌe
jem̱ jyaꞌvin kaj̱xm je̱ Nteꞌyam yꞌit. Ax
jidu̱ꞌu̱m tseꞌe nnu̱jaꞌvimda jeṯs ijtp jeꞌ̱e̱
veꞌe yam njaꞌvin kaj̱xmamda, je̱ Espíritu
Santo kaj̱x, juuꞌ jeꞌ̱e̱ veꞌe xmo̱ꞌyumdu.

Payo̱ꞌo̱yda o̱y paṉ juuꞌ veꞌe ijtp
jem̱ je̱ jayu jyaꞌvin kaj̱xmda

4Miitsta, juuꞌ aṯseꞌe o̱o̱y ntuntso̱jk-
tup, kaꞌa tseꞌe xjaanchjávadat nu̱jom

paṉ paṉ jatyeꞌe vaandup jeṯs je̱ Nteꞌyam
je̱ yꞌayook ko̱jtsnajxpa jeꞌ̱e̱ veꞌeda. Pay-
o̱ꞌo̱yda o̱y paṉ je̱ Nteꞌyam kaj̱x jeꞌ̱e̱
veꞌe juuꞌ veꞌe jem̱ jyaꞌvin kaj̱xmda, uk
paṉ kaꞌa. Ku̱x jej̱a xa veꞌe nu̱may je̱
jayu juuꞌ veꞌe natyijju̱dup je̱ Nteꞌyam
je̱ yꞌayook ko̱jtsnajxpada, jeꞌ̱e̱ tseꞌe je̱
jayu tyukꞌíxtup juuꞌ veꞌe ka je̱ Nteꞌyamap
jyeꞌ̱e.̱ 2 Jidu̱ꞌu̱m tseꞌe xnu̱jávadat paṉ
jem̱ jyaꞌvin kaj̱xmda je̱ Espíritu Santo,
juuꞌ veꞌe jem̱ je̱ Nteꞌyam jyaꞌvin kaj̱xm:
Nu̱jom je̱ jayu juuꞌ veꞌe vaandup jeṯs
je̱ Jesucristo veꞌe miin yaja naxviijn je̱
jayu niꞌkxax kó̱pkax, je̱ Nteꞌyam kaj̱xts

jeꞌ̱e̱ veꞌe juuꞌ veꞌe jem̱ jyaꞌvin kaj̱xmda;
3 ax nu̱jom juuꞌ veꞌe vaandup jeṯs kaꞌa
veꞌe du̱jaanchjávada je̱ Jesús, ka je̱
Nteꞌyam kaj̱xapts jeꞌ̱e̱ veꞌe juuꞌ veꞌe jem̱
jyaꞌvin kaj̱xmda, choꞌoxpaj̱ktupts jeꞌ̱e̱
veꞌe je̱ Cristo. Ax mꞌamo̱tunajxtu tseꞌe
jeṯs jeꞌ̱yapeꞌe juuꞌ veꞌe je̱ Cristo du̱tsoꞌox-
páḵup, ax jej̱a tseꞌe u̱xyam yaja naxviijn
juuꞌ veꞌe tsoꞌoxpaj̱kju̱dup.

4Miitsta, juuꞌ aṯseꞌe nꞌonu̱kjaꞌvidup, je̱
Nteꞌyam je̱ jyayu xa miitseꞌeda jeṯseꞌe
xꞌamaa̱ḏaaguidi paṉ paṉ jatyeꞌe je̱ Cristo
du̱tsoꞌoxpaj̱ktup, ku̱x ñu̱máj̱ip jeꞌ̱e̱ veꞌe
nu̱yojk paṉeꞌe jem̱ mjaꞌvin kaj̱xmda ijtp
jeṯs ni kaꞌa veꞌe je̱ ko̱ꞌo̱yjáyuvap juuꞌ
veꞌe du̱yakkutojkjip je̱ jáyuda juuꞌ veꞌe
je̱ Nteꞌyam du̱tsoꞌoxpaj̱ktup. 5Myaa̱ṯ-
navyaa̱ꞌ̱nju̱dup tseꞌe je̱ naxviijnit je̱ ky-
o̱ꞌo̱y jeꞌ̱e,̱ jeꞌ̱e̱ kaj̱x tseꞌe kyo̱tsta je̱ naxvi-
ijnit je̱ kyo̱ꞌo̱y jeꞌ̱e̱ jeṯs jeꞌ̱e̱ kaj̱xpa tseꞌe
yꞌamo̱tunáxjada paṉ paṉ jatyeꞌe du̱maa̱ṯ-
navyaa̱ꞌ̱nju̱dup je̱ naxviijnit je̱ kyo̱ꞌo̱y
jeꞌ̱e.̱ 6 Je̱ Nteꞌyam je̱ jyáyuts u̱u̱ꞌmeꞌeda.
Ax jidu̱ꞌu̱m tseꞌe nnu̱jaꞌvimda paṉ paṉeꞌe
ko̱jtsp je̱ Espíritu Santo kaj̱x jeṯs paṉ
paṉeꞌe ko̱jtsp ka je̱ Espíritu Santo kaj̱xap:
Je̱ Espíritu Santo tseꞌe du̱ꞌavaꞌnip je̱ tyu̱v
jeꞌ̱e.̱ Xꞌamo̱tunajxumdupts u̱u̱ꞌm jeꞌ̱e̱ veꞌe
paṉ paṉ jatyeꞌe je̱ Nteꞌyam du̱ꞌíxada;
ax kaꞌa tseꞌe xꞌamo̱tunajxumda paṉ paṉ
jatyeꞌe je̱ Nteꞌyam du̱kaꞌíxada.

Jeꞌ̱e̱ paṉeꞌe je̱ tso̱jku̱n du̱jayej̱pp
7Miitsta, juuꞌ aṯseꞌe o̱o̱y ntuntso̱jk-

tup, vaꞌan tseꞌe du̱nacho̱jkumjada toꞌk
jadoꞌk, ku̱x je̱ Nteꞌyameꞌe du̱yakjéj̱ip je̱
tso̱jku̱n. Paṉ paṉ xa veꞌe je̱ tso̱jku̱n du̱-
jayej̱pp, je̱ nam joojntykints jeꞌ̱e̱ veꞌe je̱
Nteꞌyam mo̱o̱jyju̱du jeṯseꞌe je̱ Nteꞌyam
du̱ꞌixa. 8Ax paṉ paṉ tseꞌe je̱ tso̱jku̱n
du̱kajayej̱pp, kaꞌats jeꞌ̱e̱ veꞌe je̱ Nteꞌyam
du̱ꞌixa, ku̱x jyayejppeꞌe je̱ Nteꞌyam je̱
tso̱jku̱n, jeꞌ̱e̱ tseꞌe je̱ tso̱jku̱n du̱yakjéj̱ip.
9 Jidu̱ꞌu̱m tseꞌe je̱ Nteꞌyam du̱yaknu̱keꞌ̱x-
nataj̱ki jeṯs jyayejppeꞌe je̱ tso̱jku̱n, jeꞌ̱e̱
ku veꞌe du̱kejx je̱ yꞌOnu̱k yaja naxvi-

ijn jeṯseꞌe je̱ joojntykin njayej̱pum-
dinit je̱ yꞌOnu̱k kaj̱x. 10Yaꞌ̱a̱ xa veꞌe
du̱yaknu̱keꞌ̱xnataj̱kip je̱ tso̱jku̱n, ka jeꞌ̱ep̱
ku̱xeꞌe je̱ Nteꞌyam ntso̱jkumdi, jeꞌ̱e̱ veꞌe
ku̱xeꞌe xtso̱jkumdi jeṯseꞌe je̱ yꞌOnu̱k
du̱kejx yaja naxviijn jeṯseꞌe je̱ ntó̱kinam
xtuknu̱vaatsumdi. 11Miitsta, juuꞌ aṯseꞌe
o̱o̱y ntuntso̱jktup, jeꞌ̱e̱ kaj̱x ku veꞌe je̱
Nteꞌyam veꞌem xtso̱jkumda, tun vinko̱p-
kts jeꞌ̱e̱ veꞌe jeṯseꞌe nnacho̱jkumjadat toꞌk
jadoꞌk. 12Kaꞌa xa veꞌe paṉ je̱ Nteꞌyam
du̱ꞌix; ax paṉ nnacho̱jkumju̱dup tseꞌe
toꞌk jadoꞌk, yam tseꞌe njaꞌvin kaj̱xmamda
je̱ Nteꞌyam yꞌit jeṯseꞌe puꞌuk avaada je̱
cho̱jku̱n njayej̱pumda.

13Ku̱x tseꞌe je̱ Nteꞌyam xmo̱ꞌyumdi
je̱ Espíritu Santo, jeꞌ̱e̱ kaj̱x tseꞌe
nnu̱jaꞌvimda jeṯs ijtumdupeꞌe jem̱ je̱
Nteꞌyam jyaꞌvin kaj̱xm jeṯs jeꞌ̱e̱ veꞌe
ijtpap yam u̱u̱ꞌm njaꞌvin kaj̱xmamda.
14Nꞌixts aa̱ṯseꞌe je̱ Nteꞌyam je̱ yꞌOnu̱k,
mpu̱u̱mpts aa̱ṯseꞌe je̱ tu̱vaḵo̱jtsu̱n jeṯs
je̱ Nteꞌyameꞌe du̱kej̱x je̱ yꞌOnu̱k jeṯseꞌe
du̱yaktso̱ꞌo̱ktat nu̱jom je̱ jayu paṉ paṉ
jatyeꞌe tsu̱u̱nidup toꞌk it toꞌk naxviijn.
15Paṉ paṉ xa veꞌe du̱ꞌavaꞌnip jeṯs je̱
Jesús jeꞌ̱e̱ veꞌe je̱ Nteꞌyam je̱ yꞌOnu̱k,
jem̱ tseꞌe jyaꞌvin kaj̱xm yꞌit je̱ Nteꞌyam
jeṯs jem̱ts jeꞌ̱e̱ veꞌe je̱ Nteꞌyam jyaꞌvin
kaj̱xm yꞌijtpa. 16Ax veꞌem tseꞌe toꞌk aaj
toꞌk jo̱o̱t nmu̱jaꞌvimda jeṯs xtso̱jkumdup
u̱u̱ꞌm jeꞌ̱e̱ veꞌe je̱ Nteꞌyam.
Jyayejpp tseꞌe je̱ Nteꞌyam je̱ tso̱jku̱n.

Paṉ paṉ tseꞌe ijtp je̱ tso̱jku̱n maa̱ṯ,
jem̱ts jeꞌ̱e̱ veꞌe je̱ Nteꞌyam jyaꞌvin
kaj̱xm yꞌit jeṯs jem̱ts jeꞌ̱e̱ veꞌe jyaꞌvin
kaj̱xm je̱ Nteꞌyam yꞌijtpa. 17 Je̱ Nteꞌyam
tseꞌe du̱yakpookp je̱ tso̱jku̱n juuꞌ veꞌe
njayej̱pumdup jeṯseꞌe toꞌk aaj toꞌk jo̱o̱t
nꞌijtumdinit jeꞌ̱e̱ maa̱ṯ je̱ xaa̱j̱ ku veꞌe
je̱ jayu yakto̱kimpayo̱ꞌynit. Veꞌemts yaꞌ̱a̱
veꞌe ku̱x kaꞌa veꞌe nmaa̱ṯnavyaa̱ꞌ̱num-
jada je̱ naxviijnit je̱ kyo̱ꞌo̱y jeꞌ̱e,̱ veꞌem
ax joꞌn je̱ Cristo du̱kamaa̱ṯnavyu̱u̱ꞌnju̱
je̱ naxviijnit je̱ kyo̱ꞌo̱y jeꞌ̱e.̱ 18Kaꞌa tseꞌe
je̱ tsaꞌ̱ag̱a du̱maa̱ṯnavyu̱u̱ꞌnju̱ je̱ tso̱jku̱n.

Paṉ puꞌuk avaada tseꞌe je̱ jayu je̱ tso̱jku̱n
du̱jayep̱ta, kaꞌa tseꞌe je̱ tsaꞌ̱ag̱a du̱jayej̱p-
tuva, ku̱x ku xa veꞌe je̱ jayu chaꞌ̱ag̱a,
jeꞌ̱e̱ kaj̱x tseꞌe chaꞌ̱ag̱a ku veꞌe je̱ tsaach-
paatu̱n tyukkaḏaꞌakju̱t. Je̱ jayu juuꞌ veꞌe
je̱ tsaꞌ̱ag̱a du̱jayej̱pp, kaꞌats jeꞌ̱e̱ veꞌe
puꞌuk avaada je̱ tso̱jku̱n du̱jayep.

19Njayej̱pumdup tseꞌe je̱ tso̱jku̱n ku̱x-
eꞌe je̱ Nteꞌyam xtso̱jkumdi ku jeꞌ̱e̱
veꞌe kaꞌanum ntso̱jkumda vyeꞌna. 20Paṉ
vaamp xa veꞌe je̱ jayu: “Ntsaj̱kp aṯseꞌe
je̱ Nteꞌyam”, taayipts jeꞌ̱e̱ veꞌe paṉ kaꞌa
veꞌe du̱tsaḵ je̱ yꞌuts je̱ yꞌajch maa̱ṯ je̱
yꞌuts je̱ chaꞌ̱a.̱ Ku̱x paṉ kaꞌa xa veꞌe
du̱tsaḵ je̱ yꞌuts je̱ yꞌajch ukpu̱ je̱ yꞌuts
je̱ chaꞌ̱a̱ juuꞌ veꞌe yꞌixp, ¿ax vintso̱ts
jeꞌ̱e̱ veꞌe du̱tsó̱ku̱t je̱ Nteꞌyam?, juuꞌ veꞌe
kyaꞌixp. 21Yaꞌ̱aṯs jeꞌ̱e̱ veꞌe juuꞌ veꞌe xtuk-
pavaꞌnumdu: Paṉ paṉ tseꞌe je̱ Nteꞌyam
du̱tso̱jkp, tun vinko̱pkts jeꞌ̱e̱ veꞌe jeṯseꞌe
du̱tso̱jkpat je̱ yꞌuts je̱ yꞌajch maa̱ṯ je̱ yꞌuts
je̱ chaꞌ̱a.̱

Nꞌamaa̱ḏaaguimdup tseꞌe
je̱ naxviijnit je̱ kyo̱ꞌo̱y jeꞌ̱e̱

5 Paṉ paṉ tseꞌe du̱jaanchjaꞌvip jeṯs
je̱ Jesús jeꞌ̱e̱ veꞌe je̱ Cristo, juuꞌ

veꞌe je̱ Nteꞌyam vyinko̱o̱n jeṯseꞌe
yakkutojknit, je̱ nam joojntykints
jeꞌ̱e̱ veꞌe je̱ Nteꞌyam mo̱o̱jyju. Paṉ
ntso̱jkumdup tseꞌe je̱ nteeꞌamda,
ntso̱jkumduvapts u̱u̱ꞌmeꞌe je̱ nꞌútsamda
je̱ nꞌajchamda maa̱ṯ je̱ nꞌútsamda je̱
ntsaꞌ̱aa̱mda. 2 Jidu̱ꞌu̱m tseꞌe nnu̱jaꞌvimda
jeṯs ntso̱jkumdupeꞌe je̱ Nteꞌyam je̱
yꞌónu̱kta, jeꞌ̱e̱ veꞌe ku veꞌe je̱ Nteꞌyam
ntso̱jkumda jeṯseꞌe ntoꞌnumda juuꞌ
veꞌe xtukpavaꞌnumdup. 3 Jidu̱ꞌu̱m xa
veꞌe je̱ Nteꞌyam ntso̱jkumda, jeꞌ̱e̱ veꞌe
ku veꞌe nkutyoꞌnumda je̱ pyavaꞌnu̱n.
Ax kaꞌa tseꞌe ntsoꞌoxjaꞌvimda jeṯseꞌe
nkutyoꞌnumdat je̱ pyavaꞌnu̱n. 4Ku̱x
nu̱jom paṉ paṉ jatyeꞌe je̱ Nteꞌyam
mo̱o̱jyju̱du je̱ nam joojntykin,
yꞌamaa̱ḏaaguidupts jeꞌ̱e̱ veꞌe je̱
naxviijnit je̱ kyo̱ꞌo̱y jeꞌ̱e.̱ Ax juuꞌ tseꞌe

xtukꞌamaa̱ḏaaguimdup je̱ naxviijnit je̱
kyo̱ꞌo̱y jeꞌ̱e,̱ je̱ jaanchjaꞌvints jeꞌ̱e̱ veꞌe
juuꞌ veꞌe njayej̱pumdup. 5 ¿Paṉts jeꞌ̱e̱
veꞌeda juuꞌ veꞌe du̱ꞌamaa̱ḏaaguidup je̱
naxviijnit je̱ kyo̱ꞌo̱y jeꞌ̱e?̱ Jeꞌ̱ej̱yji veꞌeda
juuꞌ veꞌe du̱jaanchjaꞌvidup jeṯs je̱ Jesús
jeꞌ̱e̱ veꞌe je̱ Nteꞌyam je̱ yꞌOnu̱k.

Juuꞌ veꞌe xtuknu̱jaꞌvimdup
je̱ Jesucristo

6 Je̱ Jesucristo tseꞌe miin yaja naxviijn
jeṯseꞌe yaknap̱ejt jeṯseꞌe xkuꞌo̱o̱ꞌkimdi.
Ka ko̱o̱jyap tseꞌe ñap̱ejt, veꞌempa veꞌe
yꞌukꞌaa̱ꞌ̱k. Je̱ Espíritu Santo tseꞌe xtuknu̱-
jaꞌvimdup jeṯs je̱ Jesús jeꞌ̱e̱ veꞌe je̱
Nteꞌyam je̱ yꞌOnu̱k, ax kaꞌa tseꞌe je̱ Es-
píritu Santo tyaaya. 7Toojk viijn jeꞌ̱e̱
veꞌe juuꞌ veꞌe xtuknu̱jaꞌvimdup jeṯs je̱
yꞌOnu̱k jeꞌ̱e̱ veꞌe: 8 je̱ Espíritu Santo,
je̱ Jesús je̱ ñap̱ej̱tu̱n, jeṯs je̱ Jesús je̱
yꞌo̱o̱ꞌku̱n. O̱yam tseꞌe toojk viijn, toꞌkji
tseꞌe je̱ nu̱jaꞌvin juuꞌ veꞌe xmo̱ꞌyumdup.
9Njaanchjaꞌvimdup tseꞌe juuꞌ veꞌe je̱
jayu kyo̱jtstup, ax nu̱yojk jaanchjávumts
jeꞌ̱e̱ veꞌe je̱ tu̱vaḵo̱jtsu̱n juuꞌ veꞌe je̱
Nteꞌyam yaktaan, jeꞌ̱eṯs jeꞌ̱e̱ veꞌe juuꞌ veꞌe
kyo̱jts je̱ yꞌOnu̱k kaj̱x. 10Paṉ paṉ xa veꞌe
du̱jaanchjaꞌvip je̱ Nteꞌyam je̱ yꞌOnu̱k, ñu̱-
jaꞌvinupts jeꞌ̱e̱ veꞌe jem̱ jyaꞌvin kaj̱xm jeṯs
je̱ Nteꞌyam je̱ yꞌOnu̱k jeꞌ̱e̱ veꞌe je̱ Jesús.
Paṉ paṉ tseꞌe du̱kajaanchjaꞌvip juuꞌ veꞌe
je̱ Nteꞌyam kyaj̱tsp, veꞌemts jeꞌ̱e̱ veꞌe
yakvinmo̱tu jeṯs taayipeꞌe je̱ Nteꞌyam,
ku̱x kaꞌa veꞌe je̱ jayu du̱jaanchjáva juuꞌ
veꞌe je̱ Nteꞌyam kyo̱jts je̱ yꞌOnu̱k kaj̱x.
11Ax yaꞌ̱aṯs jeꞌ̱e̱ veꞌe juuꞌ veꞌe je̱ Nteꞌyam
kyo̱jts je̱ yꞌOnu̱k kaj̱x: Xmo̱ꞌyumduts
u̱u̱ꞌm jeꞌ̱e̱ veꞌe je̱ joojntykin juuꞌ veꞌe
xaꞌ̱ma kaj̱x ijtp, jeṯs je̱ joojntykin juuꞌ
veꞌe xaꞌ̱ma kaj̱x ijtp, njayej̱pumdupts
u̱u̱ꞌm jeꞌ̱e̱ veꞌe je̱ yꞌOnu̱k kaj̱x. 12Paṉ paṉ
xa veꞌe jem̱ jyaꞌvin kaj̱xm je̱ Nteꞌyam je̱
yꞌOnu̱k, jyayejppts jeꞌ̱e̱ veꞌe je̱ joojntykin
juuꞌ veꞌe xaꞌ̱ma kaj̱x ijtp; ax paṉ paṉ tseꞌe
jem̱ jyaꞌvin kaj̱xm kaꞌijtp je̱ Nteꞌyam je̱

yꞌOnu̱k, kaꞌats jeꞌ̱e̱ veꞌe du̱jayep je̱ joojn-
tykin juuꞌ veꞌe xaꞌ̱ma kaj̱x ijtp.
Je̱ joojntykin juuꞌ veꞌe xaꞌ̱ma kaj̱x ijtp

13Miitsta, paṉ paṉ jatyeꞌe du̱jaanch-
jaꞌvidup je̱ Nteꞌyam je̱ yꞌOnu̱k, jeꞌ̱e̱ kaj̱xts
aṯs miits yaꞌ̱a̱ veꞌe ntuknu̱jáyada jeṯ-
seꞌe xnu̱jávadat jeṯs mjayej̱ptupeꞌe je̱
joojntykin juuꞌ veꞌe xaꞌ̱ma kaj̱x ijtp.
14 Jeꞌ̱e̱ kaj̱x tseꞌe toꞌk aaj toꞌk jo̱o̱t ntsap-
ko̱jtsumda, ku̱x nmu̱jaꞌvimdinupeꞌe jeṯs
paṉ nꞌamó̱tumdupeꞌe juuꞌ veꞌe pyaatyp
yꞌakee̱g̱uip maa̱ṯ je̱ Nteꞌyam je̱ vyin-
maꞌyu̱n, xkaṯsꞌamo̱tunajxumdupts u̱u̱ꞌm
jeꞌ̱e̱ veꞌe. 15Ax paṉ nnu̱jaꞌvimdupts
u̱u̱ꞌmeꞌe jeṯs xkaṯsꞌamo̱tunajxumdupeꞌe
je̱ Nteꞌyam ku veꞌe juuꞌ nꞌamó̱tumda,
nnu̱jaꞌvimduvap tseꞌe jeṯs tyónup jeꞌ̱e̱
veꞌe paṉ ti veꞌe nꞌamó̱tumdup.

16Paṉ yꞌixp xa veꞌe toꞌk je̱ jayu je̱
yꞌuts je̱ yꞌajch ukpu̱ je̱ yꞌuts je̱ chaꞌ̱a̱ ku
veꞌe je̱ to̱kin du̱tún juuꞌ veꞌe o̱ꞌyip jeṯ-
seꞌe yakmee̱ꞌ̱kxjat, vaꞌan tseꞌe du̱nu̱tsap-
kaṯsu̱, vanꞌit tseꞌe je̱ Nteꞌyam myo̱ꞌo̱ju̱t
je̱ joojntykin juuꞌ veꞌe xaꞌ̱ma kaj̱x ijtp.
Jeꞌ̱e̱ aṯseꞌe ntijp je̱ to̱kin juuꞌ veꞌe je̱
Nteꞌyam myeeꞌkxp. Jej̱a xa veꞌe je̱ to̱kin
juuꞌ veꞌe je̱ Nteꞌyam kyameeꞌkxp; kaꞌats
aṯs miitseꞌe nnaa̱j̱mada jeṯseꞌe xꞌamó̱tu-
dat je̱ Nteꞌyam jeṯseꞌe yakto̱kinmee̱ꞌ̱kxu̱t
jeꞌ̱e̱ kaj̱x. 17Nu̱jom juuꞌ jatyeꞌe ka ó̱yap,
tó̱kints jeꞌ̱e̱ veꞌe; ax jej̱a tseꞌe je̱ to̱kin juuꞌ
veꞌe je̱ Nteꞌyam myeeꞌkxp.

18Nnu̱jaꞌvimdinup xa u̱u̱ꞌmeꞌe jeṯs paṉ
paṉ jatyeꞌe ijttup je̱ Nteꞌyam je̱ yꞌónu̱k,
kaꞌats jeꞌ̱e̱ veꞌe ñaajkꞌítjada jep̱ to̱kin
jaa̱ṯp, ku̱x íxju̱dup jayej̱pju̱dup jeꞌ̱e̱ veꞌe
je̱ Nteꞌyam je̱ yꞌOnu̱k, ax kaꞌats jeꞌ̱e̱ veꞌe
je̱ ko̱ꞌo̱yjáyuvap yꞌo̱ꞌyixju̱ jeṯseꞌe vintso̱
tyónjadat.

19Nnu̱jaꞌvimdinup tseꞌe jeṯs je̱
Nteꞌyam je̱ jyayu u̱u̱ꞌmeꞌeda; ax
jem̱ tseꞌe je̱ ko̱ꞌo̱yjáyuvap yꞌam
kyaꞌ̱m yꞌitta nu̱jom paṉ paṉ jatyeꞌe
du̱maa̱ṯnavyaa̱ꞌ̱nju̱dup je̱ naxviijnit je̱
kyo̱ꞌo̱y jeꞌ̱e.̱

20Nnu̱jaꞌvimduvap xa veꞌe jeṯs mi-
ineꞌe je̱ Nteꞌyam je̱ yꞌOnu̱k jeṯseꞌe je̱ vin-
maꞌyu̱n xmo̱ꞌyumdi jeṯseꞌe veꞌem nꞌíx-
aimdinit jeꞌ̱e̱ paṉeꞌe tyú̱vam ijtp. Ax
ijtumdup tseꞌe jem̱ jeꞌ̱e̱ jyaꞌvin kaj̱xm
paṉeꞌe tyú̱vam ijtp, je̱ Nteꞌyam je̱ yꞌOnu̱k
Jesucriistots jeꞌ̱e̱ veꞌe, jeꞌ̱eṯs jeꞌ̱e̱ veꞌe

je̱ Nteꞌyam, juuꞌ veꞌe tyú̱vam ijtp, jeꞌ̱e̱
tseꞌe du̱yajkp je̱ joojntykin juuꞌ veꞌe
xaꞌ̱ma kaj̱x ijtp. 21Miitsta, juuꞌ aṯseꞌe
nꞌonu̱kjaꞌvidup, kaꞌa tseꞌe xvinjávadat
xvintsaꞌ̱ag̱adat juuꞌ veꞌe ka je̱ Nteꞌyamap.
Amén.

Yaꞌ̱a̱ tseꞌe je̱ mumej̱tsk naḵ
juuꞌ veꞌe je̱ Juan jyaay

Ku je̱ Juan du̱nu̱jaꞌyi toꞌk je̱
taꞌ̱ax̱taj̱k maa̱ṯ je̱ yꞌónu̱kta

1 A̱ts, je̱ maj̱ ónu̱k, toꞌk juuꞌ veꞌe
je̱ jaanchjaꞌvivataj̱k du̱nu̱vinténip,

máyam aṯseꞌe je̱ Dios ntuknu̱kex̱ta je̱
uts je̱ tsaꞌ̱a̱ maa̱ṯ je̱ yꞌónu̱kta juuꞌ aṯseꞌe
o̱o̱y ntuntso̱jktup. Ax ka áṯsjyapts mi-
itseꞌe ntso̱jktup, mtso̱jkju̱duvapts miits
jeꞌ̱e̱ veꞌe nu̱jom paṉ paṉ jatyeꞌe du̱nu̱-
jaꞌvidup je̱ tyu̱v jeꞌ̱e.̱ 2 Jeꞌ̱e̱ kaj̱x tseꞌe nna-
cho̱jkumjada ku̱xeꞌe yam njaꞌvin kaj̱x-
mamda yꞌit je̱ tyu̱v jeꞌ̱e̱ jeṯs xaꞌ̱ma kaj̱xts
jeꞌ̱e̱ veꞌe yam njaꞌvin kaj̱xmamda yꞌijt-
nit. 3 Je̱ Dios Teeꞌ jeṯs je̱ Jesucristo, je̱
Nteꞌyam je̱ yꞌOnu̱k, jeꞌ̱e̱ tseꞌe xkunooꞌkx-
umdap jeṯseꞌe nꞌijtumdinit je̱ tyukmo̱ꞌ-
tu̱n maa̱ṯta je̱ yꞌo̱y jo̱o̱t maa̱ṯta, veꞌem
tseꞌe nꞌijtumdinit je̱ tyu̱v jeꞌ̱e̱ maa̱ṯ je̱
tso̱jku̱n maa̱ṯ.

4 O̱o̱y xa aṯseꞌe ntuntukxo̱o̱ndu̱k ku aṯ-
seꞌe nnu̱java jeṯs jem̱eꞌe je̱ mꞌónu̱kta juuꞌ
veꞌe du̱panaj̱kxtup je̱ tyu̱v jeꞌ̱e,̱ veꞌem
ax joꞌn je̱ Dios Teeꞌ xtukpavaꞌnumdi.
5Ax jeꞌ̱e̱ kaj̱x tseꞌe, vaꞌan tseꞌe du̱na-
cho̱jkumjada toꞌk jadoꞌk. Ax je̱ pavaꞌnu̱n
juuꞌ aṯs miitseꞌe ntuknu̱jaꞌyidup, ka nam
pavaꞌnu̱napts jeꞌ̱e̱ veꞌe, je̱ pavaꞌnu̱n jeꞌ̱e̱
veꞌe juuꞌ veꞌe je̱ Maj̱a̱ Vintsáṉ kyo̱jts
ku veꞌe yakꞌixpaj̱kꞌukvaajñ. 6Paṉ na-
cho̱jkumju̱dup tseꞌe toꞌk jadoꞌk, nkuty-
oꞌnumdup tseꞌe je̱ Nteꞌyam je̱ pyavaꞌnu̱n.
Ax jeꞌ̱e̱ je̱ pyavaꞌnu̱n, jeꞌ̱eṯs jeꞌ̱e̱ veꞌe
jeṯseꞌe nnacho̱jkumjadat toꞌk jadoꞌk,
veꞌem ax joꞌn xnu̱jávada vanꞌítani ku
veꞌe xꞌamo̱tunajxꞌukvaandi je̱ Nteꞌyam je̱
yꞌayook.

Jeꞌ̱e̱ paṉ paṉ jatyeꞌe je̱
jayu du̱vinꞌaa̱ꞌ̱ndup

7May xa veꞌe yꞌitta yaja naxviijn
paṉ paṉ jatyeꞌe je̱ jayu du̱vinꞌaa̱ꞌ̱ndup,

vaandupts jeꞌ̱e̱ veꞌe jeṯs kaꞌa veꞌe je̱
Jesucristo jyayuvimpijt. Vinꞌaa̱ꞌ̱mpats
jeꞌ̱e̱ veꞌeda paṉ paṉ jatyeꞌe veꞌem
vaandup, choꞌoxpaj̱ktupts jeꞌ̱e̱ veꞌe je̱
Cristo. 8Nayꞌixꞌítjada ku̱x ku veꞌe mka-
toꞌnu̱xjadat juuꞌ veꞌe mtoondup, jeꞌ̱e̱
tseꞌe mtóndap jeṯseꞌe puꞌuk avaada
xjayej̱ptinit je̱ yꞌo̱y jeꞌ̱e̱ juuꞌ veꞌe je̱
Nteꞌyam mtukmutso̱jkju̱dup.

9Paṉ paṉ xa veꞌe du̱yaknu̱yojkip je̱
Cristo je̱ yꞌixpaj̱ku̱n jeṯseꞌe je̱ jayu du̱-
tukꞌix ax joꞌn du̱kapaaꞌty du̱kahꞌakee̱g̱a
maa̱ṯ je̱ kaṯs je̱ ayook juuꞌ veꞌe je̱ Cristo
yaktaan, kaꞌats jeꞌ̱e̱ veꞌe jem̱ jyaꞌvin
kaj̱xm je̱ Nteꞌyam. Ax paṉ paṉ tseꞌe je̱
jayu du̱tukꞌixp juuꞌ veꞌe je̱ Cristo ky-
o̱jts, jem̱ts jeꞌ̱e̱ veꞌe jyaꞌvin kaj̱xm yꞌitta
je̱ Dios Teeꞌ jeṯs je̱ yꞌOnu̱k. 10Paṉ jem̱
xa veꞌe juuꞌ veꞌe mkuꞌíxju̱dup jeṯseꞌe
je̱ jayu du̱katukꞌix ya̱ ixpaj̱ku̱n, kaꞌa
tseꞌe xkuváḵtat jem̱ mtaḵꞌam jeṯs ni
kaꞌa tseꞌe xꞌo̱yvinkuko̱jtsiduvat. 11Ku̱x
paṉ paṉ xa veꞌe du̱ꞌo̱yvinkuko̱jtsip, tyuk-
maa̱ṯtuumpts jeꞌ̱e̱ veꞌe je̱ kyo̱ꞌo̱y jeꞌ̱e.̱

Ku je̱ Juan kyo̱jtskukaj̱xini
12 Jep̱ xa veꞌe may viijn juuꞌ aṯs

miitseꞌe ku̱njaaꞌktuknu̱jaꞌyidi, ax
kaꞌats aṯseꞌe yap naḵ ku̱jxp njaꞌavaꞌañ
ku̱x ntsaj̱kp aṯseꞌe jeṯs aṯs miitseꞌe
naj̱kx nkuꞌixta jeṯseꞌe aviinm ahꞌam
nmukó̱tstat, veꞌemeꞌe puꞌuk avaada
nxo̱o̱jntkumdat.

13 Je̱ nꞌútsamda je̱ ntsaꞌ̱aa̱mda juuꞌ
veꞌe je̱ Nteꞌyam vyinko̱o̱n, jeꞌ̱e̱ je̱
yꞌónu̱kta tseꞌe mkej̱xu̱xju̱dup máyam je̱
Dios. Amén.

Yaꞌ̱a̱ tseꞌe je̱ mutoojk naḵ
juuꞌ veꞌe je̱ Juan jyaay

Ku je̱ Juan du̱nu̱jaꞌyi je̱ Gayo

1 A̱ts, je̱ maj̱ ónu̱k, toꞌk juuꞌ veꞌe
je̱ jaanchjaꞌvivataj̱k du̱nu̱vinténip,

máyam aṯs mitseꞌe je̱ Dios ntuknu̱kex,
mits, Gayo, juuꞌ aṯseꞌe o̱o̱y ntuntsaj̱kp.

2Nnu̱tsapkaj̱tspts aṯs mitseꞌe jeṯseꞌe
nu̱jom kaj̱x mꞌó̱yat jeṯseꞌe maḵkaṯso̱ts
mꞌijtnit, veꞌem ax joꞌn aṯseꞌe nnu̱java
jeṯs o̱yeꞌe je̱ mjo̱o̱t je̱ mjaꞌvin yꞌit jej̱a
je̱ Nteꞌyam vyinkujk. 3 O̱o̱y aṯseꞌe ntun-
tukxo̱o̱jntk ku veꞌe jyeꞌ̱ydi je̱ utsta je̱
ajchta jeṯs aṯseꞌe xnu̱u̱jmidi vintso̱ veꞌe
toꞌk aaj toꞌk jo̱o̱t mnaajkꞌítju̱ je̱ tyu̱v jeꞌ̱e̱
maa̱ṯ, veꞌem ax joꞌn xaꞌ̱ma kaj̱x mnaa-
jkꞌítju̱ je̱ tyu̱v jeꞌ̱e̱ maa̱ṯ. 4 O̱o̱y xa aṯ-
seꞌe ntuntukxo̱o̱ndu̱k ku aṯseꞌe nmo̱tu
jeṯs jeꞌ̱eḏa paṉ paṉ jaty aṯseꞌe nꞌonu̱k-
jaꞌvidup, naajkꞌijtju̱dupts jeꞌ̱e̱ veꞌe je̱
tyu̱v jeꞌ̱e̱ maa̱ṯ. Kaꞌa tseꞌe ti viijnk juuꞌ
aṯseꞌe veꞌem ntukxo̱o̱jntkp.

Ku je̱ Gayo yakꞌo̱ñu̱ko̱jtsi
5Mits, juuꞌ aṯseꞌe o̱o̱y ntuntsaj̱kp, o̱yts

jeꞌ̱e̱ veꞌe juuꞌ mitseꞌe mtuump, jeꞌ̱eṯs
jeꞌ̱e̱ veꞌe vintso̱ veꞌe xputaḵa je̱ ut-
sta je̱ ajchta maa̱ṯ je̱ utsta je̱ tsaꞌ̱aḏa,
jeꞌ̱e̱ veꞌe vinko̱pk juuꞌ veꞌe jeꞌ̱yva jayu.
6 Je̱ utsta je̱ ajchta juuꞌ veꞌe veꞌnidup
mits maa̱ṯ, jeꞌ̱e̱ tseꞌe du̱nu̱ko̱jtstu jej̱a
je̱ jaanchjaꞌviva vyinkujk vintso̱ mits
jeꞌ̱e̱ veꞌe xputaj̱kidi. Ku tseꞌe ñajxtinu-
vat jem̱ tso̱v, putaḵa jeꞌ̱eḏa toꞌk aaj jeṯ-
seꞌe xmo̱ꞌo̱dat juuꞌ veꞌe yꞌajo̱o̱tadap tooꞌ
aajy, veꞌemeꞌe xtónu̱t ax joꞌn je̱ Nteꞌyam
du̱ꞌo̱yjávat. 7 Jeꞌ̱e̱ tseꞌe tso̱o̱ꞌndu jeṯseꞌe
je̱ jayu du̱vaajnjada je̱ Cristo je̱ yꞌayook.
Kaꞌa tseꞌe du̱ꞌamó̱tudi paṉ paṉ jatyeꞌe
je̱ Nteꞌyam du̱kaꞌíxada jeṯseꞌe pyutáḵa-
jadat, jeꞌ̱e̱ kaj̱x tseꞌe nu̱yojk vinko̱pk
jeṯseꞌe xputáḵadat. 8Xtukkaḏaakumdup
xa u̱u̱ꞌmeꞌe jeṯs jeꞌ̱e̱ veꞌe mputaj̱kimdat,

veꞌem tseꞌe ntukmaa̱ṯmutoꞌnumdat ntuk-
maa̱ṯmupaj̱kumdat je̱ Nteꞌyam ku veꞌe
du̱ꞌavánada je̱ tyu̱v jeꞌ̱e.̱

Vintso̱ je̱ Diótrefes du̱kakuvu̱jk
je̱ Nteꞌyam je̱ jyayu

9Ntuknu̱jaꞌyidu xa aṯseꞌe toꞌk je̱ naḵ
je̱ jaanchjaꞌvivataj̱k, ax kaꞌats jeꞌ̱e̱ veꞌe
je̱ Diótrefes du̱maj̱ap̱u̱m vintso̱ aṯseꞌe
juuꞌ nkaṯs, chaj̱kpts jeꞌ̱e̱ veꞌe jeṯseꞌe
du̱nu̱máj̱at joma veꞌe je̱ jaanchjaꞌvi-
vataj̱k ñayꞌamókajada.

10 Jeꞌ̱e̱ kaj̱x tseꞌe, paṉ naj̱kxp aṯs mit-
seꞌe nkuꞌix, nvaajnjap aṯs mitseꞌe je̱
kyo̱ꞌo̱y jeꞌ̱e̱ juuꞌ veꞌe tyuump, vintso̱
veꞌe tyaaya jeṯs aa̱ṯseꞌe xpakaṯs. Ax ka
jeꞌ̱ej̱yap tseꞌe, kaꞌa tseꞌe du̱kuvu̱k je̱ ut-
sta je̱ ajchta juuꞌ veꞌe jem̱ jeꞌ̱ydup, kaꞌa
tseꞌe du̱yakjaty jeṯseꞌe yakkuvaj̱kjat je̱ vi-
ijnk jayu, jeṯseꞌe du̱pavo̱jpni joma veꞌe je̱
jaanchjaꞌvivataj̱k ñayꞌamókajada.

11Mits, juuꞌ aṯseꞌe o̱o̱y ntuntsaj̱kp, kaꞌa
tseꞌe xpanaj̱kxu̱t je̱ kyo̱ꞌo̱y jeꞌ̱e,̱ jeꞌ̱e̱ veꞌe
mpanaj̱kxup je̱ yꞌo̱y jeꞌ̱e.̱ Paṉ paṉ tseꞌe
du̱toomp je̱ yꞌo̱y jeꞌ̱e,̱ yꞌíxats jeꞌ̱e̱ veꞌe je̱
Nteꞌyam; ax paṉ paṉ tseꞌe du̱toomp je̱
kyo̱ꞌo̱y jeꞌ̱e,̱ kaꞌats jeꞌ̱e̱ veꞌe je̱ Nteꞌyam
du̱ꞌixa.

Ku je̱ Demetrio yakꞌo̱ñu̱ko̱jtsi
12Anañu̱joma tseꞌe du̱ꞌo̱ñu̱kó̱tsada je̱

Demetrio. Nay veꞌempa aa̱ṯs, mpaa̱m̱-
papts aa̱ṯs jeꞌ̱e̱ veꞌe je̱ tu̱vaḵo̱jtsu̱n jeṯs
o̱y jeꞌ̱e̱ veꞌe juuꞌ veꞌe tyuump kyaj̱tsp. Ax
mnu̱jaꞌvinupts mitseꞌe jeṯs tyú̱vam jeꞌ̱e̱
veꞌe je̱ tu̱vaḵo̱jtsu̱n juuꞌ aa̱ṯseꞌe mpu̱u̱mp.

Ku je̱ Juan kyo̱jtskukaj̱xini
13 Jep̱eꞌe may viijn juuꞌ aṯs mitseꞌe

ku̱njaaꞌktuknu̱jaꞌyi, ax kaꞌats aṯseꞌe yap
naḵ ku̱jxp njaꞌavaꞌañ. 14Nꞌaꞌixp xa aṯseꞌe
jeṯs tso̱jk aṯs mitseꞌe naj̱kx nkuꞌix, veꞌem
tseꞌe nnakyo̱jtsumju̱t aviinm ahꞌam.

15 Je̱ Nteꞌyam tseꞌe myakꞌijtjinup je̱
o̱y jo̱o̱t maa̱ṯ. Máyameꞌe je̱ Dios mkej̱x-
u̱xjada paṉ paṉ jatyeꞌe yaja nmaa̱ṯna-

cho̱jkumju̱dup. Máyameꞌe toꞌk aaj je̱
Dios xmo̱ꞌo̱dat toꞌk jadoꞌk paṉ paṉ

jatyeꞌe nmaa̱ṯnacho̱jkumju̱dup joma veꞌe
mits. Amén.

Yaꞌ̱a̱ tseꞌe je̱ naḵ juuꞌ
veꞌe je̱ Judas jyaay

1 A̱tseꞌe je̱ Judas, je̱ Jesucristo je̱ myu-
toompa je̱ myupaj̱kpa, je̱ Santiago je̱

yꞌuts. Máyam aṯseꞌe je̱ Dios ntuknu̱kex̱ta
je̱ jayu juuꞌ veꞌe je̱ Dios Teeꞌ vinko̱o̱jn-
ju̱du jeṯseꞌe cho̱jkjidi, je̱ Dios Teeꞌ, juuꞌ
veꞌe íxju̱dup jayej̱pju̱dup jeꞌ̱e̱ kaj̱x ku
veꞌe toꞌk muk yꞌitta je̱ Jesucristo maa̱ṯ.
2 O̱o̱y tseꞌe xtunjayép̱tat je̱ tukmo̱ꞌtu̱n, je̱
o̱y jo̱o̱t, jeṯs je̱ tso̱jku̱n.
Je̱ yakꞌixpaj̱kpada juuꞌ veꞌe taayidup

(2 Pedro 2.1-17)
3Miitsta, juuꞌ aṯseꞌe o̱o̱y ntuntso̱jktup,

njatso̱jk xa aṯseꞌe jeṯs aṯs miitseꞌe ku̱n-
nu̱jaꞌyidi je̱ joojntykin kaj̱x juuꞌ veꞌe
xaꞌ̱ma kaj̱x ijtp jeṯseꞌe njayej̱pumda, ax
kaꞌanumts aṯseꞌe veꞌem ntun. Nnayjaꞌvi-
jupts aṯseꞌe jeṯs tooꞌvaj̱kp aṯs miitseꞌe
nko̱jtsmáḵkadat jeṯseꞌe toꞌk aaj toꞌk jo̱o̱t
mnaajkꞌijtjidinit je̱ ayook maa̱ṯ juuꞌ veꞌe
mjaanchjaꞌvidup jeṯseꞌe je̱ Nteꞌyam toꞌk
naxji du̱tukkaṯaj̱ki je̱ jyáyuda. Ax kaꞌats
jeꞌ̱e̱ veꞌe du̱yaktíku̱tsu̱t je̱ ayook juuꞌ
veꞌe yaktaan. 4 Jem̱ xa veꞌe je̱ jayu juuꞌ
veꞌe je̱ vinꞌaa̱ꞌ̱nu̱n kaj̱x napyaa̱j̱mju̱dup
je̱ jaanchjaꞌvivataj̱k maa̱ṯ, ax kaꞌats
jeꞌ̱e̱ veꞌe du̱natyukpáḵjada je̱ Jesu-
cristo, jeꞌ̱ej̱yji veꞌe toꞌk je̱ nMaj̱a̱ Vintsá-̱
namda. Ju̱jpani tseꞌe je̱ Kunuuꞌkx Jatyán
du̱ꞌavaꞌni jeṯs vintó̱kidap jeꞌ̱e̱ veꞌeda,
kaꞌa tseꞌe je̱ Nteꞌyam du̱vintsaꞌ̱ag̱ada. Ty-
ijtupts jeꞌ̱e̱ veꞌe jeṯs jeꞌ̱e̱ kaj̱xeꞌe ku̱xeꞌe
je̱ Nteꞌyam je̱ jayu je̱ maaꞌyu̱n du̱tuu-
jnja, nvaat tseꞌe je̱ yaaꞌy je̱ taꞌ̱ax̱ je̱ kaṯs
du̱tukmaa̱ṯjayép̱tat juuꞌ veꞌe ka pú̱kap
jyayej̱ptup.

5 Ó̱yam miitseꞌe xnu̱jávada juuꞌ aṯs
miitseꞌe ntuknu̱jaꞌyidup, ntsaj̱kpts aṯseꞌe
jeṯs aṯs miitseꞌe ntukjaaꞌmyéṯstat jeṯs
je̱ Maj̱a̱ Vintsaṉeꞌe du̱yakpítsumni je̱
jyayu jem̱ Egipto. Ó̱yam tseꞌe vyeꞌema,
u̱xꞌo̱o̱kts jeꞌ̱e̱ veꞌe du̱yakkutó̱kidini

jeꞌ̱eḏa paṉ paṉ jatyeꞌe kajaanchjaꞌvijidu.
6 Jaaꞌmyéṯsta je̱ angelestaj̱k juuꞌ veꞌe
kayakkutojktu ax joꞌn je̱ Nteꞌyam
tyukkaṯaj̱kijidi, myaso̱o̱ktinuts jeꞌ̱e̱ veꞌe
je̱ it juuꞌ veꞌe jyayej̱ptu, je̱ Nteꞌyam
tseꞌe yakꞌijtju̱dup jem̱ ako̱o̱ꞌts it jo̱o̱tm
juuꞌ veꞌe du̱nu̱ꞌavaꞌtikaj̱xp. Veꞌemts jeꞌ̱e̱
veꞌeda ax joꞌn je̱ poxu̱ntaḵjayu juuꞌ veꞌe
cadena tsum. Jem̱ tseꞌe veꞌem yꞌijttinit
je̱ xaa̱j̱ paat ku veꞌe je̱ tsaachpaatu̱n
yakmo̱o̱ydinit. 7 Jaaꞌmyej̱tstuva je̱
sodómait jeṯs je̱ gomoorrait jáyuda jeṯs
je̱ jayu juuꞌ veꞌe tsu̱u̱nidup yꞌijt jem̱
kajpu̱n kaj̱xmda juuꞌ veꞌe mutám̱ijidup,
kaꞌa tseꞌe je̱ Nteꞌyam du̱kaṯsu̱paj̱ktuva,
tyukmaa̱ṯjayej̱ptu tseꞌe je̱ kaṯs je̱ yaaꞌy
je̱ taꞌ̱ax̱ juuꞌ veꞌe ka pú̱kap jyayej̱ptup.
Jeꞌ̱e̱ paat tseꞌe ko̱ꞌo̱tyoondu ku veꞌe je̱
yaaꞌtyaj̱k je̱ kaṯs du̱tukmaa̱ṯjayej̱pti
je̱ myuyaaꞌtyaj̱k. Jeꞌ̱e̱ kaj̱x tseꞌe je̱
Nteꞌyam yakkuto̱kikaj̱xjidini ku veꞌe
je̱ jaa̱j̱n du̱yaknaxkaḏaaky. Veꞌem
tseꞌe du̱tuujn jeṯseꞌe anañu̱joma je̱
jayu vaꞌajts du̱nu̱jávadat jeṯseꞌe veꞌem
du̱katoonduvat.

8Ax nay veꞌempa je̱ jayu juuꞌ veꞌe
napyaa̱j̱mju̱dup je̱ jaanchjaꞌvivataj̱k
maa̱ṯ, vaandupts jeꞌ̱e̱ veꞌe jeṯs ti jatyeꞌe
yakꞌíxju̱du je̱ kumaꞌaj kaj̱x jeṯseꞌe
veꞌem du̱tóndat je̱ ka ó̱yap juuꞌ veꞌe
tyonuvaandup je̱ yꞌavintso̱ vinmaꞌyu̱n
kaj̱xta. Kaꞌa tseꞌe du̱maj̱ap̱am̱da
je̱ kutojku̱n juuꞌ veꞌe je̱ Nteꞌyam
jyayejpp, vyinko̱jtspej̱ttup tseꞌe paṉ
paṉ jatyeꞌe ijttup jem̱ tsapjo̱o̱tm.
9Ax je̱ ángeles Miguel, juuꞌ veꞌe
du̱nu̱vintsaṉikaj̱xp je̱ aangelestaj̱kta,
ku veꞌe du̱maa̱ṯnakyo̱jtsvintso̱o̱jvji
je̱ Satanás jeṯs paṉeꞌe du̱jayép̱up je̱
Moisés je̱ ñiꞌkx je̱ kyo̱pk, kaꞌats jeꞌ̱e̱ veꞌe
ñayjaꞌviji jeṯseꞌe du̱vinko̱jtspéṯu̱t je̱
ko̱ꞌo̱yjáyuvap. Jidu̱ꞌu̱meꞌe vyaajñ: “¡Je̱
Maj̱a̱ Vintsáṉ tseꞌe mtuknaꞌ̱mu̱xjup!”
10Ax je̱ jayu juuꞌ veꞌe vinꞌaa̱ꞌ̱ndup,
jeꞌ̱eṯs jeꞌ̱e̱ veꞌe kyo̱ꞌo̱ñu̱ko̱jtsidup juuꞌ
veꞌe kyavinmó̱tudup, veꞌem xa jeꞌ̱e̱

veꞌeda ax joꞌn je̱ táṉu̱k juuꞌ veꞌe
du̱kaꞌo̱ypayo̱ꞌydup juuꞌ, jeꞌ̱e̱ tseꞌe
tyoondup juuꞌ veꞌe cho̱jktup je̱ yꞌavintso̱
vinmaꞌyu̱n kaj̱xta. Vintó̱kidapts jeꞌ̱e̱
veꞌeda.

11 ¡Ayo̱o̱v xa veꞌe jeꞌ̱e̱ je̱ jyo̱o̱tta,
ku̱x jeꞌ̱e̱ veꞌe du̱panaj̱kxtup je̱ tooꞌ juuꞌ
veꞌe je̱ Caín pyaj̱k! Veꞌem ax joꞌn
je̱ Balaam ñatyukkaṯaj̱kiji je̱ kyo̱ꞌo̱y
jeꞌ̱e̱ jeṯseꞌe veꞌem ku̱myeempu̱jk, nay
veꞌempa tseꞌe jyátkiduva. Vintó̱kidapts
jeꞌ̱e̱ veꞌeda ku̱xeꞌe je̱ Nteꞌyam du̱kakaṯ-
sap̱aḵta, veꞌem ax joꞌn je̱ Coré kyakaṯ-
su̱paj̱kji jeṯseꞌe vyintó̱kini. 12Ku veꞌe
mnayꞌamókajada kaayva je̱ tso̱jku̱n kaj̱x
juuꞌ veꞌe mnayjayej̱pu̱xju̱dup toꞌk jadoꞌk,
je̱ jayu tseꞌe jomvaandup tivaandup ku
veꞌe xmaa̱ṯkáyda xmaa̱ṯꞌooꞌkta ax joꞌn
ku̱xtukmaa̱ṯjayej̱pti je̱ tso̱jku̱n. Veꞌem
tseꞌe o̱y ñaajkkáyjada, ax kaꞌa tseꞌe
du̱yakvinkó̱pkada je̱ jayu juuꞌ veꞌe kati-
hꞌijtu̱xju̱dup. Veꞌem tseꞌe yꞌitta ax joꞌn
je̱ ku̱p juuꞌ veꞌe kataꞌ̱mip, ax joꞌn je̱
ku̱p juuꞌ veꞌe yakvixp je̱ yꞌaaꞌts maa̱ṯ
jeṯseꞌe tyaa̱ṯsni. 13Veꞌem ax joꞌn je̱
maaxy naa̱j̱ o̱o̱y tyumpojtu̱k jeṯseꞌe je̱
yꞌaa̱ꞌ̱pk du̱pu̱m, nay veꞌem tseꞌe yaknu̱-
java vintso̱ veꞌe je̱ jayu je̱ jyáyuvinda
je̱ ka ó̱yap kaj̱x juuꞌ veꞌe tyoondup ky-
o̱jtstup. Veꞌem xa jeꞌ̱e̱ veꞌeda ax joꞌn
je̱ maatsa juuꞌ veꞌe tooꞌtó̱kidup, yaknu̱-
paa̱j̱mtkiduts jeꞌ̱e̱ veꞌe jeṯseꞌe xaꞌ̱ma kaj̱x
yꞌijttinit jem̱ ako̱o̱ꞌts it jo̱o̱tm juuꞌ veꞌe
du̱nu̱ko̱o̱ꞌtsikaj̱xp.

14Kyo̱jtsnajx xa jeꞌ̱e̱ veꞌe je̱ Nteꞌyam je̱
yꞌayook je̱ Enoc juuꞌ veꞌe muvuxtojtu̱k
naskeꞌ̱ex̱a ku veꞌe je̱ Adán ku̱jx
yakmacho̱vu̱tsaa̱ꞌ̱n. Jeꞌ̱e̱ tseꞌe du̱ꞌavaꞌni
vintso̱ yaꞌ̱a̱ veꞌe ya̱ jáyuda. Jidu̱ꞌu̱m
tseꞌe vyaajñ: “Myaa̱ṯmínup xa veꞌe je̱
Maj̱a̱ Vintsáṉ paṉ paṉ jatyeꞌe jyeꞌ̱ei̱p
ka jamacháv̱um, 15 jeꞌ̱e̱ tseꞌe nu̱jom
je̱ jayu du̱to̱kimpayo̱ꞌkyaj̱xtinup,
pyaa̱j̱mjidinupts jeꞌ̱e̱ veꞌe je̱
tsaachpaatu̱n nu̱jom paṉ paṉ jatyeꞌe
je̱ Nteꞌyam du̱kajaanchjaꞌvidu jeṯseꞌe

du̱kavintsaꞌ̱kidi, jeṯseꞌe du̱vinko̱jtspej̱tti,
jeṯseꞌe je̱ kyo̱ꞌo̱y jeꞌ̱e̱ du̱toondi.”
Jidu̱ꞌu̱m tseꞌe je̱ Enoc vyaajñ. 16Kaꞌa
tseꞌe je̱ jayu juuꞌ du̱tukjo̱tkaḏaꞌakta,
kyo̱ꞌo̱yjaꞌvidupeꞌe juuꞌ jatyeꞌe je̱ viijnk
jayu tyoondup, pyanaj̱kxtup tseꞌe
je̱ kyo̱ꞌo̱y jeꞌ̱e̱ juuꞌ veꞌe cho̱jktup
je̱ yꞌavintso̱ vinmaꞌyu̱n kaj̱xta,
namyáj̱ijidup tseꞌe, yꞌíxtidupts jeꞌ̱e̱
veꞌe vintso̱ veꞌe je̱ jayu tsoj du̱jávadat
juuꞌ veꞌe tukꞌíxju̱dup jeṯseꞌe veꞌem
du̱jayép̱tat juuꞌ veꞌe cho̱jktup.

Juuꞌ veꞌe tyóndap je̱
jaanchjaꞌvivataj̱kta

17Miitsta, juuꞌ aṯseꞌe o̱o̱y ntuntso̱jk-
tup, jaaꞌmyéṯsta je̱ ayook juuꞌ veꞌe
je̱ nMaj̱a̱ Vintsáṉamda Jesucristo je̱
kyukáṯsivada myaktaꞌnu̱xju̱du. 18Veꞌem
tseꞌe vyaandi jeṯs ku veꞌe tám̱ani je̱
itaḵax̱ vyeꞌ̱nat, tyukxiꞌiktapts jeꞌ̱e̱ veꞌe je̱
jayu je̱ Nteꞌyam jyeꞌ̱e,̱ je̱ yꞌavintso̱ vin-
maꞌyu̱n kaj̱x tseꞌe du̱tóndat je̱ ka ó̱yap
juuꞌ veꞌe cho̱jktup. 19Ax je̱ jáyuda, jeꞌ̱e̱
tseꞌe je̱ njáyuvamda du̱yaknapyaj̱kvaꞌkx-
uvaajnju̱dup, cho̱jktupts jeꞌ̱e̱ veꞌe jeṯseꞌe
je̱ njáyuvam yꞌijttinit toꞌk je̱ vinmaꞌyu̱n
jeꞌ̱e̱ maa̱ṯ, jeꞌ̱ej̱yji tseꞌe tyoondup vintso̱
veꞌe je̱ kyo̱ꞌo̱y vinmaꞌyu̱n ñaꞌ̱mu̱xjada,
kaꞌa tseꞌe jem̱ jyaꞌvin kaj̱xmda yꞌit je̱ Es-
píritu Santo.

20Miitsta, juuꞌ aṯseꞌe o̱o̱y ntuntso̱jk-
tup, ijtp tseꞌe mnaajkmaḵkpáḵjadat je̱
mvaꞌajts jaanchjaꞌvin kaj̱xta. Tsapko̱t-
sta je̱ maḵkin maa̱ṯ juuꞌ veꞌe je̱ Es-
píritu Santo yajkyp. 21Naajkꞌítjada je̱
Nteꞌyam je̱ cho̱jku̱n maa̱ṯ ku veꞌe xꞌaꞌixta
je̱ xaa̱j̱ ku veꞌe myiinnuvat je̱ nMaj̱a̱
Vintsáṉamda Jesucristo, jeꞌ̱e̱ juuꞌ veꞌe
je̱ ñu̱ꞌixkaḏaaku̱n kaj̱x mmo̱o̱jyjidinup je̱
joojntykin juuꞌ veꞌe xaꞌ̱ma kaj̱x ijtp.

22Tukmo̱ꞌo̱tta paṉ paṉ jatyeꞌe mej̱tsv-
inmaaydup. 23Putáḵada tseꞌe viijnkta,
veꞌem ax joꞌn je̱ jayu ku̱yakputaḵa
juuꞌ veꞌe jem̱ jaṉjo̱o̱tm yakvaa̱ꞌ̱mpít-
sump, jeṯs tukmo̱ꞌttuva juuꞌ veꞌe viijnk-



Judas 1:24 485 Judas 1:25

tava. Ax nayꞌíxjada tseꞌe jeṯs kaꞌa veꞌe
veꞌem xtóndat ax joꞌn jeꞌ̱e̱ veꞌe du̱tonda,
ko̱ꞌo̱yjávada tseꞌe je̱ kyo̱ꞌo̱y jeꞌ̱e̱ juuꞌ
veꞌe tyoondup, jeṯs tsaꞌ̱ag̱ada ku̱x ku
veꞌe mpaaꞌtjadat je̱ kyo̱ꞌo̱y jeꞌ̱e̱ juuꞌ veꞌe
tyoondup.

Ku je̱ Judas kyo̱jtskukaj̱xini
24Ax je̱ tun toꞌk Nteꞌyam, je̱ nYakt-

so̱o̱kpamda, o̱ꞌyixjup xa jeꞌ̱e̱ veꞌe jeṯseꞌe
du̱tónu̱t vintso̱ veꞌe mkakaꞌadat jep̱ to̱kin

jaa̱ṯp jeṯseꞌe myakjeꞌ̱yjidinit jem̱ jeꞌ̱e̱
vyinkojkm joma veꞌe o̱o̱y je̱ maj̱in du̱-
tunjayep, veꞌem vintso̱ veꞌe je̱ to̱kin mka-
paaꞌtjadat jeṯs o̱o̱y je̱ xo̱o̱jntku̱n maa̱ṯ,
25 jeꞌ̱e̱ tseꞌe du̱jayej̱pnup je̱ nMaj̱a̱ Vintsá-̱
namda Jesucristo kaj̱x je̱ vintsaꞌ̱kin jeṯs
je̱ maj̱in, je̱ maḵkin jeṯs je̱ kutojku̱n.
Veꞌem tseꞌe yꞌijt kaꞌanumeꞌe ya̱ it cho̱o̱ꞌn-
du̱k vyeꞌna, u̱xyameꞌe veꞌem yꞌijtpa, jeṯ-
seꞌe xaꞌ̱ma kaj̱x veꞌem yꞌijtnit. Amén.

Yaꞌ̱a̱ tseꞌe je̱ Jesucristo
tyukꞌix tyuknu̱jaꞌvi je̱
Juan jeṯs ti veꞌe tónjup

Paṉ tyaj̱x kaj̱xeꞌe je̱
Juan ya̱ naḵ du̱jaajy

1 Je̱ Nteꞌyam xa veꞌe du̱tuknu̱jaꞌvi
je̱ Jesucristo ti veꞌe tso̱jkji tón-

jup kó̱tsjup jeṯs jeꞌ̱e̱ veꞌe du̱tuknu̱jaꞌ-
vivat paṉ paṉ jatyeꞌe je̱ Nteꞌyam du̱-
mutoondup du̱mupaj̱ktup. Toꞌk tseꞌe je̱
ángeles du̱kejx, jeꞌ̱eṯs aṯseꞌe tu̱xtukꞌix
tu̱xtuknu̱java. 2 A̱ts, je̱ Juan, mpu̱u̱mpts
aṯseꞌe ya̱ tu̱vaḵo̱jtsu̱n juuꞌ jaty aṯseꞌe
tu̱nꞌix, je̱ Nteꞌyam je̱ yꞌayookts yaꞌ̱a̱ veꞌe
juuꞌ jeꞌ̱e̱ veꞌe myo̱o̱y je̱ Jesucristo jeṯs aṯs
miitseꞌe ntuknu̱jaꞌviduvat.

3Xo̱o̱n xa jeꞌ̱e̱ veꞌeda paṉ paṉ jatyeꞌe
du̱kó̱tstap ya̱ naḵ. Xo̱o̱nduvapts jeꞌ̱e̱ veꞌe
paṉ paṉ jatyeꞌe du̱ꞌamo̱tunáxtap ku veꞌe
yakkaṯs ya̱ kaṯs ya̱ ayook juuꞌ veꞌe je̱
Nteꞌyam yajk, jeṯseꞌe du̱maj̱ap̱ám̱dat juuꞌ
jatyeꞌe yaja javyet, ku̱x tám̱ani xa jeꞌ̱e̱
veꞌe jeṯseꞌe tyónju̱t kyó̱tsju̱t.

Ku je̱ Juan du̱nu̱jaꞌyi je̱
jaanchjaꞌvivataj̱k juuꞌ veꞌe
nayꞌamojkijidu jep̱ Asia

4 A̱ts, je̱ Juan, u̱xyamts aṯseꞌe
nnu̱jáyada je̱ jaanchjaꞌvivataj̱k juuꞌ
veꞌe nayꞌamojkijidup jem̱ vuxtojtu̱k
kajpu̱n kaj̱xm jem̱ ásiait yꞌit jo̱o̱tm.
Je̱ Nteꞌyam, je̱ Espíritu Santo, jeṯs je̱
Jesucristo, jeꞌ̱e̱ tseꞌe mkunooꞌkxjadap
jeṯseꞌe mꞌijttinit je̱ yꞌo̱y jo̱o̱t maa̱ṯta;
je̱ Nteꞌyam, juuꞌ veꞌe u̱xyam ijtp, jeꞌ̱e̱
tseꞌe ijt, jeꞌ̱em̱ tseꞌe ijtnup; jeṯs je̱
Espíritu Santo, juuꞌ veꞌe veꞌem ax joꞌn
je̱ vuxtojtu̱k kujajpa kutaꞌ̱kxpa jem̱
je̱ Nteꞌyam je̱ kyutojku̱n tsu̱u̱jntku̱n
vyinkojkm; 5 jeṯs je̱ Jesucristo, juuꞌ veꞌe
je̱ Nteꞌyam je̱ yꞌayook du̱ko̱jtsnajxp
veꞌem ax joꞌn du̱ꞌix du̱mo̱tu, jeꞌ̱eṯs jeꞌ̱e̱
veꞌe mutoꞌk juuꞌ veꞌe joojntykpaj̱knuva,

jeꞌ̱e̱ tseꞌe du̱yakkutojkjip nu̱jom paṉ
paṉ jatyeꞌe yakkutojktup yaja naxviijn.
Ax je̱ Cristo tseꞌe xtuntso̱jkꞌo̱o̱ꞌkumdup
jeṯseꞌe xtuknu̱vaatsumdi je̱ ntó̱kinamda
ku veꞌe xkuꞌo̱o̱ꞌkimdi, 6 jeꞌ̱e̱ tseꞌe
xpaꞌ̱mumdu jeṯseꞌe nyakkutojkumdat
jeṯseꞌe teeꞌtaj̱k nꞌijtumdat, ax veꞌem
tseꞌe nvinjaꞌvimdinit nvintsaꞌ̱kimdinit je̱
Nteꞌyam, jeꞌ̱e̱ je̱ Tyeeꞌ. ¡Je̱ Cristo tseꞌe
du̱jayej̱pnup je̱ maj̱in je̱ jaanchin jeṯs je̱
kutojku̱n xaꞌ̱ma kaj̱x! Amén.

7 ¡Amo̱tunaxta, jem̱ jeꞌ̱e̱ veꞌe vínu̱ts
jo̱o̱tm myiinnit! Anañu̱jómats jeꞌ̱e̱ veꞌe
du̱ꞌíxtat, jeꞌ̱e̱ paat paṉ paṉ jatyeꞌe yakx-
aꞌ̱aj̱kijidu. Nu̱jom tseꞌe je̱ jayu yaja
naxviijn chaachvinmapyaj̱kkáx̱tat jeṯ-
seꞌe yaꞌaxtat ku veꞌe du̱ꞌíxtat. Veꞌemeꞌe
tyónju̱t kyó̱tsju̱t. Amén.

8 Jidu̱ꞌu̱m xa veꞌe je̱ Nteꞌyam vyaꞌañ,
je̱ Maj̱a̱ Vintsáṉ, juuꞌ veꞌe nu̱jom
du̱kaꞌ̱mikaj̱xp: “A̱ts xa jeꞌ̱e̱ veꞌe ku veꞌe
je̱ it cho̱o̱ꞌntk, aṯsts jeꞌ̱e̱ veꞌe ku veꞌe
tyonkáx̱ju̱t kyo̱jtskáx̱ju̱t nu̱jom juuꞌ jaty,
aṯs tseꞌe ax joꞌn je̱ A jeṯs je̱ Z, aṯs tseꞌe
u̱xyam ijtp, aṯs tseꞌe ijt, áṯsam tseꞌe
ijtnup.”

Ku je̱ Juan du̱ꞌix je̱
Cristo je̱ maj̱in maa̱ṯ

9 A̱ts, je̱ Juan, miits je̱ mꞌutsta
je̱ mꞌajchta, kijpx aṯs miitseꞌe
ntukmaa̱ṯyaknáxta je̱ tsaachpaatu̱n, ijtp
aṯseꞌe miits maa̱ṯta jem̱ je̱ Nteꞌyam
yꞌam kyaꞌ̱m jeṯseꞌe ntukmaa̱ṯmutéṉada
je̱ tsaachpaatu̱n. Jeꞌ̱e̱ kaj̱x yaꞌ̱a̱ veꞌe
ku̱xeꞌe nꞌijtumda toꞌk muk je̱ Jesucristo
maa̱ṯ. Yakmajtsts aṯseꞌe jeṯs aṯseꞌe yaja
nyakpu̱u̱jm, toꞌk je̱ it juuꞌ veꞌe yaja
maaxy naa̱j̱ akujk. Patmos yaꞌ̱a̱ veꞌe
xyaa̱j̱. Jeꞌ̱e̱ kaj̱xti ̱ aṯseꞌe veꞌem nyaktuujn
ku̱xeꞌe aṯs ntukkaꞌamáy je̱ Nteꞌyam je̱
kyaṯs je̱ yꞌayook, jeꞌ̱e̱ veꞌe ku aṯseꞌe
je̱ tu̱vaḵo̱jtsu̱n mpu̱m je̱ Jesucristo
kaj̱x. 10 Je̱ Maj̱a̱ Vintsáṉ je̱ xyaa̱j̱ tseꞌe
vyeꞌna, vanꞌitts aṯseꞌe jem̱ je̱ Espíritu
Santo kyaꞌ̱m ntaajñ jeṯs aṯseꞌe nnaadup

nꞌamo̱tunajxy toꞌk je̱ ayook vaꞌajts
maḵk kyaṯs, veꞌem ax joꞌn je̱ trompeta
maḵk xyuꞌux, 11 jeṯs aṯseꞌe xnu̱u̱jmi:
―A̱ts xa jeꞌ̱e̱ veꞌe tooꞌvaj̱kp, aṯs tseꞌe

u̱xꞌo̱o̱k, veꞌemts aṯseꞌe ax joꞌn je̱ A jeṯs
je̱ Z. Jatyanu̱ jem̱ naḵ kaj̱xm paṉ juuꞌ
jatyeꞌe mꞌixp, jeṯs kej̱xja je̱ jaanchjaꞌvi-
vataj̱kta juuꞌ veꞌe nayꞌamojkijidup jem̱
vuxtojtu̱k kajpu̱n kaj̱xm jem̱ ásiait yꞌit
jo̱o̱tm. Je̱ kajpu̱n joma veꞌe ñayꞌamóka-
jada, yaꞌ̱aṯs jeꞌ̱e̱ veꞌeda: je̱ Éfeso jeṯs je̱
Esmirna, je̱ Pérgamo jeṯs je̱ Tiatira, je̱
Sardis jeṯs je̱ Filadelfia, jeṯs je̱ Laodicea.

12Vanꞌitts aṯseꞌe nꞌixu̱mpijt jeṯs aṯseꞌe
nꞌíxu̱t paṉ paṉ aṯseꞌe xmuko̱jtsp. Ku aṯ-
seꞌe nꞌixu̱mpijt, vanꞌitts aṯseꞌe nꞌix vux-
tojtu̱k je̱ tsinto̱vyej̱tu̱n juuꞌ veꞌe tum je̱
oro. 13 Jem̱ts aṯseꞌe tsinto̱vyej̱tu̱n akojkm
nꞌix toꞌk paṉeꞌe veꞌem keꞌ̱xp ax joꞌn je̱
yaaꞌtyaj̱k, yaṉeꞌe je̱ xyo̱x du̱jayep, jem̱
tseꞌe tyek jaj̱m paat kyaḏaꞌaky, jeṯseꞌe
toꞌk je̱ oro cinta du̱kakꞌajenju̱. 14Vaꞌajts
po̱o̱ꞌpts jeꞌ̱e̱ veꞌe je̱ vyaajy, veꞌem ax joꞌn
je̱ po̱o̱ꞌp lana ukpu̱ je̱ tsapꞌaa̱ꞌ̱pk. Veꞌem
tseꞌe je̱ vyiijn ax joꞌn je̱ jaṉꞌayee̱ꞌ̱nst.
15Veꞌem tseꞌe je̱ tyek yꞌajaj yꞌatu̱ꞌkx ax
joꞌn je̱ bronce tyu̱ꞌkx myátsu̱k ku veꞌe
vaꞌajts yakpaꞌ̱aṯ, veꞌem ax joꞌn je̱ bronce
jem̱ jaṉjo̱o̱tm vyinto̱y ku veꞌe jyu̱ꞌu̱.
Veꞌem tseꞌe je̱ yꞌaaj je̱ yo̱ꞌkt vaꞌajts maḵk
tyunkaṯs, veꞌem ax joꞌn je̱ maj̱a̱ naa̱j̱
yꞌu̱u̱ꞌts tyinu̱n. 16 Jem̱ tseꞌe yꞌakaꞌyu̱n
kaꞌ̱m du̱maa̱ḏa vuxtojtu̱k je̱ maatsa. Jep̱
tseꞌe yꞌávup pyítsum toꞌk je̱ tsojx juuꞌ
veꞌe mej̱tsk adoꞌom jaj̱pax. Veꞌem tseꞌe
je̱ vyiijn je̱ yꞌaaj yꞌajaj yꞌatu̱ꞌkx ax joꞌn je̱
aampa xaa̱j̱ ku veꞌe vaꞌajts maḵk yꞌañ.

17Ku aṯseꞌe nꞌix, vanꞌitts aṯseꞌe ntun-
naxvipp jej̱a jeꞌ̱e̱ vyinkujk ax joꞌn aṯ-
seꞌe aa̱ꞌ̱k ku̱nꞌijt joꞌn. Ax jeꞌ̱eṯs aṯseꞌe je̱
yꞌakaꞌyu̱n kaꞌ̱aj̱ xtuknu̱ko̱o̱n jeṯs aṯseꞌe
xnu̱u̱jmi:
―Kadi mtsaꞌ̱ag̱a. A̱ts xa jeꞌ̱e̱ veꞌe tooꞌ-

vaj̱kp, aṯs tseꞌe u̱xꞌo̱o̱k, 18 aṯs tseꞌe joo-
jntykip. Ukꞌo̱o̱ꞌk aṯseꞌe; ax joojntykipts
aṯseꞌe xaꞌ̱ma kaj̱x. A̱ts xa jeꞌ̱e̱ veꞌe je̱

avaatsu̱n nmaa̱ṯ juuꞌ veꞌe yaktukꞌavaatsp
joma veꞌe je̱ o̱o̱ꞌkpa yꞌitta. 19 Javyéṯu̱ts
nꞌit juuꞌ veꞌe tu̱xꞌix, juuꞌ veꞌe u̱xyam
ijtp, jeṯs juuꞌ veꞌe u̱xꞌo̱o̱k ítup. 20 Jidu̱ꞌu̱m
tseꞌe du̱nu̱kaṯs juuꞌ veꞌe kayaknu̱jaꞌvip
yꞌijt, je̱ vuxtojtu̱k maatsa juuꞌ veꞌe yam
aṯs nꞌakaꞌyu̱n kaꞌ̱m tu̱xꞌix jeṯs je̱ vux-
tojtu̱k tsinto̱vyej̱tu̱n juuꞌ veꞌe tum je̱
oro. Je̱ vuxtojtu̱k maatsa, jeꞌ̱eṯs jeꞌ̱e̱ veꞌe
ñu̱kaj̱tsp je̱ yakkaṯsu̱yo̱ꞌyvada juuꞌ veꞌe
je̱ o̱y kaṯs je̱ o̱y ayook du̱yakyo̱ꞌydup
joma veꞌe ñayꞌamókajada je̱ jaanchjaꞌvi-
vataj̱kta jem̱ vuxtojtu̱k kajpu̱n kaj̱xmda.
Jeṯs je̱ vuxtojtu̱k tsinto̱vyej̱tu̱n, jeꞌ̱eṯs jeꞌ̱e̱
veꞌe ñu̱kaj̱tsp je̱ jaanchjaꞌvivataj̱kta juuꞌ
veꞌe jem̱ nayꞌamojkijidup.

Je̱ vuxtojtu̱k kajpu̱n joma
veꞌe ñayꞌamojkijidi je̱

jaanchjaꞌvivataj̱k: Paṉ paṉ jatyeꞌe
nayꞌamojkijidu jep̱ Éfeso

2 ’Nu̱jaya jidu̱ꞌu̱m je̱ yakkaṯsu̱yo̱ꞌyva
joma veꞌe ñayꞌamókajada je̱ jaanch-

jaꞌvivataj̱k jem̱ éfesovit kyajpu̱n kaj̱xm:
“Jidu̱ꞌu̱m xa veꞌe vyaꞌañ jeꞌ̱e̱ paṉeꞌe du̱-
maa̱ṯ je̱ vuxtojtu̱k maatsa jem̱ yꞌakaꞌyu̱n
kaꞌ̱m jeṯseꞌe ñaxy tyaḵa jem̱ je̱ vuxtojtu̱k
oro tsinto̱vyej̱tu̱n yꞌakojkm: 2Nnu̱jaꞌv-
inup xa aṯseꞌe paṉ ti jatyeꞌe mtoondup
mko̱jtstup, vintso̱ veꞌe maḵk mtonda aṯs
kaj̱x jeṯs vintso̱ veꞌe je̱ maḵk aaj je̱ maḵk
jo̱o̱t xjayep̱ta, kaꞌa miitseꞌe xkuvaḵta paṉ
paṉ jatyeꞌe ka ó̱yap jáyuvidup joojn-
tykidup, jeṯseꞌe xꞌixta paṉ paṉ jatyeꞌe
natyijju̱dup kukáṯsivada, veꞌem tseꞌe je̱
nu̱jaꞌvin xpaj̱kti jeṯs taayidup jeꞌ̱e̱ veꞌe.
3Ta̱ xa miitseꞌe je̱ maḵk aaj je̱ maḵk jo̱o̱t
xjayep̱ta, ta̱ veꞌe o̱o̱y mtuntsaachpaaꞌtta
jeṯseꞌe o̱o̱y mtuntonda aṯs kaj̱x, kaꞌa tseꞌe
mnooꞌkxta. 4 O̱yam tseꞌe vyeꞌema, jep̱
tseꞌe toꞌk viijn juuꞌ aṯs miitseꞌe ntuk-
naa̱j̱mavaandup, jeꞌ̱eṯs jeꞌ̱e̱ veꞌe ku aṯ-
seꞌe xko̱o̱ꞌktso̱jktini veꞌem ax joꞌn aṯseꞌe
xtso̱jkti ku aṯseꞌe xjaanchjaꞌviꞌukvaandi.
5 Jeꞌ̱e̱ kaj̱x tseꞌe, jaaꞌmyéṯsta vintso̱ aṯs
miitseꞌe xtso̱jkti vanꞌit, vinmayu̱mpijt-

tini, maso̱o̱ktini je̱ mko̱ꞌo̱y joojntykinda,
jeṯs toondinuva veꞌem ax joꞌn xtso̱o̱ꞌn-
tkti. Paṉ kaꞌa tseꞌe veꞌem xtonda, naj̱kx-
pts aṯseꞌe nyakkee̱ḵni je̱ mtsinto̱vyej̱-
tu̱nda joma veꞌe yꞌit. 6Ax mputaj̱ki-
jidupts yaꞌ̱a̱ veꞌe ku̱xeꞌe xkatso̱kta jeꞌ̱e̱
juuꞌ jatyeꞌe tyoondup je̱ jayu juuꞌ veꞌe
du̱panaj̱kxtup je̱ Nicolás je̱ yꞌixpaj̱ku̱n,
ntsoꞌoxpaj̱kpap aṯs jeꞌ̱e̱ veꞌe juuꞌ veꞌe ty-
oondup. 7Paṉ paṉ jaty xa veꞌe jem̱ je̱
tyaatsk, vaꞌan tseꞌe du̱ꞌamo̱tunaxta juuꞌ
veꞌe je̱ Espíritu Santo vaꞌnu̱xju̱dup je̱
jaanchjaꞌvivataj̱kta juuꞌ veꞌe nayꞌamojk-
ijidup jem̱ vuxtojtu̱k kajpu̱n kaj̱xm: Paṉ
paṉ tseꞌe maa̱ḏaakp, nmo̱ꞌo̱pts aṯs jeꞌ̱e̱
veꞌe jeṯseꞌe du̱jaꞌ̱kxu̱t je̱ ku̱pu̱taa̱j̱m juuꞌ
veꞌe joojntykinyajkp, juuꞌ veꞌe jem̱ ijtp
joma veꞌe je̱ Nteꞌyam je̱ jyayu je̱ jyaa̱j̱nda
je̱ tyaj̱kta.”

Paṉ paṉ jatyeꞌe
nayꞌamojkijidu jep̱ Esmirna

8 ’Nu̱jaꞌyiva jidu̱ꞌu̱m je̱ yakkaṯsu̱yo̱ꞌyva
joma veꞌe ñayꞌamókajada je̱ jaanchjaꞌ-
vivataj̱k jem̱ esmiirnait kyajpu̱n kaj̱xm:
“Jidu̱ꞌu̱m xa veꞌe vyaꞌañ jeꞌ̱e̱ paṉeꞌe tooꞌ-
vaj̱kp jeṯs u̱xꞌo̱o̱k, jeꞌ̱e̱ paṉeꞌe ukꞌo̱o̱ꞌk
jeṯseꞌe jyoojntykpaj̱knuva: 9Nnu̱jaꞌvinup
xa aṯseꞌe paṉ ti jatyeꞌe mtoondup mko̱jt-
stup, vintso̱ veꞌe mtsaachpaaꞌtta jeṯ-
seꞌe mꞌayo̱vda (ó̱yameꞌe may je̱ o̱ꞌyin
xjayep̱ta). Nnu̱jaꞌvinupts aṯseꞌe vintso̱
veꞌe mpakó̱tsjada jeꞌ̱e̱ paṉ paṉ jatyeꞌe
natyijju̱dup israeejlit jáyuda, ax kaꞌats
jeꞌ̱e̱ veꞌe jyeꞌ̱eḏa, je̱ Satanaasts jeꞌ̱e̱ veꞌe
je̱ jyáyuda. 10Kaꞌats miits jeꞌ̱e̱ veꞌe
xtsaꞌ̱ag̱adat vintso̱ veꞌe mtsaachpaaꞌttat.
Jem̱ miitseꞌeda paṉeꞌe je̱ ko̱ꞌo̱yjáyuvap
yakjapyoxu̱ntaḵpám̱jadap, yꞌíxupts jeꞌ̱e̱
veꞌe vintso̱ veꞌe yꞌó̱yat jeṯs aṯs miitseꞌe
xko̱o̱ꞌkjaanchjaꞌvidinit. Majk xaa̱j̱ veꞌe
veꞌem myaktsaachpaaꞌtjadat. Toꞌk aaj
toꞌk jo̱o̱t tseꞌe mꞌíttat aṯs maa̱ṯ vanꞌit paat
ku veꞌe mꞌo̱o̱ꞌktat, veꞌem tseꞌe xjayej̱p-
tinit je̱ joojntykin juuꞌ veꞌe xaꞌ̱ma kaj̱x
ijtp. 11Paṉ paṉ jaty xa veꞌe jem̱ je̱

tyaatsk, vaꞌan tseꞌe du̱ꞌamo̱tunaxta juuꞌ
veꞌe je̱ Espíritu Santo vaꞌnu̱xju̱dup je̱
jaanchjaꞌvivataj̱kta juuꞌ veꞌe nayꞌamo-
jkijidup jem̱ vuxtojtu̱k kajpu̱n kaj̱xm.
Paṉ paṉ tseꞌe maa̱ḏaakp, kaꞌa tseꞌe vy-
intso̱tónju̱t je̱ tsaachpaatu̱n juuꞌ veꞌe
xaꞌ̱ma kaj̱x ijtnup.”

Paṉ paṉ jatyeꞌe
nayꞌamojkijidu jep̱ Pérgamo

12 ’Nu̱jaꞌyiva jidu̱ꞌu̱m je̱ yakkaṯsu̱y-
o̱ꞌyva joma veꞌe ñayꞌamókajada je̱
jaanchjaꞌvivataj̱k jem̱ peergamovit
kyajpu̱n kaj̱xm: “Jidu̱ꞌu̱m xa veꞌe vyaꞌañ
jeꞌ̱e̱ paṉeꞌe du̱maa̱ṯ je̱ tsojx juuꞌ veꞌe
mej̱tsk adoꞌom jaj̱pax: 13Nnu̱jaꞌvinup
xa aṯseꞌe paṉ ti jatyeꞌe mtoondup
mko̱jtstup jeṯseꞌe mtsaa̱ṉada joma
veꞌe je̱ Satanás yakkutuk. O̱yamts
jem̱eꞌe mtsaa̱ṉada, toꞌk aaj toꞌk jo̱o̱tts
aṯseꞌe xmutonda xmupaḵta, ijtpts
aṯseꞌe xjaanchjávada. O̱yameꞌe maḵk
je̱ jayu myaktsaachpaatjidi ku veꞌe
je̱ Antipas du̱yakꞌo̱o̱ꞌkti, kaꞌats aṯseꞌe
xjaanchjaꞌviꞌatú̱vidi, je̱ Antipas juuꞌ veꞌe
je̱ tu̱vaḵo̱jtsu̱n du̱paa̱m̱ aṯs kaj̱x jej̱a je̱
nu̱may jayu vyinkujkta ku veꞌe vyeꞌnana
jem̱ mkajpu̱n kaj̱xmda, jem̱ joma veꞌe
je̱ Satanás chu̱u̱na. 14Ax jep̱ tseꞌe juuꞌ
aṯs miitseꞌe ntuknaa̱j̱mavaandup, jeꞌ̱eṯs
jeꞌ̱e̱ veꞌe ku veꞌe jem̱ miitseꞌeda paṉ
paṉ jatyeꞌe du̱kamaso̱ꞌo̱kuvaandup
je̱ Balaam je̱ yꞌixpaj̱ku̱n. Je̱ Balaam
tseꞌe du̱ꞌako̱jtsi je̱ Balac vintso̱ veꞌe
je̱ israeejlit jayu du̱yakto̱kintóndat,
jeꞌ̱e̱ veꞌe ku veꞌe du̱jaꞌ̱kxta juuꞌ jatyeꞌe
yaktukvintsaꞌ̱kidu je̱ yꞌapam̱naxta jeṯs
ku veꞌe je̱ kaṯs du̱tukmaa̱ṯjayej̱pti
je̱ kiix ónu̱kta juuꞌ veꞌe ka pú̱kap
jyayej̱ptup. 15 Jem̱ts miitseꞌe xmaa̱ḏada
paṉ paṉ jatyeꞌe du̱kamaso̱ꞌo̱kuvaandup
je̱ Nicolás je̱ yꞌixpaj̱ku̱n, je̱ ixpaj̱ku̱n
juuꞌ aṯseꞌe nkatsaj̱kp. 16 Jeꞌ̱e̱ kaj̱x tseꞌe,
vinmayu̱mpijttini, maso̱o̱ktini je̱ mko̱ꞌo̱y
joojntykinda. Paṉ kaꞌats miitseꞌe
xmaso̱ꞌo̱kta je̱ mko̱ꞌo̱y joojntykinda,

nnu̱naj̱kxtapts aṯs miitseꞌe jeṯs aṯseꞌe
naj̱kx nꞌatsoꞌoxtún maa̱ṯ jeꞌ̱e̱ juuꞌ
veꞌe du̱kamaso̱o̱ktup je̱ Nicolás je̱
yꞌixpaj̱ku̱n. Veꞌemts aṯseꞌe ntónu̱t
maa̱ṯ je̱ tsojx juuꞌ veꞌe yap aṯs nꞌávup
pítsump. 17Paṉ paṉ jaty xa veꞌe jem̱
je̱ tyaatsk, vaꞌan tseꞌe du̱ꞌamo̱tunaxta
juuꞌ veꞌe je̱ Espíritu Santo vaꞌnu̱xju̱dup
je̱ jaanchjaꞌvivataj̱kta juuꞌ veꞌe
nayꞌamojkijidup jem̱ vuxtojtu̱k kajpu̱n
kaj̱xm: Paṉ paṉ tseꞌe maa̱ḏaakp,
nmo̱ꞌo̱pts aṯs jeꞌ̱e̱ veꞌe jeṯseꞌe du̱káyu̱t
je̱ maná juuꞌ veꞌe yuꞌuts ijtp, jeṯs aṯseꞌe
nmo̱ꞌo̱t toꞌk je̱ piꞌk po̱o̱ꞌp tsaaj joma veꞌe
javyet yꞌit toꞌk je̱ nam xaa̱j̱ juuꞌ veꞌe ni
paṉa du̱kanu̱jaꞌvip, jeꞌ̱ej̱yji veꞌe paṉ
paṉeꞌe yakmo̱ꞌo̱p.”

Paṉ paṉ jatyeꞌe
nayꞌamojkijidu jep̱ Tiatira

18 ’Nu̱jaꞌyiva jidu̱ꞌu̱m je̱ yakkaṯsu̱y-
o̱ꞌyva joma veꞌe ñayꞌamókajada je̱
jaanchjaꞌvivataj̱k jem̱ tiatiirait kyajpu̱n
kaj̱xm: “Jidu̱ꞌu̱m xa veꞌe vyaꞌañ je̱
Nteꞌyam je̱ yꞌOnu̱k, juuꞌ veꞌe je̱ vyiijn
ax joꞌn je̱ jaṉꞌayee̱ꞌ̱nst jeṯs je̱ tyek
ax joꞌn je̱ bronce juuꞌ veꞌe vaꞌajts
paꞌ̱aṯ: 19Nnu̱jaꞌvinup xa aṯseꞌe paṉ ti
jatyeꞌe mtoondup mko̱jtstup, je̱ tso̱jku̱n
juuꞌ veꞌe mjayej̱ptup, vintso̱ aṯseꞌe
xjaanchjávada, vintso̱ aṯseꞌe xmutonda
xmupaḵta, jeṯs vintso̱ veꞌe je̱ maḵk aaj
je̱ maḵk jo̱o̱t xjayep̱ta, nnu̱jaꞌvivapts
aṯseꞌe jeṯs nu̱yojk miitseꞌe u̱xyam
mtonda aṯs kaj̱x jeṯs kaꞌa veꞌe ku aṯseꞌe
xjaanchjaꞌviꞌukvaandi. 20 O̱yam tseꞌe
vyeꞌema, jep̱ xa veꞌe juuꞌ aṯs miitseꞌe
ntuknaa̱j̱mavaandup, jeꞌ̱eṯs jeꞌ̱e̱ veꞌe
ku veꞌe xkuvaḵta je̱ taꞌ̱ax̱taj̱k Jezebel,
jeꞌ̱e̱ juuꞌ veꞌe natyijjup je̱ Nteꞌyam je̱
yꞌayook ko̱jtsnajxpa. Tónajits jeꞌ̱e̱ veꞌe
je̱ yꞌixpaj̱ku̱n du̱tukvinꞌu̱u̱ꞌn aṯs je̱ njayu
jeṯseꞌe veꞌem je̱ kaṯs du̱tukmaa̱ṯjayép̱ta
je̱ yaaꞌy je̱ taꞌ̱ax̱ juuꞌ veꞌe ka pú̱kap
jyayej̱ptup jeṯseꞌe du̱jaꞌ̱kxta juuꞌ
veꞌe yaktukvintsaꞌ̱kidup juuꞌ veꞌe ka

je̱ Nteꞌyamap. 21Ta̱ xa aṯs jeꞌ̱e̱ veꞌe
njaꞌitu̱maꞌ̱a̱ jeṯseꞌe vyinmayu̱mpítu̱t; ax
kaꞌats jeꞌ̱e̱ veꞌe vyinmayu̱mpijt, kaꞌa
tseꞌe du̱masaꞌ̱aḵ je̱ kyo̱ꞌo̱y tooꞌ. 22Ax
jeꞌ̱e̱ paṉ paṉ jatyeꞌe panaj̱kxju̱dup, paṉ
kaꞌats jeꞌ̱e̱ veꞌe du̱maso̱ꞌo̱kta juuꞌ jatyeꞌe
je̱ taꞌ̱ax̱taj̱k tyuump, nyakpaꞌampéṯupts
aṯs jeꞌ̱e̱ veꞌe je̱ taꞌ̱ax̱taj̱k jeṯs aṯseꞌe
o̱o̱y ntunyaktsaachpaaꞌttat jeꞌ̱e̱ paṉ
paṉ jatyeꞌe tyukmaa̱ṯtoondup je̱
kyo̱ꞌo̱y jeꞌ̱e,̱ 23nyakꞌo̱o̱ꞌktapts aṯs
jeꞌ̱e̱ veꞌe paṉ paṉ jatyeꞌe je̱ taꞌ̱ax̱taj̱k
du̱kaṯsꞌamo̱tunajxtup. Ax veꞌem tseꞌe
nu̱jom je̱ jaanchjaꞌvivataj̱k du̱nu̱jávadat
jeṯs nꞌixku̱jxp nmu̱jaꞌviku̱jxp aṯseꞌe je̱
jayu je̱ jyaꞌvin jeṯs je̱ vyinmaꞌyu̱n, veꞌem
aṯs miitseꞌe toꞌk jadoꞌk juuꞌ nmo̱ꞌo̱dat
paṉ vintso̱ veꞌe du̱maa̱ṯnavyaaꞌtyju̱
du̱maa̱ṯnayꞌakee̱g̱aja juuꞌ jatyeꞌe
mtoondup mko̱jtstup. 24Ax miitsta paṉ
paṉ jatyeꞌe ijttup jem̱ Tiatira jeṯseꞌe
du̱kapanaj̱kxta ya̱ ko̱ꞌo̱y ixpaj̱ku̱n jeṯseꞌe
du̱katonmatsta juuꞌ jeꞌ̱e̱ veꞌe tyijtup
je̱ Satanás je̱ myaj̱a̱ ixpaj̱ku̱n, kaꞌats
aṯs miitseꞌe ti viijnk ntukpavaꞌanda.
25 Ixꞌitta juuꞌ veꞌe mjayej̱ptup vanꞌit
paat ku aṯseꞌe nmiinnuvat. 26Paṉ
paṉ tseꞌe maa̱ḏaakp jeṯseꞌe du̱tún
juuꞌ jaty aṯseꞌe ntsaj̱kp vanꞌit paat ku
veꞌe yꞌo̱o̱ꞌku̱t, nmo̱ꞌo̱pts aṯs jeꞌ̱e̱ veꞌe
je̱ kutojku̱n jeṯseꞌe du̱yakkutojkjat je̱
jayu juuꞌ veꞌe tsu̱u̱nidup joma veꞌe may
viijn je̱ it je̱ naax, 27 veꞌem ax joꞌn aṯs
je̱ nTeeꞌ xmo̱o̱jy je̱ kutojku̱n. Paṉ kaꞌa
tseꞌe je̱ jayu kyaṯsap̱áḵjada, veꞌem tseꞌe
du̱tónu̱t ax joꞌn je̱ jayu juuꞌ veꞌe je̱
pojxu̱n du̱kajp jeṯseꞌe du̱tukpoꞌovaꞌkxy
je̱ naxtoꞌts; 28nmo̱o̱yvapts aṯs jeꞌ̱e̱
veꞌe je̱ maj̱a̱ maatsa juuꞌ veꞌe jap̱yji
pítsump. 29Paṉ paṉ jaty xa veꞌe jem̱
je̱ tyaatsk, vaꞌan tseꞌe du̱ꞌamo̱tunaxta
juuꞌ veꞌe je̱ Espíritu Santo vaꞌnu̱xju̱dup
je̱ jaanchjaꞌvivataj̱kta juuꞌ veꞌe
nayꞌamojkijidup jem̱ vuxtojtu̱k kajpu̱n
kaj̱xm.”

Paṉ paṉ jatyeꞌe
nayꞌamojkijidu jep̱ Sardis

3 ’Nu̱jaꞌyiva jidu̱ꞌu̱m je̱ yakkaṯsu̱y-
o̱ꞌyva joma veꞌe ñayꞌamókajada je̱

jaanchjaꞌvivataj̱k jem̱ saardisit kyajpu̱n
kaj̱xm: “Jidu̱ꞌu̱m xa veꞌe vyaꞌañ jeꞌ̱e̱
paṉeꞌe du̱kaꞌ̱mip je̱ Espíritu Santo jeṯs
je̱ vuxtojtu̱k maatsa, je̱ Espíritu Santo,
juuꞌ veꞌe ijtp jem̱ je̱ Nteꞌyam jyaꞌvin
kaj̱xm jeṯseꞌe yaktuknu̱kex je̱ jaanch-
jaꞌvivataj̱k jem̱ vuxtojtu̱k kajpu̱n kaj̱xm
joma veꞌe ñayꞌamókajada: Nnu̱jaꞌvinup
xa aṯseꞌe paṉ ti jatyeꞌe mtoondup mko̱jt-
stup, nnu̱jaꞌvinupts aṯseꞌe jeṯs ó̱yammiit-
seꞌe mjajoojntykada, ni vinxú̱pats aṯs mi-
itseꞌe xkatoojnjada. 2Vijta kej̱ta, mo̱ꞌo̱da
je̱ maḵkin juuꞌ jatyeꞌe jaaꞌktaampna, juuꞌ
veꞌe javee̱ꞌ̱n jeṯseꞌe kyutó̱kiyu̱t, ku̱x ta̱ aṯ-
seꞌe nꞌix jeṯs kaꞌa miitseꞌe xtonda juuꞌ
veꞌe o̱y juuꞌ veꞌe vaꞌajts jej̱a je̱ Nteꞌyam
vyinkujk. 3 Jaaꞌmyéṯsta jeṯs panaj̱kxta je̱
ixpaj̱ku̱n juuꞌ veꞌe myakmo̱o̱ydu, vin-
mayu̱mpijttini, maso̱o̱ktini je̱ mko̱ꞌo̱y
joojntykinda. Ku̱x paṉ kaꞌa xa miit-
seꞌe xmaso̱ꞌo̱kta je̱ mko̱ꞌo̱y joojntykinda,
nnu̱naj̱kxtapts aṯs miitseꞌe jeṯs aṯs mi-
itseꞌe naj̱kx nkupaadada. Veꞌemts aṯ-
seꞌe njeꞌ̱yat ax joꞌn je̱ mee̱ꞌ̱tspa jyeꞌya
jem̱ je̱ jayu tyaḵꞌam, kaꞌa veꞌe xnu̱já-
vada paṉ vinꞌit. 4 O̱yam tseꞌe vyeꞌema,
jem̱ tseꞌe saardisit kyajpu̱n kaj̱xm mi-
itsta paṉ paṉ jatyeꞌe kanaajkꞌijtju̱dup
maa̱ṯ je̱ to̱kin, ax jeꞌ̱eṯs aṯseꞌe nmaa̱ṯví-
du̱ttap po̱o̱ꞌp xax̱ta, ku̱x veꞌem jeꞌ̱e̱ veꞌe
du̱vinmátsjada. 5Paṉ paṉ tseꞌe maa̱-̱
daakp, yakpo̱o̱ꞌpxó̱xupts jeꞌ̱e̱ veꞌe, kaꞌats
aṯseꞌe nyaktó̱kiyu̱t je̱ xyaa̱j̱ jep̱ naḵ ku̱jxp
joma veꞌe javyet je̱ xyaa̱j̱ta paṉ paṉ
jatyeꞌe xaꞌ̱ma kaj̱x joojntykidinup. A̱ts je̱
nTeeꞌ jeṯs je̱ yꞌaangeles, jem̱ts aṯseꞌe jeꞌ̱e̱
vyinkojkmda nvaꞌanu̱t jeṯs aṯs je̱ njayu
jeꞌ̱e̱ veꞌeda. 6Paṉ paṉ jaty xa veꞌe jem̱ je̱
tyaatsk, vaꞌan tseꞌe du̱ꞌamo̱tunaxta juuꞌ
veꞌe je̱ Espíritu Santo vaꞌnu̱xju̱dup je̱

jaanchjaꞌvivataj̱kta juuꞌ veꞌe nayꞌamojk-
ijidup jem̱ vuxtojtu̱k kajpu̱n kaj̱xm.”

Paṉ paṉ jatyeꞌe
nayꞌamojkijidu jep̱ Filadelfia

7 ’Nu̱jaꞌyiva jidu̱ꞌu̱m je̱ yakkaṯsu̱yo̱ꞌyva
joma veꞌe ñayꞌamókajada je̱ jaanchjaꞌvi-
vataj̱k jem̱ filadeejlfiait kyajpu̱n kaj̱xm:
“Jidu̱ꞌu̱m xa veꞌe vyaꞌañ jeꞌ̱e̱ paṉeꞌe vaꞌa-
jts jeṯs tyú̱vam, jeꞌ̱e̱ paṉeꞌe du̱maa̱ṯ je̱
yakkutojkpa David je̱ yꞌavaatsu̱n, jeꞌ̱e̱
paṉeꞌe juuꞌ du̱yakꞌavaatsp, ni paṉa xa
veꞌe kyaꞌo̱ꞌyixju̱ jeṯseꞌe du̱yakꞌatóku̱t,
nay veꞌempa paṉeꞌe juuꞌ du̱yakꞌato-
jkp, ni paṉa tseꞌe kyaꞌo̱ꞌyixju̱ jeṯseꞌe
du̱yakꞌavaꞌatsu̱t: 8Nnu̱jaꞌvinup xa aṯ-
seꞌe paṉ ti jatyeꞌe mtoondup mko̱jt-
stup, mpaa̱m̱ts aṯseꞌe jej̱a miits mvinku-
jkta toꞌk je̱ taḵꞌakaꞌ̱a̱ juuꞌ veꞌe avaꞌa-
jts, juuꞌ veꞌe ni paṉa kaꞌo̱ꞌyixjup jeṯseꞌe
du̱yakꞌatóku̱t. O̱yamts miitseꞌe vee̱ꞌ̱nji je̱
maḵkin xjayep̱ta, mkutyoonduts miitseꞌe
aṯs je̱ nkaṯs je̱ nꞌayook jeṯseꞌe mjaaꞌk-
napyám̱jada aṯs maa̱ṯ. 9Ax veꞌem tseꞌe,
jeꞌ̱eḏa paṉ paṉ jatyeꞌe je̱ Satanás du̱-
maa̱ṯnapyaj̱kju̱dup jeṯs paṉ paṉ jatyeꞌe
taayidup ku veꞌe vyaꞌanda jeṯs israee-
jlit jayu jeꞌ̱e̱ veꞌeda, ntónupts aṯseꞌe jeṯ-
seꞌe viindu̱k naxkaḏaꞌaky ñapyám̱jadat
jem̱ miits mvinkojkmda jeṯseꞌe du̱ku-
váḵtat jeṯs o̱o̱y aṯs miitseꞌe ntuntso̱kta.
10Ku̱x tseꞌe xmutéṉada ax joꞌn aṯseꞌe
nvaꞌañ, jeꞌ̱e̱ kaj̱xts aṯs miitseꞌe nꞌíxtat
njayép̱tat ku veꞌe anañu̱joma je̱ jayu o̱o̱y
tyuntsaachpaaꞌttat yaja naxviijn jeṯseꞌe
veꞌem o̱y yakꞌíxu̱t paṉ paṉ jaty aṯseꞌe
xjaanchjaꞌvidup. 11Tso̱jk aṯseꞌe nmiin-
nuvat. Ixꞌitta juuꞌ veꞌe mjayej̱ptup jeṯseꞌe
veꞌem ni paṉa mkapaj̱ku̱xjadat je̱ o̱ꞌyin
juuꞌ veꞌe mjayej̱ptup jem̱ tsapjo̱o̱tm.
12Paṉ paṉ tseꞌe maa̱ḏaakp, veꞌemts aṯs
jeꞌ̱e̱ veꞌe mpám̱u̱t ax joꞌn toꞌk je̱ maḵk
patteṉa jep̱ maj̱a̱ tsaptu̱jkp, ni je̱ vinꞌítats
jeꞌ̱e̱ veꞌe kyapítsumu̱t, jem̱ts aṯseꞌe jeꞌ̱e̱
ñiꞌkxm njaꞌat aṯs je̱ nNteꞌyam je̱ xyaa̱j̱
jeṯs je̱ Nteꞌyam je̱ cyiudad je̱ xyaa̱j̱, je̱



Apocalipsis 3:13 491 Apocalipsis 4:3

nam Jerusalén jeꞌ̱e̱ veꞌe juuꞌ veꞌe jem̱
tsapjo̱o̱tm kaḏaꞌakup, jem̱eꞌe cho̱o̱ꞌnu̱t
joma veꞌe je̱ Nteꞌyam. Ntuknu̱jaaydu-
vapts aṯs jeꞌ̱e̱ veꞌe aṯs je̱ nnam xaa̱j̱.
13Paṉ paṉ jaty xa veꞌe jem̱ je̱ tyaatsk,
vaꞌan tseꞌe du̱ꞌamo̱tunaxta juuꞌ veꞌe je̱
Espíritu Santo vaꞌnu̱xju̱dup je̱ jaanchjaꞌ-
vivataj̱kta juuꞌ veꞌe nayꞌamojkijidup jem̱
vuxtojtu̱k kajpu̱n kaj̱xm.”

Paṉ paṉ jatyeꞌe
nayꞌamojkijidu jep̱ Laodicea

14 ’Nu̱jaꞌyiva jidu̱ꞌu̱m je̱ yakkaṯ-
su̱yo̱ꞌyva joma veꞌe ñayꞌamókajada
je̱ jaanchjaꞌvivataj̱k jem̱ laodicéait
kyajpu̱n kaj̱xm: “Jidu̱ꞌu̱m xa veꞌe vyaꞌañ
jeꞌ̱e̱ paṉeꞌe je̱ Nteꞌyam je̱ yꞌayook
du̱ko̱jtsnajxp veꞌem ax joꞌn du̱ꞌix
du̱mo̱tu, jeꞌ̱e̱ paṉeꞌe du̱yakkutojkjip
nu̱jom juuꞌ jatyeꞌe je̱ Nteꞌyam pyaa̱m̱:
15Nnu̱jaꞌvinup xa aṯseꞌe paṉ ti jatyeꞌe
mtoondup mko̱jtstup, nnu̱jaꞌvinupts
aṯseꞌe jeṯs kaꞌa aṯseꞌe xtuntsoꞌoxpáḵta
jeṯs ni kaꞌa aṯseꞌe xtuntso̱jktuva. Veꞌem
xa miitseꞌeda ax joꞌn je̱ tsoxk naa̱j̱ juuꞌ
veꞌe paꞌ̱aj̱ntkji, kaꞌa tseꞌe xyuxa kaꞌa
tseꞌe yꞌana. 16 Jeꞌ̱e̱ kaj̱x tseꞌe ku̱xeꞌe
veꞌem mꞌitta, veꞌemts aṯs miitseꞌe
ntóndat ax joꞌn je̱ jayu du̱ꞌu̱u̱ꞌts juuꞌ
veꞌe je̱ jyo̱o̱t kyakuvu̱jkp. 17Veꞌem
xa miitseꞌe mvaꞌanda jeṯs ta̱ miitseꞌe
o̱o̱y mtunꞌó̱yada, kaꞌa miitseꞌe ti
mkaꞌijtu̱xjada; ax kaꞌa tseꞌe xnu̱jávada
jeṯs mꞌayo̱o̱vdup miitseꞌeda, mꞌijttupts
miitseꞌe veꞌem ax joꞌn je̱ viints jayu jeṯs
je̱ jayu juuꞌ veꞌe nu̱vaꞌajts ax̱vaꞌajts.
18 Jeꞌ̱e̱ kaj̱xts aṯs miitseꞌe nko̱jtsjada
jeṯseꞌe xjóydat juuꞌ aṯseꞌe ntaa̱ꞌ̱kp: je̱
oro juuꞌ veꞌe jep̱ jaṉjaa̱ṯp tu̱yꞌo̱ya, veꞌem
tseꞌe tu̱u̱v je̱ o̱ꞌyin xjayép̱tat; jeṯs je̱
po̱o̱ꞌp vit, jeṯseꞌe mnatyukxó̱xjadat,
veꞌem tseꞌe mko̱o̱ꞌkꞌijttinit ax joꞌn je̱
jayu juuꞌ veꞌe nu̱vaꞌajts ax̱vaꞌajts; jeṯs je̱
vintso̱o̱jy, jeṯseꞌe je̱ mviijn xpaa̱j̱mjadat,
veꞌem tseꞌe mko̱o̱ꞌkꞌijttinit ax joꞌn je̱
viints jayu. 19Ntuknu̱u̱jmidup aṯs jeꞌ̱e̱

veꞌe paṉ paṉ jaty aṯseꞌe ntso̱jktup
jeṯseꞌe nyaktsaachpaaꞌtta, veꞌemts aṯseꞌe
ntun jeṯseꞌe nu̱yojk o̱y du̱tóndat juuꞌ
aṯseꞌe ntsaj̱kp; ax tun vinko̱pk tseꞌe
jeṯseꞌe mvinmayu̱mpijttinit, jeṯseꞌe
xmaso̱o̱ktinit je̱ mko̱ꞌo̱y joojntykinda.
20Veꞌem xa aṯseꞌe ax joꞌn toꞌk je̱ jayu
juuꞌ veꞌe ko̱jtspo̱o̱ꞌkxp jej̱a taḵꞌaagui.
Paṉ paṉts aṯseꞌe xꞌamo̱tunajxp jeṯseꞌe
je̱ jyaꞌvin du̱yakꞌavaꞌach, táḵapts
aṯseꞌe jem̱ jyaꞌvin kaj̱xm jeṯs aṯseꞌe
nꞌítu̱t jeꞌ̱e̱ maa̱ṯ ax joꞌn aṯs jeꞌ̱e̱ veꞌe
ku̱nmaa̱ṯkaajy ku̱nmaa̱ṯꞌuuk. 21Paṉ
paṉ tseꞌe maa̱ḏaakp, nmo̱ꞌo̱pts aṯseꞌe
je̱ kutojku̱n jeṯseꞌe chaa̱ṉadat aṯs
maa̱ṯ jem̱ aṯs nkutojku̱n tsu̱u̱jntku̱n
kaj̱xm, veꞌem ax joꞌn aṯseꞌe nmaa̱ḏaaky
jeṯs aṯseꞌe ntsu̱u̱na aṯs je̱ nTeeꞌ maa̱ṯ
jem̱ kyutojku̱n tsu̱u̱jntku̱n kaj̱xm.
22Paṉ paṉ jaty xa veꞌe jem̱ je̱ tyaatsk,
vaꞌan tseꞌe du̱ꞌamo̱tunaxta juuꞌ
veꞌe je̱ Espíritu Santo vaꞌnu̱xju̱dup
je̱ jaanchjaꞌvivataj̱kta juuꞌ veꞌe
nayꞌamojkijidup jem̱ vuxtojtu̱k kajpu̱n
kaj̱xm.”

Je̱ vinjaꞌvin je̱ vintsaꞌ̱kin juuꞌ
veꞌe jem̱ tsapjo̱o̱tm

4 Ku yaꞌ̱a̱ veꞌe ñajxy, vanꞌitts aṯ-
seꞌe nꞌix je̱ tsapjo̱o̱tmit it yꞌavaꞌach,

veꞌem ax joꞌn toꞌk je̱ taḵꞌakaꞌ̱a̱ jem̱
ku̱yꞌavaach. Vanꞌitts aṯseꞌe nꞌamo̱tuna-
jxnuva je̱ ayook juuꞌ aṯseꞌe tooꞌvaj̱kp
xmuko̱jts je̱ trompeta joꞌn. Jidu̱ꞌu̱m tseꞌe
vyaajñ:
―Peṯu̱ yam jeṯs aṯs mitseꞌe ntukꞌíxu̱t

juuꞌ jatyeꞌe tónjup kó̱tsjup.
2Tun toꞌmayjits aṯseꞌe je̱ Espíritu

Santo xyaknu̱jkx jem̱ tsapjo̱o̱tm. Jem̱ts
aṯseꞌe toꞌk je̱ kutojku̱n tsu̱u̱jntku̱n nꞌix.
Jem̱ tseꞌe toꞌk chu̱u̱na. 3Veꞌemts jeꞌ̱e̱
veꞌe yꞌajaj yꞌatu̱ꞌkx ax joꞌn je̱ jaspe tsaaj
ukpu̱ je̱ cornalina tsaaj juuꞌ veꞌe taꞌ̱kxp
matskp. Jej̱a kutojku̱n tsu̱u̱jntku̱n paꞌayi
tseꞌe toꞌk je̱ iiꞌtsu̱ts juuꞌ veꞌe tsoxk ajajp
ataꞌ̱kxp ax joꞌn je̱ esmeralda tsaaj tyu̱ꞌkx

myátsu̱k. 4Nꞌixts aṯseꞌe iiꞌpx maktaaxk
je̱ kutojku̱n tsu̱u̱jntku̱n juuꞌ veꞌe du̱-
naaꞌvíttup je̱ kutojku̱n tsu̱u̱jntku̱n. Jem̱
tseꞌe chaa̱ṉada vyeꞌna nu̱ꞌiiꞌpx maktaaxk
je̱ mú̱jit jáyuda, po̱o̱ꞌp xax̱ta, jeṯs je̱
oro corona juuꞌ veꞌe jem̱ kyuvajkmda.
5 Je̱ kutojku̱n tsu̱u̱jntku̱n juuꞌ veꞌe jem̱
itu̱kojkm, jem̱ tseꞌe tyumpítsum je̱ vít-
su̱k, je̱ añu tyumpu̱j tyuntsaꞌpxy, je̱ añu
tyumpuꞌu tyunmaa̱ꞌ̱t. Jem̱ tseꞌe je̱ kuto-
jku̱n tsu̱u̱jntku̱n vyinkojkm tyo̱y vuxto-
jtu̱k je̱ kujajpa je̱ kutaꞌ̱kxpa, jeꞌ̱eṯs jeꞌ̱e̱
veꞌe ñu̱kaj̱tsp je̱ Espíritu Santo, juuꞌ veꞌe
ijtp je̱ jaanchjaꞌvivataj̱k maa̱ṯ jem̱ vuxto-
jtu̱k kajpu̱n kaj̱xm joma veꞌe ñayꞌamóka-
jada. 6 Jem̱ tseꞌe je̱ kutojku̱n tsu̱u̱jntku̱n
vyinkojkm vyeꞌniva toꞌk je̱ jo̱y it juuꞌ veꞌe
keꞌ̱xp ax joꞌn je̱ maaxy naa̱j̱ juuꞌ veꞌe je̱
ixu̱n joꞌn, tukkeꞌ̱xnajxpts jeꞌ̱e̱ veꞌe ax joꞌn
je̱ cristaajl.
Joma tseꞌe je̱ kutojku̱n tsu̱u̱jntku̱n, jé-̱

java tseꞌe vídu̱ta nu̱maktaaxk je̱ joojn-
tykiva, tum je̱ viijn tseꞌe jyayej̱ptup je̱
ñiꞌkx je̱ kyo̱pk, veꞌem jep̱ ñaadup veꞌem
jej̱a vyinkujk. 7Mutoꞌk je̱ joojntykiva,
veꞌem tseꞌe kyeꞌex ax joꞌn je̱ león; je̱
mumej̱tsk, ax joꞌn je̱ tsapkaaj; je̱ mu-
toojk, veꞌem tseꞌe je̱ vyiijn je̱ yꞌaaj ax
joꞌn je̱ jayu; je̱ mumaktaaxk, veꞌem tseꞌe
kyeꞌex ax joꞌn je̱ vijtsu̱n ku veꞌe jyey̱y.
8Nu̱toꞌk jaty tseꞌe tojtu̱k je̱ kyee̱ḵu̱n du̱-
jayep̱ta, tum je̱ viijn tseꞌe jyayej̱ptup
jem̱ ñiꞌkxmda kyo̱jmda jeṯs jep̱ kyee̱ḵu̱n
paꞌtkup paat. Kaꞌa tseꞌe kyo̱jtsꞌatú̱vada
jaxu̱u̱ju̱n jatsoꞌp. Jidu̱ꞌu̱m tseꞌe vyaꞌanda:
Vaꞌajts, vaꞌajts, vaꞌajts,
Maj̱a̱ Vintsáṉ, Nteꞌyam, mits tseꞌe nu̱jom

mkaꞌ̱miku̱jxp,
mits xa veꞌe mꞌijt, mits tseꞌe u̱xyam mꞌi-

jtp, mítsam tseꞌe mꞌijtnup.
Jidu̱ꞌu̱m tseꞌe vyaꞌanda.

9Ax vinnaajknáxts je̱ joojntykiva
du̱mo̱ꞌo̱da je̱ maj̱in je̱ jaanchin, je̱
vintsaꞌ̱kin, jeṯs je̱ kuko̱jtsu̱n jeꞌ̱e̱ paṉeꞌe
tsu̱u̱nip jem̱ je̱ kutojku̱n tsu̱u̱jntku̱n
kaj̱xm jeṯseꞌe xaꞌ̱ma kaj̱x jyoojntyka,

10 vanxu̱p naxpa tseꞌe je̱ nu̱ꞌiiꞌpx
maktaaxk mú̱jit jayu du̱vinko̱xktéṉada
jeṯseꞌe du̱vinjávada du̱vintsaꞌ̱ag̱ada jeꞌ̱e̱
paṉeꞌe joojntykip xaꞌ̱ma kaj̱x, jeṯseꞌe
je̱ yꞌooro corónada du̱pam̱da jem̱ je̱
kutojku̱n tsu̱u̱jntku̱n vyinkojkm jeṯseꞌe
jidu̱ꞌu̱m vyaꞌanda:
11Maj̱a̱ Vintsáṉ, Nteꞌyam,
mvinmajtsjup xa mitseꞌe jeṯseꞌe

xjayej̱pnit je̱ maj̱in je̱ jaanchin, je̱
vintsaꞌ̱kin, jeṯs je̱ kutojku̱n,

mitseꞌe nu̱jom juuꞌ jaty mpaa̱m̱;
ku̱x veꞌemeꞌe xtsaḵ,
jeꞌ̱e̱ kaj̱x tseꞌe nu̱jom juuꞌ jaty jyej̱a,
mits tseꞌe myakjej̱i.
Jidu̱ꞌu̱m tseꞌe vyaꞌanda.

Je̱ naḵ axaaꞌch

5 Ax jeꞌ̱e̱ paṉeꞌe tsu̱u̱nip jem̱ kutojku̱n
tsu̱u̱jntku̱n kaj̱xm, jem̱ts aṯseꞌe nꞌix

yꞌakaꞌyu̱n kaꞌ̱m du̱matsꞌit toꞌk je̱ naḵ ax-
aaꞌch. Vinjaꞌats jeꞌ̱e̱ veꞌe je̱ naḵ, veꞌem
jeṉ̃iꞌkxm veꞌem jep̱ yꞌakujkp. Vuxtojtu̱k
jeꞌ̱e̱ veꞌe je̱ tsaꞌyu̱n tukꞌanaꞌach. 2Nꞌixts
aṯseꞌe toꞌk je̱ maḵk ángeles juuꞌ veꞌe
maḵk ko̱jts. Jidu̱ꞌu̱m tseꞌe vyaajñ:
―¿Paṉ tseꞌe du̱vinmajtsjup jeṯseꞌe je̱

naḵ axaaꞌch du̱yakꞌavaꞌatsu̱t jeṯseꞌe je̱
chaꞌyu̱n du̱paj̱kjat juuꞌ veꞌe tukꞌanaꞌach?

3Ax juuꞌ veꞌe jem̱ tsapjo̱o̱tm, ukpu̱ yaja
naxviijn, ukpu̱ jep̱ naxviijnit itu̱paꞌtkup,
ni paṉa tseꞌe kyaveꞌna juuꞌ veꞌe o̱ꞌy-
ixjup jeṯseꞌe je̱ naḵ axaaꞌch du̱yakꞌavaꞌat-
su̱t ukpu̱ du̱ꞌíxu̱t. 4 O̱o̱yts aṯseꞌe ntun-
nañu̱yaaxji ku̱x ni paṉa veꞌe kyayak-
paaty juuꞌ veꞌe du̱vinmajtsjup jeṯseꞌe
du̱yakꞌavaꞌatsu̱t ukpu̱ du̱ꞌíxu̱t. 5Vanꞌitts
aṯseꞌe nu̱toꞌk je̱ mú̱jit jayu xnu̱u̱jmi:
―Kadi myaꞌaxy. Jeꞌ̱e̱ paṉeꞌe León yak-

tijp, je̱ Judá jeṯs je̱ yakkutojkpa David je̱
chaan je̱ kyo̱o̱j, jeꞌ̱e̱ tseꞌe maa̱ḏaak jeṯseꞌe
veꞌem yꞌo̱ꞌyixju̱ jeṯseꞌe du̱yakꞌavaꞌatsu̱t je̱
naḵ axaaꞌch jeṯseꞌe je̱ chaꞌyu̱n du̱paj̱kjat.

6Vanꞌitts aṯseꞌe nꞌix toꞌk tyena.
Carnero Onu̱kts jeꞌ̱e̱ veꞌe yaktij.
Jem̱ jeꞌ̱e̱ veꞌe tyena joma veꞌe je̱



Apocalipsis 5:7 493 Apocalipsis 6:2

kutojku̱n tsu̱u̱jntku̱n, jem̱ nu̱maktaaxk
joojntykiva jeṯs mú̱jit jayu akojkmda.
Ax juuꞌts jem̱eꞌe ténip, veꞌemts jeꞌ̱e̱
veꞌe kyeꞌex jeṯs táv̱ani veꞌe yꞌukꞌaa̱ꞌ̱k
ku veꞌe vyaajñ vintsaꞌ̱kin, vanꞌit tseꞌe
jyoojntykpaj̱knuva. Vuxtojtu̱k tseꞌe je̱
vyaj vuxtojtu̱k tseꞌe je̱ vyiijn. Je̱ vyiijn,
jeꞌ̱eṯs jeꞌ̱e̱ veꞌe ñu̱kaj̱tsp je̱ Espíritu
Santo, juuꞌ veꞌe ijtp jem̱ je̱ Nteꞌyam
jyaꞌvin kaj̱xm jeṯseꞌe yakkex toꞌk it
toꞌk naxviijn. 7Vanꞌitts jeꞌ̱e̱ veꞌe o̱jts
du̱tukkaḵo̱nvaꞌach je̱ naḵ axaaꞌch juuꞌ
veꞌe jem̱ yꞌakaꞌyu̱n kaꞌ̱m myatsꞌijtp jeꞌ̱e̱
paṉeꞌe tsu̱u̱nip jem̱ kutojku̱n tsu̱u̱jntku̱n
kaj̱xm. 8Ku veꞌe du̱kaa̱j̱n je̱ naḵ axaaꞌch,
vanꞌit tseꞌe je̱ nu̱maktaaxk joojntykiva
jeṯs je̱ nu̱ꞌiiꞌpx maktaaxk mú̱jit jayu,
jeꞌ̱e̱ tseꞌe du̱vinko̱xkténidu jeꞌ̱e̱ paṉeꞌe
yaktijp Carnero Onu̱k. Kaḵjeꞌ̱e̱ tseꞌe
je̱ mú̱jit jáyuda jem̱ du̱maa̱ḏada je̱
arpa ko̱v jeṯs je̱ oro apaj̱kin juuꞌ
veꞌe ojtsta maa̱ṯ je̱ po̱o̱m. Je̱ po̱o̱m,
jeꞌ̱eṯs jeꞌ̱e̱ veꞌe ñu̱kaj̱tsp je̱ Nteꞌyam
je̱ jyayu je̱ chapkaṯsta. 9Ya̱ nam u̱v
tseꞌe tyukvinꞌaa̱v̱du jeꞌ̱e̱ paṉeꞌe yaktijp
Carnero Onu̱k. Jidu̱ꞌu̱m tseꞌe yꞌaa̱v̱di:
Mits xa veꞌe mvinmajtsjup jeṯseꞌe xkó̱nu̱t

je̱ naḵ axaaꞌch jeṯseꞌe je̱ chaꞌyu̱n
xpaj̱kjat,

ku̱x mitseꞌe vintsaꞌ̱kin mvaan,
mits je̱ mꞌo̱o̱ꞌku̱n kaj̱x tseꞌe

xyaknatyukpitsumvaatsjidi jeṯseꞌe
yꞌijttinit je̱ Nteꞌyam je̱ jyayu,

vinxu̱peꞌe je̱ keꞌ̱xpa,
nu̱vinxu̱peꞌe je̱ jayu juuꞌ veꞌe ko̱jtstup

o̱yjuuꞌ ayooka,
nu̱vinxu̱peꞌe je̱ jayu chaa̱ṉada toꞌk it toꞌk

naxviijn.
10 Jeꞌ̱eḏa veꞌe tu̱xpu̱m yakkutojkpada

jeṯs teeꞌtaj̱kta,
jeꞌ̱e̱ tseꞌe je̱ Nteꞌyam du̱mutoondup

du̱mupaj̱ktup,
yakkutojkjadapts jeꞌ̱e̱ veꞌe je̱ jayu juuꞌ

veꞌe toꞌk it toꞌk naxviijn tsu̱u̱nidup.
Jidu̱ꞌu̱m tseꞌe yꞌaa̱v̱di.

11Vanꞌitts aṯseꞌe nꞌix nu̱may o̱o̱y je̱
ángeles, ñaaꞌvíttupts jeꞌ̱e̱ veꞌe je̱ kuto-
jku̱n tsu̱u̱jntku̱n, je̱ joojntykivada, jeṯs
je̱ mú̱jit jáyuda. Millón amts jeꞌ̱e̱ veꞌe
je̱ ángeles vyeꞌ̱nada, nu̱tooj nu̱maꞌaj,
12Nꞌamo̱tunajx aṯs jeꞌ̱e̱ veꞌe ku veꞌe
maḵk kyo̱tsta. Jidu̱ꞌu̱m tseꞌe vyaandi:
Jeꞌ̱e̱ paṉeꞌe yaktijp Carnero Onu̱k,
jeꞌ̱e̱ tseꞌe du̱vinmajtsjup jeṯseꞌe je̱ ku-

tojku̱n yakmo̱o̱ynit jeṯs je̱ o̱ꞌyin, je̱
vijin je̱ kej̱u̱n jeṯs je̱ maḵkin, je̱
vintsaꞌ̱kin, je̱ maj̱in je̱ jaanchin, jeṯs
je̱ o̱y nu̱ko̱jtsin.

Jidu̱ꞌu̱m tseꞌe vyaandi.
13Nꞌamo̱tunajxpats aṯseꞌe nu̱jom paṉ

paṉ jatyeꞌe je̱ Nteꞌyam pyaa̱m̱ juuꞌ veꞌe
ijttup jem̱ tsapjo̱o̱tm, yaja naxviijn, jep̱
naxviijnit itu̱paꞌtkup, jeṯs jem̱ maaxy
naj̱o̱o̱tm. Jidu̱ꞌu̱m tseꞌe vyaandi:
Jeꞌ̱e̱ paṉeꞌe je̱ kutojku̱n tsu̱u̱jntku̱n

du̱tuktsu̱u̱nip
jeṯs jeꞌ̱e̱ paṉeꞌe yaktijp Carnero Onu̱k,
jeꞌ̱eḏa tseꞌe du̱jayej̱ptinup je̱ o̱y

nu̱ko̱jtsin, je̱ vintsaꞌ̱kin, je̱ maj̱in je̱
jaanchin, jeṯs je̱ kutojku̱n.

¡Veꞌem tseꞌe yꞌijtnit xaꞌ̱ma kaj̱x!
Jidu̱ꞌu̱m tseꞌe vyaandi.

14 Je̱ nu̱maktaaxk joojntykiva, jidu̱ꞌu̱m
tseꞌe vyaandi:
―¡Amén!
Vanꞌit tseꞌe je̱ nu̱ꞌiiꞌpx maktaaxk mú̱jit

jayu kyo̱xkténidi jeṯseꞌe du̱vinjaꞌvidi
du̱vintsaꞌ̱kidi jeꞌ̱e̱ paṉeꞌe joojntykip
xaꞌ̱ma kaj̱x.

Je̱ vuxtojtu̱k tsaꞌyu̱n

6 Vanꞌitts aṯseꞌe nꞌix jeꞌ̱e̱ paṉeꞌe yak-
tijp Carnero Onu̱k, jeꞌ̱e̱ tseꞌe du̱paj̱kji

mutoꞌk je̱ vuxtojtu̱k tsaꞌyu̱n. Vanꞌitts aṯ-
seꞌe nꞌamo̱tunajxy je̱ mutoꞌk joojntykiva
maḵk kyaj̱ts, veꞌem ax joꞌn je̱ añu yaꞌaxy.
Jidu̱ꞌu̱m tseꞌe vyaajñ:
―¡Minu̱ jeṯs ixu̱!
2Vanꞌitts aṯseꞌe nꞌix toꞌk je̱ po̱o̱ꞌp ca-

ballo. Juuꞌ tseꞌe tuktsu̱u̱nijup, jem̱ts jeꞌ̱e̱
veꞌe du̱matsꞌit toꞌk je̱ arco. Vanꞌit tseꞌe

yakmo̱o̱jy toꞌk je̱ corona, jeṯseꞌe veꞌem
maa̱ḏaakpa ñu̱jkx.

3Ku veꞌe jeꞌ̱e̱ paṉeꞌe yaktijp Carnero
Onu̱k, jeꞌ̱e̱ tseꞌe du̱paj̱kji je̱ mumej̱tsk
tsaꞌyu̱n, vanꞌitts aṯseꞌe nꞌamo̱tunajxy je̱
mumej̱tsk joojntykiva vyaajñ:
―¡Minu̱ jeṯs ixu̱!
4Vanꞌit tseꞌe pyítsum jadoꞌk je̱ caballo,

tsaptsts jeꞌ̱e̱ veꞌe yꞌijt. Juuꞌ tseꞌe tukt-
su̱u̱nijup, yakmo̱o̱yts jeꞌ̱e̱ veꞌe je̱ kuto-
jku̱n jeṯseꞌe du̱yakꞌatsoꞌoxtóndat je̱ jayu
juuꞌ veꞌe tsu̱u̱nidup toꞌk it toꞌk naxvi-
ijn jeṯseꞌe veꞌem du̱yaknaajkꞌo̱o̱ꞌkjadat
vimpit atu̱j. Yakmo̱o̱yts jeꞌ̱e̱ veꞌe toꞌk je̱
maj̱a̱ tsojx.

5Ku veꞌe du̱paj̱kji je̱ mutoojk tsaꞌyu̱n,
vanꞌitts aṯseꞌe nꞌamo̱tunajxy je̱ mutoojk
joojntykiva vyaajñ:
―¡Minu̱ jeṯs ixu̱!
Vanꞌitts aṯseꞌe nꞌix toꞌk je̱ yaḵ ca-

ballo. Juuꞌ tseꞌe tuktsu̱u̱nijup, jem̱ts jeꞌ̱e̱
veꞌe kyaꞌ̱m du̱maa̱ḏa toꞌk je̱ taꞌ̱yu̱n.
6Vanꞌitts aṯseꞌe nꞌamo̱tunajxy jem̱ joojn-
tykiva akojkmda toꞌk je̱ ayook juuꞌ veꞌe
vaan:
―Toꞌk kíloji je̱ trigo ku veꞌe toꞌk xaa̱j̱

du̱nu̱tún jeṯs mej̱tsk kilo je̱ cebada ku
veꞌe toꞌk xaa̱j̱ du̱nu̱tún. Ax kaꞌa tseꞌe
xyakvintó̱kidat je̱ olivos aceite jeṯs je̱
tsaaydum paꞌajk naa̱j̱.

7Ku veꞌe du̱paj̱kji je̱ mumaktaaxk
tsaꞌyu̱n, vanꞌitts aṯseꞌe nꞌamo̱tunajxy je̱
mumaktaaxk joojntykiva vyaajñ:
―¡Minu̱ jeṯs ixu̱!
8Vanꞌitts aṯseꞌe nꞌix toꞌk je̱ poꞌts ca-

ballo. eo̱̱ꞌku̱nts jeꞌ̱e̱ veꞌe xyaa̱j̱ juuꞌ veꞌe
tuktsu̱u̱nijup. Jem̱ts jeꞌ̱e̱ veꞌe pyamet-
sju̱ jeꞌ̱e̱ juuꞌ veꞌe tyijp o̱o̱ꞌkpa it. Yak-
mo̱o̱yts jeꞌ̱e̱ veꞌe jeṯseꞌe du̱yakkutojkjat
toꞌk viijn je̱ jayu juuꞌ veꞌe tsu̱u̱nidup
yaja naxviijnit itu̱ku̱jx, jeṯseꞌe je̱ jayu
du̱tukyakꞌo̱o̱ꞌku̱t je̱ atsoꞌox, je̱ yooj, je̱
paꞌam, jeṯs je̱ muꞌuk táṉu̱k. Juuꞌ tseꞌe
jatoojk viijn je̱ jayu, ax kaꞌa tseꞌe
du̱yakkutojkjat.

9Ku jeꞌ̱e̱ veꞌe du̱paj̱kji je̱ mumugo̱o̱xk
tsaꞌyu̱n, vanꞌitts aṯseꞌe nꞌix jem̱ yo̱jxpej̱-
tu̱n paꞌtkum jeꞌ̱e̱ je̱ jyo̱o̱tta je̱ jyaꞌvinda
juuꞌ veꞌe je̱ jayu yakꞌo̱o̱ꞌkju̱du ku veꞌe je̱
Nteꞌyam du̱panaj̱kxti jeṯseꞌe je̱ yꞌayook
du̱ꞌavaꞌnidi, 10maḵkts jeꞌ̱e̱ veꞌe kyo̱jtsti,
jeṯseꞌe vyaandi:
―Vaꞌajts Maj̱a̱ Vintsáṉ, mkutyuump

xa mitseꞌe juuꞌ veꞌe mkaj̱tsp, ¿vinꞌít-
numts mits jeꞌ̱e̱ veꞌe xtukkuvéṯtat je̱
naxviijnit jayu juuꞌ aa̱ṯseꞌe xyakꞌo̱o̱ꞌktu?

11Vanꞌitts jeꞌ̱e̱ veꞌe yakmo̱o̱ydi je̱
po̱o̱ꞌp vit jeṯseꞌe yaknu̱u̱jmidi jeṯs
javee̱ꞌ̱neꞌe jyaaꞌkꞌaꞌíxtat, vanꞌit paat ku
veꞌe pyoꞌoku̱t paṉ nu̱vinxu̱peꞌe yꞌo̱o̱ꞌktat
je̱ yꞌutsta je̱ yꞌajchta jeṯs je̱ yꞌutsta je̱
chaꞌ̱aḏa juuꞌ veꞌe je̱ Cristo du̱vinjaꞌvidup
du̱vintsaꞌ̱kidup, juuꞌ veꞌe je̱ jayu
yakꞌo̱o̱ꞌkjadap ax joꞌn jeꞌ̱e̱ veꞌe jyajtti.

12Ku veꞌe jeꞌ̱e̱ paṉeꞌe yaktijp Carnero
Onu̱k, jeꞌ̱e̱ tseꞌe du̱paj̱kji je̱ mutojtu̱k
tsaꞌyu̱n, vanꞌitts aṯseꞌe nꞌix jeṯs vaꞌajts
maḵkeꞌe tyunꞌojxi. Yaḵ tseꞌe vyimpijtni
je̱ aampa xaa̱j̱, veꞌem ax joꞌn je̱ yaḵ vit
juuꞌ veꞌe je̱ jayu natyukxo̱jxjup ku veꞌe
kyuꞌo̱o̱ꞌkjini. Je̱ nu̱u̱ꞌpu̱n joꞌn tseꞌe chap-
tsikaj̱xni je̱ aampa po̱ꞌo̱. 13Ku̱staj̱kidu
tseꞌe je̱ maatsa yaja naxviijn, veꞌem
ax joꞌn je̱ higo ku̱p du̱yakku̱staḵa je̱
tyaa̱j̱m ku veꞌe je̱maḵk po̱j xyinu̱yo̱ꞌo̱yju̱.
14Veꞌem tseꞌe ya̱ tsajmit it tyó̱kini, veꞌem
ax joꞌn je̱ naḵ yakꞌaxaaꞌtsni, viijnk tso̱
veꞌe yakpaa̱m̱ni nu̱jom je̱ ko̱pk je̱ kee̱ṯs
jeṯs je̱ naax juuꞌ veꞌe jem̱ maaxy naa̱j̱
akojkm. 15 Je̱ yakkutojkpataj̱k juuꞌ veꞌe
yaja naxviijn, nayyoꞌtsjidinuts jeꞌ̱e̱ veꞌe
jep̱ aajntkup jeṯs ko̱pk kee̱ṯs akujkp, nay
vanxú̱pjidava juuꞌ veꞌe du̱nu̱máj̱idup, je̱
tojpataj̱k je̱ vyintsaṉda jeṯs je̱ kumeen
jáyuda maa̱ṯ je̱ maḵk jáyuda, je̱ joyu̱-
toompa jáyuda jeṯs je̱ naspaḵa jáyuda.
16 Jidu̱ꞌu̱m tseꞌe du̱nu̱u̱jmidi je̱ ko̱pk je̱
kee̱ṯs:
―Naxkaḏaꞌaku̱ yam aa̱ṯs nmiꞌkxm jeṯs

aa̱ṯseꞌe xyoꞌotsu̱t, veꞌemts aa̱ṯseꞌe xka-
paaꞌtu̱t jeꞌ̱e̱ paṉeꞌe du̱tuktsu̱u̱nip je̱ ku-

tojku̱n tsu̱u̱jntku̱n jeṯs aa̱ṯseꞌe xkapaat-
pat je̱ maḵk tsaachpaatu̱n juuꞌ veꞌe
yakjéj̱ap jeꞌ̱e̱ je̱ yꞌej̱ku̱n kaj̱x paṉeꞌe
yaktijp Carnero Onu̱k, 17 ku̱x táv̱ani
veꞌe du̱paatni je̱ xaa̱j̱ ku veꞌe je̱ maḵk
tsaachpaatu̱n jyej̱a. ¿Paṉ tseꞌe nvaat
du̱mutéṉap?

Jeꞌ̱eḏa paṉ paṉ jatyeꞌe
yaktukko̱nvaatstu je̱ israeejlit jáyuda

7 Vanꞌitts aṯseꞌe nꞌix nu̱maktaaxk je̱
ángeles tyéṉada maktaaxk esquina

yaja naxviijnit itu̱ku̱jx, kaꞌa tseꞌe du̱yak-
jatta jeṯseꞌe pyó̱ju̱t yaja naxviijn ukpu̱
jem̱ maaxy nav̱iinm, jeṯseꞌe ni toꞌka
je̱ ku̱p kyapo̱ju̱yo̱ꞌo̱yu̱t. 2Nꞌíxpats aṯseꞌe
jadoꞌk je̱ ángeles, jem̱ jeꞌ̱e̱ veꞌe myets
joma veꞌe je̱ xaa̱j̱ pyítsum. Jem̱ts jeꞌ̱e̱ veꞌe
du̱maa̱ḏa je̱ tsaꞌyu̱n juuꞌ veꞌe je̱ joojntyk
Nteꞌyam jyeꞌ̱e.̱ Je̱ ángeles tseꞌe maḵk du̱-
muko̱jts je̱ nu̱maktaaxk ángeles juuꞌ veꞌe
je̱ kutojku̱n yakmo̱o̱ydu jeṯseꞌe du̱yakv-
intó̱kidat ya̱ naxviijnit it jeṯs je̱ maaxy
naa̱j̱. 3 Jidu̱ꞌu̱m tseꞌe du̱nu̱u̱jmidi:
―Kaꞌa tseꞌe xyakvintó̱kidat je̱ naxvi-

ijnit it, je̱ maaxy naa̱j̱, ukpu̱ je̱ ku̱p,
vanꞌítnumeꞌe ku aa̱ṯseꞌe mpaa̱j̱mjadat
je̱ nNteꞌyamamda je̱ chaꞌyu̱n jem̱ vy-
impó̱kkumda paṉ paṉ jatyeꞌe mutoojn-
ju̱dup mupaj̱kju̱dup.

4Vanꞌitts aṯseꞌe nꞌamo̱tunajxy nu̱vinx-
u̱p jeꞌ̱e̱ veꞌeda paṉ paṉ jatyeꞌe je̱ tsaꞌyu̱n
yakpaa̱j̱mjidu. Nu̱mó̱kupx javu̱jxtkupx-
u̱k maktaaxk miijl tseꞌe yꞌijtti, yak-
tukko̱nvaatstu tseꞌe nu̱jom je̱ jaḵaꞌ̱a̱ juuꞌ
veꞌe je̱ israeejlit jáyuda. 5Nu̱makmej̱tsk
miijleꞌe je̱ tsaꞌyu̱n yakpaa̱j̱mjidi je̱ Judá
je̱ chaan je̱ kyo̱o̱j, nu̱makmej̱tsk miijl je̱
Rubén jyeꞌ̱e,̱ nu̱makmej̱tsk miijl je̱ Gad
jyeꞌ̱e,̱ 6nu̱makmej̱tsk miijl je̱ Aser jyeꞌ̱e,̱
nu̱makmej̱tsk miijl je̱ Neftalí jyeꞌ̱e,̱ nu̱-
makmej̱tsk miijl je̱ Manasés jyeꞌ̱e,̱ 7nu̱-
makmej̱tsk miijl je̱ Simeón jyeꞌ̱e,̱ nu̱mak-
mej̱tsk miijl je̱ Leví jyeꞌ̱e,̱ nu̱makmej̱tsk
miijl je̱ Isacar jyeꞌ̱e,̱ 8nu̱makmej̱tsk mi-
ijl je̱ Zabulón jyeꞌ̱e,̱ nu̱makmej̱tsk miijl

je̱ José jyeꞌ̱e,̱ nu̱makmej̱tsk miijl je̱ Ben-
jamín jyeꞌ̱ev̱a.
Je̱ nu̱may jayu juuꞌ veꞌe po̱o̱ꞌp xax̱ta
9Ku yaꞌ̱a̱ veꞌe ñajxy, vanꞌitts aṯseꞌe

nꞌix vaꞌajts nu̱may aa̱ꞌ̱k je̱ jayu, ka-
macho̱o̱vna, jem̱eꞌe tyéṉada je̱ kuto-
jku̱n tsu̱u̱jntku̱n vyinkojkm jeṯs jem̱ jeꞌ̱e̱
vyinkojkm paṉeꞌe yaktijp Carnero Onu̱k.
Toꞌk it toꞌk naxviijnts jeꞌ̱e̱ veꞌe cho̱o̱ꞌnda,
anañu̱joma je̱ keꞌ̱xpa, anañu̱joma je̱ aaj
je̱ ayook, jeṯs anañu̱joma je̱ naax je̱
kajpu̱n. Po̱o̱ꞌp xax̱ts jeꞌ̱e̱ veꞌeda. Jem̱
tseꞌe du̱matsꞌitta je̱ tu̱u̱xu̱x aajy, 10 jeṯseꞌe
maḵk kyo̱tsta. Jidu̱ꞌu̱m tseꞌe vyaꞌanda:
―Je̱ Nteꞌyam, juuꞌ veꞌe du̱tuktsu̱u̱nip

je̱ kutojku̱n tsu̱u̱jntku̱n, jeṯs jeꞌ̱e̱ paṉeꞌe
yaktijp Carnero Onu̱k, xyaktso̱o̱kumduts
u̱u̱ꞌm jeꞌ̱e̱ veꞌeda.

11Ax anañu̱joma je̱ ángeles, jem̱ts jeꞌ̱e̱
veꞌe vídu̱ta du̱naaꞌtéṉada je̱ kutojku̱n
tsu̱u̱jntku̱n jeṯs je̱ mú̱jit jáyuda maa̱ṯ
je̱ nu̱maktaaxk joojntykivada, jeṯseꞌe je̱
vyiijnda je̱ yꞌaajta du̱tukpaatti je̱ it juuꞌ
veꞌe jem̱ je̱ kutojku̱n tsu̱u̱jntku̱n vyinko-
jkm, jeṯseꞌe je̱ Nteꞌyam du̱vinjaꞌvidi du̱v-
intsaꞌ̱kidi. 12 Jidu̱ꞌu̱m tseꞌe vyaandi:
¡Amén! Je̱ o̱y nu̱ko̱jtsin, je̱ maj̱in je̱

jaanchin, je̱ vijin je̱ kej̱u̱n, je̱ kuko̱jt-
su̱n jeṯs je̱ vintsaꞌ̱kin, je̱ kutojku̱n
jeṯs je̱ maḵkin,

je̱ nNteꞌyamamda tseꞌe du̱jayej̱pnup
nu̱jom yaꞌ̱a̱ xaꞌ̱ma kaj̱x. Amén.

13Vanꞌit tseꞌe nu̱toꞌk je̱ mú̱jit jayu aṯs
xꞌamo̱tutu̱vi:
―¿Paṉts yaꞌ̱a̱ veꞌeda juuꞌ veꞌe po̱o̱ꞌp

xax̱? ¿Jomas yaꞌ̱a̱ veꞌe cho̱o̱ꞌnda?
14Vanꞌitts aṯseꞌe nnu̱u̱jmi:
―Kaꞌa aṯseꞌe nnu̱java. Nvaat aṯseꞌe

xvaajnjat.
Vanꞌitts aṯseꞌe xnu̱u̱jmi:
―Jeꞌ̱e̱ xa yaꞌ̱a̱ veꞌeda juuꞌ veꞌe je̱

maḵk tsaachpaatu̱n du̱yaknajxtu, paṉ
paṉ jatyeꞌe je̱ vyit du̱pojtu jeṯseꞌe
du̱yakpo̱o̱ꞌpidi jeꞌ̱e̱ je̱ ñu̱u̱ꞌpu̱n kaj̱x
paṉeꞌe yaktijp Carnero Onu̱k. 15 Jeꞌ̱e̱ kaj̱x



Apocalipsis 7:16 496 Apocalipsis 8:12

tseꞌe yꞌitta jem̱ je̱ Nteꞌyam je̱ kyutojku̱n
tsu̱u̱jntku̱n vyinkojkm jeṯseꞌe du̱vinjá-
vada du̱vintsaꞌ̱ag̱ada jó̱vum xaa̱j̱ jó̱vum
tsooj jem̱ myaj̱a̱ tsaptaj̱km; jeꞌ̱e̱ paṉeꞌe
yaktijp Carnero Onu̱k, jeꞌ̱e̱ tseꞌe íxjid-
inup jayej̱pjidinup jeṯseꞌe yꞌijtnit jeꞌ̱e̱
maa̱ṯta. 16Kaꞌa tseꞌe je̱ yooj je̱ taa̱ṯsa
du̱ꞌukyaknajxtinit, kaꞌa tseꞌe je̱ aampa
xaa̱j̱ yꞌukyakto̱o̱jyjidinit, kaꞌats jeꞌ̱e̱ veꞌe
je̱ an yꞌukpaatjidinit, 17 ku̱x jeꞌ̱e̱ paṉeꞌe
yaktijp Carnero Onu̱k, juuꞌ veꞌe ijtp joma
veꞌe je̱ kutojku̱n tsu̱u̱jntku̱n, je̱ carnero
vinténiva joꞌnts jeꞌ̱e̱ veꞌe yꞌixꞌítjadat jeṯ-
seꞌe yaknaj̱kxjadat joma veꞌe je̱ tsoxk
naa̱j̱ myuꞌut juuꞌ veꞌe joojntykinyajkp. Je̱
Nteꞌyam tseꞌe yakkee̱ḵu̱xjadap nu̱jom je̱
vyinnaa̱j̱ta, kaꞌa tseꞌe yꞌukyaaxtinit.
Je̱ muvuxtojtu̱k tsaꞌyu̱n jeṯs je̱ po̱o̱m

ajo̱jkin juuꞌ veꞌe tum je̱ oro

8 Ku veꞌe jeꞌ̱e̱ paṉeꞌe yaktijp Carnero
Onu̱k, jeꞌ̱e̱ tseꞌe du̱paj̱kji je̱ muvux-

tojtu̱k tsaꞌyu̱n, vanꞌit tseꞌe jem̱ tsapjo̱o̱tm
nu̱jom juuꞌ jaty yꞌamo̱ꞌtku̱jx kojkm hora
joꞌn. 2Vanꞌitts aṯseꞌe nꞌix je̱ nu̱vuxtoj-
tu̱k aangelesta juuꞌ veꞌe jem̱ je̱ Nteꞌyam
vyinkojkm ténidup, jeꞌ̱eḏa tseꞌe yak-
mo̱o̱ydu vuxtojtu̱k je̱ trompeta. 3Vanꞌit
tseꞌe jyeꞌ̱y jadoꞌk je̱ ángeles maa̱ṯ toꞌk je̱
po̱o̱m ajo̱jkin juuꞌ veꞌe tum je̱ oro. Vanꞌit
tseꞌe du̱vinkuvaꞌki je̱ po̱o̱m jo̱jkpej̱tu̱n
jeṯseꞌe yakmo̱o̱jy may je̱ po̱o̱m jeṯseꞌe du̱-
tukmaa̱ṯvintsaꞌ̱ag̱at je̱ tsapkaṯs juuꞌ veꞌe
je̱ Nteꞌyam je̱ jyayu kyo̱jtstup, jem̱ tseꞌe
du̱vintsaꞌ̱ag̱at joma veꞌe je̱ po̱o̱m jo̱jkpej̱-
tu̱n juuꞌ veꞌe tum je̱ oro, juuꞌ veꞌe ijtp
jem̱ je̱ kutojku̱n tsu̱u̱jntku̱n vyinkojkm.
4Vanꞌit tseꞌe je̱ po̱o̱m jo̱k pyojtu̱k maa̱ṯ je̱
Nteꞌyam je̱ jyayu je̱ chapkaṯsta juuꞌ veꞌe
je̱ ángeles tyukvinjaj̱kp je̱ po̱o̱m jo̱jkpej̱-
tu̱n juuꞌ veꞌe tum je̱ oro, jeṯseꞌe jyaḵ
jem̱ je̱ Nteꞌyam vyinkojkm. 5Vanꞌit tseꞌe
je̱ ángeles du̱kaa̱j̱n je̱ po̱o̱m ajo̱jkin jeṯ-
seꞌe du̱yakꞌujts maa̱ṯ je̱ yo̱jxpej̱tu̱n jam̱-
pajk. Vanꞌit tseꞌe du̱ku̱skaꞌ̱a̱ yaja naxvi-
ijn. Ku veꞌe veꞌem du̱tuujn, vanꞌit tseꞌe

je̱ vítsu̱k tyuntaa̱ꞌ̱pu̱k, je̱ añu tyumpu̱j
tyuntsaꞌpxy, je̱ añu tyumpuꞌu tyunmaa̱ꞌ̱t,
maḵk tyunꞌojxini.

Je̱ trompétada
6Vanꞌit tseꞌe ñayꞌapaa̱j̱mtkijidi je̱

nu̱vuxtojtu̱k ángeles juuꞌ veꞌe du̱maa̱ṯta
je̱ trompeta jeṯseꞌe du̱tukxoꞌoxtat.

7Ku veꞌe je̱ mutoꞌk ángeles du̱tukx-
uux je̱ trompeta, vanꞌit tseꞌe yaja naxvi-
ijn jyej̱i je̱ taa̱x̱t jeṯs je̱ jaa̱j̱n, je̱ nu̱u̱ꞌpu̱n
mutaḵa. To̱o̱y tseꞌe toꞌk viijn ya̱ naxvi-
ijnit it; juuꞌ tseꞌe jamej̱tsk viijn, kaꞌa tseꞌe
tyo̱o̱jy; to̱kyaj̱xpa tseꞌe je̱ tsoxk ku̱p jeṯs
nu̱jom je̱ aajy je̱ ojts.

8Ku veꞌe je̱ mumej̱tsk ángeles du̱-
tukxuux je̱ trompeta, vanꞌit tseꞌe jem̱
maaxy naj̱o̱o̱tm yakkex toꞌk juuꞌ veꞌe
veꞌem íxuvip ax joꞌn toꞌk je̱ maj̱a̱ ko̱pk,
to̱o̱yp tseꞌe vyeꞌna. Vanꞌit tseꞌe toꞌk vi-
ijn je̱ maaxy naa̱j̱ nu̱u̱ꞌpu̱n vyimpijtku̱jx;
juuꞌ tseꞌe jamej̱tsk viijn, kaꞌats jeꞌ̱e̱ veꞌe
nu̱u̱ꞌpu̱n vyimpijt. 9 eo̱̱ꞌkkaj̱xtu tseꞌe toꞌk
viijn juuꞌ veꞌe jem̱ maaxy naj̱o̱o̱tm joojn-
tykidup; juuꞌ tseꞌe jamej̱tsk viijn, kaꞌats
jeꞌ̱e̱ veꞌe yꞌo̱o̱ꞌkti. Vinto̱kikaj̱xtuva tseꞌe
je̱ barco juuꞌ veꞌe ijttu toꞌk viijn jem̱
maaxy naj̱o̱o̱tm; juuꞌ tseꞌe jamej̱tsk vi-
ijn je̱ maaxy naa̱j̱, kaꞌa tseꞌe je̱ barco jem̱
vyintó̱kidi.

10Ku veꞌe je̱ mutoojk ángeles du̱-
tukxuux je̱ trompeta, vanꞌit tseꞌe toꞌk
je̱ maatsa chaa̱ꞌ̱n jem̱ tsajviinm, je̱
kuno̱ꞌku̱n joꞌn tseꞌe tyo̱y, jeṯseꞌe ñaxka-̱
daaky joma veꞌe toꞌk viijn je̱ maj̱a̱ naa̱j̱
jeṯs je̱ moꞌtpa naa̱j̱; juuꞌ tseꞌe jamej̱tsk vi-
ijn je̱ maj̱a̱ naa̱j̱ jeṯs je̱ moꞌtpa naa̱j̱, kaꞌats
jeꞌ̱e̱ veꞌe jem̱ ñaxkaḏaaky. 11Ajénjots jeꞌ̱e̱
veꞌe xyaa̱j̱ je̱ maatsa, taꞌam ojts aajy jeꞌ̱e̱
veꞌe kyaṯsap̱ítsum, jeꞌ̱e̱ kaj̱x tseꞌe je̱ naa̱j̱
vyimpijtku̱jx taꞌam. Nu̱may tseꞌe je̱ jayu
tyunꞌo̱o̱ꞌkti ku̱x vaꞌajts taꞌameꞌe je̱ naa̱j̱.

12Ku veꞌe je̱ mumaktaaxk ángeles du̱-
tukxuux je̱ trompeta, vanꞌit tseꞌe vyin-
to̱ki toꞌk viijn je̱ aampa xaa̱j̱, je̱ aampa
po̱ꞌo̱, jeṯs je̱ maatsa; juuꞌ tseꞌe jamej̱tsk

viijn je̱ aampa xaa̱j̱, je̱ aampa po̱ꞌo̱, jeṯs je̱
maatsa, kaꞌats jeꞌ̱e̱ veꞌe vyinto̱ki. Veꞌem
tseꞌe kyakujaj kyakutu̱ꞌkx je̱ aampa xaa̱j̱,
je̱ aampa po̱ꞌo̱, ukpu̱ je̱ maatsa mak-
taaxk hora ku veꞌe xyu̱u̱ju̱ni jeṯs mak-
taaxk hora ku veꞌe choꞌoini kyo̱o̱ꞌtsini.

13Ku aṯseꞌe nꞌix, vanꞌitts aṯseꞌe nꞌamo̱-
tunajxy toꞌk je̱ ángeles maḵk jidu̱ꞌu̱m
vyaajñ, jey̱yp tseꞌe vyeꞌna jem̱ tsajm
itu̱kojkm:
―¡Ayo̱o̱v xa jeꞌ̱e̱ veꞌe je̱ jyo̱o̱tta ka toꞌk

náxap paṉ paṉ jatyeꞌe tsu̱u̱nidup jem̱
naxviijnit it kaj̱xm, ku̱x tun tám̱ani xa
jeꞌ̱e̱ veꞌe jeṯseꞌe je̱ janu̱toojk ángeles du̱-
tukxoꞌoxtat je̱ trompétada!

9 Ku veꞌe je̱ mumugo̱o̱xk ángeles du̱-
tukxuux je̱ trompeta, vanꞌitts aṯ-

seꞌe nꞌix toꞌk je̱ maatsa juuꞌ veꞌe tso̱o̱ꞌn
jem̱ tsajviinm jeṯseꞌe ñaxkaḏaaky yaja
naxviijn, je̱ maatsa tseꞌe yakmo̱o̱y toꞌk
je̱ avaatsu̱n je̱ jot jyeꞌ̱e̱ juuꞌ veꞌe o̱o̱y
tyunkaa̱ḵa. 2Vanꞌit tseꞌe du̱yakꞌavaach
je̱ jot. Jep̱ tseꞌe pyítsum je̱ jo̱k, veꞌem
ax joꞌn je̱ maj̱a̱ jaṉto̱o̱jntyku̱n jo̱k. Je̱
jo̱k tseꞌe du̱yakko̱o̱ꞌtsikaj̱x je̱ aampa xaa̱j̱
jeṯs ya̱ tsajmit it. 3 Jem̱ tseꞌe jo̱k akojkm
pyítsumdi je̱ táṉu̱kta juuꞌ veꞌe je̱ paach
joꞌn íxuvidup, jeṯseꞌe ñaxjey̱ydi yaja
nu̱jom naxviijnit itu̱ku̱jx. Yakmo̱o̱ydu
tseꞌe je̱ táṉu̱k je̱ kutojku̱n vintso̱ veꞌe
je̱ jayu du̱yaktsaachpaaꞌttat, veꞌem ax
joꞌn je̱ kaaꞌpyk je̱ jayu du̱yaktsaach-
paaꞌty. 4Yaknu̱u̱jmidu veꞌe jeṯs kaꞌa veꞌe
du̱yakvintó̱kidat je̱ aajy je̱ ojts juuꞌ veꞌe
yaja naxviijnit itu̱ku̱jx, ni ti ku̱pa, jeṯs
ni tía juuꞌ veꞌe tsoxk, jeꞌ̱ej̱yji veꞌe yak-
tsaachpaaꞌttap je̱ jayu juuꞌ veꞌe du̱ka-
jayej̱ptup je̱ Nteꞌyam je̱ chaꞌyu̱n jem̱ vy-
impó̱kkum. 5Ax kaꞌa tseꞌe yakmaso̱o̱kti
jeṯseꞌe je̱ jayu du̱yakꞌo̱o̱ꞌktat, jeꞌ̱e̱ veꞌe
jeṯseꞌe je̱ jayu du̱yaktsaachpaaꞌttat mu-
go̱o̱xk po̱ꞌo̱. Je̱ tsaachpaatu̱n juuꞌ veꞌe
yakjéj̱idu, veꞌemts jeꞌ̱e̱ veꞌe yakjava ax
joꞌn je̱ jayu je̱ kaaꞌpyk tyu̱pju̱. 6Ku veꞌe
veꞌem tyónju̱t kyó̱tsju̱t, jyo̱o̱ꞌkꞌíxtidinup
tseꞌe je̱ jayu vintso̱ veꞌe yꞌo̱o̱ꞌktat, ax

kaꞌa tseꞌe yꞌo̱ꞌyixjadat; jaꞌo̱o̱ꞌkuvaꞌandap
tseꞌe, kaꞌa tseꞌe yꞌo̱o̱ꞌktat.

7Apaa̱m̱du̱kada tseꞌe je̱ táṉu̱k ax joꞌn
nu̱may aa̱ꞌ̱k je̱ caballo juuꞌ veꞌe apaa̱m̱-
du̱kada jeṯseꞌe yꞌatsoꞌoxtóndat. Jem̱ tseꞌe
kyuvajkm du̱jayep̱ta juuꞌ veꞌe je̱ oro
corona joꞌn keꞌ̱xp; veꞌem tseꞌe je̱ vyiijnda
je̱ yꞌaajta ax joꞌn je̱ jayu, 8 veꞌem tseꞌe je̱
vyaajyta ax joꞌn je̱ taꞌ̱ax̱taj̱k je̱ vyaajy,
veꞌem tseꞌe je̱ tyaa̱ṯsta ax joꞌn je̱ león
jyeꞌ̱e.̱ 9 Je̱ pojxu̱n tseꞌe natyukxo̱jxju̱dup
ax joꞌn je̱ nu̱xoya. Veꞌem tseꞌe je̱ kyee̱ḵu̱n
du̱yakneꞌ̱em̱da ax joꞌn myo̱tu ku veꞌe je̱
caballo may je̱ carro du̱pavu̱u̱ꞌn ku veꞌe
je̱ atsoꞌox toonk du̱ꞌanómada. 10 Jem̱
tseꞌe tyoꞌxta jaj̱m du̱maa̱ḏada je̱ tyaj̱pu̱n,
veꞌem ax joꞌn je̱ kaaꞌpyk jyeꞌ̱e,̱ juuꞌ veꞌe
tyuktáp̱tap je̱ jayu jeṯseꞌe mugo̱o̱xk po̱ꞌo̱
du̱yaktsaachpaaꞌttat. 11 Jyayej̱ptup tseꞌe
toꞌk juuꞌ veꞌe kaꞌ̱mijidup, je̱ ko̱ꞌo̱y aan-
gelests jeꞌ̱e̱ veꞌe juuꞌ veꞌe jep̱ kaa̱ḵ jótup.
Je̱ ángeles, Abadoonts jeꞌ̱e̱ veꞌe yaktij
je̱ hebreo aaj. Yakvintó̱kivats jeꞌ̱e̱ veꞌe
kyaṯsap̱ítsum.

12Najx tseꞌe je̱ mutoꞌk tsaachtoꞌnu̱n,
ax miimpnum tseꞌe jamej̱tsk.

13Vanꞌit tseꞌe je̱ mutojtu̱k ángeles
du̱tukxuux je̱ trompeta. Vanꞌitts aṯseꞌe
nꞌamo̱tunajxy toꞌk je̱ ayook juuꞌ veꞌe pít-
sump jep̱ maktaaxk esquina itaḵujkp juuꞌ
veꞌe jem̱ po̱o̱m jo̱jkpej̱tu̱n kaj̱xm juuꞌ
veꞌe tum je̱ oro jeṯs juuꞌ veꞌe jem̱ je̱
Nteꞌyam vyinkojkm ijtp. 14 Jidu̱ꞌu̱m tseꞌe
du̱nu̱u̱jmi je̱ ángeles juuꞌ veꞌe du̱maa̱ṯ je̱
trompeta:
―Mukej̱a je̱ nu̱maktaaxk ángeles juuꞌ

veꞌe mutsómada jem̱ joma veꞌe je̱
éufratesit maj̱a̱ naa̱j̱.

15Veꞌem tseꞌe yakmukéj̱idi je̱
nu̱maktaaxk ángeles jeṯseꞌe je̱ jayu
du̱yakꞌo̱o̱ꞌkkáx̱tat toꞌk viijn; juuꞌ tseꞌe
jamej̱tsk viijn je̱ jayu, ax kaꞌats jeꞌ̱e̱ veꞌe
du̱yakꞌo̱o̱ꞌktat. Yaktuknu̱paa̱j̱mtkidu
veꞌe je̱ hora, je̱ xaa̱j̱, je̱ po̱ꞌo̱, jeṯs
je̱ joojnt vinꞌiteꞌe yakmukéj̱adat.
16Nꞌamo̱tunajxts aṯseꞌe nu̱vinxu̱peꞌe

yꞌijtti je̱ tyojpataj̱kta juuꞌ veꞌe je̱ caballo
du̱tuktsu̱u̱nidup, nu̱mej̱tsk mó̱kupx
milloonts jeꞌ̱e̱ veꞌe yꞌijtti.

17 Jidu̱ꞌu̱mts aṯseꞌe xyakꞌixti je̱ cabál-
loda. Juuꞌ tseꞌe tuktsu̱u̱nijidup, je̱ pojx-
u̱n tseꞌe natyukxo̱jxju̱dup ax joꞌn je̱ nu̱x-
oya, tsaptsts jeꞌ̱e̱ veꞌe je̱ pojxu̱n xo̱x yꞌijt,
jeṯspa azuujl, jeṯs poꞌts. Je̱ cabálloda,
veꞌemts jeꞌ̱e̱ veꞌe je̱ kyuvajk yꞌijtti ax joꞌn
je̱ león je̱ kyuvajk, jep̱ts jeꞌ̱e̱ veꞌe yꞌávup
pyítsum je̱ jaa̱j̱n, je̱ jo̱k, jeṯs je̱ azufre.
18Toꞌk viijn je̱ jayu juuꞌ veꞌe tsu̱u̱nidup
yaja naxviijnit itu̱ku̱jx, je̱ tsaachtoꞌnu̱n
tseꞌe yakꞌo̱o̱ꞌkju̱du, je̱ jaa̱j̱n, je̱ jo̱k, jeṯs
je̱ azufre juuꞌ veꞌe jep̱ je̱ caballo yꞌávup
pítsump. Juuꞌ tseꞌe jamej̱tsk viijn je̱ jayu,
ax kaꞌats jeꞌ̱e̱ veꞌe du̱yakꞌo̱o̱ꞌkti. 19 Jep̱eꞌe
yꞌávup jeṯs jem̱ tseꞌe tyoꞌxta kaj̱xm du̱-
jayep̱ta je̱ caballo je̱ kyutojku̱nda; veꞌem
tseꞌe je̱ tyoꞌxta yꞌíxuvada ax joꞌn je̱ tsaaꞌn
kuvajk, jeꞌ̱e̱ tseꞌe tyukyaktsaachpaattup
je̱ jáyuda.

20Ax je̱ jáyuda juuꞌ veꞌe vintaandu ku
veꞌe je̱ tsaachtoꞌnu̱n ñajxy, kaꞌa tseꞌe du̱-
maso̱o̱kti je̱ kyo̱ꞌo̱y joojntykinda, kaꞌa
tseꞌe du̱vintsaꞌ̱kiꞌatú̱vidi je̱ ko̱ꞌo̱yjáyu-
vapta ukpu̱ ti jatyeꞌe yꞌapam̱najxtu je̱
oro maa̱ṯ, je̱ plata maa̱ṯ, je̱ bronce maa̱ṯ,
je̱ tsaaj maa̱ṯ, ukpu̱ je̱ ku̱p maa̱ṯ, jeꞌ̱e̱
juuꞌ veꞌe kaꞌíxtup kamó̱tudup jeṯseꞌe
kyayo̱ꞌo̱yda. 21Kaꞌa tseꞌe vyinmayu̱mpi-
jtti, kaꞌa tseꞌe du̱maso̱o̱ktuva je̱ yak-
jayuꞌo̱o̱ꞌkk, je̱ maayk, jeṯs je̱ mee̱ꞌ̱tsk,
jyaaꞌktukmaa̱ṯjayej̱ptuva tseꞌe je̱ kaṯs
je̱ yaaꞌy je̱ taꞌ̱ax̱ juuꞌ veꞌe ka pú̱kap
jyayej̱ptup.

Toꞌk je̱ ángeles je̱ naḵ
du̱ko̱nꞌijt axaaꞌtsvaꞌkxy

10 Vanꞌitts aṯseꞌe nꞌix jadoꞌk je̱ maḵk
ángeles jem̱ tsapjo̱o̱tm chaa̱ꞌ̱n,

vínu̱ts vimpídu̱t. Jem̱ tseꞌe kyuvajkm je̱
iiꞌtsu̱ts. Veꞌem tseꞌe je̱ vyiijn je̱ yꞌaaj yꞌa-
jaj yꞌatu̱ꞌkx ax joꞌn je̱ aampa xaa̱j̱, veꞌem
tseꞌe je̱ pyoojy je̱ tyek kyeꞌex ax joꞌn je̱
jaa̱j̱n. 2 Jem̱ tseꞌe toꞌk je̱ naḵ du̱ko̱nꞌit

axaaꞌtsvaꞌkxy, jeṯseꞌe je̱ yꞌakaꞌyu̱n tek
du̱pu̱u̱jm jem̱ maaxy naṉiꞌkxm jeṯseꞌe
je̱ yꞌanaju̱tek du̱pu̱u̱jm jej̱a naxku̱jx.
3Vanꞌit tseꞌe maḵk kyaj̱ts, veꞌem ax joꞌn
je̱ león yꞌakaa̱ꞌ̱stu̱k. Ax ku tseꞌe maḵk
kyaj̱ts, vanꞌit tseꞌe myo̱tu vuxtojtu̱k je̱
añu yaꞌaxy. 4Táv̱ani tseꞌe je̱ vuxtojtu̱k
añu yaꞌaxy vyeꞌna, vanꞌitts aṯseꞌe nꞌuk-
javyeṯuvaajñ. Vanꞌitts aṯseꞌe nꞌamo̱tuna-
jxy toꞌk je̱ ayook juuꞌ veꞌe jem̱ tsapjo̱o̱tm
tso̱o̱ꞌmp. Jidu̱ꞌu̱m tseꞌe vyaajñ:
―Kadi xꞌavana juuꞌ veꞌe tu̱du̱ko̱tsta je̱

vuxtojtu̱k añu, kadi xjavyet.
5Vanꞌit tseꞌe je̱ ángeles juuꞌ aṯseꞌe

nꞌix tyena jem̱ maaxy naṉiꞌkxm jeṯs
jej̱a naxku̱jx, jeꞌ̱e̱ tseꞌe je̱ yꞌakaꞌyu̱n
kaꞌ̱aj̱ du̱yakpojtu̱k jem̱ tsajm tso̱v, 6 jeṯ-
seꞌe je̱ Nteꞌyam du̱yaknajxy, jeꞌ̱e̱ juuꞌ
veꞌe xaꞌ̱ma kaj̱x ijtp jeṯseꞌe du̱pu̱u̱jm ya̱
tsajmit it, ya̱ naxviijnit it, je̱ maaxy naa̱j̱,
jeṯs nu̱jom juuꞌ jatyeꞌe ijtp. Vanꞌit tseꞌe
vyaajñ:
―Kaꞌa xa veꞌe yꞌuktaꞌninit. 7Ku xa

veꞌe du̱paatnit paṉ vinꞌiteꞌe je̱ muvuxto-
jtu̱k ángeles du̱tukxoꞌoxu̱t je̱ trompeta,
ta̱ tseꞌe tyunju̱ kyaṯsju̱ vyeꞌna juuꞌ
veꞌe je̱ Nteꞌyam ñu̱paa̱j̱mtki jeṯseꞌe
kyayaknu̱java yꞌijt, veꞌem ax joꞌn jeꞌ̱e̱
veꞌe du̱tuknu̱jaꞌvi je̱ myutoompada je̱
myupaj̱kpada, je̱ Nteꞌyam je̱ yꞌayook
ko̱jtsnajxpataj̱kta.

8 Je̱ ayook juuꞌ aṯseꞌe nꞌamo̱tunajx jeṯ-
seꞌe jem̱ tsapjo̱o̱tm kyaḏaꞌaky, xmuko̱jt-
snuvats aṯseꞌe, jeṯs aṯseꞌe xnu̱u̱jmi:
―Naj̱kxu̱ xkaṉu̱ je̱ naḵ axaaꞌch juuꞌ

veꞌe myaa̱ṯ je̱ ángeles juuꞌ veꞌe ténip jem̱
maaxy naṉiꞌkxm jeṯs jem̱ naxviinm.

9Naj̱kxts aṯseꞌe joma veꞌe je̱ ángeles
jeṯs aṯseꞌe nꞌamo̱tu je̱ naḵ. Vanꞌitts aṯseꞌe
xnu̱u̱jmi:
―Chaja jeṯs jaꞌ̱kxu̱. Je̱ poꞌojk paꞌajk

joꞌn tseꞌe yꞌítu̱t jep̱ mꞌávup; ax ku tseꞌe
jem̱ mjo̱o̱tm jyeꞌ̱yat, taꞌaminup tseꞌe.

10Vanꞌitts aṯseꞌe je̱ ángeles je̱ naḵ
ntukkaḵo̱nvaach jeṯs aṯseꞌe nju̱ꞌkx.
Veꞌem tseꞌe yꞌijt yap aṯs nꞌávup ax

joꞌn je̱ poꞌojk paꞌajk. Ax kuts aṯseꞌe
njaꞌ̱kxku̱jx, taꞌaminu tseꞌe yam aṯs
njo̱o̱tm. 11Vanꞌitts aṯseꞌe xnu̱u̱jmi:
―Tun vinko̱pk xa jeꞌ̱e̱ veꞌe jeṯseꞌe

xko̱jtsnajxnuvat je̱ Nteꞌyam je̱ yꞌayook
nu̱may je̱ jayu kaj̱xta, may je̱ naax je̱ ka-
jpu̱n kaj̱xta, may je̱ aaj je̱ ayook kaj̱xta,
jeṯs nu̱may je̱ yakkutojkpa kaj̱xta.

Je̱ nu̱mej̱tsk jayu juuꞌ veꞌe
je̱ tu̱vaḵo̱jtsu̱n du̱pám̱dap

11 Vanꞌitts aṯseꞌe nyakmo̱o̱jy toꞌk je̱
kijpxu̱n ax joꞌn toꞌk je̱ kapy, jeṯs

aṯseꞌe nyaknu̱u̱jmi:
―Naj̱kxu̱ xkijpxu̱ je̱ Nteꞌyam je̱ myaj̱a̱

tsaptaj̱k jeṯs je̱ yo̱jxpej̱tu̱n. Macho̱vu̱ paṉ
nu̱vinxu̱pta veꞌe jep̱ je̱ Nteꞌyam du̱vinjá-
vada du̱vintsaꞌ̱ag̱ada, 2 ax kaꞌa tseꞌe xki-
jpxu̱t jep̱ tsaptaḵtaagujkp, ku̱x jeꞌ̱e̱ veꞌe
je̱ Nteꞌyam mo̱o̱jyju̱du paṉ paṉ jatyeꞌe
ka je̱ israeejlit jáyuvap. Jeꞌ̱e̱ tseꞌe du̱-
tuktee̱ꞌ̱ndap je̱ vaꞌajts kajpu̱n vu̱jxtkupx-
u̱k mej̱tsk po̱ꞌo̱. 3 A̱tsts jeꞌ̱e̱ veꞌe nkéx̱tap
nu̱mej̱tsk je̱ jayu juuꞌ veꞌe je̱ tu̱vaḵo̱jt-
su̱n du̱pám̱dap aṯs kaj̱x, jeꞌ̱e̱ tseꞌe du̱ko̱jt-
snáxtap je̱ Nteꞌyam je̱ yꞌayook toꞌk mi-
ijl jamej̱tsk mó̱kupx jatoogupx xaa̱j̱, je̱
yaḵ vitts jeꞌ̱e̱ veꞌe natyukxó̱xjadap juuꞌ
veꞌe je̱ jayu jyayejpp ku veꞌe je̱ jayu
kyuꞌo̱o̱ꞌkjini.

4 Je̱ mej̱tsk olivos ku̱p jeṯs je̱ mej̱tsk
tsinto̱vyej̱tu̱n juuꞌ veꞌe ijttup jem̱ je̱ Ma-̱
ja̱ Vintsáṉ vyinkojkm, jeꞌ̱e̱ tseꞌe ñu̱kaj̱tsp
nu̱mej̱tsk ya̱ jáyuda. 5Paṉ paṉts yaꞌ̱a̱
veꞌe o̱yvintso̱va tonuvaajnju̱dup, jep̱ts
jeꞌ̱e̱ veꞌe yꞌávup pyítsumu̱t je̱ jaa̱j̱n jeṯ-
seꞌe yaktó̱yjadat, veꞌem tseꞌe yꞌo̱o̱ꞌktat
o̱pyaṉa paṉ paṉeꞌe o̱yvintso̱va tonuvaa-
jnju̱dup. 6 Jyayej̱ptup tseꞌe je̱ kutojku̱n
jeṯseꞌe ya̱ tsajmit it du̱yakꞌatóktat, veꞌem
tseꞌe kyatoꞌoju̱t namvaateꞌe je̱ Nteꞌyam
je̱ yꞌayook du̱ko̱jtsnáxta, jyayej̱ptuvapts
jeꞌ̱e̱ veꞌe je̱ kutojku̱n jeṯseꞌe je̱ tsoxk naa̱j̱
du̱yakvimpíttat nu̱u̱ꞌpu̱n, nay veꞌempa
veꞌe je̱ tsaachtoꞌnu̱n du̱yakjéj̱adat yaja
naxviijn. Veꞌem jeꞌ̱e̱ veꞌe du̱tóndat vinx-

u̱p naxeꞌe du̱tso̱kta. 7Ax ku tseꞌe je̱ tu̱-
vaḵo̱jtsu̱n du̱yakꞌavaadadat, vanꞌit tseꞌe
choꞌoxpáḵjadat je̱ naꞌa atsaꞌ̱kip táṉu̱k
juuꞌ veꞌe tso̱o̱ꞌmp joma veꞌe je̱ jot juuꞌ
veꞌe vaꞌajts kaa̱ḵ, jeṯseꞌe yakꞌo̱o̱ꞌkjadat.
8Ku veꞌe aa̱ꞌ̱kani vyeꞌ̱nadat, vanꞌit tseꞌe
je̱ ñiꞌkx je̱ kyo̱pk tyándat jej̱a tooꞌ kujk
jem̱ kajpu̱n kaj̱xm joma veꞌe je̱ nMa-̱
ja̱ Vintsáṉamda cryuuzpejt. Yaktijpapts
jeꞌ̱e̱ veꞌe je̱ kajpu̱n Sodoma, nay veꞌempa
Egipto. 9Toojk xaa̱j̱ jagojkm tseꞌe je̱
ñiꞌkxta je̱ kyo̱pkta tyánu̱t jem̱, kaꞌats
jeꞌ̱e̱ veꞌe je̱ jayu du̱yakjáttat jeṯseꞌe ñax-
táḵadat ku̱x yꞌixuvaandup jeꞌ̱e̱ veꞌe je̱
jayu juuꞌ veꞌe tso̱o̱ꞌndup anañu̱joma je̱
naax, anañu̱joma je̱ kajpu̱n, anañu̱joma
je̱ keꞌ̱xpa, jeṯs anañu̱joma je̱ aaj je̱ ayook.
10Paṉ paṉ jaty tseꞌe joojntykadap toꞌk
it toꞌk naxviijn, tyukxo̱o̱ndu̱ktapts jeꞌ̱e̱
veꞌe ku veꞌe yꞌo̱o̱ꞌkti, je̱ xo̱o̱jntku̱n kaj̱xts
jeꞌ̱e̱ veꞌe ñamyo̱ꞌo̱jadat je̱ vintsaꞌ̱kin toꞌk
jadoꞌk ku̱x o̱o̱ꞌktu veꞌe nu̱mej̱tsk je̱
jáyuda juuꞌ veꞌe je̱ Nteꞌyam je̱ yꞌayook
du̱ko̱jtsnajxtup yꞌijt jeṯseꞌe pyaꞌ̱mu̱xjidi
je̱ tsaachpaatu̱n. 11Ax ku tseꞌe toojk
xaa̱j̱ jagojkm aa̱ꞌ̱k yꞌijtti, vanꞌit tseꞌe
je̱ Nteꞌyam yakjoojntykpaj̱kjidinuva, jeṯ-
seꞌe tyénidi. Tsaꞌ̱kipaj̱ktuts jeꞌ̱e̱ veꞌe
nu̱jom paṉ paṉ jatyeꞌe íxju̱du. 12Vanꞌit
tseꞌe nu̱mej̱tsk je̱ jáyuda du̱ꞌamo̱tunajxti
jem̱ tsapjo̱o̱tm toꞌk je̱ ayook juuꞌ veꞌe
maḵk ko̱jtsp jeṯseꞌe ñaꞌ̱mu̱xjidi:
―¡Peṯta yam!
Vanꞌit tseꞌe chajpej̱tti jem̱ vínu̱ts

jo̱o̱tm, íxju̱duts jeꞌ̱e̱ veꞌe je̱ choꞌoxpaj̱k-
pada. 13Tun jeꞌ̱yji tseꞌe maḵk tyunꞌo-
jxi jeṯseꞌe je̱ kajpu̱n jyaavni toꞌk vi-
ijn, nu̱vuxtojtu̱k miijl tseꞌe je̱ jayu
yakꞌo̱o̱ꞌkjidi je̱ maḵk ojx. Juuꞌ tseꞌe
jataaxtojtu̱k viijn, kaꞌats jeꞌ̱e̱ veꞌe naj̱kx
veꞌem jyaꞌavy. Tsaꞌ̱kiduts jeꞌ̱e̱ veꞌe o̱o̱y je̱
jayu juuꞌ veꞌe vintaandu jeṯseꞌe du̱yak-
máj̱idi du̱yakjaanchidi je̱ Nteꞌyam, juuꞌ
veꞌe jem̱ tsapjo̱o̱tm.

14Najx tseꞌe je̱ mumej̱tsk tsaach-
toꞌnu̱n; tun jéj̱ani tseꞌe je̱ mutoojk.

Je̱ muvuxtojtu̱k
ángeles maa̱ṯ je̱ trompeta

15Ku veꞌe je̱ muvuxtojtu̱k ángeles du̱-
tukxuux je̱ trompeta, vanꞌit tseꞌe yak-
mo̱tu may je̱ aaj je̱ yo̱ꞌkt jem̱ tsapjo̱o̱tm.
Jidu̱ꞌu̱m tseꞌe maḵk vyaandi:
U̱xyam tseꞌe je̱ Nteꞌyam jeṯs je̱ Cristo

du̱yakkutojkjadat nu̱jom je̱ jayu paṉ
nu̱vinxu̱peꞌe toꞌk it toꞌk naxviijn,

jeꞌ̱e̱ tseꞌe du̱yakkutojkjadap xaꞌ̱ma kaj̱x.
16Vanꞌit tseꞌe je̱ nu̱ꞌiiꞌpx maktaaxk

mú̱jit jáyuda juuꞌ veꞌe du̱tuktsu̱u̱nidup
je̱ tsu̱u̱jntku̱nda jem̱ je̱ Nteꞌyam vyinko-
jkm, jeꞌ̱e̱ tseꞌe je̱ vyiijnda je̱ yꞌaajta du̱-
tukpaattu je̱ it juuꞌ veꞌe jem̱ je̱ Nteꞌyam
vyinkojkm, jeṯseꞌe je̱ Nteꞌyam du̱vinjaꞌ-
vidi du̱vintsaꞌ̱kidi, 17 jeṯseꞌe vyaandi:
Nkuko̱jtsjipts aa̱ṯs mitseꞌe, Maj̱a̱ Vintsáṉ,

Nteꞌyam,
mits tseꞌe nu̱jom mkaꞌ̱miku̱jxp,
mits xa veꞌe u̱xyam mꞌijtp, mítsam tseꞌe

mꞌijt,
ku̱x mkaꞌ̱mip mitseꞌe je̱ maj̱a̱ kutojku̱n

jeṯseꞌe tu̱myakkutojkꞌukvaꞌañ.
18 Jo̱tmaꞌttu xa jeꞌ̱e̱ veꞌe je̱ jayu juuꞌ

veꞌe mtsoꞌoxpaj̱kju̱dup toꞌk it toꞌk
naxviijn,

ax ta̱ tseꞌe je̱ tiempo du̱paatni ku mit-
seꞌe je̱ tsaachpaatu̱n xpaa̱m̱nit je̱
mꞌej̱ku̱n kaj̱x

jeṯseꞌe xmo̱o̱ynit je̱ o̱ꞌyin paṉ paṉ jatyeꞌe
mmutoojnju̱dup mmupaj̱kju̱dup,

jeꞌ̱e̱ paṉ paṉ jatyeꞌe du̱ko̱jtsnajxtup je̱
mꞌayook,

paṉ paṉ jatyeꞌe mits je̱ mjáyuda,
paṉ paṉ jatyeꞌe mvinjaꞌvijidup

mvintsaꞌ̱kijidup,
je̱ mú̱jit je̱ muutskit,
ta̱ tseꞌe je̱ tiempo du̱paatni ku veꞌe

xtukkuvej̱tnit je̱ tyo̱kin paṉ paṉ
jatyeꞌe tu̱du̱yakꞌo̱o̱ꞌkta je̱ jayu juuꞌ
veꞌe jem̱ naxviijnit it kaj̱xm.

Jidu̱ꞌu̱m tseꞌe vyaandi.
19Vanꞌit tseꞌe yꞌavaach je̱ Nteꞌyam je̱

myaj̱a̱ tsaptaj̱k juuꞌ veꞌe jem̱ tsapjo̱o̱tm.

Jem̱ tseꞌe kyeꞌex je̱ xiixt joma veꞌe
kaa̱j̱yu̱k je̱ Nteꞌyam je̱ kyo̱jtstán. Vanꞌit
tseꞌe je̱ vítsu̱k tyuntaa̱ꞌ̱pu̱k, je̱ añu
tyumpuꞌu tyunmaa̱ꞌ̱t, je̱ añu tyumpu̱j
tyuntsaꞌpxy, ojxi tseꞌe ya̱ naxviijnit it jeṯ-
seꞌe o̱o̱y tyuntaa̱x̱ti.
Je̱ taꞌ̱ax̱taj̱k jeṯs je̱ naꞌa ko̱ꞌo̱tyáṉu̱kap

12 Vanꞌitts aṯseꞌe xyakꞌix jem̱
tsapjo̱o̱tm toꞌk je̱ maj̱a̱ nu̱jaꞌvin,

toꞌk je̱ taꞌ̱ax̱taj̱k juuꞌ veꞌe du̱jayej̱pp je̱
xyo̱x ax joꞌn je̱ aampa xaa̱j̱. Jep̱ tseꞌe
tyeku̱paꞌtkup je̱ aampa po̱ꞌo̱ du̱jayep,
jem̱eꞌe kyuvajkm du̱jayep toꞌk je̱ corona
juuꞌ veꞌe makmej̱tsk je̱ maatsa du̱maa̱ṯ.
2Yakjej̱avaampy tseꞌe je̱ taꞌ̱ax̱taj̱k toꞌk
je̱ piꞌk ónu̱k, je̱ tsaachpaatu̱n yakꞌu̱jju̱
yakyaꞌaxyju̱ jeꞌ̱e̱ kaj̱x ku veꞌe je̱ yꞌónu̱k
du̱yakkeꞌ̱ex̱uvaꞌañ. 3Vanꞌitts aṯseꞌe
xyakꞌixpa jem̱ tsapjo̱o̱tm jadoꞌk je̱ maj̱a̱
nu̱jaꞌvin, toꞌk je̱ naꞌa ko̱ꞌo̱tyáṉu̱kap,
maj̱ jeṯs tsapts, vuxtojtu̱k kuvajkax
jeṯs majk vájax, jem̱eꞌe toꞌk jaty
kyuvajkm du̱maa̱ḏa je̱ corona. 4 Je̱
tyoꞌxta tseꞌe tyukku̱sjoꞌp toꞌk viijn
paṉ vinxu̱peꞌe je̱ maatsa jeṯseꞌe yaja
naxviijn du̱yaknaxkaḏaaky. Juuꞌ tseꞌe
jamej̱tsk viijn je̱ maatsa, kaꞌa tseꞌe yaja
naxviijn du̱yaknaxkaḏaaky. Je̱ naꞌa
ko̱ꞌo̱tyáṉu̱kap tseꞌe napyaa̱j̱mju jem̱ je̱
taꞌ̱ax̱taj̱k vyinkojkm, jeꞌ̱e̱ tseꞌe du̱ꞌaꞌixꞌijt
ku veꞌe je̱ taꞌ̱ax̱taj̱k je̱ yꞌónu̱k kyeꞌ̱ex̱u̱t
jeṯseꞌe jatyji du̱tsoꞌotsu̱t. 5Yakkeꞌ̱x
tseꞌe toꞌk je̱ piꞌk mix ónu̱k je̱ taꞌ̱ax̱taj̱k,
jeꞌ̱e̱ tseꞌe maḵk du̱yakkutojkjap nu̱jom
je̱ jayu paṉ nu̱vinxu̱peꞌe toꞌk it toꞌk
naxviijn chaa̱ṉada. Tun jatyji tseꞌe je̱
yꞌónu̱k yakpaj̱kji jeṯseꞌe yakpu̱u̱jm
joma veꞌe je̱ Nteꞌyam, jem̱ joma veꞌe je̱
kyutojku̱n tsu̱u̱jntku̱n. 6Ax kee̱ḵ tseꞌe
je̱ taꞌ̱ax̱taj̱k jeṯseꞌe ñu̱jkx jem̱ vinvaꞌajts
it kaj̱xm, jem̱ joma veꞌe je̱ Nteꞌyam
toꞌk je̱ it tyuknu̱paa̱j̱mtkiji jeṯseꞌe jem̱
je̱ tukjoojntykin yakmo̱ꞌo̱t toꞌk miijl
jamej̱tsk mó̱kupx jatoogupx xaa̱j̱.

7Vanꞌit tseꞌe je̱ atsoꞌox tyoojnji jem̱
tsapjo̱o̱tm; je̱ yakkutojkpa ángeles juuꞌ
veꞌe Miguel du̱xaa̱j̱ jeṯs je̱ yꞌaangeles,
jeꞌ̱e̱ tseꞌe du̱maa̱ṯꞌatsoꞌoxtoondu je̱
naꞌa ko̱ꞌo̱tyáṉu̱kap maa̱ṯ je̱ kyo̱ꞌo̱y
aangelestaj̱kta. 8Ax kaꞌa tseꞌe myaa̱-̱
daakti je̱ naꞌa ko̱ꞌo̱tyáṉu̱kap maa̱ṯ je̱
kyo̱ꞌo̱y aangelesta, kaꞌa veꞌe yꞌukꞌijttini
jem̱ tsapjo̱o̱tm. 9Veꞌemts jeꞌ̱e̱ veꞌe
yakpavo̱jpni je̱ naꞌa ko̱ꞌo̱tyáṉu̱kap, je̱
ju̱jpit tsaaꞌn juuꞌ veꞌe du̱nu̱vintsaṉikaj̱xp
je̱ ko̱ꞌo̱yjayuvaptaj̱kta, je̱ Satanás, jeꞌ̱e̱
juuꞌ veꞌe je̱ jayu du̱vinꞌaa̱ꞌ̱mp toꞌk
it toꞌk naxviijn. Jeꞌ̱e̱ maa̱ṯ je̱ kyo̱ꞌo̱y
aangelestaj̱kta, yakku̱svippkaj̱xtinuts
jeꞌ̱e̱ veꞌe yaja naxviijnit itu̱ku̱jx.

10Vanꞌitts aṯseꞌe nꞌamo̱tunajxy toꞌk je̱
ayook maḵk vyaꞌañ jem̱ tsapjo̱o̱tm:
―Ta̱ xa jeꞌ̱e̱ veꞌe je̱ tiempo du̱-

paatni ku veꞌe je̱ Nteꞌyam du̱yaktso̱ꞌo̱ku̱t
je̱ jyayu, taṯs jeꞌ̱e̱ veꞌe du̱yaknu̱keꞌ̱x-
natáḵa je̱ myaḵkin jeṯs je̱ kyutojku̱n,
taṯs jeꞌ̱e̱ veꞌe je̱ tiempo du̱paatni jeṯ-
seꞌe je̱ Cristo viinm yakkutojknit, ku̱x tá-̱
vani jeꞌ̱e̱ veꞌe yakpavap̱ paṉeꞌe je̱ nꞌút-
samda je̱ nꞌajchamda jeṯs je̱ nꞌútsamda
je̱ ntsaꞌ̱aa̱mda jó̱vum xaa̱j̱ jó̱vum tsooj
du̱nu̱xaꞌ̱ai̱p tu̱yꞌit jem̱ u̱u̱ꞌm je̱ nNteꞌya-
mamda vyinkojkm. 11Ta̱ tseꞌe je̱ nꞌút-
samda je̱ nꞌajchamda jeṯs je̱ nꞌútsamda
je̱ ntsaꞌ̱aa̱mda du̱ꞌamaa̱ḏaagada je̱ ñu̱x-
aꞌ̱ai̱va. Veꞌem tseꞌe myaa̱ḏaakti ku̱x jeꞌ̱e̱
paṉeꞌe yaktijp Carnero Onu̱k, jeꞌ̱eṯs jeꞌ̱e̱
veꞌe kuꞌo̱o̱ꞌkijidu jeṯseꞌe tyuknu̱vaatsjidi
je̱ tyo̱kin, ax kaꞌats jeꞌ̱e̱ veꞌe chaꞌ̱kidi
jeṯseꞌe du̱ꞌavánadat jeṯs jyaanchjaꞌvidup
jeꞌ̱e̱ veꞌe paṉeꞌe yaktijp Carnero Onu̱k,
kaꞌats jeꞌ̱e̱ veꞌe chaꞌ̱kidi jeṯseꞌe je̱ tu̱-
vaḵo̱jtsu̱n du̱pám̱dat je̱ o̱y kaṯs je̱ o̱y
ayook kaj̱x ó̱yameꞌe yakꞌo̱o̱ꞌkjada paṉ
paṉ jatyeꞌe du̱kajaanchjaꞌvidup juuꞌ veꞌe
kyo̱jtstup. 12Xo̱o̱ndu̱ktats nꞌit miits paṉ
paṉ jatyeꞌe ijttup yaja tsapjaa̱ṯ. ¡Ax ay-
o̱o̱v tseꞌe miits je̱ mjo̱o̱tta paṉ paṉ jatyeꞌe
joojntykidup jem̱ naxviijnit it kaj̱xm jeṯs
jem̱ maaxy naj̱o̱o̱tm, ku̱x ta̱ veꞌe kya-̱

daꞌaky joma veꞌe miitsta je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱ ko̱ꞌo̱y-
jayuvaptaj̱kta; o̱o̱yts jeꞌ̱e̱ veꞌe tyunꞌekju̱
ku̱x ñu̱jaꞌvip jeꞌ̱e̱ veꞌe jeṯs tso̱jkeꞌe
vyintó̱kinit!

13Ax ku tseꞌe je̱ naꞌa ko̱ꞌo̱tyáṉu̱kap
du̱ꞌix jeṯs yaja veꞌe naxviijn yakku̱svipp,
vanꞌit tseꞌe du̱jomtún du̱titún je̱ taꞌ̱ax̱-
taj̱k juuꞌ veꞌe je̱ piꞌk mix ónu̱k du̱yakkeꞌ̱x.
14Ax je̱ taꞌ̱ax̱taj̱k, yakmo̱o̱yts jeꞌ̱e̱ veꞌe
mej̱tsk je̱ kyee̱ḵu̱n, veꞌem ax joꞌn je̱
vijtsu̱n jyeꞌ̱e,̱ jeṯseꞌe yꞌo̱ꞌyixju̱t jeṯseꞌe
jey̱yp jem̱ ñaj̱kxu̱t vinvaꞌajts it kaj̱xm,
jékumeꞌe du̱kukeꞌ̱eḵu̱t je̱ tsaaꞌn, jem̱eꞌe
ñaj̱kxu̱t joma veꞌe je̱ tukjoojntykin yak-
mo̱ꞌo̱t toojk joojnt jagojkm. 15 Je̱ tsaaꞌn,
jep̱ts jeꞌ̱e̱ veꞌe yꞌávup du̱yakpítsum je̱
naa̱j̱ jeṯseꞌe du̱tukpu̱u̱jm toꞌk je̱ ma-̱
ja̱ naa̱j̱, jeꞌ̱e̱ tseꞌe je̱ taꞌ̱ax̱taj̱k yꞌuk-
tukyakjaꞌ̱aṯuvaan. 16Vanꞌit tseꞌe je̱ naax
du̱putaj̱ki je̱ taꞌ̱ax̱taj̱k, ku̱x avaatseꞌe
je̱ naax jeṯseꞌe du̱nasjaa̱ꞌ̱nni je̱ ma-̱
ja̱ naa̱j̱ juuꞌ veꞌe jep̱ je̱ naꞌa ko̱ꞌo̱-
tyáṉu̱kap yꞌávup ukpítsum. 17 Jeꞌ̱e̱ tseꞌe
je̱ naꞌa ko̱ꞌo̱tyáṉu̱kap o̱o̱y tyuntukmujo̱t-
maꞌt je̱ taꞌ̱ax̱taj̱k jeṯseꞌe o̱jts du̱tsoꞌox-
pú̱k je̱ taꞌ̱ax̱taj̱k je̱ chaan je̱ kyo̱o̱j juuꞌ
veꞌe vintaandu, jeꞌ̱eḏa juuꞌ veꞌe du̱kuty-
oondup je̱ Nteꞌyam je̱ pyavaꞌnu̱n jeṯseꞌe
toꞌk aaj toꞌk jo̱o̱t ñaajkꞌítjada je̱ Jesu-
cristo maa̱ṯ.

Je̱ nu̱mej̱tsk naꞌa atsaꞌ̱kip táṉu̱k

13 Ku aṯseꞌe nteni jem̱ poꞌo jo̱o̱tm
jej̱a maaxy nap̱aꞌayi, vanꞌitts aṯ-

seꞌe nꞌix toꞌk je̱ naꞌa atsaꞌ̱kip táṉu̱k pyít-
sum jem̱ maaxy naj̱o̱o̱tm, vuxtojtu̱k ku-
vajkax jeṯs majk vájax. Jem̱ tseꞌe toꞌk
jaty vaj kaj̱xm du̱jayep toꞌk je̱ corona;
ax jem̱ tseꞌe kuvajk kaj̱xmda javyet toꞌk
je̱ ayook juuꞌ veꞌe je̱ Nteꞌyam o̱o̱y du̱-
tunvinko̱jtspej̱tp. 2 Je̱ naꞌa atsaꞌ̱kip táṉu̱k
juuꞌ aṯseꞌe nꞌix, veꞌemts jeꞌ̱e̱ veꞌe kyeꞌex
ax joꞌn je̱ kuxyu̱pu̱j, veꞌem tseꞌe je̱ tyek
ax joꞌn je̱ oso jyeꞌ̱e,̱ veꞌemeꞌe je̱ yꞌaaj ax
joꞌn je̱ león jyeꞌ̱e.̱ Je̱ naꞌa ko̱ꞌo̱tyáṉu̱kapts

jeꞌ̱e̱ veꞌe mo̱o̱jyju je̱ myaḵkin jeṯs o̱o̱y je̱
kyutojku̱n. 3Toꞌk je̱ naꞌa atsaꞌ̱kip táṉu̱k
je̱ kyuvajk, veꞌemts jeꞌ̱e̱ veꞌe kyeꞌex ax
joꞌn ku̱yꞌaa̱ꞌ̱k ku̱xeꞌe maj̱a̱ xyaꞌ̱aj̱ki; ax
taaynuts jeꞌ̱e̱ veꞌe je̱ xyaꞌ̱aj̱ka. Atu̱va
ato̱ki tseꞌe anañu̱joma je̱ jayu tyuntaandi
juuꞌ veꞌe toꞌk it toꞌk naxviijn tsu̱u̱nidup
jeṯseꞌe je̱ naꞌa atsaꞌ̱kip táṉu̱k du̱panaj̱kxti
4 jeṯseꞌe du̱vinjaꞌvidi du̱vintsaꞌ̱kidi, jeṯ-
seꞌe vyaandi:
―¿Paṉts vineꞌe ax joꞌn je̱ naꞌa at-

saꞌ̱kip táṉu̱k? ¿Paṉ tseꞌe o̱ꞌyixjup jeṯseꞌe
du̱tsoꞌoxpáḵu̱t?

5Yakꞌitu̱mo̱o̱yts jeꞌ̱e̱ veꞌe je̱ naꞌa at-
saꞌ̱kip táṉu̱k jeṯseꞌe namyáj̱ijup kyó̱t-
su̱t jeṯseꞌe je̱ Nteꞌyam du̱vinko̱jtspé-̱
tu̱t, jeṯseꞌe du̱jayép̱u̱t je̱ kutojku̱n vu̱jx-
tkupxu̱k mej̱tsk po̱ꞌo̱. 6Ax veꞌemts jeꞌ̱e̱
veꞌe du̱tuujn, vyinko̱jtspej̱t jeꞌ̱e̱ veꞌe je̱
Nteꞌyam jeṯs paṉ paṉ jatyeꞌe ijttuvap
jem̱ tsapjo̱o̱tm, kyo̱ꞌo̱ñu̱ko̱jtsiva tseꞌe je̱
it joma veꞌe je̱ Nteꞌyam chu̱u̱na. 7Yak-
mo̱o̱yvats jeꞌ̱e̱ veꞌe je̱ kutojku̱n jeṯseꞌe je̱
Nteꞌyam je̱ jyayu du̱tsoꞌoxpáḵu̱t jeṯseꞌe
du̱ꞌamaa̱ḏaagat. Nay yakmo̱o̱yvats jeꞌ̱e̱
veꞌe je̱ kutojku̱n jeṯseꞌe du̱kaꞌ̱mikáx̱u̱t
toꞌk kaꞌ̱aj̱yji je̱ jayu juuꞌ veꞌe tsu̱u̱nidup
toꞌk it toꞌk naxviijn, anañu̱joma je̱
keꞌ̱xpa, anañu̱joma je̱ naax je̱ kajpu̱n,
jeṯs anañu̱joma je̱ aaj je̱ ayook. 8 Je̱
naꞌa atsaꞌ̱kip táṉu̱k tseꞌe vyinjaꞌvidup
vyintsaꞌ̱kidup nu̱jom je̱ jayu juuꞌ veꞌe
tsu̱u̱nidup toꞌk it toꞌk naxviijn, jeꞌ̱e̱ paṉ
paṉ jatyeꞌe je̱ xyaa̱j̱ kaꞌijtp javyet jep̱ naḵ
ku̱jxp joma veꞌe javyet je̱ xyaa̱j̱ta kaꞌanu-
meꞌe ya̱ it cho̱o̱ꞌndu̱k vyeꞌna paṉ paṉ
jatyeꞌe xaꞌ̱ma kaj̱x joojntykidinup. Jeꞌ̱e̱
paṉeꞌe yaktijp Carnero Onu̱k, jeꞌ̱eṯs jeꞌ̱e̱
veꞌe du̱kaꞌ̱mip je̱ naḵ.

9 ¡Paṉ paṉ jaty xa veꞌe jem̱ je̱ tyaatsk,
vaꞌan tseꞌe du̱ꞌamo̱tunaxta! 10Paṉ paṉ
xa veꞌe je̱ jayu du̱majtstup, mach
tseꞌe yꞌijttuvat; paṉ paṉ tseꞌe je̱ tsojx
maa̱ṯ yakjayuꞌo̱o̱ꞌktup, nay jeꞌ̱ej̱yam tseꞌe
tyukꞌo̱o̱ꞌktinuvap. Jeꞌ̱e̱ kaj̱x tseꞌe, jeꞌ̱eḏa
paṉ paṉ jatyeꞌe ijttup je̱ Nteꞌyam je̱

jyayu, vaꞌan tseꞌe maḵk aaj maḵk jo̱o̱t
du̱yaknaxta paṉ ti tsaachpaatu̱neꞌe juuꞌ
veꞌe tukkaḏaꞌakjadap jeṯseꞌe ijtp du̱-
jaanchjávadat je̱ Nteꞌyam.

11Vanꞌitts aṯseꞌe nꞌix jadoꞌk je̱ naꞌa at-
saꞌ̱kip táṉu̱k, naxviinmts jeꞌ̱e̱ veꞌe pyít-
sum, mej̱tsk vájax, je̱ carnero ónu̱k vaj
joꞌn kyeꞌex. Ax vanxu̱p tseꞌe kyo̱jtspa
ax joꞌn je̱ naꞌa ko̱ꞌo̱tyáṉu̱kap. 12Veꞌem
tseꞌe je̱ kutojku̱n du̱yaktún je̱ mutoꞌk
naꞌa atsaꞌ̱kip táṉu̱k kaj̱x, jeṯseꞌe du̱tún
jeṯseꞌe je̱ jayu paṉ nu̱vinxu̱peꞌe chaa̱ṉada
toꞌk it toꞌk naxviijn, jeṯseꞌe du̱vinjávadat
du̱vintsaꞌ̱ag̱adat je̱ mutoꞌk naꞌa atsaꞌ̱kip
táṉu̱k, jeꞌ̱e̱ juuꞌ veꞌe tso̱o̱knu je̱ myaj̱a̱
xaꞌ̱aj̱ka. 13Tyoompa jeꞌ̱e̱ veꞌe je̱ mú̱jit nu̱-
jaꞌvin, jeꞌ̱e̱ paat tseꞌe veꞌem du̱tuujn jeṯ-
seꞌe je̱ jaa̱j̱n du̱yaktsaa̱ꞌ̱n jem̱ tsajviinm
jeṯseꞌe du̱yaknaxkaḏaꞌaky yaja naxviijn
jej̱a je̱ nu̱may jayu vyinkujk. 14Ax yak-
mo̱o̱y tseꞌe je̱ kutojku̱n jeṯseꞌe je̱ mú̱jit
nu̱jaꞌvin du̱tónu̱t jej̱a je̱ mutoꞌk naꞌa at-
saꞌ̱kip táṉu̱k vyinkujk, jeꞌ̱e̱ tseꞌe tyukv-
inꞌaa̱ꞌ̱ndu paṉ paṉ jatyeꞌe tsu̱u̱nidup toꞌk
it toꞌk naxviijn jeṯseꞌe du̱tukpavaandi jeṯ-
seꞌe du̱pám̱dat je̱ naꞌa atsaꞌ̱kip táṉu̱k je̱
yꞌapam̱nax juuꞌ veꞌe du̱jayej̱p je̱ maj̱a̱
xaꞌ̱aj̱ka juuꞌ veꞌe kuꞌo̱o̱ꞌkum ku̱yꞌijt jeṯ-
seꞌe jyaaꞌkjoojntyki. 15 Je̱ mumej̱tsk naꞌa
atsaꞌ̱kip táṉu̱k tseꞌe je̱ kutojku̱n yak-
mo̱o̱y jeṯseꞌe du̱joojntykinmo̱ꞌo̱t je̱ mu-
toꞌk naꞌa atsaꞌ̱kip táṉu̱k je̱ yꞌapam̱nax,
veꞌem tseꞌe je̱ apam̱nax kyó̱tsu̱t jeṯseꞌe
du̱yakjayꞌo̱o̱ꞌkju̱t paṉ paṉ jatyeꞌe kavin-
jaꞌvijup kavintsaꞌ̱kijup. 16Tyuumpts jeꞌ̱e̱
veꞌe jeṯseꞌe anañu̱joma, je̱ mú̱jit je̱ muut-
skit, je̱ kumeen jayu jeṯs je̱ ayo̱o̱va
jayu, je̱ naspaḵa jayu jeṯs je̱ joyu̱toompa
jayu, jeꞌ̱e̱ tseꞌe yakpaa̱j̱mjadap toꞌk je̱ ix-
taꞌnu̱n jem̱ yꞌakaꞌyu̱n kaꞌ̱m ukpu̱ jem̱ vy-
impó̱kkum. 17Ni paṉa tseꞌe kyo̱o̱ꞌkꞌo̱ꞌy-
ixjinit jeṯseꞌe jyóyu̱t ukpu̱ tyo̱o̱ꞌku̱t paṉ
kaꞌa veꞌe du̱jayep je̱ ixtaꞌnu̱n, je̱ naꞌa at-
saꞌ̱kip táṉu̱k je̱ xyaa̱j̱ ukpu̱ je̱ naꞌa at-
saꞌ̱kip táṉu̱k je̱ myacho̱ꞌvu̱n. 18 Je̱ vijin
je̱ kej̱u̱n xa yaꞌ̱a̱ veꞌe chaj̱kp jeṯseꞌe du̱v-

inmó̱tuvu̱t paṉ ti jeꞌ̱e̱ veꞌe je̱ macho̱ꞌvu̱n
tyijp. Paṉ paṉeꞌe je̱ vijin je̱ kej̱u̱n o̱o̱y
du̱tunjayej̱pp, vaꞌan tseꞌe du̱payo̱ꞌo̱yu̱ je̱
macho̱ꞌvu̱n. Toꞌk je̱ yaaꞌtyaj̱k je̱ xyaa̱j̱ts
jeꞌ̱e̱ veꞌe. Veꞌ̱eṯs jeꞌ̱e̱ veꞌe je̱ macho̱ꞌvu̱n,
tojtu̱k mó̱kupx jatoogupxu̱k tojtu̱k.

Ku yꞌaa̱v̱di je̱ nu̱mó̱kupx
javu̱jxtkupxu̱k maktaaxk miijl jáyuda

14 Vanꞌitts aṯseꞌe nꞌix jeꞌ̱e̱ paṉeꞌe
yaktijp Carnero Onu̱k, jem̱ts jeꞌ̱e̱

veꞌe tyena ko̱pk kaj̱xm juuꞌ veꞌe Sión
du̱xaa̱j̱. Jem̱ts jeꞌ̱e̱ veꞌe du̱maa̱ḏada
vyeꞌna nu̱mó̱kupx javu̱jxtkupxu̱k mak-
taaxk miijl je̱ jáyuda juuꞌ veꞌe du̱-
jayej̱ptup jem̱ vyimpó̱kkum javyet je̱
xyaa̱j̱ paṉeꞌe yaktijp Carnero Onu̱k jeṯs
je̱ Tyeeꞌ je̱ xyaa̱j̱. 2Vanꞌitts aṯseꞌe nꞌamo̱-
tunajxy je̱ u̱v jem̱ tsapjo̱o̱tm, veꞌemts jeꞌ̱e̱
veꞌe myo̱tu ax joꞌn je̱ maj̱a̱ naa̱j̱ yꞌu̱u̱ꞌts
tyinu̱n jeṯs ax joꞌn je̱ añu tyumpuꞌu tyun-
maa̱ꞌ̱t, veꞌem ax joꞌn je̱ nu̱may jayu
kyo̱vda je̱ yꞌaarpa maa̱ṯta. 3 Je̱ nam
u̱vts jeꞌ̱e̱ veꞌe yꞌaa̱v̱dup jem̱ je̱ kuto-
jku̱n tsu̱u̱jntku̱n vyinkojkm, jem̱ je̱ nu̱-
maktaaxk joojntykiva vyinkojkmda jeṯs
jem̱ je̱ mú̱jit jayutaj̱k vyinkojkmda. Ni
paṉa tseꞌe kyaꞌo̱ꞌyixju̱ jeṯseꞌe du̱játu̱t je̱
u̱v; je̱ nu̱mó̱kupx javu̱jxtkupxu̱k mak-
taaxk miijl jáyujida veꞌe du̱jajttup je̱ u̱v,
je̱ jayu paṉ paṉ jatyeꞌe veꞌnidu yaja
naxviijn jeṯseꞌe je̱ tyo̱kin tyuknu̱vaat-
sjidi jeꞌ̱e̱ paṉeꞌe yaktijp Carnero Onu̱k.
4 Je̱ jáyuts jeꞌ̱e̱ veꞌeda juuꞌ veꞌe kanaajk-
javyáḵijidu maa̱ṯ je̱ taꞌ̱ax̱taj̱kta, vaꞌajtsts
jeꞌ̱e̱ veꞌe ñaajkꞌítjada jeṯseꞌe du̱panaj̱kxta
jeꞌ̱e̱ paṉeꞌe yaktijp Carnero Onu̱k o̱yjoma
paṉ joma jeꞌ̱e̱ veꞌe ñu̱jkx. Je̱ jáyuda
tseꞌe juuꞌ veꞌe je̱ tyo̱kin yaktuknu̱vaat-
stu, veꞌemts jeꞌ̱e̱ veꞌeda ax joꞌn je̱ taa̱j̱m
juuꞌ veꞌe taꞌ̱mitooꞌvaj̱kp jeṯseꞌe yaktuk-
muyax̱ je̱ Nteꞌyam jeṯs jeꞌ̱e̱ paṉeꞌe yak-
tijp Carnero Onu̱k, 5ni vinxú̱pats jeꞌ̱e̱
veꞌe kyataayada, vaꞌajts jo̱o̱t jáyuts jeꞌ̱e̱
veꞌeda.

Juuꞌ veꞌe kyo̱jtstu je̱
nu̱toojk aangelesta

6Vanꞌitts aṯseꞌe nꞌix jadoꞌk je̱ ánge-
les jyey̱y jem̱ tsajviinm. Jem̱ tseꞌe du̱-
maa̱ḏa je̱ o̱y kaṯs je̱ o̱y ayook juuꞌ veꞌe
xaꞌ̱ma kaj̱x ijtp jeṯseꞌe yaktukkaꞌamáyu̱t
paṉ paṉ jatyeꞌe joojntykidup toꞌk it toꞌk
naxviijn, anañu̱joma je̱ naax je̱ kajpu̱n,
anañu̱joma je̱ keꞌ̱xpa, jeṯs anañu̱joma
je̱ aaj je̱ ayook. 7 Jidu̱ꞌu̱m tseꞌe maḵk
vyaajñ:
―Vinjávada vintsaꞌ̱ag̱ada je̱ Nteꞌyam

jeṯs yakmáj̱ada yakjaanchada, ku̱x tá-̱
vani jeꞌ̱e̱ veꞌe je̱ tiempo du̱paatni paṉ
vinꞌiteꞌe je̱ jayu du̱to̱kimpayo̱ꞌynit. Vin-
jávada vintsaꞌ̱ag̱ada jeꞌ̱e̱ paṉeꞌe du̱paa̱m̱
ya̱ tsajmit it, je̱ naxviijnit it, je̱ maaxy
naa̱j̱, jeṯs joma jatyeꞌe je̱ naa̱j̱ myuꞌut.

8Vanꞌit tseꞌe pyanaj̱kxji jadoꞌk je̱ án-
geles juuꞌ veꞌe vaan:
―¡Táv̱ani xa veꞌe vyintó̱kini! ¡Táv̱ani

xa veꞌe vyintó̱kini je̱ babilóniait ciudad,
jeꞌ̱e̱ kaj̱x ku veꞌe du̱tukꞌix je̱ kyo̱ꞌo̱y tooꞌ
je̱ jayu paṉ nu̱vinxu̱peꞌe chaa̱ṉada toꞌk
it toꞌk naxviijn jeṯseꞌe du̱tukpaj̱kti je̱ ky-
o̱ꞌo̱y tooꞌ!

9Vanꞌit tseꞌe pyanaj̱kxji jadoꞌk je̱ án-
geles juuꞌ veꞌe maḵk jidu̱ꞌu̱m vaan:
―Paṉ paṉ xa veꞌe du̱vinjaꞌvip du̱v-

intsaꞌ̱kip je̱ naꞌa atsaꞌ̱kip táṉu̱k jeṯs
je̱ yꞌapam̱nax, jeṯseꞌe ñamyasaꞌ̱aḵju̱ jeṯ-
seꞌe yakpu̱u̱jmja je̱ yꞌixtaꞌnu̱n jem̱ vyim-
pó̱kkum ukpu̱ jem̱ kyaꞌ̱m, 10 je̱ Nteꞌyamts
jeꞌ̱e̱ veꞌe mo̱o̱jyjinup je̱ maḵk tsaach-
paatu̱n juuꞌ veꞌe ñu̱paa̱j̱mtki nu̱jom
jeꞌ̱eḏa juuꞌ veꞌe je̱ ko̱ꞌo̱y tooꞌ du̱-
panaj̱kxtup, jeꞌ̱e̱ kaj̱x tseꞌe du̱muꞌekju̱;
je̱ jaa̱j̱n maa̱ṯ je̱ azufre, jeꞌ̱e̱ tseꞌe
tyukyaktsaachpaattinup jej̱a je̱ vaꞌajts
jo̱o̱t ángeles vyinkujkta jeṯs jej̱a jeꞌ̱e̱
vyinkujk paṉeꞌe yaktijp Carnero Onu̱k.
11Xaꞌ̱ma kaj̱x tseꞌe pyojtu̱knit je̱ jo̱k
joma veꞌe chaachpaattinit, ni je̱ vinꞌita
veꞌe je̱ po̱o̱ꞌkxtku̱n du̱ko̱o̱ꞌkjayej̱ptinit
jeꞌ̱e̱ paṉ paṉ jatyeꞌe du̱vinjaꞌvidup du̱v-

intsaꞌ̱kidup je̱ naꞌa atsaꞌ̱kip táṉu̱k jeṯs
je̱ yꞌapam̱nax, ukpu̱ yakpaa̱j̱mjada je̱ ix-
taꞌnu̱n, je̱ naꞌa atsaꞌ̱kip táṉu̱k je̱ xyaa̱j̱.
12Vaꞌan tseꞌe je̱ maḵk aaj je̱ maḵk
jo̱o̱t du̱jayep̱ta paṉ paṉ jatyeꞌe ijttup je̱
Nteꞌyam je̱ jyayu, jeꞌ̱eḏa paṉ paṉ jatyeꞌe
du̱kutyoondup je̱ Nteꞌyam je̱ pyavaꞌnu̱n
jeṯseꞌe ijtp ñapyám̱jada je̱ Jesucristo
maa̱ṯ.

13Vanꞌitts aṯseꞌe nꞌamo̱tunajxy toꞌk je̱
ayook juuꞌ veꞌe jem̱ tsapjo̱o̱tm tso̱o̱ꞌmp,
jeṯs aṯseꞌe xnu̱u̱jmi:
―Javyeṯu̱ yaꞌ̱a:̱ “Xo̱o̱n xa jeꞌ̱e̱ veꞌeda

paṉ paṉ jatyeꞌe u̱xyam o̱o̱ꞌktup jeṯs paṉ
paṉ jatyeꞌe jaaꞌkꞌo̱o̱ꞌktap ku̱xeꞌe je̱ Maj̱a̱
Vintsáṉ du̱jaanchjávada.” Jidu̱ꞌu̱m tseꞌe
javyeṯu̱. “Xo̱o̱nduvam xa jeꞌ̱e̱ veꞌeda, ku̱x
ku veꞌe veꞌem yꞌo̱o̱ꞌktat, táv̱ani tseꞌe du̱-
tukvaꞌatsta vyeꞌna je̱ tsaachpaatu̱n jeṯ-
seꞌe je̱ Nteꞌyam du̱kajaaꞌtyó̱ki je̱ yꞌo̱y
jeꞌ̱e̱ juuꞌ veꞌe tu̱du̱tonda tu̱du̱ko̱tsta.”
Jidu̱ꞌu̱m tseꞌe vyaꞌañ je̱ Espíritu Santo.
Je̱ maḵk tsaachpaatu̱n juuꞌ veꞌe je̱
Nteꞌyam yakjéj̱ap yaja naxviijn

14Vanꞌitts aṯseꞌe nꞌix toꞌk paḵ je̱ po̱o̱ꞌp
vínu̱ts. Jem̱ tseꞌe vínu̱ts niꞌkxm toꞌk
chu̱u̱na paṉeꞌe keꞌ̱xp ax joꞌn je̱ yaaꞌtyaj̱k,
jem̱ts jeꞌ̱e̱ veꞌe kyuvajkm du̱jayep toꞌk je̱
oro corona jeṯseꞌe jem̱ du̱matsꞌit toꞌk je̱
jaj̱pax hoz. 15Vanꞌit tseꞌe jem̱ maj̱a̱ tsap-
taj̱km pyítsum jadoꞌk je̱ ángeles juuꞌ veꞌe
maḵk jidu̱ꞌu̱m naꞌ̱mu̱xjup:
―Yaktonu̱ je̱ mhooz ku̱x táv̱ani veꞌe

je̱ tiempo du̱paatni ku veꞌe yakpaḵmo-
jknit juuꞌ jatyeꞌe tu̱tyaꞌ̱ma jem̱ naxviijnit
it kaj̱xm.

16Vanꞌit tseꞌe jeꞌ̱e̱ paṉeꞌe jem̱ vínu̱ts
niꞌkxm tsu̱u̱nip, jeꞌ̱e̱ tseꞌe du̱yaknajx je̱
hyooz yaja naxviijnit itu̱ku̱jx jeṯseꞌe du̱-
paḵmojkni juuꞌ jatyeꞌe tu̱tyaꞌ̱ma.

17Vanꞌit tseꞌe jadoꞌk je̱ ángeles pyít-
sum jep̱ maj̱a̱ tsaptu̱jkp juuꞌ veꞌe jem̱
tsapjo̱o̱tm, jem̱ tseꞌe du̱maa̱ḏiva je̱ hoz.
18Vanꞌit tseꞌe pyítsumpa jadoꞌk je̱ án-
geles joma veꞌe je̱ yo̱jxpej̱tu̱n, jeꞌ̱e̱ tseꞌe

je̱ jaa̱j̱n du̱yakkutojkjip jeṯseꞌe maḵk
jidu̱ꞌu̱m du̱nu̱u̱jmi je̱ ángeles juuꞌ veꞌe je̱
hoz du̱maa̱ṯ:
―Yaktonu̱ je̱ mjaj̱pax hoz jeṯs paḵ-

mojkni je̱ tsaaydum juuꞌ veꞌe tu̱tyaꞌ̱ma
jem̱ naxviijnit it kaj̱xm, ku̱x táv̱ani veꞌe
chaꞌamy.

19Vanꞌit tseꞌe je̱ ángeles du̱yaknajxy
je̱ hyooz yaja naxviijnit itu̱ku̱jx jeṯseꞌe
du̱tukpaḵmojkni je̱ tsaaydum. Jem̱ tseꞌe
vyeꞌna toꞌk je̱ maj̱a̱ apaj̱kin. Vanꞌit tseꞌe
je̱ ángeles je̱ tsaaydum du̱pu̱u̱jm jem̱
apaj̱kin jo̱o̱tm joma veꞌe yakmaa̱ꞌ̱kx-
u̱t. Jeꞌ̱eṯs yaꞌ̱a̱ veꞌe ñu̱kaj̱tsp je̱ maḵk
tsaachpaatu̱n juuꞌ veꞌe je̱ Nteꞌyam yakjé-̱
jap je̱ jyo̱tꞌaꞌnu̱n kaj̱x. 20Myujékumip
tseꞌe je̱ kajpu̱n joma veꞌe je̱ tsaaydum
yakmu̱u̱ꞌkx. Jem̱ tseꞌe apaj̱kin jo̱o̱tm
pyítsum je̱ nu̱u̱ꞌpu̱n juuꞌ veꞌe jeꞌ̱yp je̱
vaat joma veꞌe je̱ caballo je̱ yꞌajéṉ
yakpu̱u̱jmja, majktupx legua joꞌn tseꞌe
yo̱ꞌo̱y je̱ nu̱u̱ꞌpu̱n.

Je̱ aangelestaj̱k juuꞌ veꞌe
du̱jayej̱ptup je̱ vuxtojtu̱k oro apaj̱kin

15 Nꞌixts aṯseꞌe jem̱ tsapjo̱o̱tm
jadoꞌk je̱ maj̱a̱ nu̱jaꞌvin juuꞌ veꞌe

tyukꞌatú̱vip―nu̱vuxtojtu̱k je̱ ángeles
juuꞌ veꞌe du̱jayej̱ptup je̱ vuxtojtu̱k
tsaachtoꞌnu̱n juuꞌ veꞌe u̱xꞌo̱o̱kip,
u̱xꞌo̱o̱kipts jeꞌ̱e̱ veꞌe ku̱x jeꞌ̱e̱ veꞌe
tyukkukáx̱adap je̱ maḵk tsaachpaatu̱n
juuꞌ veꞌe je̱ Nteꞌyam ñu̱paa̱j̱mtki je̱
jyo̱tꞌaꞌnu̱n kaj̱x.

2Nꞌíxpats aṯseꞌe juuꞌ veꞌe keꞌ̱xp ax
joꞌn je̱ maaxy naa̱j̱ juuꞌ veꞌe je̱ ixu̱n
joꞌn, je̱ jaa̱j̱n mutaḵa. Jéj̱ats jeꞌ̱e̱ veꞌe
pyaꞌayi tyéṉada vyeꞌna jeꞌ̱e̱ paṉ paṉ
jatyeꞌe du̱ꞌamaa̱ḏaaguidu je̱ naꞌa atsaꞌ̱kip
táṉu̱k jeṯs je̱ yꞌapam̱nax, jeꞌ̱e̱ juuꞌ veꞌe
du̱kakuvaj̱ktu jeṯseꞌe pyaꞌ̱mu̱xjadat je̱
xyaa̱j̱ ukpu̱ je̱ myacho̱ꞌvu̱n, jem̱ tseꞌe du̱-
jayep̱ta je̱ arpa ko̱v juuꞌ veꞌe je̱ Nteꞌyam
mo̱o̱jyju̱du. 3Yꞌaa̱v̱dupts jeꞌ̱e̱ veꞌe toꞌk je̱
u̱v juuꞌ veꞌe je̱ Moisés je̱ yꞌu̱v jeṯs jeꞌ̱e̱

je̱ yꞌu̱v paṉeꞌe yaktijp Carnero Onu̱k.
Jidu̱ꞌu̱m tseꞌe yꞌav̱da:
Mnu̱máj̱ip mnu̱jaanchip xa mitseꞌe jeṯs

atú̱vats jeꞌ̱e̱ veꞌe nu̱jom juuꞌ jatyeꞌe
mtuump mkaj̱tsp,

Maj̱a̱ Vintsáṉ, Nteꞌyam, mits tseꞌe nu̱jom
mkaꞌ̱miku̱jxp.

Tu̱v jeṯs vaꞌajts tseꞌe je̱ mnaa̱ꞌ̱ je̱ mtooꞌ,
mits tseꞌe nu̱jom je̱ naxviijnit jayu

myakkutojkjiku̱jxp.
4 ¿Paṉts mitseꞌe mkayakmáj̱ajap

mkayakjaanchajap?, Maj̱a̱ Vintsáṉ.
¿Paṉts mitseꞌe mkavinjávajap

mkavintsaꞌ̱ag̱ajap?
Mitsji xa veꞌe toꞌk mnu̱vaꞌajtsjo̱o̱tip,
míndap tseꞌe nu̱jom je̱ jayu paṉ nu̱vinx-

u̱p toꞌk it toꞌk naxviijn jeṯseꞌe mvin-
jaꞌvijidinit mvintsaꞌ̱kijidinit,

ku̱x ta̱ veꞌe yakꞌix jeṯs pyaatyp
yꞌakee̱g̱uip jeꞌ̱e̱ veꞌe juuꞌ mitseꞌe
mtuump mkaj̱tsp.

Jidu̱ꞌu̱m tseꞌe yꞌav̱da.
5Vanꞌitts aṯseꞌe nꞌix je̱ maj̱a̱ tsap-

taj̱k yꞌavaꞌach jem̱ tsapjo̱o̱tm; yakꞌixp
tseꞌe jem̱ maj̱a̱ tsaptaj̱km je̱ it juuꞌ veꞌe
munu̱yojk je̱ kunooꞌkxu̱n du̱maa̱ṯ. 6 Jem̱
tseꞌe pyítsumdi je̱ nu̱vuxtojtu̱k ánge-
les juuꞌ veꞌe du̱jayej̱ptup je̱ javuxtoj-
tu̱k tsaachtoꞌnu̱n, jeꞌ̱e̱ tseꞌe xyo̱jxju̱dup
je̱ vaꞌajts lino vit juuꞌ veꞌe ajajp ataꞌ̱kxp
jeṯseꞌe toꞌk je̱ oro cinta du̱kakꞌajenju̱.
7Vanꞌit tseꞌe nu̱toꞌk je̱ joojntykiva je̱ án-
geles du̱mo̱o̱ydi kaḵtoꞌk je̱ oro apaj̱kin
ojts maa̱ṯ je̱ maḵk tsaachtoꞌnu̱n juuꞌ veꞌe
je̱ jyo̱tꞌaꞌnu̱n kaj̱x yakjéj̱ip je̱ Nteꞌyam,
juuꞌ veꞌe xaꞌ̱ma kaj̱x joojntykip. 8Ax je̱
maj̱a̱ tsaptaj̱k, je̱ jo̱kts jeꞌ̱e̱ veꞌe yakꞌojtsju
juuꞌ veꞌe yakjéj̱ip je̱ Nteꞌyam je̱ myaj̱in
je̱ jyaanchin kaj̱x jeṯs je̱ kyutojku̱n kaj̱x.
Ax ni paṉa tseꞌe kyaꞌo̱ꞌyixju̱ jeṯseꞌe jem̱
tyáḵat, vanꞌítnumeꞌe ku veꞌe kyukaj̱x-
init je̱ vuxtojtu̱k tsaachtoꞌnu̱n juuꞌ veꞌe
je̱ nu̱vuxtojtu̱k ángeles yaknaxkaḏaꞌak-
tap yaja naxviijn.

Je̱ vuxtojtu̱k apaj̱kin juuꞌ veꞌe je̱
maḵk tsaachtoꞌnu̱n du̱maa̱ṯ

16 Vanꞌitts aṯseꞌe nꞌamo̱tunajxy toꞌk
je̱ maḵk ayook juuꞌ veꞌe jem̱ ma-̱

ja̱ tsaptaj̱km pyítsump jeṯseꞌe jidu̱ꞌu̱m
du̱nu̱u̱jmi je̱ nu̱vuxtojtu̱k ángeles:
―Naj̱kxtats xtuktem̱vaꞌatsta jem̱

naxviijnit it kaj̱xm je̱ vuxtojtu̱k apaj̱kin
juuꞌ veꞌe du̱maa̱ṯ je̱ maḵk tsaachtoꞌnu̱n
juuꞌ veꞌe je̱ Nteꞌyam yakjéj̱ip je̱
jyo̱tꞌaꞌnu̱n kaj̱x.

2Vanꞌit tseꞌe je̱ mutoꞌk ángeles du̱-
tuktem̱vaach je̱ apaj̱kin yaja naxviijnit
itu̱ku̱jx. Vanꞌit tseꞌe nu̱jom je̱ jáyuda juuꞌ
veꞌe du̱jayej̱ptu je̱ naꞌa atsaꞌ̱kip táṉu̱k
je̱ yꞌixtaꞌnu̱n jeṯseꞌe du̱vinjaꞌvidi du̱v-
intsaꞌ̱kidi je̱ yꞌapam̱nax, jeꞌ̱e̱ tseꞌe pít-
sumu̱xju̱du je̱ ko̱ꞌo̱pyoꞌojtsap juuꞌ veꞌe
maḵk tumpaj̱kp.

3Vanꞌit tseꞌe je̱ mumej̱tsk ángeles
du̱tuktem̱vaach je̱ apaj̱kin jem̱ maaxy
naj̱o̱o̱tm. Vanꞌit tseꞌe je̱ maaxy naa̱j̱
nu̱u̱ꞌpu̱n vyimpijt, veꞌem ax joꞌn je̱
o̱o̱ꞌkpa je̱ ñu̱u̱ꞌpu̱n; naxꞌo̱o̱ꞌkkaj̱xtu tseꞌe
nu̱jom juuꞌ jatyeꞌe joojntykidup jem̱
maaxy naj̱o̱o̱tm.

4Vanꞌit tseꞌe je̱ mutoojk ángeles
du̱tuktem̱vaach je̱ apaj̱kin jem̱ maj̱a̱
naj̱o̱o̱tm jeṯs joma jatyeꞌe je̱ naa̱j̱
myuꞌut; nu̱u̱ꞌpu̱n tseꞌe vyimpijtku̱jx je̱
naa̱j̱. 5Vanꞌitts aṯseꞌe nꞌamo̱tunajxy je̱
ángeles juuꞌ veꞌe je̱ tsoxk naa̱j̱ du̱kaꞌ̱mip.
Jidu̱ꞌu̱m tseꞌe vyaajñ:
―Maj̱a̱ Vintsáṉ, vaꞌajts Nteꞌyam, mits

xa veꞌe u̱xyam mꞌijtp, mítsam tseꞌe
mꞌijt, pyaatyp yꞌakee̱g̱uipts jeꞌ̱e̱ veꞌe juuꞌ
veꞌe tu̱xtún ku veꞌe jidu̱ꞌu̱m tu̱mto̱kim-
payo̱ꞌo̱y, 6 ku̱x jeꞌ̱eḏa veꞌe du̱yakyo̱ꞌydu
je̱ ñu̱u̱ꞌpu̱n je̱ mjayu maa̱ṯ je̱ mꞌay-
ook ko̱jtsnajxpataj̱kta. Ax taṯs mits jeꞌ̱e̱
veꞌe xtukꞌooꞌkta je̱ nu̱u̱ꞌpu̱n je̱ jáyuda
juuꞌ veꞌe veꞌem játkidu, ku̱x veꞌemeꞌe
du̱vinmátsjada.

7Nꞌamo̱tunajxpats aṯseꞌe je̱ ayook jem̱
joma veꞌe je̱ yo̱jxpej̱tu̱n. Jidu̱ꞌu̱mts aṯseꞌe
nmo̱tu:
―Veꞌemam xa veꞌe, Maj̱a̱

Vintsáṉ, Nteꞌyam, mits xa veꞌe
nu̱jom mkaꞌ̱miku̱jxp, tu̱vts mitseꞌe
mto̱kimpayo̱ꞌo̱y jeṯs pyaatyp yꞌakee̱g̱uip
jeꞌ̱e̱ veꞌe juuꞌ mitseꞌe mtuump mkaj̱tsp.

8Vanꞌit tseꞌe je̱ mumaktaaxk ángeles
du̱tuktem̱vaach je̱ apaj̱kin jem̱ je̱ aampa
xaa̱j̱ ñiꞌkxm; yakmo̱o̱y tseꞌe je̱ aampa
xaa̱j̱ je̱ kutojku̱n jeṯseꞌe je̱ yꞌanin je̱
jayu du̱tukyaktó̱yu̱t. 9Anañu̱joma tseꞌe
je̱ jayu o̱o̱y tyunto̱o̱ydi. Kaꞌa tseꞌe vy-
inmayu̱mpijtti, kaꞌa tseꞌe du̱maso̱o̱kti
je̱ kyo̱ꞌo̱y joojntykinda, kaꞌa tseꞌe je̱
Nteꞌyam du̱yakmáj̱idi du̱yakjaanchidi,
vyinko̱jtspej̱ttu tseꞌe je̱ Nteꞌyam, juuꞌ
veꞌe du̱kaꞌ̱mip je̱ vuxtojtu̱k tsaachtoꞌnu̱n.

10Vanꞌit tseꞌe je̱ mumugo̱o̱xk ánge-
les du̱tuktem̱vaach je̱ apaj̱kin jem̱ je̱
naꞌa atsaꞌ̱kip táṉu̱k kyutojku̱n tsu̱u̱jn-
tku̱n kaj̱xm. Vanꞌit tseꞌe kyo̱o̱ꞌtsiku̱jx
joma veꞌe yakkutuk. Vanꞌit tseꞌe je̱ jayu
tyunnatyo̱tstsoꞌtspaj̱kjidini jeꞌ̱e̱ kaj̱x ku
veꞌe o̱o̱y tyuntsaachpaatti, 11 ax kaꞌa-
jyam tseꞌe du̱maso̱o̱kti je̱ kyo̱ꞌo̱y tooꞌda,
vyinko̱jtspej̱ttujyameꞌe je̱ Nteꞌyam, juuꞌ
veꞌe jem̱ tsapjo̱o̱tm, jeꞌ̱e̱ kaj̱x ku veꞌe
chaachpaaꞌtta jeṯseꞌe pyoꞌotsta.

12Vanꞌit tseꞌe je̱ mutojtu̱k ángeles du̱-
tuktem̱vaach je̱ apaj̱kin jem̱ Éufrates
maj̱a̱ naj̱o̱o̱tm; taa̱ṯsnu tseꞌe je̱ maj̱a̱
naa̱j̱ jeṯseꞌe je̱ tooꞌ du̱yaktaajnjidi joma
veꞌe ñáxtat je̱ yakkutojkpataj̱k juuꞌ veꞌe
tso̱o̱ꞌndup jem̱ joma veꞌe je̱ xaa̱j̱ pyítsum.

13Vanꞌitts aṯseꞌe nꞌix nu̱toojk je̱
ko̱ꞌo̱yjáyuvapta, je̱ potyaꞌ̱av̱ joꞌn
yꞌíxuvada, jeꞌ̱e̱ tseꞌe pítsumdu jep̱
je̱ naꞌa ko̱ꞌo̱tyáṉu̱kap yꞌávup, jep̱
je̱ naꞌa atsaꞌ̱kip táṉu̱k yꞌávup, jeṯs
jep̱ jeꞌ̱e̱ yꞌávup juuꞌ veꞌe natyijjup je̱
Nteꞌyam je̱ yꞌayook ko̱jtsnajxpa. 14Ya̱
ko̱ꞌo̱yjáyuvapta tseꞌe je̱ mú̱jit nu̱jaꞌvin
du̱toondup, jeꞌ̱e̱ tseꞌe ñu̱pítsumdu jeṯseꞌe
du̱yaknayꞌamókajadat nu̱jom paṉ

paṉ jatyeꞌe du̱yakkutojkjidup je̱ jayu
paṉ nu̱vinxu̱peꞌe toꞌk it toꞌk naxviijn
chaa̱ṉada jeṯseꞌe yꞌatsoꞌoxtóndat
ku veꞌe du̱paatnit je̱ xaa̱j̱ juuꞌ veꞌe
ñu̱paa̱j̱mtki je̱ Nteꞌyam, juuꞌ veꞌe
nu̱jom du̱kaꞌ̱mikaj̱xp. 15Amo̱tunaxta
juuꞌ veꞌe je̱ Jesucristo kyaj̱tsp: “Tun
toꞌmayji xa aṯseꞌe nmiinnuvat, veꞌem
ax joꞌn je̱ mee̱ꞌ̱tspa jyeꞌya ku veꞌe je̱
jayu du̱kanu̱java. Xo̱o̱n xa jeꞌ̱e̱ veꞌeda
paṉ paṉ jatyeꞌe nakyujoojntykijidup
jeṯseꞌe je̱ vyit apaa̱m̱du̱ka du̱jayep̱ta
ku̱x kadi veꞌe veꞌem yꞌitta ax joꞌn
je̱ jayu juuꞌ veꞌe ijttup nu̱vaꞌajts
ax̱vaꞌajts jeṯseꞌe yakmuꞌixta yakmupeṯta
jeṯseꞌe cho̱ꞌo̱tyónda.” Jidu̱ꞌu̱m tseꞌe
vyaꞌañ. 16Yaknayꞌamojkijidu tseꞌe je̱
yakkutojkpataj̱k jem̱ je̱ it juuꞌ veꞌe
du̱xaa̱j̱ Armagedón. Hebreo aajts jeꞌ̱e̱
veꞌe.

17Vanꞌit tseꞌe je̱ muvuxtojtu̱k ánge-
les du̱tuktem̱vaach je̱ apaj̱kin jem̱ po̱j
jo̱o̱tm. Vanꞌitts aṯseꞌe nꞌamo̱tunajxy toꞌk
je̱ ayook jem̱ maj̱a̱ tsaptaj̱km juuꞌ veꞌe
jem̱ tsapjo̱o̱tm, jem̱ joma veꞌe je̱ Nteꞌyam
je̱ kyutojku̱n tsu̱u̱jntku̱n. Jidu̱ꞌu̱m tseꞌe
vyaajñ:
―¡Táv̱ani xa veꞌe tyunju̱ kyaṯsju̱!
18Vanꞌit tseꞌe je̱ vítsu̱k tyuntaa̱ꞌ̱pu̱kni,

je̱ añu tyumpoꞌoni tyunmo̱o̱ꞌtni, je̱ añu
tyumpaj̱ni tyuntsaꞌpxni, maḵk tseꞌe
tyunꞌojxini ya̱ naxviijnit it; ni vinꞌita
xa veꞌe je̱ ojx kyanaxy veꞌem ax joꞌn
jeꞌ̱e̱ veꞌe ñajxy. 19 Je̱ babilóniait ciudad,
toojk viijnts jeꞌ̱e̱ veꞌe ñapyaa̱j̱mjini
ku veꞌe yꞌojxi; mujaꞌvikaj̱xtinu tseꞌe
nu̱jom je̱ kajpu̱n paṉ vinxu̱p toꞌk it
toꞌk naxviijn. Vanꞌit tseꞌe je̱ Nteꞌyam
du̱jaaꞌmyejts je̱ babilóniait ciudad
jeṯseꞌe du̱yaknáxu̱t je̱ tsaachpaatu̱n
juuꞌ veꞌe tyuknu̱kej̱x je̱ jyo̱tꞌaꞌnu̱n kaj̱x.
20Kuto̱kikaj̱xnu tseꞌe nu̱jom je̱ ko̱pk je̱
kee̱ṯs jeṯs je̱ naax juuꞌ veꞌe jem̱ maaxy
naa̱j̱ akojkm. 21Ku̱staj̱kiva tseꞌe je̱ mú̱jit
taa̱x̱t jem̱ tsajviinm jeṯseꞌe ñaxkaḏaaky
je̱ jayu ñiꞌkxm; toojk arroba naxyts

jeꞌ̱e̱ veꞌe jyému̱tsa yꞌijt toꞌk jaty.
Vyinko̱jtspej̱ttu tseꞌe je̱ jayu je̱ Nteꞌyam
jeꞌ̱e̱ kaj̱x ku veꞌe je̱ taa̱x̱t maḵk o̱o̱y
tyunyaktsaachijidini.

Ku yakto̱kimpayo̱ꞌynit je̱
ñu̱máj̱iva ko̱ꞌo̱tyaꞌ̱ax̱ap

17 Vanꞌitts aṯseꞌe xnu̱miijn nu̱toꞌk
je̱ ángeles juuꞌ veꞌe du̱jayej̱ptup

tu̱yꞌit je̱ vuxtojtu̱k apaj̱kin, jeṯs aṯseꞌe
xnu̱u̱jmi:
―Minu̱ jeṯs aṯs mitseꞌe ntukꞌíxu̱t

vintso̱ veꞌe chaachpaatnit je̱ ñu̱máj̱iva
ko̱ꞌo̱tyaꞌ̱ax̱ap juuꞌ veꞌe tsu̱u̱nip jem̱
maaxy naṉiꞌkxm. 2 Je̱ naxviijnit yakku-
tojkpataj̱k, ta̱ tseꞌe je̱ ko̱ꞌo̱tyaꞌ̱ax̱ap du̱-
tukmaa̱ṯtónda juuꞌ veꞌe ka ó̱yap; jeṯs paṉ
paṉ jatyeꞌe joojntykidup yaja naxviijnit
itu̱ku̱jx, ta̱ tseꞌe ñatyukmoꞌokjada je̱ ky-
o̱ꞌo̱y jeꞌ̱e̱ juuꞌ veꞌe tyoondup ku veꞌe du̱-
panaj̱kxta je̱ ko̱ꞌo̱tyaꞌ̱ax̱ap je̱ tyooꞌ.

3Vanꞌitts aṯseꞌe je̱ ángeles xyaknu̱jkx
je̱ Espíritu Santo je̱ kyutojku̱n kaj̱x
jem̱ vinvaꞌajts it kaj̱xm. Jem̱ts aṯseꞌe
xyakꞌix toꞌk je̱ taꞌ̱ax̱taj̱k du̱tuktsu̱u̱na
toꞌk je̱ tsapts naꞌa atsaꞌ̱kip táṉu̱k. Jem̱
tseꞌe je̱ táṉu̱k tuknu̱jakyu̱x ñiꞌkxm ky-
o̱jm may je̱ ayook juuꞌ veꞌe je̱ Nteꞌyam
du̱vinko̱jtspej̱tp, vuxtojtu̱k kuvajkax jeṯs
majk vájax. 4 Je̱ taꞌ̱ax̱taj̱k, je̱ tsoꞌo-
jmk vit jeṯs je̱ tsapts vitts jeꞌ̱e̱ veꞌe
jyayejpp; je̱ oro, je̱ tsújit tsaaj, jeṯs
je̱ perlas, jeꞌ̱e̱ tseꞌe natyuknaajktsoja-̱
paj̱kjup. Jem̱ tseꞌe kyaꞌ̱m du̱matsꞌit toꞌk
je̱ tukꞌaꞌooguin juuꞌ veꞌe tum je̱ oro, ojt-
sts jeꞌ̱e̱ veꞌe maa̱ṯ juuꞌ jatyeꞌe axaa̱ꞌ̱kp
jeṯs je̱ ko̱ꞌo̱tyaꞌ̱ax̱ap je̱ tyoꞌnu̱n. 5 Jem̱pa
tseꞌe vyimpó̱kkum javyet toꞌk je̱ ayook
juuꞌ veꞌe jidu̱ꞌu̱m vaamp: “Je̱ babilóni-
ait ciudad, je̱ ko̱ꞌo̱tyaꞌ̱ax̱ap juuꞌ veꞌe toꞌk
kaꞌ̱aj̱yji je̱ naxviijnit jayu du̱tukꞌixp je̱ ky-
o̱ꞌo̱y jeꞌ̱e̱ jeṯs nu̱jom juuꞌ jatyeꞌe axaa̱ꞌ̱kp
ijtp yaja naxviijnit itu̱ku̱jx.” 6Vanꞌitts aṯ-
seꞌe nꞌix jeṯs mookjup jeꞌ̱e̱ veꞌe je̱ taꞌ̱ax̱-
taj̱k, je̱ Nteꞌyam je̱ jyayu je̱ ñu̱u̱ꞌpu̱neꞌe
natyuknaajkmookju jeṯs jeꞌ̱e̱ jyeꞌ̱eḏa paṉ

paṉ jatyeꞌe yakjayꞌo̱o̱ꞌkju̱du jeꞌ̱e̱ kaj̱x ku
veꞌe je̱ Jesús je̱ yꞌayook du̱yakvaꞌkxtkti.
Atu̱va ató̱kits aṯs jeꞌ̱e̱ veꞌe ntuntuktaajñ.
7Vanꞌitts aṯseꞌe je̱ ángeles xnu̱u̱jmi:
―¿Tyaj̱xseꞌe atu̱va ato̱ki xtuktáñ?

Vaꞌants aṯs mitseꞌe ntukꞌixu̱ paṉ ti jeꞌ̱e̱
veꞌe je̱ taꞌ̱ax̱taj̱k ñu̱kaj̱tsp jeṯs je̱ naꞌa
atsaꞌ̱kip táṉu̱k juuꞌ veꞌe tyuktsu̱u̱nip,
jeꞌ̱e̱ juuꞌ veꞌe vuxtojtu̱k kuvajkax jeṯs
majk vájax. 8 Je̱ naꞌa atsaꞌ̱kip táṉu̱k juuꞌ
veꞌe tu̱xꞌix, jeꞌ̱eṯs jeꞌ̱e̱ veꞌe ñu̱kaj̱tsp toꞌk
juuꞌ veꞌe jém̱ani joojntyki, ax kaꞌa tseꞌe
u̱xyam yꞌukꞌijtni, u̱xꞌo̱o̱k tseꞌe pyítsumu̱t
jep̱ kaa̱ḵ jótup namkaꞌanumeꞌe vyinto̱ki.
Ax kuts jeꞌ̱e̱ veꞌe pyítsumu̱t, xu̱pu̱tó̱k-
its jeꞌ̱e̱ veꞌe tyándat je̱ jayu juuꞌ veꞌe
íxju̱dup, je̱ jayu juuꞌ veꞌe yaja naxviijnit
itu̱ku̱jx, juuꞌ veꞌe je̱ xyaa̱j̱ ka javyétap
jep̱ libro ku̱jxp joma veꞌe javyet ku veꞌe
ya̱ it cho̱o̱ꞌntk je̱ xyaa̱j̱ta paṉ paṉ jatyeꞌe
xaꞌ̱ma kaj̱x joojntykidinup.

9 ’U̱xyamts aṯseꞌe nnu̱kó̱tsu̱t juuꞌ
veꞌe je̱ vijin je̱ kej̱u̱n chaj̱kp jeṯseꞌe
yakvinmó̱tuvu̱t. Je̱ vuxtojtu̱k kuvajk,
jeꞌ̱eṯs jeꞌ̱e̱ veꞌe ñu̱kaj̱tsp je̱ vuxtojtu̱k
tonu̱n juuꞌ veꞌe je̱ taꞌ̱ax̱taj̱k tyuktsu̱u̱nip.
10Nay vanxú̱pjyam tseꞌe je̱ kuvajkta,
nu̱vuxtojtu̱k je̱ yakkutojkpadats
jeꞌ̱e̱ veꞌe ñu̱kaj̱tsp. Nu̱mugo̱o̱xk je̱
yakkutojkpada, taṯs jeꞌ̱e̱ veꞌe vyintó̱kida,
toꞌk tseꞌe juuꞌ veꞌe u̱xyam yakkutojkp,
jeṯs jadoꞌk kaꞌanum tseꞌe yakkutuk.
Ax ku tseꞌe jeꞌ̱e̱ yakkutóku̱t juuꞌ
veꞌe kayakkutojkpna, kaꞌa tseꞌe jek
yakkutóku̱t. 11 Je̱ naꞌa atsaꞌ̱kip táṉu̱k
juuꞌ veꞌe joojntyki jeṯseꞌe u̱xyam
kyo̱o̱ꞌkꞌijtni, jeꞌ̱e̱ tseꞌe je̱ mutoodojtu̱k
yakkutojkpa; ku̱x myaa̱ṯnavyaa̱ꞌ̱njup
jeꞌ̱e̱ veꞌe je̱ nu̱vuxtojtu̱k yakkutojkpada,
jeꞌ̱e̱ kaj̱xts jeꞌ̱e̱ veꞌe yakmachav̱ ax
joꞌn nu̱toꞌk jeꞌ̱eḏa; u̱xꞌo̱o̱kts jeꞌ̱e̱ veꞌe
vyintó̱kiyu̱t.

12 ’Je̱ majk vaj juuꞌ veꞌe tu̱xꞌix,
nu̱majk je̱ yakkutojkpadats jeꞌ̱e̱ veꞌe
ñu̱kaj̱tsp juuꞌ veꞌe kayakkutojktupna;
ax yakmo̱ꞌo̱dapts jeꞌ̱e̱ veꞌe jeṯseꞌe

du̱maa̱ṯyakkutóku̱t toꞌk hora je̱
naꞌa atsaꞌ̱kip táṉu̱k. 13 Je̱ nu̱majk
yakkutojkpada, ko̱jtsmúkts jeꞌ̱e̱ veꞌe
juuꞌ du̱jayep̱ta, myo̱ꞌo̱dapts jeꞌ̱e̱ veꞌe
je̱ kyutojku̱nda je̱ naꞌa atsaꞌ̱kip táṉu̱k,
14myaa̱ṯꞌatsoꞌoxtóndapts jeꞌ̱e̱ veꞌe
paṉeꞌe yaktijp Carnero Onu̱k. Ax jeꞌ̱e̱
paṉeꞌe yaktijp Carnero Onu̱k, jeꞌ̱e̱
tseꞌe amaa̱ḏaagajadap, ku̱x Vintsáṉ
jeꞌ̱e̱ veꞌe paṉeꞌe du̱nu̱vintsaṉikaj̱xp je̱
vintsaṉtaj̱kta, jeṯs Yakkutojkpa jeꞌ̱e̱
veꞌe paṉeꞌe du̱yakkutojkjikaj̱xp je̱
yakkutojkpataj̱kta. Jeꞌ̱eḏa paṉ paṉ
jatyeꞌe ijttup jeꞌ̱e̱ maa̱ṯ paṉeꞌe yaktijp
Carnero Onu̱k, je̱ Nteꞌyamts jeꞌ̱e̱ veꞌe
vinko̱o̱jnju̱du jeṯseꞌe yaaxu̱xjidi, toꞌk aaj
toꞌk jo̱o̱tts jeꞌ̱e̱ veꞌe du̱tonda juuꞌ veꞌe je̱
Nteꞌyam chaj̱kp.

15Vanꞌitts aṯseꞌe je̱ ángeles
xjaaꞌknu̱u̱jmi:
―Je̱ maaxy naa̱j̱ juuꞌ veꞌe tu̱xꞌix,

joma veꞌe chu̱u̱na je̱ ko̱ꞌo̱tyaꞌ̱ax̱ap, jeꞌ̱eṯs
jeꞌ̱e̱ veꞌe ñu̱kaj̱tsp je̱ nu̱may jayu, je̱
may naax je̱ may kajpu̱n, je̱ may aaj
je̱ may ayook. 16 Je̱ nu̱majk yakkuto-
jkpa juuꞌ veꞌe je̱ majk vaj ñu̱kaj̱tsp
jeṯs je̱ naꞌa atsaꞌ̱kip táṉu̱k juuꞌ veꞌe
tu̱xꞌix, jeꞌ̱e̱ tseꞌe du̱mujo̱tꞌánjadap je̱
ko̱ꞌo̱tyaꞌ̱ax̱ap jeṯseꞌe du̱yakꞌayó̱vdat jeṯ-
seꞌe nu̱vaꞌajts ax̱vaꞌajts du̱yaktándat, jeṯ-
seꞌe je̱ ñiꞌkx je̱ kyo̱pk du̱putsoꞌtstinit.
Juuꞌ tseꞌe vintaamp, jeꞌ̱e̱ tseꞌe yaknax-
to̱o̱ydinup. 17 Je̱ Nteꞌyamts jeꞌ̱e̱ veꞌe paꞌ̱-
mu̱xju̱du jem̱ jyaꞌvin kaj̱xmda je̱ vin-
maꞌyu̱n jeṯseꞌe veꞌem du̱tóndat, jeꞌ̱e̱ veꞌe
ku veꞌe du̱ko̱jtsmóktat jeṯseꞌe du̱mo̱ꞌo̱-
dat je̱ kyutojku̱nda je̱ naꞌa atsaꞌ̱kip táṉu̱k
vanꞌit paat ku veꞌe tyónju̱t kyó̱tsju̱t juuꞌ
veꞌe je̱ Nteꞌyam kyo̱jts. 18 Je̱ taꞌ̱ax̱taj̱k
juuꞌ veꞌe tu̱xꞌix, jeꞌ̱eṯs jeꞌ̱e̱ veꞌe ñu̱kaj̱tsp
je̱ ciudad juuꞌ veꞌe du̱kaꞌ̱mip je̱ naxviijnit
yakkutojkpada.

Ku je̱ Babilonia vyintó̱kinit

18 Vanꞌitts aṯseꞌe nꞌix jeṯseꞌe jadoꞌk
je̱ ángeles chaa̱ꞌ̱n jem̱ tsajviinm,

ajajp ataꞌ̱kxpts jeꞌ̱e̱ veꞌe, jeꞌ̱e̱ tseꞌe ka-̱
daak o̱o̱y je̱ kutojku̱n maa̱ṯ; kujaj kutu̱ꞌkx
tseꞌe ya̱ naxviijnit it tyaajñ. 2Vanꞌit tseꞌe
maḵk kyaj̱ts:
―¡Táv̱ani xa veꞌe vyintó̱kini! ¡Táv̱ani

jeꞌ̱e̱ veꞌe vyintó̱kini je̱ babilóniait ciudad!
Táv̱ani tseꞌe jyajtni toꞌk je̱ it joma veꞌe
je̱ ko̱ꞌo̱yjáyuvap chaa̱ṉada. Jem̱ tseꞌe
ñayꞌamókajada nu̱jom je̱ jey̱yva táṉu̱k
juuꞌ veꞌe ka vaꞌajtsap jeṯseꞌe axaa̱ꞌ̱kp yꞌíx-
uvada. 3 Jeꞌ̱e̱ kaj̱x xa veꞌe veꞌem jyaty
ku̱xeꞌe je̱ jayu juuꞌ veꞌe tsu̱u̱nidup toꞌk it
toꞌk naxviijn, jeꞌ̱e̱ tseꞌe tu̱ñaxmoꞌokjada
maa̱ṯ je̱ tsaaydum paꞌajk naa̱j̱ juuꞌ veꞌe
ijtp je̱ babilóniait jayu je̱ kyo̱ꞌo̱y toꞌnu̱n je̱
kyo̱ꞌo̱y ko̱jtsu̱n. Jeṯs je̱ naxviijnit yakku-
tojkpataj̱k, ta̱ tseꞌe du̱tukmaa̱ṯtónda juuꞌ
jatyeꞌe tum ka ó̱yap, taṯs jeꞌ̱e̱ veꞌe o̱o̱y
tyunnaajkkumeenajada paṉ paṉ jatyeꞌe
ajooydup ato̱o̱ꞌktup ka ó̱yap.

4Vanꞌitts aṯseꞌe nꞌamo̱tunajxy jadoꞌk
je̱ ayook jem̱ tsapjo̱o̱tm juuꞌ veꞌe vaan:
―Tukvaꞌkvaꞌatsta je̱ babilóniait ciu-

dad, miitsta, paṉ paṉ jatyeꞌe aṯs je̱
njáyuda, veꞌem tseꞌe je̱ tyo̱kin mkatuk-
paaꞌtjadat jeṯseꞌe xkamaa̱ṯtsaachpaaꞌt-
tat, 5 ku̱x ta̱ veꞌe je̱ tyo̱kin tyunku-
maꞌyini jem̱ tsajviinm paat jeṯs ta̱
veꞌe je̱ Nteꞌyam du̱jaaꞌmyéts je̱ ky-
o̱ꞌo̱y toꞌnu̱nda je̱ kyo̱ꞌo̱y ko̱jtsu̱nda. 6 Je̱
Nteꞌyam tseꞌe du̱yaktsaachpaattinup je̱
jayu juuꞌ veꞌe tsu̱u̱nidup jem̱ babilóniait
cyiudaaj kaj̱xm, veꞌem tseꞌe yaktsaach-
paatjidinit ax joꞌn je̱ babilóniait jayu
je̱ viijnk jayu du̱yaktsaachpaatti joꞌn.
Tukkuvej̱tjidinupts jeꞌ̱e̱ veꞌe amuts je̱ ky-
o̱ꞌo̱y jeꞌ̱e̱ juuꞌ jatyeꞌe tu̱du̱tonda tu̱du̱ko̱t-
sta, maḵk aa̱ꞌ̱k tseꞌe chaachpaattinit.
7Tsaachpaattinup tseꞌe ku̱xeꞌe ñamyáj̱a-
jada jeṯseꞌe ñatyukkaṯáḵajada je̱ Satanás.
Jidu̱ꞌu̱m tseꞌe vyinmayda: “Je̱ yakku-
tojkpa joꞌnts u̱u̱ꞌmeꞌe nꞌijtumda, kaꞌa
xa u̱u̱ꞌmeꞌe ax joꞌn je̱ kuꞌaa̱ꞌ̱k taꞌ̱ax̱-
taj̱k, ni je̱ vinꞌita tseꞌe nkatsaachvin-
maꞌyumdat.” Jidu̱ꞌu̱m tseꞌe vyinmayda.
8 Jeꞌ̱e̱ kaj̱x tseꞌe tun toꞌmayji je̱ chaach-

toꞌnu̱n jyéj̱init, o̱o̱ꞌktinup tseꞌe je̱ jayu
jem̱ ciudad kaj̱xm, yaaxtinup tseꞌe o̱o̱y
je̱ tsaachvinmaꞌyu̱n kaj̱x, jéj̱inup tseꞌe
je̱ yooj je̱ paꞌam, naxto̱kyaj̱xtinupts jeꞌ̱e̱
veꞌe je̱ ciudad. Veꞌem tseꞌe yaktoondinit
ku̱x maḵk jeꞌ̱e̱ veꞌe je̱ Nteꞌyam, juuꞌ veꞌe
paꞌ̱mu̱xjidinup je̱ chaachpaatu̱nda.

9 Je̱ naxviijnit yakkutojkpada juuꞌ veꞌe
tyukmaa̱ṯtoondu tyukmaa̱ṯko̱jtstu juuꞌ
veꞌe tum ka ó̱yap jeṯseꞌe du̱panaj̱kxta
je̱ ko̱ꞌo̱y tooꞌ juuꞌ veꞌe tukꞌíxju̱du,
ñu̱yaꞌaxtapts jeꞌ̱e̱ veꞌe ku veꞌe du̱ꞌíx-
tat jeṯs to̱o̱ynupeꞌe je̱ ciudad, 10 jékumji
veꞌe tyándat, jeꞌ̱e̱ veꞌe chaꞌ̱kidup ku̱x
ku veꞌe du̱maa̱ṯtsaachpaattinit. Jidu̱ꞌu̱m
tseꞌe vyaꞌandat:
―¡Ayo̱o̱v, ayo̱o̱v xa veꞌe miits je̱

mjo̱o̱tta paṉ paṉ jatyeꞌe tsu̱u̱nidup jem̱
babilóniait cyiudaaj kaj̱xm, mnu̱máj̱idup
xa miitseꞌe tu̱mꞌitta! Tun toꞌmayji xa
veꞌe tu̱vyinkumoka je̱ mtsaachpaatu̱nda
―jidu̱ꞌu̱m tseꞌe vyaꞌandat.

11 Jeꞌ̱eḏa paṉ paṉ jatyeꞌe ajooydup
ato̱o̱ꞌktup yaja naxviijnit itu̱ku̱jx,
ñu̱yaꞌaxtapts jeꞌ̱e̱ veꞌe ku̱x kaꞌa veꞌe
yꞌukꞌijttinit paṉ paṉeꞌe joꞌyu̱xjadap juuꞌ
jatyeꞌe tyo̱o̱ꞌktup. 12 Jem̱eꞌe je̱ oro jeṯs
je̱ plata, je̱ tsújit tsaaj jeṯs je̱ perlas, je̱
o̱o̱jyit lino vit jeṯs je̱ seda vit, je̱ tsoꞌojmk
vit jeṯs je̱ tsapts vit. Jem̱pa tseꞌe nu̱jom
paṉ vinxu̱p je̱ paꞌajk xooꞌkpa ku̱p jeṯs
je̱ marfil paa̱m̱du̱k, je̱ tsújit ku̱p jeṯs je̱
bronce, je̱ pojxu̱n jeṯs je̱ mármol, 13 je̱
canela jeṯs je̱ viijnk muxoꞌojkin, je̱ po̱o̱m
jeṯs je̱ mirra, je̱ paꞌajk xooꞌkpa naa̱j̱
jeṯs je̱ tsaaydum paꞌajk naa̱j̱, je̱ olivos
aceite, je̱ harina jeṯs je̱ trigo, je̱ jaach
je̱ kaaj jeṯs je̱ carnero, nay veꞌempa je̱
carro jeṯs je̱ joyu̱toompada. Je̱ jayu
paat tseꞌe du̱jayep̱ta jeṯseꞌe du̱to̱o̱ꞌktat.
14 Jidu̱ꞌu̱m tseꞌe du̱nu̱kó̱tstat je̱ jayu juuꞌ
veꞌe tsu̱u̱nidup jem̱ ciudad kaj̱xm:
―¡Kaꞌa xa veꞌe xꞌukjayej̱ptini je̱ o̱ꞌyin

juuꞌ veꞌe o̱o̱y mtuntsojjaꞌvidup tu̱yꞌit, ni
je̱ vinꞌita tseꞌe xko̱o̱ꞌkjayej̱ptinit je̱ yꞌo̱y

jeꞌ̱e̱ je̱ chújit jeꞌ̱e̱ juuꞌ veꞌe mjayej̱ptup
tu̱yꞌit!

15 Jeꞌ̱eḏa paṉ paṉ jatyeꞌe ajooydup
ato̱o̱ꞌktup maa̱ṯ ya̱ paa̱m̱du̱k jeṯseꞌe tu̱-
du̱tukkumeentáḵada je̱ ciudad, jékumji
tseꞌe tyándat, jeꞌ̱e̱ veꞌe chaꞌ̱ag̱adap ku
veꞌe du̱maa̱ṯtsaachpaaꞌttat. 16Ñu̱yaꞌax-
tap tseꞌe jeṯseꞌe vyaꞌandat:
―¡Ayo̱o̱v, ayo̱o̱v xa veꞌe jeꞌ̱e̱ je̱ jyo̱o̱tta

je̱ jáyuda juuꞌ veꞌe tsu̱u̱nidup tu̱yꞌit jem̱
ciudad kaj̱xm! Veꞌem xa jeꞌ̱e̱ veꞌe tu̱yꞌitta
ax joꞌn je̱ taꞌ̱ax̱taj̱k juuꞌ veꞌe je̱ o̱o̱jyit lino
vit natyukxo̱jxjup maa̱ṯ je̱ tsoꞌojmk vit
jeṯs je̱ tsapts vit jeṯseꞌe ñatyuknaajktso-
ju̱pu̱kju̱ je̱ oro, je̱ tsújit tsaaj, jeṯs je̱ per-
las. 17 ¡Tun toꞌmayji tseꞌe tu̱vyinto̱kiku̱x
nu̱jom juuꞌ veꞌe tu̱yꞌit jem̱ ciudad kaj̱xm!
Nu̱jom je̱ barco je̱ ñu̱vintsaṉda maa̱ṯ je̱

tyoompataj̱kta jeṯs je̱ jayu juuꞌ veꞌe pyat-
saa̱m̱dup jeṯs juuꞌ veꞌe ajooyva ato̱o̱ꞌkpa
najxtup taj̱kidup jem̱ maaxy naj̱o̱o̱tm,
jékumjits jeꞌ̱e̱ veꞌe tyándat. 18Ku veꞌe
du̱ꞌixta je̱ jo̱k ku veꞌe je̱ ciudad tyo̱y,
jidu̱ꞌu̱m tseꞌe maḵk vyaꞌandat:
―¿Ti kajpu̱n tseꞌe jadoꞌk veꞌem ijt ax

joꞌn je̱ ciudad?
19Vanꞌit tseꞌe je̱ naax ñatyukxaḵváj̱u̱k-

jadat jeṯseꞌe yaaxp tsaachvinmaayp
jidu̱ꞌu̱m vyaꞌandat:
―¡Ayo̱o̱v, ayo̱o̱v xa jeꞌ̱e̱ veꞌe je̱ jy-

o̱o̱tta je̱ jáyuda juuꞌ veꞌe tsu̱u̱nidup tu̱yꞌit
jem̱ ciudad kaj̱xm! Je̱ jyoojntykin kaj̱x
xa veꞌe kyumeentaj̱kidi nu̱jom paṉ paṉ
jatyeꞌe je̱ barco du̱jayej̱ptup. ¡Tun toꞌ-
mayji tseꞌe tu̱vyinto̱kiku̱x nu̱jom juuꞌ
veꞌe tu̱yꞌit jem̱ ciudad kaj̱xm! ―jidu̱ꞌu̱m
tseꞌe vyaꞌandat.

20Ax tukxo̱o̱ndu̱ktats miitseꞌe je̱
ciudad, miitsta, paṉ paṉ jatyeꞌe jem̱
tsapjo̱o̱tm jeṯs je̱ vaꞌajts jo̱o̱t jáyuda,
je̱ Nteꞌyam je̱ kyukáṯsivada jeṯs je̱
Nteꞌyam je̱ yꞌayook ko̱jtsnajxpataj̱kta,
ku̱x ku xa veꞌe je̱ Nteꞌyam du̱mo̱o̱ynit je̱
tsaachpaatu̱n je̱ jayu juuꞌ veꞌe ka ó̱yap
juuꞌ du̱toondup jeṯseꞌe chaa̱ṉada jem̱

ciudad kaj̱xm, jeꞌ̱e̱ tseꞌe tyukkuvej̱ttinup
juuꞌ miitseꞌe tu̱myaktoojnjada ka ó̱yap.

21Vanꞌit tseꞌe toꞌk je̱ maḵk ángeles
du̱kaa̱j̱yu̱k toꞌk je̱ tsaaj juuꞌ veꞌe veꞌem
ax joꞌn toꞌk je̱ maj̱a̱ paan taak, jeṯseꞌe
du̱kaḵvippi jem̱ maaxy naj̱o̱o̱tm, jeṯseꞌe
vyaajñ:
―Jidu̱ꞌu̱m xa veꞌe kyutó̱kinit je̱ babiló-

niait ciudad, ni je̱ vinꞌítats jeꞌ̱e̱ veꞌe ky-
o̱o̱ꞌkyakꞌíxnuvat. 22Ni je̱ vinꞌita tseꞌe jem̱
ciudad kaj̱xm kyo̱o̱ꞌkyakꞌamo̱tunajxnit
je̱ arpa ko̱v, je̱ trompeta ukpu̱ je̱ viijnk
xooxu̱n, kaꞌa tseꞌe yꞌukyakꞌamo̱tunajxnit
jeṯs jem̱eꞌe je̱ jayu jyu̱ts, 23 kaꞌa tseꞌe
jem̱ je̱ tyaꞌ̱kxpa yꞌuktaꞌ̱kxnit, ni je̱ vinꞌita
tseꞌe je̱ navyaj̱kjuva kyo̱o̱ꞌkyakꞌamo̱tu-
najxnit jem̱ ciudad kaj̱xm. Veꞌem tseꞌe
jyátu̱t ñáxu̱t ó̱yameꞌe du̱nu̱máj̱ada tu̱yꞌit
jem̱ naxviijnit it kaj̱xm je̱ jayu juuꞌ
veꞌe ajooydup ato̱o̱ꞌktup jem̱ babilóni-
ait cyiudaaj kaj̱xm. Ax je̱ jayu juuꞌ veꞌe
tsu̱u̱nidup tu̱yꞌit jem̱ ciudad kaj̱xm, jeꞌ̱e̱
tseꞌe du̱vinꞌaa̱ꞌ̱ndu je̱ maayk kaj̱x je̱ jayu
juuꞌ veꞌe tsu̱u̱nidup tu̱yꞌit toꞌk it toꞌk
naxviijn.

24 Je̱ jayu juuꞌ veꞌe tsu̱u̱nidup tu̱yꞌit
jem̱ babilóniait cyiudaaj kaj̱xm, jeꞌ̱e̱ tseꞌe
du̱yakꞌo̱o̱ꞌktu je̱ Nteꞌyam je̱ jyayu maa̱ṯ
je̱ Nteꞌyam je̱ yꞌayook ko̱jtsnajxpataj̱kta,
jeꞌ̱e̱ tseꞌe du̱niꞌkxmidu ku veꞌe yꞌo̱o̱ꞌkti je̱
jayu paṉ paṉ jatyeꞌe tsu̱u̱nidup toꞌk it
toꞌk naxviijn.

19 Vanꞌitts aṯseꞌe nꞌamo̱tunajxy jeṯs
jidu̱ꞌu̱meꞌe jem̱ tsapjo̱o̱tm je̱ nu̱-

may jayu maḵk vyaꞌanda:
¡Yakmaj̱a yakjaancha tseꞌe je̱ Nteꞌyam

yꞌijtnit,
jeꞌ̱e̱ juuꞌ veꞌe je̱ maj̱in jeṯs je̱ ku-

tojku̱n o̱o̱y du̱tunjayej̱pp jeṯseꞌe
xyaktso̱o̱kumdi,

2 ku̱x tu̱v xa jeꞌ̱e̱ veꞌe tyo̱kimpayo̱ꞌo̱y jeṯs
vintso̱ veꞌe du̱paaꞌty du̱ꞌakee̱g̱a!

Ta̱ tseꞌe du̱pu̱u̱jmja je̱ tsaachpaatu̱n je̱
ñu̱máj̱iva ko̱ꞌo̱tyaꞌ̱ax̱ap juuꞌ veꞌe je̱
naxviijnit jayu du̱yakmaꞌt ku veꞌe
du̱tukpu̱k je̱ kyo̱ꞌo̱y tooꞌ,

je̱ Nteꞌyameꞌe tu̱tyukkuvetju̱ ku̱xeꞌe
du̱yakꞌo̱o̱ꞌkti je̱ Nteꞌyam je̱
myutoompada je̱ myupaj̱kpada.

3Vanꞌit tseꞌe vyaandinuva:
―¡Yakmaj̱a yakjaancha xa veꞌe je̱

Nteꞌyam yꞌijtnit! Ni je̱ vinꞌítats jeꞌ̱e̱ veꞌe
je̱ ciudad kyajo̱jkꞌatú̱vat.

4Vanꞌit tseꞌe je̱ nu̱ꞌiiꞌpx maktaaxk
mú̱jit jáyuda jeṯs je̱ nu̱maktaaxk
joojntykivada je̱ vyiijnda je̱ yꞌaajta
du̱tukpaatti je̱ it juuꞌ veꞌe jem̱ je̱
Nteꞌyam vyinkojkm jeṯseꞌe du̱vinjaꞌvidi
du̱vintsaꞌ̱kidi je̱ Nteꞌyam, juuꞌ veꞌe
tsu̱u̱nip jem̱ kutojku̱n tsu̱u̱jntku̱n kaj̱xm.
Jidu̱ꞌu̱m tseꞌe vyaandi:
―Amén. ¡Yakmaj̱a yakjaancha tseꞌe je̱

Nteꞌyam yꞌijtnit!
5Vanꞌit tseꞌe yakꞌamo̱tunajxy toꞌk je̱

ayook juuꞌ veꞌe vaamp jem̱ joma veꞌe je̱
kutojku̱n tsu̱u̱jntku̱n:
Miitsta, je̱ Nteꞌyam je̱ myutoompada je̱

myupaj̱kpada, je̱ mú̱jit je̱ muutskit,
o̱ñu̱kó̱tsada jeṯs vinjávada vintsaꞌ̱ag̱ada

u̱u̱ꞌm je̱ nNteꞌyamamda.
Ku je̱ Jesús du̱páḵu̱t je̱ jyáyuda

6Nꞌamo̱tunajxpats aṯseꞌe je̱ ayook ax
joꞌn nu̱may je̱ jayu ku̱kyo̱jtsti joꞌn, veꞌem
ax joꞌn je̱ maj̱a̱ naa̱j̱ maḵk tyunꞌu̱u̱ꞌts
tyuntinu̱n jeṯs veꞌem ax joꞌn je̱ añu
tyumpuꞌu tyunmaa̱ꞌ̱t. Jidu̱ꞌu̱mts aṯseꞌe
nꞌamo̱tunajxy:
¡Yakmaj̱a yakjaancha xa veꞌe je̱ Nteꞌyam

yꞌijtnit!
Ta̱ xa veꞌe yakkutojkꞌukvaanni je̱ Maj̱a̱

Vintsáṉ,
je̱ nNteꞌyamamda, juuꞌ veꞌe nu̱jom

du̱kaꞌ̱mikaj̱xp.
7Vaꞌan du̱xo̱o̱jntkumda, vaꞌan du̱ꞌo̱y-

jaꞌvimda, vaꞌan du̱yakmáj̱imda
du̱yakjaanchimda,

ku̱x jeꞌ̱e̱ paṉeꞌe yaktijp Carnero Onu̱k,
ta̱ tseꞌe je̱ xaa̱j̱ du̱paatni jeṯseꞌe du̱-
paj̱knit je̱ jyáyuda.

Ta̱ tseꞌe je̱ jyayu ñayꞌapaa̱m̱du̱kajada
ax joꞌn je̱ kiixu̱taꞌ̱ax̱ juuꞌ veꞌe
yaaꞌvyaḵuvaamp.

8Ta̱ tseꞌe yakmo̱ꞌo̱da jeṯseꞌe ñatyukxó̱x-
jadat je̱ o̱o̱jyit lino vit, vaꞌajts pu̱k,
ajajp ataꞌ̱kxp.

Jidu̱ꞌu̱mts aṯseꞌe nꞌamo̱tunajxy. Jeꞌ̱e̱ veꞌe
ku veꞌe ñaxyó̱xjadat je̱ o̱o̱jyit lino vit,
jeꞌ̱eṯs jeꞌ̱e̱ veꞌe je̱ yꞌo̱y jeꞌ̱e̱ juuꞌ veꞌe tu̱-
du̱tonda tu̱du̱ko̱tsta je̱ Nteꞌyam je̱ jyayu.

9Vanꞌitts aṯseꞌe je̱ ángeles xnu̱u̱jmi:
―Javyeṯu̱ yaꞌ̱a:̱ “Xo̱o̱n xa jeꞌ̱e̱ veꞌeda

paṉ paṉ jatyeꞌe ijttinup jeꞌ̱e̱ maa̱ṯ paṉeꞌe
yaktijp Carnero Onu̱k, ijttinupts jeꞌ̱e̱ veꞌe
jeꞌ̱e̱ maa̱ṯ veꞌem ax joꞌn je̱ yaaꞌvyaj̱kpa je̱
ñu̱yaaꞌy du̱maa̱ṯkáy du̱maa̱ṯꞌuuꞌk.”
Jeṯs aṯseꞌe xnu̱u̱jmi:
―Juuꞌts aṯseꞌe nkaj̱tsp, je̱ Nteꞌyamts

jeꞌ̱e̱ veꞌe je̱ yꞌayook.
10Vanꞌitts aṯseꞌe nꞌukvinko̱xkteni je̱

ángeles jeṯs aṯseꞌe ku̱nvinjaꞌvi ku̱n-
vintsaꞌ̱ki. Ax jidu̱ꞌu̱mts aṯs jeꞌ̱e̱ veꞌe
xnu̱u̱jmi:
―Kadi veꞌem mjátu̱ka. Je̱ Nteꞌyam xa

aṯseꞌe nmutuump nmupu̱jkp, veꞌem ax
joꞌn miitseꞌe je̱ Nteꞌyam xmutonda xmu-
paḵta, mits jeṯs je̱ mꞌutsta je̱ mꞌajchta
maa̱ṯ je̱ mꞌutsta je̱ mtsaꞌ̱aḏa juuꞌ veꞌe
toꞌk aaj toꞌk jo̱o̱t du̱jaanchjaꞌvidup je̱
kaṯs je̱ ayook juuꞌ veꞌe je̱ Jesucristo yak-
taan, je̱ Nteꞌyam mits vinjava vintsaꞌ̱ag̱a
―jidu̱ꞌu̱mts aṯseꞌe xnu̱u̱jmi.
Ax jeꞌ̱eḏa paṉ paṉ jatyeꞌe du̱ꞌavaꞌnidup

je̱ kaṯs je̱ ayook juuꞌ veꞌe je̱ Jesucristo
yaktaan, ka je̱ yꞌavintso̱ vinmaꞌyu̱napts
jeꞌ̱e̱ veꞌe kyo̱jtstup, je̱ Espíritu Santo jeꞌ̱e̱
veꞌe je̱ vinmaꞌyu̱n mo̱o̱jyju̱dup jeṯseꞌe
veꞌem kyó̱tstat.

Jeꞌ̱e̱ juuꞌ veꞌe du̱tuktsu̱u̱nip
je̱ po̱o̱ꞌp caballo

11Vanꞌitts aṯseꞌe nꞌix je̱ tsapjo̱o̱tmit it
yꞌavaꞌach. Jem̱ tseꞌe toꞌk je̱ po̱o̱ꞌp ca-
ballo. Paṉ tseꞌe tuktsu̱u̱nijup, jeꞌ̱eṯs jeꞌ̱e̱
veꞌe xyaa̱j̱ Paṉeꞌe Du̱kutyoomp Juuꞌ veꞌe
Kyaj̱tsp, nay veꞌempa, Paṉeꞌe Tyú̱vam

je̱ Jyáyuvin je̱ Jyoojntykin. Tu̱vts jeꞌ̱e̱
veꞌe tyo̱kimpayo̱ꞌo̱y jeṯseꞌe du̱yakvinto̱ki
paṉ paṉ jatyeꞌe je̱ Nteꞌyam du̱tsoꞌoxpaj̱k-
tup. 12Veꞌemts jeꞌ̱e̱ veꞌe je̱ vyiijn yꞌajaj
yꞌatu̱ꞌkx ax joꞌn je̱ jaṉꞌayee̱ꞌ̱nst. Jem̱ tseꞌe
kyuvajkm may je̱ corona du̱maa̱ḏa, jeṯ-
seꞌe jem̱ toꞌk je̱ ayook javyet du̱jayep
juuꞌ veꞌe jeꞌ̱ej̱yji ñu̱jaꞌvip. 13Toꞌk tseꞌe
je̱ xo̱x du̱jayep juuꞌ veꞌe je̱ nu̱u̱ꞌpu̱n o̱o̱y
tumpaatju. Jeꞌ̱e̱ paṉeꞌe du̱tuktsu̱u̱nip je̱
po̱o̱ꞌp caballo, jeꞌ̱eṯs jeꞌ̱e̱ veꞌe xyaa̱j̱ivap
Je̱ Nteꞌyam je̱ Kyaṯs je̱ yꞌAyook. 14 Jem̱
tseꞌe pyaméṯsjada je̱ tsapjo̱o̱tmit atsoꞌox
toompada, natyukxo̱jxju̱dupts jeꞌ̱e̱ veꞌe
je̱ o̱o̱jyit lino juuꞌ veꞌe po̱o̱ꞌp jeṯs vaꞌajts,
je̱ po̱o̱ꞌp cabállots jeꞌ̱e̱ veꞌe tyuktsu̱u̱nidu-
vap. 15Ax jeꞌ̱e̱ paṉeꞌe vintooꞌvaj̱kijidup,
jep̱ts jeꞌ̱e̱ veꞌe yꞌávup pyítsum toꞌk je̱ jaj̱-
pax tsojx juuꞌ veꞌe tyukmaa̱ḏaꞌakup paṉ
nu̱vinxu̱peꞌe je̱ jayu chaa̱ṉada toꞌk it toꞌk
naxviijn, jeṯseꞌe maḵk du̱yakkutojkjadat,
veꞌemeꞌe du̱to̱kimpayo̱ꞌo̱ydat jeṯseꞌe du̱-
mo̱ꞌo̱dat je̱ maḵk tsaachpaatu̱n juuꞌ veꞌe
je̱ Nteꞌyam yakjéj̱ip je̱ jyo̱tꞌaꞌnu̱n kaj̱x, je̱
Nteꞌyam, juuꞌ veꞌe nu̱jom du̱kaꞌ̱mikaj̱xp.
16 Jem̱ tseꞌe vyit kaj̱xm jeṯs pyokyaj̱xm
javyet ya̱ ayook: “Yakkutojkpa Juuꞌ
veꞌe Du̱yakkutojkjikaj̱xp je̱ Yakkutojk-
pataj̱k”, jeṯs “Vintsáṉ Juuꞌ veꞌe Du̱nu̱v-
intsaṉikaj̱xp je̱ Vintsaṉtaj̱k”.

17Vanꞌitts aṯseꞌe nꞌix toꞌk je̱ ángeles
juuꞌ veꞌe jem̱ ténip joma veꞌe je̱ aampa
xaa̱j̱, jidu̱ꞌu̱m tseꞌe du̱nu̱u̱jmi nu̱jom je̱
jey̱yva táṉu̱k, maḵk tseꞌe vyaajñ:
―Nayꞌamókajada jeṯs nu̱minda je̱

Nteꞌyam je̱ myaj̱a̱ aꞌox. 18Mtsoꞌotstapeꞌe
je̱ yakkutojkpa je̱ chuꞌutsta, je̱ tojpataj̱k
je̱ vyintsáṉ je̱ chuꞌutsta, je̱ ñu̱máj̱iva
jayu je̱ chuꞌutsta, je̱ caballo tsuꞌutsta
maa̱ṯ paṉ paṉ jatyeꞌe tuktsu̱u̱nijidup,
anañu̱joma je̱ jayu je̱ chuꞌutsta, je̱ nas-
paḵa jáyuda jeṯs je̱ joyu̱toompa jáyuda,
je̱ mú̱jit je̱ muutskit.

19Vanꞌitts aṯseꞌe nꞌix ñayꞌamókajada
je̱ naꞌa atsaꞌ̱kip táṉu̱k jeṯs je̱ naxviijnit
yakkutojkpataj̱kta maa̱ṯ je̱ jyáyuda. Jeꞌ̱e̱

kaj̱x tseꞌe ñayꞌamojkijidi ku̱x myaa̱ṯꞌat-
soꞌoxtonuvaandupeꞌe jeꞌ̱e̱ paṉeꞌe du̱tuk-
tsu̱u̱nip je̱ po̱o̱ꞌp caballo jeṯs je̱ yꞌat-
soꞌox toompada. 20Yakmajtsts jeꞌ̱e̱ veꞌe
je̱ naꞌa atsaꞌ̱kip táṉu̱k, nay veꞌempa jeꞌ̱e̱
juuꞌ veꞌe natyijjup je̱ Nteꞌyam je̱ yꞌayook
ko̱jtsnajxpa, jeꞌ̱e̱ juuꞌ veꞌe je̱ mú̱jit nu̱-
jaꞌvin du̱maso̱o̱k je̱ naꞌa atsaꞌ̱kip táṉu̱k
kaj̱x. Je̱ mú̱jit nu̱jaꞌvin kaj̱x tseꞌe du̱v-
inꞌu̱u̱ꞌn je̱ jáyuda paṉ paṉ jatyeꞌe namya-
so̱o̱kju̱du jeṯseꞌe yakpaa̱j̱mjadat je̱ naꞌa
atsaꞌ̱kip táṉu̱k je̱ yꞌixtaꞌnu̱n jeṯseꞌe du̱v-
injaꞌvidi du̱vintsaꞌ̱kidi je̱ yꞌapam̱nax. Je̱
naꞌa atsaꞌ̱kip táṉu̱k jeṯs jeꞌ̱e̱ juuꞌ veꞌe
natyijjup je̱ Nteꞌyam je̱ yꞌayook ko̱jtsna-
jxpa, joojntyk tseꞌe yakꞌavíppidini joma
veꞌe je̱ jaa̱j̱n tyo̱y maa̱ṯ je̱ azufre, juuꞌ
veꞌe toꞌk viijn ijtp ax joꞌn je̱ maaxy naa̱j̱.
21Ax je̱ jyáyuda, je̱ jaj̱pax tsojx tseꞌe
tyukyakꞌo̱o̱ꞌktu juuꞌ veꞌe jep̱ jeꞌ̱e̱ yꞌávup
pítsump paṉeꞌe je̱ caballo du̱tuktsu̱u̱nip.
Ax nu̱jom tseꞌe je̱ jey̱yva táṉu̱k kyooxjidi
je̱ chuꞌutsta.

Je̱ miijl joojnt

20 Vanꞌitts aṯseꞌe nꞌix nu̱toꞌk je̱ án-
geles jem̱ tsapjo̱o̱tm chaa̱ꞌ̱n. Jem̱

tseꞌe du̱matsꞌit je̱ avaatsu̱n juuꞌ veꞌe
du̱yakꞌavaatsp je̱ jot juuꞌ veꞌe vaꞌajts
kaa̱ḵ, jeṯseꞌe jem̱ du̱matsꞌijtpa toꞌk je̱ ma-̱
ja̱ cadena. 2 Je̱ ángeles tseꞌe je̱ cadena du̱-
tuktsoom je̱ naꞌa ko̱ꞌo̱tyáṉu̱kap, je̱ ju̱jpit
tsaaꞌn, juuꞌ veꞌe yaktijpap ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱ ko̱ꞌo̱y-
jayuvaptaj̱kta, je̱ Satanás. Miijl joo-
jnt tseꞌe tsum du̱yakꞌijt. 3 Jep̱eꞌe jótup
du̱ꞌavippi jeṯseꞌe du̱yaknu̱ꞌatojkpejt, jeṯ-
seꞌe du̱yaktaandi je̱ ixtaꞌnu̱n maa̱ṯ, veꞌem
tseꞌe ni paṉa du̱kayakꞌavaꞌatsu̱t je̱ jot.
Veꞌem tseꞌe yaktuujn jeṯseꞌe du̱kav-
inꞌaa̱ꞌ̱nu̱t je̱ naxviijnit jayu. Ku veꞌe miijl
joojnt je̱ it ñáxu̱t, vanꞌit tseꞌe yakmukéj̱at
jeṯseꞌe yakꞌitu̱mo̱ꞌo̱t vee̱ꞌ̱n.

4Vanꞌitts aṯseꞌe nꞌix je̱ kutojku̱n
tsu̱u̱jntku̱nda. Jem̱ts aṯseꞌe nꞌix
chaa̱ṉada paṉ paṉ jatyeꞌe je̱ kutojku̱n

yakmo̱o̱ydu jeṯseꞌe tyo̱kimpayo̱ꞌo̱ydat.
Nꞌíxpats aṯseꞌe jeꞌ̱e̱ je̱ jyo̱o̱tta je̱
jyaꞌvinda paṉ paṉ jatyeꞌe yakyukpojxtu
jeꞌ̱e̱ kaj̱x ku veꞌe je̱ Nteꞌyam je̱ kyaṯs
je̱ yꞌayook je̱ jayu du̱vaajnjidi jeṯs jeꞌ̱e̱
kaj̱x ku veꞌe je̱ tu̱vaḵo̱jtsu̱n du̱paa̱m̱di
je̱ Jesús kaj̱x. Je̱ jáyuda, kaꞌats jeꞌ̱e̱
veꞌe du̱vinjaꞌvidi du̱vintsaꞌ̱kidi je̱ naꞌa
atsaꞌ̱kip táṉu̱k ukpu̱ je̱ yꞌapam̱nax
jeṯseꞌe kyanamyaso̱o̱kjidi jeṯseꞌe je̱
naꞌa atsaꞌ̱kip táṉu̱k je̱ yꞌixtaꞌnu̱n
yakpaa̱j̱mjadat jem̱ vyimpó̱kkum
ukpu̱ jem̱ kyaꞌ̱m. Nꞌixts aṯseꞌe jeṯs
joojntykpaj̱ktinuva jeꞌ̱e̱ veꞌe jeṯseꞌe je̱
Cristo du̱maa̱ṯyakkutojkti miijl joojnt.
5Mutoꞌk je̱ joojntykpaj̱ku̱nts jeꞌ̱e̱ veꞌe
ku jeꞌ̱e̱ veꞌe jyoojntykpaj̱ktinuvat.
Je̱ viijnk o̱o̱ꞌkpada, kaꞌats jeꞌ̱e̱ veꞌe
jyoojntykpáḵtat, vanꞌítnumeꞌe ku
veꞌe miijl joojnt je̱ it ñáxu̱t. 6 ¡Xo̱o̱n
jeṯs vaꞌajts xa jeꞌ̱e̱ veꞌeda paṉ paṉ
jatyeꞌe joojntykpaj̱ktinuvap je̱
mutoꞌk joojntykpaj̱ku̱n! Kaꞌats jeꞌ̱e̱
veꞌe yakpám̱dat joma veꞌe je̱ jayu
chaachpaattinit xaꞌ̱ma kaj̱x, teeꞌtaj̱ktats
jeꞌ̱e̱ veꞌe yꞌíttat, jeꞌ̱e̱ tseꞌe du̱mutóndap
du̱mupáḵtap je̱ Nteꞌyam jeṯs je̱ Cristo,
veꞌemeꞌe du̱maa̱ṯyakkutóktat miijl
joojnt.

7Ku veꞌe miijl joojnt je̱ it ñáxu̱t, vanꞌit
tseꞌe je̱ Satanás yakmukéj̱at joma veꞌe
nu̱ꞌatojkpét tu̱yꞌit, 8 jeṯseꞌe pyítsumu̱t
jeṯseꞌe je̱ jayu du̱vinꞌaa̱ꞌ̱nnuvat jadoꞌk
nax toꞌk it toꞌk naxviijn, veꞌem je̱ Gog
veꞌem je̱ Magog, jeṯseꞌe du̱vo̱móku̱t je̱
jyayu jeṯseꞌe yꞌatsoꞌoxtóndat. Veꞌemts
jeꞌ̱e̱ veꞌe ñu̱máyada ax joꞌn je̱ poꞌo
juuꞌ veꞌe jej̱a maaxy nap̱aꞌayi. 9Nu̱jom
vinxu̱p ya̱ naxviijnit it myaj̱a̱ viijna,
jem̱ tseꞌe cho̱o̱ꞌndi jeṯseꞌe ñayꞌamojki-
jidi jeṯseꞌe du̱naaꞌvítti jeṯseꞌe du̱yaknaaꞌ-
tojkti jem̱ joma veꞌe yꞌitta je̱ Nteꞌyam
je̱ jyáyuda, jem̱eꞌe kajpu̱n kaj̱xm juuꞌ
veꞌe je̱ Nteꞌyam chaj̱kp. Ax je̱ Nteꞌyam
tseꞌe je̱ jaa̱j̱n jem̱ tsapjo̱o̱tm du̱yaktso̱o̱ꞌn
jeṯseꞌe du̱yaknaxkaḏaaky jeṯseꞌe du̱yak-

naxto̱kyaj̱xti je̱ jáyuda, veꞌem je̱ Gog
veꞌem je̱ Magog. 10 Jeṯs je̱ ko̱ꞌo̱yjáyuvap
juuꞌ veꞌe du̱nu̱vintsaṉikaj̱xp je̱ ko̱ꞌo̱y-
jayuvaptaj̱kta, jeꞌ̱e̱ juuꞌ veꞌe je̱ jayu du̱v-
inꞌaa̱ꞌ̱ndu, yakꞌavíppinuts jeꞌ̱e̱ veꞌe joma
veꞌe je̱ jaa̱j̱n tyo̱y maa̱ṯ je̱ azufre juuꞌ
veꞌe toꞌk viijn ijtp ax joꞌn je̱ maaxy naa̱j̱,
jem̱ joma veꞌe yakꞌavíppidini je̱ naꞌa at-
saꞌ̱kip táṉu̱k jeṯs jeꞌ̱e̱ juuꞌ veꞌe natyijjup
je̱ Nteꞌyam je̱ yꞌayook ko̱jtsnajxpa. Jem̱
tseꞌe chaachpaattinit xaꞌ̱ma kaj̱x.

Ku je̱ jayu yakto̱kimpayo̱ꞌynit
jem̱ je̱ kutojku̱n tsu̱u̱jntku̱n

vyinkojkm juuꞌ veꞌe maj̱ jeṯs po̱o̱ꞌp
11Vanꞌitts aṯseꞌe nꞌix toꞌk je̱ kuto-

jku̱n tsu̱u̱jntku̱n juuꞌ veꞌe maj̱ jeṯs po̱o̱ꞌp.
Jeꞌ̱e̱ paṉeꞌe jem̱ tsu̱u̱nip, jem̱ts jeꞌ̱e̱ veꞌe
vyinkojkm ya̱ tsajmit it jeṯs ya̱ naxvi-
ijnit it veꞌemji tyo̱ki, kaꞌa tseꞌe du̱ꞌuk-
paattini joma veꞌe yꞌíttat. 12Vanꞌitts aṯ-
seꞌe nꞌix je̱ o̱o̱ꞌkpataj̱kta, je̱ mú̱jit je̱
muutskit, jeꞌ̱e̱ tseꞌe je̱ Nteꞌyam du̱vin-
ténidup. Vanꞌitts aṯseꞌe nꞌixpa toꞌk je̱ li-
bro yakꞌayeꞌ̱pvaꞌkxy, jeṯseꞌe yakꞌayeꞌ̱p-
vaꞌkxpa jadoꞌk je̱ libro joma veꞌe javyet
je̱ jayu je̱ xyaa̱j̱ta paṉ paṉ jatyeꞌe joo-
jntykidinup xaꞌ̱ma kaj̱x. Veꞌem tseꞌe je̱
o̱o̱ꞌkpataj̱k yakto̱kimpayo̱ꞌydi paṉ vintso̱
veꞌe juuꞌ tu̱du̱tonda tu̱du̱ko̱tsta o̱y kaꞌo̱y,
veꞌem ax joꞌn javyet yꞌit jeꞌ̱e̱ kaj̱xta.
13 Jem̱ tseꞌe yꞌijtti nu̱jom je̱ o̱o̱ꞌkpataj̱kta,
jeꞌ̱e̱ maa̱ṯ tseꞌe juuꞌ veꞌe o̱o̱ꞌktu jem̱
maaxy naj̱o̱o̱tm, veꞌem tseꞌe anañu̱joma
yakto̱kimpayo̱ꞌydi toꞌk jadoꞌk paṉ vintso̱
veꞌe juuꞌ tu̱du̱tonda tu̱du̱ko̱tsta o̱y kaꞌo̱y.
14Ku veꞌe veꞌem tyoojnji kyo̱jtsji, kaꞌa
tseꞌe je̱ jayu yꞌukꞌo̱o̱ꞌktinit. Ax je̱ jayu
juuꞌ veꞌe yakpaa̱m̱du joma veꞌe je̱ ma-̱
ja̱ jaa̱j̱n tyo̱y maa̱ṯ je̱ azufre, jem̱ tseꞌe
chaachpaattinit xaꞌ̱ma kaj̱x. Veꞌem xa
jeꞌ̱e̱ veꞌe je̱ tsaachpaatu̱n ax joꞌn je̱
jayu mumej̱tsk nax ku̱yꞌaa̱ꞌ̱k. 15 Jem̱ tseꞌe
yakꞌavíppidini paṉ paṉ jatyeꞌe je̱ xyaa̱j̱ta
ka javyétap jep̱ libro ku̱jxp joma veꞌe

javyet je̱ xyaa̱j̱ta paṉ paṉ jatyeꞌe xaꞌ̱ma
kaj̱x joojntykidinup.

Je̱ nam tsajp je̱ nam naax

21 Vanꞌitts aṯseꞌe nꞌix je̱ nam tsajp
je̱ nam naax, ku̱x ya̱ mutoꞌk tsajp

jeṯs ya̱ mutoꞌk naax, kutó̱kinuts yaꞌ̱a̱
veꞌe. Kaꞌa tseꞌe yꞌukꞌijtni je̱ maaxy naa̱j̱.
2 A̱ts, je̱ Juan, nꞌix aṯseꞌe je̱ kunuuꞌkx ciu-
dad, je̱ nam Jerusalén, jem̱ts jeꞌ̱e̱ veꞌe
tsapjo̱o̱tm kyaḏaaky, jej̱a jeꞌ̱e̱ veꞌe je̱
Nteꞌyam vyinkujk chaa̱ꞌ̱n, apaa̱m̱du̱kani
veꞌe vyeꞌna ax joꞌn toꞌk je̱ kiixu̱taꞌ̱ax̱
juuꞌ veꞌe tu̱ñaajkꞌó̱yaja tu̱ñaajkpaadaja
ku veꞌe yaaꞌvyaḵuvaꞌañ. 3Vanꞌitts aṯ-
seꞌe nꞌamo̱tunajxy toꞌk je̱ ayook jem̱
tsapjo̱o̱tm chaa̱ꞌ̱n, jeṯseꞌe maḵk vyaajñ:
―Je̱ Nteꞌyam maa̱ṯ tseꞌe je̱ jayu

u̱xyam jyoojntykini ax joꞌn je̱ jayu
toꞌk jaa̱j̱n toꞌk taj̱k jyoojntykada joꞌn,
jeꞌ̱e̱ tseꞌe je̱ jyáyuda. Je̱ Nteꞌyam, viin-
mts jeꞌ̱e̱ veꞌe yꞌijtnit jeꞌ̱e̱ maa̱ṯta jeṯseꞌe
je̱ jayu du̱Nteꞌyamidinit. 4 Je̱ Nteꞌyam
tseꞌe yakkee̱ḵu̱xjidinup nu̱jom je̱ vyin-
naa̱j̱ta, kaꞌa tseꞌe yꞌukꞌo̱o̱ꞌktinit, kaꞌa
tseꞌe yꞌukyaaxtinit, kaꞌa tseꞌe yꞌukt-
saachvinmaaydinit, kaꞌava tseꞌe ti paꞌam
yꞌukꞌijtnit, ku̱x nu̱jom juuꞌ jatyeꞌe tu̱yꞌit
tu̱jyej̱a, táv̱anits jeꞌ̱e̱ veꞌe ñajxkú̱x.

5Vanꞌit tseꞌe vyaajñ jeꞌ̱e̱ paṉeꞌe du̱tuk-
tsu̱u̱nip je̱ kutojku̱n tsu̱u̱jntku̱n:
―A̱tseꞌe nam mpu̱u̱mp nu̱jom juuꞌ

jaty.
Vaampa tseꞌe jidu̱ꞌu̱m:
―Javyeṯu̱ yaꞌ̱a̱ ku̱x tu̱va̱ kaṯs xa

yaꞌ̱a̱ veꞌe, toꞌk aaj toꞌk jo̱o̱t tseꞌe
yakjaanchjávat.

6Vanꞌitts aṯseꞌe xnu̱u̱jmi:
―Táv̱anits jeꞌ̱e̱ veꞌe tyunju̱ kyaṯsju̱. A̱ts

xa jeꞌ̱e̱ veꞌe ku veꞌe je̱ it cho̱o̱ꞌntk, aṯ-
sts jeꞌ̱e̱ veꞌe ku veꞌe tyonkaj̱xjinit kyo̱jt-
skaj̱xjinit nu̱jom juuꞌ jaty, aṯsts jeꞌ̱e̱ veꞌe
ax joꞌn je̱ A jeṯs je̱ Z. Paṉ paṉ xa veꞌe
taa̱ṯsip, aṯsts jeꞌ̱e̱ veꞌe ntukꞌooꞌkup nu̱n-
veꞌemji je̱ moꞌtpa naa̱j̱ juuꞌ veꞌe joojn-
tykinyajkp. 7Paṉ paṉ tseꞌe maa̱ḏaakp,

nu̱jomts yaꞌ̱a̱ veꞌe je̱ o̱ꞌyin du̱jayej̱pnit,
aṯsts jeꞌ̱e̱ veꞌe je̱ Nteꞌyam, aṯsts jeꞌ̱e̱ veꞌe
je̱ nꞌónu̱k. 8Ax jeꞌ̱eḏa paṉ paṉ jatyeꞌe
aṯs maa̱ṯ kanapyaa̱j̱mju̱dup ku̱x je̱ naxvi-
ijnit joojntykineꞌe nu̱yojk cho̱jktup, paṉ
paṉ jaty aṯseꞌe xkajaanchjaꞌvidup, aṯ-
seꞌe xkajo̱tmo̱o̱ydup, paṉ paṉ jatyeꞌe ax-
aa̱ꞌ̱kp juuꞌ jaty du̱toondup du̱ko̱jtstup, je̱
jayu du̱yakꞌo̱o̱ꞌktup, ko̱ꞌo̱yyaaꞌyapta, je̱
maayk du̱toonkidup, du̱vinjaꞌvidup du̱v-
intsaꞌ̱kidup juuꞌ veꞌe ka je̱ Nteꞌyamap,
paṉ paṉ jatyeꞌe taayidup, jeꞌ̱e̱ tseꞌe yak-
paa̱m̱dinup joma veꞌe je̱ maj̱a̱ jaa̱j̱n tyo̱y
maa̱ṯ je̱ azufre. Jem̱ tseꞌe chaachpaattinit
xaꞌ̱ma kaj̱x.

Je̱ nam Jerusalén
9Vanꞌitts aṯseꞌe xnu̱miijn nu̱toꞌk

je̱ nu̱vuxtojtu̱k ángeles juuꞌ veꞌe
du̱jayej̱ptup tu̱yꞌit je̱ vuxtojtu̱k
oro apaj̱kin juuꞌ veꞌe ojts maa̱ṯ je̱
tsaachtoꞌnu̱n, jeṯs aṯseꞌe xnu̱u̱jmi:
―Minu̱ jeṯs aṯs mitseꞌe ntukꞌíxu̱t je̱

jáyuda juuꞌ veꞌe ijttup jyeꞌ̱e̱ paṉeꞌe yak-
tijp Carnero Onu̱k.

10Vanꞌitts aṯseꞌe je̱ ángeles xyaknu̱jkx
je̱ Espíritu Santo je̱ kyutojku̱n kaj̱x joma
veꞌe toꞌk je̱ maj̱a̱ ko̱pk. Jem̱ts aṯseꞌe
xtukꞌix je̱ nam Jerusalén, je̱ kunuuꞌkx
ciudad, jem̱eꞌe tsapjo̱o̱tm chaa̱ꞌ̱n, jem̱eꞌe
je̱ Nteꞌyam vyinkojkm. 11Kyujajpy kyu-
tu̱ꞌkxp tseꞌe je̱ ciudad je̱ Nteꞌyam je̱
myaj̱in kaj̱x, veꞌemeꞌe yꞌajaj yꞌatu̱ꞌkx ax
joꞌn je̱ tsújit tsaaj tyu̱ꞌkx myátsu̱k, je̱
jaspe tsaaj joꞌn, tukkeꞌ̱xnajxpeꞌe ax joꞌn
je̱ cristaajl. 12 Je̱ ciudad, vídu̱tats jeꞌ̱e̱
veꞌe ñaaꞌpáṯsa kaj̱xm paat, jeṯs mak-
mej̱tsk viijn je̱ yꞌaak. Ax joma jaty tseꞌe je̱
yꞌaak, jej̱a tseꞌe toꞌk jaty je̱ ángeles tyena.
Jem̱ tseꞌe akaꞌ̱a̱ kaj̱xm yukjaꞌa je̱ xyaa̱j̱ta
toꞌk jaḵaꞌ̱a̱ jaty je̱ israeejlit jayu. 13Toojk
tseꞌe je̱ yꞌaak jem̱ joma veꞌe je̱ xaa̱j̱ pyít-
sum, jatoojkpa tseꞌe je̱ yꞌaak jem̱ joma
veꞌe je̱ xaa̱j̱ tyaḵa, jeṯs jatoojk jatypa
tseꞌe je̱ yꞌaak nooxki nooxki. 14Mak-
mej̱tsk tseꞌe je̱ tsaaj juuꞌ veꞌe je̱ naaꞌpáṯs

tyuktsu̱u̱nip. Jem̱ tseꞌe yukjaꞌa je̱ nu̱mak-
mej̱tsk kukáṯsiva je̱ xyaa̱j̱ta. Jeꞌ̱e̱ paṉeꞌe
yaktijp Carnero Onu̱k, jeꞌ̱eṯs jeꞌ̱e̱ veꞌe je̱
kyukáṯsivada.

15 Je̱ ángeles juuꞌ aṯseꞌe xmuko̱jts, jem̱
tseꞌe toꞌk je̱ oro kijpxu̱n du̱kapꞌit, jeꞌ̱e̱
veꞌe tyukkijpx je̱ ciudad, je̱ yꞌaak, jeṯs
je̱ ñaaꞌpáṯs. 16Ku veꞌe du̱kijpx je̱ ciu-
dad, nay vanxu̱p tseꞌe yaṉa ax joꞌn mya-̱
ja̱ viijniva. Tyukkijpx tseꞌe je̱ ángeles
je̱ yꞌooro kijpxu̱n je̱ ciudad. Mugo̱o̱xk
mó̱kupx jakojkm legua joꞌn tseꞌe kyi-
jpx; akijpxa veꞌe yaṉa, jeṯseꞌe myaj̱u̱ vi-
ijna, jeṯseꞌe kyaj̱xma. 17Vanꞌit tseꞌe du̱k-
ijpx je̱ ñaaꞌpáṯs, iiꞌpx maktojt xajtu̱kts
jeꞌ̱e̱ veꞌe kyaj̱xma. Vanxu̱p tseꞌe pyítsum
maa̱ṯ je̱ ángeles kyaṉoox, veꞌem ax joꞌn
yaja naxviijn je̱ jayu juuꞌ du̱kijpxta joꞌn.

18 Je̱ ñaaꞌpáṯs, tum je̱ jaspe tsaajts jeꞌ̱e̱
veꞌe tukpaṯs; jeṯs je̱ ciudad, tum je̱ oorots
jeꞌ̱e̱ veꞌe. Veꞌemts jeꞌ̱e̱ veꞌe kyeꞌex ax
joꞌn je̱ ixu̱n juuꞌ veꞌe vaꞌajts tukkeꞌ̱x-
najxp. 19 Joma veꞌe je̱ naaꞌpáṯs cho̱o̱ꞌn-
du̱k, jeꞌ̱e̱ tseꞌe tyukyakꞌo̱ꞌyidu tyukyak-
paadidu nu̱jom juuꞌ jatyeꞌe tsújit tsaaj.
Je̱ jaspe tsaaj jeꞌ̱e̱ veꞌe myaa̱ṯ je̱ mu-
toꞌk, je̱ zafiro tsaaj tseꞌe je̱ mumej̱tsk,
je̱ ágata tsaaj tseꞌe je̱ mutoojk, je̱ es-
meralda tsaaj tseꞌe je̱ mumaktaaxk, 20 je̱
ónice tsaaj tseꞌe je̱ mumugo̱o̱xk, je̱ cor-
nalina tsaaj tseꞌe je̱ mutojtu̱k, je̱ crisólito
tsaaj tseꞌe je̱ muvuxtojtu̱k, je̱ berilo tsaaj
tseꞌe je̱ mutoodojtu̱k, je̱ topacio tsaaj
tseꞌe je̱ mutaaxtojtu̱k, je̱ crisoprasa tsaaj
tseꞌe je̱ mumajk, je̱ jasinto tsaaj tseꞌe
je̱ mumaktoꞌk, je̱ amatista tsaaj tseꞌe je̱
mumakmej̱tsk. 21 Juuꞌ veꞌe je̱ makmej̱tsk
naaꞌpáṯs akaꞌ̱aḏa, makmej̱tsk je̱ peerlats
jeꞌ̱e̱ veꞌe pu̱m. Toꞌk jaty tseꞌe je̱ ciu-
dad je̱ yꞌakaꞌ̱a,̱ kaḵtoꞌk perlas pu̱mts jeꞌ̱e̱
veꞌe. Je̱ ciudad tooꞌ juuꞌ veꞌe du̱nu̱máj̱ip,
tum je̱ oorots jeꞌ̱e̱ veꞌe. Veꞌemts jeꞌ̱e̱ veꞌe
kyeꞌex ax joꞌn je̱ ixu̱n juuꞌ veꞌe vaꞌajts
tukkeꞌ̱xnajxp.

22Kaꞌa aṯseꞌe nꞌix je̱ maj̱a̱ tsaptaj̱k,
ku̱x je̱ Maj̱a̱ Vintsáṉ, je̱ Nteꞌyam, juuꞌ

veꞌe nu̱jom du̱kaꞌ̱mikaj̱xp, jeꞌ̱e̱ jeṯs jeꞌ̱e̱
paṉeꞌe yaktijp Carnero Onu̱k, yakvin-
jaꞌvidup yakvintsaꞌ̱kidupts jeꞌ̱e̱ veꞌe jem̱
nu̱jom ciudad kaj̱xm. 23 Je̱ ciudad, kaꞌats
jeꞌ̱e̱ veꞌe vyinko̱pka jeṯseꞌe kyujajju̱t kyu-
taꞌ̱kxju̱t je̱ aampa xaa̱j̱ je̱ aampa po̱ꞌo̱,
ku̱x je̱ Nteꞌyam jeṯs jeꞌ̱e̱ paṉeꞌe yak-
tijp Carnero Onu̱k, jeꞌ̱e̱ je̱ myaj̱in kaj̱xta
tseꞌe je̱ ciudad yakkujaj yakkutu̱ꞌkx.
24 Je̱ jáyuda juuꞌ veꞌe íttap jej̱a naxvi-
ijnit itu̱ku̱jx vanꞌit, yakkujajtap yakku-
taꞌ̱kxtapts jeꞌ̱e̱ veꞌe, jeṯseꞌe je̱ naxviijnit
yakkutojkpataj̱k du̱yaknaj̱kxtat jem̱ ciu-
dad kaj̱xm jeꞌ̱e̱ je̱ yꞌo̱ꞌyinda. 25Kaꞌats
jeꞌ̱e̱ veꞌe yakꞌakaꞌ̱aṯ xu̱u̱ju̱n je̱ ciudad je̱
yꞌakaꞌ̱aḏa; kaꞌa tseꞌe jem̱ je̱ it kyo̱o̱ꞌtsat.
26Yaktuknu̱naj̱kxtap tseꞌe je̱ yꞌo̱ꞌyin jeṯs
je̱ vyintsaꞌ̱kin paṉ nu̱vinxu̱peꞌe je̱ jayu
chaa̱ṉada toꞌk it toꞌk naxviijn. 27Ni je̱
vinꞌita tseꞌe jem̱ kyatáḵat juuꞌ veꞌe ka
vaꞌajtsap, ni kaꞌa tseꞌe paṉ paṉ jatyeꞌe
axaa̱ꞌ̱kp juuꞌ jaty du̱toondup du̱ko̱jtstup,
ni jeꞌ̱e̱ juuꞌ veꞌe je̱ jayu du̱vinꞌaa̱ꞌ̱ndup,
jeꞌ̱ej̱yji veꞌe táḵadap paṉ paṉ jatyeꞌe je̱
xyaa̱j̱ta javyet jep̱ libro ku̱jxp joma veꞌe
javyet je̱ xyaa̱j̱ta paṉ paṉ jatyeꞌe xaꞌ̱ma
kaj̱x joojntykidinup. Jeꞌ̱e̱ paṉeꞌe yaktijp
Carnero Onu̱k, jeꞌ̱eṯs jeꞌ̱e̱ veꞌe je̱ lyiibro.

22 Vanꞌitts aṯseꞌe je̱ ángeles xtukꞌix
toꞌk je̱ maj̱a̱ naa̱j̱ juuꞌ veꞌe joojn-

tykinyajkp, vaꞌajts tseꞌe tyukkeꞌ̱xnajxkú̱x
ax joꞌn je̱ cristaajl; je̱ Nteꞌyam jeṯs jeꞌ̱e̱
paṉeꞌe yaktijp Carnero Onu̱k, jej̱a joma
veꞌe je̱ kyutojku̱n tsu̱u̱jntku̱nda, jéj̱ats
jeꞌ̱e̱ veꞌe je̱ maj̱a̱ naa̱j̱ chaa̱ꞌ̱n. 2 Jem̱ tooꞌ
kojkm juuꞌ veꞌe du̱nu̱máj̱ip jeṯs jem̱ ma-̱
ja̱ nap̱aꞌam, jem̱ tseꞌe yeeꞌk je̱ ku̱p juuꞌ
veꞌe je̱ joojntykin du̱yajkp. Makmej̱tsk
nax jeꞌ̱e̱ veꞌe tyaꞌ̱ma vinjoojnt, vimpo̱ꞌo̱
jeꞌ̱e̱ veꞌe tyaꞌ̱ma. Jeṯs je̱ yꞌaajy, toompts
jeꞌ̱e̱ veꞌe jeṯseꞌe je̱ jayu yaktuktsó̱yat paṉ
nu̱vinxu̱peꞌe je̱ naax je̱ kajpu̱n. 3Kaꞌa
tseꞌe jem̱ yꞌítu̱t juuꞌ veꞌe ko̱ꞌo̱y nu̱ko̱tsa.
Jem̱ts jeꞌ̱e̱ veꞌe ciudad kaj̱xm yꞌitta je̱ ku-
tojku̱n tsu̱u̱jntku̱n joma veꞌe chaa̱ṉada je̱
Nteꞌyam jeṯs jeꞌ̱e̱ paṉeꞌe yaktijp Carnero

Onu̱k, jem̱ tseꞌe vyinjávajadat vyintsaꞌ̱a-̱
gajadat je̱ myutoompada je̱ myupaj̱k-
pada, 4 jem̱ tseꞌe je̱ vyiijn je̱ yꞌaaj du̱ꞌíx-
tat jeṯseꞌe jeꞌ̱e̱ je̱ xyaa̱j̱ javyet du̱jayép̱tat
jem̱ vyimpó̱kkum. 5Kaꞌa tseꞌe jem̱ je̱ it
choꞌoat, kaꞌa tseꞌe jem̱ je̱ taꞌ̱kxpa chó̱kja-
dat ukpu̱ je̱ aampa xaa̱j̱ paṉ paṉ jatyeꞌe
jem̱ tsaa̱ṉadap, ku̱x je̱ Nteꞌyam, je̱ Ma-̱
ja̱ Vintsáṉ, jeꞌ̱e̱ tseꞌe kujajjadap kutaꞌ̱kx-
jadap. Yakmo̱ꞌo̱dap tseꞌe je̱ jayu je̱ kuto-
jku̱n jeṯseꞌe xaꞌ̱ma kaj̱x yakkutojktinit.

Tám̱ani veꞌe je̱ xaa̱j̱ ku veꞌe
je̱ Jesucristo myiinnuvat

6Vanꞌitts aṯseꞌe je̱ ángeles xnu̱u̱jmi:
―Tyú̱vam xa yaꞌ̱a̱ veꞌe ya̱ kaṯs. Toꞌk

aaj toꞌk jo̱o̱t tseꞌe yakjaanchjávat. Je̱ Ma-̱
ja̱ Vintsáṉ, je̱ Nteꞌyam, jeꞌ̱e̱ tseꞌe du̱v-
inmaꞌyu̱nmo̱o̱yp je̱ yꞌayook ko̱jtsnajx-
pataj̱kta, jeꞌ̱eṯs aṯseꞌe xkej̱xp jeṯs aṯseꞌe je̱
jyayu ntukꞌíxtat ntuknu̱jávadat paṉ juuꞌ
veꞌe tso̱jkji tónjup kó̱tsjup ―jidu̱ꞌu̱mts
aṯseꞌe je̱ ángeles xnu̱u̱jmi.

7 Jidu̱ꞌu̱m tseꞌe je̱ Jesucristo vyaꞌañ:
―¡Tso̱jkji aṯseꞌe nmiinnuvat!
¡Xo̱o̱n xa jeꞌ̱e̱ veꞌeda paṉ paṉ jatyeꞌe

du̱kutyoondup je̱ Nteꞌyam je̱ kyaṯs je̱
yꞌayook juuꞌ veꞌe javyet yap naḵ ku̱jxp!

8 A̱ts, je̱ Juan, nꞌix nmo̱tu aṯs yaꞌ̱a̱
veꞌe. Ku aṯseꞌe nꞌix nmo̱tu, vanꞌitts aṯseꞌe
je̱ ángeles nꞌukvinko̱xkteni juuꞌ aṯs yaꞌ̱a̱
veꞌe xtukꞌix jeṯs aṯs jeꞌ̱e̱ veꞌe ku̱nvinjaꞌvi
ku̱nvintsaꞌ̱ki. 9Ax jidu̱ꞌu̱mts aṯs jeꞌ̱e̱ veꞌe
xnu̱u̱jmi:
―Kadi veꞌem mjátu̱ka. Je̱ Nteꞌyam xa

aṯseꞌe nmutuump nmupu̱jkp, veꞌem ax
joꞌn miitseꞌe je̱ Nteꞌyam xmutonda xmu-
paḵta joꞌn, mits maa̱ṯ je̱ mꞌutsta je̱ mꞌa-
jchta jeṯs je̱ mꞌutsta je̱ mtsaꞌ̱aḏa maa̱ṯ
je̱ Nteꞌyam je̱ yꞌayook ko̱jtsnajxpataj̱kta,
nu̱jomeꞌe paṉ paṉ jatyeꞌe du̱kutyoondup
juuꞌ veꞌe javyet yap libro ku̱jxp. Je̱
Nteꞌyam mits vinjava vintsaꞌ̱ag̱a.

10Xnu̱u̱jmivats aṯseꞌe jidu̱ꞌu̱m:
―Kaꞌa tseꞌe yuꞌuts xyakꞌítu̱t je̱

Nteꞌyam je̱ kyaṯs je̱ yꞌayook, je̱ ayook

juuꞌ veꞌe javyet yap naḵ ku̱jxp, ku̱x
tám̱ani jeꞌ̱e̱ veꞌe jeṯseꞌe tyónju̱t kyó̱tsju̱t.
11 Jeꞌ̱eḏa paṉ paṉ jatyeꞌe du̱toondup
du̱ko̱jtstup je̱ kyo̱ꞌo̱y jeꞌ̱e,̱ vaꞌan tseꞌe
du̱jaaꞌktónda du̱jaaꞌkkó̱tsta je̱ kyo̱ꞌo̱y
jeꞌ̱e;̱ jeꞌ̱e̱ paṉ paṉ jatyeꞌe du̱toondup
du̱ko̱jtstup je̱ tyu̱v jeꞌ̱e,̱ vaꞌan tseꞌe
du̱jaaꞌktónda du̱jaaꞌkkó̱tsta je̱ tyu̱v jeꞌ̱e;̱
paṉ paṉ jatyeꞌe je̱ vaꞌajts aaj je̱ vaꞌajts
jo̱o̱t du̱jayej̱ptup, vaꞌan tseꞌe je̱ Nteꞌyam
du̱jaaꞌkpanaj̱kxta vaꞌajts aaj vaꞌajts jo̱o̱t.

12 Jidu̱ꞌu̱m tseꞌe je̱ Jesucristo vyaꞌañ:
―Amo̱tunaxta, tso̱jkji aṯseꞌe nmiinnu-

vat, vanꞌitts aṯseꞌe toꞌk jadoꞌk nmo̱o̱ynit
juuꞌ veꞌe tukkaḏaakju̱dup paṉ vintso̱ veꞌe
du̱paaꞌty du̱ꞌakee̱g̱a juuꞌ veꞌe tu̱du̱tonda
tu̱du̱ko̱tsta o̱y ka o̱y. 13 A̱ts xa jeꞌ̱e̱ veꞌe
ku veꞌe je̱ it cho̱o̱ꞌntk, áṯsjyamts jeꞌ̱e̱ veꞌe
ku veꞌe tyonkáx̱ju̱t kyo̱jtskáx̱ju̱t nu̱jom
juuꞌ jaty, aṯs tseꞌe tooꞌvaj̱kp, aṯs tseꞌe
u̱xꞌo̱o̱k, aṯsts jeꞌ̱e̱ veꞌe ax joꞌn je̱ A jeṯs je̱
Z ―jidu̱ꞌu̱m tseꞌe vyaꞌañ.

14Xo̱o̱n xa jeꞌ̱e̱ veꞌeda paṉ paṉ jatyeꞌe
je̱ vyit tu̱du̱pojpo̱o̱ꞌpada, veꞌemts jeꞌ̱e̱
veꞌe yꞌo̱ꞌyixjadat jeṯseꞌe du̱jaꞌ̱kxtat je̱
ku̱pu̱taa̱j̱m juuꞌ veꞌe je̱ joojntykin du̱ya-
jkp jeṯseꞌe tyáḵadat joma veꞌe je̱ ciu-
dad je̱ yꞌakaꞌ̱aḏa. 15Myujékumadapts
jeꞌ̱e̱ veꞌe je̱ ciudad paṉ paṉ jatyeꞌe ax-
aa̱ꞌ̱kp juuꞌ jaty du̱toondup du̱ko̱jtstup,
je̱ maayvada, je̱ ko̱ꞌo̱yyaaꞌyapta, je̱ yak-
jayuꞌo̱o̱ꞌkpada, paṉ paṉ jatyeꞌe du̱vin-
jaꞌvidup du̱vintsaꞌ̱kidup juuꞌ veꞌe ka je̱
Nteꞌyamap, paṉ paṉ jatyeꞌe du̱tso̱jktup je̱
taay jeṯseꞌe tyaayiduva.

16Vanꞌitts aṯseꞌe je̱ Jesús
xjaaꞌknu̱u̱jmi:
―A̱ts, je̱ Jesús, ta̱ aṯseꞌe je̱ nꞌaangeles

nkex jeṯseꞌe aṯs je̱ njayu yaꞌ̱a̱ du̱tukꞌíxtat
du̱tuknu̱jávadat. A̱tsts jeꞌ̱e̱ veꞌe je̱ yakku-

tojkpa David je̱ tyaa̱m̱t je̱ yꞌaaꞌts, aṯsts
jeꞌ̱e̱ veꞌe je̱ chaan je̱ kyo̱o̱j. A̱tsts jeꞌ̱e̱ veꞌe
ax joꞌn je̱ maj̱a̱ maatsa juuꞌ veꞌe taꞌ̱kxp
matskp jeṯseꞌe jap̱na pyítsum.

17 Jidu̱ꞌu̱m xa veꞌe vyaꞌañ je̱ Espíritu
Santo maa̱ṯ je̱ Jesucristo je̱ jyáyuda:
―Miinni toꞌk aaj.
Paṉ paṉ tseꞌe du̱ꞌamo̱tunajxp, vaꞌan

tseꞌe du̱vaꞌañu̱:
―Miinni toꞌk aaj.
Paṉ paṉ tseꞌe taa̱ṯsip, vaꞌan tseꞌe du̱mi-

inni. Paṉ paṉ tseꞌe du̱tso̱jkp, vaꞌan tseꞌe
veꞌemji du̱ꞌuuꞌku̱ je̱ tsoxk naa̱j̱ juuꞌ veꞌe
je̱ joojntykin du̱yajkp.

18Nu̱jom paṉ paṉ jatyeꞌe du̱ꞌamo̱tu-
najxtup je̱ Nteꞌyam je̱ yꞌayook juuꞌ veꞌe
javyet yap naḵ ku̱jxp, nvaajnjidupts aṯ-
seꞌe jidu̱ꞌu̱m: Paṉ paṉ xa veꞌe du̱yaknu̱y-
ojkip ya̱ kaṯs ya̱ ayook, je̱ Nteꞌyamts jeꞌ̱e̱
veꞌe paꞌ̱mu̱xjup je̱ tsaachtoꞌnu̱n juuꞌ veꞌe
javyet yap naḵ ku̱jxp. 19 Jeṯs paṉ paṉ
tseꞌe du̱paj̱kjip juuꞌ veꞌe javyet yap naḵ
ku̱jxp, paj̱ku̱xjup tseꞌe je̱ Nteꞌyam jeꞌ̱e̱ je̱
xyaa̱j̱ juuꞌ veꞌe jep̱ libro ku̱jxp joma veꞌe
javyet je̱ xyaa̱j̱ta paṉ paṉ jatyeꞌe xaꞌ̱ma
kaj̱x joojntykidinup, kaꞌats jeꞌ̱e̱ veꞌe yꞌí-
tu̱t jem̱ kunuuꞌkx ciudad jo̱o̱tm. Je̱ li-
bro joma veꞌe je̱ xyaa̱j̱ javyet yꞌitta paṉ
paṉ jatyeꞌe xaꞌ̱ma kaj̱x joojntykidinup
jeṯs je̱ ciudad, yaknu̱ko̱jtstup tseꞌe yap
naḵ ku̱jxp juuꞌ aṯseꞌe njaayp.

20 Jeꞌ̱e̱ paṉ yaꞌ̱a̱ veꞌe du̱ꞌavaꞌnip,
jidu̱ꞌu̱m tseꞌe vyaꞌañ:
―Tyú̱vam xa jeꞌ̱e̱ veꞌe, tso̱jkji aṯseꞌe

nmiinnuvat.
Nay veꞌemts aṯseꞌe nvaampa: ―Amén.

Miinni toꞌk aaj, Maj̱a̱ Vintsáṉ Jesús.
21 Je̱ nMaj̱a̱ Vintsáṉamda Jesucristo,

jeꞌ̱eṯs miitseꞌe anañu̱joma mkunooꞌkx-
jadap xaꞌ̱ma kaj̱x. Amén.

